
Génesis 
Génesis 1 

Dios Yaya llapanta kamanqan 

1Imapis manaraq kaptinmi ciëluta kay patsatapis Dios Yaya kamarqan. 

2Kay patsaqa manam kanan kanqannötsu karqan, sinöqa tutapay 

yakullaraqmi karqan. Tsay yaku jananchömi Dios Yayapa Espïritun 
tumaykarqan. 

3Tsaynam Dios Yaya nirqan: <<¡Atsikyay katsun!>> Niptinmi atsikyarqan. 

4Atsikyayta kamaskirnam alli kanqanta rikar tutapaypita atsikyayta rakirqan. 

5Atsikyaypa shutinmi churarqan junaqta y tutapaytanam paqasta. Punta kaq 

junaqchömi tsaykunata kamarqan. 

6Tsaypitam Dios Yaya nirqan: <<Yaku ishkayman rakikarnin yaku 

chawpinchö azulyaraykaq katsun>>. 

7Ninqannöllam azulyaraykaqta kamarqan. Tsaynöpam wakin kaq yaku kay 

patsachö quëdarqan y wakin kaqnam azulyaraykaqpa jananchö. 
Ninqannöllam llapanpis allilla karqan. 

8Azulyaraykaqpa shutinmi Dios Yaya churarqan ciëluta. Ishkay kaq 

junaqchömi tsaykunata kamarqan. 

9Tsaypitam Dios Yaya nirqan: <<Tsaki patsa rikakänanpaq urachö kaq yaku 

juk patsallaman qorikätsun>>. Tsaymi pay ninqannölla karqan. 

10Tsaki kaqpa shutinmi Dios Yaya churarqan patsata. Y qorikashqa yakupa 

shutinmi churarqan lamarta. Tsaykunata kamaskirnam alli kanqanta Dios 
Yaya rikarqan. 

11Tsaypitanam Dios Yaya nirqan: <<Allpapita jeqamur wiñäyämutsun 

tukuyläya plantakuna: muruyuq qewakuna y wayuq jachakuna karpis>>. 
Ninqannöllam llapanpis allilla karqan. 

12Tsaymi jeqamur wiñäyarqan tukuyläya muruyuq qewakunawan tukuyläya 

wayuq jachakunapis. Tsaykunata kamaskirmi alli kanqanta Dios Yaya 
rikarqan. 

13Tsaykunatam kimsa kaq junaqchö kamarqan. 

14Tsaypitanam Dios Yaya nirqan: <<Ciëluchö atsikyaqkuna kayätsun 

junaqwan paqaspis kaman kayänanpaq, junaqkunatawan watakunata 

yupayänanpaq y muruyänanpaq cosechayänanpaq imay kanqantapis 
musyayänanpaq. 

15Tsaynölla atsikyaykuna ciëluchö kayätsun patsaman 

atsikyäyämunanpaq>>. Ninqannöllam llapanpis allilla karqan. 

16Tsaynöllam rupayta, killata y qoyllurkunata kamarqan. Rupaytam kamarqan 

junaqpa atsikyänanpaq y killatanam paqaspa atsikyänanpaq. 

17Tsaykunatam Dios Yaya ciëluman churarqan kay patsaman atsikyämuptin 

18paqaswan junaqpis kananpaq. Tsaykunata kamaskirmi alli kanqanta Dios 

Yaya rikarqan. 

19Tsaykunatam chusku kaq junaqchö kamarqan. 

20Tsaypitam Dios Yaya nirqan: <<Yakuchö tukuyläya kawaqkunawan patsa 

jananpa päriqkunapis atska kayätsun>>. 

21Tsaynö nirmi Dios Yaya lamarchö jatusaq mantsaypaq wätakunatawan 

qochakunachö y mayukunachö pescädukunatapis kamarqan. Tsaynöllam 
tukuyläya päriqkunatapis kamarqan. Tsaykunata kamaskirmi alli kanqanta 
Dios Yaya rikarqan. 

22Tsaypitam bendicionninta churar nirqan: <<Lamarchö kawaqkunawan 

patsa jananpa päriqkunapis, maytsikaman mirayay>>. 

23Tsaykunatam pitsqa kaq junaqchö kamarqan. 

24Tsaypitanam Dios Yaya nirqan: <<Tukuyläya wätakuna kayätsun: manshu 

kaq, chucaru kaq y lätaypa puriqkunapis>>. Ninqannöllam llapanpis karqan. 

25Tsaynöpam Dios Yaya kamarqan tukuyläya manshu y chucaru 

wätakunatawan lätaypa puriqkunatapis. Tsaykunata kamaskirnam alli 
kanqanta Dios Yaya rikarqan. 

26Tsaypitanam Dios Yaya nirqan: <<Kananqa runata kamashun kikintsik 

rikuqta. Noqantsiknö kananpaqmi payta kamashun. Paypa mandädunchömi 
kayanqa pescädukuna, päriqkuna, manshu kaq wätakuna, chucaru kaq 
wätakuna y lätaypa puriqkunapis>>. 

27Kikin rikuqtam Dios Yaya runata kamarqan. Paynö kananpaqmi kamarqan. 

Ollqutapis warmitapis paymi kamarqan. 

28Tsaypitam bendicionninta churar nirqan: <<Kay patsaman juntanqanyaq 

wamraykikuna atska kayätsun. Qamkunapa mandäduykikunachö kayätsun 
pescädukuna, päriqkuna y llapanpis kay patsachö kawaqkuna>>. 

29Tsaypitanam nirqan: <<Mikuyänaykipaqmi kamashkä kay patsachö 

tukuyläya mikuna plantakunata y wayuq jachakunatapis. 

30Wätakuna, päriqkuna y lätaypa puriqkuna mikuyänanpaqmi 

jachakunatawan qewakunata kamashkä>>. Ninqannöllam llapanpis karqan. 

31Llapan kamanqankuna alläpa alli kanqantam Dios Yaya rikarqan. Soqta 

kaq junaqchömi tsaykunata kamarqan. 

 

Génesis 2 

1Tsaynömi Dios Yaya kamayta usharqan ciëluta, ciëluchö kaqkunata, kay 

patsata y kaychö llapan imaykakunatapis. 

2Llapanta kamaskirmi qanchis kaq junaqchö Dios Yaya jamarqan. 

3Tsaynöpam Dios Yaya tsay junaqta bendisarqan sagrädu kananpaq. 

Edén huertachö Adánwan Eva täkuyanqan 

4Kaychömi qellqashqa kaykan ciëlutawan patsata Dios Yaya kamanqan. 

Ciëlutawan patsata kamaskir 

5DIOS YAYA manaraq tamyatsimuptinmi qewawan jachakunapis 

karqanraqtsu. Tsaynöllam chakrata arunanpaq runapis karqanraqtsu. 

6Tsay witsay patsapita yaku pashtamurmi entëru patsata oqutsirqan. 

7Tsaypitam allpapita runata DIOS YAYA kamaskir kawananpaq senqanpa 

pükarqan. Tsaynöpam kawaq runa kananpaq kamarqan. 

8Paytam Edénchö jatunkaray huertaman churarqan tsaychö täkunanpaq. 

Tsay huertatam kikin DIOS YAYA rurarqan rupay yarqamunan kaqlächö. 

9Tsaychömi DIOS YAYA wiñätsirqan tukuyläya shumaq kuyakuypaq 

jachakunata. Tsay jachakunapa wayuyninmi imaypis mikukuy munay karqan. 
Huerta chawpinchömi juk jacha karqan wayuyninta mikuskir imayyaqpis runa 
kawananpaq. Tsaynöllam juk jacha karqan wayuyninta mikur alli kaqta y 
mana alli kaqtapis musyananpaq. 

10Patsan Edén huertapitam yaku pashtamurqan tsay huertata parqunanpaq. 

Huertapita yarqurmi tsay yaku chusku mayuman rakikarqan. 

11Punta kaq mayupa shutinmi Pisón. Tsay mayum Havila partipa päsan. Tsay 

partichömi atska qori kan. 

12Tsay qoriqa qori pürum. Tsaynöllam tsaychö kaykan alläpa mushkuq 

jachapa weqinwan kuyakuypaq ónice rumikunapis. 

13Jukaq mayupa shutinnam Gihón. Tsay mayum tumamun Cus partipa. 

14Jukaq mayupa shutinnam Tigris. Tsay mayuqa Asiriapita rupay 

yarqamunan kaq lädupam päsan. Jukaq mayupa shutinnam Éufrates. 

15Kamanqan runatam Edén huertaman DIOS YAYA churarqan tsaychö arur 

shumaq cuidananpaq. 

16Tsaymi runata nirqan: <<Kay huertachö jachakunapa wayuyninqa llapanpis 

mikunaykipaqmi. 

17Peru ama mikunkitsu allita y mana allita musyatsikuq jachapa 

wayuynintaqa. Tsayta mikurmi wañunki>>. 

18Tsaypitam DIOS YAYA nirqan: <<Japallan runa karqa llakipaypaqmi kaykan. 

Tsaymi yanapananpaq majan kamashaq>>. 

19Tsaypitanam allpapita kamanqan tukuyläya wätakunatawan päriqkunata 

Adánman DIOS YAYA aparqan shutinkunata churananpaq. Adán 
churanqallanmi llapanpapis shutinkuna kaykan. 

20Tsaynöpam shutinkuna Adán churarqan manshu kaq wätakunapata, 

chucaru kaq wätakunapata y päriqkunapatapis. Llapan casta tukuyläya 
wätakuna kaptinpis runapa majanpaqnöqa manam karqantsu. 

21Tsaymi DIOS YAYA wañuypa Adánta puñukaskatsir juk custillanta jipirqan. 

Jipiskirnam kanqantanölla kutikaskatsirqan. 

22Tsay jipinqan custillapita warmita kamaskirmi runa kaqman pusharqan. 

23Warmita rikaykurmi alläpa kushikur Adán nirqan: <<¡Kaymi sïqa tullüpita y 

aytsäpita rurashqa kar kikï rikuqlla! Ollqupita rurashqa karmi paypa shutin 
warmi>>. 

24Tsaymi mamanpita y taytanpita ollqu yarqun warminwan mana rakikar 

täkunanpaq. Tsaynö täkurmi ishkanpis jukllayllanö kayanqa. 

25Warmi ollqupis qalapätulla kaykar manam mayqanpis penqakuyarqantsu. 

 

Génesis 3 
Adánwan Eva Dios Yayata mana cäsuyanqan 

1Dios Yaya llapan kamanqan wätakunapitapis mas sabïdum culebraqa 

karqan. Tsaymi warmi kaykanqanman witiykur nirqan: <<¿Rasunpaku Dios 
niyäshurqayki mayqan jachapa wayuynintapis mana mikuyänaykipaq?>> 

2Tsaynam warmi nirqan: <<Llapan jachapa wayuyninta mikuyänäpaqmi 

niyämashqa. 

3Peru huerta chawpinchö kaykaq jachapa wayuyninpaqmi sïqa 

albertiyämashqa mana mikuyänäpaq ni yatayllapis mana yatayänäpaq. Tsay 
jachapa wayuyninta mikurqa wañuyäshaqshi>>. 

4Tsaynam warmita culebra nirqan: <<Manam wañuyankitsu. 

5Tsay jachapa wayuyninta mikuskirqa Diosnömi musyayanki alli o mana alli 

kanqantapis. Tsaymi Diosqa munantsu mikuyänaykita>>. 

6Tsaynö niptinmi tsay jachapa wayuynin munapaypaqta rikar alläpa 

munaparqan. Tsaymi allita o mana allita musyayta munar jachapa 
wayuyninta pallaskir mikuskirqan. Tsaypitam ollqunta makyaptin paypis 
mikuskirqan. 

7Tsaynö mikuskirmi imayka ñawinkuna kichakaqnö jina höra 

tantiyakuskiyarqan qalapätulla kaykäyanqanta. Tsaymi hïgus jachapa 
rapranta jirarkur penqayninkunata tsapäkuyarqan. 

8Tsay tardi rupay jeqaykaptinnam huertachö DIOS YAYA puriykarqan. 

Tsaychö puriykanqanta tantiyaskirmi jachakuna rurinman tsinkakuyarqan. 

9Tsaymi Dios Yaya qayarnin nirqan: <<Adán, ¿maychötan kaykanki?>> 

10Tsaynam Adán nirqan: <<Taytay, huertachö puriykanqaykita tantiyaskirmi 

qalapätulla kar penqakurnin tsinkakushkä>>. 

11Tsaymi Dios Yaya tapurqan: <<¿Pitan nishushkanki qalapätulla 

kaykanqaykita? ¿<Ama mikunkitsu> ninqaq jachapa wayuynintaku 
mikuskiruyki?>> 

12Adánnam nirqan: <<Taytay, warmïpaq kamanqayki warmi apamuptinmi 

tsay jachapa wayuyninta mikurqü>>. 

13Tsaypitanam warmita Dios Yaya tapurqan: <<¿Imatatan rurarquyki?>> 

Warminam nirqan: <<Culebra engañamaptinmi tsay jachapa wayuyninta 
mikurqü>>. 

Jutsata rurayanqanpita Adánwan Eva sufriyänanpaq ninqan 

14Tsaymi culebrata Dios Yaya nirqan: <<Tsaynö engañanqaykipitam llapan 

wätakunapitapis maldicionashqa kanki. Lätayllapanam purinki. Allpata 
mikurllam kawanki. 

15Kananpitam warmiwan alläpa chikinakuyanki. Tsaynöllam warmipita 

yuriqpis qampita miraqkunata rikayta munanqatsu. Warmipita yuriqtam 
atakanchö kaninki. Paymi sïqa umaykita pakit jarunqa>>. 

16Evatanam nirqan: <<Tsaynö ruranqaykipitam alli ñakarnin qeshyaq kanki. 

Alläpa nanakurmi qeshyakunki. Ollquykitam podernikichö katsiyta munanki. 
Peru paypa mandädunchömi kawanki>>. 

17Adántanam nirqan: <<Mana mikunaykipaq nikaptiqmi warmikita cäsurnin 

tsay jachapa wayuyninta mikurquyki. Tsaynö mikunqaykipitam 
chakrakunapis maldicionashqa kanqa. Tsay jutsaykipitam waran waran 
alläpa sufrir mikunaykipaq arunki. 

18Chakrachöpis tukuyläya kashakunawan cardonkunam wiñämunqa. Tsaynö 

kaptinpis jachakunapa wayuyninkunatam mikunki. 

19Kawanqaykiyaqqa mikunaykipaq alläpa sufrirninmi arunki. Allpapitam 

kamashqa kanki. Tsaymi wañurpis allpallaman kutinki>>. 

20Tsaypitanam warminpa shutinta Adán churarqan Evata. Tsay shutita 

churarqan payllapita llapan runakunapis mirayänanpaq kaptinmi. 

21Adánwan Eva shukukuyänanpaqmi wätakunapa qaratsanpita llatapankuna 

Dios Yaya rurarqan. 

22Tsaypitanam Dios Yaya nirqan: <<Kananqa runa noqantsiknönam alli y 

mana alli kanqantapis musyanna. Tsaynö kaykarqa imayyaqpis kawatsikuq 
jachapa wayuyninta ama mikutsuntsu. Tsayta mikuskirmi imayyaqpis 
kawanqa>>. 

23Tsaymi Edén huertapita DIOS YAYA runata qarqurqan allpapita kamashqa 

kar chakrachö arur kawananpaq. 

24Runata tsaynö qarquskirnam rupay yarqamunan 

läduman querubinkunata Dios Yaya churarqan nina rupaykaq espädawan 
huertata täpayänanpaq. Tsaymi querubinkuna täpayarqan imayyaqpis 
kawatsikuq jachaman pipis mana yaykunanpaq. 

 

Génesis 4 
Abelta Caín wañutsinqan 

1Tsaypitanam Adánwan Eva warmi ollquna täkuyarqan. Tsaynöpam Eva 

qeshyaq kaskir ollqu wawan yuriptin nirqan: <<DIOS YAYA munaptinmi wawä 
yurishqa>>. Tsaymi wawanpa shutin churarqan Caínta. 

2Tsaypitanam yapay ollqu wamrata qeshyakuskir shutin churarqan Abelta. 

Abel jatunyarkurnam üshatawan cabrata wätakurqan y wawqin Caínnam 
chakrachö arukurqan. 

3Tsaypita juk tiempu päsaskiptinnam Caín llapan cosëchanpita DIOS 

YAYAPAQ qarayta aparqan. 

4Tsaynöllam Abelpis DIOS YAYAPAQ qarayta aparqan üshankunapa y 

cabrankunapa punta yuriq wawankunata. Apanqanta pishtaskirmi 
wirankunata Dios Yayapaq waykarqan. Tsaytam DIOS YAYA kushishqa 
chaskirqan. 

5Peru Caín apanqan qarayta mana chaskiptinmi alläpa rabyarnin 

jukläyapäkurqan. 

6Tsaymi Caínta DIOS YAYA nirqan: <<¿Imanirtan rabyar jukläyapäkunki? 

7Allita rurarqa manam jukläyashqa purinkimantsu. Peru mana allita ruraptikim 

sïqa jutsa ruray shuyaraykäshunki poderninchö katsishunaykipaq. Tsaynö 
kaykaptinpis shumaq tantiyakurqa manam jutsaman ishkinkitsu>>. 

8Tsaypita juk junaqnam Caínqa wawqin Abelta nirqan: <<Aku jallqapa 

pasyanapaq>>. Jallqaman chaykurnam traicionarnin wawqin Abelta 
wañuskatsirqan. 

9Tsaypitanam DIOS YAYA Caínta tapurqan: <<¿Maytan wawqiki Abel?>> 

Tsaynö tapuptinnam nirqan: <<Manam musyätsu. ¿Acäsu wawqï cuidaqku 
kä?>> 

10Tsaynö niptinnam DIOS YAYA nirqan: <<¿Imatatan rurashkanki? Wawqikipa 

yawarninta jichanqaykim qayaykäman. 

11Tsaymi kay patsachö maldicionädu kar qarqushqa kanki. Wawqikipa 

yawarninta jichanqaykipitam 

12murunqaykipis wayunqatsu. Tsaynöllam jamayta mana tarir maytsaypa 

purikunki>>. 

13Tsaynö niptinnam Caín nirqan: <<Taytay, tsaynö alläpa castigamaptikiqa 

manam awantalläshaqtsu. 

14Kaypita qarqamarqa puntaykipitam alläpa karuman qarqamanki. Tsaychi 

mana jamar markan oqrashqanö maytsaypa purikushaq. Tsaynö 
puriykaqtach mayqan runapis wañutsimanqa>>. 

15Tsaymi DIOS YAYA nirqan: <<Pipis wañutsishuqnikiqa qanchis kuti alläpa 

castigashqam kanqa>>. Tsaynö nirmi Caínman señalta churarqan pipis 
mana wañutsinanpaq. 

16Taypitanam DIOS YAYAPA puntanpita Nod partiman täkuq Caín 

aywakurqan. Tsayqa karqan Edén huertaman rupay yarqamunan kaq 
läduchömi. 

Caínpita miraqkuna 

17Tsaypitanam Caínpa warmin qeshyaq kar ollqu wamrata qeshyakurqan. 

Tsay wamrapa shutinmi churarqan Enocta. Caínnam juk markata 
sharkatsirnin tsay markapa shutin churarqan tsurinpa shutinta. 

18Enocmi karqan Iradpa taytan. Iradmi karqan Mehujaelpa taytan. 

Mehujaelmi karqan Metusaelpa taytan. Metusaelmi karqan Lamecpa taytan. 

19Lamecqa ishkay warmiyuqmi karqan. Jukaq warminpa shutinmi karqan Ada 

y jukaqpanam Zila. 

20Ada qeshyakuskirnam wawanpa shutin churarqan Jabalta. Jabalmi wakin 

kaq runakunapita mas puntata carpachö täkurnin wätakunata wätarqan. 

21Jabalpa wawqinnam karqan Jubal. Jubalmi puntataqa arpata y lawtata 

töcayta yachakurqan. 

22Jukaq warmin Zilanam qeshyakurqan Tubal-caínta. Tubal-caínmi herrëru 

kar broncipita y fiërrupita imaykatapis ruraq. Paninpa shutinnam karqan 
Naama. 

23Juk kutichömi ishkan warminta Adata y Zilata Lamec nirqan: <<¡Wiyayämay 

noqa niyanqaqta! Maqamaq runatam wañutsishkä. Jöven kaptinpis 
maqamaptinmi supayninta apatsishkä. 

24Caínta pipis wañutsir qanchis kuti castigashqa kananpaq kaykaptinqa 

noqata yatamaq kaqqa qanchis chunka qanchis (77) kuti masmi castigashqa 
kanqa>>. 

Set yurinqan 

25Tsaypitanam Adánpa warmin yapay ollqu wamrata qeshyakurqan. 

Yuriskiptinnam nirqan: <<Wawä Abelta wawqin Caín wañutsishqa kaptinmi 
Dios Yaya munashqa paypa rantin juk wamrä kananpaq. Tsaymi paypa 
shutin kanqa Set>>. 

26Setmi tsurin yuriskiptin shutin churarqan Enósta. Enós kanqanpitaraqmi 

runakuna DIOS YAYATA mañakurnin adorar qallariyarqan. 

 

Génesis 5 
Adánpita miraqkuna 

1 Crónicas 1.1-4 

1Kaychömi qellqashqa kaykan Adánpa tsurinkunapaq y paykunapita 

miraqkunapaqpis. Runatam Dios Yaya kamarqan kikintanölla. 

2Ollqutapis warmitapis paymi kamarqan. Kamanqan junaqmi Dios Yaya 

nirqan runa kayanqanta. Tsaypitam kay patsachö alli kawayänanpaq 
bendisirqan. 

3Pachak kimsa chunka (130) watayuq Adán kaykaptinmi tsurin Set yurirqan. 

Tsurin Setmi taytannölla karqan. 

4Tsurin Set yurinqanpita pusaq pachak (800) wata masraqmi Adán kawarqan. 

Paypaqa tsurinkuna ollqupis y warmipis kayarqanraqmi. 

5Isqun pachak kimsa chunka (930) watayuq kaykarmi Adán wañukurqan. 

6Pachak pitsqa (105) watayuq Set kaykaptinmi tsurin Enós yurirqan. 

7Tsaypitam Set kawarqan pusaq pachak qanchis (807) wata masraq. Setpa 

tsurinkunaqa ollqupis y warmipis kayarqanmi. 

8Setqa isqun pachak chunka ishkay (912) watayuqmi wañukurqan. 

9Enós isqun chunka (90) watayuq kaykaptinmi tsurin Cainán yurirqan. 

10Tsurin Cainán yurinqanpita Enós kawarqan pusaq pachak chunka pitsqa 

(815) wata masraqmi. Enóspa tsurinkuna ollqupis y warmipis kayarqanraqmi. 

11Enósqa isqun pachak pitsqa (905) watayuq kaykarmi wañukurqan. 

12Cainán qanchis chunka watayuq (70) kaykaptinmi tsurin Mahalaleel 

yurirqan. 

13Tsurin Mahalaleel yurinqanpita Cainán kawarqan pusaq pachak chusku 

chunka (840) wata masraqmi. Cainánpa tsurinkunaqa ollqupis y warmipis 
kayarqanraqmi. 

14Cainán isqun pachak chunka (910) watayuq kaykarmi wañukurqan. 

15Mahalaleel soqta chunka pitsqa (65) watayuq kaykaptinmi tsurin Jared 

yurirqan. 

16Tsurin Jared yurinqanpita Mahalaleel kawarqan pusaq pachak kimsa 

chunka (830) wata masraqmi. Mahalaleelpa tsurinkuna ollqupis y warmipis 
kayarqanraqmi. 

17Mahalaleel pusaq pachak isqun chunka pitsqa (895) watayuq kaykarmi 

wañukurqan. 

18Jared pachak soqta chunka ishkay (162) watayuq kaykaptinmi tsurin Enoc 

yurirqan. 

19Tsurin Enoc yurinqanpita Jared pusaq pachak (800) wata masraqmi 

kawarqan. Jaredpa tsurinkuna ollqupis y warmipis kayarqanraqmi. 

20Jaredpis isqun pachak soqta chunka ishkay (962) watayuq kaykarmi 

wañukurqan. 

21Enoc soqta chunka pitsqa (65) watayuq kaykaptinmi tsurin Matusalén 

yurirqan. 

22Enocqa Dios Yaya munanqannömi kawakurqan. Tsurin Matusalén 

yurinqanpita kimsa pachak (300) wata masraqmi kawarqan. Enocpa 
tsurinkuna ollqupis y warmipis kayarqanraqmi. 

23Enoc kawarqan kimsa pachak soqta chunka pitsqa (365) watam. 

24Dios Yaya munanqannö kawanqanpitam Enocta Dios Yaya kawaykaqta 

apakurqan. 

25Matusalén pachak pusaq chunka qanchis (187) watayuq kaykaptinmi tsurin 

Lamec yurirqan. 

26Lamec yurinqanpita Matusalén kawarqan qanchis pachak pusaq chunka 

ishkay (782) wata masraqmi. Matusalénpa tsurinkuna ollqupis y warmipis 
kayarqanraqmi. 



12 

 

 
©  Wycliffe Bible Translators, Inc. 

  
 

 

27Matusalénpis isqun pachak soqta chunka isqun (969) watayuq kaykarmi 

wañukurqan. 

28Lamec pachak pusaq chunka ishkay (182) watayuq kaykaptinmi tsurin 

yurirqan. 

29Tsurin yuriskiptinmi Lamec nirqan: <<Kay patsata DIOS 

YAYA maldicionashqa kaptinpis kay tsurïmi yanapamäshun arurpis alläpa 
mana ñakanapaq>>. Tsaynö nirmi tsurinpa shutin churarqan Noéta. 

30Noé yurinqanpita Lamec kawarqan pitsqa pachak isqun chunka pitsqa (595) 

wata masraqmi. Lamecpa tsurinkunaqa ollqupis y warmipis kayarqanraqmi. 

31Lamecqa qanchis pachak qanchis chunka qanchis (777) watayuq kaykarmi 

wañukurqan. 

32Noé pitsqa pachak (500) watayuq kaykaptinmi tsurinkuna yuriyarqan. Tsay 

tsurinkunapa shutinkunam karqan Sem, Cam y Jafet. 

 

Génesis 6 
Runakuna jutsata rurayanqan 

1Kay patsachö runakuna maytsikaman mirayaptinmi warmi tsurinkunapis 

atska kayarqan. 

2Tsaymi Dios Yayapa wamrankuna runakunapa warmi tsurinkuna 

kuyakuypaqta rikäyarqan. Paykunapitam munayanqanta warminkunapaq 
akrakuyarqan. 

3Tsaymi DIOS YAYA nirqan: <<Runakuna manam imayyaqpis kawayanqatsu. 

Paykunaqa kay patsachö ushakaqllam kayan. Tsaymi imayyaqpis 
kawayanqanpa rantin pachak ishkay chunka (120) watallana kawayanqa>>. 

4Diospa wamrankunawan runakunapa warmi tsurinkuna täkuyanqan 

witsaymi jatusaq runakuna kay patsachö kayarqan. Tsay unay runakunam 
reqishqa alläpa puëdiq kallpasapa kayarqan. 

5 DIOS YAYAM runakuna alläpa jutsata rurar kawayanqanta rikarqan. 

Paykunam shonqun munanqannö jutsata rurananllapaq yarpäyaq. 

6Tsaymi runata kamanqanpita DIOS YAYA alläpa pësakur nirqan: 

7<<¿Imapaqraq kay patsachö runata kamarqäpis? Kananqa llapan 

runakunatam ushakätsishaq. Tsaynöllam llapan wätakunata, lätaypa 
puriqkunata y päriqkunatapis ushakätsishaq>>. 

8Peru Noétam sïqa Dios Yaya llakiparqan. 

Arcata Noé ruranqan 

9Kaychömi qellqashqa kaykan Noé imanö kawakunqan. Runakuna jutsata 

rurar kawayaptinpis Noéqa Dios Yayaman confiakurmi pay munanqannö 
kawakurqan. 

10Noépa tsurinkunam kayarqan Sem, Cam y Jafet. 

11Dios Yayam rikarqan kay patsachö runakuna alläpa jutsata rurar 

wañutsinakur kawayanqanta. 

12Maytsaychöpis runakuna jutsa rurayllaman umankuna churashqa kaykaqta 

rikarmi Noéta nirqan: 

13<<Kay patsachö llapan runakunatam ushakätsishaq. Paykunam jutsayuq 

kaykäyan kay patsachö wañutsinakuy kananpaq. Tsaynö kayanqanpitam kay 
patsachö llapan imaykatapis jankat ushakätsishaq. 

14<<Tsaynö kananpaq kaykaptinqa atska cuartuyuq 

jatunkaray arcata weqiyuq qerupita ruray. Yaku mana yaykunanpaq 
uchkunkunata jananpa y rurinpa breawan alli lashtanki. 

15Tsay arcata ruranki pachak kimsa chunka pitsqa (135) metru larguta. 

Anchuntana ruranki ishkay chunka ishkay metru pullanta (22.5). Altuntana 

ruranki chunka kimsa metru pullanta (13.5). 

16Tsaynölla ruranki kimsa altusyuqta. Qatanqanpita uraman pullan metruchö 

ventänata ruranki. Tsaynölla jukaq lädunpa punkuntapis ruranki. 

17<<Mantsaypaq diluviu apäkuy tamyatam tamyatsimushaq maytsaytapis 

yaku tsapanqanyaq. Tsay yakuwanmi maytsaychöpis shinqar llapan 
wañuyanqa. 

18Peru qamwanmi sïqa pactuta rurashaq. Tsaymi arcaman yaykunki warmiki 

y tsurikikuna warmintin. 

19Tsaynölla arcaman yaykatsinki kay patsachö kaykaq tukuyläya wätakunata 

chinan orquta, qamkuna salvakäyanqaykinö wätakunapis salvakäyänanpaq. 

20Qamkunawanmi arcaman yaykuyanqa päriqkuna, chucaru kaq wätakuna, 

manshu kaq wätakuna y lätaypa puriqkunapis. Cada ünu chinan orqu 
yaykuyätsun. Tsaynöpam paykunapis ushakäyanqatsu. 

21Arca rurinman tukuyläya mikuykunata churayanki mikuyänaykipaq y 

wätakunapis mikuyänanpaq>>. 

22Tsaymi Dios Yaya ninqannölla llapanta Noé rurarqan. 

 

Génesis 7 
Diluviu kanqan 

1Tsaypitam DIOS YAYA Noéta nirqan: <<Kanan tiempuchö llapan 

runakunapitam japallayki munanqänö kawaykanki. Tsaynö kawanqaykipitam 
warmikiwan tsurikikuna warmintin arcaman yaykuyanki. 

2Püru kaq wätakunata qanchis chinata qanchis orquta arcaman yaykatsinki. 

Peru impüru kaqtam sïqa chinan orqullata yaykatsinki. 

3Tsaynölla yaykatsinki qanchis chinan orqu llapan casta päriqkunata kay 

patsachö mana ushakäyänanpaq. 

4Kananpita qanchis junaqtam chusku chunka (40) junaq chusku chunka 

paqas mana päraypa tamyatsimushaq. Tsay tamyawanmi kay patsachö 
llapan kawaq kaqkunata ushakätsishaq>>. 

5Tsaymi Noéqa DIOS YAYA ninqannölla llapanta rurarqan. 

6Diluviu kanqan witsaymi Noéqa soqta pachak (600) watayuq kaykarqan. 

7Diluviupita salvakäyänanpaqmi arcaman Noé yaykurqan warminwan, 

tsurinkunawan y llumtsuyninkunawanpis. 

8Tsaynöllam arcaman yaykuyarqan püru kaq y impüru kaq llapan casta 

wätakuna, päriqkuna y lätaypa puriqkunapis. 

9Dios Yaya ninqannöllam tsay wätakunata chinan orquta Noé yaykatsirqan. 

10Dios Yaya ninqannöllam qanchis junaqchö diluviu qallaykurqan. 

11Tsay päsarqan wata qallanqanpita juk killa ushaskir chunka qanchis 

junaqmi. Tsay witsaymi Noé kaykarqan soqta pachak (600) watayuq. Patsa 
rurinpitam atska yaku pashtamurqan. Tsaynömi ciëluchö yakuta tsaparaykaq 
punkupis kichakarqan. 

12Tsaymi chusku chunka (40) paqas y chusku chunka junaq mana päraypa 

tamyamurqan. 

13Tamya qallaykunqan junaqmi Noé kimsan tsurinkunawan arcaman 

yaykuyarqan. Tsurinkunapa shutinkunam karqan Sem, Cam y Jafet. 
Tsaynöllam kimsan llumtsuyninkunawan Noépa warminpis yaykuyarqan. 

14Paykunawanmi yaykuyarqan tukuyläya chucaru wätakuna, manshu 

wätakuna, lätaypa puriqkuna y tukuyläya päriqkunapis. 

15Tukuyläya wätakunatam arcaman Noé ishkay ishkay yaykatsirqan. 

16DIOS YAYA ninqannöllam cada casta chinan orqu wätakunata yaykatsirqan. 

Yaykuskiyaptinnam arcapa punkunta DIOS YAYA wichqaskirqan. 

17Tsaypitanam chusku chunka (40) junaq y chusku chunka (40) paqas mana 

päraypa tamyarqan. Tsaynö tamyar patsaman yaku juntarmi arcata 
wampütsir qallaykurqan. 

18Tsaynö waran waran tamyar juntaptinmi arcaqa wampurnin pallarikarqan. 

19Alläpa yaku juntarmi llapan kay patsachö jatusaq jirkakunatapis tsaparqan. 

20Llapan altu jirkakunata tsapaskirpis qanchis metru mastaraqmi päsarqan. 

21Tsaychömi llapan runakunapis, päriqkunapis, manshu kaq y chucaru kaq 

wätakunapis y lätaypa puriqkunapis shinqar wañuyarqan. 

22Kay patsachö kawaqkunapis llapan shütaqkunam shinqar wañuyarqan. 

23Arcaman Noéwan yaykuqkunallam salvakäyarqan. Mana yaykuq kaqmi 

sïqa runakunapis, wätakuna, päriq kaqkuna, lätaypa puriqkunapis llapan 
ushakäyarqan. 

24Tsay yakum pachak pitsqa chunka (150) junaq kay patsata tsapararqan. 

 

Génesis 8 
Diluviu yaku tsakinqan 

1Dios Yayaqa manam qonqarqantsu Noétawan arcachö kaykaq 

wätakunatapis. Tsaymi yaku wallkänanpaq wayrätsimurqan. Tsay 
wayrawanmi yaku yawyar qallaykurqan. 

2Tsaymi patsa rurinchö kaq lamarpita yaku pashtamuqkunapis pärarqan. 

Ciëlupita yaku yarqamunanpaq kicharaykaq punkupis wichqakaskirqanmi. 

3Tsaymi yaku yawyar qallaykurqan. Pachak pitsqa chunka (150) junaqtanam 

4arca bäjarnin Araratchö kaykaq qaqachö pärakarqan. Tsayqa karqan 

qanchis kaq killa chunka qanchis junaqchömi. 

5Tsaypita yaku waran waran yawyaptinmi chunka killa qallaykunan junaq jirka 

puntakuna rikakäyarqanna. 

6Tsaypita chusku chunka (40) junaqtanam Noé kicharqan arcapa ventänanta. 

7Tsaypitanam juk cuervuta kacharqan yaku tsakinqanta o mana 

tsakinqantapis rikapakamunanpaq. Tsaynö kaykaptinpis tsay cuervuqa 
manam kutimurqantsu, sinöqa yaku jananpam wakpa kaypa pärir purirqan 
yaku tsakinqanyaq. 

8Tsaypitam kacharqan juk palumatana patsa tsakikanqanta o mana 

tsakinqanta musyananpaq. 

9Patsa jananchö yaku juntallaraq kaptinmi maychöpis ratänanpaq mana 

kaptin palumaqa arcaman kutirqan. Tsaypitam makinta Noé makyaskiptin 
paluma ratarqan. Rataykuptinnam arcaman yaykatsirqan. 

10Tsaypita qanchis junaqtam palumata yapay Noé kacharqan. 

11Patsa tutapaykaptinnam olïvu räman amushqa paluma kutirqan. 

Tsaynöpam Noé musyarqan yaku tsakiykanqantana. 

12Kutinqanpita qanchis junaqtanam yapay palumata kacharqan. Peru tsay 

palumaqa mananam kutirqannatsu. 

13Soqta pachak juk (601) watayuq Noé kaykaptinmi yaku tsakirqan. Tsayqa 

karqan mushuq wata qallaykunan junaqmi. Tsay junaqmi arca 
qataraykanqanta kicharkur Noé rikarqan patsa tsakishqatana. 

14Ishkay kaq killachö ishkay chunka qanchis (27) junaq kaykaptinmi patsa 

tsakishqana karqan. 

15Tsaymi Noéta Dios Yaya nirqan: 

16<<Kananqa warmikiwan, tsurikikunawan y llumtsuynikikunawan arcapita 

yarquyayna. 

17Tsaynölla llapan casta wätakunata qarquyna manshu kaqta, chucaru kaqta, 

lätaypa puriq kaqta y llapan casta päriqkunatapis maytsaypa aywar entëru 
munduchö mirayänanpaq>>. 

18Tsaynö niptinmi Noé yarqurqan warminwan, tsurinkunawan y 

llumtsuyninkunawanpis. 

19Tsaynöllam yarquyarqan manshu y chucaru kaq wätakuna, lätaypa 

puriqkuna y tukuyläya casta päriqkunapis. 

20Noé yarquskirnam DIOS YAYATA adorananpaq juk altarta perqarqan. 

Tsaypitanam cada casta püru kaq wätakunapita y päriqkunapita pishtaskir 
altarchö sacrificiuta waykarqan. 

21Tsaynö waykanqanpa mushkuyninpitam DIOS YAYA kushikurqan. Tsaymi 

nirqan: <<Runakunaqa wamra kayanqanpitam shonqun munanqannö jutsa 
ruraypaq yarpäyan. Tsaynö kawayaptinpis kay patsata manam yapayqa 
maldicionäshaqtsu. Kanan ushakätsinqänöqa kay patsachö kawaqkunata 
manam ushakätsishaqnatsu. 

22<<Kay patsa manaraq ushakanqanyaqqa runakuna murupakuyanqam y 

cosechayanqam. Tsaynöllam kanqa alaypis, achaypis, usyapis, tamyapis, 
junaqpis y paqaspis>>. 

 

Génesis 9 
Noéta Dios Yaya prometinqan 

1Tsaypitanam Noéman y tsurinkunaman Dios Yaya bendicionninta churar 

nirqan: <<Mirayay kay patsaman juntäyanqaykiyaq. 

2Llapan casta wätakuna, päriqkuna, lätaypa puriqkuna y lamarchö 

kawaqkunapis mantsayäshunkim. Tsaynöllam tsay llapan wätakuna 
mandäduykikunachö kayanqa. 

3Llapan casta wätakunawan mikuykuna y verdürakunapis mikuyänaykipaqmi 

kanqa. 

4Peru ama mikuyankitsu yawaryuq aytsata. Yawarninchömi kawaynin 

kaykan. 

5<<Pipis runa majinta wañutsiq kaqqa kikinpis wañutsishqam kanqa. 

Tsaynöllam runata wañutsiq kaq wätapis wañutsishqa kanqa. 

6Kikïtanöllam runata kamashkä. Tsaymi pipis runa majinta wañutsiptinqa 

kikintapis wañutsiyanqa. 

7<<Qamkuna atskaman mirayay. Tsaynölla qampita miraqkunapis kay 

patsaman juntanqanyaq mirayätsun>>. 

8Tsaypitam Noéta tsurinkunatawan Dios Yaya nirqan: 

9<<Diluviuwan yapay mana ushakätsiyänaqpaqmi qamkunawan y 

qamkunapita miraqkunawan pactuta ruraykä. 

10Tsaynöllam pactüta ruraykä paqtaykikuna arcapita yarqamuq llapan casta 

päriqkunawan, manshu y chucaru wätakunawan y entëru munduchö 
wätakunawanpis. 

11Kay pactuta cumplirmi yapayqa diluviuwan ushakätsishaqnatsu kay 

patsatawan runakunata ni wätakunatapis. Kay diluviu kanqannöqa mananam 
ni imaypis kanqanatsu. 

12<<Tukuyläya wätakunatawan y llapan runakunata pactuta ruranqäta 

imaypis yarpänäpaqmi 

13pukutaychö turmanyayta rikakätsimushaq. Tsay turmanyaymi imaypis 

señal kanqa kay patsawan pactuta ruranqäta yarpänäpaq. 

14Tsaymi patsa jananpa pukutay shamuptin turmanyayta rikakätsimushaq. 

15Tsay turmanyay yuriptinmi yarpäshaq qamkunawan y kay patsachö kaq 

llapan casta wätakunawan pactuta ruranqäta. Tsaymi kay patsata yakuwan 
ni imaypis ushakätsishaqnatsu. 

16Pukutaychö turmanyay rikakämuptinmi yarpäshaq llapan runakunawan y 

wätakunawanpis pactuta ruranqäta. Tsay pactutam imaypis cumplishaq. 

17Tsaymi turmanyayta señalpaq churashkä qamkunawan y wätakunawanpis 

pactuta ruranqäta yarpänäpaq>>. Tsaynömi Noéwan Dios Yaya parlarqan. 

Tsurinkuna imanö kayänanpaq Noé ninqan 

18Noépa tsurinkunam kayarqan Sem, Cam y Jafet. Tsay kimsan 

tsurinkunawanmi arcapita Noé yarqayämurqan. Cam karqan Canaánpa 
taytanmi. 

19Noépa kimsan tsurinkunapitam kay patsachö llapan runakuna mirayashqa. 

20Noéqa alli chakrata kichaykurmi üvata plantarqan. 

21Üva poquskiptinnam machanqanyaq vïnuta upyarqan. Machaskirnam 

qalapätulla carpanchö jitaraykarqan. 

22Taytan qalapätulla jitaraykaqta rikaykurmi Canaánpa taytan Cam ishkay 

kaq wawqinkunata willaq aywarqan. 

23Tsaymi Semwan Jafet juk cäpata ashqurkur qepapa aywarlla taytankunata 

tsapäyarqan. Tsaynöqa tsapäyarqan taytankuna qalapätulla kaykaqta mana 
rikäyänanpaqmi. 

24Mallaq shonquyashqana rikcharkamurmi Noé musyarqan qepa kaq tsurin 

wawqinkunata willanqanta. 

25Tsaymi nirqan: <<¡Canaán maldicionädu katsun! ¡Payqa wawqinkunapa 

serviqninmi kanqa!>> 

26Tsaynam yapay nirqan: <<Semtaqa DIOS YAYA llapan imaykachöpis 

yanapaykullätsun. Tsaynölla Sempita miraqkunapa serviqninkuna 
Canaánpita miraqkuna kayätsun. 

27Jafetta Dios Yaya yanapaykutsun atskaman mirananpaq. Sempita 

miraqkunawanpis paqta shumaq täkuyätsun. Tsaynölla Jafetpita 
miraqkunapa serviqnin Canaánpita miraqkuna kayätsun>>. 

28Diluviu kanqanpita Noé kawarqan kimsa pachak pitsqa chunka (350) 

wataraqmi. 

29Noé wañurqan isqun pachak pitsqa chunka (950) watayuq kaykarmi. 

 

Génesis 10 
Noépa tsurinkunapita miraqkuna 

1 Crónicas 1.5-23 

1Kaychömi qellqashqa kaykan Noépa tsurinkunapaq y paykunapita 

miraqkunapaqpis. Noépa tsurinkunam kayarqan Sem, Cam y Jafet. Diluviu 
päsaskiptinraqmi paykunapa tsurinkuna kayarqan. 

2Jafetpa tsurinkunam kayarqan Gomer, Magog, Madai, Javán, Tubal, Mesec 

y Tiras. 

3Gomerpa tsurinkunam kayarqan Askenaz, Rifat y Togarma. 

4Javánpa tsurinkunam kayarqan Elisa, Tarsis, Quitim y Dodanim. 

5Lamar kuchunpa aywarmi tsay runakuna nacionkuna kayänanpaq atskaman 

mirayarqan. Cada nacionninchömi kikinkunapa idiömankunata parlayaq. 

6Campa tsurinkunam kayarqan Cus, Mizraim, Fut y Canaán. 

7Cuspa tsurinkunam kayarqan Seba, Havila, Sabta, Raama y Sabteca. 

Raamapa tsurinkunam kayarqan Seba y Dedán. 

8Nimrodpis Cuspa tsurinmi karqan. Paymi kay patsachö mas puntata 

poderninchö runakunata katsirqan. 

9Nimrodmi DIOS YAYA yanapaptin chucaru wätakunata achkuyta yachaq 

karqan. Tsaymi pipis chucaru wätakunata alli achkuq kaptin niyaq: 
<<Nimrodnömi chucaru wätakunata achkuyta yachan>>. 

10Nimrod mandakunqan jatusaq markakunam kayarqan Babilonia, Erec, 

Acad y Calne. Tsay markakunam Sinarchö kayarqan. 

11Tsaypitam Asur partiman aywar shäritsirqan Nínive, Rehobot y Cala 

markakunata. 

12Tsaynöllam shäritsirqan Resén jatun markata. Tsay Resén markam karqan 

Nínivipita Calaman päsaq nänichö. 

13Mizraimpita miraqkunam kayan ludeo runakuna, anameo runakuna, 

lehabita runakuna, naftuhita runakuna, 

14patruseo runakuna, casluhíta runakuna y caftorita runakunapis. Caftorita 

runakunapitam filisteo runakuna mirayarqan. 

15Canaánpa mayor kaq tsurinmi karqan Sidón. Qepan wawqinnam karqan 

Het. 

16Canaánpita miraqkunam kayan jebuseo runakuna, amorreo runakuna, 

gergeseo runakuna, 

17heveo runakuna, araceo runakuna, sineo runakuna, 

18arvadeo runakuna, zemareo runakuna y hamateo runakunapis. Tsay llapan 

runakunaqa cananeo runakunam kayarqan. Paykunam atskaman mirarnin 
maytsayman witsikäyarqan. 

19Tsaymi cananeo runakunapa mujunninkuna karqan Sidón markapita Gaza 

cercanchö kaq Gerar markayaq. Tsaynöllam mujunninkuna päsarqan 
Sodoma, Gomorra, Adma y Zeboim markakunapa hasta Lasa markayaq. 

20Paykunam kayarqan Campa tsurinkunapita miraqkuna. Tsay runakunam 

nacionkuna kananpaq atskaman mirayarqan. Cada nacionninchömi 
kikinkunapa idiömankunata parlayaq. 

21Jafetpa mayor wawqin Sempapis tsurinkunam kayarqan. Semqa Heberpa 

y Heberpita miraqkunapa unay ayllunmi karqan. 

22Sempa tsurinkunam kayarqan Elam, Asur, Arfaxad, Lud y Aram. 

23Arampa tsurinkunam kayarqan Uz, Hul, Geter y Mas. 

24Arfaxadpa tsurinmi karqan Sala. Salapa tsurinmi karqan Heber. 

25Heberpa tsurinkunam ishkaq kayarqan. Mayor tsurinpa shutinmi karqan 

Peleg. Tsaynö shutin karqan pay kawanqan witsay runakuna chikinakurnin 
wakpa kaypa aywakuyanqanpitam. Qepa kaq tsurinpa shutinmi karqan 
Joctán. 

26Joctánpa tsurinkunam kayarqan Almodad, Selef, Hazar-mavet, Jera, 

27Adoram, Uzal, Dicla, 

28Obal, Abimael, Seba, 

29Ofir, Havila y Jobab. Paykunam Joctánpa tsurinkuna kayarqan. 

30Paykunam täkuyarqan Mesapita Sefaryaq. Sefarqa rupay yarqamunan lädu 

jallqakunachömi kaykan. 

31Paykunam kayarqan Sempa tsurinkunapita miraqkuna. Tsay runakunam 

nacionkuna kayänanpaq atskaman mirayarqan. Cada nacionchömi 
kikinkunapa idiömankunata parlayaq. 

32Tsaynömi karqan Noépa tsurinpita miraqkuna. Diluviupitaraqmi paykuna 

maytsaypa aywarnin nacionninkuna rurayarqan. 

 

Génesis 11 
Babelchö törrita rurayanqan 

1Tsay witsaymi llapan runakuna juk idiömallata parlayarqan. 

2Rupay yarqamunan kaqläpita aywakurmi Sinar ninqanchö jatunkaray 

pampata tariyarqan. Tsaychömi paykuna llapan täkuyarqan. 

3Tsaychö täkuykarmi willanakur niyarqan: <<Maytsika ladrilluta ruraykur 

jornuchö kuwashun>>. Tsaynö willanakuskirmi ladrilluta rurayarqan rumipa 
rantin ladrilluwan perqayänanpaq. Tsay ladrillukunatam breawan 
perqayarqan. 

4Tsaypitam yapay willanakur niyarqan: <<Tsay ladrillukunawan jatun markata 

rurashun. Tsaynölla ciëluman tinkut törrita shäritsishun. Tsaymi pïmaypis 
respitamäshun. Tsaynöpam maytsaypa witsikanqantsikpa rantin kayllachöna 
llapantsikpis paqta täkushun>>. 

5Tsaynam DIOS YAYA ciëlupita urämurqan markata y törrita 

shäriykätsiyanqanta rikänanpaq. 

6Tsayta rikaykurmi DIOS YAYA yarpachakur nirqan: <<Paykunaqa tsay 

idiömallata parlarmi shumaq willanakur tsaynö ruraykäyan. Tsay markata y 
törrita shäritsiyta ushaskirqa imaykatapis mastach rurayanqa. 

7Tsaynö kaykaptinqa paykunaman aywar pantatsishun juk idiömallata 

manana parlayänanpaq. Tsaynöpam tukuyläya idiömatana parlar manana 
tantiyanakuyanqanatsu imata parlayanqantapis>>. 

8Tsaynö nirmi DIOS YAYA llapan runakunata maytsayman witsikätsirqan. 

Tsaynöpam shäriykätsiyanqan markata ushayarqannatsu. 

9Tsay markachömi DIOS YAYA pïmay runakunata pantatsir idiömanta 

jukläyaman tikratsirqan. Tsaynö pantatsinqanpitam tsay markapa shutin 
Babel karqan. Mana tantiyanakurnam maytsaypa witsikar aywakuyarqan. 

Sempa tsurinkunapita miraqkuna 
1 Crónicas 1.24-27 

10Kaychömi qellqashqa kaykan Sempa tsurinkunapaq y paykunapita 

miraqkunapaqpis. Diluviu kanqanpita ishkay watatam Sempa tsurin Arfaxad 
yurirqan. Tsay witsaymi Sem kaykarqan pachak (100) watayuqna. 

11Tsurin Arfaxad yurinqanpita pitsqa pachak (500) wata masraqmi Sem 

kawarqan. Sempa tsurinkuna warmipis ollqupis kayarqanraqmi. 

12Arfaxad kimsa chunka pitsqa (35) watayuq kaykaptinmi tsurin Sala yurirqan. 

13Tsurin Sala yurinqanpita Arfaxad kawarqan chusku pachak kimsa (403) 

wata masraqmi. Arfaxadpa tsurinkuna warmipis ollqupis kayarqanraqmi. 

14Sala kimsa chunka (30) watayuq kaykaptinmi tsurin Heber yurirqan. 

15Tsurin Heber yurinqanpita Sala chusku pachak kimsa (403) wata masraqmi 

kawarqan. Salapa tsurinkunaqa warmipis ollqupis kayarqanmi. 

16Heber kimsa chunka chusku (34) watayuq kaykaptinmi tsurin Peleg 

yurirqan. 

17Tsurin Peleg yurinqanpita Heber chusku pachak kimsa chunka (430) wata 

masraqmi kawarqan. Heberpa tsurinkunaqa warmipis ollqupis 
kayarqanraqmi. 

18Peleg kimsa chunka (30) watayuq kaykaptinnam tsurin Reu yurirqan. 

19Tsurin Reu yurinqanpita Peleg ishkay pachak isqun (209) wata masmi 

kawarqan. Pelegpa tsurinkunaqa warmipis ollqupis kayarqanraqmi. 

20Reu kimsa chunka ishkay (32) watayuq kaykaptinmi tsurin Serug yurirqan. 

21Tsurin Serug yurinqanpita Reu ishkay pachak qanchis (207) wata masmi 

kawarqan. Reupa tsurinkunaqa warmipis ollqupis kayarqanraqmi. 

22Serug kimsa chunka (30) watayuq kaykaptinmi tsurin Nacor yurirqan. 

23Tsurin Nacor yurinqanpita Serug ishkay pachak (200) wata masmi 

kawarqan. Serugpa tsurinkunaqa warmipis ollqupis kayarqanraqmi. 

24Nacor ishkay chunka isqun (29) watayuq kaykaptinmi tsurin Taré yurirqan. 

25Tsurin Taré yurinqanpita Nacor pachak chunka isqun (119) wata masmi 

kawarqan. Nacorpa tsurinkunaqa warmipis ollqupis kayarqanraqmi. 

26Taré qanchis chunka (70) watayuq kaykaptinnam kimsa tsurinkuna karqan. 

Paykunapa shutinkunam karqan Abram, Nacor y Harán. 

Tarépita miraqkuna 

27Kaychömi qellqashqa kaykan Tarépa tsurinkunapaq y paykunapita 

miraqkunapaqpis. Tarépa tsurinkunam kayarqan Abram, Nacor y Harán. 
Haránpa tsurinnam karqan Lot. 

28Ur markanchö täkuykäyaptinllaraqmi taytanpitapis mas puntata Harán 

wañukurqan. Tsay markachömi caldeo runakuna täkuyarqan. 

29Abrampa warminmi karqan Sarai. Nacorpa warminnam Haránpa tsurin 

Milca. Milcapa ñañanmi karqan Isca. 

30Sarai qolluq kaptinmi wamran karqantsu. 

31Ur markachö täkuykarmi Canaánchöna täkunanpaq Taré aywakurqan. Ur 

markaqa caldeo runakuna täkuyanqan markam karqan. Canaánman 
aywakurmi tsurin Abramtawan willkan Lotta y llumtsuynin Saraita pusharqan. 
Tsaynö aywakuykarmi Harán markaman chaykur tsayllachöna täkuyarqan. 

32Harán markachömi Taré wañukurqan ishkay pachak pitsqa (205) watayuq 

kaykar. 

 

Génesis 12 
Abramta Dios Yaya prometinqan 

1Juk junaqmi Abramta DIOS YAYA nirqan: <<Markaykita y aylluykikunata 

dëjaskir rikätsinaqpaq sitiuman aywakuy. 

2<<Qampita miraqkunatam alli rikäshaq maytsikaman mirar jatun nación 

kayänanpaq. Qamman bendicionnïta churamuptïmi pïmaypis 
respitayäshunki. Qam kaynikipam wakin kaq runakunapis bendicionta 
chaskiyanqa. 

3Bendisishuqnikikunatam bendisishaq. Maldicionäshuqnikikunatam 

maldicionäshaq. Qam raykum kay patsachö llapan casta runakunapis 
bendicionnïta chaskiyanqa>>. 

4 DIOS YAYA tsaynö niptinmi sobrinun Lotwan Abram aywakurqan. Haránpita 

yarqunqan witsaymi Abram kaykarqan qanchis chunka pitsqa (75) 
watayuqna. 

5Canaánman aywakurmi warmin Saraita, sobrinun Lotta y Haránchö tarinqan 

llapan serviqninkunata pusharqan. Tsaynöllam wätankunata qatikurkur y 
llapan imaykankunatapis apakurkur aywakurqan. Canaánman chaykurnam 

6Siquem marka cercanyaq aywar Moripa sagrädu encina jachan lädunchö 

Abram täkurqan. Tsay sitiuchöqa atska cananeo runakunam täkuyarqan. 

7Tsaychö täkuykäyaptinmi DIOS YAYA yuripurnin Abramta nirqan: <<Qampita 

miraqkunatam kay entëru jallqakunata y raqrakunata entregashaq>>. 
Tsaychö yuripunqanpitam altarta Abram perqarqan DIOS YAYATA mañakur 
adorananpaq. 

8Tsaypitanam rupay yarqamunan kaqlä Bet-elpa tsimpan jallqakunaman 

aywakurqan. Tsaychömi carpan sharkatsir täkurqan. Tsaychöpis juk altarta 
perqarkurmi DIOS YAYATA mañakur adorarqan. Täkunqanpita rupay jeqanan 
kaq läduchömi Bet-el marka karqan. Hai markanam karqan rupay 
yarqamunan kaq läduchö. 

9Tsaypitapis cercaman cercaman witirmi Neguev kinraypa aywarqan. 

Egiptuchö Abram täkunqan 

10Täkunqan kaqchö alläpa muchuy kaptinmi Egipto nacionman Abram 

aywakurqan tsaychöna täkunanpaq. 

11Egiptuman chaykarnam warmin Saraita nirqan: <<Qamqa kuyakuypaq 

shumaq warmim kanki. 

12Egipto runakunam warmï kanqaykita musyaykur wañuskatsiyämar 

apakuyäshunki. 

13Mana wañutsiyämänanpaq paykunata ninki panï kanqaykillata>>. 

14Egiptuman Abram chaykuptinmi tsaychö täkuq runakuna Sarai kuyakuypaq 

kaptin rikapäyarqan. 

15Egiptuchö Faraónpa mandäsiqnin runakunapis Sarai kuyakuypaq kaptinmi 

rikapäyarqan. Tsaynö kuyakuypaq kanqanta willayaptinmi Faraónqa 
pushatsirqan palaciunman. 

16Saraita palaciuman apanqanpitam Abramta qararqan üshakunata, 

cabrakunata, wäkakunata, ashnukunata y camëllukunatapis. Tsaynöllam 
Abrampa serviqninkuna kayänanpaq ollquta warmitapis entregarqan. 

17Tsaynö kaykaptinpis Saraita apanqanpitam Faraónta llapan 

castankunatawan mantsaypaq qeshyaywan DIOS YAYA castigarqan. 

18Tsaymi Abramta qayaskatsir Faraón nirqan: <<¿Imanirtan kayta 

ruramashkanki? Sarai warmiki kaykaptin ¿imanirtan willamarqaykitsu? 

19¿Imanirtan <panïmi> nimarqayki? Tsaynö nimaptiki warmïpaq apaykarqa 

talvezchi puñuskïmanpis karqan. Kanan warmikita apakurkur kaypita sas 
aywakuyay>>. 

20Tsaynö nirmi Faraón runankunata mandarqan Egiptupita Abramta 

qarquyänanpaq. Tsaymi Abram Egiptupita aywakurqan warmintawan 
imaykankunata apakurkur. 

 

Génesis 13 
Abramwan Lot rakikäyanqan 

1Egiptupita Abram kutikurmi warminta pusharkur llapan imaykanta 

apakurkur Neguevman charqan. Paywanmi sobrinun Lotpis aywarqan. 

2Abramqa kapuqyuq karmi qoriyuq, qellayyuq y maytsika wätayuq karqan. 

3Abramqa Neguevpita patsakun patsakun aywarmi Bet-elman charqan. 

Tsaypitanam yapay aywarqan Bet-elpita Hai markaman aywanachö puntata 
täkunqanman. 

4Tsaychömi altarta puntata perqanqanchö DIOS YAYATA mañakur adorarqan. 

5Lotpis tiyun Abramnö rïcu kaptinmi atska üshankuna, cabrankuna, 

wäkankuna y carpankunapis karqan. 

6Peru ishkanpa maytsika wätankuna kaptinmi qewapis karqannatsu. 

Tsaynöpam paqta täkuyta puëdiyarqannatsu. 

7Tsaymi Abrampa mitsikuqninkunawan Lotpa mitsikuqninkuna 

maqanakuyaq. Tsay witsaymi tsay markachö cananeo runakuna y ferezeo 
runakunapis täkuyarqanraq. 

8Tsay wäta mitsiqninkuna piñanakur maqanakuyaptinmi sobrinun Lotta 

Abram nirqan: <<Tsay castalla kaykarqa ama chikinakushuntsu ni 
mitsikuqnintsikkunapis piñanakuyätsuntsu. 

9Rikanqaykinöpis kay sitiuqa jatunmi. Karu karu täkunapaq mayqan partitapis 

akrakuy. Janaq kaqpa aywaptikiqa ura kaqpam aywashaq. Ura kaqpa 
aywaptikiqa janaq kaqpam aywashaq>>. 

10Tsaymi Lotqa Jordán mayu kuchun entëru pampakunata rikarqan Zoar 

marka kaqläpa. Tsay pampakunachö qewapis y yakupis atska kaptinmi Edén 
huertanöraq y Egiptunöraq karqan. Tsaynömi karqan Sodoma y Gomorra 
markakunata Dios Yaya manaraq ushakätsiptin. 

11Tsaymi mas alli kaptin Jordán mayu kuchun pampakunata Lot akrakurqan. 

Tsaynöpam Abrampita rakikar rupay yarqamunan kaq läduman aywakurqan. 

12Abramqa patsan Canaánllachömi quëdakurqan. Lotnam Jordán mayu 

kuchun pampakunachö kaykaq markakunaman aywar Sodoma marka 
cercanchö täkurqan. 

13Sodomachöqa DIOS YAYAPA contran jutsasapa runakunallam täkuyarqan. 

14Lot aywakuskiptinnam Abramta DIOS YAYA nirqan: <<Kay 

täkuykanqaykipita norti kaqpa, sur kaqpa, rupay yarqamunan kaqpa y rupay 
jeqanan kaqpa shumaq maytsaypa rikachakuy. 

15Tsay llapan rikanqaykitam entregashayki qampaq y qampita miraq 

aylluykikunapaq imayyaqpis kananpaq. 

16Qampitam aylluykikunata miratsishaq imayka mayu kuchunchö arenïllatanö 

yupaytapis mana puëdiypaqta. 

17Aywarnin rikapakamur entërupa tumamunki. Tsay llapan rikanqaykitam 

entregashayki>>. 

18 DIOS YAYA tsaynö niptinmi llapan imaykankunata apakurkur Hebrón 

markapa cercanman Abram aywakurqan. Tsaychömi atska encina jachakuna 
Mamre runapa karqan. Tsaychö täkurmi altarta perqarqan DIOS 

YAYATA adorar mañakunanpaq. 

 

Génesis 14 
Lotta prësu apaykäyaptin Abram kutitsimunqan 

1Tsay witsaymi Sinar markapa mandakuq reynin karqan Amrafel. Tsaynöllam 

Elasar markapa mandakuq reynin karqan Arioc. Elam markapa mandakuq 
reynin karqan Quedorlaomer. Goim markapa mandakuq reyninnam karqan 
Tidal. 

2Tsay chuskun reykunam guërrachö kaykäyarqan Sodoma markapa reynin 

Berawan, Gomorra markapa reynin Birsawan, Adma markapa reynin 
Sinabwan, Zeboim markapa reynin Semeberwan y Bela markapa 
reyninwanpis. Bela markapa jukaq shutinmi karqan Zoar. 

3Tsay pitsqan reykunam Sidim pampaman soldädunkunata qorikätsiyarqan. 

Tsay pampachömi kananqa Kachi Lamar kaykan. 

4Tsay reykunatam rey Quedorlaomer chunka ishkay wata poderninchö 

katsirqan. Tsaypita juk wata päsaskiptinmi pitsqan reykuna willanakur 
Quedorlaomerpa contran shäriyarqan. 

5Tsaymi juknin watachöna rey Quedorlaomer yanapaqnin reykunawan y 

soldädunkunawan Astarot Karnaimman aywayarqan. Tsaychö pelyarmi 
refaíta runakunata wañuskatsir Ham markapa aywarpis zuzitakunata 
wañutsiyarqan. Tsaynöllam Save-quiriataimpa aywarnin emitakunatapis 
wañutsiyarqan. 

6Tsaypitanam Seir jallqakunapa aywar horeo runakunatapis wañutsiyarqan. 

Wakin kaq horeo runakuna qeshpiyaptinmi Parányaq qatikachar 
aywayarqan. Tsayqa desiertu lädunchömi karqan. 

7Tsaypita kutimurmi rey Quedorlaomerwan paqtan aywaqkuna En-

mispatman chäyarqan. Tsay markapam jukaq shutin karqan Cades. Tsay 
kinraypa aywarmi amalecita runakunata jankat ushakätsiyarqan. Tsaynöllam 
Hazezon-tamar partichö täkuq amorreo runakunatapis wañutsiyarqan. 

8Tsaymi Sodomapa, Gomorrapa, Admapa, Zeboimpa y Belapa mandakuqnin 

reykuna alistakuyarqan Sidim pampachö guërrata rurayänanpaq. (Bela 
markapa jukaq shutinmi Zoar karqan.) 

9Tsaychömi tsay pitsqa reykuna chuskun reykunawan pelyayarqan. Tsay 

chuskun reykunam kayarqan Elampa mandakuqnin rey Quedorlaomer, 
Goimpa mandakuqnin rey Tidal, Sinarpa mandakuqnin rey Amrafel y 
Elasarpa mandakuqnin rey Arioc. 

10Sidim pampachömi brea pözukuna atska karqan. Tsaymi Sodomapa y 

Gomorrapa reyninkuna soldädunkunawan guërrapita qeshpiyanqanchö tsay 
brea pözukunaman jeqarpuyarqan. Wakin kaq reykunanam 
soldädunkunawan jallqakunapa qeshpir aywakuyarqan. 

11Tsaychö pelyar venciskirmi chuskun reykuna soldädunkunawan Sodoma y 

Gomorra markakunapita mikuykunatawan llapan mas chaniyuq kaq 
imaykakunatapis apayarqan. 

12Abrampa sobrinun Lottapis Sodomachö täkuykaptinmi llapan 

imaykankunatawan prësu apayarqan. 

13Tsaynö apaykäyaptinmi juk runa qeshpiskir Abramta willaq aywarqan. 

(Abramqa hebreo runam karqan. Payqa amorreo runa Mamripa encina munti 
chakranchömi täkurqan. Mamre Escolpa y Anerpa wawqinmi karqan. 
Paykunam Abramwan yanapanakuyänanpaq willanakushqa kayarqan.) 

14Sobrinun Lotta prësu apaykäyanqanta musyaskirmi Abramqa makinchö 

yuriq serviqninkunata qorirqan. Tsay runakunaqa kimsa pachak chunka 
pusaqmi (318) kayarqan. Tsay llapanta pusharkurmi prësu apaq runakunata 
qatipar Dan markayaq Abram aywarqan. 

15Taripaykurmi serviqninkunawan illaqpita paqaspa atacar venciyarqan. 

Tsaypita qeshpiqkunatam Hoba markayaq qatipäyarqan. Tsay markaqa 
Damasco markapa norti kaqläninchömi karqan. 

16Reykunata venciskirmi llapan imayka apayanqanta qechuskirninkuna 

kutitsiyämurqan. Tsaynöpam sobrinun Lottapis imaykankunatawan 
kutitsiyämurqan. Tsaynöllam warmikunatawan ollqukunatapis prësu 
apayanqanta kutitsiyämurqan. 

Abramta Melquisedec bendisinqan 

17Quedorlaomertawan yanapaq reykunata venciskir Abram kutiykämuptinmi 

Sodoma markapa mandakuqnin rey Save pampaman tinkuparqan. Tsay 
pampapa jukaq shutinmi Mandakuq Reypa Pampan karqan. 

18Tsaymi Salem markapa mandakuqnin rey Melquisedecpis tsayman 

chaykur tantatawan vïnuta Abramta qararqan. Melquisedecqa poderösu Dios 
Yayata serviq sacerdötim karqan. 

19Tsaymi Melquisedec Abramta bendisir nirqan: <<Ciëlutawan kay patsata 

kamaq poderösu Dios Yaya bendicionninta qamman churaykallämutsun. 

20Poderösu Dios Yaya alabashqa kaykullätsun. Paymi yanapashushkanki 

contraykikunata vencinaykipaq>>. Tsaynö niptinmi Abramqa llapan imayka 
kutitsimunqankunapita diezmuta Melquisedecta qararqan. 

21Tsaynam Sodoma markapa mandakuqnin rey nirqan: <<Marka majïkunata 

kutiykatsimar tsaypita kaqtaqa imaykatapis llapanta apakuy>>. 

22Tsaynam Abram nirqan: <<Ciëlutawan kay patsata kamaq poderösu DIOS 

YAYAPA shutinchö jurarmi nishkä 

23qampa kaqtaqa ni juk jïlullaykitapis ni llanqi watullaykitapis mana 

apanäpaq. Tsaynöpam aläbakur <Noqa kanqäpam Abram rïcuyashqa> 
ninkitsu. 

24Serviqnï runakuna mikuyanqallanna katsun. Peru aywäsimaq Aner, Escol 

y Mamre runakunam sïqa derëchun kaqkunata apakuyanqa>>. 

 

Génesis 15 
Abramta Dios Yaya prometinqan 

1Tsaypitanam DIOS YAYA illaqpita revelarnin Abramta nirqan: <<Abram, ama 

mantsakaytsu. Noqam tsapäshuqniki escüdu kä. Qammanmi bendicionnïta 
churamushaq>>. 

2Abramnam nirqan: <<DIOS YAYA, tsurï mana kaykaptinqa ¿pïnïpaqtan llapan 

qaramanqaykipis kanqa? Wañukuptï llapan imaykäkunawanpis Damascupita 
servimaqnï Eliezerllapaqchi quëdanqa. 

3Tsurinnaq kanäpaq destinaykämaptikiqa podernïchö yuriq servimaqllächi 

llapan imaykäwanpis quëdanqa>>. 

4Tsaynö niptinnam DIOS YAYA nirqan: <<Manam serviqnikitsu 

imaykaykiwanpis quëdanqa, sinöqa kikikipa tsurikim>>. 

5Tsaypita Abramta waqtaman pushaykurmi DIOS YAYA nirqan: <<Ciëluman 

rikay. ¿Qoyllurkunata yupayta puëdinkiku?>> Tsaypitam yapay nirqan: 
<<Tsaynöllam qampita miraqkunapis yupayta mana puëdiypaq kayanqa>>. 

6Tsaynö ninqanta Abram creyiptinmi jutsannaqtana DIOS YAYA chaskirqan. 

7Tsaypitam DIOS YAYA nirqan: <<Noqam DIOS YAYA kä. Kay rikätsinqaq 

chakrakunata herenciayki entreganaqpaqmi caldeo runakuna täkuyanqan Ur 
markapita jipimurqaq>>. 

8Tsaynam Abram tapurqan: <<Peru DIOS YAYA, ¿imanötan musyashaq kay 

rikätsimanqaykikuna rasunpa noqapaq kanqanta?>> 

9 DIOS YAYANAM nirqan: <<Kayman apamuy kimsa watayuqllaraq ternërata, 

cabrata y carnëruta. Tsaynölla apamuy juk kullkushtawan juk llullu 
palumata>>. 

10Tsaymi Abramqa tsay mañanqan wätakunata apar pullanpa cuartizaskir 

ishkan läduman churarqan. Peru palumatawan kullkushtam sïqa 
cuartizarqantsu. 

11Tsay churanqan aytsaman wiskulkuna shayämuptinmi Abram wajakurqan. 

12Patsa qoyaykaptinnam Abram wañuypa puñukaskirqan. Puñukashqa 

kaykarmi mantsaypaq tutapaynö tsapaqta sueñurqan. 

13Tsaynam DIOS YAYA nirqan: <<Qampita miraq aylluykikunam chusku 

pachak (400) wata juk markachö juklä runakunapa serviqnin kar ñakayanqa. 

14Tsaynö kaptinpis tsay marka runakunatam castigashaq. Tsaypitanam 

qampita miraqkunata imaykayuqta jipimushaq. 

15Tsaykuna manaraq päsaptinmi qamqa awkinyäkur alli wañuypa wañukur 

unay kaq aylluykikunawan tinkuq aywakunki. 

16Chusku pachak wata päsaskiptinraqmi qampita miraq aylluykikuna kay 

täkunqaykiman kutiyämunqa. Kutiyämunanpaqqa kaychö täkuq amorreo 
runakunapa jutsankuna alläpa juntanam kanqa>>. 

17Patsa tutapaskiptinnam shanshayuq kanalla qoshnirraq y qeru puntanchö 

lunyarraq nina yuriskir churanqan aytsakuna chawpinpa päsarqan. 

18Tsay junaqmi Abramwan pactuta rurar DIOS YAYA nirqan: <<Kay 

täkunqayki partitam qampita miraq aylluykikunata entregashaq Egipto 
mayupita hasta Éufrates jatun mayuyaq. 

19Tsaynö entregashayki ceneo runakuna, cenezeo runakuna, cadmoneo 

runakuna, 

20heteo runakuna, ferezeo runakuna, refaíta runakuna, 

21amorreo runakuna, cananeo runakuna, gergeseo runakuna y jebuseo 

runakunapis täkuyanqantam>>. 

 

Génesis 16 
Ismael yurinqan 

1Abrampa warmin Sarai qolluq kaptinmi wawan karqantsu. Saraipa 

serviqninmi Agar shutiyuq jipash karqan. Paymi Egiptupita karqan. 

2Abramtam Sarai nirqan: <<Qolluq kanäpaqmi DIOS YAYA destinamashqa. 

Tsaynö wawannaq mana kanäpaq serviqnï Agarwan puñuykullay paychö 
tsuriki yuriptin kikïpa wawänö kananpaq>>. Tsaynö niptinnam Abram Sarai 
ninqanta cäsurqan. 

3Tsaynam Sarai Egiptupita apamunqan serviqnin Agarwan Abramta 

puñutsirqan. Tsayqa karqan Canaánchö chunka watana Abram 
täkuykaptinmi. 

4Abramwan puñuskir Agar qeshyaq tikraskirmi patrönan Saraitaqa 

despreciarnin manakaqman churar qallaykurqan. 

5Tsaymi Abramta Sarai nirqan: <<Agarwan puñunaykipaq kikï 

puñuykätsiptiqpis qeshyaq kaskir chikimänanpaq qammi jutsayuq kanki. 
Tsaynö kanqaykipitam DIOS YAYA juzgashunki>>. 

6Tsaynö niptinnam warmin Saraita Abram nirqan: <<Serviqnikiqa 

makikichömi kaykan. Tsayqa qamna imatapis munanqaykinö manday>>. 
Tsaynam Sarai serviqnin Agarta mana puëdinqankunamanpis amälas 
mandar qallaykurqan. Tsaynö alläpa sufritsiptinmi Agar qeshpir aywakurqan. 

7Tsaynö aywaykaptinmi DIOS YAYAPA angelnin desiertuchö kaykaq pözu 

lädunchö yuripurqan. Tsay pözuqa Shur partipa aywana nänichömi karqan. 

8Tsaychömi ángel tapurqan: <<Saraipa serviqnin Agar, ¿maypitatan 

shamuykanki? Y ¿maypatan aywaykanki?>> Agarnam nirqan: <<Patrönä 
Saraipitam qeshpir aywakuykä>>. 

9Tsaynam DIOS YAYAPA angelnin nirqan: <<Patrönayki Saraiman kutikur 

llapan mandashunqaykita cäsuy>>. 

10Tsaypitam yapay nirqan: <<Wawayki yuriqpitam maytsikaq mirayanqa 

yupaytapis mana puëdiyanqanyaq. 

11Qeshyaq kaykanqayki wawaykiqa ollqum kanqa. Llakikur 

mañakunqaykitam DIOS YAYA wiyashushkanki. Tsay wawaykipa shutinmi 
churanki Ismaelta. 

12Tsay wawaykim chucaru cawallunö kanqa. Pïmaywan pelyaptinmi 

pïmaypis chikirnin contran shäriyanqa. Castankunawanpis chikinakurmi 
kawanqa>>. 

13Kikin DIOS YAYAWAN parlanqanta tantiyarmi Agar nirqan: <<Rikämaqnï 

Diostam rikashkä>>. Tsaypitam Diospa shutin churarqan El-Roíta. 

14Tsaymi tsay pözupa shutin churarqan Beer Lahai-Roí. Tsay pözum kaykan 

Cadespita Beredman päsaq nänichö. 

15Tsaypita kutikurmi Abrampa ollqu tsurinta Agar qeshyakuskiptin shutin 

churarqan Ismaelta. 

16Abram pusaq chunka soqta (86) watayuq kaykaptinmi tsurin Ismael 

yurirqan. 

 

Génesis 17 
Abraham cuerpunchö señalakunqan 

1Abram isqun chunka isqun (99) watayuq kaykaptinmi DIOS YAYA yuripuskir 

nirqan: <<Noqam kä El-Shaddai. Cäsumar jutsannaq imaypis kawakuy. 

2Qamwan pactuta ruranqätam cumplishaq. Tsaymi aylluykikunaman 

bendicionnïta churashaq maytsikaman mirayänanpaq>>. 

3Tsaynö ninqanta wiyaykurmi Abram jina höra pelatakuykurqan. Dios 

Yayanam nirqan: 

4<<Pactu ruranqäta cumplirmi maytsay nación runakunapa taytan 

kanaykipaq churashayki. 

5Kananpitaqa manam Abramnatsu shutiki kanqa, sinöqa 

Abrahamnam. Tsaynö shutiki kanqa maytsay nación runakunapa taytan 
kanaykipaq churanqaqpitam. 

6Tsaynö qampita maytsikaqman miratsiptïmi miraq aylluykikunapita atska 

nacionkunawan reykunapis kayanqa. 

7<<Kay pactuqa manam qamllapaqtsu kanqa, sinöqa tsurikikunapaq, 

willkaykikunapaq, willkaykikunapa tsurinkunapaq y paykunapita mas 
miraqkunapaqwanmi. Kay pactutam imaypis cumplishaq. Qampa Diosniki 
kanqänömi qampita miraq aylluykikunapapis Diosninkuna kashaq. 

8Imayka juklä runanö täkuykanqayki Canaánchö markakunatam 

entregashayki. Tsaynöllam qampita miraq aylluykikunatapis entregashaq 
imayyaqpis tsaychö täkuyänanpaq. Paykunapa Diosninmi imaypis 
kashaq>>. 

9-10Mastam Dios Yaya Abrahamta nirqan: <<Pactu ruranqäta 

chaskiyänaykipaq qampis y qamwan llapan ollqu kaqkunapis 
cuerpuykikunachö señalakuyay. Tsaynölla señalakuyätsun qampita 
miraqkunapis. 

11Señalakurqa penqaynikikunapa puntan tsaparaq qaranta roquyanki. 

Tsaynö señalakurmi pactu ruranqäta chaskiyanki. 

12Kananpitaqa llapan ollqu wamrakunata yurinqanpita pusaq 

junaqyuqllataraq penqayninchö señalayanki. Qamkunachö yuriqkunatawan 
juklä nacionpita serviqnikikunapaq rantiyanqayki runakunatapis tsaynölla 
señalayanki. 

13Pactu ruranqäta imaypis yarpäyänaykipaq llapayki mana juk faltar 

señalakuyanki. 

14Mayqanpis mana señalakurqa pactu ruranqätam manakaqman churan. 

Tsaynö kaqtaqa qamkunapita qarqunki>>. 

15Mastam Dios Yaya Abrahamta nirqan: <<Kananpitaqa warmikipa shutin 

mananam Sarainatsu kanqa, sinöqa Saranam. 

16Paymanmi bendicionnïta churashaq tsuriki kananpaq. Tsaymi warmiki 

atska nacionkunapa maman kaptin wawankunapita miraqkunapis reykuna 
kayanqa>>. 

17Tsaynam Abraham yapay pelatakuykur yarpayllanchö asikur nirqan: 

<<Pachak (100) watayuq kaykaptïqa ¿imanötan tsurïpis kanman? Warmï 
Sarapis isqun chunka (90) watayuqna kaykarqa ¡imanötaqshi wawayuq 
kanman!>> 

18Tsaynam Dios Yayata nirqan: <<Taytay, mas allim kanqa tsurï Ismaelman 

bendicionnikita churaykuptiki>>. 

19Dios Yayanam nirqan: <<Manam Ismaelpaqtsu nikaq, sinöqa warmiki 

Sarachö yurinanpaq kaq tsurikipaqmi. Tsay tsurikipa shutinmi kanqa 
Isaac. Pactu ruranqäqa Isaacpaq y paypita miraqkunapaqmi imayyaqpis 
kanqa. 

20Mañakamanqaykinöllam Ismaelman bendicionta churashaq paypita 

miraqkuna juk jatun nación kayänanpaq. Paypa tsurinkunam chunka ishkay 
mandakuqkuna kayanqa. 

21Peru pactuta ruranqämi sïqa Sarachö yuriq tsuriki Isaacpaq kanqa. Watan 

kaynö witsaymi warmiki Sara wawayuqna kaykanqa>>. 

22Tsaynö Abrahamta parlapar ushaskirnam Dios Yaya aywakurqan. 

23Tsay junaqmi Dios Yaya ninqannölla poderninchö kaq llapan ollqukunata 

Abraham señalarqan. Tsaymi tsurin Ismaelta, rurinchö yuriq runakunata y 
rantinqan serviqninkunatapis señalarqan. 

24Tsaynö señalakunan junaqqa Abraham isqun chunka isqun (99) watayuqmi 

karqan. 

25Tsurin Ismaelnam chunka kimsa watayuqna kaykarqan. 

26Tsay junaqllam Abrahamwan tsurin Ismaelpis señalakuyarqan. 

27Tsay junaqllachömi Abraham señalarqan jukläpita rantinqan kaq 

serviqninkunata y rurinchö yuriqkunatapis. 

 

Génesis 18 
Abrahamta Dios Yaya watukanqan 

1Mamre runapa chakran encina jachakuna kaqchö täkuykaptinmi 

Abrahamta DIOS YAYA yuripurqan. Pullan junaq alläpa achachaptin carpan 
punkuchö llantukurnin jamaykarmi 

2rikachakunqanchö kimsa runakuna ichiraykaqta Abraham rikaskirqan. 

Tsaymi chaskiqninkuna saslla aywar urkunpis patsaman töpanqanyaq 
puntankunaman qonqurikuykur 

3nirqan: <<Taytakuna, päsakuyänayki kaptinpis jamaykushunraq. Ama 

aywaräkuyällaytsu. 

4Yakuta apatsimushaq chakikikunata mayllakuyänaykipaq. Kay jacha 

chakillanchöpis jamaykulläshun. 

5Wamaqllata kaypa päsar chaykäyämuptikiqa imallatapis 

kusinakaskatsimushaqraq mikurkur shütashqana päsayänaykipaq>>. Tsay 
runakunanam niyarqan: <<Taytay, allim kallanqa>>. 

6Tsaypitanam carpanman aywarnin Abraham yaykuskir Sarata nirqan: 

<<Saslla ishkay chunka (20) kïlu mas allin kaq jarinapita tantata 
ruraskamuy>>. 

7Tsaynam Abrahampis saslla wäkankuna kaqpa aywar wera kaq mallwa 

töruta achkuskir apamurnin serviqninta entregarqan. Tsay serviqninnam 
saslla pishtaskirnin mikuyta rurarqan. 

8Tsaynam Abrahamqa mantequïllata, lichita y kusinatsinqan aytsata apar 

servirqan. Paykuna mikuyaptinmi alcäbu kaykarqan imallatapis 
wanayänanta. 

9Mikur ushaskirnam Abrahamta tapuyarqan: <<¿Maychötan warmiki Sara 

kaykan?>> Abrahamnam nirqan: <<Carpa rurinchömi kaykan>>. 

10Tsaypitanam jukaq nirqan: <<Watan yapay watukaqniki kutimunäpaqmi 

warmiki Saraqa ollqu wawayuqna kanqa>>. Abrahamta tsaynö 
parlapanqantam punku waqtallanpita Sara wiyapaykarqan. 

11Abraham awkinna kaptinmi Sarapis chakwanna karqan. Chakwanna 

kaptinmi costumbri yawarninpis asïpaqna pärashqa karqan. 

12Tsayta wiyarmi Sara asikurnin kikillanchö yarparqan: <<Chakwanna 

kaykarqa y ollqüpis awkinna kaykaptinqa ¿imanötaqshi wawayuq käman?>> 

13Peru DIOS YAYANAM Abrahamta nirqan: <<Sara ¿imanirtan asikun? 

Chakwanna kaykarpis wawayuq kananpaq kanqanta ¿manaku creyin? 

14Noqapaqqa manam ni imapis ajatsu. Watan yapay watukaqniki 

kutimunäpaqmi Saraqa ollqu wawayuqna kanqa>>. 

15Tsayta wiyaykurmi Sara mantsakar nirqan: <<Noqaqa manam 

asikullarqütsu>>. Tsaynö niptinmi DIOS YAYA nirqan: <<Musyämi 
asikunqaykita>>. 

Sodoma markapaq Dios Yayata Abraham mañakunqan 

16Tsaypita sharkurnam qorpankuna Sodoma markapa päsayarqan. 

Abrahampis paykunata compañarmi karuyaqraq aywarqan. 

17Abrahamwan aywaykarmi DIOS YAYA yarparqan: <<¿Abrahamta 

musyatsïmantsuraq imata yarpaykanqätapis? 

18Paypita miraqkunam maytsikaman mirar poderösu jatun nación kayanqa. 

Tsaynöllam pay rayku kay patsachö llapan casta runakunapis bendicionnïta 
chaskiyanqa. 

19Paymi tsurinta y paypita miraqkunatapis yachatsinqa munanqänö imaypis 

kawakuyänanpaq. Tsaypaqmi payta akrashkä. Tsaynö ruraptinmi Abrahamta 
llapan äninqäta cumplishaq>>. 

20Tsaynö yarparmi Abrahamta DIOS YAYA nirqan: <<Sodomachö y 

Gomorrachö täkuq runakunapaqmi maytsay runakunapis parlayan alläpa 
jutsa ruraq kayanqanta. 

21Tsaymi kanan aywaykä runakuna niyanqannö alläpa jutsayuq o mana 

jutsayuq kayanqanta musyanäpaq>>. 

22 DIOS YAYAWAN Abraham parlanqanyaqnam ishkay kaq qorpankuna 

Sodomaman puntayarqan. 

23DIOS YAYAMAN Abraham mas witiykurmi tapuparqan: <<Jutsasapa 

runakunata ushakätsirqa ¿jutsannaq runakunatapis ushakätsinkillaku? 

24Tsay jatun markachöqa maypischi pitsqa chunkallapis (50) jutsannaq 

kayanman. Tsaynö pitsqa chunka jutsannaq kaykäyaptinpis ¿tsay markata 
mana llakipaypatsuraq ushakätsinki? 

25Taytay, jutsannaq runakunatawan jutsasapakunata ama 

ushakaykatsillaytsu. Kay patsachö llapan runakunapa mandakuq jueznin 
kaykarqa ¿manatsuraq justiciata ruraykunkiman?>> 

26Tsaynö Abraham rugaptinmi DIOS YAYA nirqan: <<Sodoma markachö 

pitsqa chunkalla jutsannaq runakunata tarirqa paykuna rayku perdonarmi 
tsay markata ushakätsishaqtsu>>. 

27Tsaynam Abraham nirqan: <<Taytay, yapay tapuptiq ama piñakullaytsu. 

Noqaqa polvunö y uchpanöllam kä. 

28Jutsannaq runakunaqa maypischi pitsqallapis faltan pitsqa chunka 

kayänanpaq. ¿Tsayllana faltaykaptinpis ushakätsinkitsuraq tsay markata?>> 

Tsaynö rugaptinnam DIOS YAYA nirqan: <<Jutsannaq runakunata chusku 
chunka pitsqallatapis (45) tarirqa manam ushakätsishaqtsu>>. 

29Abrahamnam yapay tapurqan: <<Maypischi chusku chunka (40) jutsannaq 

runakunallapis tsaychö kaykäyan>>. Tsaynö niptinnam DIOS YAYA nirqan: 
<<Chusku chunka jutsannaq runakunallatapis tarirqa manam 
ushakätsishaqtsu>>. 

30Abrahamnam yapay rugar nirqan: <<Taytay, rugaykullaqmi. Yapay yapay 

tapupaptiq ama piñakuykullaytsu. Maypischi kimsa chunka runakunallapis 
(30) jutsannaq kaykäyan>>. Tsaynö niptinnam DIOS YAYA nirqan: <<Kimsa 
chunka jutsannaq runakunallatapis tarirqa manam tsay markata 
ushakätsishaqtsu>>. 

31Abraham yapay tapur nirqan: <<Taytay, yapay yapay tapupaptiq ama 

piñakuykullaytsu. Ishkay chunka (20) jutsannaq runakunata tarirqa 
¿ushakätsinkillaku?>> Tsaynam DIOS YAYA nirqan: <<Ishkay chunkallatapis 
jutsannaqkunata tarirqa tsay markata manam ushakätsishaqtsu>>. 

32Yapaymi Abraham tapurqan: <<Taytay, yapay yapay tapupaptiq ama 

piñakuykullaytsu. Kananllanam piñatsirniki tapukuykulläshayki. Chunkalla 
jutsannaq runakunata tarirqa ¿imatatan ruranki?>> Tsaynam DIOS 

YAYA nirqan: <<Tsay markachö chunka jutsannaq runakunallatapis tarirqa 
manam ushakätsishaqtsu>>. 

33Tsaynö Abrahamwan parlayta ushaskirmi DIOS YAYA aywakurqan. 

Abrahamnam täkunqanman kutikurqan. 

 

Génesis 19 
Sodomatawan Gomorrata Dios Yaya ushakätsinqan 

1Patsa qoyaykaptinnam Sodomaman chäyarqan puntarnin aywaq 

ishkan angelkuna. Lotnam tsay markaman yaykuna punkuchö 
jamaraykarqan. Tsay angelkunata rikaykurmi Lotqa saslla puntankunaman 
qonqurikuykurqan urkunpis patsaman töpanqanyaq. 

2Tsaymi paykunata nirqan: <<Taytakuna, patsatsiyänaqpaq wajïman aku 

aywashun. Tsaychö chakikikunata mayllakur shütaskirnam waray alliq 
päsakuyanki>>. Tsaynö niptinnam paykuna niyarqan: <<Pächi, taytay. 
Waqtallachöpis waräkuyäshaqmi>>. 

3Peru tsaynö mana munayaptinpis wajinman patsakuyänanpaq Lot yapay 

yapay rugaptinmi wajinman aywayarqan. Wajinman chaykatsirnam 
levadürannaq tantata ruratsir alli mikuykunata mikuyänanpaq Lot 
kusinatsirqan. 

4Lotpa wajinchö manaraq puñuyaptinmi Sodoma markachö jövinpita 

qallaykur hasta awkinkunayaq Lotpa wajinta tumat kunchawaskiyarqan. 

5Tsaymi Lotman qayaykachar niyarqan: <<¿Maychötan kaykäyan wajikiman 

patsakamuq runakuna? ¡Jina höra violayänäpaq qarqamuy!>> 

6Tsaynö niyaptinmi wajinpita Lot yarquskir punkunta alli wichqarkur 

7tsay runakunata nirqan: <<Taytakuna, rugayällaqmi. Qorpalläkunata ama 

penqakuypaq mana allita ruraykuyällaytsu. 

8Qorpäkunapa rantin ishkay warmi tsurïkunata jipimushaq imaykatapis 

munayanqaykinö rurayänaykipaq. Tsurïkunaqa manaraqmi ni pï ollquwanpis 
puñuyashqaraqtsu. Wajïman chämuq runakunataqa ama ni imatapis 
ruraykuyällaytsu>>. 

9Tsaynö Lot niptinmi runakuna niyarqan: <<¡Qamqa washata witiy! ¿Juklä 

runa kaykarku mandayämayta munanki? ¡Kananmi sïqa paykunata rurayta 
munayanqäpitapis mas peor rurayäshayki!>> Tsaynö nirmi Lotta maqarnin 
kunjatakuskir wajipa punkunta amiq aywayarqan. 

10Peru qorpankunanam ruripita lamkaykamur waji rurinman Lotta sutaykurnin 

punkuta wichqaskayämurqan. 

11Tsaypitam waqtachö runakunatawan jövinkunata y awkinkunatapis 

qaprayaskatsiyarqan. Tsaynö karmi waji punkuta ashiykarlla 
pishipaskiyarqan. 

12Tsaynam qorpankuna Lotta niyarqan: <<¿Kay markachö mas aylluykikuna 

kanku? Aylluykikuna kaptinqa warmitawan ollqutapis y mashayki 
kayänanpaq kaq jövinkunatapis pusharkur kay markapita karuman aywakuy. 

13Atskaqmi Dios Yayaman quëjakuyashqa kay markachö runakuna alläpa 

jutsasapa kayanqanta. Tsaynö jutsasapa kayaptinmi noqakunata Dios Yaya 
kachayämashqa kay markata jankat ushakätsiyänäpaq>>. 

14Tsaynö niyaptinnam mashan kananpaq kaq jövinkunaman aywaykur Lot 

nirqan: <<¡Kay markapita sas llapantsik aywakushun! ¡Dios Yayam kay 
markata ushakätsinanpaq kaykan!>> Tsaynö niptinpis Lot brömapanqanta 
yarparmi creyiyarqantsu. 

15Patsa waraykaptinnam Lotta angelkuna niyarqan: <<Kay markata 

ushakätsiyaptï mana wañunaykipaq sas aywakuy warmikitawan ishkan 
tsurikikunata pushakurkur>>. 

16Lot mana sas yarquptinmi angelkuna paytawan warminta y tsurinkunatapis 

makipita jancharkur markapita jorquyarqan. Tsaynöpam Dios Yaya 
llakiparninkuna jorqurqan tsay markachö mana ushakäyänanpaq. 

17Tsay markapita karuchöna kaykäyaptinmi jukaq ángel nirqan: <<Mana 

wañuyänaykipaq cörrilla qeshpir aywakuyay. Ama qepaman tikrayämunkitsu 
ni pampachöpis ama ichïyankitsu. Jirkaman chäyanqaykiyaq qeshpir 
aywakuyanki>>. 

18Peru Lotnam nirqan: <<¡Taytaykuna, ichikllata shuyaykayällämay! 

19Qamkunaqa alli runakuna karmi llakipäyämar mana wañuyänäpaq 

jipiyämashkanki. Kay markata sas ushakätsirqa jirkaman manaraq char 
lätaykachaykaqllatach ushakätsiyämanqa. 

20Taytakuna, taqay cerca taksha markaman chanqäyaq shuyaykuyällay. 

Taqay takshalla markataqa ama ushakaykatsiyällaytsu>>. 

21Tsaynam ángel nirqan: <<Mañakamanqaykita wiyaykaqmi. Taqay taksha 

markataqa mañakamanqaykinömi mana ushakätsishaqtsu. 

22Peru tsaynö kaptinpis saslla tsay markaman qeshpir aywakuy. Tsay taksha 

markaman manaraq chäyaptikiqa imatapis manaraqmi rurashaqraqtsu>>. 
Tsaynöpam tsay markapa shutin churarqan Zoarta. 

23Patsa waraskiptinnam Zoarman Lot charqan. 

24Chaykuptinnam azufritawan nina lunyaykaqta DIOS YAYA tamyatsimurqan 

Sodoma y Gomorra markakunaman. 

25Tsay täkuyanqan pampa markakunachö runakunatawan wätakunata y 

llapan imaykatapis jankatmi nina rupar usharqan. 

26Peru Lotpa warminnam qeshpiykanqanchö qepaman rikaskir kachi 

rumiman tikraskirqan. 

27Tsaypa waränin alliqnam DIOS YAYAWAN parlanqan kaqman Abraham 

aywarqan. 

28Tsaypitam rikarqan Sodoma y Gomorra markakunapita imayka 

jornupitanöraq qoshni shäriykaqta. 

29Tsaynömi Dios Yaya ushakätsirqan Lot täkunqan pampachö markakunata. 

Tsaynö ushakätsirpis Abraham rugakushqa kaptinmi Lotta salvarqan. 

Lotpa warmi tsurinkuna imanöpa wawayuq kayanqan 

30Tsaypitanam Zoarllachö täkuyta Lot alläpa mantsakurqan. Tsaymi ishkan 

warmi tsurinkunawan jallqaman aywakur machayllachö täkuyarqan. 

31Tsaychömi mayor kaq tsurin ñañanta nirqan: <<Taytantsikqa awkinnam. 

Kaychöqa manam ollqu kantsu noqantsikwan churakänapaq. 

32Tsaymi taytantsikta macharkatsir paywan puñushun noqantsikchö tsurin 

yurir aylluntsik mana ushakänanpaq>>. 

33Tsaynö willanakuyanqan paqasmi taytanta vïnuwan machätsiyarqan. 

Tsaynam mayor kaq jipash taytanwan puñurqan. Taytannam machashqa kar 
musyarqantsu ni imay höra tsurin yaykunqanta ni yarqunqantapis. 

34Waränin junaqnam mayor kaq jipash qepan kaq ñañanta nirqan: <<Qanyan 

paqasmi taytantsikwan puñushkä. Kanan paqas qamna puñunaykipaq yapay 
machätsishun. Tsaynöpam taytantsikpa castankuna ushakäyanqatsu>>. 

35Tsaynö nirmi tsay paqas taytanta yapay upyatsiyarqan. Tsaymi qepa kaq 

jipashna taytanwan puñurqan. Alläpa machashqa karmi taytanqa 
musyarqantsu imay höra tsurin yaykunqanta ni yarqunqantapis. 

36Tsaynöpam Lotpa ishkan tsurinkuna taytankunallapata qeshyaq kayarqan. 

37Mayor kaq jipashnam ollqu wamrata qeshyakurqan. Tsay wamrapam shutin 

karqan Moab. Paypita miraqkunam moabita runakuna kayan. 

38Qepa kaq jipashpis ollqutam qeshyakurqan. Tsay wamrapa shutinnam 

karqan Ben-ammi. Ben-ammipitam amonita runakuna kayan. 

 

Génesis 20 
Sarata Abimelec pushatsinqan 

1Tsaypita Abraham Neguevpa päsarmi Cadespita Shurman päsana 

desiertuchö täkurqan. Tsaypitanam Gerar markapa aywar tsaychö täkurqan. 

2Tsaychö täkuykarmi Abrahamqa warmin Sarapaq nirqan: <<Payqa 

panïmi>>. Tsaynöpam Gerar markapa mandakuqnin rey Abimelec Sarata 
pushatsirqan warmin kananpaq. 

3Pushatsinqan paqasmi Abimelecta sueñuyninchö Dios Yaya nirqan: 

<<Ollquyuq warmita warmiki kananpaq pushatsimunqaykipitam kanan 
wañunki>>. 

4Abimelecqa manaraqmi Sarawan puñurqanraqtsu. Tsaymi nirqan: <<Dios 

Yayallä, manaraq puñuykaptïqa ¿imanirtan wañutsimayta munanki? 

5Kikin Abrahammi panin kanqanta nimarqan. Tsaynöllam Sarapis nimashqa 

turin kanqanta. Tsaynö niyämaptinmi allipa musyaykur pushatsimur ni ima 
mana allitatsu rurashkä>>. 

6Tsaynö niptinnam sueñuyninchö Dios Yaya nirqan: <<Aw, musyämi 

imatapis lluta mana ruranqaykita. Tsaynöpam jutsata mana ruranaykipaq 
tsay warmiwan puñunaykita dëjashkaqtsu. 

7Tsay warmita ollqunman kutitsiy. Ollqunmi willakuq profëta. Warminta 

kutitsiptikim mañakamunqa mana wañunaykipaq. Peru mana kutitsirqa 
rasunpa musyay qamta y wajikichö llapan täkuqkunata ushakätsinäpaq 
kanqanta>>. 

8Patsa waraskiptinnam Abimelec llapan mandäsiqninkunata qayaskatsir 

imata sueñunqanta willarqan. Tsaynö willakuptinmi paykuna alläpa 
mantsakäyarqan. 

9Tsaynam Abrahamta qayaskatsimur Abimelec nirqan: <<¿Imanirtan tsaynö 

llullatsimashkanki? ¿Imachötan piñatsishkaq noqatawan 
yanapamaqnïkunatapis mana alli jutsaman qarpayämänaykipaq? Tsaytaqa 
mana allitam rurashkanki. 

10¿Imata yarpartan <Saraqa panïmi> nimarqayki?>> 

11Tsaynö niptinnam Abraham nirqan: <<Noqam yarparqä kay markachö 

runakuna Dios Yayapita mana mantsakur warmï rayku wañutsiyämänanpaq 
kanqanta. 

12Panï kaytaqa panïmi, peru taytällapitam. Tsaynöpam paywan churakashkä. 

13Taytäpa wajinpita aywakunäpaq Dios Yaya nimaptinmi Sarawan 

willanakuyarqä mayman chäyaptïpis <turïmi> nimänanpaq>>. 

14Tsaynö niptinmi Abrahampa warmin Sarata kutitsirnin Abimelec 

entregarqan. Kutiykatsirnam Abrahamta qararqan üshakunata, cabrakunata, 
wäkakunata y serviqnin warmikunatawan serviqnin runakunatapis. 

15Tsaypitanam Abrahamta nirqan: <<Musyanqaykinöpis podernïchömi kay 

nación. Munanqaykichö täkunaykipaq akrakuy>>. 

16Tsaynöllam Saratapis nirqan: <<Turikitam waranqa (1,000) siclo 

qellayta entregashkä tsaynö päsashunqayki honraykipita pipis manana 
parlaykänanpaq>>. 

17-18Sarata apanqanpitam Abimelecpa warminta y warminpa 

serviqninkunatapis llapanta DIOS YAYA qolluqyätsirqan. Tsaymi Sarata 
qoriskir Abrahamqa Abimelecpaq Dios Yayata mañakurqan. Mañakuptinmi 
Abimelecta, warminta y warminpa serviqninkunatapis kutikätsirqan wawayuq 
kayänanpaq. 

 

Génesis 21 
Isaac yurinqan 

1 DIOS YAYA Abrahamta äninqanta cumpliptinmi Saraqa qeshyaq karqan. 

2Tsaymi Abraham awkinna kaykaptinpis Dios Yaya cïtanqan killachö ollqu 

wamrata Sara qeshyakurqan. 

3Sara qeshyakuskiptinmi Abrahamqa tsurinpa shutin churarqan Isaacta. 

4Yurinqanpita pusaq junaqyuq kaykaptinmi Dios Yaya ninqannölla tsurinpa 

penqayninchö señalarqan. 

5Abraham pachak (100) watayuq kaykaptinnam tsurin Isaac yurirqan. 

6Tsaynam Sara yapay nirqan: <<Wawayuq kanäpaq Dios Yaya willamaptinmi 

asikushkä. Wakin kaq runakunapis wawayuq kanqäta musyarmi kushikur 
asikuyanqa. 

7¡Piraq Abrahamta ninman karqan wawayuq kanäpaq kanqanta! Qojä 

awkinna kaykaptinpis wawayuqmi kaykä>>. 

Agarta wawantawan Abraham qarqunqan 

8Isaac jatunyarkuptinnam maman waqtsarqan. Tsay junaqmi Abraham 

kushikur fiestata rurarqan. 

9Tsay junaqmi Isaacta burlakurnin Agarpa wamran Ismael pukllapaykaqta 

Sara rikarqan. 

10Tsaymi Abrahamta Sara nirqan: <<¡Tsay servikuqtaqa wawantinta sas 

qarquy! Tsay warmipa wawanqa manam wawä Isaacwan herenciata 
rakipunakuyanmantsu>>. 

11Tsaynö niptinnam Abrahamqa alläpa llakikurqan Ismaelpis tsurin kaptin. 

12Tsaymi Abrahamta Dios Yaya nirqan: <<Tsuriki Ismaelpaqwan serviqniki 

warmipaqqa ama llakikuytsu. Qamta prometinqaqmi tsuriki Isaacpaq y 
paypita miraqkunapaq. Tsaynö kaykaptinqa Sara nishunqaykita ruray. 

13Serviqnikipa wamran Ismaeltapis tsuriki kaptinmi atskaman mirar jatun 

nación kananpaq permïtishaq>>. 

14Dios Yaya tsaynö niptinnam Abrahamqa waränin atsik atsiklla Agarta 

millkapar tantatawan yakuta previniparqan. Tsaykunata aparkatsirmi 
wamrantawan despacharqan. Tsaymi Beerseba desiertuman chaykur 
wamranwan Agar oqrakashqa purirqan. 

15Apanqan yaku ushakaskiptinmi wamranta jacha chakinchö dëjaykurqan. 

16Yakunaywan wañuqta rikayta mana munarmi karuman aywaskir 

jamaräkurqan. Maman karuchö jamaptinmi wamra alläpa waqarqan. 

17Wamra waqanqanta wiyarmi Dios Yayapa angelnin ciëlupita qayakamur 

nirqan: <<¿Imanankitan, Agar? Ama mantsakaytsu. Dios Yayam wiyashqa 
wawayki waqanqanta. 

18Kutir wawaykita shoqarnin ama dëjaytsu. Paypita juk nación mirananpaqmi 

bendisishaq>>. 

19Tsaypitam Agarta Dios Yaya rikätsirqan pukyuchö yaku kaykaqta. Tsaymi 

yaku puritsikunan bolsaman wiñarkur wamrata upyatsirqan. 

20Dios Yaya yanapaptinmi wamra alli wiñarqan. Desiertuchö täkurmi 

flëchawan wätakuna wañutsiyta yachakurqan. 

21Paykunam Parán desiertuchö täkuyarqan. Jatunyarkuptinnam Egiptupita 

jipashwan maman churarqan. 

Abrahamwan Abimelec pactuta rurayanqan 

22Tsay witsaymi rey Abimelec soldädunkunapa capitannin Ficolwan 

aywayarqan Abrahamwan parlaq. Chaykurnam niyarqan: <<Llapan imayka 
ruranqaykichö Dios Yaya yanapashunqaykitam tantiyashkä. 

23Tsaymi kanan shamushkä shumaq willanakunapaq. Taytay, Dios Yayapa 

shutinchö jurar änimay noqawan alli kawakunqaykinölla tsurïkunawan y 
paykunapita miraqkunawanpis alli kawakunaykipaq. Tsaynölla kaychö 
täkuqkunawanpis alli kawaykullay>>. 

24Tsaynam Abraham nirqan: <<Diospa shutinchö jurarmi prometiq 

nimanqaykinö kananpaq>>. 

25Tsaypitanam Abimelecta Abraham nirqan: <<Serviqnïkuna uchkuyäyanqan 

pözutam serviqnikikuna qechuyämashqa>>. 

26Tsaymi Abimelec nirqan: <<Taytay, tsaytaqa manam kananyaq 

musyashkätsu. Qampis manam willamashkankitsu. Manam musyätsu ni 
mayqan serviqnï tsayta ruranqanta>>. 

27Tsaynö parlaskirmi Abraham Abimelecta üshakunatawan cabrakunata y 

wäkakunata qararqan. Tsay junaqmi Abrahamwan 
Abimelec pactuta rurayarqan imaypis shumaq päsakuyänanpaq. 

28Tsaynöllam üshankunapita qanchis masta Abraham rakirqan. 

29Tsaynö rakiqta rikarmi Abimelec tapurqan: <<¿Imapaqtan kay qanchis 

üshakunata rakiruyki?>> 

30Tsaymi Abraham nirqan: <<Kay qanchis üshakunatam rakirqü 

chaskimaptiki tsay pözupa duëñun kanqäta pïmaypis musyayänanpaq>>. 

31Tsaychö pactuta rurayanqanpitam tsay sitiupa shutin churayarqan 

Beerseba shutin kananpaq. 

32Beersebachö pactuta ruraskirmi Abimelecwan Ficol filisteo runakuna 

täkuyanqan partiman kutikuyarqan. 

33Beersebachömi Abraham plantarqan tamarisco jachata. Tsaychömi mana 

imay ushakaq DIOS YAYATA mañakur adorarqan. 

34Abrahamqa atska watam filisteo runakuna täkuyanqan sitiuchö täkurqan. 

 

Génesis 22 
Dios Yayata Abraham cäsunqan 

1Tsaypita atska wata päsaskiptinnam Dios Yaya musyayta munarqan 

Abraham cäsukuq o mana cäsukuq kanqanta. Tsaymi qayar nirqan: 
<<¡Abraham!>> Niptinnam Abraham nirqan: <<¿Imallatatan, Taytay?>> 



41 

 

 
©  Wycliffe Bible Translators, Inc. 

  
 

 

2Tsaynam Dios Yaya nirqan: <<Japallan kuyay tsuriki Isaacta pusharkur 

Moriahman ayway. Rikätsinqaq jirkachömi sacrificiupaq tsurikita waykanki>>. 

3Tsaymi Abrahamqa waränin alliq tsaka tsakalla yantata tseqtaskir 

ashnunman chaqnarqan. Tsaypitanam ishkay serviqninkunatawan tsurin 
Isaacta pusharkur aywarqan. 

4Kimsa junaqna aywaykarmi Abraham rikarqan tsay jirka karuchö kaykaqta. 

5Tsaymi pushanqan serviqninkunata nirqan: <<Wamralläwanna taqay 

jirkaman Dios Yayata adoraq aywayäshaq. Kutiyämunqäyaq kayllachö 
ashnuntsikta mitsipaykäyay>>. 

6Tsaynö nirmi Abrahamqa sacrificiuta waykananpaq yantata aparitsirqan 

tsurin Isaacta. Tsaypitam ninatawan cutsilluta aparkur tsurinwan 
aywayarqan. 

7Aywaykäyaptinnam taytanta Isaac nirqan: <<¡Taytay!>> Abrahamnam 

nirqan: <<Hïju, ¿imatatan munanki?>> Isaacnam nirqan: <<Ninatawan 
yantatam apaykantsik. Peru sacrificiuta waykanapaq ¿maychötan 
cordëruqa?>> 

8Abrahamnam nirqan: <<Hïju, Dios Yayam cordërutaqa churamunqa>>. 

Tsaynö parlarmi aywayarqan. 

9Dios Yaya rikätsinqan jirkaman Abraham chaykurmi altarta perqarqan. Tsay 

altar jananman yantata churarkurmi tsurin Isaacta pankiykurnin 
churarkurqan. 

10Cutsilluta aptarkur tsurinta wañutsinanpaq kaykaptinnam 

11DIOS YAYAPA angelnin ciëlupita nimurqan: <<¡Abraham! ¡Abraham!>> 

Abrahamnam nirqan: <<¿Imallatatan, Taytay?>> 

12Angelnam nirqan: <<Tsurikita ama wañutsiytsu. Kananmi sïqa musyä Dios 

Yayapita mantsakunqaykita. Japallan kuyay tsuriki kaykaptinpis manam 
nëgamashkankitsu>>. 

13Tsaypita tumaykurnam Abraham rikaykurqan juk carnëru shirakachö 

waqrapita watakashqa kaykaqta. Tsay carnërutam tsurinpa rantin 
sacrificiupaq waykarqan. 

14Tsaynöpam Abraham tsay jirkapa shutin churar nirqan: <<DIOS 

YAYA previnipan>>. Tsaymi kananyaqpis runakuna niyan: 
<<Jirkachömi DIOS YAYA previnipämäshun>>. 

15Tsaypitam DIOS YAYAPA angelnin ciëlupita Abrahamta yapay nimurqan: 

16<<DIOS YAYAM nin: <Mandanqaqta cäsumarmi japallan kuyay tsurikitapis 

nëgamashkankitsu. Tsaymi kikïpa shutïchö jurar niq: 

17Rasunpam bendicionnïta qamman churamushaq. Tsaynöllam 

maytsikaman mirayänanpaq qampita miraq aylluykikunata yanapashaq. 
Qoyllurkuna y lamar kuchunchö arenïlla mana yupaytapis puëdiypaq 
kanqannömi qampita miraq aylluykikuna maytsikaman mirayanqa. Tsay 
aylluykikunam llapan chikiqninkunata venciyanqa. 

18Qampita miraq raykum kay patsachö llapan nación runakunapis 

bendicionta chaskiyanqa. Tsaynöqa kanqa mandanqaqta 
cäsumanqaykipitam> >>. 

19Abrahamnam serviqninkunata jaqinqanman kutimurqan. Tsaypitanam 

Beersebaman serviqninkunawan kutikuyarqan. 

Nacorpa tsurinkuna 

20Tsaykuna päsaskiptinmi Abrahamta willayarqan wawqin Nacorpa 

tsurinkuna warmin Milcachö kayanqanta. 

21Nacorpa qepa kaq tsurinpa shutinmi karqan Uz. Uzpa qepa kaq wawqinmi 

karqan Buz. Buzpa qepannam karqan Kemuel. Kemuelpitam Aram runakuna 
kayan. 

22Nacorpa wakin kaq tsurinkunam kayarqan Quesed, Hazo, Pildas, Jidlaf y 

Betuel. 

23Betuelqa karqan Rebecapa taytanmi. Tsay pusaq tsurinkunam kayarqan 

Nacorpa warmin Milcachö. 

24Tsaynöllam concubïnan Reúmachöpis Nacorpa tsurinkuna kayarqan Teba, 

Gaham, Tahas y Maaca. 

 

Génesis 23 
Sarata pampananpaq chakrata Abraham rantinqan 

1Pachak ishkay chunka qanchis (127) watayuq kanqanyaqmi Sara kawarqan. 

2Quiriat-arbachö kaykarmi Sara wañukurqan. Quiriat-arbapa jukaq shutinmi 

karqan Hebrón. Tsay kaykan Canaánchömi. Sara wañuskiptinmi Abraham 
alläpa waqar lüturqan. 

3Warmin sutaraykaptinmi Abraham aywarqan heteo runakunawan parlaq. 

Chaykurmi nirqan: 

4<<Musyayanqaykinö juklä runa kaykaptïpis sepultürata rantikaykayällämay 

warmïta pampanäpaq>>. 

5Abraham tsaynö niptinmi heteo runakuna niyarqan: 

6<<Taytay, noqakunachömi qamqa Dios Yaya akranqan runa kanki. 

Warmikitaqa mas alli kaq sepultüraman pampaykuy. Manam mayqäpis 
michäyäshaykitsu mayqan sepultüraman pampaptikipis>>. 

7Tsaynö niyaptinmi heteo runakunapa puntanman Abraham qonqurikuykur 

8nirqan: <<Warmïta pampanäpaq rasunpa äniyämarqa Zoharpa tsurin 

Efrónta rugaykayäpamay 

9Macpela chakran kuchunchö machayta rantikaykamänanpaq. Aykata 

mañamaptinpis pägashaqmi. Tsaynö rantiptïraqmi kikïpaqpis sepultürä 
kanqa>>. 

10Marka majinkuna y tsaypa päsaqkunapis wiyayänanpaqmi markaman 

yaykunachö Abrahamta Efrón nirqan: 

11<<Taytay, rantikunqaqpa rantin voluntänïpita tsay machayta chakrantinta 

sepultüraykipaq qaraykushayki. Marka majïkunapa puntanchömi qaraykuq. 
Tsay machayman warmikita pampaykuy>>. 

12Tsaynö niptinnam runakunapa puntanchö Abraham yapay 

qonqurikuykurqan. 

13Tsaypitanam llapanpis wiyayänanpaq Efrónta nirqan: <<Taytay, 

rugakunqaqta wiyaykallämay. Tsay machaypa chaninta chaskimaptikiraqmi 
warmïta tsayman pampashaq>>. 

14Tsaynam Abrahamta Efrón nirqan: 

15<<Taytay, wiyaykallämay. Tsay chakraqa chusku pachak (400) siclo 

qellaypa chaninmi. Tsaynö kaykaptinpis ¿imapaqnatan parlashun? Tsayman 
warmikita pampaykuy>>. 

16Tsaymi Abraham chakrapa chaninta mañanqannölla heteo runakunapa 

puntanchö qellayta pësapurnin chusku pachak sicluta Efrónta pägarqan. 

17Tsaynöpam Efrónpa chakran y tsaychö kaykaq machaypis y jachakunapis 

Abrahampana karqan. Tsay chakram Mamripa chakranman rupay 
yarqamuna kaqlächö kaykan. 

18Abraham rantinqantam tsaychö kaykaq heteo runakuna y marka 

yaykunanpa päsaqkunapis rikäyarqan. 

19Tsaynö rantiskirnam warmin Sarata Macpelachö machayman Abraham 

pamparqan. Tsay chakram kaykan Mamripa chakranman rupay yarqamuna 
kaqlächö. Tsay partipa jukaq shutinmi Hebrón. Tsayqa kaykan 
Canaánchömi. 

20Tsaynöpam chakrawan machaypis Abrahampana karqan. Tsay chakratam 

heteo runakuna rantikuyarqan Abraham y ayllunkunapis tsayman 
pampakäyänanpaq. 

 

Génesis 24 
Isaacpaq warmita ashinqan 

1Abrahamqa awkinnam karqan. Llapan imayka ruranqanchömi DIOS 

YAYA bendicionta churar yanaparqan. 

2Abrahampam mas confiakunqan serviqnin karqan llapan 

serviqninkunapitapis mas yashqana. Tsay serviqnin imaykanta rikaq kaptinmi 
qayaykatsir Abraham nirqan: <<Llillïman makikita churaykur 

3kay patsatawan ciëluta kamaq DIOS YAYAPA shutinchö llapan ninqaqta 

cumplinaykipaq jurar änimay. Kay täkunqä Canaán markakunapitaqa 
tsurïpaq warmita ama ashinkitsu. 

4Tsaypa rantin Harán markachö ayllükuna täkuyanqanman aywar juk jipashta 

apamunki tsurïpa warminpaq>>. 

5Serviqninnam nirqan: <<Taytay, shamuyta mana munaptinqa ¿imatatan 

rurashaq? ¿Tsurikitaku pushashaq tsay jipashpa markanman?>> 

6Abrahamnam nirqan: <<Tsurïtaqa ama pushankitsu. 

7Ciëluchö kaykaq DIOS YAYAM nimashqa kay kaykanqantsik patsata 

tsurïkunatawan willkäkunata y paykunapita miraqkunata entregananpaq. 
Paymi taytäpa wajinpitawan markanpita jipimar kayman 
chätsimashqa. Tsaymi angelninta mandamunqa qamwan aywananpaq. 
Tsaynöpam tsurïpa warminpaq juk jipashta pushamunki. 

8Tsay jipash shamuyta mana munaptinqa kay parlanqantsik tsayllachönam 

ushakanqa. Peru tsay warmipa markanmanqa tsurïta ama pushankitsu>>. 

9Tsaynö niptinmi serviqninqa Abrahampa llillinman makinta churaykur Dios 

Yayapa shutinchö jurar änirqan patronnin llapan mandanqanta 
cumplinanpaq. 

10Tsaypitanam mas alli kaq qaraykunata apananpaq previnirqan. Tsay 

qaraykunata chunka camëllukunaman chaqnakurkurmi Abrahampa wawqin 
Nacor täkunqan markaman aywarqan. Tsay markaqa Mesopotamiachömi 
kaykan. 

11Rupay jeqaykaptinnam marka yaykunanman Abrahampa serviqnin chaykur 

pözu lädunman camëllunkunata qonqurikatsirqan. Tsay höram jipashkuna 
aywayaq pözupita yakuta apayänanpaq. 

12Tsaychömi DIOS YAYATA mañakur nirqan: <<Patronnï Abraham 

creyikunqan DIOS YAYA, patronnïta llakipar yanapaykallämay llapanpis alli 
kananpaq. 

13Kay pözu lädullanchömi shuyäshaq yaku apaq shamuq jipashkunata. 

14Tsayman mayqan jipashpis chämuqtam nishaq: <Mamïta, 

puyñuykipita yakuta qaraykallämay>. Tsaynö mañakuptï nimätsun: 
<Upyarkullay. Camëlluykikunatapis yakurkatsishaq>. Tsaynö nimaq kaq 

jipash Isaacpa warminpaq akranqayki kallätsun. Tsaynöpam musyashaq 
patronnïta llakipar yanapanqaykita>>. 

15Dios Yayata mañakur manaraq ushaptinmi juk jipash puyñun umrushqa 

pözuman yaku apaq charqan. Tsay jipashqa Betuelpa tsurin Rebecam 
karqan. Betuelnam Milcachö Nacorpa tsurin karqan. Nacornam Abrahampa 
wawqin karqan. 

16Rebecaqa kuyakuypaq doncëlla jipashmi karqan. Paymi pözuman chaykur 

puyñunwan yakuta wishirkur wajinpa kutirqan. 

17Tsaymi Abrahampa serviqnin qatipaykur nirqan: <<Jipash, puyñuchö yaku 

apanqaykita qaraykallämay>>. 

18Jipashnam nirqan: <<Taytay, upyarkullay>>. Tsaynömi puyñunpita 

upyananpaq tsaraparqan. 

19Tsaynö upyarkuptinnam Rebeca nirqan: <<Taytay, camëlluykikunatapis 

yakurkatsishaq>>. 

20Tsaynö nirmi wätakuna yaku upyakuyänanman kutin kutin yakuta 

ashtarqan camëllukuna upyayänanpaq. 

21Tsaymi Abrahampa serviqninqa DIOS YAYATA mañakunqannö tsay jipash 

kanqanta o mana kanqantapis musyayta munar upällalla rikaparqan. 

22Camëllunkuna yakuskiyaptinnam jipashpa senqanman qoripita sortïjata 

churarqan. Tsay sortïjam lasarqan soqta grämunö. Tsaynöllam qoripita 
rurashqa ishkay pulcëratapis makinman shukutsirqan. Tsaykunam pachak 
(100) grämupita mas lasarqan. 

23Tsaynam nirqan: <<¿Pipa tsurintan kanki? ¿Taytaykipa wajinchö 

patsakuyänäpaq sitiu kantsuraq?>> 

24Tsaymi Rebeca nirqan: <<Betuelpa tsurinmi kä. Awilümi Nacor y awilänam 

Milca. 

25Wajichö sitiu kanmi patsakuyänaykipaq. Camëlluykikunapaqpis oqshawan 

qewapis kanmi>>. 

26Tsaynö niptinnam Abrahampa serviqnin qonqurikuykur DIOS 

YAYATA adorar nirqan: 

27<<Patronnï Abraham creyikunqan DIOS YAYA, alabashqa kaykullay. 

Patronnïta llakiparmi imaypis kuyakuq kaynikiwan ayllunman 
chätsimashkanki>>. 

28Tsaypitam Rebeca cörrilla aywar mamanta willarqan. 

29-30Rebecapa turin Labánnam qoripita sortïjatawan pulcërata panin 

shukuraykaqta rikarqan. Runa ima ninqanta mamanta willaykaqta wiyaykurmi 

Labán cörrilla aywarqan pözu kaqman tsay runawan tinkunanpaq. Tsaynö 
aywarmi pözu lädunchö camëllunkunawan kaykaqta tarirqan. 

31Tsaynam Labán nirqan: <<¡Taytay, aku wajïpa aywashun! Qamqa DIOS 

YAYA yanapanqan alli runam kanki. Kaychöqa puñunkimanraqku. 
Patsatsiyänaqpaq waji alistashqanam kaykan. Camëlluykikunata 
qaykunapaqpis corral kanmi>>. 

32Tsaynö niptinnam Abrahampa serviqninqa Labánpa wajinman aywarqan. 

Wajiman chaykurmi camëllukunata paskaskir qewankuna qararqan. 
Tsaynöllam yakuta previnirqan Abrahampa serviqninwan compañaqnin 
runakunapis chakinkunata mayllakuyänanpaq. 

33Tsaypita mikuyänanpaq mësaman jamaykatsiptinmi Abrahampa serviqnin 

nirqan: <<Mikunä kaptinpis imaq shamunqätaraq willayäshayki>>. Tsaymi 
Labán nirqan: <<¡Taytay, saslla willaykayällämay!>> 

34Tsay servikuqnam nirqan: <<Noqaqa Abrahampa serviqninmi kä. 

35DIOS YAYAM patronnï Abrahamta bendisishqa rïcu kananpaq. Tsaymi 

üshankunawan cabrankuna, wäkankuna, camëllunkuna, ashnunkunapis 
atska mirayashqa. Paypaqa atskam ollqupis warmipis serviqninkuna kayä. 
Tsaynöllam qoriwan qellayninpis maytsika kan. 

36Patronnïpa warmin Sarapis chakwanna kaykarmi ollqu wamrata 

qeshyakurqan. Paypa wamranpaqmi patronnï llapan imayka herenciata 
dëjashqa. 

37Dios Yayapa shutinchö juratsimarmi patronnï nimashqa: <Kay täkunqä 

Canaán markakunapitaqa tsurïpaq warmita ama ashinkitsu. 

38Tsaypa rantin taytäpa ayllunkunaman aywar juk jipashta ashimunki tsurï 

Isaacwan churakänanpaq>. 

39<<Tsaynam nirqä: <Tsay jipash shamuyta mana munaptinqa ¿imatatan 

rurashaq?> 

40<<Tsaynö niptïnam nimarqan: <Confiakunqä DIOS 

YAYAM yanapashunaykipaq angelninta kachamunqa. Tsaynöpam 
ayllükunapita juk jipashta apamunki tsurïpa warmin kananpaq. 

41Ayllükunaman chaptiki tsurinta mana dëjapuyäshuptikipis änimanqaykitaqa 

cumplishkankinam>. 

42<<Tsaynö nimaptin shamurmi pözu lädunman kanan junaq chämushkä. 

Tsaychömi Dios Yayata mañakur nirqä: <Patronnï Abraham 
creyikunqan DIOS YAYA, yanapaykallämay Isaacpa warminpaq jipashwan 
tinkunäpaq. 

43Kay pözu lädullanchö shuyäshaq jipashkuna yaku apaq shamuqta. Taytay, 

permïtiykullay patronnïpa tsurinpaq warmita tarinäpaq, yaku apaq jipashta 
puyñunpita yakuta mañakunäpaq. 

44Tsaynö rugakuptï nimätsun: <<Taytay, upyarkullay. Camëlluykikunatapis 

yakuta upyatsishaq>>. Tsaynö nimaq jipashmi patronnïpa llumtsuyninpaq 
akranqayki kanqa>. 

45<<Dios Yayata mañakuyta manaraq usharmi rikarqä Rebeca puyñun 

umrushqa yaku apaq shamuykaqta. Pözupita yakuta apaykaptinnam 
mañakur nirqä: <Yakuta qaraykallämay>. 

46Tsaymi puyñunta saslla bäjaskir nimarqan: <Taytay, upyarkullay. 

Camëlluykikunatapis yakurkatsimushaq>. Tsaynö nimaptinmi upyashkä. 
Tsaynöllam camëllükunatapis yakütsimushqa. 

47Tsaynöpam tapurqä: <¿Pipa tsurintan kanki?> Tsaymi nimarqan: <Noqaqa 

Betuelpa tsurinmi kä. Awilümi Nacor y awilänam Milca>. Tsaynö nimaptinmi 
juk sortïjata senqanman churarqä. Tsaynöllam ishkan makinman 
pulcëratapis shukutsirqä. 

48<<Tsaymi qonqurikuykur DIOS YAYATA adorar nirqä: <Patronnï Abrahampa 

Diosnin, qammi alli nänipa pushamashkanki patronnïpa ayllunpita juk 
jipashta tarinäpaq>. 

49Tsaynö nirmi Dios Yayata mañakushkä. Kananqa willaykayällämay 

patronnïpa llumtsuyninpaq tsurikita änimanqaykita o mana änimanqaykitapis. 
Mana änimaptikiqa imanäshaqtan>>. 

50Tsaymi Labánwan Betuel niyarqan: <<Kayman chämunaykipaq DIOS 

YAYAM rasunpa yanapashushkanki. Tsaynö kaykaptinqa ¿imanirtaqshi 
äniqmantsu? 

51DIOS YAYA tsaynö kananpaq destinashqa kaykaptinqa patronnikipa 

tsurinpa warmin kananpaq Rebecata entregashayki>>. 

52Tsaynö niptinnam DIOS YAYATA agradëcikur Abrahampa serviqnin urkunpis 

patsaman töpanqanyaq qonqurikuykurqan. 

53Tsaynam Rebecata qararqan qoripita y qellaypita rurashqa alhäjakunata y 

fïnu llatapakunatapis. Tsaynöllam mamantawan turintapis qararqan. 

54Tsaypitanam Abrahampa serviqnin compañaqninkunawan mikuskir y 

upyaskir puñuyarqan. Waränin alliq shärikuskirnam nirqan: <<Taytay, 
kananqa patronnï kaqpa kutikuyänäpaq despachaykayällämay>>. 

55Tsaynö niptinnam Rebecapa turinwan maman niyarqan: <<Chunka 

junaqllapis Rebecaqa noqakunawan quëdaykutsunraq. Tsaypitam sïqa 
despachayäshayki>>. 

56Tsaynö niptinnam Abrahampa serviqnin nirqan: <<Kayman shamuptï DIOS 

YAYA llapantapis kamakaykätsiptinqa patronnïpa wajinman kutikuyänäpaq 
saslla despachaykayällämay>>. 

57Tsaymi paykuna niyarqan: <<Jipashtaraq tapushun. Mä, ¿ima ninqash?>> 

58Tsaynö nirmi Rebecata qayaykur tapuyarqan: <<¿Kay runawan aywayta 

munankiku?>> Rebecanam nirqan: <<Awmi>>. 

59Tsaynö niptinmi ichikninpita cuidaqnin warmitawan despachayarqan. 

Tsaymi Abrahampa serviqninwan y paywan shamuq runakunawan 
aywakuyarqan. 

60Rebeca aywakuptinmi ayllunkuna bendicionta churar niyarqan: 

<<Wawaykikuna, willkaykikuna y paykunapita miraq aylluykikunapis 
maytsikaman mirar waranqa waranqa kaykuyätsun. Tsay qampita miraq 
aylluykikunam llapan contran markakunata vencir poderninchö katsiyanqa>>. 

61Tsaypitanam Rebeca serviqnin warmikunawan camëllukunata montarkur 

aywakurqan Abrahampa serviqnin pushanqanpa. Tsaynömi Abrahampa 
serviqnin Rebecata pusharkur kutikurqan. 

62Paykuna chäyänanpaqnam Isaacqa Lahai-Roí pözu kaqpita kutishqana 

kaykänaq. Payqa Neguevchömi täkurqan. 

63Patsa qoyaykaptinna Isaac rikachakuq aywaykarmi camëllukuna 

shamuykaqta rikarqan. 

64Tsaynöllam Rebecapis Isaacta rikaskir montanqan camëllupita bäjaskirqan. 

65Tsaymi Abrahampa serviqninta tapurqan: <<¿Pitan taqay shamuykaq 

runa?>> Tsaymi nirqan: <<Paymi patronnï>>. Tsaynö niptinmi vëlunwan 
qaqllanta Rebeca tsapakurqan. 

66Isaacwan tinkuskirnam serviqnin willarqan llapan imayka päsanqantapis. 

67Tsaypitam Isaac Rebecata pusharqan maman manaraq wañukur täkunqan 

carpa wajiman. Tsaychönam Rebecawan churakaskir täkurqan. Isaacnam 
Rebecata alläpa kuyarnin maman wañukuskiptinpis llakikurqannatsu. 

 

Génesis 25 
Warmin Ceturachö Abrahampa tsurinkuna yurinqan 

1 Crónicas 1.32-33 

1Abrahampa juk warminpa shutinmi karqan Cetura. 

2Tsay warmichöpis Abrahampa tsurinkuna kayarqan Zimram, Jocsán, 

Medán, Madián, Isbac y Súa. 

3Jocsánpa tsurinkunam kayarqan Sebawan Dedán. Dedánpita miraq 

runakunapitam kayarqan Asur, Letus y Leum runakuna. 

4Madiánpa tsurinkunanam kayarqan Efa, Efer, Hanoc, Abida y Elda. 

Paykunam Cetura warmipita miraqkuna kayarqan. 

5Abrahampaqa llapan imaykanpis tsurin Isaacllapaqmi karqan. 

6Concubïna warminkunachö kaq tsurinkunataqa wallka wallkallam 

imaykantapis aypurqan. Manaraq wañukur aypuskirmi rupay yarqamunan 
läduman aywakuyänanpaq despacharqan. Tsaynöpam Isaacpita karuchö 
täkuyarqan. 

Abraham wañunqan 

7Abrahamqa kawarqan pachak qanchis chunka pitsqa (175) watayuq 

kanqanyaqmi. 

8Abraham awkinna wañukuskirmi unay ayllunkunawan tinkuq aywakurqan. 

9Wañukuskiptinnam tsurinkuna Isaacwan Ismael pampayarqan Macpela 

machayman. Tsayqa kaykan Mamriman rupay jeqamunan kaqlä Zoarpa 
tsurin Efrónpa chakranchömi. Efrón casta runakunaqa heteo runakunam 
kayarqan. 

10Tsay chakraqa karqan heteo runakunapita Abraham 

rantinqanmi. Tsaymanmi Abrahamta pampayarqan warmin Sara 
pamparanqan lädullanman. 

11Abraham wañukuskiptinnam tsurin Isaacman Dios Yaya bendicionninta 

churarqan. Paymi täkurqan Lahai-Roí niyanqan pözu lädunchö. 

Ismaelpita miraq ayllunkuna 
1 Crónicas 1.28-31 

12Kaychömi qellqashqa kaykan Abrahampa tsurin Ismaelpa tsurinkunapaq y 

paykunapita miraqkunapaqpis. Ismaelpa maman Agarmi Egiptupita karqan. 
Agarqa Sarapa serviqnin warmim karqan. 

13Ismaelpa tsurinkunanam mayorpita tapshiyaq kayarqan Nebaiot, Cedar, 

Adbeel, Mibsam, 

14Misma, Duma, Massa, 

15Hadar, Tema, Jetur, Nafis y Cedema. 

16Ismaelpa tsurinkunaqa chunka ishkaymi kayarqan. Paykunam 

maytsikaman mirar chunka ishkay trïbu kayarqan. Tsay tsurinkunapa shutin 
kanqannöllam trïbunkunapa y markankunapa shutinkuna karqan. Paykunam 
cada ünu trïbunkunachö mandakuq kayarqan. 

17Ismaelqa pachak kimsa chunka qanchis (137) watam kawarqan. 

Wañukuskirnam unay ayllunkunawan tinkuq aywakurqan. 

18Ismaelpita miraq ayllunkunam jankat witsikashqa täkuyarqan Havilapita 

hasta Shuryaq. Tsayqa Egipto nación lädunmanpam. Tsaypam Asurman 

näni päsaykan. Kikinkunapura chikinakuykarpis tsaychömi llapan 
täkuyarqan. 

Jacobwan Esaú yuriyanqan 

19Kaychömi qellqashqa kaykan Isaacpa tsurinkunapaq y paykunapita 

miraqkunapaqpis. Isaacmi Abrahampa tsurin karqan. 

20Chusku chunka (40) watayuq kaykarmi Rebecawan Isaac churakarqan. 

Rebecam karqan Betuelpa tsurin y Labánpa panin. Paykunam Padan-
aramchö täkuq arameo runakuna kayarqan. 

21Warmin Rebeca qolluq kaptinmi qeshyaq kananpaq DIOS YAYATA Isaac 

mañakurqan. Mañakunqanta DIOS YAYA wiyaptinmi Rebeca qeshyaq karqan. 

22Millïshuta qeshyaq kaptinmi pachanchö pelyar alläpa nanatsiyarqan. 

Rebecanam yarpachakur nirqan: <<Tsaynö pelyayänan kaptinqa mejor 
wañuküman>>. Tsaymi imanir tsaynö sufrinqanta DIOS YAYATA mañakur 
tapukurqan. 

23Tsaynö mañakuptinnam DIOS YAYA nirqan: <<Pachaykichö wawaykikunam 

atskaman mirarnin ishkay nacionkuna kayanqa. Pachaykillachönam 
chikinakur jaqchinakuykäyan. Punta yuriqmi qepan yuriq kaqpa poderninchö 
kanqa>>. 

24Rebecapa killan paqtaskiptinnam millïshuta qeshyakurqan. 

25Puntata yuriq kaqpam aqtsan puka y entëru cuerpunpis millwa püru karqan. 

Paypa shutinmi churayarqan Esaúta. 

26Esaúpa atakanta aptashqam wawqin qepanta yurirqan. Tsaynö 

yurinqanpitanam shutin churayarqan Jacobta. Rebeca qeshyakunqan 
witsaymi Isaac soqta chunka (60) watayuqna kaykarqan. 

Mayor kay derëchunta Esaú rantikunqan 

27Tsaypitanam Esaúwan Jacob jatunyäyarqan. Esaúmi jirkakunapa purir 

wätakuna wañutsiyta yachakurqan. Jacobmi sïqa maypapis mana 
yarqukurlla täkurqan. 

28Achkumunqan wätakunapa aytsanta mikutsiptinmi Isaacqa tsurin Esaúta 

mas kuyarqan. Peru Rebecanam Jacobta mas kuyarqan. 

29Juk junaqnam Jacob kusinakuykaptin Esaúqa jirkapa aywanqanpita alläpa 

pishipashqa charqan. 

30Tsaymi wawqinta nirqan: <<Tsay pukaypa pukaq mikuy kusinakunqaykita 

qaraykamay. Mallaqaypitam wañuykäna>>. (Tsaynö pukaypa pukaq mikuyta 
munapanqanpitam Esaúta reqiyarqan Edom shutiwan.) 

31Tsaynam Jacob nirqan: <<Mikuyta qaranaq kaptinqa mayor kayniki 

derëchuykita kanan höra entregaykamay>>. 

32Esaúnam nirqan: <<Mallaqaypita wañuykaptïqa ¿imapaqtan mayor kay 

derëchüpis väliman?>> 

33Jacobnam yapay nirqan: <<Kanan höra Diospa shutinchö jurarnin änimay 

mayor kay derëchuykita entregamänaykipaq>>. Tsaynö niptinnam Esaú jurar 
mayor kay derëchunta tsay mikuyllawan trukarqan. 

34Tsaynam Jacob qararqan tantatawan pushku pichuta. Mikurnin upyar 

ushaskirnam pacha junta kushishqa aywakurqan. Manam ni 
yarpachakurqanllapistsu mayor kay derëchunta cambiakuskirpis. 

 

Génesis 26 
Gerar markachö Isaac täkunqan 

1Tsay witsaymi alläpa muchuy karqan. Tsay muchuymi Abraham kawanqan 

witsay kanqannö karqan. Tsaynö kaptinmi Gerar markaman Isaac 
aywakurqan. Gerarchömi filisteo runakunapa mandakuqnin rey Abimelec 
täkurqan. 

2Tsaychömi DIOS YAYA yuripuskir Isaacta nirqan: <<Ama Egiptumanqa 

aywaytsu. Maychöpis täkuy ninqaq partillachöraq 

3juklä runanö täkuykay. Qamwanmi imaypis kaykäshaq. Tsaynöllam 

qamman bendicionnïta churamur qampita miraqkunata kay entëru 
jallqakunata y raqrakunata entregashaq. Tsaynöpam cumplishaq taytayki 
Abrahamta äninqäta. 

4Noqam qampita miraqkunaman bendicionnïta churashaq qoyllurkunanö 

yupayta mana puëdiypaq kayänanpaq. Paykunatam entregashaq entëru kay 
jallqakunata y raqrakunata. Paykuna raykum llapan nación runakunapis 
bendicionnïta chaskiyanqa. 

5Tsaynö kanqa mandamientükunata, leynïkunata y yachatsinqäkunatapis 

Abraham cumplinqanpitam>>. 

6Dios Yaya tsaynö niptinmi Gerarchö Isaac täkurqan. 

7Tsaychö täkuq runakunam Isaacta tapuyarqan Rebeca iman kanqantapis. 

Rebeca alläpa kuyakuypaq kaptinmi Isaac mantsakurqan warmin rayku 
runakuna wañutsiyänanta. Tsaymi willakurqantsu Rebeca warmin kanqanta. 
Rasun kaqta ninqanpa rantinmi <<payqa panïmi>> nirqan. 

8Tsaypita unaytanam filisteo runakunapa mandakuqnin rey Abimelec waji 

ventänanpa rikachakuykanqanchö rikarqan Rebecata Isaac kuyapaykaqta. 

9Tsayta rikaykurmi Abimelecqa Isaacta qayaskatsir nirqan: <<Payqa rasunpa 

warmikim ¿aw? Warmiki kaykaptinqa ¿imanirtan <panïmi> nirqayki?>> 
Tsaymi Isaac nirqan: <<Taytay, tsaynö nirqä warmï rayku wañutsiyämänanta 
mantsakurmi>>. 

10Tsaynö niptinmi Abimelec nirqan: <<¿Imanirtan tsaynö llullatsimashkanki? 

Talvezqa mayqan runapis warmikiwan puñunman karqan. Tsaynö 
llullatsimaptiki talvezqa jutsamanpis ishkiyäman karqan>>. 

11Tsaypitanam llapan runakuna musyayänanpaq Abimelec nirqan: <<Kay 

runata o warminta pipis wajupaq kaqqa wañutsishqam kanqa>>. 

12Tsay watam Isaac tsaychö murupakurqan. DIOS YAYA bendisiptinmi 

qoriytapis mana puëdinqanyaq mikuynin wayurqan. 

13Tsaynöpa Isaac alläpa rïcuyaptinmi imaykanpis atska karqan. 

14Üshankuna, cabrankuna y wäkankunapis maytsikamanmi mirayarqan. 

Chakranchö arur serviqninkunapis atskam kayarqan. Tsaynö rïcuyaptinmi 
filisteo runakuna chikir 

15Isaacpa taytan Abraham uchkutsinqan pözukunata tsapäyarqan. 

16Tsaypitanam Isaacta Abimelec nirqan: <<Kaypita aywakuy. Noqakunapita 

masmi rïcuyashkanki>>. 

17Tsaynö niptinmi Isaac aywakurnin Gerar raqra lädun pampachö täkurqan. 

18Tsayman chaykurmi taytan Abraham uchkutsinqan pözukunata Isaac 

limpiatsirqan. Tsay pözukunatam Abraham wañukuskiptin filisteo runakuna 
tsapäyarqan. Limpiaskatsirmi Isaacpis taytan shutitsinqannölla shutin 
churarqan. 

19Tsay pampachö mushuq pözupaq oqtiykarmi Isaacpa serviqninkuna chuya 

yakuta tariyarqan. 

20Tsaymi Gerarchö üsha mitsikuqkunawan Isaacpa üsha mitsiqninkuna 

yakuta qechunakur maqanakuyarqan. Tsaypitam tsay pözupa shutin Isaac 
churarqan Esekta. 

21Tsaypitanam Isaacpa serviqninkuna juk pözutana uchkuyarqan. Tsay 

jananpis yapaymi maqanakuyarqan. Tsaymi tsay pözupa shutin Isaac 
churarqan Sitna shutin kananpaq. 

22Tsaynö piñanakuyaptinmi jukläpa aywakur tsaychöpis pözuta uchkutsirqan. 

Piwanpis tsay janan manana piñanakurmi shutin churarqan Rehobot shutin 
kananpaq. Tsaymi nirqan: <<Kananmi sïqa DIOS YAYA yanapaykämantsik 
kaychö tranquïlu täkunapaq. Tsaymi wamrantsikkuna y wätantsikkunapis 
atskaman mirayanqa>>. 

23Tsaychö täkuykanqanpitam Beersebaman aywakurqan. 

24Tsayman chanqan paqasmi Isaacta yuripuskir DIOS YAYA nirqan: <<Noqam 

kä taytayki Abraham creyikunqan Dios. Qamwan kaykaptïqa ama 
mantsakuytsu. Servimaqnï Abrahamta änishqa karmi bendicionnïta qamman 

churamushaq. Tsaynöllam qampita miraqkunamanpis bendicionnïta 
churashaq atskaman mirayänanpaq>>. 

25Tsaychömi altarta perqaskir DIOS YAYATA Isaac adorarqan. Tsaychö 

täkuptinmi serviqninkuna juk pözuta uchkuyarqan yakuta jipiyänanpaq. 

Isaacwan Abimelec prometinakuyanqan 

26Juk kutim Gerar markapita Abimelec aywarqan Isaacwan parlayänanpaq. 

Abimelecwanmi aywarqan yätsiqnin Ahuzat y soldädunkunapa mandakuqnin 
Ficolpis. 

27Chaykuyaptinmi Isaac nirqan: <<Markaykipita chikiyämar 

qarqaykäyämarqa ¿imaqtan shayämushkanki?>> 

28Tsaynö niptinmi niyarqan: <<Noqakunam tantiyakuyashkä DIOS 

YAYA imaykachöpis yanapaykäshunqaykita. Tsaymi pactuta ruranapaq 
shayämurqü. 

29Kanan prometiyämay imaypis alli kawanapaq. Manam qamkunata 

chikiyashkaqtsu, masbien imaypis allim kawakurqantsik. Aywakamurpis 
tranquïlum aywakayämushkanki. Qamtaqa DIOS YAYAM imaykachöpis 
yanapaykäshunki>>. 

30Tsaynö niyaptinmi alli allita Isaac kusinaskatsir paykunawan mikupakur 

upyapakuyarqan. 

31Waränin alliqnam Abimelecwan Isaac juramentuta rurayarqan alli 

kawayänanpaq. Tsaynam Isaac despachaptin paykuna kushishqa 
aywakuyarqan. 

32Tsay junaqmi Isaacpa serviqninkuna willayarqan uchkuykäyanqan pözuchö 

yakuta tariyanqanta. 

33Tsaymi Isaac tsay pözupa shutin churarqan Seba shutin kananpaq. 

Tsaypitam kananyaqpis tsay markapa shutin Beerseba. 

Esaúpa warminkuna 

34Esaú chusku chunka (40) watayuq kaykarmi heteo runa Beeripa tsurin 

Juditwan churakarqan. Tsaynöllam Esaú churakarqan heteo runa Elónpa 
tsurin Basematwanpis. 

35Tsay warmikunawan churakashqa kaptinmi Isaacwan Rebeca alläpa 

rabyakuyarqan. 

 

Génesis 27 
Jacobman Isaac bendicionninta churanqan 

1Awkinyar qaprayäkushqana karmi Isaac reqikurqannatsu. Jukpunnam 

mayor tsurin Esaúta qayaykur nirqan: <<Wamrallä Esaú>>. Esaúnam nirqan: 
<<¿Imallatatan, taytay?>> 

2Tsaymi Isaac nirqan: <<Noqaqa alläpa awkinnam kä. Talvezqa 

wañukushaqnach. 

3Flëchaykita aparkur jirkapa ayway chucaru wätakunata flëchaskir 

apamunaykipaq. 

4Tsay apamunqaykipita yachanqä mikuyta kusinaskir qaramay. Tsayta 

mikuskirnam manaraq wañukur bendicionnïta qamman churamushaq>>. 

5Esaúta taytan tsaynö ninqantam Rebeca wiyarqan. Tsaymi chucaru 

wätakunata apamunanpaq Esaú aywaskiptin 

6Jacobta Rebeca nirqan: <<Wawqiki Esaúta taytayki parlapanqantam 

wiyarqü. 

7Paytam mañashqa chucaru wätata apaskamur yachanqan mikuyta 

kusinapänanpaq. Tsayta mikuskirshi DIOS YAYAPA shutinchö bendicionninta 
churanqa. 

8Hïju, kanan yätsinqaqta shumaq wiyamay. 

9Saslla aywar cabrantsikkunapita ishkay allin kaq mallwa cabrata apamuy. 

Tsay aytsapitam taytayki yachanqan mikuyta kusinashaq. 

10Tsayta kusinaskiptïmi taytayki mikunanpaq apanki. Tsayta mikuskirmi 

manaraq wañukur bendicionninta qamman churamunqa>>. 

11Tsaynö niptinmi mamanta Jacob nirqan: <<Noqapaqa manam wawqï 

Esaúpanötsu entëru cuerpü millwa püru. 

12Taytä yatamar engañaykanqäta tantiyaskirqa bendicionninta 

churamunqanpa rantinmi maldicionämanqa>>. 

13Tsaymi maman nirqan: <<Hïju, taytayki maldicionäshuptikiqa noqaman 

chämutsun. Ninqaqnölla sas aywar mallwa cabrakunata apamuy>>. 

14Maman tsaynö niptinmi Jacob aywar ishkay malta cabrakunata apamurqan. 

Tsaytanam Isaac yachanqan mikuyta Rebeca kusinarqan. 

15Tsaypitanam Esaúpa alli kaq llatapan churaraqpita Jacobta shukutsirqan. 

16Tsaynöllam taytan mana tantiyananpaq mallwa cabrakunapa qaratsanta 

rikranman y kunkanman lashtaparqan. 

17Kusinaskirnam tantantinta mikuyta alistaparqan taytanman apananpaq. 

18Taytan kaqman chaykurmi Jacob nirqan: <<¡Taytay!>> Tsaynam Isaac 

nirqan: <<Hïju, ¿imallatatan? ¿Mayqan kaq tsurïtan kanki?>> 

19Tsaymi Jacob nirqan: <<Taytay, noqaqa mayor tsuriki Esaúmi kä. 

Nimanqaykitam kusinakamurqä. Shärimuy achkumunqä wätapa aytsanta 
mikuskir bendicionnikita noqaman churaykamunaykipaq>>. 

20Tsaymi Isaac tapurqan: <<Hïju, ¿imanönatan saslla chucaru wätata 

achkuskamuruyki?>> Tsaynö niptinmi Jacob nirqan: 
<<DIOSNIKI yanapamaptinmi saslla tarimushkä>>. 

21Tsaymi Isaac nirqan: <<Rasunpa Esaú kanqaykita musyanäpaq witimuy>>. 

22Tsaynö niptinmi taytanpa lädunman Jacob witiykurqan. Taytan 

yataykurnam nirqan: <<Vozninqa Jacobpanömi, peru rikranmi sïqa 
Esaúpa>>. 

23Esaúpa rikrannö millwashqa kaptinmi yataykarpis tantiyarqantsu Jacob 

kanqanta. Bendicionninta churananpaq kaykarnam 

24yapay tapurqan: <<¿Rasunpaku tsurï Esaú kanki?>> Tsaymi nirqan: 

<<Taytay, rasunpam Esaú kä>>. 

25Tsaynö niptinmi taytan nirqan: <<Hïju, achkumunqayki wätapa aytsanta 

qaraykallämay. Mikuskirnam bendicionnïta qamman churamushaq>>. 
Tsaymi mikuyta y vïnuta Jacob makyaykuptin Isaac mikurqan y upyarqan. 

26Mikuyta ushaskirnam nirqan: <<Hïju, witiykamur mutsaykamay>>. 

27Tsaynam witiykur mutsaykuptin Esaúpa llatapanpa mushkuyninta Isaac 

muskirqan. Tsaymi Esaú kanqanta yarpar bendicionninta churar nirqan: 
<<Kayqa tsurïpa mushkuyninmi. DIOS YAYA bendicionninta churanqan jallqa 
chakranömi mushkunpis. 

28Qam täkunqaykiman Dios Yaya tamyaykatsimutsun. Qoriytapis mana 

puëdinqaykiyaq murukunqaykipis wayuykullätsun. Trïguykipis vïnuykipis 
maytsika kaykullätsun. 

29Qamtaqa atska runakunam serviyäshunki. Tsaynölla llapan nación 

runakunapis puntaykiman qonqurikuyätsun. Aylluykikunapis mandäduykichö 
kayätsun. Paykunapis puntaykiman qonqurikuyätsun. Pipis 
maldicionäshuqnikiqa maldicionashqam kanqa. Bendisishuqnikim sïqa 
bendisishqa kanqa>>. 

30Bendicionta chaskiskir Jacob yarquskiptillannam Esaúqa charqan 

achkumunqan chucaru wätan aparishqa. 

31Paypis taytan yachanqan mikuyta kusinaskirnin aparmi nirqan: <<Taytay, 

shärimuy kusinakamunqä mikuyta mikuskir bendicionnikita noqaman 
churaykallämunaykipaq>>. 

32Tsaynam Isaac tapurqan: <<Hïju, ¿mayqan kaq tsurïtan kanki?>> 

Esaúnam nirqan: <<Taytay, mayor kaq tsuriki Esaúmi kä>>. 

33Tsaymi Isaacqa alläpa karkaryarraq nirqan: <<Tsaypunqa ¿pitan chucaru 

wätata achkuskamur kusinamushqa? Tsay mikuytam llapanta mikushkä 
manaraq chämuptiki. Tsay mikuyta apamuqmi llapan bendicionnïta 
chaskishqa>>. 

34Taytan tsaynö niptinmi Esaú alläpa qayaraykachar nirqan: <<Taytay, 

noqamanpis bendicionnikita churaykallämuy>>. 

35Isaacnam nirqan: <<Wawqikim engañamashqa. Qamman bendicionta 

churanäpaq kaqtam payman churashkä>>. 

36Tsaymi Esaú nirqan: <<Tsaynö kananpaqchi Jacob shutin kananpaq 

churarqayki. Kananwanqa ishkay kutinam engañamashqa. Puntatanam 
mayor kay derëchüta qechumashqa. Kananpis noqapaq kaq bendiciontam 
chaskishqa. ¿Manaku wallkallapis bendición quëdashqa noqaman 
churaykallämunaykipaq?>> 

37Isaacnam nirqan: <<Hïju, Jacobtanam nishkä qamwan llapan 

aylluykikunapis mandädunchö kayänaykipaq. Tsaynöllam nishkä trïgunwan 
üvanpis atska kananpaq. Hïju, qammanqa ¿ima bendicionllataraq 
churaykamümanpis?>> 

38Esaúnam yapay nirqan: <<¿Taytay, manaku jukllayllatapis bendicionta 

churaykamunkiman? Noqamanpis bendicionnikita churaykallämuy>>. 
Tsaynö nirmi taytanta alläpa waqaparqan. 

39Tsaymi Esaúta Isaac nirqan: <<Mikuy mana wayunqan chakrachö y tamya 

mana tamyanqanchömi täkunki. 

40Espädaykiwan defendikurmi kawanki. Wawqikipa mandädunchömi kanki. 

Tsaynö kaykarpis mas poderyuq tikrarmi mandädunpita yarqukunki>>. 

Esaúpita Jacob qeshpir aywakunqan 

41Taytan bendicionta churanqan junaqpitam Jacobta Esaú alläpa chikirqan. 

Tsaymi yarparqan: <<Taytä wañuskiptinmi wawqï kaptinpis 
wañuskatsishaq>>. 

42Esaú tsaynö yarpanqanta musyaykurmi Jacobta qayaskatsir Rebeca 

nirqan: <<Wawqiki Esaúmi wañutsishunaykipaq juraykäshunki. 

43Hïju, yätsinqaqta shumaq wiyamay. Haránchö tiyuyki Labán kaqpa qeshpir 

sas aywakuy. 

44Pay kaqllachö täkunki wawqikipa rabyaynin päsanqanyaq. 

45Rabyaynin päsaskiptinmi kutimunaykipaq qayatsimushayki. ¡Manam 

munätsu ishkan wawäkunata juk junaqllachö oqraskiyta!>> 

46Tsaypitanam ollqun Isaacta Rebeca nirqan: <<Esaúpa warminkunata mana 

rikänä rayku jina wañuküman. Kay Canaánchö heteo warmikunata Jacob 
ashiptinqa ¿imapaqnatan kawashaqpis?>> 

 

Génesis 28 

1Tsaynö niptinmi tsurin Jacobta qayaskir Isaac bendicionta churar nirqan: 

<<Hïju, cananea warmiwanqa ama churakaytsu. 

2Padan-aram markachö awiluyki Betuelpa wajinman aywar mamaykipa turin 

Labánpa jipash tsurinkunapita jukninwan churakay. 

3Dios El-Shaddai bendicionninta churaykamutsun tsurikikuna atskaman 

mirayänanpaq y paykunapita miraqkunapis atska nacionkuna kayänanpaq. 

4Taytä Abrahamman Dios Yaya bendicionninta churanqannölla qammanpis 

y qampita miraqkunamanpis churaykallämutsun. Tsaynöpam kanan 
qorpanölla täkunqantsik jallqakuna y raqrakunapis qampita miraqkunapaq 
kanqa. Tsaynö kananpaqmi taytä Abrahamta Dios Yaya prometirqan>>. 

5Tsaynöpam Isaac tsurin Jacobta Padan-aram markaman despacharqan. 

Tsaymi tiyun Labánpa wajinman Jacob charqan. Labánmi Rebecapa turin y 
Betuelpa tsurin karqan. Betuelmi arameo runa karqan. Rebecanam Esaúpa 
y Jacobpa maman karqan. 

Esaú juk warmiwan yapay churakanqan 

6Esaúnam musyaskirqan wawqin Jacobman bendicionninta taytan 

churanqanta y warmiwan churakänanpaq Padan-aramman despachanqanta. 
Tsaynöllam musyarqan cananea warmiwan mana churakänanpaq ninqanta. 

7Tsaynöllam musyarqan taytanwan maman niyanqanta cäsur Padan-

aramman Jacob aywakunqanta. 

8Tsaynöpam Esaú musyarqan cananea jipashkunata llumtsuyninpaq taytan 

mana munanqanta. 

9Tsayta musyaskirmi tiyun Ismael kaqpa aywarqan. Ismaelqa Abrahampa 

tsurinmi karqan. Tsaychömi Ismaelpa tsurin Mahalat shutiyuq jipashwan 
churakarqan. Tsay jipashqa Nebaiotpa paninmi karqan. Tsaynöpam ishkaq 
cananea warmikunawan kaykarpis jananman jukwanraq churakarqan. 

Bet-elchö Jacobta Dios Yaya yuripunqan 

10Beersebapita aywakurmi Haránman aywaq nänipa Jacob aywarqan. 

11Tsaynö aywar juk partichö qoyäpukuskirmi rumita jawnakurkurlla 

puñukurqan. 

12Sueñuyninchönam rikarqan pampapita ciëluyaq escalëra kaykaqta. 

Tsaynöllam rikarqan tsay escalërapa Dios 
Yayapa angelninkuna witsaykäyaqta y uraykäyämuqta. 

13Tsaynöllam DIOS YAYATA escalëra puntanchö ichiraykaqta rikarqan. 

Tsaymi nirqan: <<Noqam kä awiluyki Abraham y taytayki Isaac 
creyikunqan DIOS YAYA. Kay puñuykanqayki pampatam qamta y qampita 
miraqkunata entregashaq. 

14Qampita miraqkunam polvunöraq yupaytapis mana puëdiypaq kayanqa. 

Tsurikikunapita mirarmi maytsaypa witsikäyanqa. Qam rayku y qampita 
miraq ayllunkuna raykum llapan nación runakunapis bendicionnïta 
chaskiyanqa. 

15Imaypis paqtayki karmi maypa aywaptikipis cuidarniki dëjashaykitsu. 

Maypitapis kay partiman kutitsimurnikim mana qonqaypa llapan 
äninqaqkunata cumplishaq>>. 

16Puñuykanqanpita rikcharkamurmi Jacob nirqan: <<Rasunpam DIOS 

YAYA kaychö kaykan. Kaychö kaykanqanta manam tantiyashkätsu>>. 

17Tsaymi mantsakashqa nirqan: <<¡Kay sitiuqa sagrädum! ¡Kayqa Dios 

Yayapa wajin karmi ciëlu punku kaykan!>> 

18Tsaymi waränin tsaka tsakallana shärikuskir jawnakunqan rumita señalpaq 

jawirqan. Tsaypitanam Dios Yayata adorarnin tsay rumi jananman aceitita 
wiñarqan. 

19Puntatam tsay cercanchö markapa shutin karqan Luz. Jacobnam tsay 

markapa shutin churarqan Bet-el shutin kananpaq. 

20Tsaychömi Dios Yayata prometir Jacob nirqan: <<Taytay, kanan aywar alli 

purimunäpaq yanaqaykallämay. Mikunäpaq y llatapakunäpaqpis 
yanapaykallämay. 

21Taytäpa wajinman kawaykar kutimuptïqa qamllam DIOSNÏ kanki. 

22Kay ichïtsinqä rumim señal kanqa kaychö pïmay runakunapis 

adorayäshunaykipaq. Dios Yayallä, llapan bendicionnikita 
qaramanqaykipitam diezmuta qampaq imaypis churamushaq>>. 

 

Génesis 29 
Haránman Jacob chanqan 

1Tsaynö aywarmi rupay yarqamunan kaqlächö täkuq runakunaman Jacob 

charqan. 

2Tsaychömi pözuta rikarqan. Tsay pözu lädunchömi kimsa majäda üshakuna 

y cabrakuna kaykäyarqan. Llapan wätakunam tsay pözullapita yakuta 
upyayaq. Tsay pözutam jatunkaray parara rumi tsapararqan. 

3Tsay pararatam llapan mitsikuqkuna yanapanakurraq wititsiyaq 

üshankunata y cabrankunata yakütsiyänanpaq. Yakuskatsirnam pararawan 
yapay tsapäyaq. 

4Tsay mitsikuqkunatam Jacob tapurqan: <<Taytakuna, ¿maypitatan 

kayanki?>> Tsaymi niyarqan: <<Haránpitam kayä>>. 

5Jacobnam nirqan: <<¿Reqiyankiku Nacorpa willkan Labánta?>> Tsaynam 

niyarqan: <<Awmi>>. 

6Jacobnam yapay tapurqan: <<¿Allillaku kaykällan?>> Tsaymi mitsikuqkuna 

niyarqan: <<Awmi, Labánqa allillam kaykan. Taqay üshankuna y cabrankuna 
qatishqa shamuykaq jipashmi Labánpa tsurin Raquel>>. 

7Jacobnam nirqan: <<Jatunllaraq rupay kaykaptinqa üshakunata y 

cabrakunata ¿imanirtan aylluyämushkanki? Yakurkatsir yapay mitsipäyay>>. 

8Tsaymi niyarqan: <<Mitsikuq majïkuna chäyämunqanyaqmi shuyänakuyä. 

Llapä qorikaskirraqmi pözu tsaparaq pararata wititsiyä>>. 

9Tsaynö parlaykäyaptinmi taytanpa üshankunata y cabrankunata qatishqa 

Raquel charqan. Üshakunata y cabrakunatam Raquel mitsikuq. 

10Wätankuna qatishqa prïman Raquel chaykaqta rikarmi cörrilla aywar pözu 

tsaparaq pararata witiskatsir üshakunata y cabrakunata yakütsirqan. 

11Tsaypitanam Raquelta mutsaykur saludarnin kushikuypita Jacob 

waqarqan. 

12Tsaypitam willarqan Rebecapa wawan y Labánpa sobrinun kanqanta. 

Tsayta wiyaykurmi Raquel cörrilla aywarqan taytan Labánta willaq. 

13Paninpa wawanwan tinkunqanta willaykuptinmi Labánqa cörrilla tinkuq 

aywarqan. Tinkuskirmi kushishqa abrazakurkur mutsarqan. Wajinman 
pushaptinmi Jacob willarqan llapan imayka päsanqanta. 

14Tsaynö willaptinmi Labán nirqan: <<¡Qamqa rasunpa ayllümi kanki!>> 

Raquelpaq y Leapaq Jacob servikunqan 

Juk killana Jacob arupaykaptinmi 

15Labán nirqan: <<Ayllü karpis manam dembaldillaqa arupämankimantsu. 

Arunqaykipita päganaqpaq willamay>>. 

16Labánpam ishkay jipash tsurinkuna kayarqan. Mayor kaqpam shutin karqan 

Lea. Qepa kaqpanam shutin karqan Raquel. 

17Lea shumaq ñawiyuq kaptinpis Raquelmi mas shumaq kuyakuypaq karqan. 

18Raquelta kuyakurkurmi Labánta Jacob nirqan: <<Taytay, qepa kaq tsuriki 

Raquelpaq qanchis wata servishayki>>. 

19Labánnam nirqan: <<Juklä runawan churanqäpa rantinqa mejor qamwan 

churashayki. Tsaynöpam kayllachöna täkushun>>. 

20Tsaymi Raquel rayku tiyun Labánta qanchis wata Jacob servirqan. 

Raquelta alläpa kuyaptinmi qanchis watapis juk ishkay junaqnölla 
päsaskirqan. 

21Qanchis wata serviskirnam Labánta Jacob nirqan: <<Arupänaqpaq 

parlanqantsiktam cumplishkäna. Kananqa tsurikiwan churaykallämay>>. 

22Tsaymi casaray fiestaman llapan reqinakushankunata Labán qayatsirqan. 

23Tsay paqasmi tsurin Leata pushaykur Jacob mana tantiyaptillan 

oqllarkatsirqan. Tsaymi Leawan Jacob puñuyarqan. 

24Leapa serviqnin kananpaqmi Zilpa shutiyuq jipashta Labán entregarqan. 

25Patsa waraskiptinmi Jacob rikaykurqan Leawan puñuykanqanta. Tsaymi 

Labánta nirqan: <<¿Imanirtan kayta ruramarquyki? Raquel rayku 
serviykaptiq ¿imanirtan engañamashkanki?>> 

26Tsaynam Labán nirqan: <<Kaychöqam costumbri qepa kaq 

churakänanpaqqa mayor kaqraq puntata churakänan. 

27Churakanqaykipita juk semänayaqraq Leawan täkuy. Tsaypitam yapay 

qanchis wata mas servimänaykipaq Raqueltapis entregashayki>>. 

28Tsaynö niptinmi qanchis wata mas servinanpaq Jacob änirqan. Juk semäna 

Leawan kaykaptinnam Labánqa tsurin Raquelta entregarqan. 

29Raquelpapis serviqnin kananpaqmi Bilha shutiyuq jipashta entregarqan. 

30Tsaymi Raquelwanpis Jacob puñuyarqan. Leata kuyanqanpita Raquelta 

mas kuyarmi tiyun Labán ninqannölla qanchis wata mas servirqan. 

Jacobpa tsurinkuna yuriyanqan 

31Leata Jacob mana kuyanqanta musyarmi DIOS YAYA destinarqan wawayuq 

kananpaq. Peru Raqueltanam qolluqyätsirqan. 

32Lea qeshyaq tikraskirmi ollqu wamrata qeshyakurqan. Yuriskiptinmi nirqan: 

<<Llakishqa kaptïmi DIOS YAYA llakipämashqa wawayuq kanäpaq. Kananmi 
sïqa ollqü kuyamanqa>>. Tsaymi wamranpa shutin churarqan Rubénta. 

33Tsaypitam Leapa wawan yapay yurirqan. Tsaymi nirqan: <<DIOS 

YAYAM rikämashqa ollqü mana kuyamanqanta. Tsaymi yanapamashqa 
yapay wawayuq kanäpaq>>. Tsaynö nirmi wamranpa shutin churarqan 
Simeónta. 

34Tsaypitanam Leapa ollqu wawan yapay yurirqan. Tsaymi nirqan: 

<<Kimsatana tsurinta wachaykaptïqa noqallatanam ollqü kuyamanqa>>. 
Tsaynö nirmi wamranpa shutin churarqan Levíta. 

35Tsaypitapis yapaymi Lea wawayuq karqan. Wawan yuriskiptinnam nirqan: 

<<Kananqa DIOS YAYATAM alabashaq>>. Tsaynö nirmi wamranpa shutin 
churarqan Judáta. Judápitaqa mananam wawan karqannatsu. 

 

Génesis 30 

1Raquel wawan mana kaptin ñañan Leata chikirmi Jacobta nirqan: 

<<Noqachö tsuriki mana kaykaptinqa ¿imapaqnatan kawashaqpis?>> 

2Jacobnam piñaskir Raquelta nirqan: <<Tsaynö nimänaykipaq noqaqa 

¿Diosku kä? Paychi destinashushkanki qolluq kanaykipaq>>. 

3Tsaynam Raquel nirqan: <<Servimaqnï Bilhawan puñuy paychö tsuriki 

yuriptin kikïpa wawänö kananpaq. Tsaynöpam wawayuq kashaq>>. 

4Tsaynö nirmi serviqnin Bilhatawan puñutsirqan. 

5Tsaymi Bilha qeshyaq kaskir Jacobpa tsurinta qeshyakurqan. 

6Raquelnam nirqan: <<Wawayuq kanäpaq mañakunqäta wiyarmi Dios Yaya 

justiciata ruramashqa. Paymi permïtishqa wawayuq kanäpaq>>. Tsaymi 
wamrapa shutin churarqan Danta. 

7Yapaymi Jacobpa tsurinta Bilha qeshyakurqan. 

8Tsaymi Raquel nirqan: <<Wawä mana kaptinmi ñañäwan chikinakuyashkä. 

Kananqa noqapis wawayuqnam kaykä>>. Tsaynö nirmi wamrapa shutin 
churarqan Neftalíta. 

9Leapis wawannaq karmi Jacobwan puñutsirqan serviqnin Zilpata. 

10Tsaynöpam Zilpapis Jacobpa tsurinta qeshyakurqan. 

11Tsaymi Lea nirqan: <<Suertikuykushkämi>>. Tsaynö nirmi wamrapa shutin 

churarqan Gadta. 

12Yapaymi Jacobpa tsurinta Zilpa qeshyakurqan. 

13Tsaymi Lea nirqan: <<Alläpam kushikü. Kananpitam llapan warmikunapis 

kushishqa kanqäta parlayanqa>>. Tsaynö nirmi wamrapa shutin churarqan 
Aserta. 

14Trïgu cosëcha witsay chakrapa Rubén aywarmi tarirqan mandrágora 

niyanqan jachapa frütankunata. Tsay jachapa wayuynintam maman Leapaq 
aparqan. Tsayta Raquel rikaykurmi Leata nirqan: <<Wawayki apamunqan 
mandrágora frütata qaramay>>. 

15Peru Leanam nirqan: <<¡Aw, mana penqakuq! ¿Ollqüta qechuskamarpis 

wawä apamunqan mandrágora frütätaraqku qechumayta munaykanki?>> 
Raquelnam nirqan: <<Wawayki apamunqan mandrágora frütata qaramarqa 
kanan paqasmi ollqüwan puñunki>>. 

16Tsay tardi chakrapita Jacob kutiykämuptinmi tinkupaskir Lea nirqan: 

<<Kanan paqas noqawan puñunapaqmi wawäpa mandrágora frütanta 
pägakushkä>>. Tsaymi tsay paqas Leawan Jacob puñuyarqan. 

17Lea mañakunqanta Dios Yaya wiyaptinmi Jacobpa tsurinta yapay 

qeshyakurqan. Tsaywanqa pitsqanam Leapa wawankuna kayarqan. 

18Tsaymi Lea nirqan: <<Serviqnïwan ollqüta puñutsinqäpitam Dios Yaya kay 

premiuta qaramashqa>>. Tsaymi wamrapa shutin churarqan Isacarta. 

19Tsaypitam Jacobpa tsurinta Lea yapay qeshyakurqan. Tsaywanqa 

soqtanam wawankuna karqan. 

20Leanam nirqan: <<Dios Yayam kay wamrata qaramashqa. Soqtatana 

tsurinta wachaykaptïqa noqallatanam ollqü mas kuyamanqa>>. Tsaymi 
wamranpa shutin churarqan Zabulónta. 

21Tsaypita maspis Leapa wawan karqanraqmi. Tsay wawan warmi kaptinmi 

shutin churarqan Dinata. 

22Tsaynöllam Raquel mañakuptin Dios Yaya llakipar wawayuq kananpaq 

destinarqan. 

23Wawayuq kaskirmi Raquel nirqan: <<Qolluq kanqäta mana 

parlayämänanpaqmi Dios Yaya permïtishqa wawayuq kanäpaq. 

24DIOS YAYA permïtikullätsun mas wamräkuna kananpaq>>. Tsaymi tsay 

wamrapa shutin churarqan Joséta. 

Jacob rïcuyanqan 

25Joséta Raquel qeshyakuskiptinnam suegrunta Jacob nirqan: <<Taytay, 

markäman kutikunäpaq despachaykallämay. 

26Rikanqaykinöpis llapan voluntänïwanmi tsurikikuna rayku servishkaq. 

Kananqa markäman kutikunäpaq warmïkunata y tsurïkunata 
dëjapaykamay>>. 

27Labánnam nirqan: <<¡Hïju, ama kutikuytsu! Kayllachöna täkushun. 

Arupämaptiki DIOS YAYA bendicionninta churamunqantam tantiyashkä. 

28Aykata gänayta munarpis willamay. Mañamanqaykitam pägashayki>>. 

29Jacobnam nirqan: <<Musyankim wätaykikunata cuidar imanö servinqaqta. 

30Chämunqäpitam wallkallapita atskaman wätaykikuna mirananpaq DIOS 

YAYA bendicionninta churamushqa. Qamllata aruparnikiqa ¿imaytan kikïpaq 
arukushaq?>> 

31Labánnam yapay nirqan: <<Aykata gänayta munarpis willamay>>. 

Jacobnam nirqan: <<Mejorqa ama imatapis pägamaytsu. Peru 
üshaykikunata y cabraykikunata mitsimunäta munarqa ninqaqta änimay. 

32Qenchanman yaykuykur kanan akramushaq yana muru arqay üshakunata 

y mallwa yana üshakunata. Tsaynöllam akramushaq muru muru cabrakunata 
y arqay cabrakunata. Tsay akramunqäkunam pägü kanqa. 

33Tsaynöpam akranqä wätakunata imaypis rikaq shamur musyanki mana 

suwapunqaqta. Wätäkunam arqay y muru muru cabrakuna y yanalla 
üshäkunanapis kayanqa. Peru juk color tallukashqa kaptinmi sïqa musyanki 
suwapunqaqta>>. 

34Labánnam nirqan: <<Ninqaykinö kaykullätsun>>. 

35Tsaynö äniykarmi tsay junaq Labán rakirqan yana üshakunata y yuraqyuq 

chïvukunata y cabrakunata. Tsaynöllam rakirqan arqay chïvukunata, muru 
muru chïvukunata, arqay cabrakunata y muru muru cabrakunatapis. Tsay 
rakinqan wätakunatam tsurinkunaman paytakurqan. 

36Tsaynö rakiskirmi Jacob täkunqanpita kimsa junaq aywayyaq wätakunata 

qatitsirqan. Jacobnam Labánpa wakin kaq üshankunata y cabrankunata 
mitsirqan. 

37Jacobmi álamupa, avellänupa y castäñupa llullu rämankunata pallaskir 

shuprarqan räya räya rikakänanpaq. 

38Shupranqan rämakunatam wätakuna yakuta upyayanqanman churarqan. 

Yaku upyaq yaykurmi shuprashqa qerukuna lädunchö calentatsinakuyaq. 

39Tsay shupranqan qeru rämakunapa lädunchö tsarinakuyaptinmi llullu 

yuriqkunapis räya räya, yana muru y chispa chispa yuriyarqan. 

40Tsay yuriq üshakunatam kikinpaq Jacob rakirqan. Tsaymi Labánpa 

üshankunata shukuyänanpaq tsay rakinqan üshakunapa lädunman qatipuq. 
Tsaynöllam cabrakunatapis qatipuptin yuraqyuqta wachayaq. Üshakunanam 
yanallata wachayaq. Tsaynöpam Jacobpa üshankuna y cabrankuna 
atskaman mirayarqan. 

41Tsaynöllam wera wätakuna calentayaptinpis yakuta upyayanqan kaqman 

shipranqan rämakunata churaq tsarinakuyänanpaq. 

42Peru uyu kaq wätakuna calentayaptinmi sïqa shipranqan rämakunata 

churaqtsu. Tsaynöpam uyu kaq wätakunapa wawankuna yanalla yuraqlla 
yuriq kaqqa Labánpaq karqan. Wera kaq wätakunapa wawankuna räya räya, 
yana muru y chispa chispa yuriq kaqmi sïqa Jacobpaq karqan. 

43Tsaynöpam üshankuna cabrankuna atskaman mirayaptin Jacob 

rïcuyarqan. Camëllunkuna y ashnunkunapis maytsikam karqan. Tsaynöllam 
serviqninkuna warmipis ollqupis atskaq kayarqan. 

 

Génesis 31 
Labánpita Jacob qeshpinqan 

1Tsaypitanam Jacob wiyarqan Labánpa tsurinkuna rimarnin niyanqanta: 

<<Jacobqa taytantsikpa llapan imaykanta duëñükurmi rïcuyashqa>>. 

2Tsaynöllam Jacob tantiyarqan suegrun Labánpis piñashqa purir 

ñawpatanönatsu rikanqanta. 

3Tsaypitanam Jacobta DIOS YAYA nirqan: <<Taytayki y aylluykikuna 

täkuyanqanman kutikuy. Qamwanmi imaypis kaykäshaq>>. 

4Dios Yaya tsaynö niptinmi Raquelta y Leata Jacob qayatsirqan mitsikunqan 

jirkaman. 

5Chaykuyaptinmi nirqan: <<Taytaykikuna noqawan piñashqa 

puriykanqantam tantiyashkä. Tsaynö kaptinpis taytä creyikunqan Dios 
manam dëjamashqatsu. 

6Musyayanqaykinöpis taytaykitam llapan voluntänïwan arupashkä. 

7Peru tsaynö arupaykaptïpis atska kuti engañamarmi parlayanqänötsu 

pägamashqa. Tsaynö ruraykämaptinpis Dios Yayam yanapamashqa. 

8Tsaymi <arupämanqaykipita pägashayki yana muru üshakunawan> 

nimaptinqa llapan llullukunapis yana murullana yuriyarqan. Tsaynöllam <räya 
räya yuriqkunawan pägashayki> nimaptin llapan llullukunapis räya räyallana 
yuriyarqan. 

9Tsaynöpam taytaykipa üshankunata Dios Yaya entregamashqa. 

10<<Wätakuna calentanqan witsaymi sueñuynïchö rikashkä räya räya 

chïvukuna, yana muru chïvukuna y yuraqyuq chïvukuna cabrakunata 
tsariykäyaqta. 

11Tsay sueñuynïchömi Dios Yayapa angelnin qayamar nimarqan: <¡Jacob!> 

Qayamaptinmi <¿imallatatan, Taytay?> nirqä. 

12<<Tsaymi Dios Yayapa angelnin nimarqan: <Rikaykämi Labán 

sufritsishunqaykita. Tsaymi permïtishkä llapan yayankuna räya räya, yana 
muru y yuraqyuqlla kayänanpaq. Tsayta rikar shumaq tantiyakuy. 

13Noqam kä Bet-elchö yuripushuqniki Dios. Tsaychömi rumita jawiykurnin 

aceitita wiñar änimarqayki servimänaykipaq. Kananqa 
yurinqayki Canaánman kutikuy> >>. 

14Raquelwan Leanam niyarqan: <<Noqakunataqa manam ni ima 

herenciatapis taytäkuna rakipayämanqatsu. 

15Tsaynöllam payqa fëraman churarayämar rantikayämashqa. Noqakuna 

rayku arupanqaykitapis mana rakipayämarmi kikillan ushashqa. 

16Taytäpa üshankunata Dios Yaya makikiman churamunqanmi noqantsikpaq 

y wamrantsikkunapaq kaykan. Tsaymi Dios Yaya nishunqaykinölla llapanta 
ruray>>. 

17-18Tsaymi Jacob alistakurqan taytan Isaac täkunqan Canaánman 

kutikunanpaq. Llapan imaykanta chaqnakurkur tsurinkunata y 
warminkunata camëlluman montarkatsirmi Padan-aramchö arunqanpita 
tarinqan wätakunatapis qatikurkur aywakurqan. 

19Suegrun Labán millwa rutuq aywanqanyaqmi Jacob aywakurqan. 

Raquelnam taytanpa ïdulunkunata suwaypa aparqan. 

20Suegrun Labánta mana willarllam Arampita Jacob aywakurqan. 

21Llapan kikinpa kaqta apakurkurmi qeshpir aywakurqan. Tsaymi Éufrates 

mayuta päsar Galaad jallqakunapa aywarqan. 

Jacobta Labán qatipanqan 

22Tsaypita kimsa junaqtaraqmi Labán musyarqan Jacob qeshpir 

aywakunqanta. 

23Tsaymi ayllunkunata minkakuskir Jacobta qatipäyarqan. Qanchis 

junaqtaraqmi Galaad jallqakunachö taripäyarqan. 

24Taripänanpaq paqasmi sueñuyninchö Labánta Dios Yaya nirqan: 

<<Cuidädutaq Jacobta piñapankiman>>. 

25Galaad jallqakunachö Jacob patsakushqa kaykaptinmi Labán tariparqan. 

Tsaychömi Labánpis ayllunkunawan patsakuyarqan. 

26Jacobtanam Labán nirqan: <<¿Imatatan rurakaykanki? ¿Imanirtan mana 

willamar qeshpimushkanki? Guërrapita prësu apaqnö ¿imanirtan tsurïkunata 
apamushkanki? 

27¿Imanirtan qeshpir upällalla shamushkanki? Willamar aywakamuptikiqa 

fiestata rurarmi panderëtakunata, arpakunata töcar kushishqa 
despachamuqman karqan. 

28Tsurïkunata ni willkäkunata mutsar despidikunalläpaqpis 

willamashkankitsu. ¡Tsaytaqa upanömi rurakashkanki! 

29Tsaynö rabyatsimanqaykipitam imaykatapis ruraskiqman karqan. Peru 

taytayki creyikunqan Diosmi nimashqa: <Cuidädutaq Jacobta 
piñapankiman>. 

30Taytaykipa wajinman kutikurpis ¿imapaqtan diosnïkunata 

suwamushkanki?>> 

31Jacobnam nirqan: <<Tsurikikunata qechumänaykita mantsakurmi upällalla 

qeshpir aywakayämushkä. 

32Diosnikitaqa manam suwamushkätsu. Mayqanpis diosnikita apamushqa 

karqa wañutsun. Llapan aylluntsikkunapa puntanchö ashikuskiy. Qampa 
kaqta imatapis taripayämarqa kutitsikuy>>. Jacobqa manam musyarqantsu 
diosninkunata Raquel suwamunqanta. 

33Tsaynö niptinmi Jacobpa carpan rurinman Labán yaykurqan diosninkunata 

ashinanpaq. Tsaychö mana tarirmi tsurin Leapa carpanmanpis ashiq 
yaykurqan. Tsaypitanam ishkay wätay kaq warmikunapa carpankunamanpis 
yaykurqan. Tsaychöpis mana tarirmi Raquelpa carpanman ashiq aywarqan. 

34Raquelnam tsay dioskunata camëllupa sillan qopinman pakaykur 

jananman jamakuykurqan. Tsaynöpam Labánqa entëru carpata ashirpis 
tarirqantsu. 

35Raquelnam taytanta nirqan: <<Taytay, ama rabyakuytsu kay 

jamaykanqäpita mana shäriptï. Costumbrïwanmi kaykä>>. Tsaymi Labán 
mayjina ashirpis ïdulunkunata tarirqantsu. 

36Tsaynö ashirpis mana tariptinmi Jacob rabyar Labánta nirqan: <<¿Imatatan 

mana allita rurashkä? ¿Ima jutsatatan rurashkä tsayläya rabyashqa 
qatipämänaykipaq? 

37Llapan imaykätam tikran tikran ashishkanki. Tsaynö ashirpis qampa kaqta 

¿imatatan tarishkanki? Tarishqa karqa aylluntsikkunapa puntanman 
churamuy. Paykunam nimäshun mayqantsikpis rasun kaqta 
parlaykanqantsikta. 

38<<Ishkay chunka (20) watantin wätaykikunata rikaptï manam üshaykikuna, 

cabraykikuna jukllayllapis shulluyashqatsu. Tsaynöllam ni juk carnërullatapis 
mikunäpaq pishtashkätsu. 

39Manam imaypis chucaru wätakuna wañutsinqanta apapamushkaqtsu. 

Tsaypa rantinmi kikïpa kaqta rantinta churashkä. Wätaykikunata suwakuna 
paqaspa o junaqpa apayaptinpis llapanpitam rantinta mañamashkanki. 

40<<Junaqpa achachaywan y paqaspa alalaywan alläpa sufrirmi 

wätaykikunata mitsishkä. Puñuytapis manam tarishkätsu. 

41Ishkan warmi tsurikikuna raykum chunka chusku wata arupashkaq. Wätayki 

rayku soqta wata mas aruparnikim ishkay chunka (20) wata podernikichö 
kashkä. Atska kuti engañamarmi wätaykikunata mitsinqäpitapis 
parlanqantsiknötsu pägamashkanki. 

42Awilü Abrahamwan taytä Isaac creyikunqan Dios Yaya mana 

yanapamaptinqa ni imannaqtam qarqamankiman karqan. Alläpa sufrir 
arunqäpitam Dios Yaya yanapamashqa. Tsaymi qanyan paqaspis 
sueñuynikichö piñapäshushkanki>>. 

Labánwan Jacob prometinakuyanqan 

43Jacob tsaynö niptinmi Labán nirqan: <<Rasun kaqtaqa kay warmikunaqa 

tsurïkunam y wamrakunapis willkäkunam kayan. Llapan wätakunapis 
wätäkunapa wawanmi kayan. Kaychö llapan rikanqaykim noqallapita kayan. 
Tsaynö kaykaptinpis tsurïkuna y willkäkuna raykum ni imanäyäshaykitsu. 

44Masbien pactuta rurashun qampis y noqapis cumplinapaq>>. 

45Tsaynö niptinmi shuytu rumita señalpaq Jacob jawirqan. 

46Tsaymi llapan ayllunkunata nirqan: <<Rumikunata qoriyämuy>>. Tsaymi 

rumita qorirnin montunayarqan. Tsay montunayanqan rumi lädunchömi 
mikuyarqan. 

47Tsaypitam Labánqa kikinpa idiömanchö tsay sitiuta shutitsirqan Jegar 

Sahaduta. Jacobnam kikinpa idiömanchö shutitsirqan Galaad. 

48Tsaymi Labán nirqan: <<Kanan kay muntunanqantsik rumikunam señal 

kanqa prometinakunqantsikta imaypis cumplinapaq>>. Tsaypitam tsay 
sitiupa shutin karqan Galaad. 

49Tsaynömi jukaq shutinpis churarqan Mizpa. Tsay shutita churarqan Labán 

kaynö ninqanpitam: <<Kananpita manana rikänakushqapis DIOS 

YAYAM rikämäshun imanö kanqantsikta. 

50Tsurïkunata maqaptiki o paykunapa jananman juk warmiwan churakaptiki 

mana musyaptïpis Dios Yayam juzgashunki>>. 

51Mastam Labán nirqan: <<Kaychömi kaykan rumikunata 

muntunanqantsikwan jawinqantsik shuytu rumipis. 

52Tsaykunam señal kanqa kanan prometinakunqantsikta imaypis 

cumplinapaq. Kananpitaqa qampis ni noqapis ama päsapunakushuntsu ni 
imatapis yatapunakushuntsu. 

53Prometinakunqantsikta mana cumplishqaqa awiluyki Abraham y awilü 

Nacor creyikuyanqan Diosmi juzgamäshun>>. Tsaymi Jacobpis taytan Isaac 
adoranqan Dios Yayapa shutinchö änirqan willanakuyanqanta imaypis 
cumplinanpaq. 

54Tsaypitam wätakunata pishtaskir wiranta Dios Yayapaq Jacob waykarqan. 

Aytsatanam llapan ayllunkunawan mikuyarqan. Paykunam jallqallachö 
puñuyarqanpis. 

55 (32.1) Patsa waraskiptinmi llapan willkankunatawan tsurinkunata Labán 

mutsarqan. Tsaypitanam alli kawayänanpaq bendicionta churaykur 
markanpa kutikurqan. 

 

Génesis 32 
Esaúwan tinkuyänanpaq Jacob alistakunqan 



68 

 

 
©  Wycliffe Bible Translators, Inc. 

  
 

 

1 (2) Tsaypita Jacob aywakuptinmi Dios Yayapa angelninkuna tinkupäyarqan. 

2 (3) Angelkunata rikaykurmi Jacob nirqan: <<Kaychöqa Dios Yayapa 

soldädunkunapa campamentuntsaq>>. Tsaymi tsay sitiupa shutin churarqan 
Mahanaim shutin kananpaq. 

3 (4) Tsaypitanam Jacob yanapaqninkunata mandarqan kutikuykanqanta 

wawqin Esaúta willayänanpaq. Esaúmi Seirchö kaykaq Edomchö täkurqan. 

4 (5) Manaraq yarquyaptinmi yanapaqninkunata yätsirqan kaynö niyänanpaq: 

<<Taytay Esaú, kuyay wawqiki Jacobmi nin: <Aywakunqäpitam Labánpa 
poderninchö kashkä. 

5 (6) Kananqa wäkäkuna, ashnükuna, üshäkuna y cabräkunapis kanmi. 

Tsaynöllam serviqnïkuna warmipis y ollqupis kayan. Tsaynö willatsiqnikim 
kachamü llakipämänaykipaq> >>. 

6 (7) Kachanqan yanapaqninkuna kutiykurmi Jacobta niyarqan: <<Wawqiki 

Esaúta willaq aywayanqäpitam kutiykäyämü. Chaskishunaykipaqmi chusku 
pachak (400) runakunata pushakurkur shamuykan>>. 

7 (8) Tsaymi Jacob alläpa mantsakarnin yarpachakur paywan kaykaq 

runakunata ishkay grüpuman rakirqan. Tsaynöllam rakirqan ishkay 
manädaman üshankunata, cabrankunata, wäkankunata 
y camëllunkunatapis. 

8 (9) Kaynö yarparmi tsaynö rurarqan: <<Esaú jukaq lädupa 

atacayämaptinpis jukaq lädupam qeshpiyanqa>>. 

9 (10) Tsaypitam Dios Yayata mañakur nirqan: <<Awilü Abrahamwan taytä 

Isaac creyikunqan DIOS YAYA, kikikim nimashkanki ayllükuna täkuyanqan 
partiman kutikamunäpaq. Tsaynöllam yanapamänaykipaqpis änimashkanki. 

10 (11) Mana yarpaptiqpis llakipämarmi yanapamashkanki. Kaypita aywakurqa 

Jordán mayutam tukrü aptashqalla päsarqä. Kananqa wätäkunawan paqtä 
aywaqkunapis ishkay manädaman rakinäpaqpis atskam kayan. 

11 (12) Taytay, wawqï Esaúpita salvaykallämay. Warmïkunatawan 

wamräkunata wañutsimänanpaq kanqanta yarparmi alläpa mantsakü. 

12 (13) Taytay, qammi änimashkanki yanapamaptiki lamar kuchunchö 

yupaytapis mana puëdiypaq aqushanö noqapita miraqkunapis 
kayänanpaq>>. 

13 (14) Tsay paqas tsayllachö Jacob puñuskirmi patsa waraskiptin 

wätankunapita rakirqan wawqin Esaúta qarananpaq. 

14 (15) Wawqinpaq rakinqan wätakunam karqan ishkay pachak (200) 

cabrakuna, ishkay chunka (20) chïvukuna, ishkay pachak (200) üshakuna, 
ishkay chunka (20) carnërukuna, 

15 (16) kimsa chunka (30) camëllukuna wawantin, chusku chunka (40) 

wäkakuna, chunka mallwa törukuna, ishkay chunka (20) china ashnukuna y 
chunka orqu ashnukunapis. 

16 (17) Tsaynö rakiskirmi wätakunata qatiyänanpaq serviqninkunata nirqan: 

<<Rakinqä wätakunata karu karu qatirkur puntayay>>. 

17 (18) Tsaymi puntata qatiq kaqta yätsir nirqan: <<Talvezqa Esaú 

tapushunkiman: <¿Pitan patronniki? ¿Maypatan aywaykanki? ¿Pipa 
wätantatan qatiykanki?> 

18 (19) Tapushuptiki ninki: <Tayta Esaú, wawqiki Jacobmi kay wätakunata 

qampaq qatiykätsiman. Kikinpis qepatam shamuykan> >>. 

19 (20) Punta qatiq serviqninta yätsinqannöllam qepan aywaq 

serviqninkunatapis Jacob yätsirqan. 

20 (21) Jacobmi yarparqan apatsinqan wätakunata rikaykur wawqin Esaúpa 

rabyaynin päsaptin kushishqawanna tinkuyta. Tsaymi Jacob serviqninkunata 
yätsirqan Esaúwan tinkur <<Jacobqa qepatam shamuykan>> niyänanpaq. 

21 (22) Tsaymi Esaúta qarananpaq rakinqan wätakunata puntanta qatitsirqan. 

Despachaskirmi Jacobqa patsakunqallanchö quëdarqan. 

Angelwan Jacob pelyayanqan 

22 (23) Tsay paqasmi Jacobqa ishkan warminkunata, ishkay serviqnin 

warminkunata y chunka juk tsurinkunata Jaboc mayu vädupa päsatsirqan. 

23 (24) Tsaynöllam llapan imaykantapis päsatsirqan. 

24 (25) Tsaypitam kikillanna quëdarqan. Tsay paqasmi juk runawan warat 

Jacob pelyayarqan. 

25 (26) Jacobta imaykanöpapis venciyta mana puëdirmi tseqllaman tinkuq 

tsakaq chanka moqunta moqaskatsirqan. 

26 (27) Tsaymi tsay runa Jacobta nirqan: <<Patsa waraykannam. 

¡Dëjaykamayna!>> Jacobnam nirqan: <<Bendicionta noqaman mana 
churamuptikiqa manam dëjashaykitsu>>. 

27 (28) Tsaymi Jacobta tapurqan: <<¿Imatan shutiki?>> Tsaynam nirqan: 

<<Jacobmi>>. 

28 (29) Tsay runanam nirqan: <<Kananpita manam Jacobnatsu shutiki kanqa, 

sinöqa Israelnam. Shutiki Israel kanqa Dioswan y runakunawanpis pelyar 
vencinqaykipitam>>. 

29 (30) Tsaynam Jacobpis tapurqan: <<Taytay, qampaqa ¿imatan shutiki?>> 

Tsaynam tsay runa nirqan: <<¿Imapaqtan shutïta tapumanki?>> 
Tsaypitanam Jacobman bendicionta churarqan. 

30 (31) Aywakuptinnam Jacob nirqan: <<Dios Yayawanmi cära cära tinkushkä. 

Tsaynö tinkuykarpis manam wañushkätsu>>. Tsaypitam tsay sitiupa shutin 
churarqan Peniel shutin kananpaq. 

31 (32) Peniel partipita Jacob aywaykaptinmi rupay jeqamurqan. Tsakaq 

chankanta moqatsishqa kaptinmi ratak ratak aywakuykarqan. 

32 (33) Tsaynö moqatsishqa kaptinmi Israel runakunaqa kananyaqpis wätata 

pishtar tseqllanman tinkuq ankunta mikuyantsu. 

 

Génesis 33 
Wawqin Esaúwan Jacob tinkuyanqan 

1Chusku pachak (400) runakunawan Esaú shamuykaqta rikaskirmi 

tsurinkunata Jacob rakirqan Leawan wakin kaq aywayänanpaq y wakinna 
Raquelwan, wakinna Bilhawan y wakin kaqna Zilpawan. 

2Puntata aywayänanpaqmi serviqnin kaq ishkan warminkunata 

wawankunatawan mandarqan. Paykunapa qepanta aywakuyänanpaqmi 
Leatapis wawantinta mandarqan. Tsaypa mas qepanta aywayänanpaqmi 
Raquelta wawan Josétawan mandarqan. 

3Jacobmi puntankunata aywar wawqinwan tinkunqanyaq qanchis kuti 

qonqurikuykurqan. 

4Tsaynö aywaykaptinmi wawqin Esaúqa cörrilla aywaykurnin abrazarkur 

mutsaykurqan. Tsaymi ishkan abrazanakurkur waqayarqan. 

5Warmikunatawan wamrakunata rikaykurmi Esaú tapurqan: <<Paykuna 

¿pitan kayan?>> Jacobnam nirqan: <<Dios Yaya qaramanqan wamräkunam 
kayan>>. 

6Tsaypitanam Jacobpa serviqnin kaq ishkan warminkunana wawankunawan 

witiyarqan. Paykunapis Esaúta respitarmi urkunkunapis patsaman 
töpanqanyaq qonqurikuyarqan. 

7Tsaynöllam Leapis chaykur wawankunawan Esaúpa puntanman 

qonqurikuyarqan. Tsaypitanam Raquelpis chaykur wawan Joséwan Esaúpa 
puntanman qonqurikuyarqan. 

8Tsaynam Esaú nirqan: <<Wawqi, ¿imanirtan manäda manäda rakiskir 

wätaykikunata qatiykätsimunki?>> Jacobnam nirqan: <<Taytay, qampaqmi 
wallkallatapis qatitsimushkä>>. 

9Esaúnam nirqan: <<Wawqi, noqapapis atskam wätäkuna. Qaramänaykipaq 

kaq kikikipaq katsun>>. 

10Tsaynam Jacob nirqan: <<Taytay, qaranaqpaq qatitsimunqä wätakunata 

chaskiykallämay. Chaskimaptikim musyashaq alli shonquykiwan 

chaskimanqaykita. Rasunpa chaskimanqaykipitam Dios Yayata rikaqnöraq 
kushikü. 

11Qampaq qatimunqä wätakunata chaskiykallämay. Dios Yaya 

yanapamaptinmi imaykayuq kä>>. Jacob tsaynö yapay yapay rugaptinmi 
qaranqan wätakunata Esaú chaskirqan. 

12Chaskirnam Esaú nirqan: <<Aywakushunna. Noqam puntaykikunata 

aywashaq>>. 

13Jacobnam nirqan: <<Rikanqaykinöpis wamräkunam pishillaraq y 

wätäkunapis wawayuqmi kayan. Juk junaqlla chayta munar qatiptïqa 
pishiparchi üshäkuna y cabräkunapis wañuyanman. 

14Taytay, mejorqa puntakullay. Wätäkunawan wamräkuna 

puëdiyanqallanmanmi allipita shamur täkunqayki Seirman chäyämushaq>>. 

15Tsaynam Esaúpis nirqan: <<Tsaynö kaptinqa wakin kaq 

pushamunqäkunata dëjapushayki yanapayäshunaykipaq>>. Peru Jacobnam 
nirqan: <<Taytay, ama afanakullaytsu. Alli chaskimanqaykillawannam 
kushishqa kaykä>>. 

16Tsaymi Esaú tsay junaqlla Seirman kutikurqan. 

17Jacobnam Sucotman aywarqan. Tsaychö täkuyänanpaq wajita ruraskirmi 

wätankunapaqpis ramädakunata rurarqan. Tsaymi tsay sitiupa shutin 
churarqan Sucot shutin kananpaq. 

18Tsaynöpam Padan-arampita kutimur Canaánman yamaylla chäyarqan. 

Siquem marka wak tsimpanman chaykurmi patsakuyarqan. 

19Tsay patsakuyanqan sitiutam Jacob rantirqan pachak (100) qellaywan 

Hamor runapa tsurinkunapita. Hamorpa jukaq tsurinpam shutin karqan 
Siquem. 

20Tsaychömi altarta Jacob perqarkur shutin churarqan El-Elohe-Israel shutin 

kananpaq. 

 

Génesis 34 
Dinata apaykachanqan 

1Leapa wawanmi Dina karqan. Paymi tsay läduchö täkuq yanasakuna 

watukaq aywarqan. 

2Siquemmi heveo runa Hamorpa tsurin karqan. Hamorqa tsaychö täkuq 

runakunapa autoridäninmi karqan. Dinata rikaykurmi Siquem alläpa 
munaparnin achkuskir apaykacharqan. 

3Tsaypitam Dina kuyananpaq Siquemqa imaykanöpapis shonqunman 

yaykuyta munarqan. 

4Tsaymi Siquem taytan Hamorta nirqan: <<Taytay, tsay jipashta 

ashipaykallämay>>. 

5Jacobmi musyarqan tsurin Dinata Siquem apaykachanqanta. Tsaynö 

musyaykarpis tsurinkuna wätankunawan jallqachö kayaptinmi paykuna 
kutiyämunqanyaq upällalla kakurqan. 

6Tsayyaqmi Siquempa taytan Hamor aywarqan Jacobwan parlananpaq. 

7Jacobpa tsurinkuna jallqapita kutiskamurmi paninkunata Siquem 

apaykachanqanta musyaykur alläpa rabyakuyarqan. Tsaynö apaykachanqan 
alläpa penqakuypaqmi karqan. Tsaytaqa manam ni imaypis ruranmantsu 
karqan. 

8Tsaymi paykunawan parlar Hamor nirqan: <<Tsurï Siquemmi panikikunapaq 

alläpa löcuyashqa puriykan. Tsaymi shamushkä tsurïwan panikikunata 
churaykunapaq. 

9Tsaynöpam compädrita rurar juk ayllunölla kashun. Tsaymi tsurïkunapis 

warmi tsurikikunawan churakäyanqa y qamkunapapis noqakunapawan 
churakäyanqa. 

10Tsaynöpam kayllachöna täkushun. Täkuyänaykipaq maylätapis 

munanqaykita akrakuyay. Tsaynölla ima negociutapis rurarnin chakraykikuna 
rantiyay>>. 

11Tsaynöllam Siquempis Dinapa taytantawan turinkunata nirqan: 

<<Taytakuna, panikikunata äniykayällämay. Äniyämaptikiqa imayka 
munayanqaykitam qarayäshayki. 

12Panikikunata äniyämaptikiqa costumbrintsikpita masta mañayämaptikipis 

pägayäshaykim. Imaykanöpis panikikunata äniykayällämay>>. 

13Tsaynö niptinmi paninkunata apaykachanqanpita Jacobpa tsurinkuna 

alläpa rabyashqa kar Siquemtawan taytan Hamorta äniq tukuyarqan. 

14Tsaymi niyarqan: <<Noqakunaqa manam panïkunata 

änikuyämantsu señalakunni runataqa. Señalakunni runa mashäkuna karqa 
penqakuypaqmi kanqa. 

15Peru noqakuna señalakuyanqänö qamkunapis llapan ollqu kaqkuna 

señalakuyaptikiqa panïkunatam äniyäshayki. 

16Señalakuyaptikiqa tsurikikunatapis warmi tsurïkunawanmi churashun. 

Tsaynöllam warmi tsurikikunawanpis tsurïkuna churakäyanqa. Tsaynöpam 
llapantsikpis tsay ayllunölla kashun. 

17Niyanqaqnö mana señalakuyaptikiqa panïkunata pushakurkurmi 

aywakuyäshaq>>. 

18Tsaynö niyaptinmi Hamorwan tsurin Siquem paykuna niyanqannö 

señalakuyänanpaq äniyarqan. 

19Tsaypita aywarmi Dinata kuyarnin Siquem sas señalakurqan. Paymi karqan 

taytanpa ayllunchö mas respitädu jöven. 

20Tsaypitam taytan Hamorwan marka yaykuna punkuman aywayarqan. 

Tsaychömi runakunata niyarqan: 

21<<Jacobpa ayllun runakunam alli runa kayan. Paykuna täkuyänanpaq 

chakrantsikkunapis atskam. Tsaynö kaykaptinqa kaychö täkur ima 
negociutapis rurayätsun. Tsaymi warmi tsurinkunawan tsurintsikkuna 
churakäyanqa y warmi tsurintsikkunapis tsurinkunawan churakäyanqa. 

22Peru tsay ayllunölla kanapaqmi paykuna munayan señalakushqa 

kayanqannö noqantsikpis llapantsik ollqu kaqkuna señalakunata. 

23Paykuna niyanqanta änishqaqam noqantsikwan quëdayanqa. Tsaynöpam 

llapan imaykankunawan wätankunapis noqantsikpana kanqa>>. 

24Tsaynö niptinmi tsaychö qorikaq runakunapis äniyarqan Hamorwan 

Siquem niyanqanta. Tsaymi llapan ollqukuna cuerpunkunachö 
señalakuyarqan. 

25Tsaypita kimsa junaqtam Dinapa turinkuna Simeónwan Leví tsay 

markaman yaykuyarqan. Cuerpunkunachö señalakuyanqanpita nanakurnin 
valorninnaq kaykäyaqtam espädawan llapanta wañutsiyarqan. 

26Tsaynöllam Hamortawan tsurin Siquemtapis espädawan wañuskatsirnin 

Siquempa wajinpita Dinata pusharkur aywakuyarqan. 

27Tsaypitam Jacobpa wakin kaq tsurinkuna markaman yaykur llapan 

runakuna wañushqa jitarparaykäyaqta tariyarqan. Paninta 
apaykachanqanpita rabyashqa karmi tsay markachö tariyanqan kaqtaqa 
llapan imaykatapis apayarqan. 

28Tsaynöllam apayarqan üshakunata, cabrakunata, wäkakunata, 

ashnukunata y imaykatapis markachö y chakrachö tariyanqan kaqtaqa. 

29Wajikunachö llapan imayka tariyanqanta aparmi wamrakunatawan 

warmikunatapis prësu apayarqan. 

30Tsaynö rurayanqanta musyaykurmi Simeóntawan Levíta Jacob nirqan: 

<<¿Imaykamantan jitarpayämaruyki? Wañutsiyanqaykita musyaskirmi 
cananeo runakunawan ferezeo runakuna alläpa chikimäshun. Paykunam 
willanakuykur shamur llapantsikta wañutsimäshun. Serviqnintsik runakunapis 
wallkaqlla kaykaptinqa ¿imanötan pärapushun?>> 

31Paykunam niyarqan: <<Tsaypunqa ¿jinach prostitüta warmitanöpis 

panïkunata apaykachäkunman karqan?>> 

Génesis 35 
Bet-elchö Jacobman Dios Yaya bendicionninta churanqan 

1Tsaypitanam Jacobta Dios Yaya nirqan: <<Imaykaykita apakurkur aywakuy 

Bet-elchö täkunaykipaq. Wawqiki Esaúpita qeshpir aywakuykaptiki 
yuripunqaq Bet-elman chaykur altarta perqanki adoramänaykipaq>>. 

2Dios Yaya tsaynö niptinmi tsurinkunatawan warminkunata y 

serviqninkunatapis Jacob nirqan: <<Ima ïdulukunatapis katsirqa llapanta 
jitariyay. Tsaynölla purificäkur armapäkurnin llatapaykikunatapis 
cambiakuyay. 

3Kananqa Bet-elman aywarmi altarta perqashaq imaypis yanapamaq Dios 

Yayallata adoranapaq. Paymi alläpa sufrir maypa puriptïpis 
yanapamashqa>>. 

4Tsaynö niptinmi katsiyanqan ïdulukunata arëtikunata jipiskir Jacobta 

entregayarqan. Tsaykunatam Siquem cercanchö encina jacha chakinman 
pamparqan. 

5Täkuyanqanpita aywakuyaptinmi tsay partichö täkuq runakunapa 

shonqunkunata Dios Yaya mantsatsirqan mana qatipäyänanpaq. 

6Tsaymi Jacobwan aywaqkuna llapan chäyarqan Canaánchö kaykaq Luz 

markaman. Tsay markapa jukaq shutinmi Bet-el. 

7Tsaychö altarta Jacob perqarkurmi shutin churarqan El-Bet-el shutin 

kananpaq. Tsaynö shutin churarqan wawqinpita qeshpir aywakuykaptin Dios 
Yaya tsaychö yuripunqanpitam. 

8Bet-elchö Jacob kaykaptinmi Débora wañukurqan. Déboram Rebecata 

pishinpita qeshpitsishqa karqan. Wañuskiptinnam Bet-el marka cercanchö 
encina jacha chakinman pampayarqan. Tsay partipa shutinmi churarqan 
Alón-bacut shutin kananpaq. 

9Padan-arampita Jacob kutiykämuptinmi Dios Yaya yapay yuripuskir 

bendicionninta churar nirqan: 

10<<Kananpitaqa mananam Jacobnatsu shutiki kanqa, sinöqa 

Israelnam>>. Tsaynö nirmi shutinta cambiarqan. 

11Mastam Dios Yaya nirqan: <<Noqam kä El-Shaddai. Qampita miraqkuna 

atskaman mirayätsun. Paykunamanmi bendicionnïta churashaq 
maytsikaman mirar atska nacionkuna kayänanpaq. Paykunapitam 
reykunapis kayanqa. 

12Qamtam entregashayki Abrahamta y Isaacta rikätsinqä chakrakunata y 

raqrakunata. Wañukuptikipis qampita miraqkunatam entregashaq>>. 

13Tsaynö Jacobwan parlaskirmi Dios Yaya aywakurqan. 

14Tsaymi Dios Yayawan parlanqan kaqchö shuytu rumita Jacob ichïtsirqan. 

Tsaypitam Dios Yayata adorar tsay shuytu rumi jananman vïnutawan aceitita 
wiñarqan. 

15Dios Yayawan parlanqanpitam tsay partipa shutin Jacob churarqan Bet-

el shutin kananpaq. 

Raquel wañukunqan 

16Bet-elchö täkunqanpitam Efrataman Jacob aywakurqan. Tsayman 

chaykuyaptinmi killan paqtaskiptin Raquel qeshyakunanpaq tsaripukurqan. 
Qeshyakuyta mana puëdirmi alläpa ñakarqan. 

17Tsaynö ñakaptinmi Raquelta partëra nirqan: <<Valorta tsariy. Kanan yuriq 

wawaykipis ollqum kanqa>>. 

18Antsa wañunaykarnam Raquel nirqan: <<Benoni katsun kay wawäpa 

shutin>>. Taytannam tsay tsurinpa shutin churarqan Benjamínta. 

19Alläpa ñakar qeshpikuskirmi Raquel wañukurqan. Wañukuskiptinnam 

Efrataman aywaq näni lädunman pampayarqan. Tsay partitam kananqa 
Belén niyan. 

20Raquelta pampayanqan jananmanmi señal kananpaq shuytu rumita Jacob 

ichïtsirqan. Tsay rumim kananyaqpis musyatsimantsik maychö Raquel 
pamparanqanta. 

Rubén jutsata ruranqan 

21Raquelta pampanqanpita aywakurmi Israel patsakurqan Edar törri 

washaläninman. 

22Tsaychö täkuykäyaptinmi Jacobpa tsurin Rubén yaykapuskir 

taytanpa concubïnan Bilhawan puñurqan. Tsurin tsaynö yaykapunqanta 
musyaykurmi taytan alläpa rabyakurqan. 

Jacobpa tsurinkuna 
1 Crónicas 2.1-2 

Israelpam chunka ishkay ollqu tsurinkuna kayarqan. 

23Leapa mayor wawanmi karqan Rubén. Paypa qepanman yuriqkunam 

kayarqan Simeón, Leví, Judá, Isacar y Zabulón. 

24Raquelpanam wawankuna kayarqan Joséwan Benjamín. 

25Raquelpa serviqnin Bilhapa wawankunanam kayarqan Danwan Neftalí. 

26Leapa serviqnin Zilpapa wawankunanam kayarqan Gadwan Aser. 

Jacobpam tsay llapan tsurinkuna Padan-aramchö yuriyarqan. 

Isaac wañukunqan 

27Tsaypitanam Arbapa cercan Mamre partiman Jacob aywarqan taytan 

Isaacta watukaq. Arbapa jukaq shutinmi Hebrón. Tsaychömi Abrahampis 
unay täkurqan. 

28Pachak pusaq chunka (180) watam Isaac kawarqan. 

29Alläpa awkinyashqana wañukurmi unay ayllunkunawan tinkuq aywakurqan. 

Ayantanam Esaúwan Jacob pampayarqan. 

 

Génesis 36 
Esaúpita miraqkuna 

1 Crónicas 1.34-43 

1Kaychömi qellqashqa kaykan Esaúpa tsurinkunapaq y paykunapita 

miraqkunapaqpis. Esaúpa jukaq shutinmi karqan Edom. 

2Esaúmi cananea warmikunawan churakashqa karqan. Jukaq warminpa 

shutinmi karqan Ada. Paymi karqan heteo runa Elónpa tsurin. Jukaq 
warminpa shutinnam karqan Aholibama. Paymi karqan heveo runa Zibeónpa 
willkan y Anápa tsurin. 

3Tsaynöllam Esaú täkurqan prïman Basematwanpis. Basematmi karqan 

Ismaelpa tsurin y Nebaiotpa panin. 

4Adapa wawanmi karqan Elifaz. Basematpa wawannam karqan Reuel. 

5Aholibamapa wawankunanam kayarqan Jeús, Jaalam y 

Coré. Canaánchö Esaú täkuykaptinmi paykuna yuriyarqan. 

6Wawqin Jacobwan täkuyanqanpita witikurmi Esaúqa juk partiman 

aywakurqan llapan warminkunata, tsurinkunata y serviqninkunatapis 
pushakurkur. Canaánchö täkur llapan imayka tarinqanta apakurkurmi 
aywakurqan. 

7Jacobwan Esaú rïcuna kayaptinmi ishkan täkuyänanpaq tsay parti 

paqtarqannatsu. Maytsika wätankuna kaptinmi mitsikuyänanpaq qewapis 
paqtarqannatsu. 

8Tsaynöpam Esaúpa ayllun kaq runakuna Seir jallqakunapa aywakuyarqan. 

Esaúpa jukaq shutinmi karqan Edom. 

9Seir jallqakunachö täkuykäyaptinmi Esaúpa ayllunkuna maytsikaman 

mirayarqan. Paykunatam edomita runakuna kayanqanta niyaq. Kaynömi 
Esaúpita miraqkuna karqan: 

10Esaúpa warmin Adachömi yurirqan Elifaz. Warmin Basematchönam 

yurirqan Reuel. 

11Elifazpa tsurinkunam kayarqan Temán, Omar, Zefo, Gatam y Cenaz. 

12Elifazpa concubïna warmin Timnachöpis Amalec shutiyuq tsurin karqan. 

Paykunam kayarqan Esaúpawan warmin Adapa willkankuna. 

13Reuelpa tsurinkunam kayarqan Nahat, Zera, Sama y Miza. Paykunam 

kayarqan Esaúpawan warmin Basematpa willkankuna. 

14Esaúpa warmin Aholibamachömi tsurinkuna kayarqan Jeús, Jaalam y 

Coré. Aholibamam karqan Anápa tsurin Zibeónpa willkan. 

15Esaúpa mayor tsurin Elifazpa tsurinkunam mandakuq kayarqan. Paykunam 

kayarqan Temán, Omar, Zefo, Cenaz, 

16Coré, Gatam y Amalec. Tsay mandakuqkunam llapan kayarqan Elifazpa 

tsurinkuna. Paykunam Edom nacionchö mandakuq kayarqan. Paykunam 
kayarqan Esaúpawan warmin Adapa willkankuna. 

17Esaúpa tsurin Reuelpa tsurinkunapis mandakuqmi kayarqan. Paykunam 

kayarqan Nahat, Zera, Sama y Miza. Paykunam kayarqan Esaúpa y warmin 
Basematpa willkankuna. 

18Esaúpa jukaq warmin Aholibamapa wawankunapis mandakuqmi kayarqan. 

Paykunam kayarqan Jeús, Jaalam y Coré. Aholibamam Aná shutiyuq runapa 
tsurin karqan. 

19Tsay llapan mandakuqkunam Esaúpa ayllun kayarqan. Esaúpa jukaq 

shutinmi karqan Edom. 

20Seir partiman Esaú manaraq chaptinmi tsaychö täkuyarqan horeo 

runakuna. Paykunam mirayarqan Seir shutiyuq runapita. Seirpa tsurinkunam 
kayarqan Lotán, Sobal, Zibeón, Aná, 

21Disón, Ezer y Disán. Paykunam kayarqan Edomchö Seir casta horeo 

runakunapa mandaqninkuna. 

22Lotánpa tsurinkunam kayarqan Hori y Hemam. Lotánpa paninmi karqan 

Timna. 

23Sobalpa tsurinkunam kayarqan Alván, Manahat, Ebal, Sefo y Onam. 

24Zibeónpa tsurinkunam kayarqan Aja y Aná. Taytan Zibeónpa ashnunkunata 

mitsikuykarmi Aná tarirqan desiertuchö achaq yaku pukyukunata. 

25Anápam tsurinkuna kayarqan warmi ollqu. Ollqu kaqpam shutin karqan 

Disón y warmikaqpanam Aholibama. 

26Disónpa tsurinkunam kayarqan Hemdán, Esbán, Itrán y Querán. 

27Ezerpa tsurinkunam kayarqan Bilhán, Zaaván y Acán. 

28Disánpa tsurinkunam kayarqan Uzwan Arán. 

29Horeo runakunapa mandaqninkunam kayarqan Lotán, Sobal, Zibeón, Aná, 

30Disón, Ezer y Disán. Tsay runakunaqa juknin jukninpis horeo runakunapa 

mandaqninkunam kayarqan. Cada ayllupa shutinmi mandakuqninpa shutinlla 
karqan. Tsay ayllukunam Seir partichö täkuyarqan. 

31Israel nacionchö rey manaraq kaptinmi Edom nacionchöqa reykuna 

kayarqanna. Kaychömi tsay reykunapa shutinkuna qellqashqa kaykan: 

32Juk rey karqan Beorpa tsurin Bela. Belapa markanmi Dinaba karqan. 

33Bela wañukuskiptinnam Zerapa tsurin Jobab rey karqan. Payqa Bosra 

markapitam karqan. 

34Jobab wañukuskiptinnam rantin rey karqan Husam. Paymi temanita 

runakuna täkuyanqanpita karqan. 

35Husam wañukuskiptinnam rantin rey karqan Bedadpa tsurin Hadad. Paymi 

Moab partichö madianita runakunata wañutsirqan. Hadadpa markanmi Avit 
karqan. 

36Hadad wañukuskiptinnam rantin rey karqan Samla. Paymi Masreca 

markapita karqan. 

37Samla wañukuskiptinnam rey karqan Saúl. Paymi Éufrates mayu 

kuchunchö kaykaq Rehobot markapita karqan. 

38Saúl wañukuskiptinnam rey karqan Acborpa tsurin Baal-hanán. 

39Baal-hanán wañukuskiptinnam rey karqan Hadar. Paymi Pau markapita 

karqan. Hadarpa warminpa shutinmi karqan Mehetabel. Mehetabelmi karqan 
Matredpa tsurin y Mezaabpa willkan. 

40Esaúpita miraqkunapa mandaqninkuna kayarqan Timna, Alva, Jetet, 

41Aholibama, Ela, Pinón, 

42Cenaz, Temán, Mibzar, 

43Magdiel y Iram. Tsay runakunapa shutinkunanöllam mandakuyanqan 

markakunapapis shutinkuna karqan. Tsaynöllam paykunapita 
miraqkunatapis reqiyaq mandaqninkunapa shutinllawan. Tsay llapan 
runakunam edomita runakuna kayan. 

 

Génesis 37 

1Taytan täkunqan Canaánllachömi Jacob täkurqan. 

José sueñunqankuna 

2Kaychömi qellqashqa kaykan Jacobpaq y tsurinkunapaqpis. Chunka 

qanchis watayuq kaykarmi José taytanpa üshankunatawan cabrankunata 
mitsikurqan Bilhapa y Zilpapa wawan kaq wawqinkunawan. Bilhawan Zilpaqa 

taytanpa wätaynin kaq warminkunam kayarqan. Josémi taytanta imaypis 
willaq wawqinkuna mana allikunata rurayanqanta. 

3Awkinna kaykaptin tsurin José yurishqa kaptinmi Israelqa wakin kaq 

tsurinkunapitapis payta mas kuyarqan. Tsaymi kuyakuypaq shumaq tünican 
ruraparqan. 

4Joséta taytan mas kuyaptinmi wawqinkuna chikirnin rabyashqalla 

parlapäyaqpis. 

5Juk kutinam sueñunqanta José willarqan wawqinkunata. Tsaymi 

wawqinkuna masraq chikiyarqan. 

6Willarmi nirqan: <<Sueñunqäta willayäshayki. 

7Chakrachö trïguta wataykanqantsiktam rikashkä. Wataykanqä tersum 

kikillan ichirkushqa. Qamkunapa tersuykikunanam ichiraykaq tersüman 
entërunpa tumat witiykur imayka adoraqnö umpuraykäyashqa>>. 

8Tsaynö sueñunqanta willaptinmi wawqinkuna masraq chikir niyarqan: 

<<Tsaynöqa ¿mandayämaq rey kaytaku yarpaykanki? ¿Mandäduykichö 
katsiyämänaykipaqku yarpaykanki?>> 

9Tsaypita sueñunqanta yapay wawqinkunata willarmi José nirqan: 

<<Sueñuynïchömi rikashkä rupaywan killa y chunka juk qoyllurkuna 
adorayämaqta>>. 

10Tsay sueñunqanta taytantawan wawqinkunata willaptinmi taytan piñapar 

nirqan: <<¿Imata yarpartan tsaykunata sueñunki? ¿Mamaykiwan noqapis y 
wawqikikunapis qamman qonqurpakayämunätaku yarpanki?>> 

11Tsaynö willaptinmi wawqinkunaqa masraq chikiyarqan. Taytannam 

yarpachakur nirqan: <<¿Imapaqraq tsaynö tsurï sueñushqa?>> 

Joséta wawqinkuna rantikuyanqan 

12Juk kutim Josépa wawqinkuna Siquem partiman aywayarqan taytanpa 

üshankunata y cabrankunata mitsiyänanpaq. 

13Tsaymi Joséta taytan Israel nirqan: <<Siquemchömi wawqikikuna 

üshantsikkunata mitsiykäyan. Imanö kaykäyanqanta musyanäpaq ayway 
watukamuy>>. Tsaynö niptinmi José nirqan: <<Taytay, aywä>>. 

14Tsaymi taytan nirqan: <<Wawqikikuna y wätantsikkuna imanö 

kaykäyanqanta shumaq rikapakaskamur saslla kutimunki 
willamänaykipaq>>. Tsaynö nirmi Hebrón pampapita Siquemyaq Joséta 
Israel mandarqan. 

15Tsaymi Siquem partiman chaykur wawqinkunata ashir oqrakashqa 

purirqan. Tsaynö puriykaptinmi juk runa Joséwan tinkuskir tapurqan: 
<<¿Imatatan ashinki?>> 



80 

 

 
©  Wycliffe Bible Translators, Inc. 

  
 

 

16Josénam nirqan: <<Wawqïkunatam ashiykä. ¿Manaku rikällashkanki 

mayllachöpis mitsikuykäyaqta?>> 

17Tsaynam nirqan: <<Paykunaqa kaypitam aywakuyashqana. <Dotán lädupa 

aywakushun> nir willanakuqtam wiyarqä>>. Tsaymi José Dotánpa aywar 
wawqinkunata tarirqan. 

18Joséta karuman rikaskirmi wañutsiyänanpaq wawqinkuna willanakuyarqan. 

19Tsaymi ninakuyarqan: <<¡Taqaytam sueñuy yachaq chölu shamuykan! 

20Juklla wañuskatsirnin pipis mana tarinanpaq pözuman jitarpushun. 

Taytantsiktam nishun: <Josétam chucaru wätakuna mikuyashqa> nir. Tsaynö 
ruraskishqa sueñunqannökush mä kanqa>>. 

21Tsaynö willanakuyaptinmi wawqin Rubén imaykanöpa salvayta munar 

nirqan: <<Ama wañutsishuntsu. 

22Wawqintsikpa yawarninta jichanqantsikpa rantin tsunyachö pözullaman 

jitarpushun. Ama kikintsikqa wañutsishuntsu>>. Rubénmi tsaynö nirqan 
Joséta imaykanöpis kawaykaqta taytanman kutitsiyta munar. 

23Wawqinkunaman José chaykuptinmi kuyakuypaq shumaq tünicanta 

llushtiskatsirnin 

24tsaki pözuman jitarpuyarqan. 

25Tsaypita mikuyänanpaq jamaykurnam rikaskiyarqan atskaq ismaelitakuna 

shamuykäyaqta. Tsay runakunam camëllunkunawan apayarqan Galaadpita 
perfümikunata, balsamuta y mïrrata Egiptuchö rantikuyänanpaq. 

26Tsaymi wawqinkunata Judá nirqan: <<Wawqintsikta wañuskatsir mana 

musyaq tukunqantsikwan ¿imatatan jipishun? 

27Wañutsinqantsikpa rantinqa taqay ismaelita negociantikunata 

rantikuskishun. Payqa wawqintsik karmi yawarnintsik>>. Tsaynam 
wawqinkuna niyarqan: <<Allim kanqa>>. 

28Madiánpita ismaelita negociantikuna päsaqkunatam pözupita Joséta 

jipiskamur ishkay chunka (20) siclo qellaychö rantikuyarqan. Tsaynöpam 
Joséta Egiptuman apayarqan. 

29Pözuman Rubén aywar Joséta mana tarirmi alläpa llakikurnin llatapantapis 

rachirqanraq. 

30Tsaymi wawqinkunaman aywaykur nirqan: <<¡Pözuman jitarpunqantsik 

chölu manam kannatsu! Kananqa ¿imatatan rurashaq?>> 

31Tsaymi cabrata pishtaskirnin Josépa tünicanta yawarwan pichurkur 

32taytanman apatsiyarqan. Túnica apaqtam kaynö ninanpaq yachatsiyarqan: 

<<Tsunya jirkachömi kay tünicata tariyashkä. Taytay, tsurikipa tünican 
kanqanta o mana kanqantapis reqiykullay>>. 

33Chaykur rikätsiptinmi tsurinpa tünicanta reqiskir Jacob nirqan: <<¡Kayqa 

tsurïpa tünicanmi! ¡Chucaru wätakunach Josétaqa mikuyashqa!>> 

34Tsaymi llakikur llatapantapis rachiskirnin lütu llatapata shukukurqan. Tsurin 

wañukunqanta mana qonqarmi waqar purirqan. 

35Tsurinkuna warmipis ollqupis shoqayaptinmi masraq qayaraykachar nirqan: 

<<Wañukur paywan tinkunqäyaqmi tsurïta lütushaq>>. 

36Madianita negociantikuna Egiptuman Joséta chaykatsirmi Faraónpa 

wardiankunapa capitannin Potifarman rantikuyarqan. 

 

Génesis 38 
Tamar qeshyakunqan 

1Tsay witsaymi wawqinkunawan täkuyanqanpita Hirapa wajinman Judá 

aywakurqan. Hiraqa Adulam markapitam karqan. 

2Tsaychö täkurmi Súa shutiyuq cananeo runapa tsurin jipashwan 

reqinakuskir churakarqan. 

3Tsay jipash qeshyaq tikraskirmi ollqu wamrata qeshyakuskir shutin 

churarqan Erta. 

4Tsaypita yapay ollqu wamrata qeshyakuskirmi shutin churarqan Onánta. 

5Tsaypita yapay juk ollqu wamrata qeshyakuskirmi shutin churarqan Selata. 

Quezibchö Judá täkuykaptinmi tsay tsurinkuna yuriyarqan. 

6Mayor kaq tsurin Ertam Tamar shutiyuq jipashwan Judá churarqan. 

7Erqa mana alli ruraq karmi DIOS YAYA munanqannötsu kawarqan. Tsaymi 

mana cäsukunqanpita DIOS YAYA wañuskatsirqan. 

8Tsaymi qepa kaq tsurin Onánta Judá nirqan: <<Hïju, wawqikipa viüdanwan 

churakay paychö tsuriki yuriptin wawqikipa tsurinnö kananpaq>>. 

9Peru Onánmi musyarqan tsurin yurirpis wawqinpa tsurinnö kananpaq 

kanqanta. Tsaymi llumtsuynin viüdawan puñur mana qeshyaq kananpaq 
jipikuskir jukläman shututsiq. Tsaynömi rurarqan wawqinpa tsurinnö kananta 
mana munar. 

10Tsaynö Onán ruraptinmi DIOS YAYA alläpa rabyar paytapis wañuskatsirqan. 

11Tsaynö ishkan tsurinkuna wañuskiyaptinnam Judáqa yarparqan tsurin 

Selapis Tamarwan churakaskir wañunanpaq kanqanta. Tsaymi Tamarta 

nirqan: <<Tsurï Sela jövinyanqanyaq taytaykipa wajillanchöraq täkuy>>. 
Tsaynö niptinmi taytanpa wajinman Tamar kutikurqan. 

12Tsaypita atska wata päsaskiptinnam Judápa warmin wañukurqan. Tsay 

warmim Súapa tsurin karqan. Warminta lütur cumpliskirnam Timnatchö 
üshankunata rutuykäyanqanman Judá aywarqan. Tsaymi Adulam markapita 
reqinakunqan Hira compañarqan. 

13Timnatman üsha rutuq suegrun aywanqantam Tamar musyaskirqan. 

14Tsaymi lütunqan llatapata cambiakuskir pipis mana reqinanpaq vëluwan 

tsapakurkur Enaim marka yaykunaman jamarqan. Tsayqa Timnatman 
aywana nänichömi karqan. Tsaynömi Tamar rurarqan Sela yashqa jövinna 
kaykaptinpis suegrun mana churaptin. 

15Qaqllan tsapashqa warmi jamaykaqta rikaykurmi Judá 

yarparqan prostitüta kanqanta. 

16Tsaymi nänipa aywar parlapaqnin yaqarqan. Llumtsuynin kanqanta mana 

musyarmi nirqan: <<¿Mamïta, manaku puñukuskishwan?>> Tsaynam 
nirqan: <<Puñushqaqa ¿imatatan pägamanki?>> 

17Judánam nirqan: <<Malta cabratam apatsimushaq>>. Warminam nirqan: 

<<Apatsimunayki kaptinqa ima prendallatapis jaqipamay>>. 

18Judánam nirqan: <<¿Imata jaqipunaqtatan munanki?>> Tsaynam nirqan: 

<<Watuntin sëlluykita y aptaranqayki tukruta jaqipamay>>. Tsaynö niptinmi 
prendata jaqipuykur paywan puñurqan. Tsaynöpam Tamar qeshyaq 
tikraskirqan. 

19Tsaypita Tamar wajinpa kutiskirnam shukuranqan vëlunta jipiskir lütu 

llatapanta yapay shukukurqan. 

20Judánam amïgun Hirawan mallwa cabrata apatsirqan prenda jaqipunqanta 

qorimunanpaq. Cabrata aparkur aywarmi tsay warmita tarirqannatsu. 

21Tsaymi tsay markachö täkuq runakunata tapukurqan: <<Taytakuna, 

tapukuyälläshayki. Kay Enaim markaman yaykunachö jamaraq prostitütata 
¿rikäyällashkankiku?>> Tsaymi tsaychö täkuq runakuna niyarqan: 
<<Kaychöqa manam ni pï prostitütatapis rikäyashkätsu>>. 

22Runakuna tsaynö niyaptinmi Judá kaqpa kutiykur willarqan: <<Manam tsay 

warmita tarishkätsu. Tsaychö täkuqkunam niyämashqa tsaychöqa ni imaypis 
prostitüta mana kanqanta>>. 

23Tsaymi Judá nirqan: <<Mana tariykaptikiqa imanäshuntan. Yapay 

ashishqaqa runakunach asipämäshun. Prenda jaqipamunqäkunata jina 
apatsunpis>>. 

24Tsaypita kimsa killa päsaskiptinnam runakuna shamuykur Judáta niyarqan: 

<<¡Llumtsuyniki Tamarqa juk ollquwan kaskirmi qeshyaq kaykan!>> 

Judánam alläpa rabyar nirqan: <<¡Tsaynö warmitaqa wajinpita jipiskir 
kayayay!>> 

25Peru Tamarnam wañutsiyänanpaq apaykäyaptin suegrun Judáman 

willakatsirqan: <<Kay prenda katsinqäpa ämunpatam qeshyaq kaykä. 
Reqiyay watuntin sëllu y tukru pipa kanqantapis>>. 

26Tsayta rikaykurmi kikinpa kanqanta reqiskir Judá nirqan: <<Payqa manam 

jutsayuqtsu. Noqam jutsayuq kä tsurï Selawan mana churanqäpita>>. Tsay 
junaqpitam Judáqa llumtsuyninwan imaypis puñurqannatsu. 

27Killan paqtaskiptinmi millïshuta Tamar qeshyakurqan. 

28Qeshyakur ñakaykaptinmi jukaq wamrapa makin yarqaskamuptin puka 

jïluta watarkur partëra nirqan: <<Kay kaqmi mayor kanqa>>. 

29Peru jina höram makinta kutiskatsirqan. Tsaypita wawqin puntata 

yuriskiptinmi partëra nirqan: <<¡Kayqa imanöparaq jukaqta llallimushqa!>> 
Puntata yurinqanpitam tsay wamrapa shutin churarqan Faresta. 

30Tsaypitaraqmi puka jïluwan makin watashqa kaqqa yurirqan. Tsay 

wamrapa shutinmi churarqan Zarata. 

 

Génesis 39 
Joséwan Potifarpa warmin puñuyta munanqan 

1Ismaelita negociantikuna Egiptuman Joséta chaykatsiyaptinmi Potifar 

rantirqan. Potifarqa Faraónpa wardiankunapa capitanninmi karqan. 

2 DIOS YAYA paywan kaptinmi José ruranqankunaqa llapanpis alli karqan. 

Tsaynöpam patronninpa wajinchö täkurqan. 

3DIOS YAYA yanapanqanta tantiyarmi 

4patronnin alläpa kuyar wajinman Joséta churarqan llapan imaykankunatapis 

rikar mandakuq kananpaq. 

5Tsay junaqpitam Potifarta DIOS YAYA yanaparqan. Tsaymi imaykankunapis 

atskayar mikuyninkunapis mas allish wayurqan. 

6Josépa makinman llapan imaykanta churaykurmi Potifarqa 

yarpachakurqannatsu. Joséqa kuyakuypaq buen mözum karqan. 

7Tsaymi Potifarpa warmin munaparnin nirqan: <<¡Noqawan puñushun!>> 

8Peru Josénam nirqan: <<Mamïta, tsaytaqa manam rurakaykullämantsu. 

Patronnï confiakamarmi llapan imaykanta rikänäpaq churamashqa. Tsaymi 
llapan imaykantapis shumaq rikaptï tranquïlu kawakun. 

9Patronnïqa manam ni pitapis noqatanöqa confiakuntsu. Qamllatam warmin 

kaptiki makïman churamushqatsu. Tsaynö confiakaykämaptinqa ¿imanötan 
Dios Yayata rabyatsir mana alli rurakäman?>> 

10José tsaynö niptinpis tsay warmiqa waran waranmi qatiraq. Tsaynö 

qatiraptinpis Joséqa mana cäsurninmi paywan puñuyta munarqantsu. 

11Peru jukpunnam Joséqa rurayninkunata rurananpaq waji rurinman 

yaykurqan. Tsay höraqa manam ni pipis wajichö karqantsu. 

12Tsaymi Potifarpa warminqa llatapapita Joséta aptakurkur nirqan: <<¡Sas 

kanan puñushun!>> Tsaynö aptakurkuptinmi llatapanta llushtipuskir qeshpir 
aywakurqan. 

13Llatapanta llushtipuskir qeshpiskiptinmi 

14Potifarpa warmin serviqninkunata qayaskir nirqan: <<¡Ollqü apamunqan 

chöluqa manam respitamantsiktsu! Japallä kaykaptï yaykapaskamar 
apaykachämayta munaptinmi qayaraykacharqü. 

15Tsaynöpam llatapantapis dëjaskir qeshpishqa>>. 

16Tsaynö willakuskirmi Josépa llatapanta ollqun kutimunqanyaq 

churarätsirqan. 

17Chaykuptinnam serviqninkunata willanqannölla ollquntapis willapar nirqan: 

<<Tsay rantimunqayki hebreo chölum cuartüman yaykapamar 
apaykachämayta munashqa. 

18Qayaykachaptïmi llatapantapis dëjaskir qeshpishqa. 

19Llapan imaykaykita rikänanpaq churanqayki alli serviqnikim tsaynö 

ruramashqa>>. Josépaq tsaynö willaykuptinmi Potifar alläpa rabyarqan. 

20Tsaymi Faraónpa serviqninkuna qaykuräyanqan carcelman Joséta 

qaykatsirqan. 

21Joséta DIOS YAYA yanapaptinmi cárcel cuidaqwanpis tantiyanakuyarqan. 

22Tsaymi llapan prësukunata Josépa makinman carcelchö mandakuq 

churarqan. Joséraqmi prësukuna imata rurayänanpaqpis mandaq. 

23Joséta DIOS YAYA yanapaptinmi llapan ruranqanpis allilla karqan. Tsaymi 

carcelta cuidaq runaqa Josépa mandädunchö prësukunapaq 
yarpachakuqnatsu. 

 

Génesis 40 
Ishkay runakuna sueñuyanqanta José tantiyatsinqan 

1Tsaypitanam vïnu ruraqkunapa y tanta ruraqkunapa mandaqninkuna mana 

allita rurar 

2Egipto nacionpa mandakuqnin rey Faraónta rabyatsishqa kayarqan. 

3Tsaymi wardiakunapa capitanninpa wajinchö kaykaq carcelman 

qaykatsirqan. Tsay carcelchömi Josépis qaykuraykarqan. 

4Wardiakunapa capitanninmi tsay ishkan runakunata Josépa poderninman 

churarqan. Tsay runakunam carcelchö unay qaykuräyarqan. 

5Juk paqasmi vïnu ruraqkunapa y tanta ruraqkunapa mandaqninkuna 

sueñuyarqan ima päsananpaq kanqanta. 

6José alliqlla watukaqninkuna aywarmi mantsakashqa kaykäyaqta tarirqan. 

7Tsaymi tapurqan: <<¿Imanirtan mantsakashqa kaykäyanki?>> 

8Paykunanam niyarqan: <<Mana allitam sueñuyashkä. Manam pipis kantsu 

imapaq sueñuyanqätapis tantiyatsiyämänanpaq>>. Josénam nirqan: 
<<Imapaq sueñuyanqaykitapis Dios Yayam tantiyatsiyäshunki. Imata 
sueñuyanqaykita mä willayämay>>. 

9Tsaynam vïnu ruraqkunapa mandaqnin willar nirqan: <<Sueñuynïchömi juk 

üvata 

10kimsa rämayuq kaykaqta rikashkä. Tsay rämankuna tseqllimurnin tukturmi 

poqushqa üvaman tikrashqa. 

11Tsay poqushqa üvata Faraónpa väsun aptaraykanqäman qapiskirmi 

Faraónta makyashkä>>. 

12Josénam nirqan: <<Sueñuynikichö kimsa rämakuna rikanqaykim kimsa 

junaq kaykan. 

13Kananpita kimsa junaqtam kay carcelpita Faraón jipiskatsishurniki 

arunqaykiman kutitsishunki. Tsaymi väsuwan vïnuta yapay servinki. 

14Ninqaqnölla arunqaykiman kutir yarpaykallämanki. Tayta Faraónta 

rugaykullanki kaypita jipimänanpaq. 

15Hebreo runakuna täkuyanqanpitam imayka suwaqnö kay markaman 

apayämashqa. Jutsannaq kaykarmi kaychö qaykurä>>. 

16Tsaynö allipaq sueñunqanta willaptinmi tanta ruraqkunapa mandaqninpis 

Joséta kushishqa willar nirqan: <<Sueñuynïchömi kimsa taksha 
canastakunachö janap janap umallishqa tantakunata puriykätsinaq kä. 

17Janan kaq taksha canastachömi Faraón mikunanpaq tukuyläya pastelkuna 

kanaq. Tsay pastelkunatam pishqukuna shamur mikuyashqa>>. 

18Tsaymi paytapis José nirqan: <<Sueñuynikichö kimsa taksha canastakuna 

rikanqaykim kimsa junaq kaykan. 

19Kananpita kimsa junaqtam umaykita roquskatsir qeruman Faraón 

warkatsishuptiki ayaykita wiskulkuna mikuyanqa>>. 

20Tsaynö ninqanpita kimsa junaqtanam Faraón santunta celebrar 

mandäsiqninkunata convidarqan mikupakur upyapakur kayänanpaq. Tsay 
junaqmi carcelpita jipitsimurqan tanta ruraqkunapa y vïnu ruraqkunapa 
mandaqninkunata. 

21Vïnu ruraqkunapa mandaqnintam yapay churarqan puntata arunqanman. 

Tsaymi puntata arunqannölla väsuwan vïnuta Faraónta yapay makyarqan. 

22Peru tantata ruraqkunapa mandaqnintam sïqa José willanqannölla 

wañuskatsir ayanta qeruman warkatsirqan. 

23Vïnu ruraqkunapa mandaqninqa José rugakunqanta manam 

yarparqannatsu. 

 

Génesis 41 
Faraón sueñunqanta José willanqan 

1Tsaypita ishkay wata päsaskiptinnam Faraón sueñuyninchö Nilo mayu 

kuchunchö ichiraykänaq. 

2Tsaychöshi shumaq qanchis wera wäkakuna mayupita yarqaskamur ututu 

rurinchö qewata mikuykäyaqta rikänaq. 

3Tsaynöllash wera wäkakunapa qepanta mayupita yarqayämunaq qanchis 

uyu wäkakunapis. Tsay uyu wäkakunash mayu kuchunchö shumaq wera 
wäkakunapa lädunman ichiskiyänaq. 

4Melanaypaq uyu wäkakunash qanchis shumaq wera wäkakunata 

mikuskiyänaq. Tsaynö sueñuykarshi Faraón rikchaskamunaq. 

5Tsaypita yapay puñukaskirshi sueñuyninchö rikänaq juk yurallapita qanchis 

espïga trïgukuna wiñamuqta. Tsay espïgakunash atska gränuyuq kayänaq. 

6Alli espïgakunapa qepantanash juk yurallapita qanchis espïgayuq trïgukuna 

wiñäyämunaq. Tsay trïgukunash rupay yarqamunan kaqläpita shamuq wayra 
rupaptin chushulla tsakiskiyänaq. 

7Tsay qarwatashqa espïgakunash qanchis allish jatusaq espïgayuq 

trïgukunata mikuskiyänaq. Tsayta sueñuykar Faraón rikchamunanpaqqa tsay 
llapan rikanqankuna sueñuyllanchömi kanaq. 

8Sueñunqan alliq alläpa yarpachakurmi entëru Egiptuchö adivïnukunata y 

yachayyuq runakunata Faraón qayatsimurqan. Qayatsimunqan runakuna 
chaykuyaptinmi willarqan imata sueñunqankunata. Peru manam ni 
mayqanpis tantiyayarqantsu imapaq sueñunqantapis. 

9Tsay sueñunqanta pipis mana tantiyatsiyta puëdiptinmi vïnu ruraqkunapa 

mandaqnin nirqan: <<Tayta Faraón, juk runa rugakamanqanta rasun 
yarpaskï. 

10Rabyaskatsiyaptiqmi tanta ruraqkunapa mandaqnintawan wardiakunapa 

capitanninpa wajinchö carcelman qaykatsiyämarqayki. 

11Tsaychö qaykuraykarmi tanta ruraqkunapa mandaqninta y noqatapis ima 

päsayämänanpaq kaqta tsay paqaslla sueñuyarqä. 

12Tsay carcelchömi hebreo jövinpis paqtäkuna qaykuraykarqan. Paymi 

wardiakunapa capitanninpa serviqnin karqan. Sueñuyanqäta willayaptïmi 
imapaq kanqanta tantiyatsiyämarqan. 

13Tsay jöven niyämanqannöllam päsayämashqa. Noqatam aruynïman 

kutitsimarqayki. Peru tanta ruraqkunapa mandaqnintam sïqa wañuskatsir 
qeruman warkatsirqayki>>. 

14Tsaynö niykuptinmi Faraón qayatsiptin jina höra carcelpita Joséta 

jipiyämurqan. Tsaymi Joséqa aqtsanta rutukuskir y shapranta afeitakuskir alli 
kaq llatapanta shukukurkur Faraón kaqman aywarqan. 

15Chaykuptinmi Faraón nirqan: <<Manam ni pipis tantiyantsu imapaq 

sueñunqätapis. Peru qampaqmi wiyashkä suëñukuna imapaq kanqantapis 
tantiyanqaykita>>. 

16Tsaynö niptinnam José nirqan: <<Noqaqa manam kikilläpitatsu tantiyä 

suëñukuna imapaq kanqanta, sinöqa Dios Yaya tantiyatsimaptinraqmi 
imapaq sueñunqaykitapis willashayki>>. 

17Josétanam Faraón nirqan: <<Sueñuynïchömi Nilo mayu kuchunchö 

ichiraykänaq kä. 

18Tsaychö kaykaptïmi qanchis shumaq wera wäkakuna mayupita 

yarqaskamur ututukuna rurinchö qewata mikuyarqan. 

19Tsay wäkakunapa qepantanam melanaypaq qanchis uyu wäkakunapis 

mayupita yarqayämurqan. Tsaynö feyu wäkakunataqa manam ni imaypis kay 
Egiptuchö rikashkätsu. 

20Tsay melanaypaq uyu wäkakunam puntata yarqamuq shumaq wera 

wäkakunata mikuskiyarqan. 

21Tsay shumaq wera wäkakunata mikuskirpis manam tsay uyu wäkakunaqa 

ni imanöpa werayäyarqantsu. Tsayta sueñuykarmi rikchaskamurqä. 

22<<Tsaypita yapay puñukaskirmi sueñushkä juk yurallapita qanchis espïga 

trïgukuna wiñamur atska gränuyuqta. 

23Tsaypa qepantanam wiñäyämurqan tsakishqa chushu espïgayuq 

trïgukuna. Tsaynö karqan rupay yarqamunan kaqläpita shamuq wayra 
rupashqa kaptinmi. 

24Tsay tsakishqa chushu espïgakunam puntata alli wiñämuq trïgukunapa 

espïgankunata mikuskiyarqan. Tsay sueñunqäkunatam willashkä llapan 
adivïnukunata y mas yachayyuq runakunata. Peru manam ni mayqanpis 
tantiyayashqatsu sueñunqä imapaq kanqantapis>>. 

25Faraón tsaynö niptinmi José nirqan: <<Tayta, sueñuynikichö ishkan 

rikanqaykim juk significäduyuqlla. Dios Yayam imata rurananpaq kaqta 
rikätsishushkanki. 

26Qanchis wera wäkakuna y qanchis shumaq wiñämuq trïgupa espïgankuna 

rikanqaykim qanchis wata kayan. Ishkanmi juk significäduyuqlla kayan. 

27Tsaynöllam wera wäkakunapa qepanta yarqamuq melanaypaq uyu 

wäkakuna y wayrawan tsakishqa chushu wiñämuq trïgukunapis qanchis 
watakuna kayan. Tsaykunatam sueñushkanki qanchis watakuna muchuy 
kananpaq. 

28Ninqaqnöllam llapan päsanqa. Dios Yayam sueñuynikichö willashushkanki 

alli cosëcha kaskir muchuy kananpaq. 

29<<Qanchis watam kay Egiptuchö qoriytapis mana puëdiypaq mikuy 

wayunqa. 

30Tsaypita qanchis watam alläpa muchuy kanqa. Tsaymi allish cosëcha 

kananpaq kaqtaqa manana yarpar muchuywan runakuna alläpa ñakayanqa. 

31Maytsika mikuy qoriyanqanmi jankat ushakanqa. 

32Dios Yaya tsaynö rurananpaq ichikllanam pishin. Tsayta rasunpa 

cumplinanpaqmi ishkay kuti sueñuynikichö revelashushkanki. 

33<<Tsaymi alli tantiyaq y yachayyuq runata ashiy kay nacionchö trïguta 

qoritsinanpaq. 

34Tsaynölla gobernadorkunata churay kay nacionchö maytsay 

markakunaman trïguta qoriq aywayänanpaq. Paykuna qanchis wata alli 
cosëcha kanqanyaq cada pitsqa arröbapita juk arröbata churayänanpaq 
qoritsiyämutsun. 

35Tsaynö alli cosëcha kanqan watakuna llapan markakunachö qoritsiyätsun 

mandäduykichö kananpaq. Tsaymi muchuy kanqan watakunapis runakuna 
mikuyänanpaq kanqa. 

36Tsaynöpam qanchis wata muchuy kaptin kay Egiptuchö trïgu kanqa 

runakuna mallaqaypita mana wañuyänanpaq>>. 

Gobernador kananpaq Joséta churanqan 

37José yätsiptinmi Faraón y mandäsiqninkunapis cäsuyarqan. 

38Faraónnam nirqan: <<¿Mayllachöqa tarishwantsuraq kay jövinta Dios Yaya 

yanapaptin alli yarpayyuq kanqantanö?>> 

39Tsaypitam Joséta nirqan: <<Dios Yayam tantiyatsishushkanki 

sueñunqäkuna imapaq kanqanta. Manam pipis kantsu qampita mas tantiyaq 
y yachayyuq runaqa. 

40Tsaymi kananpita llapan palaciüpis podernikichö kanqa. Kay nacionchö 

mandanqaykitam llapan runakuna cäsuyäshunki. Noqallam rey kaynïwan 
qampita mas mandakuyyuq kashaq. 

41Qamtam churaq entëru Egipto nacionpa gobernadornin kanaykipaq>>. 

42Tsaynö nirmi Faraónqa sëlluyuq sortïjanta makinpita jipiskir Joséta 

shukutsirqan. Tsaypitam yanapaqninkunata mandarqan lïnupita rurashqa 
fïnu llatapata shukurkatsir qoripita wallqata wallqatsiyänanpaq. 

43Tsaypitam Joséta lätatsirqan Faraónpa qepanta aywaq 

carrëtaman. Tsaynöllam yanapaqninkunata mandarqan puntanta aywar 
niyänanpaq: <<¡Qonqurpakuyay! ¡Gobernadornintsikmi shamuykan!>> 
Tsaynömi Egiptuchö gobernador kananpaq Joséta churarqan. 

44Tsaypitam Joséta Faraón nirqan: <<Egiptuchö noqalla mandakuq kaptïpis 

qam mana niptikiqa manam pipis imata ruranqatsu>>. 

45Faraónmi Josépa shutinta cambiatsirqan Zafnat-panea shutin kananpaq. 

Tsaypitanam On markapa sacerdötin Potiferapa tsurin Asenatwan 
churarqan. Tsaynöpam Joséqa Egiptuchö gobernador yaykurqan. 

46Kimsa chunka (30) watayuq kaykaptinmi Joséta Faraónman apayarqan. 

Tsaypitanam entëru Egiptupa José markan markan purirqan runakuna 
alistakuyänanpaq willakur. 

47Qanchis watam entëru Egiptuchö qoriytapis mana puëdiyanqanyaq trïgu 

wayurqan. 

48Tsaymi qanchis wata maytsay markakunachö trïguta José qoritsirqan. Tsay 

qoritsinqan trïgutam cada markachö churatsirqan. 

49Lamar kuchunchö arenïllatanöraqmi maytsika trïguta José qoritsirqan. 

Alläpa atska kaptinmi tupuyarqannatsu. 

50Manaraq muchuy qallaptinmi Josépa warmin Asenatchö ishkay tsurinkuna 

yurirqan. 

51Mayor kaq tsurin yuriptinmi José nirqan: <<Ayllükunapaq y sufrinqäkunata 

mana yarparänäpaqmi Dios Yaya yanapamashqa>>. Tsaymi mayor kaq 
tsurinpa shutin churarqan Manasésta. 

52Qepa kaq tsurin yuriskiptinnam José nirqan: <<Alläpa ñakanqä nacionchö 

kaykaptïpis Dios Yaya llakipämarmi wamrakuna kananpaq permïtishqa>>. 
Tsaymi qepa kaq tsurinpa shutin churarqan Efraínta. 

53Qanchis watam qoriytapis mana puëdipaq Egiptuchö mikuy wayurqan. 

54Tsaypitanam José ninqannölla maytsay nacionchöpis muchuy 

qallaykurqan. Peru Egiptuchömi sïqa runakuna rantiyänanpaq José 
churatsinqan maytsika trïgu karqan. 

55Egiptuchö runakunapa mikuyninkuna ushakaptinmi Faraónman trïguta 

mañakuq aywayarqan. Tsaynö aywayaptinmi Faraón nirqan: <<Trïguta 
munarqa Joséman aywar pay niyäshunqaykita rurayay>>. 

56Entëru nacionchö muchuy kaptinmi trïguta rantikunanpaq churatsinqan 

wajikunata José kichatsirqan. Waran waranmi mas muchuy karqan. 

57Tsaymi maytsay nacionchö mikuy mana kaptin maytsaypita Egiptuman 

shayämurqan Josépita trïgu rantiq. 

 

Génesis 42 
Josépa wawqinkuna Egiptuman aywayanqan 

1Egiptuchö rantipaq trïgu kanqanta musyaskirmi tsurinkunata Jacob nirqan: 

<<Kaychö ¿imatatan ruraykäyanki kikikikunapura rikaränakur? 

2Trïguta Egiptuchö rantikuyanqantam willayämashqa. Aywar qamkunapis 

rantiyämuy mikunapaq. Mana rantiyämuptikiqa ¿imata mikurtan 
kawashun?>> 

3Tsaynö niptinmi Josépa chunka wawqinkuna Egiptuman trïgu rantiq 

aywayarqan. 

4Peru Josépa wawqin Benjamín aywananta taytan mana munarmi nirqan: 

<<Tsurïta imapis päsaykunman>>. 

5Tsaynöpam Israelpa tsurinkuna wakin kaq trïgu rantiqkunawan 

compañanakur Egiptuman chäyarqan. Entëru Canaánchömi alläpa muchuy 
karqan. 

6José Egipto nacionpa gobernadornin karmi maytsay nacionpita trïgu rantiq 

aywaqkunata rantikuq. Tsaymi Josépa wawqinkunapis trïgu rantiq chaykur 
urkunkunapis patsaman töpanqanyaq puntanman qonqurikuyarqan. 

7Wawqinkunata rikaykurmi José reqiskirqan. Tsaynö reqiykarpis mana reqiq 

tukurmi piñapaypa nirqan: <<¿Maypitatan kayanki?>> Tsaynö tapuptinmi 
niyarqan: <<Taytay, noqalläkunaqa Canaánpitam trïgu rantiq 
shayämushkä>>. 

8José reqiptinpis wawqinkunaqa manam reqiyarqantsu. 

9Tsay höram José yarpaskirqan paykunapaq imata sueñunqanta. Tsaymi 

nirqan: <<Qamkunaqa kay nacionman maypa mas fácil yaykayämunaykipaq 
kaqta musyapakuqmi shayämushkanki>>. 

10Tsaynam niyarqan: <<¡Manam, taytay! Noqalläkunaqa trïgu rantiqllam 

shayällämushkä. 

11Noqakunaqa llapäpis juk taytalla karmi honrädu kaynïkunawan ni imaypis 

runapa markankunata musyapakuyämantsu>>. 

12Peru Josénam nirqan: <<Llullakuyankim. Rasunpam qamkunaqa kay 

nacionman maypapis mas fácil yaykayämunaykipaq musyapakuq 
shayämushkanki>>. 

13Tsaynam niyarqan: <<Noqakunaqa chunka ishkay wawqi juk taytallapita 

karmi Canaán nacionllachö llapä täkuyä. Qepa kaq wawqikunam 
taytäkunawan quëdamushqa y jukaq wawqïkunam oqrakashqa>>. 

14Tsaynam José nirqan: <<Niyanqaqnöpis qamkunaqa markä imanö 

kanqanta musyapakuqmi shayämushkanki. 

15Kananmi musyashaq rasunpa parlayanqaykita o llullakuyanqaykitapis. 

Faraónpa shutinchö jurarmi niyaq: <Kaypita manam ni mayqaykipis 
yarquyankitsu shullka wawqikikunata mana pushamurqa. 

16Mayqaykipis aywar shullka wawqikikunata pushayämunqaykiyaqmi 

wakikiqa kaychö qaykuraykar quëdayanki. Shullka kaq wawqikikunata mana 
chätsiyämuptikim musyashaq markäman musyapakuq shayämunqaykita>. 
Faraónpa shutinchö jurarmi niyaq>>. 

17Tsaynöpam carcelchö kimsa junaq José qaykarätsirqan. 

18Tsaypita kimsa junaqtanam José nirqan: <<Noqaqa Dios 

Yayapitam mantsakü. Tsaymi mandayanqaqta rurayaptikiqa 
wañutsiyäshaykitsu. 

19Rasunpa honrädu karqa jukaq wawqikikunata prësu dëjaykur aylluykikuna 

mikuyänanpaq trïguta aparkur kutiyay. 

20Tsaypita tapshi kaq wawqikikunata pusharkur kutiyämunki. Tsaynöpam 

musyashaq niyanqayki rasunpa kanqanta. Peru mana chätsimurqa llapaykim 
wañuyanki>>. José tsaynö niptinmi paykuna äniyarqan. 

21Tsaynam kikinkunapura ninakuyarqan: <<Rasun kaqtaqa wawqintsikta 

mana llakipanqantsikpitam kayläya ñakaykantsik. Dëjaykunapaq 
rugamashqapis manam llakiparqantsiktsu>>. 

22Tsaynam Rubén nirqan: <<Niyarqaqmi tsay wawqintsikta mana imatapis 

rurayänaykipaq. Peru manam cäsuyämarqaykitsu. Tsaymi kananqa paypa 
maldicionninwan sufriykantsik>>. 

23Egipto runakunapa idiömanchö José parlapaptinmi juk runaraq 

wawqinkunata tantiyatsirqan. Tsaynöpam musyayarqantsu paykuna 
parlayanqanta José tantiyaykanqanta. 

24José alläpa llakinarmi wawqinkunapita jukläman aywaykur waqarqan. 

Waqanqanpita kutiskamurmi yapay parlaparqan. Simeónta akraskirmi 
puntankunachö watätsirqan. 

25Tsaypitanam serviqninkunata mandarqan costalninkunaman trïguta 

wiñäpäyänanpaq. Tsaynöllam mandarqan trïgupa chanin qellaytapis 
costalninkunaman wiñäpäyänanpaq y millkapankunapis qepipäyänanpaq. 
Tsaymi José ninqannölla llapanta rurayarqan. 

26Tsaymi ashnunkunaman trïguta chaqnakurkur kutikuyarqan. 

27Kutikuykar tutapäpukuskirmi patsakuyanqanchö ashnunkunata trïguta 

qarayänanpaq jukaq costalta paskarkur pitushqa qellayta tariskirqan. 

28Tsaymi wawqinkunata nirqan: <<¡Kaychi kayllaräqa! ¿Imatatan rurashaq? 

¡Päganqä qellaytam costalnïman wiñäyämushqa!>> Tsaynö niptinmi llapan 
mantsakarnin karkaryarraq kikinkunapura ninakuyarqan: 
<<¿Imaykamannatan Dios Yaya jitarpamantsik?>> 

29Canaánman kutirmi Egiptuchö ima päsanqankunata taytanta willar 

niyarqan: 

30<<Egipto nacionpa mandakuqninmi ollqutupäyämashqa tsay nación imanö 

kanqanta musyapakuq aywayanqäta yarpar. 

31Peru noqakunam niyashkä honrädu alli runa kayanqäta y imaypis mana 

musyapakuq kayanqäta. 

32Tsaynöllam willayashkä chunka ishkay wawqi juk taytallapita kayanqäta y 

jukaq wawqïkuna oqrakanqanta y tapshi kaq qamwan quëdanqantapis. 

33<<Tsaymi niyämashqa: <Rasunpa parlayanqaykita musyanäpaq juknin 

wawqikikunata prësu jaqiykur trïguta aparkur aylluykikuna mikuyänanpaq 
wakiki kutiyay. 

34Tapshi kaq wawqikikunata chätsiyämuptikiraqmi musyashaq mana 

musyapakuq kayanqaykita. Tsayraqmi wawqikikunata qaykatsinqäpita 
dëjapuyäshayki. Tsaynöpam kay nacionman kutiyämuptikipis ni pï ima 
niyäshunkitsu> >>. 

35Tsaynö willaskir trïguta jätsipakuykarmi costalninkunachö pägakuyanqan 

qellayninkuna bolsachö kaykaqta tariyarqan. Tsaymi kikinkuna y taytanpis 
alläpa mantsakäyarqan. 

36Jacobnam nirqan: <<Qamkunaqa tsurïkunata ushaskiyankinam. 

Josépaqpis musyantsiknatsu y Simeónpis manam paqtantsiknatsu. Kananqa 

¿Benjamíntanaku pushayta munaykäyanki? Kayläya llakikuywan 
¿imanönatan kawashaqpis?>> 

37Tsaynam Rubén nirqan: <<Taytay, kikïmi Benjamínta kutitsimushaq. Mana 

kutitsimuptïqa ishkan tsurïkunatam wañutsinki>>. 

38Peru Jacobnam nirqan: <<Manam tsurïta pushayankitsu. Tsay mamallapita 

wawqin Josépis wañushqana kaptinmi payqa japallanna. Aywaykäyaptiki 
nänichö imapis päsaptin ¿imatatan rurayanki? Qamkunam jutsayuq kayanki 
llakikuywan wañuptï>>. 

 

Génesis 43 
Egiptuman Benjamínta pushayanqan 

1Entëru Canaánchö alläpa muchuy kaptinmi 

2Egiptupita apayämunqan trïgu ushakaskiptin tsurinkunata Jacob nirqan: 

<<Wallkallatapis trïgu rantiq yapay kutiyay>>. 

3Judánam nirqan: <<Egiptuchö trïgu rantikuq runam niyämarqan: <Tapshi 

kaq wawqikikunata mana pushamurqa ama kutiyämuypistsu>. 

4Wawqï Benjamín noqakunawan aywaptinqa yapaymi trïgu rantiq 

aywayäshaq. 

5Peru mana munaptikiqa manam aywayätsu. Ninqaqnöpis tsay mandaq 

runam niyämashqa: <Shullka kaq wawqikikunata mana pushamurqa ama 
kutiyämunkipistsu> >>. 

6Tsaymi Israel nirqan: <<Alläpa llakikunäpaq ¿imapaqtan tsay runata 

willayashkanki tapshi wawqikikuna kanqanta?>> 

7Tsaynam paykuna niyarqan: <<Tsay runam pï aylluntsik kanqanta musyayta 

munar tapuyämarqan: <¿Taytaykikuna kawanku? ¿Mas wawqikikunapis 
kanku?> Tsaynö tapuyämaptinmi rasunpa kaqllata willayarqä. ¿Maypitatan 
musyayäman karqan <wawqikikunata apayämuy> niyämänanpaq kaqta?>> 

8Tsaymi taytanta Judá nirqan: <<Taytay, mallaqaypita mana wañunapaq 

paqtäkuna Benjamín aywatsun. Noqam imaykapitapis cuidashaq. Aywananta 
äniptikiqa sasmi aywayäshaq. Tsaynöpam noqantsikwan wamrantsikkunapis 
mallaqaypita wañushuntsu. 

9Wamraykita imapis päsaptinqa noqam jutsayuq kashaq. Payta mana 

kutitsimuptïqa wañunqäyaqpis ama perdonamankitsu. 

10Egiptupita chaykamur willanqaqpitana wamraykita pushayänäpaq 

äniptikiqa unaynam ishkay kutipis aywar kutiyämümanna karqan>>. 

11Taytannam nirqan: <<Tsaynö kaptinqa ¿imanäshuntan, hïju? Egiptuchö 

mandakuqta qarayänaykipaq kaypita allin kaqkunata apayay: balsamuta, 
abëjapa mishkinta, perfümita, mïrrata, nueciskunata y almendraskunata. 

12Pägayanqayki qellay kutitsiyämushunqaykitawan masta aparkur trïgu rantiq 

kutiyay. Chaykur kutitsiyämushunqayki qellayta kikinta entregayanki. 
capazchi pantar costalnikikunaman wiñäyämushqa. 

13Tapshi wawqikikunata pusharkur sas aywayay tsay mandakuq runaman. 

14Dios El-Shaddai tsay mandakuq runata tantiyaykatsitsun llakipäyäshurniki 

Simeóntawan Benjamínta dëjapuyäshunaykipaq. Llapan tsurïkunata oqranä 
kaptinpis imanäshaqtan. Tsaynöchi kallanqa>>. 

15Jacob yätsiptinmi mandakuq runapaq qarayta alistayarqan. Tsaymi qellayta 

aparkur y wawqinkuna Benjamínta pusharkur Egiptuman aywayarqan. 
Chaykurnam Josépa despächunman yaykuyarqan. 

16Benjamínta wawqinkunatawan rikaykurmi wajinchö mas confiakunqan 

serviqninta José nirqan: <<Kay runakunata wajïman pushay. Paykunawan 
kanan junaq mikuyänäpaq wäkata pishtay>>. 

17Tsaynö niptinmi serviqnin runa Josépa wajinman pusharqan. 

18Tsaynö pushaptinmi alläpa mantsakar kikinpura ninakuyarqan: <<Punta 

shamunqantsikchö qellaynintsikta kutitsimanqantsikpitam yachayllapa 
pushaykämantsik. Kananqa alli maqaykamarnintsikmi ashnuntinta serviqnin 
kanapaq quëdatsimäshun>>. 

Josépa wajinchö wawqinkuna mikuyanqan 

19Alläpa yarpachakur Josépa wajinman chaykurmi servikuqta rugar niyarqan: 

20<<Taytay, musyanqaykinömi puntatana trïgu rantiq shayämurqä. 

21Kutikurnin patsakurmi qepïkunata paskapakur cada ünu costalnïkunapa 

shiminchö tariyashkä pägayanqaq qellay complëtu kaykaqta. Tsay qellaytam 
entregayänaqpaq kutitsiyämushkä. 

22Apartim qellayta apayämushkä trïguta yapay rantiyänäpaq. Peru manam 

musyayätsu tsay qellayta costalnïkunaman pï wiñämunqantapis>>. 

23Tsaynam servikuq nirqan: <<Ama mantsakäyaytsu. Taytaykikunawan 

confiakuyanqayki Diosmi tsay qellayta costalnikikunaman churamushqa 
kanqa. Pägayämanqayki qellaytaqa llapantam chaskiyarqaq>>. Tsaynö 
niskirmi Simeónta carcelpita jipiskamur wawqinkuna kaqman pusharqan. 

24Josépa wajinman chaykatsirmi chakinkunata mayllakuyänanpaq yakuta 

qararqan. Tsaynöllam ashnunkunatapis qewata qararqan. 

25Josépa wawqinkunanam musyayarqan paykunawan almuerzaq José 

chänanpaq kanqanta. Tsaymi qarayänanpaq apayanqankunata alistakushqa 
shuyaräyarqan. 

26Wajinman José chaykuptillannam llapan qaray apayanqankunata entregar 

urkunkunapis patsaman töpanqanyaq qonqurpakuyarqan. 

27Tsaymi imanö kaykäyanqanta tapurnin José nirqan: <<Punta 

shamunqaykichömi willayämarqayki taytaykikuna awkinna kanqanta. 
¿Imanötan pay kaykan? ¿Kawaykanraqku?>> 

28Tsaynö tapuptinmi llapan qonqurikuykur niyarqan: <<Awmi taytay, 

taytäkuna allillam kaykällan. Payqa kawaykällanraqmi>>. 

29Paykunata José rikapaykarmi wawqin Benjamínta rikaykurqan. 

Benjamínwan Joséqa tsay mamallapita y tsay taytallapitam kayarqan. 
Wawqinkunatam tapurqan: <<¿Payku qepa kaq wawqikikunapaq 
willayämanqayki?>> Tsaynö tapuskirmi Benjamínta José nirqan: <<¡Hïju, 
Dios Yaya yanapaykulläshuy!>> 

30Wawqinta rikaykur Josépa shonqun jaqayaptinmi cuartunman yaykuskir 

waqarqan. 

31Waqar päraskirmi qaqllanta mayllakuskir yarqamurqan. Tsaypitanam 

mikuyta serviyänanpaq serviqninkunata nirqan. 

32Tsaymi juk mësaman Joséta serviskir jukaq mësaman wawqinkunata 

serviyarqan. Tsaynöllam juk mësamanna tsaychö mikuq Egipto 
runakunatapis serviyarqan. Tsaynö kaman kaman servikuyarqan Egipto 
runakunawan hebreo runakuna paqta mikuyanqan penqakuypaq kaptinmi. 

33Mësamannam wawqinkunata José jamatsirqan mayorpita qallaykur shullka 

kaqyaq. Tsaynö jamatsiptinmi kikinkunapura mantsakashqa 
rikapänakuyarqan. 

34Josémi mikunanpaq qarayanqanpita wawqinkunata yaparqan. Peru 

Benjamíntaqa wakin kaq wawqinkunapitapis masmi mikutsirqan. Tsay 
junaqmi alläpa kushishqa llapan wawqinkunawan José mikupakurqan y 
upyapakurqan. 

 

Génesis 44 
Josépa väsunta Benjamínpa costalninchö tarinqan 

1Josémi mas confiakunqan serviqninta mandar nirqan: <<Kay runakunapa 

costalninkunaman trïguta junta wiñaparkur pägayäshunqayki qellayta 
costalninkunapa shiminman wiñarpunki. 

2Tsaynölla tapshi kaq runapa costalninpa shiminman trïgupaq pägakunqan 

qellayta y qellaypita rurashqa väsüta wiñarpunki>>. Tsaymi José 
mandanqannölla tsay serviqnin llapanta rurarqan. 

3Patsa waraskiptinnam wawqinkuna kutikuyänanpaq despachaptin 

chaqnakurkur aywakuyarqan. 

4Tsay markapita yarquskir amänullataraq aywaykäyaptinmi mas 

confiakunqan kaq serviqninta mandar José nirqan: <<Tsay trïgu rantiq 
runakunapa qepanta qatipar ayway. Taripaykur ninki: <Qamkunawan 
patronnï alli kaykaptin ¿imanirtan qellaypita rurashqa väsunta 
suwapayämushkanki? 

5Tsay väsum karqan patronnï upyananpaq y adivinänanpaq. Tsaytam mana 

allita rurar suwapayämushkanki> >>. 

6Patronnin ninqannölla aywar runakunata taripaykur niptinmi 

7paykuna niyarqan: <<¿Imanirtan tsaynö tumpayämanki? Tsaytaqa 

¿imanötaqshi rurakäyäman? 

8Costalnïkunapa shiminchö tariyanqä qellaytapis 

markäkuna Canaánpitana kutiykätsiyämurqa ¿imanötaqshi patronnikipa 
wajinpita qellaynin y qorintapis suwapayämüman? 

9Mayqäpa costalnïkunachöpis väsuta tariptikiqa wañutsun. Wakïkunapis 

patronnikipa serviqninmi quëdayäshaq>>. 

10Tsaynam mas confiakunqan serviqnin nirqan: <<Niyanqaykinö katsun. 

Mayqayki karpis tsay väsuta katsiq kaqllam serviqnïpaq quëdanqa. Wakikiqa 
markaykikunamanmi kutikuyanki>>. 

11Tsaymi cargankunata paskaskir cada ünu costalninkunata kichapuyarqan. 

12Mayor kaqpa costalninpita tapshi kaqpa costalninyaq ashirmi Benjamínpa 

costalninchö väsuta tarirqan. 

13Tsaymi alläpa mantsakar llatapankunatapis rachiskir jina höra 

ashnunkunata chaqnakurkur José kaykanqan markaman kutiyarqan. 

14Wawqinkunawan Judá kutirmi Joséta wajillanchöraq tariskir jankat 

mantsakashqa puntanman pelatakuykuyarqan. 

15Paykunatam José nirqan: <<¿Imanirtan suwapayämashkanki? ¿Manaku 

musyayanki adivïnu kar imatapis musyanqäta?>> 

16Tsaynam Judá nirqan: <<Taytay, manam ni ima niynikita puëdiyätsu. 

Jutsata ruraykaqtam Dios Yaya rikäyämashqa. Kananqa väsuykita katsiqwan 
llapäkunach serviqniki kayäshaq>>. 

17Josénam nirqan: <<Manam llapaykiqa serviqnï kayankimantsu. Väsüta 

suwaq kaqllam serviqnïqa kanqa. Wakikiqa taytaykikuna kaqpa kutikuyay>>. 

Benjamínpaq Judá rugakunqan 

18Tsaynam Josépa lädunman witiykur Judá nirqan: <<Taytay, qammi kaychö 

mandakuq kikin Faraónnö kanki. Rugakuptiq mana piñakurlla wiyaykallämay. 

19Puntata shayämuptïmi tapuyämarqayki taytäkuna kawanqanta y 

wawqïkuna mas kanqanta. 

20Tsaynö tapuyämaptikim willayarqaq taytäkuna kawanqanta y awkinna 

kaykaptin tsurin yuriqpis jövinllaraq kanqanta. Tsaynöllam willayarqaq tsay 
mamapita juk wawqïkuna wañushqana kanqanta y tapshi kaq wawqinllana 
kawaptin taytäkuna alläpa kuyanqanta. 

21Qammi niyämarqayki tapshi wawqïkunata reqinaykipaq pushayämunäpaq. 

22Tsaymi niyarqaq: <Tsay tsurinta pushayämuptïqa llakikuypitach taytäkuna 

wañunmanpis>. 

23Tsaynö nikäyaptiqpis qammi niyämarqayki payta mana pushayämuptïqa 

mana chaskiyämänaykipaq. 

24<<Tsaymi taytäkuna kaqman kutiykur llapan niyämanqaykita willayarqä. 

25Tsaypitanam taytäkuna yapay trïgu rantiq kachayämarqan. 

26Peru noqakunanam niyarqä: <Manam kutiyätsu wawqïkunata mana 

pusharqa. Tapshi kaq wawqïkunata mana rikarqa tsay mandakuq runa 
manam chaskiyämanqatsu>. 

27Tsaymi taytäkuna niyämarqan: <Musyayankim tsay mamapita ishkaylla 

tsurïkuna kayanqanta. 

28Jukaq tsurïtam yarqunqanpita kananyaq rikätsu. Rasunpachari chucaru 

wäta mikushqa. 

29Tapshi kaq tsurïta pushayaptiki imapis päsaptinqa qamkunam jutsayuq 

kayanki llakikuywan wañuptï> >>. 

30Tsaypitam Judá nirqan: <<Kay tsurintam taytä alläpa kuyan. Payta mana 

kutitsiyaptïqa 

31llakikuywanchi wañunqa. Tsaynö wañunanpaq noqakunam jutsayuq 

kayäshaq. 

32Taytätam prometishkä imaykanöpapis tsurinta kutitsinäpaq. Tsaymi nirqä 

tsurinta mana kutitsirqa wañunqäyaqpis jutsayuq kanäpaq. 

33Tsaymi taytay, rugallaq tapshi kaq wawqïpa rantin serviqniki quëdanäpaq. 

Payqa wawqïkunawan taytä kaqman kutikutsun. 

34Tapshi kaq wawqï mana kutiptinqa ¿imanötan taytä kaqman kutïman? 

Manam munätsu taytä llakikunanta>>. 

 

Génesis 45 
Wawqinkuna kanqanta José willanqan 

1Judá tsaynö rugaptinmi José awantarqannatsu wawqinkuna kanqanta 

willayta. Tsaymi serviqnin runakunata nirqan: <<¡Kaypita llapayki 
yarquyay!>> Serviqninkuna yarquskiyaptinnam wawqinkunallawanna José 
quëdarqan. 

2José qayaraypa waqanqantam Egipto runakunapis wiyayarqan. Tsaynöllam 

Faraónpa palaciunchöpis musyayarqan. 

3Tsaypitanam José nirqan: <<Wawqikikuna Josémi kä. ¿Rasunpaku taytä 

kawaykanraq?>> Josépa lädunchö kaykäyanqanta musyaskirmi 
wawqinkuna alläpa mantsakar ni imanakayta puëdiyarqantsu. 

4Peru Josénam nirqan: <<Lädüman witiyämuy>>. Witiykuyaptinnam nirqan: 

<<Egiptuman rantikayämanqayki wawqikikunam kä. 

5Rantikayämanqaykipita amana llakikuyaytsu ni jitapunakur mana alli 

ñawikikunawan rikänakuyaytsu. Dios Yayam kayman puntaykikunata 
kachamashqa muchuywan runakuna mana wañuyänanpaq. 

6Ishkay watanam maytsaychö muchuy. Tsaynöllam pitsqa wata masraq 

muchuy kanqa. Muruyaptinpis manam mikuykuna wayunqatsu. 

7Tsaynö kananpaqmi puntaykikunata Dios Yaya kachamashqa muchuywan 

mana ushakäyänaykipaq. Tsaynöpam qamkunapita miraqkunapis 
ushakäyankitsu. ¿Piraq ichikllatapis yarpanman karqan Dios Yaya tsaynö 
permïtinanpaq? 

8Dios Yaya munaptinmi mana tantiyaykarpis rantikayämarqayki. Kay 

nacionchömi Faraón churamashqa mandakäsinäpaq, wajinta rikänäpaq y 
Egipto runakunapa gobernadornin kanäpaq. 

9<<Taytä kaqman saslla kutir willayay: <Tsuriki Josétam Dios Yaya 

churashqa Egipto runakunapa gobernadornin kananpaq. Tsayshi saslla 
tinkunaykipaq aywashun. 

10Wañukunqaykiyaq José rikäshunaykipaqshi imaykantsiktapis aparkur 

llapan willkaykikunawan y wätaykikunawan Gosén partiman aywakushun. 

11Tsay nacionchö yanapamashqash mikuynintsik ni imaykantsikpis 

faltämäshuntsu. Pitsqa wata masraqshi muchuy kanqa>. 

12<<Tsaynö niyanqaqtam wawqï Benjamínwan llapayki wiyaykäyämanki. 

13Taytäta willayanki kay Egiptuchö llapanpis respitayämanqantawan llapan 

rikäyanqaykita. Sas aywar taytäta pushayämuy>>. 

14Tsaypitam Joséwan Benjamín abrazanakurkur waqayarqan. 

15Tsaynöllam wakin kaq wawqinkunatapis mutsaykurnin abrazarkur José 

waqarqan. Tsaypitam manana mantsapar Joséta wawqinkuna 
parlapäyarqan. 

Egiptuchö täkunanpaq Jacobta Faraón qayatsinqan 

16Josépa wawqinkuna chäyämunqanta musyaskirmi llapan 

mandäsiqninkunawan Faraónpis kushikurqan. 

17Tsaymi Joséta Faraón nirqan: <<Wawqikikunata niy ashnunkunata 

chaqnarkur Canaánman kutiyänanpaq. 

18Llapan ayllunkunatawan taytaykikunata kayman pushayämutsun. 

Kaychömi mas allin kaq partita entregashaq tsaychö täkuyänanpaq. 
Tsaynöllam kay nacionchö mas allin kaq mikuykunatapis mikuyanqa. 

19Tsaynölla manday kaypita carrëtakunata aparkur warmikunatawan 

wamrakunata y taytaykitapis apayämunanpaq. 

20Llapan imaykankunata mana apamuyta puëdirqa ama llakikuyätsuntsu. 

Egiptuchö mas alli kaqkunatam chaskiyanqa>>. 

21Israelpa tsurinkunam José ninqannölla llapanta rurayarqan. Faraón 

ninqannöllam carrëtakunata José apatsirqan. Nänichö mikuyänanpaqpis 
millkapankunam ruratsirqan. 

22Tsaypitam wawqinkunata mushuq llatapankunata qararqan. 

Benjamíntanam kimsa pachak (300) siclo qellayta y pitsqa möday llatapan 
qararqan. 

23Taytanpaqmi chunka ashnukunawan Egiptuchö imaykapis mas allin 

kaqkunata apatsirqan. Tsaynöllam chunka china ashnukunawan trïguta, 
tantata y wakin mikuykunatapis apatsirqan Egiptuman aywar nänichö 
mikuyänanpaq. 

24Wawqinkunata despacharmi José nirqan: <<Cuidädutaq nänichö piñanakur 

aywayankiman>>. Tsaynö yätsiskiptinmi aywakuyarqan. 

25Egiptupita kutirmi taytan Jacob täkunqan Canaánman chäyarqan. 

26José kawaykanqanta y Egiptuchö mandakuq kanqanta willaykuyaptinmi 

Jacob ni ima niyta mana puëdir willayanqantapis creyirqantsu. 

27José llapan ninqanta willayaptinmi carrëtakuna apatsinqanta rikaykur alläpa 

kushikurqan. 

28Tsaymi nirqan: <<¡Kananmi musyaskillä tsurï José kawaykanqanta! 

¡Manaraq wañukur tsurïwan tinkunäpaq sas aywashaq!>> 

 

Génesis 46 
Egiptuman Jacob aywanqan 

1Tsaypitanam llapan imaykanta apakurkur Egiptuman Israel aywakurqan. 

Beersebaman chaykurnam taytan Isaac creyikunqan Dios Yayata adorar 
sacrificiuta altarchö waykarqan. 

2Tsay paqasmi Israelta Dios Yaya revelar nirqan: <<¡Jacob, Jacob!>> 

Jacobnam nirqan: <<Taytay ¿imallatatan?>> 

3Tsaymi Dios Yaya nirqan: <<Taytayki adoranqan Diosmi kä. Egiptuman 

aywayta ama mantsakuytsu. Tsaychömi qampita miraqkunaman 
bendicionnïta churashaq atskaman mirar juk nación kayänanpaq. 

4Egiptuman aywaptikim kikï paqtayki aywashaq. Wañukuptikipis tsuriki 

Josémi läduykichö kanqa. Tsaynöllam llapan miraq aylluykikunatapis 
Egiptupita kikï jorqamushaq>>. 

5Beersebapita Egiptuman aywakurmi Faraón apatsinqan carrëtakunaman 

tsurinkuna lätatsiyarqan taytan Jacobta, pishi wamrankunata y 
warminkunatapis. 

6Canaánchö llapan imaykankunata apakurkur y wäkankunata, üshankunata 

qatikurkurmi Egiptuman aywakuyarqan. 

7Tsaynöpam llapan tsurinkunawan y willkankunawan Egiptuman Jacob 

chäyarqan. 

8Egiptuman aywaq Israel runakunapa shutinkunam karqan: Jacobpa mayor 

kaq tsurin Rubén; 

9Rubénpa tsurinkuna Enoc, Falú, Hezrón y Carmi; 

10Simeónpa tsurinkuna Jemuel, Jamín, Ohad, Jaquín, Zohar y Saúl (Saúlmi 

cananea warmipa wawan karqan); 

11Levípa tsurinkuna Gersón, Coat y Merari; 

12Judápa tsurinkuna Er, Onán, Sela, Fares y Zara (Erwan Onánmi 

Canaánllachöna wañukuyashqa kayarqan); Farespa tsurinkuna Hezrónwan 
Hamul; 

13Isacarpa tsurinkuna Tola, Fúa, Job y Simrón; 

14Zabulónpa tsurinkuna Sered, Elón y Jahleel. 

15Paykunam kayarqan Jacobpa warmin Leapa wawankuna y willkankuna. 

Leapa ollqu wawankunam Padan-aramchö yuriyarqan. Tsaynöllam wawan 

Dinapis tsaychö yurirqan. Leapa wawankuna y willkankunam kayarqan kimsa 
chunka kimsa (33) warmipis y ollqupis. 

16Tsaynöllam Egiptuman aywayarqan Gadpa tsurinkuna Zifión, Hagui, Suni, 

Ezbón, Eri, Arodi y Areli; 

17Aserpa tsurinkuna Imna, Isúa, Isúi y Bería (paykunapa paninmi karqan 

Sera); Beríapa tsurinkuna Heberwan Malquiel. 

18Paykunam kayarqan Zilpapa wawankuna y willkankuna. Zilpam karqan 

Leapa serviqninpaq taytan Labán qaranqan. Zilpapa wawankuna y 
willkankunam kayarqan chunka soqta warmipis y ollqupis. 

19Tsaynöllam Egiptuman aywayarqan Jacobpa warmin Raquelpa wawan 

José y Benjamín. 

20Warmin Asenatchömi Josépa tsurinkuna Manasés y Efraín 

kayarqan. Paykunam Egiptuchö yuriyarqan. Asenatmi karqan On markachö 
täkuq sacerdöti Potiferapa tsurin. 

21Benjamínpa tsurinkunam kayarqan Bela, Bequer, Asbel, Gera, Naamán, 

Ehi, Ros, Mupim, Hupim y Ard. 

22Paykunam Jacobpa warmin Raquelpa wawankuna y willkankuna kayarqan. 

Paykunam chunka chusku kayarqan. 

23Tsaynöllam Egiptuman aywayarqan Danpa tsurin Husim; 

24Neftalípa tsurinkuna Jahzeel, Guni, Jezer y Silem. 

25Paykunam Bilhapa wawankuna y willkankuna kayarqan. Bilhaqa Raquelpa 

serviqninpaq taytan Labán qaranqanmi karqan. Tsay warmipam wawankuna 
y willkankuna qanchis kayarqan. 

26Egiptumanmi Jacob tsurinkunawan y willkankunawan soqta chunka soqta 

(66) chäyarqan. Paykunawanmi tsurinkunapa warminkunapis aywayarqan. 

27Josépa ishkay tsurinkunanam Egiptuchö yurishqa kayarqan. 

Paykunatawan yupayaptinmi Egiptuchö Israel runakuna qanchis chunkana 
(70) kayarqan. 

Gosénman Jacob chanqan 

28Gosénman chaykarnam tsurin Judáta Jacob mandarqan Joséta willar 

ninanpaq: <<Taytantsikwan tinkuqshi aywanki>>. Tsaypitaraqmi Gosénman 
Jacob charqan. 

29Josénam cawalluwan qarachätsina carrëtanta alistaskatsir taytanwan 

tinkuq aywarqan. Taytanwan tinkuskirmi abrazanakurkur waqayarqan. 

30Tsaymi Joséta Israel nirqan: <<Hïju, kananmi sïqa kawaykaqta rikaykurniki 

y kikïwan tinkushqanaqa jina wañukushaqpis>>. 

31Tsaypitanam wawqinkunata y wakin kaq ayllunkunata José nirqan: 

<<Chäyämunqaykita willanäpaq aywä Faraón kaqpa. Paytam nishaq: 
<Canaánpitam taytäwan wawqïkuna y wakin kaq ayllükunapis 
chäyämushqa. Paykunam shayämushqa cercächö täkuyänanpaq. 

32Tsaymi llapan imaykankunata apakurkur üshankunatawan cabrankunata y 

wäkankunatapis qatikurkur chäyämushqa. Paykunaqa wätakuna 
mitsikuyllatam yachayan>. 

33Faraónta willaykuptï imachö aruyanqaykita tapuyäshuptiki 

34niyanki: <Noqakunaqa unay ayllükunanömi wamra kayanqäpita wäta 

mitsiyllata yachayä>. Tsaymi üsha mitsikuq runakunata Egipto runakuna 
melanäyaptin Gosén partichö kaman täkuyänaykipaq rikätsishunki>>. 

 

Génesis 47 

1Faraónman chaykurmi José nirqan: <<Canaánpitam taytä llapan 

wawqïkunawan shamushqa üshankunata, cabrankunata y wäkankunata 
qatikurkur. Tsaymi llapan imaykankunawan Gosénchö patsakushqa 
kaykan>>. 

2Tsaypitanam Faraón reqinanpaq pitsqa wawqinkunata akraskir José 

pusharqan. 

3Tsaymi Josépa wawqinkunata Faraón tapurqan: <<¿Ima ruraytatan 

yachayanki?>> Paykunanam niyarqan: <<Taytay, unay ayllükunanöpis 
üshakunata y cabrakunata wätakuyllatam yachayä. 

4Canaánchö alläpa muchuy kaptin y wätäkunapaqpis mana qewa kaptinmi 

kay nacionman aywakayämushkä. Tsaymi rugayällaq castäkunawan 
Gosénchö täkuyänäpaq>>. 

5Tsaynam Joséta Faraón nirqan: <<Taytaykiwan wawqikikuna allichömi 

aywakayämushqa. 

6Kay Egipto nación podernikichö kaykaptinqa taytayki y wawqikikuna 

täkuyänanpaq Gosén partichö mas allin kaq chakrakunata rikätsiy. 
Paykunachö mayqanpis mas allish mitsikuq kaqta churanki wätäkunatapis 
mitsimunanpaq>>. 

7Tsaypitam taytan Jacobtapis José pusharqan Faraón reqinanpaq. Faraónpa 

puntanman chaykurmi Jacob saludar nirqan: <<Dios Yaya 
yanapaykulläshuy>>. 

8Faraónnam tapurqan: <<¿Ayka watayuqtan kanki?>> 

9Jacobnam nirqan: <<Taytay, maytsaypa puriykarmi juk pachak kimsa 

chunka (130) watatana cumplirqü. Alläpa sufrir purirpis unay ayllükuna 
kawayanqanmanqa manam chäraqtsu>>. 

10Faraónta Dios Yaya yanapananpaq mañakuskirmi Jacob aywakurqan. 

11Faraón ninqannöllam taytanta y wawqinkunata José rikätsirqan Egiptuchö 

mas allin kaq partichö täkuyänanpaq. Tsaynöpam taytan y wawqinkuna 
chakrayuq kayarqan Ramesés partichö. 

12Tsaychö täkuyaptinmi mikuyninkuna José alistaparqan taytanpaq, 

wawqinkunapaq y castankunapaqpis. 

Trïgukunata José rantikunqan 

13Maytsaychö muchuy kaptinmi Egiptuchö ni Canaánchöpis mikuy 

karqannatsu. Tsaymi mallaqaywan runakuna wañunäyarqan. 

14Maytsaychö muchuy kaptinmi Egipto y cananeo runakunata trïguta José 

rantikurqan. Trïgu rantikunqan llapan qellaytam Faraónpa palaciunman 
churarqan. 

15Tsaynöpam Egipto y cananeo runakunapapis qellayninkuna jankatna 

ushakarqan. Tsaymi Egipto runakuna Joséman aywaykur niyarqan: 
<<Taytay, gastükuna rantiyänäpaq mananam qellaynïkuna kannatsu. 
Mallaqaypita mana wañuyänäpaq gastükuna qaraykayämay>>. 

16Josénam nirqan: <<Qellaynikikuna mana kaptinqa wätakunata apayämuy 

trïguwan cambianapaq>>. 

17Egiptupitam runakuna bestiakunata, üshakunata, cabrakunata, 

wäkakunata y ashnukunata Joséman apayarqan trïguwan cambiayänanpaq. 
Juk wata mikuyänanpaqmi wätankunawan trïguta cambiayarqan. 

18Wata päsaskiptinnam Joséman yapay aywaykur niyarqan: <<Taytay, 

musyanqaykinöpis llapan qellaynïkuna jankatnam ushakashqa trïguta 
rantiyänäpaq. Llapan wätäkunapis qampana kaptinmi ni imäkunapis 
kannatsu trïguwan cambianapaq. Tsaymi chakräkunallawanna 
quëdayashkä. 

19Taytay, trïguta qarayämänaykipaq chakräkunatawan kikïkunata 

apakayämay. Apakayämaptikim Faraónpa serviqllanpis kayäshaq. Peru 
muruta sïqa qaraykayällämay chakrakunata muruyämunäpaq. Ama 
permïtiykuytsu ushakäyänäta. Ushakäyaptïqa chakrakunapis llakipaypaqchi 
jitaranqa>>. 

20Egipto runakunam alläpa mallaqaywan chakrankunata trïguwan 

cambiakuyarqan. Tsaynöpam entëru Egiptuchö llapan chakrakunapis 
Faraónllapana karqan. 

21Entëru Egiptuchö runakunapis paypa serviqllannam kayarqan. 

22Sacerdötikunapa chakrankunallatanam José rantirqantsu, paykuna 

mikuyänanpaq trïguta Faraón alistapaptin. Tsaynöpam sacerdötikunaqa 
chakrankunata rantikuyarqantsu. 

23Tsaypitanam José llapan runakunata nirqan: <<Kananqa Faraónpana 

kayänaykipaqmi chakrantinta rantiyashkaq. Trïgu muruta apayay 
chakrakunachö muruyämunaykipaq. 

24Muruyanqayki trïgu poquptin cada pitsqa arröbapita juk arröbata Faraónpaq 

rakiyanki. Tsaypita sobraq kaqmi kanqa yapay muruyänaykipaq, tsurikikuna 
y wajikikunachö täkuqkunawan mikuyänaykipaq>>. 

25Tsaynam runakuna niyarqan: <<Taytay, alläpa alli runa karmi mallaqaywan 

mana ushakäyänäpaq salvayämashkanki. Kananpitaqa Faraónpa 
serviqninnam kayälläshaq>>. 

26Tsay junaqpitam kanayaqpis José ninqannölla cada pitsqa arröba trïgupita 

juk arröbata Faraónpaq apayan. Sacerdötikunam sïqa ni imata apayantsu 
chakrankunata Faraónta mana rantikushqa kar. 

Joséta Jacob mañakunqan 

27Jacobwan paypita miraqkunanam Egiptuchö Gosén partita entregayaptin 

chaskiyarqan. Tsaychömi maytsikaman mirayarqan. 

28Egiptuchömi chunka qanchis wata Jacob täkurqan. Paymi pachak chusku 

chunka qanchis (147) watayaq kawarqan. 

29Wañukuytana yarparmi tsurin Joséta qayaskatsir Israel nirqan: <<Hïju, 

rugashayki. Llillïman makikita churaykur prometimay wañukuptï kay 
Egiptuchö mana pampamänaykipaq. 

30Wañukur unay kaq ayllükunawan tinkuqmi aywashaq. Ayätana Egiptupita 

apar ayllükuna pamparäyanqanman pampaykunki>>. Tsaymi José nirqan: 
<<Taytay, nimanqaykinömi rurashaq>>. 

31Tsaypitam yapay taytan nirqan: <<Hïju, apamänaykipaq Dios Yayapa 

shutinchö jurar prometimay>>. Tsaynam Dios Yayapa shutinchö jurar José 
prometirqan. Prometiskiptinnam Israelqa jawnan kaqman chachakuykurqan. 

 

Génesis 48 
Josépa tsurinkunaman bendicionta Jacob churanqan 

1Tsaypita pöcu tiempullatanam Joséta willayarqan taytan qeshyanqanta. 

Tsaymi tsurinkuna Manasésta y Efraínta pusharkur saslla rikaqnin aywarqan. 

2José rikaqnin chanqanta willaykuyaptinmi cämachö ujuraykanqanpita 

imaykanö Israel jamarkurqan. 

3Tsaymi Joséta nirqan: <<Dios El-Shaddaimi yuripamarqan Canaánchö Luz 

markachö. Tsaychömi bendicionninta noqaman churamur 

4nimarqan: <Qammanmi bendicionnïta churamü tsurikikuna maytsika 

kananpaq. Tsaynöllam atska nacionkuna kayänanpaq tsurikikunamanpis, 
willkaykikunamanpis y paykunapita miraqkunamanpis bendicionnïta 

churashaq. Paykunatam Canaánta entregashaq imayyaqpis tsaychö 
täkuyänanpaq> >>. 

5Tsaynö niskirmi Jacob nirqan: <<Kay Egiptuman manaraq chämuptï yuriq 

tsurikikunam legïtimu tsurïkuna kayanqa. Tsaymi Rubén y Simeón tsurïkuna 
kayanqannö Efraín y Manaséspis tsurïnö kayanqa. 

6Paykunapa qepanman yuriqkunam sïqa tsurikikuna kayanqa. Tsaymi 

Canaánman kutiyaptiki Efraín y Manasés herenciata chaskiyanqanchö 
paykunapis herenciankuna chaskiyanqa. 

7Tsay tsurikikunam legïtimu tsurï kayanqa mamayki Raquel Canaánchö 

wañukushqa kaptin. Paymi wañukurqan Padan-arampita kutimur Efrata 
markaman tsayraq chaykaptï. Tsaymi payta pamparqä Efrataman aywana 
näni kuchullanman>>. (Efrataqa Belén markam.) 

8Tsaynö nikanqanchömi Josépa tsurinkunata rikaykur Israel tapurqan: 

<<¿Pitan paykuna kayan?>> 

9Tsaymi José nirqan: <<Taytay, kay Egiptuchö täkuykaptï Dios Yaya 

qaramanqan tsurïkunam kayan>>. Taytannam nirqan: <<Bendicionnïta 
churanäpaq mas wititsimuy>>. 

10Israel alläpa awkinna karmi shumaq rikarqannatsu. Tsaymi taytanpa 

lädunman tsurinkunata José witiykatsiptin abrazakurkur mutsarqan. 

11Josétanam nirqan: <<Hïju, wañushqana kanqaykita yarparmi tinkunapaq 

kaqtaqa yarparqänatsu. Tsaynö yarpaykaptïpis Dios Yayam munashqa 
tsurikikunata rikänäpaqraq>>. 

12Tsurinkunata taytanpa qonqurninpita José jipiskirmi taytanpa puntanman 

qonqurikuykurqan urkunpis patsaman töpanqanyaq. 

13Sharkurnam tsurin Efraínta churarqan taytan Israelpa itsuq kaqläninman y 

Manaséstana derëchu kaqläninman. 

14Tsaynö witiykatsiptinmi bendicionninta churananpaq paykunapa umanman 

makinta cruzaypa Israel churarqan. Tsaymi derëcha kaq makinta Efraínpa 
umanman churarqan, qepa kaq kaykaptinpis. Itsuq kaq makintanam 
Manaséspa umanman churarqan, mayor kaykaptinpis. 

15Tsaynam Joséman y ishkan willkankunaman bendicionninta churar nirqan: 

<<Awilü Abrahamwan taytä Isaac creyikuyanqan Dios Yaya, qammi 
yurinqäpita alli mitsikuqnö cuidamashkanki. 

16Qammi imayka desgraciakunapita tsapämaq Angelnï kanki. Kanan kay 

jövinkunaman bendicionnikita churaykullay. Paykuna alli kawaykuyätsun 
noqata y awilü Abrahamtawan taytä Isaactapis runakuna imaypis 
yarpäyämänanpaq. Efraínpa y Manaséspa tsurinkunapis atska 

kaykuyällätsun. Paykunapita miraqkunapis kay patsachö maytsikaq 
kaykuyällätsun>>. 

17Peru Josépaqnam allitsu karqan Efraínpa umanman derëcha kaq makinta 

taytan churanqan. Tsaymi taytanpa derëcha kaq makinta achkurkur 
Manaséspa umanman José churarqan. 

18Tsaynam nirqan: <<Taytay, ama tsaynöqa ruraytsu. Kay kaqmi mayor 

tsurïqa. Paypa umanman derëcha kaq makikitaqa churaykullay>>. 

19Peru taytannam tsaynö rurayta mana munar nirqan: <<Musyaykämi 

mayqan mayor kanqanta. Mayor kaqpis maytsikaman mirarmi jatun nación 
kanqa. Tsaynö kaptinpis qepa kaq tsurikim mas mandakuyyuq kanqa. 
Paypita miraqkunam maytsika nacionkuna kayanqa>>. 

20Tsay junaq ishkan willkankunaman bendicionninta churarmi nirqan: 

<<Israel runakuna pimanpis bendicionta churarmi niyanqa: <Efraínta y 
Manasésta Dios Yaya yanapanqannölla qamkunatapis yanapaykuyäshuy> 
>>. Tsaynömi churarqan Efraínta mayornö kananpaq y Manaséstana 
tapshinö kananpaq. 

21Tsaypitanam Joséta nirqan: <<Hïju, rikämanqaykinöpis wañukushaqnam. 

Wañukuptïpis Dios Yayam qamkunawan imaypis kaykanqa. Paymi 
kutitsiyäshunki unay awiluyki Isaacwan taytan Abraham täkuyanqanman. 

22Qamtam wawqikikunapita masta herenciayki entregashkaq. Tsaymi 

Siquem chakrakunatapis entregaq. Tsay chakrakunatam amorreo 
runakunata espädäwan y flëchäwan venciskir qechurqä>>. 

 

Génesis 49 
Tsurinkuna y paykunapita miraqkuna imanö kayänanpaq Jacob willanqan 

1Tsaypitanam tsurinkunata qayaskir Jacob nirqan: <<Llapayki puntäman 

witiyämuy. Waray warantin imanö kayänaykipaqmi kanan willayäshayki. 

2<<Llapayki witiykamur niyanqaqta wiyayämay. 

3Rubén, qammi mayor tsurï kanki. Jövinllaraq kaykaptïmi qam yurirqayki. 

Llapan wawqikikunam respitayäshurqayki. Paykunapita mas poderyuqmi 
karqayki. 

4Mayu alläpa jeqaptin pipis tsapayta mana puëdinqannömi qamtapis jutsata 

rurayta munaptiki ni pï tsapayta puëdishunkitsu. Concubïna warmïwan 
puñurmi alläpa penqakuyman churamashkanki. Tsaymi mayor kaq 
derëchuykita perdishkanki. 

5<<Simeónwan Levími tanta pakishqanö kayan. Paykunam runakunata 

cutsilluwan wañutsiyarqan. 

6Alläpa rabyarmi runakunata wañutsiyarqan. Asikuyänan raykum törukunapa 

ankuntapis roquyarqan. Tsaymi paykuna qorikäyanqanchöqa ni imaypis 
qorikayta munätsu. 

7Paykunapa rabyayninkunam alläpa penqakuypaq mana alli karqan. Tsaymi 

paykunapita miraqkunata destinä Israel nacionchö jankat witsikashqa 
kayänanpaq. 

8<<Judá, qampita miraqkunatam llapan Israel majinkuna kuyayanqa. 

Chikiqninkunatam poderninchö katsiyanqa. Llapan Israel majinkunapis 
respitarmi puntanman qonqurpakuyanqa. 

9Hïju, mallwa león wätata achkuqnömi kanki. Wätata achkunanpaq patsaman 

pelataykur tsinkaraq leonnömi kanki. Tsaynö mantsaypaq kaykaptikiqa 
¿piraq wajupäshunkiman? 

10Judá ayllullapitam imaypis mandakuq reykuna kayanqa. Manam pipis rey 

kanqanta qechuyanqatsu. Tsaynö kanqa llapanpaq poderyuq rey 
chämunqanyaqmi. Tsay reytam maytsay nación runakunapis cäsuyanqa. 

11Tsay witsayqa üvapis maytsikatam wayunqa. Tsaymi üvapa yuranllamanna 

ashnunkunatapis watäyanqa. Vïnupis maytsikam kanqa llatapanta 
taqshananpaqnöraq. 

12Maytsika üva kaptinmi runakunapa ñawinkunapis vïnupita mas yana kanqa. 

Tsaynöllam maytsika lichi kaptin kirunkunapis lichipitapis mas yuraq kanqa. 

13<<Zabulónpita miraqkunam lamar kuchunkunachö täkuyanqa. 

Büquikuna chäyänan y yarquyänanchömi markankunapis kanqa. 
Mujunninkunapis Sidónwan tinkunqanyaqmi kanqa. 

14<<Isacarpita miraqkunam corralchö kallpayuq ashnunö kayanqa. 

15Täkuyanqan markankunam täkuy munay kanqa. Tsaymi qepita 

apariyänanpaqpis waqtankunata kamapäyanqa. Tsaynöllam servikuq karpis 
kushishqalla kawakuyanqa. 

16<<Danpita miraqkunam wakin Israel trïbukunanö trïbun kaq runakunata 

mandayanqa. 

17Tsaynöllam näni lädunchö wiyaq wiyaq tsinkaraykaq culebranö kayanqa. 

Paykunam bestiapa chakinta kanir montaqninta jitaritsiqnö kayanqa. 

18 DIOS YAYA, ¡qamllamanmi creyikü salvamänaykipaq! 

19<<Gadpita miraqkunatam maytsikaq soldädukuna atacayanqa. Peru 

kikinkunatam qatikachäyanqa. 

20<<Aserpita miraqkuna täkuyanqanchömi atska mikuykuna kanqa. Tsaymi 

rey mikunqannö imaypis allillata mikuyanqa. 

21<<Neftalípita miraqkunam lluytsunö munayninkunapa puriyanqa. 

Kuyakuypaq llullunkunata qeshpitsiq lluytsunömi kayanqa. 

22<<Josépita miraqkunam yaku kuchunchö wiñämuq jachanö kayanqa. 

Paykunam atska wayuq jachanö kayanqa. Jachapa räman perqa jananpa 
päsaqnöraqmi kayanqa. 

23Paykunatam alläpa chikir flëchankunawan atacayanqa. Tsaynöllam 

imaypis rabyatsiyanqa. 

24Tsaynö kaptinpis Josépita miraqkunapam rikrankuna alläpa kallpasapa 

kayanqa. Flëchananpaq flëchankunatapis chachakmi aptaräyanqa. Tsaynö 
kallpasapa kayanqa poderösu Dios Yaya yanapaptinmi. Paymi Israel 
runakunata imayka mitsiqnö poderninwan imaykapitapis tsapan. 

25Creyikunqä Dios Yaya yanapaykulläshuy. Llapanpaq poderyuq Dios Yaya 

ciëlupita kay patsaman bendicionninta churaykallämutsun. Patsa rurinpitapis 
yakuta pashtaykatsillämutsun. Wamraykikuna y wätaykikuna atska kananpaq 
bendicionninta churaykallämutsun. 

26Taytäpita bendicionta chaskinqäpita mastam qamman bendicionnïta 

churamü. Kay bendicionnïmi jirkakuna mana ushakanqannö qampaq y 
qampita miraqkunapaq imaypis kanqa. Qamtam wawqikikunapita Dios Yaya 
akrashushkanki. 

27<<Benjamínpita miraqkunam löbunö mantsaypaq kayanqa. Tsaymi tsaka 

tsakalla achkuskir wätata mikuqnö kayanqa. Tardipanam soldädu 
majinkunata aypunqa>>. 

28Tsaynö nirmi tsurinkunaman Jacob bendicionta churarqan. Chunka ishkay 

tsurinkunapita miraqkunam Israel runakunapa chunka ishkay trïbunkuna 
kayan. 

Jacob wañukunqan 

29Jacobmi tsurinkunata nirqan: <<Unay kaq ayllükunawan tinkuq 

aywanäpaqnam kaykä. Wañukuskiptï taytäwan awilü pamparanqanman apar 
pampaykayämanki. Paykunam heteo runa Efrónpa chakran machaychö 
pamparäyan. 

30Tsay machayqa Canaánchö Mamripa wak tsimpan Macpelachömi kaykan. 

Tsay machaytam chakrantinta Efrón runapita awilü Abraham rantirqan 
ayllunkunawan pampakäyänanpaq. 

31Tsaychömi pamparäyan awilü Abraham, awilä Sara, taytä Isaac y mamä 

Rebecapis. Warmï Leatapis tsaymanmi pamparqä. 

32Tsay machaytam chakrantinta heteo runakunapita awilü rantirqan>>. 

33Tsurinkunata yätsiskirmi cämanman chachakuykur Jacob wañuskirqan. 

Génesis 50 
Jacobta pampayanqan 

1Taytan wañuskiptinmi José marqakurkur waqarnin mutsarqan. 

2Tsaypitanam mandädunchö mëdicukunata José nirqan taytanpa ayanta 

tsakitsiyänanpaq. Tsaymi José mandanqannölla mëdicukuna rurayarqan. 

3Mëdicukuna imaypis tsakitsiyanqannömi chusku chunka (40) junaq Israelpa 

ayanta tsakitsiyarqan. Jacobtam Egipto runakunapis qanchis chunka (70) 
junaq lütuyarqan. 

4Lütuyta ushaskirmi Faraónpa palaciunchö mandäsiqninkunata José nirqan: 

<<Respitar kuyayämarqa Faraónta rugaykayäpamay: 

5<Josépa taytan manaraq wañukurshi Dios Yayapa shutinchö 

juratsinaq Canaánman apar kikin uchkunqan sepultüranman 
pampananpaq. Tsayshi dëjaykullanki taytanta pampaq aywananpaq. 
Pampaskirqa sasllash kutimunqa> >>. 

6José rugakunqanta willayaptinmi Faraón nirqan: <<Taytanta jurar 

äninqannölla aywar pampamutsun>>. 

7Tsaynam taytanta pampaq José aywarqan. Tsaymi Faraónta palaciunchö 

mandäsiqkuna, Israel mayor runakuna y Egiptuchö wakin kaq 
mandakuqkunapis Joséta compañayarqan. 

8Tsaynöllam Josépa tsurinkuna, willkankuna, wawqinkunawan llapan 

ayllunkunapis pampaq aywayarqan. Gosénchömi wätakunawan 
wamrankunalla quëdayarqan. 

9Joséta compañarmi carrëtankunawan y bestiankunawan maytsikaq 

aywayarqan. 

10Jordán mayu tsimpan Goren-ha-atad pampaman chaykurmi Jacobta alläpa 

llakirnin timpull timpull waqapakuyarqan. Tsaynöllam Josépis taytanta llakir 
qanchis junaq lüturnin waqarqan. 

11Tsaynö lütuyanqanta rikarmi tsaychö täkuq cananeo runakuna niyarqan: 

<<Egipto runakunam alläpa waqar lütuykäyan>>. Tsaynö waqayanqanpitam 
tsay partita shutitsiyarqan Abel-Mizraim. Tsayqa Jordán mayu tsimpanchömi 
kaykan. 

12Jacobpa tsurinkunam llapanta rurayarqan taytan ninqannölla. 

13Tsaypita Canaánman aparmi Macpela machayman pampayarqan. 

Tsayllaman llapan ayllunkunawan pampakäyänanpaqmi tsay machayta 
chakrantinta heteo casta Efrón runapita Abraham rantishqa karqan. Tsay 
chakram Mamripa wak tsimpanchö kaykan. 

14Taytanta pampaskirnam llapan wawqinkunawan y compañaqnin 

runakunawanpis Egiptuman José kutikurqan. 

Wawqinkuna mana mantsakuyänanpaq José ninqan 

15Jacob wañukuskiptinmi Josépita wawqinkuna alläpa mantsakur 

kikinkunapura ninakuyarqan: <<Kananqach Joséta chikinqantsikpita 
noqantsiktapis vengakamäshun>>. 

16Tsaynö mantsakurmi jukaq wawqinkunata mandayarqan Joséta ninanpaq: 

<<Taytantsik manaraq wañukurmi qamta willayänaqpaq niyämarqan: 

17<Hïju, puntata mana tantiyar wawqikikuna chikiyäshunqaykipita 

perdonaykullay>. Taytantsik ninqannöllam noqakunapis rugayaq mana allita 
rurayanqaqpita perdonaykayämänaykipaq. Noqakunapis taytantsik 
creyikunqan Dios Yayaman creyikuqmi kayä>>. Tsaynö niyanqanta wiyarmi 
José waqarqan. 

18José kaqman wawqinkuna chaykurmi alläpa mantsarnin puntanman 

pelatakuykur niyarqan: <<Kananqa serviqnikipaqmi makikichö kayä>>. 

19Tsaymi José nirqan: <<Ama mantsayämaytsu. Manam Diostsu kä pitapis 

juzganäpaq. 

20Qamkuna chikiyämar rantikayämashqa kayaptikipis Dios Yayam allipaq 

permïtishqa. Tsaymi rikanqantsiknöpis muchuypita maytsikaq 
salvakäyashqa. 

21Ama mantsayämaytsu. Gastuykikunam qarayäshayki kikikikunapaq y 

tsurikikunapaqpis>>. Tsaynö alli shimillanpa parlaparmi wawqinkunata 
consularqan. 

José wañukunqan 

22Llapan wawqinkunawanmi Egiptuchö José täkurqan. Payqa juk pachak 

chunka (110) watayaqmi kawarqan. 

23Tsaymi tsurin Efraínpa willkanpa mas willkantapis rikarqanraq. Tsaynöllam 

Manaséspa tsurin Maquirpa tsurinkuna yuriptin Joséman apayarqan legïtimu 
tsurinnö kananpaq. 

24Tsaypita juk kutichönam wawqinkunata José nirqan: <<Noqaqa 

wañukushaqnam. Wañukuptïpis Dios Yayam yanapayäshunki kay nacionpita 
yarquyänaykipaq. Tsaymi pushayäshunki Abrahamta, Isaacta y Jacobta 
rikätsinqan Canaánman>>. 

25Tsaymi llapan wawqinkunata Dios Yayapa shutinchö juratsirnin rugar José 

nirqan: <<Canaánman kutiyänaykipaqmi Dios Yaya shamur pushayäshunki. 
Aywakur tullütapis paqtaykikuna apayanki>>. 

26Pachak chunka (110) watayuq José kaykarmi Egiptuchö wañukurqan. 

Tsaymi Josépa cuerpunta mëdicukuna tsakiskatsir cajonman wiñäyarqan. 

Éxodo 
Éxodo 1 

Egiptuchö Israel runakuna mirayanqan 

1Egiptuman Jacob aywakuptinmi llapan tsurinkunapis warmintin tsurintin 

aywayarqan. Jacobpa tsurinkunapa shutinkunam kayarqan 

2Rubén, Simeón, Leví, Judá, 

3Isacar, Zabulón, Benjamín, 

4Dan, Neftalí, Gad y Aser. 

5Jacobqa tsurinkunawan y willkankunawanmi Egiptuman qanchis chunka 

(70) chäyarqan. Tsurin Joséqa Egiptuchönam kaykarqan. 

6Egiptuchömi Joséwan wawqinkuna y paykunawan aywaqkunapis 

wañukuyarqan. 

7Peru Israel runakunanam alläpa mirar maytsikaq kayarqan. 

Egiptuchö Israel runakuna ñakayanqan 

8Tsaypitanam Egiptuchö rey kananpaq jukna yaykurqan. Tsay mandakuqmi 

José pï kanqantapis musyarqantsu. Tsaymi Egipto runakunata nirqan: 

9<<Marka majikuna, tantiyakushun. Israel runakunam alläpa mantsaypaq 

mirar noqantsikpitapis mas puëdiqna kaykäyan. 

10Tsaynö manana mirayänanpaq imallatapis rurashun. Tsaynölla mirarqa 

contrantsikmi tikrayanqa. Chikiqnintsikkunaman tallukaskirnin guërrachö 
venciskamarnintsikmi kay nacionpita qeshpir aywakuyanqa>>. 

11Tsaynö willanakuskirmi capatazkunata churayarqan Israel runakunata alli 

maqar arutsiyänanpaq. Tsaynö arutsirmi Pitón y Ramesés markakunata 
shäritsiyarqan. Tsay markakunachömi Faraónpa churakunan tröja wajinkuna 
karqan. 

12Peru tsaynö maqar alläpa ñakatsiyaptinpis Israel runakunaqa masmi 

mirayarqan. Tsaynö mirayaptinmi Egipto runakuna alläpa mantsayarqan. 

13Tsaymi mas aja aruykunachöna arutsiyarqan. 

14Qetäta y tikata ruratsirmi chakrankunachöpis alläpa arutsir sufritsiyarqan. 

Llapan imayka aruykunachömi Israel runakunata alläpa sufritsiyarqan. 

15Tsaynöllam Egipto nacionpa mandakuqnin rey qayatsirqan Sifratawan 

Fúata. Paykunam hebrea warmikunapa partërankuna kayarqan. 
Qayaskatsirmi nirqan: 

16<<Hebrea warmikunaman qeshpikatsiq aywar llullunkuna ollqu o warmi 

kanqanta rikäyanki. Ollqu kaptinqa wañuskatsir warmi kaqllata dëjayanki>>. 

17Peru tsaynö nikaptinpis tsay partërakunam Dios 

Yayapita mantsakur Egipto nacionpa mandakuqnin rey mandanqanta 
cäsuyarqantsu. Tsaymi ollqu wamra yuriptinpis wañutsiyarqantsu. 

18Tsayta musyaykurmi Egipto nacionpa mandakuqnin rey yapay qayaskatsir 

partërakunata nirqan: <<¿Imanirtan ollqu wamra yuriqkunata 
wañutsiyankitsu?>> 

19Tsaynam niyarqan: <<Taytay, hebrea warmikunaqa manam Egipto 

warmikunanötsu kayan. Tsay warmikunaqa mas fuerti karmi manaraq 
chäyaptï qeshpikuyan>>. 

20Dios Yaya partërakunata yanapaptinmi Israel runakuna mas atskaman 

mirar mantsaypaq kayarqan. 

21Dios Yayapita mantsakur ollqu wamra yuriqkunata mana 

wañutsiyanqanpitam partërakunapa ayllunkunapis atskaman mirayänanpaq 
Dios Yaya bendicionninta churarqan. 

22Tsaymi llapan Egipto runakunata Faraón nirqan: <<Hebreo runakunapa 

ollqu tsurinkuna yuriptinqa mayuman llapanta jitariyanki. Peru warmi 
yuriptinqa kawaykaqllata dëjayanki>>. 

 

Éxodo 2 
Moisés yurinqan 

1Tsay witsaymi Leví trïbu runa tsay trïbulla warmiwan churakarqan. 

2Tsaymi warmin ollqu wamrata qeshyakurqan. Tsay llullu wamra alläpa 

shumaq kaptinmi kimsa killa maman pakarätsirqan. 

3Tsaynö pakarätsiyta manana puëdirmi ututupita canastata awaskir breawan 

lashtarqan. Canastaman wamrata wiñarkurmi Nilo mayu kuchunman apar 
ututukuna chawpinman churaykurqan. 

4Tsaypitanam llullu wamrapa paninta karullapita ima päsanqanta rikänanpaq 

nirqan. 

5Tsaypita unay rätullatanam Faraónpa warmi tsurin mayuman armakuq 

aywarqan. Serviqninkuna mayu kuchunchö rikachakur puriyanqanyaqmi 
ututukuna chawpinchö canasta wampuykaqta rikaykurqan. Tsaymi juk 
serviqninta mandarqan tsay canastata jipimunanpaq. 

6Jipiskamuptinnam canastata kicharkur llullu wamra waqaykaqta 

rikaykurqan. Tsaymi Faraónpa warmi tsurin llullu wamrata llakiparnin nirqan: 
<<Kayqa hebreo runapa wamranmi>>. 

7Tsaymi Faraónpa warmi tsurinta llullu wamrapa panin nirqan: <<¿Alliku 

kanman kay wamrata qeshpitsïsishunaykipaq hebrea warmita ashimuptï?>> 

8Tsaynam Faraónpa warmi tsurin nirqan: <<¡Sas aywar ashimuy!>> Tsaymi 

sas aywar llullupa mamanllata pushamurqan. 

9Chaykuptinmi Faraónpa warmi tsurin nirqan: <<Kay llulluta qeshpitsïsimay. 

Qeshpitsïsimanqaykipitam pägashayki>>. Tsaynö niptinnam llullu wamrata 
qeshpitsinanpaq aparqan. 

10Wamra jatunyaskiptinmi Faraónpa warmi tsurinta entregarqan. Paynam 

kikinpa wawannö kananpaq legitimäkurqan. <<Yakupitam jipikushkä>> nirmi 
Moisésta shutin churarqan. 

Egiptupita Moisés qeshpinqan 

11Tsaypita Moisés jatunyarkurnam juk junaqchö hebreo majinkunaman 

watukaq aywarqan. Tsaychömi hebreo runakuna alläpa sufrir aruykäyaqta 
rikarqan. Tsaynöllam juk Egipto runa hebreo runata maqaykaqta rikarqan. 

12Tsaymi Moisés maytsaypa rikachakuskir pitapis mana rikarnin Egipto 

runata wañuskatsirqan. Wañuskatsirmi arenïllaman pampaskirqan. 

13Waränin junaqnam Moisés yapay aywar ishkaq hebreo runakuna 

kikinkunapura maqanakuykaqta rikarqan. Tsaymi maqaykaq runata nirqan: 
<<Hebreo majiki kaykaptinqa ¿imanirtan maqanki?>> 

14Tsaymi nirqan: <<Qamta ¿pitan churashushkanki mandaqnïkuna y 

jueznïkuna kanaykipaq? ¿Egipto runata wañutsinqaykinöku noqatapis 
wañutsimayta munanki?>> Tsaynö niptinmi Moisés alläpa mantsakar nirqan: 
<<Egipto runata wañutsinqämi musyakaykanna>>. 

15Egipto runata wañutsinqanta Faraón musyaskirmi Moisésta wañutsinanpaq 

ashitsirqan. Tsaymi Madiánman Moisés qeshpir aywakurqan tsaychö 
täkunanpaq. Tsayman chaykurmi pözu lädunman jamaykurqan. 

Madiánchö Moisés täkunqan 

16Madiánchömi Reuel shutiyuq runa täkurqan. Paymi madianita runakunapa 

sacerdötin karqan. Paypam qanchis warmi tsurinkuna kayarqan. Pözu 
lädunchö Moisés jamaykaptinmi tsay qanchis jipashkuna taytanpa 
üshankunata y cabrankunata yakütsiq chäyarqan. 

17Peru wakin mitsikuqkunanam pözuman chaykur tsay jipashkunata 

qarquyarqan. Tsayta rikarmi Moisésqa jipashkunapa favornin shärir 
üshakunata y cabrakunata yakütsirqan. 

18Jipashkuna saslla kutiskiyaptinmi taytan tapurqan: <<Kanan junaqqa 

¿imanöpatan saslla kutiyämushkanki?>> 

19Tsaymi willayarqan: <<Wakin kaq mitsikuqkuna pözupita 

qarquykäyämaptinmi juk Egipto runa favornïkuna shärir yanapayämashqa. 
Paymi üshantsikkunata y cabrantsikkunata yakütsimushqa>>. 

20Reuelnam tsurinkunata nirqan: <<Tsay runa ¿maychötan kaykan? 

¿Imanirtan kikillanta jaqiyämuruyki? ¡Mikuq shamunanpaq aywar 
qayayämuy!>> 

21Reuelpa wajinman chaykurmi paykunawan täkunanpaq Moisés änirqan. 

Tsaychö täkuptinmi Reuelqa tsurin Séforawan Moisésta churarqan. 

22Tsaypitanam Séfora ollqu wamrata qeshyakurqan. Moisésnam llullupa 

shutin churarqan Gersónta. Tsay shutita churarmi nirqan: <<Noqam kay 
markachö juklä runa kä>>. 

23Tsaypita atska wata päsaskiptinmi Egipto nacionpa mandakuqnin rey 

wañurqan. Israel runakunam servikuq kar patsallankunachö alläpa sufrir 
kayarqan. Tsaymi Egiptupita jipinanpaq alläpa llakikur Dios Yayata 
mañakuyarqan. 

24Tsaynö mañakuyanqantam Dios Yaya wiyarqan. Tsaymi Abrahamwan, 

Isaacwan y Jacobwan pactu ruranqanta yarpar llakiparqan. 

25Tsaynöllam Israel runakuna alläpa sufriyanqanta rikarqan. 

 

Éxodo 3 
Moisésta Dios Yaya qayanqan 

1Moisésmi suegrun Jetrupa üshankunata y cabrankunata mitsikurqan. 

Jetruqa madianita runakunapa sacerdötinmi karqan. Juk kutim desiertupa 
Moisés mitsikuq aywarqan. Tsaynö aywarmi Dios Yayawan tinkuna Horeb 
jirkaman charqan. 

2Tsaychömi DIOS YAYAPA angelnin shiraka lunyaykaqchö Moisésta 

yuripurqan. Moisés rikänanpaqmi tsayläya lunyarpis shirakata ruparqantsu. 

3Tsaymi nirqan: <<¡Imanötan taqayqa! Mä aywä rikäshaq. Tsayläya nina 

lunyarpis ¿imanirtan shirakata rupantsu?>> 

4Moisés rikaqnin chaykaptinmi nina rupaykaqpita DIOS YAYA nirqan: 

<<¡Moisés, Moisés!>> Moisésnam nirqan: <<Taytay, ¿imallatatan?>> 

5Dios Yayanam nirqan: <<Ama witimuytsu. Kay ichiraykanqayki patsaqa 

alläpa sagrädum. Tsaynö kaykaptinqa llanqikita jipiy>>. 

6Mastam nirqan: <<Noqaqa unay castaykikuna Abrahampa, Isaacpa y 

Jacobpa Diosninmi kä>>. Niptinmi Diosta rikayta mantsakur qaqllanta Moisés 
tsapakurkurqan. 

7 DIOS YAYANAM nirqan: <<Noqam rikashkä Egiptuchö kuyanqä runakuna 

alläpa despreciashqa kayanqanta. Tsaynöllam wiyashkä capatazninkuna 
alläpa sufritsiyaptin mañakayämanqanta. Alläpa sufriyanqantam musyä. 

8Tsaymi noqa shamushkä Egipto runakunapa poderninpita jipimunäpaq. 

Jipiskamurnam täkuy munay jatunkaray partiman pushashaq. Tsaychöqa 

lichipis abëjapa mishkinpis yakunöraqmi atska kaykan. Tsay 
markakunachömi täkuykäyan cananeo runakuna, heteo runakuna, amorreo 
runakuna, ferezeo runakuna, heveo runakuna y jebuseo runakunapis. 

9Noqam wiyashkä Israel runakuna mañakayämanqanta. Tsaynöllam 

rikashkä Egipto runakuna alläpa sufritsiyanqanta. 

10Tsaymi Faraón kaqman mandaq kuyanqä Israel runakunata Egiptupita 

jipimunaykipaq>>. 

11Peru Moisésnam nirqan: <<Taytay, ¿pitan noqa kä Faraón kaqpa 

aywanäpaq? Israel runakunata Egiptupita jipimuyta manam valorällatsu>>. 

12Dios Yayanam nirqan: <<Noqam qamwan imaypis kaykäshaq. Egiptupita 

Israel runakunata jipiskamurmi kay jirkaman shamur adorayämanki. Tsaymi 
qamwan kaykanqäta musyanki>>. 

13Moisésnam nirqan: <<Egiptuman chaykurmi Israel majïkunata nishaq: 

<Unay aylluntsikkuna creyikuyanqan Dios Yayam qamkunaman 
mandamashqa>. Tsaymi paykuna tapuyämanqa: <¿Imatan paypa shutin?> 
Tsaynö tapuyämaptin ¿ima nishaqtan?>> 

14Dios Yayanam nirqan: <<Noqaqa: <NOQAM KÄ>. Tsaymi Israel runakunata 

ninki: <NOQAM KÄ niqmi qamkunaman kachamashqa> >>. 

15Tsaynöllam Moisésta Dios Yaya nirqan: <<Israel runakunata ninki: 

<Yahwehmi mandamashqa. Payqa unay aylluntsik Abrahampa, Isaacpa y 
Jacobpa Diosninmi> >>. Mastam Dios Yaya nirqan: <<Noqapa shutïqa 
imayyaqpis Yahwehmi kanqa>>. 

Israel runakunata jipimunanpaq Moisésta tantiyatsinqan 

16<<Egiptuman chaykur Israel mayor runakunata qorikaskatsir ninki: <Unay 

aylluntsik Abraham, Isaac y Jacob creyikuyanqan DIOS YAYAM yuripaskamar 
nimashqa: <<Noqam rikaykä Israel runakunata Egipto runakuna alläpa 
sufritsiyanqanta>>. 

17<< <Tsaynöllam nimashqa sufriyanqaykipita jipiskiyäshurniki cananeo 

runakuna, heteo runakuna, amorreo runakuna, ferezeo runakuna, heveo 
runakuna y jebuseo runakuna täkuyanqan nacionkunaman 
pushayäshunaykipaq kanqanta. Tsaychöqa lichipis abëjapa mishkinpis 
yakunöraqmi atska kaykan>. 

18<<Tsaynö niptikim Israel mayor runakuna cäsuyäshunki. Tsaymi 

paykunawan aywar Egipto nacionpa mandakuqnin reywan parlanki. Chaykur 
ninki: <Hebreo runakunapa DIOSNINMI yuripayämashqa. Tsaymi desiertuman 
kimsa junaq aywayta munayä sacrificiuta waykar Dios Yayata 
adorayänäpaq>. 

19<<Tsaynö niyaptikipis Egipto nacionpa mandakuqnin rey manam 

yarqayämunaykipaq dëjayäshunkitsu. Alläpa sufritsiptïraqmi 
yarqayämunaykipaq dëjayäshunki. 

20Tsaymi Egipto runakunata mantsakaypaq castïgukunawan poderösu 

kanqäta musyatsishaq. Tsaynö castigaptïraqmi yarqayämunaykipaq Faraón 
dëjayäshunki. 

21<<Egipto runakuna imallatapis qarayäshunaykipaqmi shonqunkunata 

yatashaq. Tsaynöpam jinallaykikuna yarqayämunkitsu. 

22Tsaynölla warmikunapis vecïnankunata y vecïnanchö täkuq warmikunata 

mañakuyanqa imaykapis qellaypita qoripita kaqta qarayänanpaq. Tsaynöllam 
wamrankunata shukutsiyänanpaq llatapakunatapis mañakuyanqa. Tsaynö 
mañakurmi Egipto runakunapa imaykankunata apayanki>>. 

 

Éxodo 4 
Moisés imata rurananpaq Dios Yaya mandanqan 

1Tsaynam Moisés nirqan: <<Willaptïpis Israel majïkuna manam 

creyiyämanqatsu ni cäsuyämanqatsu. Tsaymi niyämanqa: <Qamtaqa 
¿imanöpatan DIOS YAYA yuripushunkiman karqan?> >> 

2 DIOS YAYANAM tapurqan: <<¿Imatatan aptaraykanki?>> Moisésnam nirqan: 

<<Taytay, tukrütam aptaraykä>>. 

3 DIOS YAYANAM nirqan: <<Patsaman jitaykuy>>. Patsaman jitaykuptinmi 

culebraman tikraskirqan. Tsayta rikaykurmi Moisés mantsakar sikparqan. 

4 DIOS YAYANAM nirqan: <<Chupapita achkuy>>. Achkurkuptinnam culebraqa 

tukrumanna tikraskirqan. 

5 DIOS YAYANAM nirqan: <<Tsayta rikarmi Abrahampa, Isaacpa y 

Jacobpa DIOSNIN yuripunqaqta creyiyanqa>>. 

6Mastam DIOS YAYA nirqan: <<Kananqa makikitana oqllanikiman jatiy>>. 

Niptinmi makinta oqllaninman jatirqan. Jipiskiptinnam leprawan jankanö 
yuraqashqa kaykänaq. 

7DIOS YAYANAM nirqan: <<Yapay makikita oqllanikiman jatiy>>. Makinta 

oqllaninpita jipiskiptinnam sänuna kaykänaq. 

8Tsaypitanam DIOS YAYA nirqan: <<Punta kaq señalta mana creyirpis qepa 

kaq señalta ruraptikim creyiyäshunki. 

9Peru ishkay kaq señaltapis mana creyiyaptinqa mayupita yakuta chaqarkur 

patsaman jichanki. Jichaykuptikim yawarman tikranqa>>. 

Moiséspa rantin Aarón parlananpaq kanqan 

10Moisésnam nirqan: <<¡Ay, DIOS YAYA! Noqaqa parlaytapis manam 

shumaqqa yachätsu. Tsaynö kanqä manam kananraqtsu, sinöqa 
unaypitanam. Tsaymi parlarpis shumaq tantiyatsiyta puëdïtsu>>. 

11Tsaynam DIOS YAYA nirqan: <<Tsaypunqa ¿pitan runapa shiminta 

kamashqa? ¿Pitan permïtin upa o wiyaq kananpaq, qapra y alli rikaq 
kananpaq? ¿Manaku noqa kä? 

12Tsaynö kaykaptïqa Egiptuman ayway. Parlanqayki höram qamwan 

kaykäshaq. Imanö parlanaykipaqpis noqam yachatsishayki>>. 

13Moisésnam yapay nirqan: <<¡Ay, DIOS YAYA! Rantï jukta kachaykullay>>. 

14Tsaynam DIOS YAYA piñapar nirqan: <<Qam mana valoraptikipis Leví trïbu 

wawqiki Aarónmi yanapashunki. Allim runakunata tantiyatsin. Tinkushuqniki 
shamurmi rikaykushurniki alläpa kushikunqa. 

15Paytam tantiyatsinki imata parlananpaq. Noqam yarpätsiyäshayki paypis y 

qampis mas alli parlayänaykipaq. Tsaynöllam imata rurayänaykipaqpis 
tantiyatsiyäshayki. 

16Llapan parlapanqaqta Aarónta willanki. Qam ninqaykikunatanam Israel 

runakunata Aarón parlapanqa. 

17Tukruykita apanki. Tsaywanmi mantsakaypaq señalkunata ruranki>>. 

Egiptuman Moisés kutinqan 

18Tsaypitanam suegrun Jetrupa wajinman Moisés kutirqan. Chaykurnam 

nirqan: <<Taytay, Egiptuchö castäkunata watukaqmi aywayta munä. 
¿Kawayanraqtsuraq o wañuyashqanatsuraq?>> Tsaymi suegrun Jetro 
nirqan: <<Hïju, allim kanqa aywar watukamunki>>. 

19Madiánpita manaraq aywaptinmi Moisésta DIOS YAYA nirqan: <<Egiptuman 

kutiy. Wañutsiyäshunaykipaq yarpaqkunaqa llapannam wañuyashqa>>. 

20Tsaymi Moisésqa warminta wamrankunata ashnuman montarkatsir 

tukrunta apakurkur Egiptuman aywarqan. 

21Tsaypitanam Moisésta DIOS YAYA nirqan: <<Podernïtam entregashkaq 

Egiptuman chaykur Faraónpa puntanchö mantsakaypaq señalkunata 
ruranaykipaq. Tsaykunata llapanta ruranki. Noqam Faraónpa shonqunta 
chukruyätsishaq Israel runakuna yarqayämunanta mana dëjananpaq. 

22Tsaymi Faraónta ninki: <DIOS YAYAM nin: Israel runakunam mayor tsurï. 

23Tsurï adoramaq aywananpaq niptiqpis manam dëjankitsu. Tsaymi mayor 

kaq tsurikita wañutsishaq> >>. 

24Egiptuman aywaykar tardiyäpukuskirmi patsakuyarqan. Tsay 

paqasmi DIOS YAYA yuripuskir Moisésta wañutsiyta munarqan. 

25Tsaymi Séfora cutsillunö rumiwan wawanpa penqayninpa puntan qaranta 

kutsur señalarqan. Tsay kutsunqan qarata Moiséspa chakinman laqaykurmi 
nirqan: <<Kananqa yawarwan señalashqa runämi kanki>>. 

26Tsaynö ruranqanpam Moisésta DIOS YAYA wañutsirqantsu. Wawanpa 

penqayninchö señalaskirmi Séfora nirqan: <<Yawarwan señalashqa runämi 
kanki>>. 

27Egiptuchö Aarón kaykaptinmi DIOS YAYA nirqan: <<Moiséswan 

tinkunaykipaq desiertuman ayway>>. Tsaymi Aarón aywar Moiséswan 
tinkurqan Dios Yayawan tinkuna jirkachö. Moiséswan tinkuskirmi kushikur 
mutsarnin saludarqan. 

28Tsaychömi Aarónta Moisés willarqan DIOS YAYA llapan ninqankunata y 

mantsakaypaq señalkunata rurananpaq kaqta. 

29Egiptuman chaykurmi Moiséswan Aarón aywayarqan respitashqa Israel 

mayor runakunata qorikätsiyänanpaq. 

30Paykuna qorikaskiyaptinmi Moisésta DIOS YAYA ninqankunata Aarón 

willarqan. Dios Yaya ninqannöllam paykunapa puntankunachö 
mantsakaypaq señalkunata Moisés rurarqan. 

31Tsaymi llapan runakuna creyirnin niyarqan: <<Imanö ñakar 

kawanqantsiktam DIOS YAYA rikämashkantsik>>. Tsaynö nirmi 
qonqurikuykur DIOS YAYATA adorayarqan. 

 

Éxodo 5 
Moiséswan Aarón Faraón kaqman aywayanqan 

1Tsaypitanam Faraónman aywaykur Moiséswan Aarón niyarqan: <<Israel 

runakunata kuyaq DIOS YAYAM nin: <Kuyanqä runakunata dëjaykuy 
desiertuman aywar adorayämar fiestata rurayänanpaq> >>. 

2Peru Faraónnam nirqan: <<¿Pitan tsay DIOSNIKI payta cäsur Israel 

runakunata <aywayay> ninäpaq? Manam reqïtsu DIOSNIKITA. Israel 
runakuna aywayänantaqa manam dëjashaqtsu>>. 

3Tsaynam Moiséswan Aarón niyarqan: <<Hebreo runakunapa Diosninmi 

yuripayämashqa. Tsaymi kimsa junaq aywayta desiertuman aywar 
sacrificiuta waykar DIOSNÏTA adorayäshaq. Tsaynö mana rurayaptïqa pesti 
qeshyaywan o guërrawanmi ushakätsiyämanqa>>. 

4Egipto nacionpa mandakuqninmi nirqan: <<Moisés y Aarón, ¿imanirtan 

runakuna añaw arukuqta tiempunkunata perditsiyanki? ¡Llapayki sas aruq 
aywayay! 

5Kay nacionchö maytsikaq Israel runakuna añaw arukuqta ¿imanirtan 

amatsayta munayanki?>> 

Israel runakunata mana jamatsiypa arutsiyanqan 

6Tsaymi tsay junaqlla capatazninkunata y yanapaqninkunata Faraón nirqan: 

7<<Kananpitaqa Israel runakuna tikata sutayänanpaq amana päjata 

alistapäyaynatsu. Kikinkunana päja ashiq aywayätsun. 

8Peru puntata sutayanqannölla mana juk faltaqta sutayänanpaq obligayanki. 

Tsay runakunam aruyta qeläkur nikäyan: <Desiertuman aywar 
Diosnïkunapaq sacrificiuta waykayäshaq>. 

9Kanan junaqpitaqa Israel runakunata mana jamatsiypa arutsiyanki. Alli arur 

pishipashqa karmi creyitsiyanqantapis cäsuyanqanatsu>>. 

10Tsaymi capatazkuna y yanapaqninkuna aywar Israel runakunata niyarqan: 

<<Faraónmi niyämashqa: <Kananpitaqa manana päjata alistapäyänaqpaq>. 

11Kananpitaqa kikikikuna maypitapis päjata ashiyämunki. Peru puntata 

sutayanqaykinölla mana juk faltaqta sutayämunki>>. 

12Tsaymi Israel runakuna entëru Egiptupa witsikäyarqan päjapa rantin 

laströjukunata ashir. 

13Capatazkunanam niyarqan: <<Listu päjawan tikata sutayanqaykinölla 

kananpis cumpliyay>>. 

14Yanapaqninkuna cumplitsiyta mana puëdiyaptinmi capatazkuna astar 

niyarqan: <<Qanyanpis ni kananpis ¿imanirtan puntata sutatsiyanqaykinö 
cumplitsiyankitsu?>> (Capatazkunapa yanapaqninkunam Israel runakuna 
kayarqan.) 

15Tsaymi capatazkunapa yanapaqninkuna Faraónman quëjakuq aywar 

niyarqan: <<Taytay, serviqniki kaykäyaptï ¿imanirtan alläpa sufritsiyämanki? 

16Capataznikikuna päjatapis manana alistaykämurmi puntata 

sutatsiyanqänölla cumplitsiyänäta munayan. Tsaynö cumplitsiyaptïpis 
alläpam maqayäman. Taytay, päjata mana alistamurmi capataznikikuna 
jutsayuq kayan mana cumplitsiyänäpaq>>. 

17Faraónnam nirqan: <<¡Qela runakunam kayanki! Tsaymi DIOS 

YAYAPAQ sacrificiuta waykaq aywayta munaykäyanki. 

18Tsaynö kayanqaykipa rantin sas aruq aywayay. Päjata manana 

alistayämuptinpis mana juk faltaqta sutatsiyanki>>. 

19Imaykanöpis tareata cumplitsiyänanpaq mandaptinmi capatazkunapa 

yanapaqninkuna alläpa llakikuyarqan. 

20Capatazkunapa yanapaqninkuna Faraónwan palaciunchö parlayanqanpita 

llakishqa yarquskirmi Moiséswan Aarón shuyaraykaqta tariyarqan. 

21Tsaymi niyarqan: <<Kayläya sufritsiyämänanpaq qamkunam Faraónta 

rabyatsiyashkanki. Wañutsiyämänanpaq cutsilluta aptatsiqnömi achäquita 
ashipäyashkanki. ¡Tsaynö wajupäyanqaykipita DIOS YAYA castigayäshuy!>> 

22Tsaynö niyaptinmi DIOS YAYAMAN mañakur Moisés nirqan: <<DIOS 

YAYA, akranqayki runakunata ¿imanirtan alläpa sufritsinki? ¿Tsaypaqku 
mandamashkanki? 

23Faraónwan parlanäpaq mandamanqaykipitam kuyanqayki runakunata 

maqar alläpa sufritsin. Tsaynö sufritsiyaptinpis manaku ni imata ruranki 
paykunata salvanaykipaq>>. 

 

Éxodo 6 
Israel runakunata Egiptupita Dios Yaya jipinanpaq ninqan 

1Tsaymi Moisésta DIOS YAYA nirqan: <<Kananmi rikanki Faraónta imanö 

castiganqäta. Alläpa mantsakaypaq castigaptïraqmi nacionninpita 
aywakuyänaykipaq kikin qarquyäshunki>>. 

2Mastam Moisésta Dios Yaya nirqan: <<Noqam Yahweh kä. 

3Abrahamta, Isaacta y Jacobta yuripurmi El-Shaddai kanqäta musyatsirqä. 

Paykunataqa manam shutï Yahweh kanqanta willarqätsu. 

4Paykunawanmi pactuta rurarqä Canaánta entreganäpaq. Tsaychömi 

paykuna juklä runanölla täkuyarqan. 

5Egipto runakuna sufritsiyaptin Israel runakuna waqayanqanta wiyarmi pactu 

ruranqäta kanan cumplishaq. 

6<<Tsaymi aywar Israel majikikunata willanki: <Dios Yayam nin: Noqam DIOS 

YAYA kä. Egipto runakuna alläpa sufritsir arutsiyäshunqaykipitam 
jipiyäshayki. Podernïwanmi Egipto runakunata mantsakaypaq 
castïgukunawan castigashaq. 

7Noqam kuyanqä runakuna kayänaykipaq qoriyäshayki. Qamkunapa 

Diosnikikunam kashaq. Tsaynöpam musyayanki Egipto runakuna 
sufritsiyäshunqaykipita jipimushuqniki Dios Yaya kanqäta. 

8Tsaypitam pushayäshayki Abrahamta, Isaacta y Jacobta entreganäpaq 

rikätsinqä nacionman. Noqa DIOS YAYAM nï> >>. 

9Dios Yaya tsaynö ninqanta Israel majinkunata Moisés willaptinpis alläpa 

sufrir llakikurmi cäsuyarqantsu. 

10Tsaynam Moisésta DIOS YAYA nirqan: 

11<<Aywar Faraónta ninki Israel runakunata nacionninpita 

dëjapushunaykipaq>>. 

12Tsaymi Moisés nirqan: <<Israel majïkunapis mana cäsuykäyämaptinqa 

peorchi Faraónqa cäsumanqatsu. Noqaqa parlaytapis manam shumaq 
yachätsu>>. 

13Tsaynö niptinpis Moiséstawan Aaróntam DIOS YAYA mandarqan Israel 

runakunata y Faraóntapis willayänanpaq: <<Egiptupita Israel runakuna 
yarquyänanpaqmi DIOS YAYA nin>>. 

Moiséswan Aarón mayqan ayllupita kayanqan 

14Kaychömi qellqashqa kaykan Israel runakunapa unay mandaqninkunapa 

shutinkuna. Israelpa mayor tsurin Rubénpa tsurinkunam kayarqan Hanoc, 
Falú, Hezrón y Carmi. Tsay runakunapitam Rubén trïbu casta kayan. 

15Simeónpa tsurinkunam kayarqan Jemuel, Jamín, Ohad, Jaquín, Zohar y 

Saúl. Saúlpa mamanmi cananea warmi karqan. Tsay runakunapitam Simeón 
trïbu casta kayan. 

16Levími kawarqan pachak kimsa chunka qanchis (137) watayuq kanqanyaq. 

Paypa tsurinkunam mayorpita tapshiyaq kayarqan Gersón, Coat y Merari. 

17Gersónpa tsurinkunam kayarqan Libni y Simei. Paykunapitam Libni y Simei 

casta kayan. 

18Coatnam kawarqan pachak kimsa chunka kimsa (133) watayuq kanqanyaq. 

Paypa tsurinkunam kayarqan Amram, Izhar, Hebrón y Uziel. 

19Meraripa tsurinkunam kayarqan Mahli y Musi. Gersón, Coat y 

Meraripitam levitakuna kayan. 

20Coatpa tsurin Amrammi tiyan Jocabedwan churakashqa karqan. 

Jocabedpa wawankunam kayarqan Aarónwan Moisés. Amrammi kawarqan 
pachak kimsa chunka qanchis (137) watayuq kanqanyaq. 

21Izharpa tsurinkunam kayarqan Coré, Nefeg y Zicri. 

22Uzielpa tsurinkunam kayarqan Misael, Elzafán y Sitri. 

23Aarónnam Aminadabpa tsurin Elisabetwan churakarqan. Elisabetqa 

Naasónpa paninmi karqan. Aarónpa tsurinkunam kayarqan Nadab, Abiú, 
Eleazar y Itamar. 

24Corépa tsurinkunam kayarqan Asir, Elcana y Abiasaf. Tsay runakunapitam 

Coré casta kayan. 

25Aarónpa tsurin Eleazarnam Futielpa tsurinwan churakarqan. Eleazarpa 

tsurinmi Finees karqan. Tsaynömi levitakunapa unay ayllunkuna kayarqan. 
Cada mandakuqpitam juk casta kayan. 

26Amrampa tsurin Aaróntawan Moiséstam DIOS YAYA nirqan: <<Israel 

runakunata grüpu grüpu qoriskir Egiptupita jipiyämuy>>. 



123 

 

 
©  Wycliffe Bible Translators, Inc. 

  
 

 

27 DIOS YAYA ninqannöllam Israel runakunata jipiyämunanpaq Aarónwan 

Moisés Egiptupa mandakuqnin Faraónwan parlayarqan. 

28 DIOS YAYAWAN Moisés Egiptuchö parlayanqan junaqmi 

29nirqan: <<¡Noqam DIOS YAYA kä! Egipto nacionpa mandakuqnin Faraónta 

llapan ninqaqkunata willanki>>. 

30Moisésnam nirqan: <<DIOS YAYA, noqaqa manam tantiyatsiyta puëdïtsu. 

Tsaynö kaykaptïqa ¿imanöraq Faraón cäsumanqa?>> 

 

Éxodo 7 
Moiséspa tukrun culebraman tikranqan 

1Tsaynö niptinmi Moisésta DIOS YAYA nirqan: <<Shumaq wiyamay. Qamtam 

noqapa rantï churashkaq Faraónpa puntanchö kanaykipaq. Wawqiki 
Aarónnam profëtayki kar Faraónta parlapanqa. 

2Qammi llapan ninqaqkunata Aarónta willanki. Paynam Faraónwan parlanqa 

Israel runakunata nacionninpita dëjapuyäshunaykipaq. 

3Peru tsaynö parlapaptinpis Faraónpa shonqunta mas chukruyätsiptïmi 

sasllaqa dëjapuyäshunkitsu. Mana dëjapuyäshuptikim mana rikäyanqan 
castïgukunawan Egipto runakunata castigashaq. 

4Castigaptïpis Faraónqa manam cäsuyäshunkitsu. Tsaymi Egipto 

runakunata mantsakaypaq castigaykur kuyanqä Israel runäkunata grüpu 
grüpu jipimushaq. 

5Israel runakunata tsaynö jipimuptïmi Egipto runakuna poderösu DIOS 

YAYA kanqäta musyayanqa>>. 

6 DIOS YAYA mandanqannöllam Moiséswan Aarón aywayarqan Faraónwan 

parlayänanpaq. 

7Faraónwan parlayanqan witsaymi Moisés pusaq chunka (80) watayuq 

kaykarqan. Tsaynöllam Aarónpis pusaq chunka kimsa (83) watayuq karqan. 

8Tsaypitanam Moiséstawan Aarónta DIOS YAYA nirqan: 

9<<Faraón ima milagrutapis ruranaykipaq nishuptikiqa Aarónta ninki tukrunta 

puntanman jitaykunanpaq. Jitaykuptinnam culebraman tikranqa>>. 

10Tsaynö niptinmi Moiséswan Aarón aywar DIOS YAYA ninqannölla Faraónpa 

puntanchö llapanta rurayarqan. Tsaymi Faraónpa y mandäsiqninkunapa 
puntanchö tukrunta patsaman Aarón jitaykuptin culebraman tikraskirqan. 

11Tsayta rikaykurmi Faraónpis yachaqkunata y brüjukunata qayatsirqan. 

Paykunapis Aarón ruranqannöllam rurayarqan. 

12Tsaymi paykunapis tukrunkunata cada ünu patsaman jitaykuyaptin 

culebraman tikraskirqan. Peru Aarónpa tukrunnam paykunapa tukrunkunata 
mikuskirqan. 

13Tsayta rikaykarpis DIOS YAYA ninqannöllam Faraónqa chukru shonqu tikrar 

Moiséstawan Aarónta cäsurqantsu. 

Yawarman yaku tikranqan 

14Tsaypitanam Moisésta DIOS YAYA nirqan: <<Faraónmi mas chukru shonqu 

kaykan. Tsaymi Israel runakuna yarqayämunanpaq dëjayta munantsu. 

15Waray alliq mayuman Faraón armakuq aywaqta shuyänaykipaq ayway. 

Tsayman aywar culebraman tikraq tukruykita apanki. 

16Faraónwan tinkuskir ninki: <Hebreo runakunapa DIOSNINMI mandamashqa 

ninaqpaq: <<Kuyanqan runakunatash desiertuman aywar adorayänanpaq 
dëjaykunki>>. << <DIOS YAYA tsaynö nimanqanta willaptiqpis kananyaq 
manam cäsumashkankitsu. 

17Kananmi musyanki DIOS YAYA pï kanqanta. DIOS YAYA nimanqannöllam 

kay aptaraykanqä tukruwan mayuta wiruykuptï yawarman tikranqa. 

18Tsaymi mayuchö pescädukuna jankat wañuyanqa. Alläpa asyaptinmi 

Egipto runakunapis tsay yakuta melanar upyayanqatsu> >>. 

19Mastam Moisésta DIOS YAYA nirqan: <<Aarónta ninki tukrunta aptarkur 

mayukuna, raqrakuna, qochakuna, pukyukuna jananpa toqrinanpaq. Tsaynö 
toqriptinmi llapan yakukuna yawarman tikranqa. Rumipita y qerupita rurashqa 
yaku churakunankunachöpis yawarllanam kanqa>>. 

20 DIOS YAYA ninqannöllam Moiséswan Aarón llapanta rurayarqan. Tsaymi 

Faraónpa y mandäsiqninkunapa puntanchö Aarónqa mayuta tukrunwan 
wiruykurqan. Wiruykuptinmi jina höra llapan yaku yawarman tikraskirqan. 

21Tsaymi mayuchö pescädukuna wañuyaptin mayupis alläpa asyarqan. 

Tsaynö asyaptinmi Egipto runakuna tsay yakuta upyayarqannatsu. Entëru 
Egiptuchömi llapan yaku yawarman tikrashqa karqan. 

22Tsaynöllam Egiptuchö täkuq brüjukunapis yakuta yawarman tikratsiyarqan. 

Tsayta rikarmi DIOS YAYA ninqannölla Moiséswan Aarón niyanqanta Faraón 
cäsurqantsu. 

23Imatapis mana cäsurmi palaciunman Faraón kutirqan. 

24Mayu yaku upyayänanpaq mana alli kaptinmi Egipto runakuna mayu 

kuchunkunachö pözukunata uchkuyarqan chuya yakuta upyayänanpaq. 

Maytsika säpukuna yurikäyanqan 

25Mayuta toqritsinqanpita qanchis junaqtanam 

Éxodo 8 

1 (7.26) Moisésta yapay DIOS YAYA nirqan: <<Faraónman aywar ninki: <DIOS 

YAYAM nin: Kuyanqä runakunata adorayämaq aywayänanpaq dëjaykuy. 

2 (7.27) Aywayänanta mana dëjaptikiqa säpukunawanmi entëru nacionnikita 

castigashaq. 

3 (7.28) Mayupita tiwillyarraq säpukuna yarqamurmi yaykuyanqa 

palaciuykiman, cämaykiman, jornuykiman, artësaykiman, 
mandäsiqnikikunapa wajinkunaman y entëru Egiptuchö täkuq runakunapa 
wajinkunamanpis. 

4 (7.29) Tsay säpukunam janaykiman, mandäsiqnikikunapa jananman y 

entëru Egiptuchö täkuq runakunapa jananman saltayanqa> >>. 

5 (1) Mastam Moisésta DIOS YAYA nirqan: <<Aarónta niy mayukuna, 

qochakuna y pukyukuna jananpa tukrunta toqrinanpaq. Tsaynö toqriptinmi 
tiwillyarraq säpukuna yarqamur Egiptuman juntäyanqa>>. 

6 (2) Tsaymi llapan yakukuna jananpa Aarón toqriptin entëru Egiptuman 

tiwillyarraq säpukuna juntäyarqan. 

7 (3) Tsaynöllam brüjukunapis poderyuq kayanqanta musyatsikur Aarón 

ruranqannölla säpukunata yakukunachö yurikätsiyarqan. 

8 (4) Tsaypitanam Moiséstawan Aarónta qayaskatsir Faraón nirqan: <<DIOS 

YAYATA mañakuykuyällay noqapita y Egipto runakunapitapis llapan 
säpukunata illakätsinanpaq. Illakätsiptinqa Israel runakunatam 
dëjashaq DIOS YAYATA adorar sacrificiuta waykaq aywayänanpaq>>. 

9 (5) Faraóntanam Moisés nirqan: <<DIOS YAYATA mañakunäpaq nimanqayki 

höram qampaqwan mandäsiqnikikunapaq y wakin Egipto runakunapaqpis 
mañakushaq. Mañakuptïmi palaciuykichö y maytsaychöpis säpukuna wañur 
ushakäyaptin Nilo mayuchö kaqkunallana quëdayanqa>>. 

10 (6) Faraónnam nirqan: <<Waray junaqlla mañakuykullay>>. Tsaymi Moisés 

nirqan: <<Ninqaykinömi kanqa. Tsaynöpam musyanki DIOSNÏMAN ni mayqan 
diospis mana iwalanqanta. 

11 (7) Palaciuykichö säpukuna wañur ushakäyaptinmi Nilo mayullachöna 

quëdayanqa. Tsaynöpam qamta y mandäsiqnikikunata ni pitapis 
fastidiayanqanatsu>>. 

12 (8) Tsaynö niskirmi Moiséswan Aarón Faraónpa palaciunpita 

aywakuyarqan. Moisésnam säpukunata illakätsinanpaq DIOS 

YAYATA mañakurqan. 

13 (9) Moisés mañakunqannölla DIOS YAYA ruraptinmi llapan säpukuna 

wajikunachö, patiukunachö y chakrakunachöpis wañuyarqan. 



126 

 

 
©  Wycliffe Bible Translators, Inc. 

  
 

 

14 (10) Wañushqa säpukunata muntuy muntuyta qoriyaptinmi maytsaychö 

alläpa asyarqan. 

15 (11) Peru säpukuna illakaskiyaptinnam Faraónpa shonqun yapay 

chukruyarqan. Tsaymi Moiséstawan Aarónta cäsurqannatsu. DIOS 

YAYA ninqannöllam tsaynö karqan. 

Maytsika chuspikuna yurikanqan 

16 (12) DIOS YAYAM Moisésta yapay nirqan: <<Aarónta ninki tukrunwan 

patsata wirunanpaq. Tsaynö wiruptinmi ichishaq chuspikunaman polvu 
tikranqa Egiptuchö junta kayänanpaq>>. 

17 (13) Tsaymi DIOS YAYA ninqannölla Aarón patsata wiruykuptin entëru 

Egiptuchö ichishaq chuspikunaman polvu tikrarqan. Tsaykunam maytsaychö 
runakunata y wätakunata kaniyarqan. 

18 (14) Tsayta rikarmi brüjukunapis chuspikunata yuritsiyta munayarqan. Peru 

manam puëdiyarqantsu. Chuspikunam runakunata y wätakunata kaniyarqan. 

19 (15) Tsaymi brüjukuna Faraónta niyarqan: <<Kaychöqa Diospa castïgunmi 

kaykan>>. Tsaynö niyaptinpis Faraónqa shonqun chukru kaptinmi 
cäsurqantsu. DIOS YAYA ninqannöllam tsaynö karqan. 

Maytsika pawrä chuspikuna yurikäyanqan 

20 (16) Moiséstam DIOS YAYA yapay nirqan: <<Waray alliqmi tsaka tsakalla 

mayuman Faraón aywanqa. Qampis alliqlla aywar ninki: <DIOS YAYAM nin: 
Kuyanqä runakunata dëjaykuy adorayämänanpaq. 

21 (17) Aywayänanta mana dëjaptikiqa pawrä chuspitam yuritsimushaq 

qamman, mandäsiqnikikunaman y entëru Egiptuchö täkuq runakunamanpis. 
Tsaymi wajikunachö y maytsaychöpis tiwillyarraq kayanqa. 

22 (18) Tsaynö tiwillyarraq karpis kuyanqä runakuna täkuyanqan Gosén 

partichöqa manam ni jukllayllapis pawrä chuspi kanqatsu. Tsaymi musyanki 
Egipto runakunata noqa DIOS YAYA castigaykanqäta. 

23 (19) Tsaynö Egipto runakunata castigarpis kuyanqä Israel runakunataqa 

manam castigashaqtsu. Tsay castïgum waraypita kanqa> >>. 

24 (20) DIOS YAYA ninqannöllam yana pukutaynöraq pawrä chuspikuna 

juntäyarqan Faraónpa palaciunman, mandäsiqninkunapa wajinkunaman y 
entëru Egiptuman. Tsaynö jankat juntäyaptinmi Egipto runakuna ni 
imanakaytapis puëdiyarqantsu. 

25 (21) Tsaymi Moiséstawan Aarónta Faraón qayaskatsir nirqan: <<Kanan 

aywayay Diosnikikunata adorar sacrificiuta waykayänaykipaq. Peru kay 
nacionpita ama yarquyankitsu>>. 

26 (22) Moisésnam nirqan: <<Ninqaykiqa manam allitsu 

kanqa. DIOSNÏTA adorar sacrificiuta waykayanqämi Egipto runakunapaq 

alläpa melanaypaq kanqa. Sacrificiuta waykaykaqta rikaykayämarmi alläpa 
piñakurnin saqmar wañutsiyämanqa. 

27 (23) Mejorqa kimsa junaq aywayta desiertuman aywayäshaq. 

Tsaychömi DIOSNÏ ninqannö sacrificiuta waykar adorayäshaq>>. 

28 (24) Faraónnam nirqan: <<Tsaypunqa desiertuman 

aywar DIOSNIKIKUNATA adorar sacrificiuta waykayay. Peru alläpa karumanqa 
ama aywayankitsu. Tsaychö noqalläpaqpis mañakuykuyällanki>>. 

29 (25) Moisésnam nirqan: <<Kaypita yarquskirmi saslla DIOS 

YAYATA mañakushaq pawrä chuspikunata qampita, mandäsiqnikikunapita y 
entëru Egiptupitapis illakätsiyänanpaq. Dëjayämayta kanan yarparpis 
cuidädutaq warayqa juktana yarpar DIOS YAYATA adoraq aywayänäta 
michäyämankiman>>. 

30 (26) Tsaymi Faraónpa palaciunpita yarquskir DIOS YAYATA Moisés 

mañakurqan. 

31 (27) Mañakunqanta DIOS YAYA ruraptinmi pawrä chuspikuna Faraónpita, 

mandäsiqninkunapita y entëru Egiptuchö täkuq runakunapita illakar ni jukpis 
karqannatsu. 

32 (28) Peru pawrä chuspi illakaskiptinmi Faraónpa shonqun yapay 

chukruyaskirqan. Tsaymi Israel runakuna aywakuyänanta munarqannatsu. 

 

Éxodo 9 
Pestiwan wätakuna wañuyanqan 

1Tsaymi Moisésta DIOS YAYA nirqan: <<Aywar Faraónta ninki: <Hebreo 

runakunapa DIOSNINKUNAM nin: Kuyanqä hebreo runakuna adorayämaq 
aywayänanpaq dëjaykuy. 

2Aywayänanta mana munar yapay michaptikiqa 

3entëru Egiptumanmi pestita kachamushaq. Pestiwanmi wañuyanqa 

bestiakuna, ashnukuna, camëllukuna, wäkakuna, üshakuna y cabrakunapis. 

4Egipto runakunapa wätankuna qeshyaywan wañuyaptinpis Israel 

runakunapa wätankunaqa manam ni jukllayllapis wañuyanqatsu> >>. 

5Tsaypitam DIOS YAYA nirqan: <<Waraymi tsay ninqäta rurashaq>>. 

6Ninqannölla waränin junaq ruraptinmi Egipto runakunapa wätankuna 

wañuyarqan. Peru Israel runakunapam sïqa ni jukllayllapis wañuyarqantsu. 

7Tsaymi Israel runakunapa wätankuna rikapakuq Faraón mandaptin ni 

jukllayllatapis wañushqata tariyarqantsu. Peru Faraónqa shonqun yapay 
chukruyaptinmi Israel runakuna aywayänanta munarqantsu. 

Runakunatawan wätakunata chupu qeshyay ushanqan 

8Tsaynam Moiséstawan Aarónta DIOS YAYA nirqan: <<Jornupita uchpata 

aparkur Faraón kaqman aywanki. Chaykur Faraónpa puntanchö uchpata 
Moisés altupa jichatsun. 

9Tsay uchpapa polvunmi entëru Egiptupa witsikanqa. Tsaypitam Egipto 

runakunachö y wätankunachöpis chupu qeshyay yurinqa>>. 

10Moiséswan Aarónnam jornupita uchpata aparkur Faraón kaqman 

aywayarqan. Faraónpa puntanman Moisés chaykurnam altupa uchpata 
jicharqan. Tsaymi runakunatawan wätakunatapis chupu qeshyay qerïtsirqan. 

11Wakin kaq Egipto runakunatanölla brüjukunatapis chupu qeshyay 

qerïtsiptinmi Moiséspa puntanman brüjukuna aywayarqannatsu. 

12Peru DIOS YAYANAM Faraónpa shonqunta mas chukruyätsirqan. Tsaymi 

Faraónqa Moiséswan Aarón niyanqanta cäsurqantsu. Moisésta DIOS 

YAYA ninqannöllam karqan. 

Runtu tamya kanqan 

13Tsaypitanam Moisésta DIOS YAYA nirqan: <<Waray alliqlla aywaykur 

Faraónta ninki: <Hebreo runakunapa DIOSNINMI nin: Adorayämaq 
aywayänanpaq kuyanqä runakunata dëjaykuy. 

14Mana dëjaptikiqa kananyaq castiganqaqpitapis mas peormi castigashayki. 

Tsaynöllam castigashaq mandäsiqnikikunata y entëru Egiptuchö täkuq 
runakunatapis. Tsayraqmi kay patsachö japallä poderösu Dios kanqäta 
tantiyanki. 

15Munarqa unaynam qamta y entëru Egipto runakunatapis mantsaypaq 

qeshyaykunawan ushakätsiyaqman karqan. 

16Tsaynö kaptinpis maytsaychö täkuq runakuna poderösu kanqäta 

musyayänanpaqmi ushakätsishkaqtsu. 

17<< <Mana tantiyakurmi kuyanqä runäkuna adorayämaq aywayänanta 

michanki. 

18Tsaynö kanqaykipitam waray kaynö höra runtu tamyata tamyatsimushaq. 

Tsay runtu tamyanöqa Egipto nación kanqanpita kananyaqpis manam ni 
imay kashqatsu. 

19Kananqa wätaykikunata waji rurinman qaykuyay. Waji rurinchö mana 

llantukuq kaqtaqa wätakunata y runakunata llapantam runtu tamya 
wañutsinqa> >>. 

20Moisés tsaynö niptinmi Faraónpa wakin mandäsiqninkuna DIOS 

YAYA willatsinqanta cäsur serviqninkunata y wätankunata waji rurinman 
yaykatsiyarqan. 

21Peru wakin kaqmi sïqa DIOS YAYA willatsinqanta mana cäsur waqtallachö 

dëjayarqan. 

22Tsaynam Moisésta DIOS YAYA nirqan: <<Makikita ciëlupa pallariy 

Egiptuchö llapan runakunaman, wätakunaman, chakrachö mikuykunaman y 
qewakunamanpis runtu tamya shikwamunanpaq>>. 

23Ninqannö ciëluman Moisés tukrunta pallarkuptinmi DIOS 

YAYA maqakatsirnin illaqukatsir entëru Egiptuman runtu tamyata 
tamyatsimurqan. 

24Tsaymi runtu tamyawan maqakuypis mana päraypa karqan. Tsaynöqa 

manam ni imaypis Egiptuchö karqantsu. 

25Tsay runtu tamyam runakunata wätakunata entëru Egiptuchö wañutsirqan. 

Chakrakunachö mikuykunatapis jankatmi usharqan. Tsaynöllam entëru 
Egiptuchö jachakunatapis qerullanta dëjarqan. 

26Peru tsaynö tamyaykarpis Israel runakuna täkuyanqan Gosén partimanqa 

manam charqantsu. 

27Tsaymi Moiséstawan Aarónta qayaskatsir Faraón nirqan: <<DIOS 

YAYA kaynö castigayämänanpaq noqawan Egipto runakunam jutsayuq kayä. 

28DIOS YAYATA mañakuykuyällay maqakuytawan runtu tamyata 

päratsinanpaq. Kananmi dëjayäshayki DIOS YAYATA adoraq 
aywayänaykipaq>>. 

29Moisésnam nirqan: <<Kay markapita yarqunqä höra makïta ciëluman 

pallarkur DIOS YAYATA mañakuptïmi runtu tamyawan maqakuypis päranqa. 
Tsaynöpam kay patsapis DIOS YAYAPA kanqanta musyanki. 

30Tsaynö kaykaptinpis musyämi qamwan mandäsiqnikikunapis DIOS 

YAYAPITA mana mantsakuyanqaykita>>. 

31Tsay runtu tamyawanmi espigaykaq cebädawan tuktuykaq lïnupis jankat 

ushakäyarqan. 

32Peru qepa muruy kaptinmi trïgutawan shuprataqa ushakätsirqantsu. 

33Markapita yarquskir makinta pallarkur DIOS YAYATA Moisés mañakuptinmi 

jina höra runtu tamyapis maqakuypis päraskiyarqan. 

34Peru runtu tamyawan y maqakuy päraskiptinmi Faraón y 

mandäsiqninkunapa shonqunkunata chukruyätsiyarqan. 

35Tsaymi Israel runakuna DIOS YAYATA adoraq aywayänanta Faraón 

munarqannatsu. DIOS YAYA ninqannöllam llapan karqan. 

 

Éxodo 10 
Maytsika chukllushkuna yurikanqan 

1Tsaypitam Moisésta DIOS YAYA nirqan: <<Faraón kaqman ayway. Alläpa 

mantsakaypaq castïgukunawan castiganäpaqmi paypata y 
mandäsiqninkunapata shonqunkunata chukruyätsishkä. 

2Poderösu DIOS YAYA kanqäta musyarmi Egiptuchö mantsakaypaq 

castïgukunawan castiganqäta wamraykikunatawan willkaykikunata 
willayanki>>. 

3Moiséswan Aarónmi Faraónman aywaykur niyarqan: <<Hebreo 

runakunapa DIOSNINMI nin: <¿Imayyaqtan mana cäsumankitsu? ¡Kuyanqä 
runakuna adorayämaq aywayänanpaq dëjaykuy! 

4Dëjayta mana munaptikiqa waray junaqmi nacionnikiman atska 

chukllushkunata yuritsimushaq. 

5Tsaymi tiwillyarraq patsapis mana rikakanqanyaq juntäyämunqa. Runtu 

tamyapita quëdaq kaqtapis jankatmi ushayanqa. Tsaynöllam llapan 
jachakunatapis kaptur ushayanqa. 

6Tsaynöllam juntäyanqa palaciuykiman, mandäsiqnikikunapa wajinkunaman 

y entëru Egiptuchö täkuq runakunapa wajinkunamanpis. Tsaytanöqa 
taytaykikuna ni awiluykikunapis manam ni imay rikäyashqatsu> >>. Tsaynö 
niskirmi Faraónpa palaciunpita Moisés aywakurqan. 

7Tsaymi mandäsiqninkuna Faraónta niyarqan: <<Taytay, ¿imayyaqnatan 

tsay runa mana allita ruramäshun? Jina DIOSNINKUNATA adoraq 
aywayänanpaq dëjaykuy. ¿Manaku tantiyanki Egiptuchö imaykapis jankatna 
ushakanqanta?>> 

8Tsaynam Moiséstawan Aarónta Faraón yapay qayaskatsir nirqan: 

<<Kananqa DIOSNIKIKUNATA adoraq aywayay. Peru pikuna aywayanqanta 
willayämay>>. 

9Moisésnam nirqan: <<Fiestata rurarmi DIOS YAYATA adorayäshaq. Tsaymi 

llapä aywayäshaq ollqu wamräkunata, warmi wamräkunata y awilükunatapis 
pusharkur. Tsaynöllam llapan üshäkunata, cabräkunata y wäkäkunatapis 
qatikurkur aywayäshaq>>. 

10Peru Faraónnam nirqan: <<¡Ajä! <DIOS YAYAM yanapamantsik> niq tukurlla 

aywayänaykipaq kanqanta ¿mana tantiyanqätaku yarpäyanki? ¿Tsayku 
yarpäyanki wamraykikunawan llapayki aywayänaykipaq dëjayänaqta? 

11Yarpäyanqaykinötsu manam kanqa. DIOS YAYATA adoraq aywayta 

munarqa ollqu kaqkunalla aywayay. Ollqu kaqkunallam aywayänäpaq 
niyämashkanki>>. Tsaynö niskirmi paykunata puntanpita qarqutsirqan. 

12Tsaypitam Moisésta DIOS YAYA nirqan: <<Atska chukllushkuna 

juntänanpaq Egipto nacionman makikita toqriy. Tsay chukllushkunam 

ushayanqa llapan plantakunata y runtu tamya ushanqanpita 
quëdaqkunatapis>>. 

13Tsaynam Egiptuman tukrunwan Moisés toqriptin rupay yarqamunan 

kaqläpita juk paqas y juk junaq DIOS YAYA wayrätsimurqan. Tsay 
wayrawanmi patsa warämunanpaqqa maytsika chukllushkuna 
waräyämunaq. 

14Tsaynöpam entëru Egiptuman chukllushkuna juntäyarqan. Tsaytsika 

chukllushkuna manam ni imaypis kashqatsu ni kanqatsu. 

15Patsapis mana rikakanqanyaqmi juntäyarqan. Tsaynö tiwillyarraq karmi 

llapan qewakunata y runtu tamyapita quëdaq jachakunapa wayuynintapis 
mikur ushayarqan. Tsaymi Egiptuchö jachakunawan qewakunapis verdiqa 
quëdarqannatsu. 

16Tsaymi Moiséstawan Aarónta sas qayaskatsir Faraón nirqan: <<Mana 

cäsukurmi DIOSNIKIKUNAPA contran y qamkunapa contraykikuna jutsata 
rurashkä. 

17Rugayaqmi kananllana perdonaykayämänaykipaq. 

Tsaynölla DIOSNIKIKUNATA mañakuykuyällay kay chukllushkunata 
illakaykatsinanpaq>>. 

18Tsaymi Faraónpa palaciunpita Moisés yarquskir DIOS YAYATA jina höra 

mañakurqan. 

19Tsaymi rupay jeqanan kaqläpita DIOS YAYA alläpa wayrätsimurqan. Tsay 

wayra llapan chukllushkunata Puka Lamarman apaptinmi entëru Egiptuchö 
ushakäyarqan. 

20Peru Faraónpa shonqunta DIOS YAYA yapay chukruyätsiptinmi Israel 

runakuna yarquyänanta dëjarqantsu. 

Patsa tutapanqan 

21Tsaypitanam Moisésta DIOS YAYA nirqan: <<Ciëlupa makikita pallariy 

entëru Egiptuchö patsa jankat tutapänanpaq>>. 

22Ninqannö makinta Moisés pallarkuptinmi kimsa junaqyaq Egiptuchö 

mantsakaypaq patsa tutapaskirqan. 

23Tsaymi Egipto runakuna kimsa junaq ni pitapis rikäyarqantsu ni maypa 

aywaytapis puëdiyarqantsu. Peru Israel runakuna täkuyanqanchöqa manam 
tutaparqantsu. 

24Tsaymi Faraónqa Moisésta qayaskatsir nirqan: <<DIOS 

YAYATA adorayänaykipaq wamraykikunawan llapayki aywayay. Peru 
üshaykikunatawan cabraykikunata y wäkaykikunata sïqa kayllachö 
dëjayay>>. 

25Moisésnam nirqan: <<Wätäkunata qatiyänäta mana munarqa ¿qamku 

previnimunki DIOSNÏTA adorar sacrificiukunata waykayänäpaq? 

26Wätäkunataqa jukllayllatapis mana jaqirmi qatiyäshaq. Wätäkunapita 

akrarkurmi sacrificiuta waykar DIOSNÏTA adorayäshaq. Manaraq charqa 
manam musyayäraqtsu ayka wätata waykayänäpaqpis>>. 

27Peru Faraónpa shonqunta DIOS YAYA yapay chukruyätsiptinmi 

aywakuyänanpaq Israel runakunata dëjarqantsu. 

28Faraónnam Moisésta nirqan: <<Puntäpita witiy. Kananpitaqa manam ni 

rikaynikitapis munaqtsu. Yapay kutimuptikiqa wañuskatsishaykim>>. 

29Moisésnam nirqan: <<Ninqaykinömi kanqa. Kananpitaqa mananam 

kutimushaqnatsu>>. 

 

Éxodo 11 
Punta yuriqkuna wañuyänanpaq kanqanta wañuyänanpaq tantiyatsinqan 

1Tsaymi Moisésta DIOS YAYA nirqan: <<Faraóntawan Egipto runakunatam 

yapay masraq castigashaq. Tsaynö castigaptïraqmi aywakuyänaykipaq kikin 
Faraón qarquyäshunki. 

2Peru kananqa Israel runäkunata ollqutapis warmitapis ninki Egipto 

runakunata qellaypita y qoripita rurashqa alhäjakunata cada ünu 
mañakuyänanpaq>>. 

3 DIOS YAYAM Egipto runakunapa yarpayninman churarqan Israel runakunata 

llakipar yanapayänanpaq. Tsaynöllam Faraónpa mandäsiqninkunawan 
Egiptuchö wakin kaq runakunapis Moisés poderyuq kanqanta yarpäyarqan. 

4Moisésnam Faraónta nirqan: <<DIOS YAYAM nishqa: <Pullan paqasmi 

entëru Egiptupa päsashaq. 

5Tsaypa päsaptïmi Egiptuchö llapan runakunapa mayor kaq ollqu tsurinkuna 

wañuyanqa. Faraónpa mayor tsurinpita qallaykurmi maraychö aqakuq wätay 
warmipa mayor wawanpis wañunqa. Tsaynöllam llapan wätakunapa punta 
yuriq kaq orqu wawankunapis wañuyanqa. 

6Tsaynö wañuyaptinmi Egiptuchö runakuna alläpa llakikur waqayanqa. 

Tsaynönaqa manam ni imaypis Egiptuchö waqayashqatsu ni yapaypis 
waqayanqatsu> >>. 

7<<Egipto runakuna tsaynö waqayaptinpis Israel runakuna täkuyanqanchöqa 

manam ni allqullapis aullanqatsu. Israel runakuna kaqchö runakuna y 
wätakuna mana juk wañuyaptinmi Israel runakunata DIOS YAYA kuyanqanta 
musyayanki. 

8Tsayraqmi mandäsiqnikikunapis puntäman qonqurikuykur niyämanqa: 

<Israel runakunata pushakur kaypita aywakuy>. Tsaynö mana niyämaptinqa 

manaraqmi yarquyäshaqtsu>>. Tsaynö niskirmi Faraónpa puntanpita alläpa 
rabyashqa Moisés aywakurqan. 

9Tsaypitanam Moisésta DIOS YAYA nirqan: <<Imata niyaptikipis Faraónqa 

manam cäsuyäshunkitsu. Tsaymi kay Egiptuchö mantsakaypaq 
castïgukunawan castigashaq>>. 

10Faraónpa puntanchö Moiséswan Aarón mantsakaypaq mana ni imay 

rikäyanqan señalkunata rurayaptinpis DIOS YAYAM Faraónpa shonqunta mas 
chukruyätsirqan. Tsaymi Israel runakuna Egiptupita yarquyänanta Faraón 
dëjarqantsu. 

 

Éxodo 12 
Punta yuriqkunata Dios Yaya ushakätsinqan 

1Israel runakuna Egiptullachöraq kaykäyaptinmi Moiséstawan Aarónta DIOS 

YAYA nirqan: 

2<<Kay killam qamkunapaq wata qallanan killa kanqa. 

3Llapan Israel runakunata willayay kay killa chunka junaqchö cordëruta o 

mallwa chïvuta cada wajichö alistayänanpaq. 

4Peru juk wajichö wallkaqlla kar mana ushayta tantiyarqa vecïnunkunawan 

qorikaykur pishtayanqan wätata ushayanqanyaq mikuyätsun. 

5Cordëru o chïvu kaptinpis juk watayuqta y sänuta akrayätsun. 

6<<Tsay akrayanqan wätata kay killa chunka chusku junaqyaq kaman 

katsiyätsun. Tsay tardi qoyaykaptinna llapan Israel runakuna wätata 
pishtayanqa. 

7Pishtaskir wätapa yawarninwan wajinkunapa umbralninkunata y 

punkunkunapa marcunkunata llushiyanqa. 

8Tsaynölla tsay paqasqa kankashqa aytsatawan ayaq qorakunata y 

levadürannaq tantata mikuyätsun. 

9Ama chawata ni yanushqata mikuyätsuntsu. Tsaypa rantinqa 

kankashqallata mikuyanqa aytsantawan umanta, chakinta, pachanta, 
shonqunta, ñatinninta y rurunnintapis. 

10Waräninpaqqa ama imatapis sobratsiyanqatsu. Sobraq kaqtaqa llapanta 

waykayanqa. 

11Llatapankunata y llanqinkunata shukushqallana y tukrunkunatapis 

aptashqallana tsay kankashqa aytsata apurädu mikuyanqa. 
Tsay Pascua fiestata shutïchö rurayanqa. 

12<<Tsay paqasmi entëru nacionpa päsar llapan Egipto runakunapa mayor 

tsurinkunata y wätankunapa punta yuriq orqu wawankunatapis wañutsishaq. 

Tsaynö wañutsirmi Egipto runakuna adorayanqan diosninkunata 
manakaqman churashaq. Noqam DIOS YAYA kä. 

13Wajipa punkun yawarwan llushishqata rikarmi päsakushaq. Tsaymi Egipto 

runakunata wañutsirpis Israel runakunataqa ni jukllayllatapis wañutsishaqtsu. 

14<<Tsay junaqta wata wata mana qonqar noqa DIOS YAYATA adorayämar 

jatun fiestata rurayanki. Tsay mandakunqäkunam imayyaqpis ley kanqa 
qamkunapaq y qamkunapita miraqkunapaqpis. 

15<<Fiesta qallanqanpita qanchis junaqyaq levadürannaq tantata mikuyanki. 

Fiesta qallanqan junaqchö wajikikunapita llapan levadürata jitariyanki. Tsay 
semänachö levadürayuq tantata mikuq kaqtaqa Israel runakunapita 
qarquyanki. 

16Punta kaq junaq y qanchis kaq junaq adorayämänaykipaq qorikäyanki. 

Tsay junaqkunachö ima aruytapis ama aruyankitsu. Mikuyta sïqa 
mikuyänaykipaq kusinayanki. 

17<<Levadürannaq Tantata Mikuna fiestata rurar Egiptupita jipiyanqaqta 

imaypis yarpäyanki. Tsay fiestata imayyaqpis wata wata rurayanki 
qamkunapis y qamkunapita miraqkunapis. 

18Punta kaq killa chunka chusku junaq tardipita qallaykur ishkay chunka juk 

(21) junaq tardiyaq levadürannaq tantata mikuyanki. 

19Tsay qanchis junaqyaq wajikikunachö levadürata katsiyankitsu. Tsay 

junaqkuna levadürayuq tantata mikuq kaqtaqa Israel runakunapita 
qarquyanki Israel majikikuna kaptin o juklä runakuna kaptinpis. 

20Tsay junaqkunaqa ama imatapis levadürayuqtaqa mikuyankitsu. Maychö 

täkurpis levadürannaq tantallata mikuyanki>>. 

21Tsaymi Israel mayor runakunata qayaskatsir Moisés nirqan: <<Pascua 

mikuyta mikuyänanpaq cordëruta o chïvuta karpis cada wajichö pishtayätsun. 

22Pishtayanqayki wätapa yawarninta juk matiman tsariyanki. Tsay 

yawarman hisöpu jachata tullpurkur punkuykikunapa umbralnintawan 
marcunkunata llushiyanki. Tsay paqasqa patsa manaraq waraptin 
wajikikunapita ama yarquyankitsu. 

23Egipto runakunapa mayor tsurinkunata wañutsinanpaq DIOS YAYA päsarmi 

waji punkukunataraq rikapakunqa. Punkupa umbralninchö y marcunchö 
yawar llushishqata rikarqa päsakunqallam. Tsaynöpam 
wañutsikuq ángel tsay wajiman yaykunanta dëjanqatsu. 

24<<Pascua fiestata rurayänaykipaq mandayanqaqnölla imaypis mana 

qonqar rurayanki. Tsaynölla qamkunapita miraqkunapis imayyaqpis 
rurayätsun. 

25DIOS YAYA prometiyäshunqayki nacionman yaykurpis mana qonqarlla 

Pascua fiestata rurayanki. 

26Tsurikikuna <¿imanirtan kay fiestata rurantsik?> niyäshuptiki 

27tantiyatsir niyanki: <Wata watam wätakunata pishtar Pascua fiestata 

celebrantsik Israel majintsikkunapa wajinpa DIOS YAYA Egiptuchö 
päsanqanta yarpänapaq. Tsaypa päsar Egipto runakunapa tsurinkunata 
wañutsirpis Israel majintsikkunapataqa manam wañutsirqantsu. Tsaynö 
salvanqanpitam DIOS YAYATA adorar Pascua fiestata celebrantsik> >>. 
Tsaynö Moisés niptinmi llapan Israel runakuna qonqurikuykur DIOS 

YAYATA adorayarqan. 

28Tsaymi Moiséstawan Aarónta DIOS YAYA ninqannölla llapanta rurayarqan. 

29Tsay pullan paqasmi Egipto runakunapa llapan mayor ollqu 

tsurinkunata DIOS YAYA wañutsirqan. Tsaynömi wañutsirqan Faraónpa 
mayor ollqu tsurinpita qallaykur carcelchö qaykuraykaq runapa mayor 
tsurinyaq. Tsaynöllam wañutsirqan llapan wätakunapa punta yuriq orqu 
wawankunatapis. 

30Cada wajikunachö mayor tsurinkuna wañushqa kaptinmi Faraónpis, 

mandäsiqninkunawan y Egiptuchö llapan runakunawan tsay paqas llakikur 
waqayarqan. 

Israel runakuna Egiptupita yarquyanqan 

31Tsaymi tsay paqas jina höra Moiséstawan Aarónta qayaskatsir Faraón 

nirqan: <<Israel majikikunawan kay nacionpita sas aywakuyay. 
Niyanqaykinö DIOS YAYATA adoraq aywayay. 

32Munayanqaykinö üshaykikunata, cabraykikunata y wäkaykikunata 

qatikurkur sas aywayay. Aywakurpis adorayanqayki Dios Yayata noqapaq 
mañakuykuyällay>>. 

33Egipto runakuna llapan wañuyänanpaq kanqanta mantsakurmi Israel 

runakunata saslla aywakuyänanpaq niyarqan. 

34Tsaymi Israel runakuna artësachö levadürannaq mäsata jakunkunawan 

piturkurllana aparikurkur aywakuyarqan. 

35Moisés mandanqannöllam Egipto runakunata qoripita y qellaypita rurashqa 

kaqtaqa imaykakunatapis mañakuyarqan. Tsaynöllam llatapakunatapis 
mañakuyarqan. 

36Tsaymi Egipto runakunapa yarpayninman DIOS YAYA churarqan imata 

mañakuyanqantapis qarayänanpaq. Tsaynöpam Egipto runakunapata 
imaykankunatapis alli kaqtaqa apakuyarqan. 

37Tsaymi Israel runakuna Ramesés partipita Sucotyaq aywakuyarqan. 

Egiptupita yarquq runakunam soqta pachak waranqanö kayarqan (600,000), 
warmikunata y wamrakunata mana yupaptin. 

38Paykunawanmi mana Israel kaq runakunapis atskaq aywayarqan. Tsaypita 

yarqukurmi üshakunata, cabrakunata y maytsika wäkakunata qatiyarqan. 

39Egipto runakuna nacionninkunapita qarquyaptinmi Israel runakuna 

millkapankuna rurayänanpaqpis tiempu karqannatsu. Tsaymi levadürannaq 
mäsa apayanqanpita shütayanqanchö tantata rurayarqan. 

40Israel runakunam chusku pachak kimsa chunka (430) wata Egiptuchö 

täkuyarqan. 

41Tsay watakuna cumplinqan junaqmi DIOS YAYA kuyanqan runakuna 

trïbunpa trïbunpa Egiptupita yarqayämurqan. 

42Tsay paqasmi Israel runakunata Egiptupita yarqayämunanpaq DIOS 

YAYA yanaparqan. Cada watam yarquyanqan junaq cumpliptin llapan Israel 
runakuna DIOS YAYATA waraypa adorayanqa. Israel runakunapita 
miraqkunam imaypis tsaynö rurayanqa. 

Pascua fiestata imanö celebrayänanpaq musyatsinqan 

43Tsaypitanam Moiséstawan Aarónta DIOS YAYA nirqan: <<Pascua fiestata 

kaynö rurayanki. Pascuapaq pishtayanqayki wätapa aytsanta ama juklä runa 
mikunqatsu. 

44Peru serviyäshunaykipaq rantiyanqayki runakunam sïqa 

penqayninkunachö señalakushqa kar mikuyanqa. 

45Tsay wätapa aytsantaqa juklä runa ni arupukuq runapis ama mikunqatsu. 

46Tsay aytsataqa wajillachö mikuyanki. Ama juklämanqa jipiyankitsu ni 

tulluntapis pakiyankitsu. 

47Llapan Israel runakuna tsaynö rurayanqa. 

48<<Mayqan juklä runapis qamkuna kaqchö täkur Pascua fiestachö mikuyta 

munarqa wajinchö kaq llapan ollqukuna señalakuyanqa. Tsaynö señalakuskir 
paykunapis Israel runanöna karmi Pascua fiestachö mikuyta mikuyanqa. 
Peru manaraq señalakurqa ama ni pipis tsay wätapa aytsanta mikunqatsu. 

49Qamkunachö täkuq juklä runakuna señalakuyanqannölla Pascua mikuyta 

mikuyänanpaq patsan nacionchö yuriqkunapis señalakuyanqa>>. 

50Tsaymi Israel runakuna llapanta rurayarqan Moiséstawan Aarónta DIOS 

YAYA ninqannölla. 

51Tsay junaqmi Egiptupita Israel runakunata grüpu grüpu DIOS 

YAYA jipimurqan. 

Éxodo 13 
Punta yuriqkuna Dios Yayapaq kayanqan 

1Tsaypitanam Moisésta DIOS YAYA nirqan: 

2<<Israel runakunapa mayor ollqu tsurinkunatawan wätakunapa punta yuriq 

orqu wawankunatam noqapaq apayämunki. Tsaykunaqa noqapam>>. 

3Moisésnam llapan runakunata nirqan: <<Egiptupita poderninwan DIOS 

YAYA jipimanqantsikta ama qonqäyankitsu. Kanan junaqmi servikuq 
kanqantsikpita jipiykämantsik. Kay junaqta wata wata yarparar levadürayuq 
tantata ama mikuyankitsu. 

4Abib killachömi yarquykantsik. 

5Tsaymi unay aylluntsikkunata Dios Yaya prometinqan nacionman chaykur 

Abib killachö wata wata fiestata rurayanki. Tsaychöqa lichipis abëjapa 
mishkinpis yakunöraqmi atska kaykan. Tsay nacionchömi täkuyan cananeo 
runakuna, heteo runakuna, amorreo runakuna, heveo runakuna y jebuseo 
runakuna. Paykuna täkuyanqan naciontam DIOS YAYA qarayäshunki. 

6<<Tsay Pascua fiestata rurar qanchis junaq levadürannaq tantallata 

mikuyanki. Peru qanchis kaq junaqchöqa alliqpita tardiyaq DIOS 

YAYATA adorayanki. 

7Tsay qanchis junaqkuna levadürannaqlla tantata mikuyanki. Tsay 

junaqkunaqa qamkuna täkuyanqaykichö levadüra ni levadürayuq tanta ama 
kanqatsu. 

8<<Tsay junaq tsurikikunata willayanki: <Kay fiestatam rurantsik 

Egiptupita DIOS YAYA jipimanqantsikta yarpar. 

9Runakunapa rikranchö o urkunchö señal kanqannöllam tsay fiestapis señal 

kanqa DIOS YAYA entregamanqantsik leykunata imaypis mana qonqar 
parlanapaq. Tsaynö kanqa Egiptupita poderösu kayninwan DIOS 

YAYA jipimanqantsikpitam. 

10Tsaymi wata wata mana qonqaypa DIOS YAYA nimanqantsik junaqchö tsay 

fiestata rurantsik>. 

11<<Cananeo runakuna täkuyanqan nacionta entregayäshunaykipaqmi unay 

aylluntsikkunata y qamkunatapis DIOS YAYA prometiyäshushkanki. Tsayman 
chaykatsiyäshurniki DIOS YAYA entregayäshuptikim 

12mayor ollqu tsurikikuna DIOS YAYAPAQ kanqa. Tsaynöllam wätaykikunapa 

punta yuriq orqu wawankunapis DIOS YAYAPAQ kanqa. 

13Ashnupa punta yuriq orqu wawanpa rantin cordëruta o chïvuta sacrificiupaq 

apayanki. Rantin mana aparqa tsay mallwa ashnupa kunkanta pakiskiyanki. 
Mayor tsurikikunapa rantin ofrendata apayanki. 

14<<Waraykuna tsurikikuna <¿imanirtan kay fiestata rurantsik?> nir 

tapuyäshuptiki niyanki: <Egiptuchö servikuq kayanqäpitam poderösu 
kayninwan DIOS YAYA jipiyämarqan. 

15Faraónpa shonqun chukru kaptinmi yarqayämunäta dëjayämarqantsu. 

Tsaymi llapan Egipto runakunapa mayor ollqu tsurinkunata DIOS 

YAYA wañutsirqan. Tsaynöllam llapan mallwa wätankunapa punta yuriq orqu 
wawankunatapis wañutsirqan. Tsaynöpam wätapa punta wawan orqu 
yuriptin sacrificiupaq waykantsik. Mayor ollqu tsurintsik yuriqpa rantinmi DIOS 

YAYAPAQ ofrendata apantsik. 

16DIOS YAYA poderösu kayninwan Egiptupita jipimanqantsikta imaypis 

yarpänapaqmi runakunapa rikranchö o urkunchö señal kanqannö kay 
fiestapis señal kaykan> >>. 

Pukutaywan nina kanqan 

17Dios Yayam musyarqan filisteo runakuna atacayaptin Israel runakuna 

mantsar Egiptuman kutiyänanpaq kanqanta. Tsaynöpam Israel runakuna 
Egiptupita aywakuyänanpaq Faraón dëjaskiptin filisteo runakunapa 
nacionninman aywaq nänipa, cercalla kaykaptinpis, Dios Yaya pusharqantsu. 

18Tsaypa rantinmi Puka Lamarman aywaq tsunya nänipa tumatsirqan. Israel 

runakunam Egiptupita yarqamur imayka soldädukunanöraq grüpu grüpu 
aywayämurqan. 

19Egiptupita Israel runakunawan yarqamurmi Josépa tullunkunata Moisés 

apamurqan. Manaraq wañukurmi Israel runakunata José rugar nirqan: 
<<Canaánman kutikuyänaykipaqmi Dios Yaya shamur yanapayäshunki. 
Tsaynö yanapayäshuptiki kaypita aywakur tullükunatapis 
apakurkuyällanki>>. Tsaynö nirmi Dios Yayapa shutinchö juratsirqan. 

20Sucotpita aywakurmi Israel runakuna Etamman chäyarqan. Tsaypitam 

desiertullana qallaykun. 

21Israel runakunata junaqpa pusharmi pukutay ichiraykaqchö DIOS 

YAYA aywarqan. Tsaynöllam paqaspapis lunyaykaq ninachö atsikyapar 
aywarqan. Tsaynöpam paqaspa y junaqpa Israel runakuna aywayarqan. 

22Junaqpanam ichiraykaq pukutay puntankunata imaypis aywaq. 

Paqaspanam lunyaykaq nina imaypis aktsipaq. 

 

Éxodo 14 
Israel runakunata Egipto runakuna qatipäyanqan 

1Tsaypitanam Moisésta DIOS YAYA nirqan: 

2<<Israel runakunata niy Pi-Hahirot lädupa tumayänanpaq. Tsayqa kaykan 

Migdolpita lamarman aywana kaqlächömi. Lamar kuchunman chaykur Baal-
Zefónpa tsimpanchö patsakur carpankuna ichïtsiyätsun. 

3Tsaychö patsakuyanqaykita musyarmi Faraón yarpanqa desiertuchö 

oqrakashqa kaykäyanqaykita. 

4Noqam Faraónpa shonqunta chukruyätsishaq qepaykikunata 

qatiparnikikuna shayämunanpaq. Tsaynö qatipäyäshuptikim podernïwan 
soldädunkunata ushakätsishaq. Tsaynöpam Egipto runakuna musyayanqa 
poderyuq DIOS YAYA kanqäta>>. Tsaynö niptinmi Israel runakuna 
yätsinqannölla rurayarqan. 

5Israel runakuna qeshpir aywaykäyanqantam Faraónta willayarqan. Tsaymi 

mandäsiqninkunawan Faraón pësakur niyarqan: <<¿Imanirtan Israel 
runakunata dëjashkantsik? Kananqa ¿pinatan arupämäshun?>> 

6-7Tsaynö nirmi soqta pachak (600) allin kaq carrëtakunata y wakin kaq 

carrëtakunatapis alistakuskir soldädunkunawan qatipar aywayarqan. Cada 
carrëtachömi juk capitanpis aywarqan. 

8Tsaynö qatipäyänanpaqmi DIOS YAYA Faraónpa shonqunta 

chukruyätsirqan. Tsaymi Israel runakuna yarqukuyänanpaq Egipto 
runakunata mantsakaypaq castïgukunawan DIOS YAYA castigaykaptinpis 
mana tantiyakur qatipäyarqan. 

9Egipto runakuna soldädunkunawan, carrëtankunawan y bestiankunawan 

qatiparmi Israel runakuna patsakushqata taripaykäyarqanna. Israel 
runakunam Pi-hahirotpa lädun Baal-Zefónpa tsimpan lamar kuchunchö 
patsakushqa kaykäyarqan. 

10Soldädunkunawan Faraón chaykaqtana rikaskirmi Israel runakuna alläpa 

mantsar salvananpaq DIOS YAYAMAN mañakuyarqan. 

11Moiséstanam niyarqan: <<¿Manatsuraq Egiptuchö panteonkuna kan 

tsaychö wañur pampakäyänäpaq? Egiptupita ¿imapaqtan kay desiertuchö 
ushakäyänäpaq jipiyämashkanki? 

12Kayta maliciarmi Egiptuchö kaykarllaraq niyarqaq: <Jina dëjaykayämay 

Egipto runakunata servir täkuyänäpaq. Desiertuchö wañuyanqäpa rantin mas 
allim kanman karqan Egipto runakunata servir kakuyaptï> >>. 

13Tsaynö niyaptinmi Moisés nirqan: <<Ama mantsakäyaytsu. Mas 

valorakuyay. Kananmi rikäyanki DIOS YAYA salvamanqantsikta. Tsaymi 
kananpitaqa Egipto runakunata ni imaypis rikäyankinatsu. 

14Ama llakikuyaytsu. Kikin DIOS YAYAM favornintsik shärinqa>>. 

Israel runakuna Puka Lamarpa päsayanqan 



140 

 

 
©  Wycliffe Bible Translators, Inc. 

  
 

 

15Tsaypitanam Moisésta DIOS YAYA nirqan: <<¿Imanirtan mañakamarlla 

kaykanki? Israel runakunata sas aywayänanpaq manday. 

16Tukruykita lamar jananpa toqriy ishkayman yaku rakikänanpaq. Tsaymi 

Israel runakuna lamar rakikashqa chawpin tsakillapana päsayanqa. 

17Egipto runakuna qatipäyäshunaykipaqmi shonqunkunata chukruyätsishaq. 

Kananmi Faraónta, soldädunkunata, carrëtankunata y bestiankunatapis 
ushakätsishaq poderösu kanqäta pïmaypis musyananpaq. 

18Carrëtantinta bestiantinta Faraónta ushakätsiptïmi Egipto runakuna 

poderyuq DIOS YAYA kanqäta musyayanqa>>. 

19Tsaymi Dios Yayapa angelninwan ichiraykaq pukutaypis Israel runakunapa 

puntankunata aywaykanqanpita qepankunaman churakaskirqan. 

20Tsaynö qepankunaman churakaskirmi Israel runakunata Egipto runakuna 

mana taripäyänanpaq tsapararqan. Egipto runakuna aywayanqan kaqläpa 
pukutay alläpa tutapaptinmi rikayta mana puëdir warat aywaykarpis Israel 
runakunata taripäyarqantsu. Peru Israel runakuna aywayanqan kaqläpam 
sïqa pukutay aktsiparqan. 

21Moisésnam makinta lamar jananpa toqrirqan. Tsaynam rupay jeqamunan 

kaqläpita DIOS YAYA warat apäkuypa wayrätsimuptin lamar ishkayman 
rakikaskirqan. Tsaymi yaku rakikanqan kaq tsakina karqan. 

22Ishkan läduman perqanöraq yaku rakikashqa kaptinmi chawpinpa Israel 

runakuna tsakitana päsayarqan. 

23Egipto runakunanam Faraónpa bestiankunawan y carrëtankunawan lamar 

pullanyaq Israel runakunata qatipar yaykuyarqan. 

24Patsa manaraq waraptinmi pukutaypita y nina ichiraykaqpita DIOS 

YAYA pantatsiptin Egipto soldädukuna imanakayta puëdiyarqantsu. 

25Carrëtankunapa ruëdankunatapis Dios Yaya jipikätsiptinmi aywayta 

puëdiyarqantsu. Tsaymi Egipto runakuna kikinkunapura ninakuyarqan: 
<<Israel runakunapita qeshpikushun. DIOS YAYAM paykunapa favorninkuna 
shärir contrantsik kaykan>>. 

26Tsaynam Moisésta DIOS YAYA nirqan: <<Makikita lamar jananpa toqriy 

llapan yaku juntawakar Egipto runakunata carrëtankunatawan bestiankunata 
tsapaskinanpaq>>. 

27Moisésnam lamar jananpa makinta toqrirqan. Tsaymi patsa waraskiptinna 

kanqanman yaku kutir Egipto runakuna qeshpiykaqta tsapaskirqan. 
Tsaynömi lamar chawpinchö Egipto runakunata DIOS YAYA ushakätsirqan. 



141 

 

 
©  Wycliffe Bible Translators, Inc. 

  
 

 

28Kanqanman yaku kutirmi Faraónpa carrëtankunata, bestiankunatawan 

soldädunkunatapis tsapaskirqan. Tsaymi Israel runakunata qatipar 
yaykuqkuna ni jukllayllapis kawaykar quëdayarqantsu. 

29Israel runakunam sïqa ishkan läduchö yaku imayka perqanö kaptin 

tsakillatana päsayarqan. 

30Tsay junaqmi Egipto runakunapa poderninchö kayanqanpita Israel 

runakunata jipimur DIOS YAYA salvarqan. Tsaynö salvaptinmi Egipto 
runakunapa ayankunata Israel runakuna rikäyarqan lamar kuchunchö 
mashtarparaykäyaqta. 

31Egipto runakunata poderninwan DIOS YAYA ushakätsinqanta rikarmi Israel 

runakuna mantsakur PAYMAN y serviqnin Moisésman creyikuyarqan. 

 

Éxodo 15 
Salvanqanpita Israel runakuna Dios Yayata alabayanqan 

1Tsaynö salvanqanpitam Moiséswan llapan Israel runakuna DIOS 

YAYATA alabar cantayarqan: DIOS YAYATAM alabashaq. Paymi Egipto 
runakunata bestiankunatawan montaqninkunatapis poderninwan lamarchö 
ushakätsishqa. Tsayta musyarmi poderösu kanqanta pïmaypis 
tantiyakuyanqa. 

2 DIOS YAYAM imaypis valoratsiman. Paytam imaypis alabä. Diosnï kaptinmi 

payta alabashaq. Paymi awilükunapa Diosnin. Imaypis payllatam adorashaq. 

3 DIOS YAYAQAM poderösu soldädu. Paypa shutinqa Yahwehmi. 

4 DIOS YAYAM carrëtantinta Faraónpa soldädunkunata lamarman 

tallpütsishqa. Mas alli kaq capitanninkunatapis Puka Lamarchömi shinqaypa 
wañutsishqa. 

5Lamar rurinmanmi tallpukäyashqa. Imayka ruminömi jundikäyashqa. 

6 DIOS YAYA, poderösu karmi derëcha kaq makikiwan chikimaqnïkunata 

ushakätsishkanki. 

7Podernikiwanmi contraykikunata ushakätsishkanki. Alläpa rabyaptikim tsaki 

oqsha rupaqnö ushakäyashqa. 

8Rabyashqa pükaskiptikim ishkayman yaku rakikashqa. Yaku altuyaq 

laqchikarpis perqanöraqmi ichishqa. Lamar rurinchö yakum tsururunö 
pärashqa. 

9Chikimaqnï runakunam niyarqan: <<Taripäyanqäyaqmi qatipäyäshaq. 

Imaykanta qechuskamurmi rakipunakuyäshaq. Tsaynö ruraskirmi alläpa 
kushikuyäshaq. Espädäwanmi wañutsiyäshaq>>. 

10Peru tsaynö parlaqkunatam pükaykuptikilla lamar millpushqa. Qayarar 

laqchikaptinmi yaku rurinman imayka plömunöraq tallpukäyashqa. 

11 DIOS YAYA, qamnöqa manam ni ima diospis kantsu. Qamnöqa manam 

pipis santu kantsu. Mantsakaypaq kaqkunatam rurashkanki. 

12Podernikiwan castigaptikim Egipto runakunata patsa millpushqa. 

13Salvanqayki runakunatam sïqa llakipar pushaykanki. 

Täkunqayki sagrädu wajikimanmi podernikiwan pushaykanki. 

14Tsayta wiyarmi maytsay nacionchö runakuna tsuktsukyäyanqa. Filisteo 

runakunapis mantsakarmi karkaryäyanqa. 

15Edomchö täkuq capitankuna mantsakäyaptinmi shonqunkunapis 

tsapakanqa. Moabchö täkuq mandakuqkunapis mantsakarmi 
karkaryäyanqa. Canaánchö täkuq runakunapapis manam valorninkuna 
kanqatsu. 

16Paykuna alläpa mantsakäyätsun. Imatapis rurayta mana puëdir äyakashqa 

kayätsun. Tsaynö kaykuyätsun salvanqayki runakuna päsayanqanyaq. 

17 DIOS YAYA, täkunaykipaq akranqayki jirkaman pushakayällämay. Tsaychö 

täkunaykipaq kikikim alistashkanki. 

18 DIOS YAYAM imayyaqpis rey. 

María cantanqan 

19Carrëtankunawan y bestiankunawan lamar chawpinpa Faraón 

shamuykäyaptinmi lamar yakuta kanqanllaman kutitsir DIOS YAYA jankat 
tsapaskatsirqan. Peru Israel runakunam sïqa tsakillatana päsayarqan. 

20Tsaypitanam Aarónpa panin profetïsa María panderëtata töcar 

qallaykurqan. Tsaymi llapan warmikunapis panderëtankunata töcarnin 
kushikur paywan paqta tushuraykar aywayarqan. 

21Tsaychömi María cantarqan: <<DIOS YAYATA alabashun. Paymi 

poderninwan llapanta mantsakaypaq ushakätsishqa. Bestiankunatapis 
montaqninkunatawan lamarmanmi tallpukätsishqa>>. 

Marachö ayaq yaku kanqan 

22Tsaypitanam Israel runakunata Moisés pusharqan Puka Lamarpita Shur 

niyanqan desiertupa. Kimsa junaq aywaychö yakuta manam tariyarqantsu. 

23Mara partiman chaykur yakuta tarirpis ayaq kaptinmi upyayarqantsu. Yaku 

ayanqanpitam tsay partipa shutin churayarqan Marata. 

24Runakuna piñakurmi Moiséspa contran shärir niyarqan: <<Kananqa ¿ima 

yakutatan upyayäshaq?>> 

25Tsaynam DIOS YAYA yanapananpaq Moisés mañakurqan. 

Mañakuptinnam DIOS YAYA juk jachata rikätsirqan. Tsay jachapa rämanta 
yakuman wiñarpuptinmi ayarqannatsu. Israel runakunata tsaynö pruëbaman 
churarmi leykunata y estatütukunata tantiyatsirnin 

26Dios Yaya nirqan: <<Ninqäkunata cäsuyämaptiki, munanqänö kawayaptiki, 

mandamientükunata cäsur llapan estatütükunata cumpliyaptikiqa Egipto 
runakunata castiganqänö manam qeshyaywan castigayäshaykitsu. Noqam 
kutikätsiyaqniki DIOS YAYA kä>>. 

27Tsaypita aywakurmi Israel runakuna Elim partiman chäyarqan. Tsay 

partichömi chunka ishkay pukyukuna y qanchis chunka (70) palmërakuna 
karqan. Tsay pukyukuna lädunchömi patsakuyänanpaq carpankunata 
rurayarqan. 

 

Éxodo 16 
Manátawan codornizta Dios Yaya qaranqan 

1Elim partipita aywakurmi Israel runakuna Sin niyanqan desiertuman 

chäyarqan. Tsayqa kaykan Elimpita Sinaíman aywanachömi. Tsaymanmi 
chäyarqan Egiptupita yarquyanqanpita juk killa y chunka pitsqa junaqta. 

2Tsay desiertuchömi Israel runakuna Moiséspa y Aarónpa contran shärir 

3niyarqan: <<Egiptullachöna DIOS YAYA wañutsimashqa allim kaman karqan. 

Tsaychöqa pacha juntam mikurqantsik. Aytsapis mankantsikkunachö manam 
faltarqantsu. Qamkunam mallaqaypita wañutsiyämänaykipaq kay 
desiertuman pushayämashkanki>>. 

4Tsaynö niyaptinmi Moisésta DIOS YAYA nirqan: <<Ciëlupitam mikuyta 

imayka tamyatanö shikwatsimushaq. Tsaytam runakuna waran waran 
qoriyanqa tsay junaq mikuyänallanpaq. Ninqänölla qoriyaptinmi musyashaq 
rasunpa cäsuyämanqanta. Ninqäpita masta qoriyaptinmi sïqa musyashaq 
mana cäsuyämanqanta. 

5Soqta junaqchöqa ishkay junaq mikuyänanpaq qoriyätsun>>. 

6Tsaymi Moiséswan Aarón Israel runakunata niyarqan: <<Kanan tardim 

musyayanki Egiptupita kikin DIOS YAYA jipiyämushunqaykita. 

7Tsaynöllam waray alliqpis DIOS YAYA poderösu kanqanta rikäyanki. Payqa 

musyaykanmi contran parlayanqaykita. ¡Conträkuna parlayänaykipaq pitan 
kayä!>> 

8Mastam Moisés nirqan: <<¿Imanirtan conträkuna parlayanki? Manam 

noqakunapatsu conträkuna parlaykäyanki, sinöqa DIOS 

YAYAPA contranmi. PAYMI wiyashqa contran parlaykäyanqaykita. Tsaynö 
kaptinpis kanan tardim aytsata mikunapaq previnimunqa. Waray alliqpanam 
mikuyta previnimunqa>>. 

9Tsaypitanam Aarónta Moisés nirqan: <<DIOS YAYAM wiyashqa Israel 

runakuna contran parlayanqanta. Israel runakunata willay DIOS 

YAYAPA puntanman qorikäyänanpaq>>. 

10Israel runakunata Aarón parlapaykaptinmi desiertu kaqläpa DIOS 

YAYAPA chipakyayninta pukutaychö rikäyarqan. 

11 DIOS YAYANAM Moisésta nirqan: 

12<<Wiyashkämi Israel runakuna conträ parlayanqanta. Paykunata willar niy: 

<Tardipam aytsata mikuyanki. Alliqpanam juk mikuyta pacha junta mikuyanki. 
Tsaynöpam musyayanki DIOSNIKIKUNA kanqäta> >>. 

13Tsay tardim atska codornizkuna Israel runakunapa campamentun kaqman 

juntäyarqan. Patsa warämunanpaqnam campamentu waqtanpa tumat 
patsapis yuraqararraq shushall warämurqan. 

14Shushall tsakiskiptinmi imayka rashtanöraq patsa yuraqararqan. 

15Tsayta rikaykurmi Israel runakuna ima kanqanta mana musyar juknin juknin 

ninakuyarqan: <<¿Imatan kayqa?>> Tsaymi Moisés nirqan: <<Kaymi DIOS 

YAYA previnimunqan mikuy. 

16DIOS YAYAM nishqa: <Juk junaq mikuyänaykillapaq qoriyanki. 

Carpaykikunachö aykaqpis kayanqaykillaman cada ünuykikunapaq ishkay 
mati juntatanö qoriyanki> >>. 

17Tsay ninqannöllam Israel runakuna qoriyarqan. Wallkaqlla karqa 

wallkallatam qoriyarqan. Atskaq karmi sïqa atskata qoriyarqan. 

18Matiwan tupurmi qoriyarqan. Atskata qoriyaptinpis manam sobrarqantsu. 

Wallkallata qoriyaptinpis manam pishirqantsu. Cada ünum tsay junaq 
mikuyänanpaq tupuyllata qoriyarqan. 

19Tsaymi Moisés nirqan: <<Ama mayqaykipis waraypaqqa mikuyta 

churayankitsu>>. 

20Tsaynö nikaptinpis wakinqa mana cäsukurmi waräninpaq churayarqan. 

Peru tsay churayanqan mikuymi waränin rikaykuyänanpaq jankat kurur 
asyashqa karqan. Tsaymi mikuyta churaqkunata Moisés alläpa piñaparqan. 

21Tsaypitaqa tsay junaq ushayänan tupuyllam cada alliq juknin juknin 

qoriyarqan. Mana qoriyanqan kaqnam achaywan tsullurqan. 

22Peru soqta kaq junaqchömi ishkay junaq mikuyänanpaq qoriyarqan. 

Tsaymi cada ünunpaq chusku mati juntata qoriyarqan. Tsaynö qoriyaptinmi 
mayor runakuna Moisésta willayänanpaq aywayarqan. 

23Tsaymi Moisés nirqan: <<Tsaynö qoriyänanpaqmi DIOS YAYA nishqa. 

Waray junaqmi DIOS YAYATA adoranapaq jamay junaq. Tsaymi waray 
kusinayänaykipaq kaqta tardinllapana kusinayanki y timputsiyänaykipaq 

kaqtapis timputsiyanki. Sobraq kaqtaqa waränin junaq mikuyänaykipaq 
churayanki>>. 

24Moisés ninqannöllam kusinar waränin junaq mikuyänanpaq churayarqan. 

Waränin junaq rikäyänanpaqqa tsay churayanqan mikuy manam 
kurushqatsu ni asyashqatsu karqan. 

25Tsaypitanam Moisés nirqan: <<Kanan junaqmi DIOS YAYATA adoranapaq 

jamay junaq. Tsaymi qanyan churayanqayki mikuyllatana mikuyanki. Mikuy 
qoriq yarqurpis manam ni imata tariyankitsu. 

26Soqta junaqllam qoriyänaykipaq mikuy kanqa. Qanchis junaqchöqa jamay 

junaq kaptinmi ni imata tariyankitsu>>. 

27Tsaynö nikaptinpis wakin kaq runakuna jamay junaq mikuy qoriq yarqur 

manam ni imata tariyarqantsu. 

28Tsaymi Moisésta DIOS YAYA nirqan: <<¿Imayyaqtan mandamientükunata y 

leynïkunata cäsuyankitsu? 

29Ama qonqäyaytsu jamay junaqchö jamayänaykipaq niyanqaqta. Jamay 

junaqpaqwanmi soqta kaq junaqchö mikuyta previnipäyaq. Tsaymi qanchis 
junaqchöqa maypapis mana yarqur shütayanki>>. 

30Tsaynö niptinmi qanchis kaq junaqchö llapan runakuna jamayarqan. 

31Israel runakuna qoriyanqan mikuymi culandrupa murunnö karqan. Peru 

tsay mikuymi yuraq karqan. Tsaymi abëjapa mishkinwan rurashqa tantanö 
mishkirqan. Tsay mikuytam Israel runakuna maná niyarqan. 

32Tsaypitanam Israel runakunata Moisés nirqan: <<DIOS YAYAM nin: 

<Qamkunapita miraqkuna rikäyänanpaq ishkay matitanö manáta churayay. 
Tsaynöpam paykuna reqiyanqa Egiptupita jipimur desiertuchö previninqä 
mikuyta> >>. 

33Tsaypitam Aarónta Moisés nirqan: <<Tsay manáta ishkay matiman 

tupuykur juk canastaman wiñarkur DIOS YAYAPA puntanman 
churay. Tsaychömi churaranqa Israel runakunapita miraqkuna 
reqiyänanpaq>>. 

34Tsaymi Moisésta DIOS YAYA ninqannölla manáta canastaman 

wiñarkur Pactu Babul puntanman Aarón churarqan. 

35Canaánpa mujunninman chäyanqanyaqmi chusku chunka (40) wata Israel 

runakuna manáta mikuyarqan. 

36Canastaman ishkay mati maná wiñanqanmi ishkay kïlunö karqan. Tsay 

tuputam gomer niyaq. 

 

Éxodo 17 
Qaqapita yaku yarqamunqan 

1Sin niyanqan desiertuchö täkuykäyanqanpitam DIOS YAYA ninqannölla 

Israel runakuna patsakun patsakun Refidim partiman chäyarqan. Peru 
tsaychöpis yaku manam karqantsu. 

2Tsaymi runakuna piñakur Moisésta niyarqan: <<Kaychöqa ¿ima yakutatan 

upyayäshaq?>> Moisésnam nirqan: <<Yaku mana kaptin ¿imanirtan noqata 
reclamayämanki? ¿Imanirtan DIOS YAYATA obligayta munayanki yakuta 
previnimunanpaq?>> 

3Tsaynö Moisés niptinpis runakuna alläpa yakunarmi qayapar niyarqan: 

<<Kaynö sufritsiyämänaykipaqqa ¿imapaqtan Egiptupita jipiyämashkanki? 
¿Llapan wamräkunatawan wätäkunata yakunaypita wañutsiyämänaykipaqku 
jipiyämashkanki?>> 

4Runakuna tsaynö niyaptinmi DIOS YAYATA mañakur Moisés nirqan: 

<<Taytay, kay runakunawan ¿imatatan rurashaq? Ichikllapanam saqmar 
wañutsiyäman>>. 

5Tsaymi DIOS YAYA nirqan: <<Juk ishkay Israel mayor runakunata pusharkur 

llapan runakunapa puntanta aywanki. Paykunawan aywar Nilo mayuta 
wirunqayki tukruykita apanki. 

6Horeb jirka qaqachömi shuyäshayki. Tsay qaqata tukruykiwan wiruykuptikim 

yaku yarqamunqa llapan runakuna upyayänanpaq>>. Tsaymi Moisésqa DIOS 

YAYA ninqannölla Israel mayor runakuna rikaraykäyaptin rurarqan. 

7Tsay partipa shutinmi churarqan Masa y Meriba. Tsaynömi shutinkunata 

churarqan Israel runakuna descontentu kar <<¿noqantsikwanku DIOS 

YAYA kaykan o manaku?>> niyanqanpita. 

Amalecita runakunata venciyanqan 

8Israel runakuna Refidimchö täkuykäyaptinmi amalecita runakuna 

atacaqninkuna aywayarqan. 

9Tsaymi Josuéta Moisés nirqan: <<Runakunata akray amalecita 

runakunawan pelyaq aywanaykipaq. Waray alliqmi jirkachö kaykäshaq Dios 
Yaya <apay> nimanqan tukrü aptashqa>>. 

10Moisés ninqannöllam Josuéqa runakunata akraskir amalecita runakunawan 

pelyaq aywarqan. Moisés, Aarón y Hurnam jirkaman witsäyarqan. 

11Ishkan rikranta Moisés pallariraptinmi Israel runakuna amalecita 

runakunata venciyaq. Peru rikran ajayaptin bäjaskiptinmi amalecita 
runakunana venciyaq. 

12Tsaynö ajayaptinmi Aarónwan Hur rumita churayarqan Moisés 

jamananpaq. Tsaypitam ishkan lädunpita Moiséspa rikranta rupay 
jeqanqanyaq pallariräyarqan. 

13Tsaynöpam Josué y akranqan runakuna espädankunawan amalecita 

runakunata vencir wañutsiyarqan. 

14Moiséstanam DIOS YAYA nirqan: <<Kay pelya kanqanta mana 

qonqayänanpaq juk rölluman qellqay. Amalecita runakunata jankat 
ushakätsinäpaq kanqanta Josuéta willay>>. 

15Tsaypitam Moisés juk altarta perqarkur shutin churarqan DIOS 

YAYAM Bandërä nir. 

16Tsaymi nirqan: <<DIOS YAYAPA contran amalecita runakuna 

shäriyanqanpitam paykunawan DIOS YAYA imayyaqpis pelyanqa>>. 

 

Éxodo 18 
Moisésta watukaq suegrun Jetro aywanqan 

1Madianita runakunapa sacerdötin Jetrum Moiséspa suegrun karqan. Paymi 

musyarqan Moiséstawan Israel runakunata Dios Yaya yanapanqanta. 
Tsaynöllam musyarqan Egiptupita Israel runakunata DIOS 

YAYA jorqamunqantapis. 

2Moisésmi mas puntatana warmin Séforata taytan kaqman kutinanpaq 

despacharqan. Chaykuptinmi tsurin Séforata 

3ishkan wawankunatawan Jetro chaskirqan. Juklä markachö täkushqa karmi 

juknin wamranpa shutin Moisés churarqan Gersónta. 

4Jukaqpanam shutin karqan Eliezer. Tsaynö shutin churarmi nirqan: 

<<Faraón wañutsimänanpaq kaykaptinmi taytä creyikunqan Dios Yaya 
yanapamar salvamashqa>>. 

5Tsay witsaymi desiertuchö Israel runakunawan Moisés patsakushqa 

kaykarqan Dios Yayawan tinkuna jirka cercanchö. Tsaymanmi 
willkankunatawan Séforata pushashqa suegrun Jetro charqan. 

6Chaykurnam Moisésta nirqan: <<Hïju, warmikitawan tsurikikunata 

pusharkurmi watukaqniki shamurü>>. 

7Suegrunta chaskiqnin Moisés yarqurmi qonqurikuykur mutsarnin 

saludarqan. Imanö kaykanqanta parlaskirmi carpanman yaykuyarqan. 

8Tsaychömi suegrunta Moisés willarqan Israel runakunapa favornin shärir 

Faraónta y Egipto runakuna qatirnin aywaqta DIOS YAYA ushakätsinqanta. 
Tsaynöllam willarqan Egiptupita yarqamur nänichö sufriyanqanta y 
imanö DIOS YAYA salvanqantapis. 

9Egiptupita Israel runakunata Dios Yaya jorqamunqanta willaptinmi Jetro 

alläpa kushikur 

10nirqan: <<DIOS YAYA alabashqa kaykullätsun. Paymi Faraónpa 

munayninchö kayaptiki Egipto runakuna sufritsiyäshunqaykipita 
jorqayämushushkanki. 

11Egipto runakuna contraykikuna kaykäyaqta venciptinmi tantiyä llapan 

dioskunapitapis mas poderyuq DIOS YAYA kanqanta>>. 

12Tsaymi Jetruqa wätata pishtaskir Dios Yayapaq sacrificiuta waykarqan. 

Wakin wätakunatapis Dios Yayapa puntanchö pishtaskirmi Aarónwan y Israel 
mayor runakunawanpis aytsata mikuyarqan. 

Juezkunata Moisés churanqan 
Deuteronomio 1.9-18 

13Tsaypa waräninnam Israel runakuna quëjakuyanqanta arreglananpaq 

Moisés jamarqan. Tsaymanmi alliqpita tardiyaq quëjakuq aywayarqan. 

14Moisés qoyat arreglaqta rikarmi suegrun nirqan: <<Alliqpita tardiyaq 

¿imanirtan japallayki quëjakuyninkunata arreglaykanki?>> 

15Moisésnam nirqan: <<Dios Yayata mañakur problëmankunata 

arreglanäpaqmi Israel runakuna noqaman shayämun. 

16Kikinkunapura problëmachö karmi shayämun mayqanpis jutsayuq 

kanqanta musyaykur shumaq arreglanäpaq. Tsaypitam Dios Yayapa 
estatütunkunata y leyninkunata tantiyatsï>>. 

17Suegrun Jetrunam nirqan: <<Noqapitaqa alläpam tsaykunaman 

mëtikuykanki. 

18Tsaynölla karqa alläpam pishipanki. Tsaynöllam runakunapis 

pishipäyanqa. Maytsikaq runakunataqa manam japallaykiqa arreglayta 
puëdinkitsu. 

19Kanan yätsinqaqta shumaq wiyamay. Yätsinqaqnö ruranaykipaq Dios Yaya 

yanapaykulläshuy. Dios Yayata mañakurnin runakunata arreglanqayki allim 
kaykan. 

20Tsaynöllam Dios Yayapa estatütunkunata y leyninkunata yachatsinqaykipis 

alli kaykan. Dios Yaya munanqannö kawayänanpaq yachatsinqaykipis 
allillam. 

21Tsaynö kaptinpis yanapayäshunaykipaq formal runakunata akray. Paykuna 

kayätsun Dios Yayapita mantsakuq, mana llullakuq y sobornuta mana 
chaskiq. Paykunapita wakinta churanki waranqa (1,000) runakunapa jueznin 
kananpaq, wakin kaqtana churanki pachak (100) runakunapa jueznin 
kananpaq, wakin kaqtana churanki pitsqa chunka (50) runakunapa jueznin 
kananpaq y wakin kaqtana churanki chunka runakunapa jueznin kananpaq. 

22Tsay juezkunanam ima quëjakuykunatapis arreglayanqa. Arreglayta mana 

puëdiyanqallantanam qamman apayämunqa. Tsaynö yanapayäshuptikiqa 
manam alläpa pishipashqatsu kanki. 

23Dios Yaya permïtiptin yätsinqaqnö ruraptikiqa valornikipis masraqmi kanqa. 

Quëjakuyninkunata shumaq arreglaptikim llapan runakunapis kushishqa 
wajinkunaman kutikuyanqa>>. 

24Moisésmi suegrun yätsinqannölla llapanta rurarqan. 

25Tsaymi formal runakunata akraskir wakinta churarqan waranqa (1,000) 

runakunapa jueznin kananpaq, wakintana churarqan pachak (100) 
runakunapa jueznin kananpaq, wakintana churarqan pitsqa chunka (50) 
runakunapa jueznin kananpaq y wakintana chunka runakunapa jueznin 
kananpaq. 

26Tsay juezkunanam runakuna quëjakuyanqanta waran waran arreglayaq. 

Arreglayta mana puëdiyanqantam sïqa Moisés arreglananpaq päsatsiyaq. 

27Tsaypitanam Moiséspita despidikuskir markanpa suegrun kutikurqan. 

 

Éxodo 19 
Israel runakuna Sinaí desiertuman chäyanqan 

1Israel runakuna Egiptupita yarqukurmi kimsa killata Sinaí desiertuman 

chäyarqan. 

2Tsayman chäyänanpaqmi Refidimpita yarqayämurqan. Sinaí desiertuman 

chaykurmi jirka chakinchö patsakuyänanpaq carpankuna shäritsiyarqan. 

3Tsaypitam Dios Yayawan tinkunanpaq jirkaman Moisés witsarqan. Tsay 

jirkapitam Moisésta qayamur Dios Yaya nirqan: <<Israel runakunata willanki: 

4<Qamkunam rikäyashkanki Egipto runakunata imanö ushakätsinqäta. 

Musyayankim noqaman creyikayämunaykipaq qamkunata imanö 
qoriyanqaqtapis. Wawankunata pitsak ripranchö apanqannömi 
qamkunatapis Egiptupita apayämushkaq. 

5<< <Tsaymi llapan niyanqaqkunata cäsuyämar 

qamkunawan pactu ruranqäta cumpliyaptikiqa wakin runakunapitapis mas 
kuyayäshayki. Entëru kay patsachö täkuq runakunata kamashqa karpis 
qamkunatam mas kuyayäshayki. 

6Qamkunataqa nacionninpam sacerdötikunanö kayänaykipaq 

churayäshayki. Tsaymi santu kar noqallatana serviyämanki>. Tsay llapan 
ninqaqta Israel runakunata willay>>. 

7Tsaymi Moisés kutiykur mayor runakunata qorikaskatsir DIOS 

YAYA ninqankunata willarqan. 

8Tsaynö willaptinmi Israel runakuna llapan niyarqan: <<DIOS YAYA ninqantam 

llapanta rurayäshaq>>. Paykuna tsaynö niyanqantam jirkaman kutiykur DIOS 

YAYATA Moisés willarqan. 

9Tsaynö willaptinmi Moisésta DIOS YAYA nirqan: <<Israel runakuna 

wiyayänanpaqmi yana pukutay rurinpita parlapäshayki. Tsaymi imaypis 
musyayanqa qamta parlapanqaqta>>. Israel runakuna 
prometiyanqanta DIOS YAYATA Moisés willaptinmi 

10DIOS YAYA nirqan: <<Ayway runakunata willanki kanan y waray junaq 

purificäkuyänanpaq y llatapankunatapis taqshakuyänanpaq. 

11Kananpita kimsa junaqtam llapan rikaraykäyämaptin Sinaí jirkaman 

urämushaq. Tsaypaq alistakushqallana shuyäyämätsun. 

12<<Tsay jirkaman runakuna mana witsäyämunanpaq jirka chakinpa tumat 

señalta churanki. Tsaynölla willanki tsayman pipis mana witimunanpaq. Tsay 
señalta päsaq kaqta mayqantapis wañutsiyanki. 

13Runa kaptin o wäta kaptinpis mana yatayllapa saqmar o flëchar 

wañutsiyanki. Cornëtata töcamuqta wiyarraqmi señal kaqyaq runakuna 
witsäyämunqa>>. 

14 DIOS YAYA tsaynö niptinmi Sinaí jirkapita Moisés urämurqan runakuna 

alistakuyänanpaq. Tsaymi runakuna alistakur llatapankunata 
taqshakuyarqan. 

15Tsaychö runakunatam Moisés nirqan: <<Warantin junaqpaq llapayki 

alistakuyay. Tsay paqaskuna warmikikunatapis ama yatapäyankitsu>>. 

16Tsaypita kimsa junaqta patsa waraskiptinmi alläpa illaqukur 

maqakamurqan. Tsaymi yana pukutay jirkatapis tsapaskirqan. Tsaynöllam 
cornëtata töcamunqanpis wiyakämurqan. Tsaymi llapan Israel runakuna 
mantsakar alläpa tsuktsukyäyarqan. 

17Dios Yayawan tinkuq runakunata Moisés pushaptinmi jirka chakillanchö 

shuyaräyarqan. 

18Sinaí jirkaman nina rurinchö DIOS YAYA urämushqa kaptinmi imayka 

jornupitanöraq yana qoshnipis shärirqan. Tsaymi jirkapis alläpa 
karkaryarqan. 

19Cornëtata töcamunqanpis cada vez mas fuertim wiyakämurqan. Tsaychömi 

Moisés parlapaptin imayka maqakuynöraq Dios Yaya contestamurqan. 

20Sinaí jirkaman Dios Yaya urämurmi tsayman witsänanpaq Moisésta 

qayarqan. Tsaymi jirkaman Moisés witsarqan. 

21Tsaychömi DIOS YAYA nirqan: <<Kaypita kutir runakunata willay 

rikäyämayta munar señalpita mana päsayämunanpaq. Señalpita päsamuq 
kaqqa llapanmi wañuyanqa. 

22Puntäman shamuq sacerdötikunapis purificäkuyätsunraq. Manasïqa 

paykunatapis wañuskatsishaqmi>>. 

23Tsaynö niptinmi DIOS YAYATA Moisés nirqan: <<Señalpita pipis mana 

päsamunanpaqmi kikiki nimashkanki. Tsaymi kay sagrädu Sinaí jirkaman 
runakuna witsäyämunqatsu>>. 

24Tsaymi DIOS YAYA nirqan: <<Kutir wawqiki Aarónta pusharkur kutimunki. 

Cuidädutaq sacerdötikunawan runakunapis señal churanqaykita päsamur 
noqa kaykanqäman witsäyämunman. Päsamuq kaqtaqa llapantam 
ushakätsishaq>>. 

25Tsaymi jirkapita Moisés uraskamur Dios Yaya parlapanqankunata 

willakurqan. 

 

Éxodo 20 
Chunka mandamientukuna 

Deuteronomio 5.6-21 

1Dios Yayam nirqan: 

2<<Noqam DIOSNIKI kä. Egiptuchö servikuq kanqaykipitam jipimushkaq. 

3<<Ama juk dioskunaman creyinkitsu. 

4<<Ama ima ïdulutapis rurankitsu ciëluchö, kay patsachö ni lamar rurinchö 

kaykaq rikuqtapis. 

5Tsaykunaman ama qonqurikunkitsu ni adorankitsu. Noqallam 

[poderösu] DIOSNIKI kä. Noqallata adoramänaykitam munä. Mana cäsuyämar 
ïdulukunata adoraqkunatam kikinta, tsurinta, willkanta y willkanpa tsurintapis 
castigashaq. 

6Peru kuyayämar mandamientükunata cumpliqkunatam sïqa llakiparninkuna 

waranqa (1,000) generación kayanqanyaq yanapashaq. 

7<<Ama llutallaqa DIOSNIKIPA shutinta parlankitsu. Shutinta llutalla 

parlaqtaqa castiganqam. 

8<<Ama qonqankitsu jamay junaq sagrädu kanqanta. 

9Semänachö soqta junaq arur llapan ruranaykipaq kaqkunata ruranki. 

10Qanchis kaq junaqchöqa DIOSNIKITA adorar ama arunkitsu. Tsaynölla ama 

arutsinkitsu warmi o ollqu tsurikikunata ni warmi o ollqu serviqnikikunata, 
wätaykikunata ni nacionnikichö juklä runakunatapis. 



152 

 

 
©  Wycliffe Bible Translators, Inc. 

  
 

 

11DIOS YAYAM ciëluta, kay patsata, lamarta y llapan imaykatapis soqta junaq 

kamar ushaskir qanchis junaqchö jamarqan. Tsaynö jamanqanpitam tsay 
junaqta bendisarnin sagrädu junaq kananpaq churarqan. 

12<<Mamaykita y taytaykita 

respitanki. Tsaynöpam DIOSNIKI entregashunaykipaq kaq nacionchö atska 
wata kawakunki. 

13<<Ama runa majikita wañutsinkitsu. 

14<<Ama majayuq kaykar jukwan purikunkitsu. 

15<<Ama suwakunkitsu. 

16<<Ama manakaqkunata pitapis tumpankitsu. 

17<<Ama runa majikipa wajinta munapankitsu. Tsaynölla ama munapankitsu 

warminta, serviqnin ollquta, serviqnin warmita, törunta, ashnunta ni 
imaykankunatapis>>. 

Israel runakuna mantsakäyanqan 
Deuteronomio 5.22-33 

18Tsay höram Israel runakuna maqakuytawan cornëta töcamunqanta 

wiyayarqan. Tsaynöllam illaqukamunqanta y jirka qoshniykaqta rikäyarqan. 
Tsaymi alläpa mantsakar karullapita rikaräyarqan. 

19Moiséstanam niyarqan: <<Dios Yayawan parlamunaykipaq qamlla ayway. 

Dios Yaya nishunqaykita willayämaptikim llapanta cäsuyäshaq. Noqakunata 
Dios Yaya parlapäyämaptinqa wañuskiyämanmi>>. 

20Tsaynö niyaptinmi Moisés nirqan: <<Ama mantsakäyaytsu. Dios Yayam 

shamushqa poderösu kanqanta tantiyar jutsata manana rurayänaykipaq>>. 

21Tsaypitanam runakuna karullapita rikaraykäyaptin Dios Yaya kaykanqan 

yana pukutayman Moisés witsarqan. 

Altarta imanö rurayänanpaq tantiyatsinqan 

22Tsaypitanam Moisésta DIOS YAYA nirqan: <<Israel runakunata niy: <Dios 

Yayam nin: Ciëlupita parlamunqätam wiyayashkanki. 

23Ama qoripita ni qellaypita adorayänaykipaq diosnikikuna rurayankitsu. 

24<< <Allpapita altarta noqapaq ruraskir üshata, cabrata, wäkata o töruta 

waykana sacrificiupaq y alli päsakuy sacrificiupaq waykayanki. Maychöpis 
adorayämänaykipaq niyanqaqchö tsaynö rurayaptikim shamur bendicionnïta 
qamkunaman churamushaq. 

25Adorayämänaykipaq altarta perqarqa llaqllanni rumikunallawan 

perqayanki. Llaqllashqa rumikunawan perqayaptikiqa manam allitsu kanqa. 

26Tsaynölla grädasyuqta ama rurayankitsu. Grädasyuqta ruraskir 

witsäyaptikim penqaynikikuna rikakanqa> >>. 

 

Éxodo 21 
Servikuqkuna imanö kayänanpaq ninqan 

Deuteronomio 15.12-18 

1<<Kay leykunata Israel runakunata yachatsinki: 

2Hebreo majinta serviqnin kananpaq pipis rantirqa soqta watayaqllam 

arutsinqa. Qanchis watachöqa imatapis mana pägakurlla librina yarqukunqa. 

3Serviqnin kananpaq warminnaqlla yaykushqa karqa warminnaqllam 

yarqukunqa. Warmiyuq yaykushqa karqa warmintinmi yarqukunqa. 

4<<Japallan yaykuptin serviqnin jipashwan patronnin churaptinqa servikuq 

kanqanpita tsay runa yarqukur japallanmi yarqukunqa. Tsay servikuq 
warmiwan wawankunapis patronninpa makinchömi quëdayanqa. 

5Patronninta, warminta y wamrankunata tsay runa dëjayta mana munaptinqa 

6patronninmi Dios Yayapa puntanman apanqa. Tsaychönam punkupa 

marcunman apaykur rinrinta alesnawan uchkunqa. Tsaynö ruranqanpitam 
imayyaqpis serviqnin kanqa. 

7<<Pipis servikuq kananpaq warmi tsurinta rantikuptinqa manam ollqu 

servikuqnötsu qanchis wata aruskir yarqukunqa. 

8Tsay jipashta warminpaq patronnin mana munaptinqa ayllunkuna pägakurmi 

qorikuyanqa. Warminpaq mana munarpis mana Israel runamanqa manam 
rantikunmantsu. 

9Peru tsay serviqnin jipashta tsurinwan churarqa kikinpa tsurintanö rikanqa. 

10<<Serviqnin jipashta wätaykar jukwan churakarqa tsay serviqnin kaq 

warminpaq mikuyta y llatapata mana dëjaypa previniparnin paywanpis 
puñunqa. 

11Mikuyta o llatapata mana previnir o paywan manana puñurqa serviqnin 

kananpaq rantinqanpita imatapis mana cobrarlla libri yarqukunanpaq 
dëjanqa. 

Imanö castïgukuna kananpaq ninqan 

12<<Pipis runa majinta maqar wañutsiptinqa kikintapis wañutsiyätsun. 

13Noqa permïtiptï mana yarpashqata wañutsirqa rikätsinqä markaman tsay 

wañutsiq runa tsinkakutsun. 

14Peru runa majinta adrï wañutsiptinqa altarnïman tsinkakuptinpis 

wañutsiyätsun. 

15<<Pipis taytanta y mamanta maqaptinqa wañutsiyätsun. 

16<<Pipis runa majinta suwaskir rantikuptin o makinchö katsiptinpis tsay 

suwaq runata wañutsiyätsun. 

17<<Pipis taytanta o mamanta mana respitaptinqa wañutsiyätsun. 

18<<Pipis maqanakur saqmaypa o kutaypa antsa qeshyanqanyaq maqashqa 

kaptinqa 

19tsay maqakuq runata ama wañutsiyanqatsu. Masbien maqanqanpita 

kutikar tukrullawanpis yarqur puriptin llapan jampi gastanqanta y aruynin 
perdinqanta pägatsun. 

20<<Pipis serviqnin warmita y ollquta garutir wañutsiptinqa kikinta 

castigayätsun. 

21Peru maqanqanpita juk ishkay junaqkuna kawaptinqa tsay patronninta 

amana castigayanqanatsu. Tsaynö castigayanqatsu kikinpa serviqnin 
kanqanpitam. 

22<<Ishkaq maqanakuqkuna qeshyaq warmita jaytaskiyaptin shulluptinqa 

juezman demandakuq aywanqa. Tsay warmi mana wañuptinqa llapan 
herïdankunapitam ollqun mañanqanta juez shumaq tantiyaykur pägatsinqa. 

23Peru warmi wañuptinmi sïqa maqaqnintapis wañutsiyanqa. 

24<<Ñawinta jipiptinqa kikinpa ñawintapis jipiyätsun. Kirunta jipiptinqa kikinpa 

kiruntapis jipiyätsun. Makinta pakiptinqa kikinpa makintapis pakiyätsun. 
Chakinta pakiptinqa kikinpa chakintapis pakiyätsun. 

25Waykaptinqa kikintapis waykayätsun. Yawarninta jichaptinqa kikinpa 

yawarnintapis jichayätsun. Maqaptinqa kikintapis maqayätsun. 

26<<Pipis serviqninta maqar ñawinta pashtaptinqa librina yarqukunanpaq 

dëjatsun. Tsaynö dëjatsun serviqnin ollqu o warmi kaptinpis. 

27Tsaynölla serviqninta maqaykar kirunta pakiskapurqa librina 

yarqukunanpaq dëjatsun. 

Illaqpita imapis päsaptin imanö rurayänanpaq ninqan 

28<<Ollquta warmita karpis töru waqrar wañutsiptinqa tsay töruta saqmar 

wañutsiyätsun. Wañuskatsir ama ni pï aytsantapis mikunqatsu. Ämunta 
amana demandayanqanatsu. 

29Peru waqrakur mäñashqa kar pitapis waqrar wañutsiptinqa tsay törupa 

ämuntapis wañutsiyätsun. Tsaynö wañutsiyätsun törun waqrakuq kanqanta 
musyaykar mana cuidanqanpita. Tsaynölla töruntapis saqmar wañutsiyätsun. 

30Törupa ämun wañuyta mana munar pägakuyta munaptinqa mañanqanta 

pägatsun. 

31<<Tsaynölla kanqa ollqu wamrata o warmi wamrata töru waqraptinpis. 

32Servikuqtapis waqrar töru wañutsiptinqa tsay töruta saqmar wañutsiyätsun. 

Servikuq ollqu kaptin o warmi kaptinpis tsaynö wañutsiyätsun. Tsaynölla 
törupa ämun kimsa chunka (30) siclo qellayta pägatsun wañuq servikuqpa 
patronninta. 

33<<Pipis pözu uchkunqanta o pözuchö yakuta mana tsapar dëjaskiptin 

tsayman töru o ashnu jeqaptinqa 

34pözupa ämun tsay wätakunapa chaninta pägakutsun. Wañuq wätapa 

aytsanwan pözupa ämun quëdatsun. 

35<<Pipa törunpis jukpa törunta maqar wañuskatsiptinqa kawaykaq töruta 

rantikuskir tsay qellayta pullanpura rakipänakuyätsun. Tsaynölla wañushqa 
törupa aytsantapis pullanpura rakipunakuyätsun. 

36Peru törun waqrakunqanta musyaykar mana cuidaptin jukpa törunta 

wañuskatsiptinqa törupa rantin repönitsun. Tsay wañushqa törupa 
aytsanwan pägakuq runa quëdatsun. 

 

Éxodo 22 
Suwakunqanpita o däñukunqanpita imanö arreglananpaq ninqan 

1 (21.37) <<Pipis töruta, üshata o cabrata suwakuskir pishtashqa o 

rantikushqa karpis töruta suwakunqanpita pitsqa kuti masta pägatsun. 
Tsaynölla üshata o cabrata suwakushqa karpis chusku kuti masta pägatsun. 

2 (1) <<Pipis paqaspa suwakuykaqta tariykur wañuskatsirpis manam 

jutsayuqtsu kanqa. 

3 (2) Peru junaqpa suwakuykaqta tariykur wañutsirmi sïqa jutsayuq kanqa. 

<<Suwakuq runa suwakunqanpa chaninta pägakutsun. Mana pägakuyta 
puëdiptinqa kikin suwata rantikuyätsun. 

4 (3) <<Suwakuqpa makinchö wäkata, üshata o ashnuta karpis 

kawaykaqllataraq taripuyaptinqa suwakunqanpita ishkay kuti masta 
pägatsun. 

5 (4) <<Pipis mitsikuykar jukpa mikuyninkunata o üva huertanta däñukuskirqa 

mas allin kaq mikuykunata y üvata pägatsun. 

6 (5) <<Pipis kayapakuykaptin nina qeshpir jukpa chakranchö o ëranchö 

mikuykunata rupaptinqa pägakutsun. 

7 (6) <<Paytakuyanqan qellayta o chaniyuq alhäjakunata suwaskiptin 

suwakuqta tariyaptinqa suwakunqanpita ishkay kuti masta pägakutsun. 

8 (7) Suwakuqta mana tariyaptinqa paytakuy chaskiq runata Dios Yayapa 

puntanman apayanqa. Tsaychömi juezkuna suwakunqanta o mana 
suwakunqantapis declaratsiyanqa. 

9 (8) <<Töruta, ashnuta, üshata, llatapata o imata karpis ishkaq runakuna 

<kayqa noqapam> nir qechunakuyaptinqa tsay runakunata Dios Yayapa 
puntanman apayätsun. Tsaychö taripuyaptin jutsayuq kaq ishkay kuti masta 
pägakutsun. 

10 (9) <<Paytakuyanqan ashnu, töru, üsha, ima wätapis wañuptin, imapis 

päsaptin o suwaskiyaptinqa 

11 (10) paytakuy chaskiq runa Diospa shutinchö juratsun paytakuyta mana 

pakanqanta. Tsaychö rasun kaqta jurakuptinqa wätapa ämun amana 
cobranqanatsu. 

12 (11) Peru suwa apaptin sïqa mana cuidar oqranqanpita ämunta pägatsun. 

13 (12) Chucaru wäta mikushqa kaptinqa katupinta ämun rikänanpaq apatsun. 

Tsaynö aparqa mananam päganqanatsu. 

14 (13) <<Pipis wätata mañakuskir ämun mana rikaykaptin wañupukurqa tsay 

wätapa chaninta pägatsun. 

15 (14) Peru wätapa ämun rikaykaptin wañuptinqa ama pägatsuntsu. 

Alquilashqa karqa flëtillantana pägatsun. 

Jutsa ruraqkunata imanö castigananpaq tantiyatsinqan 

16 (15) <<Piwanpis manaraq täkushqa doncëlla jipashta pipis perditsirqa 

warminpaq qorir wätatsun. Tsaynölla jipashpa taytantapis costumbri 
kanqannö pägatsun. 

17 (16) Jipashpa taytan wätananta mana munaptinqa amana qoritsuntsu. Peru 

tsay jöven warmi ashiy costumbri kanqannö jipashpa taytanta pägatsun. 

18 (17) <<Llapan brüjukunata wañutsiyanki. 

19 (18) <<Wätakunawan kakuqkunataqa pï kaptinpis wañutsiyanki. 

20 (19) <<DIOS YAYAPAQ sacrificiuta waykar waykanqanpa rantin juk 

dioskunapaq sacrificiuta waykaptinqa tsay runata wañutsiyanki. 

21 (20) <<Ama juklä runakunata sufritsiyankitsu ni chikiyankitsu. Qamkunapis 

Egiptuchö täkur juklä runakuna kayanqaykita yarpäyanki. 

22 (21) <<Ama viüdakunata ni waktsakunatapis sufritsiyankitsu. 

23 (22) Paykunata sufritsiyaptiki mañakayämaptinmi janankuna shärishaq. 

24 (23) Tsaymi alläpa rabyar espädawan wañutsiyäshayki. Tsaynöpam 

warmikikuna viüdayäyaptin tsurikikunapis taytannaq quëdayanqa. 

25 (24) <<Israel nacionchö waktsakunata qellayta prestar ama wakin kaq 

runakunanö wachayninta mañayankitsu. 

26 (25) Qellayta prestaptiki llatapanta prenda dëjapuyäshuptikiqa patsa 

manaraq qoyaptin kutitsiyanki. 

27 (26) Tsay llatapanllam kan paqaspa puñur pitukunanpaq. Mana 

kutitsiptikiqa ¿imanwanraq puñunqa? Alläpa alalar mañakamaptinmi 
llakipäkuq kaynïwan janankuna shärishaq. 

28 (27) <<Dios Yayapaq imaypis ama mana allita parlayankitsu. Tsaynölla 

markaykichö autoridäkunata ama maldicionäyankitsu. 

29 (28) <<Ama qonqayankitsu cosëchaykipita y vïnu rurayanqaykipita 

noqapaq primicia apamuyta. <<Mayor tsurikikunata apayämunqaykipa rantin 
noqapaq ofrendata apayämunki. 

30 (29) <<Tsaynölla wäkaykipa, üshaykipa y cabraykipa punta yuriq orqu 

wawanta noqapaq apayämunki. Tsay wätakuna yuriyanqanpita qanchis 
junaqlla mamanwan paqta kaskiptin pusaq kaq junaqchöqa noqapaq 
apayämunki. 

31 (30) <<Qamkunatam akrayashkaq jutsannaq santu kayänaykipaq. Tsaymi 

ama mikuyankitsu chucaru wätakuna wañutsinqan wätapa 
aytsanta. Masbien allqukunata jitapuskiyanki>>. 

 

Éxodo 23 
Runakunata imanö justiciata rurayänanpaq tantiyatsinqan 

1<<Ama pitapis manakaqkunata tumpankitsu. Ama mana alli ruraqkunata 

jananpäyankitsu. 

2<<Wakin runakuna mana allikunata rurayaptinpis qamkunaqa ama 

rurayankitsu. Testïgu kar wakin kaq llullakur rasuntanöraq parlayaptinpis 
qamkunaqa rasun kaqllata parlayanki. 

3Mana allita rurashqa kaptinqa waktsa kaptinpis ama jananpäyankitsu. 

4<<Chikishuqnikipa törun o ashnun oqrakashqata tarir ämunman kutitsiyanki. 

5Chikishuqnikipa ashnun cargantin jeqashqata rikarqa sharkatsinki. 

6<<Demandakuqta waktsa kaptinpis justiciata shumaq rurayanki. 

7<<Pipis manakaqta tumpaptin ama cäsuyankitsu. Tsaynölla jutsannaq 

kaptinqa ama wañutsiyankitsu. Jutsayuq runatam sïqa perdonashaqnatsu. 

8<<Autoridä kar quëjakuqta jananpäyänaykipaq ama imatapis 

chaskipäkuyankitsu. Sobornuta chaskiq autoridäqa manam alli justiciata 
rurantsu, sinöqa sobornaqninpa favornin shärirmi allita consejaqnintapis 
cäsuntsu. 

9<<Juk nacionpita shamuq runata ama sufritsiyankitsu. Qamkunapis 

Egiptuchö jäpa kashqa karmi musyayanki juklä nacionchö imanö kaway 
kanqanta. 

Chakrapis y runapis jamayänanpaq ninqan 

10<<Soqta wata chakraykikunata murur wayunqanta qoriyanki. 

11Peru qanchis watachöqa tsay chakraykita jamatsiyanki. Tsaychö shillkan 

wiñämuptin waktsakuna qorikuyänanpaq y chucaru wätakuna mikuyänanpaq 
dëjaykuyanki. Tsaynö rurayanki üva chakra o olïvus huerta kaptinpis. 

12<<Llapan aruyänaykipaq kaqta soqta junaqllachö aruskir qanchis 

junaqchöqa shütayanki. Töruykikunata, ashnuykikunata, serviqnikikunata y 
jukläpita arupukuq runakunatapis shütatsiyanki. 

13<<Niyanqaqkunata llapanta cumpliyanki. Juklä runakuna creyiyanqan 

dioskunaman ama mañakuyankitsu ni shutinkunallatapis parlayankitsu. 

Watachö kimsa fiestata rurayänanpaq ninqan 
Éxodo 34.18-26; Deuteronomio 16.1-17 

14<<Cada watachö kimsa kuti fiestata rurar adorayämanki. 

15<<Levadürannaq Tantata Mikuna fiestata rurayanki. Noqa ninqaqnölla tsay 

fiestachö levadürannaq tantata qanchis junaq mikuyanki. Abib 
killachö Egiptupita yarqamushqa karmi tsay killachö fiestata rurayanki. Pipis 
adoramaqnï shamurqa ama jinallanqa shamutsuntsu. 

16<<Tsaynölla tsaki mikuy cosëchata qallaykur Tsaki Mikuykuna Cosëcha 

fiestata rurayanki. <<Wata ushananchö cosëchata qoriyta ushaskir Cosëcha 
Ushay fiestata rurayanki. 

17<<Llapan ollqukuna wata wata tsay kimsan fiestakunaman 

adorayämänanpaq aywayanqa. 

18<<Wätakunata noqapaq sacrificiuta waykar yawartawan levadürayuq 

tantata tallurkur ama waykayankitsu. Tsaynölla waräninpaqqa wirantapis 
ama churayankitsu. 

19<<Murukuyanqaykipita primiciata wajïman apayämunki. <<Mallwa cabrapa 

aytsanta mamanpa lichinwan ama kusinayankitsu. 

Israel runakunata Dios Yayapa angelnin pushanqan 

20<<Angelnïtam kachamushaq imaykapitapis tsapäyäshurniki alistanqä 

nacionman chätsiyäshunaykipaq. 

21Paymi rantï yanapayäshurniki pushaykäyäshunki. Pay niyäshunqaykita 

cäsur contran shäriyankitsu. Jutsata rurayaptiki manam perdonayäshunkitsu. 

22Pay niyäshunqaykita cäsuyaptikim chikiyäshuqnikikunapa contran 

shärishaq. Tsaynöllam sufritsiyäshuqnikikunatapis sufritsishaq. 

23<<Angelnïmi pushayäshunki amorreo runakuna, heteo runakuna, ferezeo 

runakuna, cananeo runakuna, heveo runakuna y jebuseo runakuna 
täkuyanqan nacionman. Tsay runakunatam llapanta illakätsishaq. 

24Paykuna mana allikunata rurayaptinpis qamkunaqa ama mana allikunata 

rurayankitsu. Creyikuyanqan dioskunamanpis ama qonqurikuyankitsu ni 
serviyankitsu. Adorayanqan shuytu rumikunatawan llapan ïdulunkunatapis 
jankat ñututsiyanki. 

25<<Noqa DIOSNIKIKUNA kaptïmi noqallata serviyämanki. Tsaynö 

kawakuyaptikim mikuywan yakupis mana faltäyäshunaykipaq bendicionnïta 
churamushaq. Tukuyläya qeshyaypitapis noqam kutikätsiyäshayki. 

26Qamkuna täkuyanqaykichöqa manam ni juk warmipis shullunqatsu ni 

qolluq kanqatsu. Awkinyäyanqaykiyaqmi kawakuyanki. 

27<<Mayqan nacionpa päsayaptikipis noqam tsaychö täkuq runakunata 

mantsakätsishaq qeshpir aywakuyänanpaq. 

28Tsaynö yanapaptïmi heveo runakuna, cananeo runakuna y heteo 

runakunapis qamkunapita qeshpir aywakuyanqa. 

29Peru manam juk watallachötsu tsay runakunata qarqushaq. Sas 

qarquskiptïqa chakrankuna tsunya quëdaskiptinmi chucaru wätakuna mirar 
ushakätsiyäshunki. 

30Tsaymi qamkuna mirayanqaykiyaq paykunata wallka wallkalla qarqushaq. 

Tsaynöpam llapan chakrankuna qamkunapaq quëdanqa. 

31<<Nacionnikikunapa mujunninmi kanqa Puka Lamarpita filisteo 

runakunapa lamarninyaq. Tsaynöllam mujunnikikuna kanqa desiertupita 
Éufrates mayuyaq. Tsaychö täkuq runakunata qarquyänaykipaqmi 
yanapayäshayki. 

32Tsay runakunawan ni diosninkunawan ama ima pactutapis rurayankitsu. 

33Tsaynölla täkuyanqayki nacionchö täkuyänanpaqpis ama dëjayankitsu. 

Qamkuna kaqchö täkurmi mana allikunata conträ ruratsiyäshunki. 
Tsaynöpam paykuna creyiyanqan diosninkunata adorayaptiki mana 
llakipaypa castigayäshayki>>. 

 

Éxodo 24 
Dios Yayata Israel runakuna prometiyanqan 

1Moiséstam DIOS YAYA nirqan: <<Aarónta, Nadabta, Abiúta y qanchis chunka 

(70) Israel mayor runakunata pusharkur noqa kaykanqä jirkaman 
witsäyämunki. Peru manaraq chämur karullachö qonqurikuyanqa. 

2Tsaypita mastaqa ama witiyämunqatsu. Tsaychö paykunata jaqiykur 

kikillayki witsämunki>>. 

3Tsaynö niptinmi jirkapita Moisés kutiskir DIOS YAYA ninqankunata y 

leyninkunatapis runakunata willarqan. Tsaymi llapan niyarqan: <<DIOS 

YAYA ninqantam llapanta cumpliyäshaq>>. 

4Tsaynö niyaptinmi DIOS YAYA llapan ninqankunata Moisés qellqarqan. 

Waränin alliqnam tsaka tsakallana jirka chakinchö altarta perqarqan. 
Tsaychö Israel runakunapa trïbunkuna chunka ishkay kayaptinmi chunka 
ishkay shuytu rumikunata ichïtsirqan. 

5Tsaypitanam jövinkunata nirqan törukunata pishtaskir waykana sacrificiuta 

y alli päsakuy sacrificiuta waykayänanpaq. 

6Pishtayanqan törukunapa yawarninta matikunaman Moisés qoriskirmi 

pullanta altarman tsaqtsurqan. 

7Tsaypitanam Pactu Libruta runakunata liyipurqan. Tsayta wiyarmi niyarqan: 

<<DIOS YAYA ninqankunatam llapanta cumpliyäshaq>>. 

8Tsaynö niyaptinmi Moisésqa matikunaman qorinqan yawarta runakunapa 

jananman tsaqtsur nirqan: <<Kay yawarqa noqantsikwan DIOS 

YAYA pactuta ruranqan yawarmi. Mandamientunkunata y leyninkunata 
entregamarnintsikmi noqantsikwan pactuta ruraykan>>. 

9Tsaypitanam Sinaí jirkaman witsäyarqan Moisés, Aarón, Nadab, Abiú y 

qanchis chunka (70) Israel mayor runakuna. 

10Tsaychömi creyikuyanqan Dios Yayata rikäyarqan. Chakin jaruranqanmi 

imayka zafiro rumipita rurashqanöraq chipakyarqan. Colorninpis imayka 
ciëlunöraqmi atsikyarqan. 

11Dios Yayata rikaykarpis tsay mayor runakuna manam wañuyarqantsu. 

Tsaychömi mikupakurnin upyapakur kayarqan. 

Sinaí jirkachö chunka mandamientukunata Moisés chaskinqan 

12Moiséstam DIOS YAYA nirqan: <<Jirka puntaman witsarkamur shuyämanki. 

Tsaychömi parara rumichö qellqanqä leykunata y mandamientükunata 
entregashayki. Tsaytam Israel runakunata yachatsinki>>. 

13Tsaynö niptinmi Dios Yaya kaykanqan jirkaman yanapaqnin Josuéwan 

Moisés witsäyarqan. 

14Manaraq aywarmi mayor runakunata nirqan: <<Kutiyämunqäyaq kayllachö 

shuyaykäyämay. Aarónwan Hurmi qamkunawan quëdayanqa. Imapis 
kaptinqa paykunaman quëjakuyanki>>. 

15Tsaynö niskir jirkaman Moisés witsarkuptinmi jirkata pukutay tsapaskirqan. 

16Sinaí jirkapa puntantam soqta junaq pukutay tsapararqan. Pukutay 

rurinpitam DIOS YAYAPA chipakyayninpis rikakämurqan. Qanchis kaq 
junaqchömi pukutay rurinpita Moisésta DIOS YAYA qayamurqan. 

17Tsay jirkachömi DIOS YAYAPA chipakyayninta imayka nina 

lunyaykaqtanöraq Israel runakuna rikäyarqan. 

18Moisésta DIOS YAYA qayaptinmi jirka puntaman witsar pukutay rurinman 

yaykurqan. Tsay jirkachömi chusku chunka (40) junaq y chusku chunka 
paqas karqan. 

 

Éxodo 25 
Sagrädu Carpata rurayänanpaq y ofrendata qoriyänanpaq ninqan 

Éxodo 35.4-9 

1Sinaí jirkachö kaykaptinmi Moisésta DIOS YAYA nirqan: 

2<<Ofrendata noqapaq apayämunanpaq Israel runakunata niy. Ofrendata 

churayta munarqa llapan voluntäninkunawan churayämutsun 

3qorita, qellayta, broncita, 

4azul, granäti y puka millwa jïlukunata, llanulla putskashqa lïnu jïluta y 

cabrapa millwantapis. 

5Tsaynölla apayämutsun pukaman tiñishqa üsha qaratsakunata, fïnu 

qarakunata, acacia qeruta, 

6candelëru rupananpaq aceitita, sagrädu aceitiman y inciensiuman 

talluyänanpaq mushkuq jachakunata, 

7ónice rumikunata wakin kaq kuyakuypaq rumikunatapis. Tsay 

rumikunawanmi mandakuq 
sacerdötipa efodnintawan pectoralninta adornayanqa. 

8<<Tsay ofrenda churayämunqanwan Sagrädu Carpata ruratsinki. 

Tsaynöpam paykuna täkuyanqanchö imaypis täkushaq. 

9Tsay täkunäpaq Sagrädu Carpatawan llapan manëjunkunata 

ruratsinaykipaqmi rikätsishayki. Tsaymi llapanta rikätsinqaqtanölla ruratsinki. 

Pactu Babulta ruratsinanpaq tantiyatsinqan 
Éxodo 37.1-9 

10<<Acacia qerupita juk babulta ruratsinki. Tsay babulpa largun kanqa juk 

metru chunka centïmetru y anchunwan altun kanqa soqta chunka pitsqa (65) 
centïmetru. 

11Jananpa y rurinpa qoriwan enchapatsinki. Tsaynölla kuchunkunaman tumat 

qoripita rurashqa rebëtita churatsinki. 

12Qoripita chusku arguyllata ruraskatsir chuskun chakinkunaman churatsinki, 

ishkay kaqta babulpa jukaqläninman y ishkay kaqtana babulpa jukaq 
lädunman. 

13Acacia qerupita ishkay kirmakunata ruraskatsir qoriwan enchapatsinki. 

14Tsay kirmakunata arguyllakunapa uchkunpa päsatsinki babulta 

matankäyänanpaq. 

15Tsay arguyllakunaman churatsinqayki kirmakunata amana jipitsinkitsu. 

16Tsay babulman churanki pactu ruranqantsikta cumpliyänaykipa kaq 

mandamientukunata. 

17<<Babulpa tsapanan qori pürullapita ruratsinki. Largun kanqa juk metru 

chunka centïmetru. Anchunna soqta chunka pitsqa (65) centïmetru. 

18Tsaynölla martïlluwan takayllapa ishkay querubinta qoripita ruraskatsir 

babulpa tsapanan ishkanlä kuchunman churatsinki. 

19Tsapanantawan querubinkunata juk piëzallapita ruratsinki. Jukaq 

querubinmi itsuq kaqlächö y jukaqnam derëcha kaqlächö kanqa. 

20Tsay ishkan querubinkunam frenti frenti riprankuna kichashqa babulpa 

tsapananman rikaräyanqa. Tsaynöpam ishkanpa riprankuna babulpa 
tsapananta llanturäyanqa. 

21Tsay babulman pactu ruranqantsik mandamientukunata churaykur 

tsapananwan tsapanki. 

22Pactu Babulpa tsapanan jananchö ishkay querubinkunapa chawpinpitam 

Israel runakunata imata ninaykipaqpis willashayki. 

Tanta churakuna mësata ruratsinanpaq tantiyatsinqan 
Éxodo 37.10-16 

23<<Tsaynölla acacia qerupita mësatapis ruratsinki. Tsay mësapa largunmi 

isqun chunka (90) centïmetru kanqa. Anchunnam chusku chunka pitsqa (45) 
centïmetru kanqa. Altunnam soqta chunka pitsqa (65) centïmetru kanqa. 

24Tsay mësapa jananta, qopinta y chakinkunatapis qoriwan enchapatsinki. 

Kuchunkunamanpis qoripita rurashqa rebëtita tumat churatsinki. 

25Tsaynölla qanchis centïmetru anchu qeruta tumaypa churatsinki. Tsay 

jananmanna qoripita rurashqa juk rebëtitapis churatsinki. 

26Tsaynölla chusku arguyllakunata qoripita ruraskatsir mësapa chuskun 

chakinkunaman churatsinki. 

27Tsay arguyllakunata churatsinki chakinpita rebëtinman tinkunqanyaq. Tsay 

arguyllakunapa päsatsun ishkay kirmakuna mësata apayänanpaq. 

28Mësata apayänanpaq kirmakunatapis acacia qerupita ruraskatsir qoriwan 

enchapatsinki. 

29<<Tsay mësapaq qori pürupita ruratsinki plätukunata, wishllakunata, 

järrakunata y täzakunata. Tsay järrakuna y täzakunam altarman vïnuta 
wiñäyänanpaq kanqa. 

30Puntächö kananpaq tsay mësaman imaypis tantata churatsinki. 

Candelëruta ruratsinanpaq ninqan 
Éxodo 37.17-24 

31<<Tsaynölla candelërutapis qori pürupita martïlluwan takarlla ruratsinki. 

Tsay candelërupa jamakunan, chakin, cöpankuna y waytankunapis juk 
piëzalla kayanqa. 

32Tsay candelërum soqta rikrayuq kanqa. Kimsa rikranmi kanqa derëcha kaq 

lädunpa y kimsa kaqnam itsuq kaq lädunpa. 

33Cada rikrankunachö kimsa waytakunata ruratsinki. Tsay waytakuna 

almendrupa waytankuna rikuqlla kayätsun. 

34Candelërupa chakinchöpis almendrupa waytankuna rikuqlla chusku 

waytankuna kanqa. 

35Cada rikran tinkuqchö juk wayta kanqa. 

36Waytankunawan rikrankunapis martïlluwan takarlla juk piëza qori pürupita 

rurashqa katsun. 

37<<Tsaynölla candelërupa qanchis mechërunkuna ruratsinki. Candelërupa 

cada puntanman juk mechëruta churatsinki puntanman atsikyänanpaq. 

38Mëchapa qetyanta jipinanpaq taksha alicätikunawan qetya qorikunan 

taksha plätukunapis qori pürupita kayanqa. 

39Tsay candelërutawan llapan manëjunkunata kimsa chunka kimsa (33) kïlu 

qoripita ruratsinki. 

40<<Llapanta ruratsinki kay jirkachö rikätsinqaqtanölla. 

 

Éxodo 26 
Sagrädu Carpata ruratsiyänanpaq tantiyatsinqan 

Éxodo 36.8-38 

1<<Sagrädu Carpapaq chunka bayëtakunata awatsinki fïnu lïnu jïlupita y 

azul, granäti y puka millwa jïlukunapita. Tsay bayëtakunachö bordatsinki 
ishkay querubinkunata. 

2Tsay chunka bayëtakuna juk tamäñulla kayanqa. Largun kanqa chunka 

ishkay metru pullan (12.5) y anchunna ishkay metru. 

3<<Pitsqan bayëtakunata largun kaqpa jiratsinki jukllayllana kananpaq. 

Tsaynölla wakin kaq pitsqa bayëtakunatapis jiratsinki jukllayllana kananpaq. 

4Tsay ishkan bayëtakunapa largun kaq kuchunkunaman azul jïlupita 

äzankuna churatsinki. 

5Pitsqa chunka (50) kanqa jukaq bayëtapa kuchunpaq y pitsqa chunkana 

jukaq bayëtapa kuchunpaq. Tsaynöpam ishkan bayëtakunapa äzankuna 
kanqa frenti frenti shequtsiyänanpaq. 

6Äzankunapita shequtsiyänanpaq pitsqa chunka ganchukunata qoripita 

ruratsinki. Tsay ganchukunawan ishkan jirayanqan bayëtakunata tsaritsinki. 
Tsaynöpam juk carpallana kanqa. 

7<<Tsay jananta qatanaykipaq cabrapa millwanpita chunka juk bayëtakunata 

awatsinki. 

8Tsay bayëtakunam llapanpis tsay tamäñulla kayanqa. Cada bayëtapa 

largunmi kanqa chunka kimsa metru pullan (13.5) y anchunnam ishkay metru. 

9<<Tsaypitanam pitsqa kaq bayëtata jukllayllanö kananpaq largun kaqpa 

jiratsinki. Tsaynölla soqta kaqkunatapis jukllayllanö kananpaq largun kaqpa 
jiratsinki. Tsay bayëtakunawan qatatsiptikim soqta kaq jirashqa bayëta punku 
yaykunachö päsaränanpaq kanqa. Tsay päsaraqninta jananman doblatsinki. 

10<<Jïlupita äzankuna rurarkur tsay jirashqa bayëtakuna tinkunanpaq kaq 

kuchunman churatsinki. Pitsqa chunka (50) äzankuna churatsinki jukaq 
jirashqa bayëtapa kuchunman y pitsqa chunkatana jukaq bayëtapa 
kuchunman. 

11Tsay äzankunapita piezatsinaykipaq broncipita pitsqa chunka 

ganchukunata ruratsinki. Tsaywan piezatsiptikim juk bayëtanöllana kayanqa. 

12<<Tsay bayëtakunawan qatatsiptikim mas jatun kar sobrarnin Sagrädu 

Carpapa lädunkunapa päsanqa. 

13Tsay qataraq bayëtam ruri kaq bayëtapita ishkan lädunpa päsanqa chusku 

chunka pitsqa (45) centïmetru. 

14<<Tsay bayëta jananman qatatsinki üshapa qaratsanpita pukaman tiñishqa 

suëlawan. Tsay suëlapa jananmanna qatatsinki fïnu qarakunawan. 

15<<Sagrädu Carpata shäritsinaykipaq acacia qerupita shumaq derëchu 

marcukunata ruratsinki. 

16Cada marcuta chusku metru pullan altuta ruratsinki. Anchuntana soqta 

chunka pitsqa (65) centïmetruta ruratsinki. 

17Marcupura laqakänanpaq cada marcupa chakinchö ishkay espïgata 

ruratsinki. Llapan marcukunatapis tsaynölla ruratsinki. 

18Sur kaqläman ichïtsinaykipaq ishkay chunka (20) marcukunata ruratsinki. 

19Tsay marcukuna ichiränanpaq chusku chunka (40) jawiräkunanta qellaypita 

ruratsinki. Cada marcupa ishkay espïgan kaptinmi cada marcupa ishkay 
jawiräkunanpis kanqa. 

20Tsaynölla norti kaqläman ichïtsiyänaykipaq ishkay chunka (20) 

marcukunata ruratsinki. 

21Marcukunata ichïtsiyänanpaq chusku chunka (40) jawiräkunata qellaypita 

ruratsinki. Tsaynöpam cada marcupaq ishkay jawiräkunan kanqa. 

22<<Rupay jeqanan kaqläman ichïtsinaykipaq soqta marcukunata ruratsinki. 

23Qepan esquïnankunapaqpis ishkay mas marcukunata ruratsinki. 

24Tsay marcukunam esquïnachö tinkuq marcukunaman shumaq juntaranqa. 

Jana kaq esquïnachömi juk arguyllawan shequshqa kanqa. Tsaynölla ishkan 
esquïnachöpis marcukunata ichïtsinki. 

25Tsaymi pusaq marcukuna tsay läduchö kanqa. Cada marcupam qellaypita 

rurashqa ishkay jawiräkunanpis kanqa. Tsaynöpam tsay läduchö chunka 
soqta jawiräkunan kanqa. 

26<<Sagrädu Carpapa jukaq lädun marcunkuna witsaypa tsaränanpaq acacia 

qerupita pitsqa travesäñukunata ruratsinki. 

27Tsaynölla jukaq lädunpaqpis pitsqa travesäñukunata ruratsinki. Sagrädu 

Carpa qepa kaq lädunpaqpis pitsqa travesäñukunata ruratsinki. Tsayqa 
rupay jeqanan kaq lädupam kanqa. 

28Chawpi kaq travesäñum marcukunapa juk kuchupita jukaq kuchuyaq 

päsanqa. 

29Tsay marcukunata y travesäñukunata qoriwan enchapatsinki. 

Travesäñukuna päsayänanpaqpis qoripita arguyllakunata ruratsinki. 

30Kay jirkachö rikätsinqaqtanölla Sagrädu Carpata ruratsinki. 

31<<Cortïnata awatsinki azul, granäti y puka millwa jïlukunapita y llanulla 

putskashqa lïnu jïlupitapis. Tsay cortïnachö ishkay querubinkunata shumaq 
bordatsinki. 

32Tsay cortïnata qoripita rurashqa ganchukunawan acacia qerupita chusku 

paranti jawishqaman shequtsinki. Tsay parantikunam qoriwan enchapashqa 
kanqa. Paranti qerukunapa jawiräkunanpis qellaypita rurashqam kanqa. 

33Tsay cortïna waqtanman Pactu Babulta churanki. Tsay cortïnam Lugar 

Santïsimupita Lugar Santuta rakinqa. 

34Tsaypita Lugar Santïsimuchö Pactu Babulta tsapananwan tsaparkunki. 

35Tsay Lugar Santïsimu waqtanman mësatawan candelëruta churanki. 

Mësata churanki norti kaqläman y candelërutana sur kaqläman. 

36<<Carpapa punkunpaq juk cortïnata awatsinki azul, granäti y puka millwa 

jïlukunapita y llanulla putskashqa lïnu jïlupita. Tsay cortïnata shumaq 
kuyakuypaqta bordatsinki. 

37Cortïna warkaränanpaq pitsqa parantikunata acacia qerupita jawitsinki. 

Tsay jawitsinqayki parantikunata qoriwan enchapatsinki. Qoripita rurashqa 
ganchukunata puntanman churatsinki. Tsaynölla jawiraq parantikuna 
ichiränanpaq pitsqa jawiräkunanta broncipita funditsinki. 

 

Éxodo 27 
Broncipita altarta ruratsinanpaq tantiyatsinqan 

Éxodo 38.1-7 

1<<Tsaynölla acacia qerupita cuadrädu altarta ruratsinki. Tsay altarpa 

anchunwan largun kanqa ishkay metru ishkay chunka pitsqa centïmetru 

(2.25). Altunnam kanqa juk metru ishkay chunka pitsqa centïmetru (1.25). 

2Chuskun esquïnankunachö waqratanö ruratsinki. Tsay waqrakunawanmi 

altarqa juk piëzalla kanqa. Altarta jananpa y rurinpa bronciwan enchapatsinki. 

3Altarpa llapan manëjunkunam broncipita kanqa. Tsay manëjukuna kayanqa 

uchpa qorikuna, tenäzakuna, palëtakuna, tazonkuna y kanallakuna. 

4Tsaynölla rejïllankunatapis broncipita ruratsinki. Tsay rejïllapa chuskun 

esquïnanman broncipita rurashqa arguyllakunata churatsinki. 

5Tsay rejïllata altarpa rurinman churatsinki. Tsaynöpam tsay rejïlla altar 

pullanchö quëdanqa. 

6Tsaynölla acacia qerupita ishkay kirmakunata ruraskatsir bronciwan 

enchapatsinki. 

7Tsay kirmakunata altarpa ishkan lädunchö arguyllankunapa päsatsinki 

tsaywan apayänanpaq. 

8Tsay altartaqa tablapita ruratsinki tsapanannaq kichayllata. Jirkachö 

rikätsinqaqtanölla llapanta ruratsinki. 

Sagrädu Carpapa patiun ruratsinanpaq tantiyatsinqan 
Éxodo 38.9-20 

9<<Sagrädu Carpaqa patiuyuq katsun. Tsay patiuta tumat tsaparänanpaq 

cortïnata llanulla putskashqa lïnu jïlupita awatsinki. Sur kaqläpa largun kanqa 
chusku chunka pitsqa (45) metru. 

10Cortïna warkaränanpaq ishkay chunka (20) parantikunata broncipita 

ruratsinki. Paranti qerukuna jawiräkunanta ishkay chunkata broncipita 
ruratsinki. Cortïnata tsaraq ganchukunatawan arguyllakunata qellaypita 
ruratsinki. 

11Norti kaqlä patiupa cortïnan chusku chunka pitsqa (45) metru kanqa. Paranti 

qerukunatawan jawiräkunanta ishkay chunkata (20) broncipita ruratsinki. 
Tsaynölla ganchunkunatawan arguyllankunatapis qellaypita ruratsinki. 

12<<Rupay jeqanan kaqlä cortïnapa largun kanqa ishkay chunka ishkay 

metru pullan (22.5). Tsaypa largun kanqa jukaq esquïnapita jukaqlä 

esquïnayaq. Paranti qerukunata y jawiräkunanta chunkata ruratsinki. 

13<<Rupay yarqamunan kaqlä cortïnapa largun kanqa ishkay chunka ishkay 

metru pullan (22.5). 

14Tsay lädupam punku kanqa. Punkupita itsuq kaqläpam qanchis metru 

cortïna kanqa. Cortïnata tsaränanpaq kimsa parantikunata cada ünu 
jawiräkunanman ichïtsinki. 

15Tsaynölla punkupita derëcha kaqlämanpis qanchis metru cortïnata 

churatsinki. Tsay cortïnata tsaränanpaq kimsa parantikunata cada ünu 
jawiräkunanman ichïtsinki. 

16<<Patiuman yaykuna punkupaq ruratsinki isqun metru largu cortïnata. 

Tsayta awatsinki azul, granäti y puka millwa jïlukunapita y llanulla putskashqa 
lïnu jïlupitapis. Tsay cortïnata shumaq bordatsinki. Cortïnata tsaränanpaq 
chusku parantikunata cada ünu jawiräkunanman ichïtsinki. 

17Patiuchö llapan parantikuna qellaypita rurashqa arguyllayuq y ganchuyuq 

kayätsun. Tsay parantikunapa jawiräkunanpis broncipita katsun. 

18Tinkunantsik Sagrädu Carpapa patiunpa largun kanqa chusku chunka 

pitsqa (45) metru. Anchunna ishkay chunka ishkay metru pullan (22.5). 

Altunnam kanqa ishkay metru ishkay chunka pitsqa centïmetru (2.25). 

Cortïnakunata llanulla putskashqa lïnu jïlupita ruratsinki. Parantikunapa 
jawiräkunan broncipita kanqa. 

19Sagrädu Carpachö manëjukunapis broncillapita kanqa. Tsaynölla Sagrädu 

Carpata ichïtsinaykipaq ruri kaq y waqta kaq estäcankunapis broncipita 
kanqa. 

Candelërupaq aceitita rurayänanpaq tantiyatsinqan 
Levítico 24.1-3 

20<<Israel runakunata ninki olïvupita ruraskir aceitita apayämunanpaq. Tsay 

aceitim kanqa candelëru imaypis rupananpaq. 

21Aarónwan tsurinkunam cada paqas Tinkunantsik Carpachö candelëruta 

tsaritsiyanqa warat puntächö rupananpaq. Pactu Babulta tsaparaq cortïna 
waqtanchömi tsaynö rupanqa. Tsay mandakunqäkunam imayyaqpis ley 
kanqa qamkunapaq y qamkunapita miraqkunapaqpis. 

 

Éxodo 28 
Sacerdötikunapa llatapankunata ruratsinanpaq ninqan 

Éxodo 39.1-31 

1<<Israel runakunapita wawqiki Aarónta y tsurinkuna Nadabta, Abiúta, 

Eleazarta y Itamarta servimaqnï sacerdötikuna kayänanpaq churanki. 

2Wawqiki Aarón respitädu sacerdöti kar shukukunanpaq 

kuyakuypaq sagrädu llatapankuna ruratsinki. 

3Llatapankuna ruratsinaykipaq yachaynin qaranqä runakunata tantiyatsinki 

imanö rurayänanpaq. Tsay llatapakunata shukukurmi servimaq sacerdöti 
kananpaq consagrädu kanqa. 

4Wawqiki Aarónwan tsurinkuna shukukuyänanpaq ruratsinki 

pectoralta, efodta, sotänata, shumaq bordashqa tünicata, görrata y 
wachukutapis. Paykunam tsay sagrädu llatapakunata shukukurkur 
serviyämanqa akranqä sacerdötikuna kar. 

5Tsay llatapakunata awayanqa qori jïlupita, azul, granäti y puka millwa 

jïlukunapita y llanulla putskashqa lïnu jïlupita. 

Efodta ruratsinanpaq ninqan 
Éxodo 39.2-7 

6<<Efodta awatsinki qori jïlupita, azul, granäti y puka millwa jïlukunapita y 

llanulla putskashqa lïnu jïlupita. Tsayta alli away yachaqkuna shumaq 
awayanqa. 

7Tsaynölla efodpa ishkan kuchunchö tirantikuna kanqa umrunpita 

watäyänanpaq. 

8Efodta tsaränanpaq wachukuta awatsinki qori jïlupita, azul, granäti y puka 

millwa jïlukunapita y llanulla putskashqa lïnu jïlupita. Tsay wachukum 
efodwan jukllayllanö kanqa. 

9<<Tsaynölla ishkay ónice rumikunaman Israelpa tsurinkunapa shutinkunata 

qellqatsinki. 

10Tsaynö qellqatsinki mayorpita qallaykur tapshiyaq. Jukaq rumiman soqta 

shutinkunata qellqatsinki y jukaq rumimanpis soqta shutinkunata qellqatsinki. 

11Tsay shutikunata rumipita sëlluta ruraqnö alhäja ruraq runawan qellqatsinki. 

Tsay rumikuna mana shikwayänanpaq tsaraqninkunata qoripita ruraykatsir 
seguratsinki. 

12Tsay ishkan rumikunata efodpa tirantinkunaman churatsinki sacerdötipa 

umrunchö kananpaq. Tsaynöpam puntäman Aarón yaykamur umrunchö 
apamunqa Israelpa tsurinkunapa shutinkunata imaypis mana 
qonqayänanpaq. 

13Tsay rumikunapa tsaraqninkunata qoripita ruratsinki. 

14Rumikuna kayanqan kuchunpa piltashqa ishkay qori cordonta churatsinki. 

Pectoralta ruratsinanpaq ninqan 

Éxodo 39.8-21 

15<<Pëchunman sacerdöti churakunanpaq pectoralta ruratsinki imata 

yarpanqätapis musyananpaq. Tsaytapis ruratsinki efodta ruratsinqaykinölla. 
Tsaymi qori jïlupita, azul, granäti y puka millwa jïlukunapita y llanulla 
putskashqa lïnu jïlupita kanqa. 

16Ruraskatsir bolsanö cuadrädu kananpaq doblanki. Largunwan anchunpis 

ishkay chunka ishkay (22) centïmetru kanqa. 

17Tsayman churatsinki chusku fïla shumaq kuyakuypaq rumikunata. Punta 

kaq fïlaman churatsinki sárdica rumita, topacio rumita y carbunclo rumita. 

18Ishkay kaq fïlaman churatsinki esmeralda rumita, zafiro rumita y diamanti 

rumita. 

19Kimsa kaq fïlaman churatsinki jacinto rumita, ágata rumita y amatista 

rumita. 

20Chusku kaq fïlamanna churatsinki berilo rumita, ónice rumita y jaspe rumita. 

Tsay rumikuna mana shikwananpaq qoripita tsaraqninkunata ruraykatsir 
seguratsinki. 

21Tsay rumikunam chunka ishkay kayanqa. Israelpa tsurinkuna chunka 

ishkay kayanqannömi chunka ishkay kanqa. Cada rumiman juk trïbupa 
shutinta qellqatsinki rumipita rurashqa sëllunö kananpaq. 

22<<Pectoralpaq cordonkunata qori jïlupita piltatsinki. 

23Tsaypita ishkay taksha arguyllakunatapis qoripita ruratsinki. Tsay 

arguyllakunata churatsinki pectoralpa jana kaq ishkan esquïnanman. 

24Tsay arguyllakunaman qoripita piltashqa cordonta ullutsinki. 

25Cordonpa ishkan puntankunata umrunchö kaq tsaraqninkunaman alli 

seguratsinki. Tsayqa pëchun kaqlächömi watashqa kanqa. 

26<<Tsaynölla ishkay taksha arguyllakunata qoripita ruratsinki pectoralpa ura 

kaq kuchunkunaman churatsinaykipaq. Tsay arguyllakuna pectoralpa 
qopinchö kar efodpa jananchö kanqa. 

27Tsaynölla ishkay taksha arguyllakunata qoripita ruraskatsir efodta tsaraq 

wachuku jananman churatsinki. Tsaykunam efodpa tirantinkunachö kar 
pectoralpa costüranman tinkunqa. 

28Tsaymi pectoralpa y efodpa arguyllankunata azul cordonwan watanki 

efodpita mana yarqunanpaq. 

29<<Lugar Santuman pectoralnin shukushqa Aarón yaykurmi Israelpa 

tsurinkunapa shutinkunata pëchunchö apanqa. Pectoralnin shukushqa 
puntächö kaptinmi paykunata y paykunapita miraqkunata imaypis yarpäshaq. 

30Tsay pectoralpa bolsicunman Urimtawan Tumimta wiñanki pëchunchö 

Aarón apananpaq. Tsaynöpam Lugar Santuman yaykamur puntächö imaypis 
katsinqa. Tsaynömi tantiyatsishaq allipaq y mana allipaqpis Israel 
runakunata. 

Mandakuq sacerdötipa wakin llatapankunata ruratsinanpaq ninqan 
Éxodo 39.22-31 

31<<Efodpa rurinman shukukunanpaq azul jïlupita sotänata awatsinki. 

32Uman yaykunanpaq tsay sotänata kunkayuqta ruratsinki. Sotänapa kunkan 

mana rachinanpaq rebëtiwan jiratsinki. Tsay rebëtiqa qara casäcapa kuchun 
jirashqanö kanqa. 

33Sotänapa chaki puntanpa azul, granäti y puka millwa jïlukunawan 

granadïllatanö churatsinki. Tsaynölla tsay kuchunpa qoripita rurashqa 
campanïllakunata churatsinki. 

34Tsaynöpam juk qori campanïlla, juk granadïlla, juk qori campanïlla, juk 

granadïlla sotäna kuchunchö tumat kanqa. 

35Tsay sotänan shukushqam Lugar Santuman imaypis Aarón yaykunqa. 

Tsaymi servimaq yaykuptin y yarqamuptinpis sotänanpa puntanchö 
campanïlla wiyakanqa. Sotänan shukushqa yaykurmi wañunqatsu. 

36<<Tsaynölla urkunman churakunanpaq qoripita cintata ruratsinki. Tsaychö 

imayka rumipita sëllunö kananpaq qellqatsinki: <DIOS YAYAPA karmi santu> 
nir. 

37Tsay cintata ruratsinqaykita Aarónpa görranman azul cordonwan watanki. 

38Tsay cintata Aarón imaypis urkunchö shukukunqa. Tsaynöpam Israel 

runakuna sagrädu sacrificiukunata apayämuptin munanqänö mana kaptinpis 
perdonashaq. Israel runakunapa jutsankunapitam Aarón jutsayuq kanqa. 

39<<Tünicatapis lïnu jïlupita awaskatsir shumaq bordatsinki. Görranpis lïnu 

jïlupita awatsinki. Wachukunpis shumaq kuyakuypaqta bordatsinki. 

40<<Aarónpa tsurinkunapaqpis tünicankuna, wachukunkuna y görrankuna 

shumaq kuyakuypaq kayänanpaq ruratsinki. 

41Tsaynö llatapankuna ruraskatsir wawqiki Aaróntawan tsurinkunata 

shukutsinki. Umankunamanpis sagrädu aceitita wiñapunki servimaqnï 
sacerdötikuna kayänanpaq. 

42<<Tsaynölla penqayninta tsapänanpaq tseqllapita qonquryaq lïnu tëlapita 

calzoncïlluta ruratsinki. 

43Tsay calzoncïllukunata Aarónwan tsurinkuna shukukuyanqa Tinkunantsik 

Carpaman yaykuyänanpaq. Tsaynö shukukushqa Lugar Santuchö 
kaq altarchöpis serviyämanqa. Calzoncïllushqa mana yaykurqa jutsayuq 

karmi wañuyanqa. Tsay mandakunqäkunam imayyaqpis ley kanqa Aarónpaq 
y tsurinkunapaq y paypita miraqkunapaqpis. 

 

Éxodo 29 
Sacerdötikunata churananpaq ninqan 

Levítico 8.1-36 

1<<Aarónwan tsurinkuna servimaq sacerdöti kayänanpaq churar akranki 

sänu mallwa töruta y ishkay sänu carnërukunata. 

2Tsaynölla ruranki allin kaq jarinapita levadürannaq tantata, aceitiwan 

masarashqa levadürannaq tantata y aceitiwan llushishqa levadürannaq 
llapsha tantatapis. Tsay llapan tantakunata trïgu jarinapita ruranki. 

3Tsay ruranqayki tantakunata canastaman wiñarkur apamunki. Mallwa töruta 

y ishkan carnërutapis Tinkunantsik Carpaman apamunki. 

4<<Aaróntawan tsurinkunata Tinkunantsik Carpapa patiunman pushaykamur 

armatsinki. 

5Tsaypita Aarónta shukutsinki tünicata, sotänata, efodta y pectoralta. Tsaynö 

shukurkatsir efodta wachukunwan tseqllanman watanki. 

6Tsaynölla umanman görrata shukurkatsir sagrädu cintata jananman 

churanki. 

7Tsaynö shukurkatsir servimaq sacerdöti kananpaq Aarónpa umanman 

sagrädu aceitita wiñapunki. 

8Tsaypita Aarónpa tsurinkunata qayaskir tünicata shukutsinki. 

9Aarónta wachakätsinqaykinölla tsurinkunatapis wachakätsir görrata 

shukutsinki. Tsaynömi servimaq sacerdöti kayänanpaq churanki. Paykuna y 
paykunapita miraqkunam imayyaqpis servimaqnï sacerdötikuna kayanqa. 

10<<Tsaypitana Tinkunantsik Carpapa patiunman mallwa töruta apamunki. 

Tsaychömi Aarónwan tsurinkuna mallwa törupa umanman makinkunata 
churayanqa. 

11Tsaypita Tinkunantsik Carpapa patiunchö tsay mallwa töruta puntächö 

pishtanki. 

12Yawarninman dëduykita töparkatsir altarpa waqrankunata llushinki. Sobraq 

kaq yawartana altar chakinman jichanki. 

13Pacha wiranta, ñatinninchö wiranta y ishkan rurunnintawan wirankunata 

altarchö waykanki. 

14Aytsanta, qaranta y panzantaqa campamentupita jukläman apaykur 

waykanki. Mallwa töruta altarchö waykanqaykim purificätsina sacrificiu 
kanqa. 

15<<Tsaypitanam jukaq carnërupa umanman Aarónwan tsurinkuna 

makinkunata churayanqa. 

16Tsayta pishtaskir yawarninwan altarpa chuskun lädunkunata tsaqtsunki. 

17Aytsanta cuartizaskir aqashnintawan chakinkunata mayllanki. Tsaypitana 

altarman umantawan llapanta churaskir 

18waykanki. Tsay waykayanqaykipa mushkuyninpitam noqa DIOS 

YAYA kushikushaq. 

19<<Jukaq carnërupa umanmanpis Aarónwan tsurinkuna makinkunata 

churaskiyaptin 

20tsay carnëruta pishtanki. Yawarninta qoriskir Aarónpa y tsurinkunapa 

derëcha kaq rinrinpa puntanta ichikllata llushinki. Tsaynölla yawarwan 
llushinki derëcha kaq makinpa y chakinpa maman dëdunkunatapis. Sobraq 
kaq yawartana altarpa chuskun lädunman tsaqtsunki. 

21Altarman tsaqtsunqayki yawarta qoriskir sobraq kaq aceitiwan Aarónta y 

llatapankunatapis tsaqtsunki. Tsaynölla tsurinkunata y llatapankunatapis 
tsaqtsunki. Tsaynöpam Aarónwan tsurinkuna servimaqnï sacerdöti kananpaq 
consagrädu kayanqa. Llatapankunapis listum kanqa shukukurkur 
serviyämänanpaq. 

22<<Tsaypitana pishtanqayki carnërupa chupa wiranta, pacha wiranta, 

ñatinchö wiranta, ishkan rurunnintawan wiranta y derëcha kaq chankantapis 
jorqunki. Tsaynö jorqunki Aarón y tsurinkuna sacerdöti kayänanpaq 
pishtanqayki carnëru kaptinmi. 

23NOQAPA puntächö kaykaq canastapita juk jatun tantata jorqunki, aceitiwan 

masarashqa juk tantata y juk llapsha tantatapis. Tsay tantakunam llapanpis 
levadürannaq kayanqa. 

24Tsay llapanta Aaróntawan tsurinkunata aptatsinki NOQAPA puntäman 

pallarkur wakman kayman kuyutsiyänanpaq. 

25Tsaynö ruraskiptin tsay tantakunata qorinki. Tsaypita jukaq carnëruta 

waykana sacrificiuta waykanqaykinölla tsaykunatapis altarchö waykanki. 
Tsay waykanqayki mushkuptinmi noqa DIOS YAYA kushikushaq. 

26Aarónta servimaqnï sacerdötï kananpaq churar pishtanqayki carnërupa 

pëchunta NOQAPA puntäman pallarkur wakman kayman kuyutsinki. Tsay 
aytsam qampaq kanqa. 

27<<Tsay kuyutsinqayki pëchunta y derëcha kaq chankanta rakinki 

28Aarónpaq y paypita miraqkunapaq. Cada vez alli päsakuy sacrificiu 

noqapaq kaptinmi tsaykunata Israel runakunapita imaypis chaskiyanqa. Tsay 
mandakunqäkunam imayyaqpis qamkunapaq ley kanqa. 

29<<Aarón wañukuptinmi sagrädu llatapankuna paypita miraqkuna 

shukukuyänanpaq kanqa. Tsay llatapakunatam shukukuyanqa sagrädu 
aceitita wiñapur sacerdötï kananpaq churanqan höra. 

30Tinkunantsik Carpaman yaykunanpaq mayqanpis Aarónpa ayllunpita 

sacerdöti kananpaq churaptinqa qanchis junaq tsay llatapata shukuranqa. 

31<<Carnërupa wakin kaq aytsanta sagrädu lugarchö yanunki. 

32Tinkunantsik Carpapa patiunchömi tsay aytsatawan canastachö sobraq 

tantata Aarónwan tsurinkuna mikuyanqa. 

33Sacerdötï kananpaq churanqanpita purificätsina sacrificiu kaptinmi tsay 

aytsawan tantakuna paykuna mikuyänanllapaq kanqa. Tsay mikuykuna 
sagrädu kaptinmi pipis llutallaqa mikunqatsu. 

34Tantatawan aytsata tsay junaq mana ushaptinqa sobraq kaqta waykanki. 

Tsaytaqa sagrädu kaptinmi pipis mikunqatsu. 

35<<Aaróntawan tsurinkunata sacerdöti kayänanpaq churar llapan 

ninqaqnölla tsaykunata ruranki. Sacerdöti churaymi qanchis junaqyaq kanqa. 

36Aarónwan tsurinkuna purificashqa kayänanpaq qanchis junaqyaq waran 

waran juk mallwa töruta pishtaskir waykanki. Tsaynöllam tsay 
waykanqaykikuna altar purificashqa kananpaq kanqa. Tsaypita altar 
jananman aceitita wiñanki sagrädu kananpaq. 

37Tsaynö qanchis junaqyaq sacrificiuta waran waran waykanki. Tsaynöpam 

altar sagrädu kaptin tsayman töpaq kaqqa imapis sagrädu kanqa. 

Altarchö waran waran waykayänanpaq ninqan 
Números 28.1-8 

38<<Mana qonqaypa waran waran juk watayuq ishkay cordëruta 

pishtaskir altarchö waykayanki. 

39Jukaq cordëruta patsa waray waykayanki y jukaqtana patsa 

qoyay waykayanki. 

40Punta kaq cordërupa aytsanta altarchö waykar ishkay kïlu allin kaq jarinata 

y juk litru olïvupita rurashqa aceitiwan pichurkur waykayanki. Tsay jananman 
juk litru vïnuta wiñayanki. 

41Alliqpa waykayanqaykinölla tardipapis jukaq cordëruta pichunqayki 

jarinatawan altarchö waykanki. Tsaynö waykar vïnutapis jananman wiñanki. 
Tsay waykayanqaykipa mushkuyninpitam noqa DIOS YAYA kushikushaq. 

42<<Tsaynö waykanqaykim noqapaq waykana sacrificiu kanqa. Tsaytam 

qamkunawan y qamkunapita miraqkunapis Tinkunantsik Carpapa patiunman 
apaykur imaypis puntächö waykayanki. Tsaychö parlanapaqmi imaypis 
tinkushun. 

43Tsaychömi Israel majikikunawanpis tinkushaq. Tsaychö kikï kaptïmi tsay 

patiu sagrädu kanqa. 

44<<Tinkunantsik Carpawan patiuchö kaq altarpis sagrädum kanqa. 

Sacerdötï kar serviyämänanpaqmi Aaróntawan tsurinkunata churashaq. 

45Israel runakuna kayanqanchö täkurmi paykunapa Diosnin kashaq. 

46Tsaynöpam DIOSNINKUNA kanqäta musyayanqa. Noqam Egiptupita 

paqtankuna kanäpaq jipimushkä. Noqam paykunapa DIOSNINKUNA kä. 

 

Éxodo 30 
Inciensiuta qoshnïtsiyänan altarta ruratsinanpaq tantiyatsinqan 

Éxodo 37.25-28 

1<<Inciensiuta qoshnïtsiyänaykipaq acacia qerupita altarta ruratsinki. 

2Tsay altarpa largunwan anchunmi chusku chunka pitsqa (45) centïmetru 

kanqa. Altunnam isqun chunka (90) centïmetru kanqa. Chuskun kuchunchö 
altarwan juk piëzalla kananpaq waqratanö ruratsinki. 

3Tsay altarta jananpa, lädunkunapa y waqrakunatapis qoriwan 

enchapatsinki. Tsaynölla entëru kuchunpa qoripita rurashqa rebëtita 
churatsinki. 

4Tsay rebëti chakinpa cada esquïnanman qoripita arguyllakunata churatsinki. 

Tsay arguyllakunapa kirmakunata päsatsiyanqa altarta puritsiyänanpaq. 

5Tsay kirmakunata acacia qerupita ruraskatsir qoriwan enchapatsinki. 

6Tsaypitana tsay altarta Pactu Babulta tsapaq cortïna waqtanman churanki. 

Tsay babulpa tsapanan kaqchömi qamwan tinkushun. 

7<<Cada alliq candelëruta alistanqan höram Aarónqa tsay altarchö mushkuq 

inciensiuta qoshnïtsinqa. 

8Tsaynöllam cada tardipis candelëruta tsaritsinqan höra tsay altarchö yapay 

inciensiuta qoshnïtsinqa. Aarónwan tsurinkuna y paykunapita miraqkunapis 
noqapa puntächö imaypis tsaynö rurayätsun. 

9Tsay inciensiuta qoshnïtsikuna altarchöqa ama jukläya inciensiuta 

qoshnïtsiyankitsu. Tsay altarchöqa ama waykana sacrificiuta ni tsaki mikuy 
ofrendakunatapis waykankitsu. Ama tsaymanqa vïnutapis wiñankitsu. 

10<<Purificätsina sacrificiuta waykar watachö juk kutillam wätapa yawarninta 

altarpa waqrankunaman Aarón llushinqa. Tsay altar sagrädu kaptinmi 
purificätsina sacrificiuta cada wata imayyaqpis waykayanqa>>. 

Sagrädu Carpachö gastukunapaq qellayta qoriyanqan 

11Moiséstam DIOS YAYA nirqan: 

12<<Israel runakunata censaptiki noqa DIOS YAYAPAQ cada ünu ofrendata 

apayämunqa. Tsaynöpam censu asuntu ni ima qeshyay ushanqatsu. 

13Llapan censashqa kaqkunam noqa DIOS YAYAPAQ pullan siclo qellayta 

apayämunqa. Ofrendayanqan qellaykunatam Tinkuna Carpachö 
pësakunawan pësayanqa. Tsay pësakunawan pësayaptinmi juk siclo qellay 
chunka juk grämu kanqa. 

14Ishkay chunka (20) watayuqpita censashqa kaqkuna llapanmi noqa DIOS 

YAYAPAQ ofrendata apayämunqa. 

15Mana ushakäyänanpaq ofrendata apamurqa rïcupis masta apamunmantsu 

ni waktsapis mënusta apamunmantsu. Llapanpis iwalmi pullan siclo qellayta 
apayämunqa. 

16Tsay qellayta Israel runakunapita qorir Tinkunantsik Carpachö 

gastukunapaq churanki. Tsaynöpam censakuyanqaykipita 
ushakätsiyäshaykitsu>>. 

Broncipita lavatoriuta ruratsinanpaq ninqan 
Éxodo 38.8 

17Mastam Moisésta DIOS YAYA nirqan: 

18<<Mayllakuyänanpaq lavatoriutapis jamanantinta broncipita 

ruratsinki. Tsay lavatoriuta Tinkunantsik Carpapita altarman aywana 
chawpinman jamaykatsir yakuta wiñätsinki. 

19Tsay lavatoriuchö yakuwanmi Aarónwan tsurinkuna makinkunata y 

chakinkunata mayllakuyanqa. 

20Tinkunantsik Carpaman manaraq yaykurmi tsaynö mayllakuyanqa mana 

wañuyänanpaq. Tsaynölla mayllakuyanqa altarchö NOQAPAQ sacrificiuta 
manaraq waykar. 

21Makinkunatawan chakinkunata mana mayllakurmi sïqa wañuyanqa. Tsay 

mandakunqäkunam imayyaqpis ley kanqa Aarónpaq, tsurinkunapaq y 
paypita miraqkunapaqpis>>. 

Sagrädu aceitita ruratsinanpaq tantiyatsinqan 
Éxodo 37.29 

22Mastam Moisésta DIOS YAYA nirqan: 

23<<Mushkuq jachakunata qorinki soqta kïlu mïrra jachapa weqinta, kimsa 

kïlu canëlata, kimsa kïlu mushkuq cäñata 

24y soqta kïlu casia jachapa qarantapis. Tsaykunata pësanki 

Tinkunantsik Sagrädu Carpachö pësakunawan. Tsaypita kimsa litru pullanta 
olïvupita rurashqa aceitita alistanki. 

25Tsay llapan qorinqaykikunata tallunki perfümita ruraqkuna talluyanqannö. 

Tsaymi sagrädu aceiti kanqa. 

26Tsay aceitita Tinkunantsik Carpaman y Pactu Babulman wiñanki. 

27Tsaynölla wiñäpunki mësatawan manëjunkunata, candelëruta 

manëjuntinta y inciensiuta qoshnïtsikuna altarta. 

28Tsaynölla wiñäpunki sacrificiuta waykana altarta manëjuntinta y 

lavatoriutapis jamanantinta. 

29Tsaynö wiñäpuptikim sagrädu llapanpis kanqa. Tsaykunata töpaq 

kaqkunapis sagrädum kayanqa. 

30<<Servimaqnï sacerdötïkuna kayänanpaq tsay aceitita Aarónpa y 

tsurinkunapa jananmanpis wiñapunki. 

31Israel runakunata ninki: <Kay sagrädu aceitita imaypis rurayanki imaman 

wiñäyaptikipis sagrädu kananpaq. 

32Ama llutallaqa pimanpis tsay aceitita wiñayankitsu. Tsay sagrädu 

aceititanöqa ama rurayankitsu. 

33Pipis tsay aceititanö ruraq kaqta o llutalla juk runapa jananman wiñaq kaqta 

Israel runakunapita qarquyanki> >>. 

Inciensiuta ruratsinanpaq tantiyatsinqan 
Éxodo 37.29 

34 DIOS YAYAM Moisésta yapay nirqan: <<Qorinki Estacte jachapa weqinta, 

lamarchö caracolpa qaranta, gálbano jachapa weqinta y inciensiu jachapa 
weqintapis. Tsay llapanta iwalllata qorinki. 

35Tsay llapan qorinqaykiwan mushkuq inciensiuta ruranki. Perfümi ruraq 

tallunqannö llapanta shumaq tallunki. Tsay inciensiumanqa amana ni 
imatapis mastaqa tallunkitsu. Tsay inciensium alläpa sagrädu kanqa. 

36Pullanta shumaq ñutu aqaskir Tinkunantsik Carpaman apar Pactu 

Babulpa puntanman churanki. Tsay inciensium sagrädu kanqa. 

37Tsay inciensiutanöqa ama ni pipis ruranqatsu. Sagrädu 

karmi NOQALLAPAQ kanqa. 

38Pipis mushkupäkunallanpaq tsay inciensiutanö ruraptinqa Israel 

runakunapita qarquyanki>>. 

 

Éxodo 31 
Sagrädu Carpata rurayänanpaq Bezaleelta y Aholiabta akranqan 

Éxodo 35.30-35 

1 DIOS YAYAM mastapis Moisésta nirqan: 

2<<Uripa tsurin y Hurpa willkan Bezaleeltam noqa akrashkä. Paymi Judá 

trïbupita. 

3Bezaleelman Espïritüta mandamurmi habilidäta qarashkä. Tsaymi pay 

imayka ruraytapis allish yachan. 

4Qoripita, qellaypita y broncipita shumaq kuyakuypaqta rurananpaqmi 

habilidänin kan. 

5Shumaq kuyakuypaq rumikunatapis llaqllayta yacharmi tsaraqninta ruraskir 

shumaq churar seguran. Tsaynöllam qerukunatapis tällayta yachar tukuyläya 
kuyakuypaqkunata ruran. 

6Payta yanapananpaqmi Dan trïbupita Ahisamacpa tsurin Aholiabta 

churashkä. Tsaynöllam ninqaqkunata ruratsinaykipaq qamkunachö imayka 
rurayta yachaq runakunatapis habilidäta qarashkä. 

7Paykunam rurayanqa Tinkunantsik Carpata, Pactu Babulta, Pactu Babulpa 

tsapananta y Tinkunantsik Carpapa llapan manëjunkunata. 

8Tsaynöllam rurayanqa mësata manëjuntinta, qoripita candelëruta 

manëjuntinta, inciensiuta qoshnïtsikuna altarta, 

9sacrificiuta waykana altartawan manëjunkunata y jatun lavatoriutawan 

jamanantapis. 

10Tsaynöllam rurayanqa Aarón shukukunanpaq sagrädu llatapakunata y 

tsurinkuna shukukuyänanpaq llatapakunatapis. 

11Tsaynölla rurayanqa sagrädu aceititawan Tinkuna Carpapaq inciensiutapis. 

Qamta ninqaqnöllam llapanta rurayanqa>>. 

Jamay junaqpaq tantiyatsinqan 
Éxodo 35.1-3 

12 DIOS YAYAM mastapis Moisésta nirqan: 

13<<Jamay junaqta respitayänanpaq Israel runakunata willanki. Jamay 

junaqmi imaypis señal kanqa qamkunapaq y qamkunapita miraqkunapaqpis. 
Tsaymi tsay junaqta respitar santu kayänaykipaq akrayanqaqta tantiyayanki. 

14Jamay junaq sagrädu kaptinmi llapayki respitayanki. Tsay junaqta mana 

respitaq kaqtaqa wañutsiyanki. Tsay junaqchö ima aruytapis aruq kaqta 
Israel runakunapita qarquyanki. 

15<<Soqta junaqlla aruskir qanchis kaq junaq sagrädu kaptin jamayanki. Pipis 

jamay junaqchö aruq kaqtaqa wañutsiyanki. 

16Israel runakuna imaypis jamay junaqta respitayätsun. Tsaynö respitarmi 

paykunawan pactu ruranqäta cumpliyanqa. 

17Noqam ciëlutawan patsata soqta junaqchö kamaskir qanchis junaqchö 

jamarqä. Tsaymi tsay junaqqa Israel runakuna cäsuyämanqanta 
musyanäpaq señal kanqa>>. 

18Sinaí jirkachö Moisésta parlapaskirmi ishkay parara rumichö dëdunwan 

qellqashqa mandamientunkunata Dios Yaya entregarqan. Tsay 
mandamientunkunam karqan paykunawan Dios Yaya ruranqan pactuta 
cumpliyänanpaqmi. 

 

Éxodo 32 
Qoripita mallwa töruta rurayanqan 

Deuteronomio 9.6-29 

1Jirkapita Moisés sas mana kutimuptinmi Israel runakuna Aarónta niyarqan: 

<<Egiptupita jipimaqnintsik Moiséspaq manam musyantsiktsu ima 
päsanqantapis. Tsaynö kaykaptinqa juk dios puntantsikta aywar 
pushamänapaq ruramuy>>. 

2Aarónnam nirqan: <<Warmikikuna y tsurikikuna shukuräyanqan qori 

arëtikunata apayämuy>>. 

3Tsaymi shukuräyanqan qori arëtinkunata Aarónman llapan apayarqan. 

4Aarón tsay qorita tsulluskatsir mallwa töruta fundir ruraskiptinmi llapan 

niyarqan: <<¡Israel runakuna, kaymi Egiptupita jipimaqnintsik diosnintsik!>> 

5Tsayta rikarmi Aarónqa mallwa törupa puntanchö juk altarta rurarqan. 

Tsaypitanam Israel runakunata nirqan: <<DIOS YAYAPA shutinchömi waray 
junaq fiestata rurashun>>. 

6Tsaynö niptinmi waränin atsik atsiklla shärikuskir wätakunata pishtaskir 

waykana sacrificiukunatawan alli päsakuy sacrificiukunata waykayarqan. 
Tsaypitam llapan jamaykur mikuyarqan y upyayarqan. Kushikurmi juknin 
jukninpis jutsata rurayarqan. 

7Tsaymi Moisésta DIOS YAYA nirqan: <<Kay jirkapita sas kutiy. Egiptupita 

jipimunqayki Israel runakunam jutsa rurayman churakashqa kaykäyan. 

8Pöcu tiempullachö qonqaskayämarmi qoripita mallwa töruta ruraskir 

adoraykäyan. Tsaynöllam sacrificiukunata waykar nikäyan: <¡Israel 
runakuna, kaymi Egiptupita jipimaqnintsik diosnintsik!> >> 

9Mastam Moisésta DIOS YAYA nirqan: <<Noqam rikashkä Israel runakuna 

alläpa mana wiyakuq kayanqanta. 

10Paykunapa favornin ama shäriynatsu. Alläpa rabyatsiyämanqanpitam 

paykunata ushakätsishaq. Peru qampitam sïqa jatun nación kananpaq 
mirayanqa>>. 

11Tsaynö niptinmi DIOS YAYAPA rabyaynin pärananpaq Moisés rugakur 

nirqan: <<DIOS YAYA, poderösu kaynikita pïmaytapis musyatsirmi Israel 
runakunata Egiptupita jipimushkanki. Tsaynö jipiykämurqa Israel 
runakunapaq ama tsayläya rabyaykullaytsu. 

12Ushakätsiptikiqa Egipto runakunam niyanqa: <Desiertuchö 

ushakätsinanpaqmi kay nacionpita jipishqa>. Tsaynö mana parlayänanpaq 
ama ushakaykatsillaytsu. Taytay, tsaypa rantin jutsa rurayanqanpita 
perdonaykullay. 

13Serviyäshuqniki Abrahamtawan Isaacta y Israelta prometinqaykita 

yarpaykullay. Paykunatam nirqayki: <Noqam qamkunapita miraqkunaman 
bendicionnïta churashaq qoyllurkunanöraq atskaman 
mirayänanpaq. Prometinqänöllam paykunata entregashaq entëru kay 
jallqakunata y raqrakunata imayyaqpis herenciankuna kananpaq> >>. 

14Tsaynö Moisés rugakuptinmi DIOS YAYA Israel runakunata llakipar 

ushakätsirqantsu. 

15Tsay jirkapita urämurmi Moisés ishkay parara rumikunata apamurqan. Tsay 

pararakunachömi Israel runakunawan Dios Yaya ruranqan pactu ishkan 
lädupa qellqashqa karqan. 

16Tsay pararakunatam kikin Dios Yaya rurarqan. Tsaychö qellqashqa 

kaqkunataqa kikin Dios Yayam qellqarqan. 

17Runakuna qayaykachaqta wiyarmi Josuéqa Moisésta nirqan: <<Guërrachö 

pelyar qayaykachaqnöraqmi campamentupita wiyakämun>>. 

18Peru Moisésnam nirqan: <<Manam venciskirtsu ni venciyanqanpitatsu 

qayaykachäyan, sinöqa fiestata rurar cantayanqanmi wiyakaykämun>>. 

19Israel runakunapa campamentunman chaykurnam Moisés rikarqan qoripita 

rurashqa mallwa töruta y runakuna tushur kaykaqta. Tsayta rikaykurmi alläpa 
piñakur apamunqan pararakunata pakit jitaskirqan. 

20Tsaypitanam qoripita rurashqa mallwa töruta ninaman jitaykur ñutu polvu 

tikranqanyaq aqarqan. Tsay polvutanam yakuman wiñarkur Israel 
runakunata upyatsirqan. 

21Aaróntanam Moisés nirqan: <<Israel runakuna ¿imanäyäshushkankitan 

kaylä jutsata ruratsinaykipaq?>> 

22Tsaynö niptinmi Aarón nirqan: <<Taytay, ama piñakuykullaytsu. Qampis 

musyankim kay runakuna imaypis jutsa rurayllaman umankuna churashqa 
kayanqanta. 

23Paykunam niyämashqa: <Kaypita pushamänapaq diosnïkuna ruramuy. 

Egiptupita jipimaqnintsik Moisésta ima päsanqantapis manam 
musyantsiktsu>. 

24Tsaymi nirqä llapan qorita katsiqkuna apayämunanpaq. Apayämunqan 

qorita ninaman wiñaptïmi mallwa töru rurakashqa>>. 

25Tsaynö niptinmi Moisés tantiyarqan Israel runakunata Aarón controlayta 

mana puëdinqanta. Tsaymi yarpachakur nirqan: <<Kananqa contrankunam 
Israel runakunata musyaparnin manakaqman churayanqa>>. 

26Tsaymi campamentu yaykunaman aywaykur Israel runakunata Moisés 

nirqan: <<Mayqaykipis DIOS YAYATA cäsuyta munaq kaqqa noqa 
kaykanqäman qorikäyämuy>>. Tsaynö niptinmi levitakuna Moisés 
kaykanqanman qorikäyarqan. 

27Paykunatam Moisés nirqan: <<DIOS YAYAM nin: <Llapayki campamentu juk 

kuchunpita jukaq kuchunyaq espädaykikunawan runakunata wañutsiyanki 
aylluyki, vecïnuyki y amïguyki kaptinpis> >>. 

28Tsaymi Moisés ninqannö rurar tsay junaqllachö kimsa waranqatanö (3,000) 

runakunata wañutsiyarqan. 

29Tsaypitam levitakunata Moisés nirqan: <<DIOS YAYATA cäsurmi 

qamkunaqa tsurikikunapawan aylluykikunapa contranpis shäriyashkanki. 
Tsaymi kanan junaq DIOS YAYA churayäshunki payllatana imaypis 
serviyänaykipaq>>. 

Israel runakunapaq Dios Yayata Moisés mañakunqan 

30Tsaypita waränin junaqmi Israel runakunata Moisés nirqan: <<Qamkunam 

alläpa jutsata rurayashkanki. Kananmi DIOS YAYA kaykanqan jirkaman yapay 
kutishaq. Talvezchi qamkunapaq mañakuptï perdonayäshunkiman>>. 

31Tsaynö nirmi DIOS YAYA kaykanqan jirkaman kutiykur Moisés rugakurqan: 

<<Qoripita diosninkuna rurarmi Israel runakuna alläpa jutsata rurayashqa. 

32Taytay, tsaymi mañakullaq perdonaykunaykipaq. Mana perdonarqa 

libruykichö shutï qellqashqatapis börraskillay>>. 

33 DIOS YAYANAM nirqan: <<Mana cäsumar jutsata ruraqkunallapatam 

librüpita shutinkunata börrashaq. 

34Kanan kutir prometinqaq nacionman runakunata 

pushay. Angelnïmi compañashurniki puntaykita aywanqa. Peru Israel 
runakuna jutsa rurayanqanqa manam tsayllachötsu ushakanqa, sinöqa 
castiganä junaq chämuptinmi paykunata castigashaq>>. 

35Tsay ninqannöllam Israel runakunata DIOS YAYA mantsaypaq qeshyaywan 

castigarqan. Tsay qeshyaywanmi castigarqan Aarón rurapanqan mallwa 
töruta adorayanqanpita. 

 

Éxodo 33 
Israel runakuna aywar sïguiyänanpaq ninqan 

1Mastam Moisésta DIOS YAYA nirqan: <<Egiptupita jipimunqayki runakunata 

pusharkur kanan ayway Abrahamta, Isaacta y Jacobta jurarnin äninqä 
nacionman. Tsay naciontam prometirqä paykunapita miraqkunata 
entreganäpaq. 

2Qamkunata yanapayäshunaykipaqmi angelnïta mandamushaq. Tsayman 

chäyaptikim cananeo runakunata, amorreo runakunata, heteo runakunata, 
ferezeo runakunata, heveo runakunata y jebuseo runakunatapis qarqushaq. 

3Yakunöraq atska lichipis abëjapa mishkinpis kaykaq nacionman aywakuyay. 

Peru mana cäsukuq kayaptikim paqtaykikuna aywashaqnatsu. Paqtaykikuna 
aywarqa ushakaskatsiyaqman>>. 

4Tsaynö DIOS YAYA ninqanta Moisés willaptinmi Israel runakuna alläpa 

llakikur alhäjankunatawan alli llatapakunata shukukuyarqannatsu. 

5Tsaynö alläpa llakikuyarqan Moisésta DIOS YAYA nishqa kaptinmi: 

<<Qamkunam mana wiyakuq runakuna kayanki. Juk rätullapis paqtaykikuna 
aywarmi ushakaskatsiyaqman. Tsaymi kananqa alhäjaykikunatawan alli kaq 
llatapaykikunata shukukuyaynatsu. Yarpachakushaqraqmi imanö 
castigayänaqpaq kanqantapis>>. 

6Tsaynö niptinmi Horeb jirka chakinpita Israel runakuna aywakur 

alhäjankunatawan alli kaq llatapankunata shukukuyarqannatsu. 

Tinkuna Carpachö Moiséswan Dios Yaya parlayanqan 

7Israel runakunapa campamentunpita karumanpam Moisésqa juk carpata 

ichïtsirqan. Tsaypam shutin churarqan Tinkuna Carpa. DIOS 

YAYATA pipis ashiyta munarmi tsay carpamanraq aywayaq. 

8Tsayman Moisés aywaptinmi Israel runakuna carpankuna punkunman 

ichiykur rikaräyaq Tinkuna Carpaman yaykunqanyaq. 

9Moisés yaykuskiptinnam tsay carpa punkuman ichiraykaq pukutay urämuq. 

Tsaychö Moiséswan DIOS YAYA parlanqanyaqmi carpa punkuchö pukutay 
ichiraq. 

10Tsay carpa punkuchö pukutay ichiraykaqta rikarmi llapan runakuna 

carpankuna punkullapita DIOS YAYATA adorayaq. 

11Imayka juk runa amïgunwan cära cära parlaqnömi Moiséswan DIOS 

YAYA parlayaq. Tsaynö Moisés parlaskirmi campamentunman kutikuq. Peru 
Moisésta yanapaq jöven Josuémi sïqa Tinkuna Carpapita imaypis yarquqtsu. 
Josuéqa Nunpa tsurinmi karqan. 

Dios Yayapa qaqllanta Moisés rikayta munanqan 

12Moisésnam DIOS YAYATA nirqan: <<Taytay, kay runakunata pushanäpaqmi 

mandamashkanki. Peru tsaynö kaykaptinpis manaraqmi nimashkankiraqtsu 

pï compañamänanpaq kanqantapis. Tsaynöllam nimashkanki amïguyki kaptï 
llakipämanqaykita. 

13Rasunpa llakipämarqa imata yarpanqaykitapis willaykamay. Tsaynöpam 

rasunpa llakipäyämanqaykita tantiyayäshaq. Kikiki akranqayki runakunata 
ama qonqaykullaytsu>>. 

14 DIOS YAYANAM nirqan: <<Kikï compañashayki. Noqam jamatsishayki>>. 

15Moisésnam nirqan: <<Mana compañayämänayki kaykaptinqa mejorqa ama 

kaypita jipiyämaytsu. 

16Mana compañamaptikiqa ¿imanötan musyayäshaq llakipäyämanqaykita? 

Tsaynöllam ¿imanötan musyayäshaq wakin kaq casta runakunapita 
noqakunata mas kuyayämanqaykita?>> 

17 DIOS YAYANAM nirqan: <<Amïgü kaptikim llakiparniki mañakamanqaykinö 

compañayäshayki>>. 

18Tsaymi Moisés nirqan: <<Taytay, rugakulläshayki. Kikikitam rikaynikita 

munä>>. 

19Tsaynö niptinnam Moisésta DIOS YAYA nirqan: <<Llakipanqä kaqtam 

llakipä. Perdonayta munanqä kaqtam perdonä. Tsaymi puntaykipa päsar 
llakipäkuq kanqäta musyatsirniki shutï Yahweh kanqanta willashayki. 

20Peru qaqllätam sïqa rikankitsu. Pipis qaqlläta rikaq kaqqa wañunqam>>. 

21Mastam DIOS YAYA nirqan: <<Qaqa jananman jeqarkamur puntäman 

ichïmuy. 

22Puntaykipa päsarmi qaqa kichakashqallaman ichiykatsishayki. Tsaymi 

makïwan tsapäshayki hasta päsanqäyaq. 

23Päsaskir makïta jipiskiptïmi waqtällatana rikämanki. Peru qaqllätam sïqa 

rikankitsu>>. 

 

Éxodo 34 
Llakipäkuq kanqanta Dios Yaya willanqan 

Deuteronomio 10.1-5 

1Moiséstam DIOS YAYA nirqan: <<Punta kaqtanölla ishkay parara rumikunata 

ruray. Tsay pararakunamanmi pakinqayki rumichö qellqanqätanö yapay 
qellqamushaq. 

2Alistakuy noqa kaykanqä Sinaí jirkaman waray alliq witsämunaykipaq. 

3Qamwan ama ni pipis shamunqatsu. Tsaynölla Sinaí jirkapa ama ni pipis 

purinqatsu. Tsaykunachö ama ni pipis üshata, cabrata ni wäkata 
mitsikunqatsu>>. 

4Tsaynö niptinmi punta kanqantanölla Moisés ishkay parara rumikunata 

rurarqan. Tsaypita waränin alliqmi DIOS YAYA ninqannö ishkan parara rumita 
aparkur Sinaí jirkaman witsarqan. 

5Jirkachö Moisés kaykaptinmi pukutay rurinchö DIOS YAYA urämur 

shutin Yahweh kanqanta willarqan. 

6Shutinta willarmi Moiséspa puntanpa päsar nirqan: <<¡Yahweh! ¡Yahweh! 

Llakipäkuq y perdonakuq Diosmi kä. Imapitapis saslla mana rabyakuqmi kä. 
Alläpa kuyakuqmi kä. Prometinqätaqa imaypis rasunpam cumplishaq. 

7Waranqa waranqa runakuna maytsikaq kayaptinpis llakipämi. Mana 

cäsuyämar jutsata ruraptinpis perdonämi. Peru jutsa rurayta mana 
dëjaqkunatam sïqa castigä kikinta, tsurinkunata, willkankunata y mas 
willkanpa tsurinkunatapis>>. 

8Tsaynö niptinmi Moisésqa jina höra urkunpis patsaman töpanqanyaq 

qonqurikuykurqan. Tsaypitam Dios Yayata adorar 

9nirqan: <<Dios Yaya, rasunpa llakipämarqa mana dëjaypa 

compañaykayällämay. Kay runakunaqa mana wiyakuqmi kayan. Peru tsaynö 
kayaptinpis mana alli rurayanqäkunapita y jutsäkunapita 
perdonaykayällämay. Tsaynölla imayka herenciaykinö kayänäpaq 
chaskiykayällamay>>. 

Israel runakunawan Dios Yaya pactuta yapay ruranqan 
Deuteronomio 7.1-5 

10 DIOS YAYANAM nirqan: <<Mañakamanqaykita änirmi pactuta rurashun. 

May nacionchö y may markachöpis ni imay rikäyanqan milagrukunatam 
puntaykikunachö rurashaq. Mantsakaypaq milagrukuna ruranqäta rikarmi 
wakin kaq nación runakunapis yanapayanqaqta musyayanqa. 

11<<Kanan mandayanqaqkunata shumaq wiyamay. Puntaykikunapitam 

qarqushaq amorreo runakunata, cananeo runakunata, heteo runakunata, 
ferezeo runakunata, heveo runakunata y jebuseo runakunatapis. 

12<<Täkuyänaykipaq kaq nacionman chaykur tsaychö täkuq runakunawan 

ama ima pactutapis rurayankitsu. Pactuta rurarqa mana alli 
costumbrinkunatam yachakuyanki. 

13Tsay runakunapa sacrificiuta waykayänan altarninkunata juchutsir 

adorayanqan shuytu rumikunatapis jankat ñututsiyanki. Asera 
diösata adorayänanpaq jawiyanqan teta qerukunatapis tseqtayanki. 

14Tsaychö täkuq runakunapa diosninkunaman ama qonqurikuyankitsu ni 

adorayankitsu. Japallä DIOSNIKIKUNA karmi juk dioskunata adorayaptikiqa 
alläpa rabyar chikikü. 

15<<Tsaymi tsay nacionchö täkuq runakunawan ama ima pactutapis 

rurayankitsu. Paykunawan pactuta rurayaptikim diosninkunapaq fiestankuna 

rurayanqanman pushayäshunki. Tsayman aywartaq qamkunapis 
ofrendayanqan mikuykunata mikur diosninkunata adoraykäyankiman 

16o warmi tsurinkunawanpis tsurikikunata churayankiman. Tsurinkunawan 

churayaptikim diosninkunata adorayänanpaq obligayaptin tsurikikunapis 
adorayanqa. 

17<<Ima metalpitapis fundir dioskunata ama rurayankitsu. 

Watachö fiestakunata rurayänanpaq ninqan 
Éxodo 23.14-19; Deuteronomio 16.1-17 

18<<Imanö rurayänaykipaq ninqänölla Levadürannaq Tantata Mikuna fiestata 

imaypis rurar qanchis junaq levadürannaq tantata mikuyanki. Abib 
killachö Egiptupita yarqayämunqaykita yarparmi Abib killachö tsay fiestata 
rurayanki. 

19<<Mayor kaq ollqu tsurikikunam noqapa. Tsaynöllam wäkapa, üshapa y 

cabrapa punta yuriq kaq orqu wawankuna noqallapa. 

20Ashnupa punta wawan orqu yuriptinqa rantin noqa DIOS 

YAYAPAQ apayämunki juk cordëruta o mallwa cabrata. Tsaypa rantin mana 
apamurqa kunkanta pakiskiyanki wañunanpaq. Tsaynölla mayor tsurikipa 
rantinpis noqa DIOS YAYAPAQ ofrendata apayämunki. Adoramaqnï shamur 
ama jinallaykikuna shayämunkitsu. 

21<<Soqta junaqlla aruskir muruy o cosëcha tiempu kaptinpis llapanta 

dëjaykur qanchis kaq junaqchö jamayanki. 

22<<Semäna fiestatapis rurayanki punta kaq cosechayanqayki trïguta noqa 

Dios Yayapaq apaykur. Tsaynölla wata ushananchö cosëcha qoriyta 
ushaskir Cosëcha Ushay fiestatapis rurayanki. 

23<<Tsay kimsan fiestakunata rurar watachö kimsa kuti llapan ollqu kaqkuna 

adorayämaq shayämunqa. 

24Wata wata kimsa kuti noqa DIOS YAYATA adorayämaq shayämunqaykiyaq 

manam ni pipis chakraykikunata duëñu tukunqatsu. Tsaynö mana duëñu 
tukuyänanpaqmi täkuyänaykipaq kaq nacionpita tsaychö täkuq runakunata 
qarqushaq. 

25<<Wätakunata noqapaq sacrificiuta waykar yawartawan levadürayuq 

tantata tallurkur ama waykayankitsu. 
Tsaynölla Pascua fiestapaq rurayanqayki mikuy sobraqtapis ama waränin 
junaqpaq churayankitsu. 

26<<Murukuyanqaykipita primiciata wajïman apayämunki. <<Mallwa cabrapa 

aytsanta mamanpa lichinwan ama kusinayankitsu>>. 

27Tsaypitanam Moisésta DIOS YAYA nirqan: <<Ninqaq leykunata kanan 

qellqay. Tsaychömi qamwan y Israel majikikunawanpis pactu ruranqä 
qellqashqa kanqa>>. 

28Ni imata mana mikur ni yakutapis mana upyarmi Moisésqa tsaychö DIOS 

YAYAWAN chusku chunka (40) junaq chusku chunka (40) paqas karqan. 
Tsaychömi pararakunaman qellqarqan Israel runakunawan DIOS YAYA pactu 
ruranqanta. Tsay qellqanqankunam chunka mandamientukuna kaykan. 

Moiséspa qaqllan chipakyanqan 

29Tsaypitanam ishkan parara rumikunata aparkur Sinaí jirkapita Moisés 

urämurqan. Tsay rumikunachömi Israel runakunawan Dios Yaya 
ruranqan pactu qellqashqa karqan. Jirkapita urämurmi Moisésqa cuentata 
qokurqantsu DIOS YAYAWAN parlanqanpita qaqllan chipakyaykanqanta. 

30Qaqllan chipakyaqta rikarmi Aarónwan Israel runakunapis Moiséspa 

puntanman witiyta mantsayarqan. 

31Peru Moisésnam Aaróntawan Israel runakunapa mandaqninkunata 

qayaskir parlaparqan. 

32Tsaypitam wakin kaq Israel runakunapis Moiséspa puntanman witiyarqan. 

Witiykuyaptinmi Sinaí jirkachö DIOS YAYA ninqankunata willarqan. 

33Tsaynö willaskirmi Moisésqa vëluwan qaqllanta tsapäkurqan. 

34DIOS YAYAPA puntanman parlaq aywarmi Moisésqa qaqllan tsapakunqanta 

imaypis jipiq. Parlanqanpita yarquskirnam DIOS YAYA ninqankunata Israel 
runakunata willaq. 

35Tsaynö willaptinmi Israel runakuna rikäyaq Moiséspa qaqllan alläpa 

chipakyaqta. Tsaymi Moisésqa qaqllanta tsapäkuq Dios Yayawan parlaq 
yapay kutinqanyaq. 

 

Éxodo 35 
Jamay junaqchö jamayänanpaq tantiyatsinqan 

1Tsaypitam llapan Israel runakunata qorikaskatsir Moisés nirqan: 

<<Kaykunam DIOS YAYA mandamanqantsikkuna: 

2Semänachö soqta junaqlla aruyanki. Qanchis kaq 

junaqqa sagrädu kaptin DIOS YAYATA adorar shütayanki. Tsay junaqchö pipis 
aruq kaqtaqa wañutsiyanki. 

3Jamay junaqchöqa ama ninallatapis tsaritsiyankitsu>>. 

Sagrädu Carpata rurayänanpaq ofrendata qoriyanqan 
Éxodo 25.1-7 

4Tsaypitam llapan Israel runakunata Moisés nirqan: <<DIOS YAYAM nishqa: 

5Ofrendata DIOS YAYAPAQ churayta munaqkunaqa llapan 

voluntäninkunawan churayämutsun qorita, qellayta, broncita, 

6azul, granäti, puka millwa jïlukunata, llanulla putskashqa lïnu jïluta y cabrapa 

millwantapis. 

7Tsaynölla apayämutsun pukaman tiñishqa üsha qaratsakunata, fïnu 

qarakunata, acacia qeruta, 

8candelëru rupananpaq aceitita, sagrädu aceitiman y inciensiuman 

talluyänanpaq mushkuq jachakunata, 

9ónice rumikunata y wakin kaq kuyakuypaq rumikunatapis. Tsay 

rumikunawanmi mandakuq 
sacerdötipa efodnintawan pectoralninta adornayanqa. 

Sagrädu Carpachö kaqkunata rurayanqan 
Éxodo 39.32-43 

10<< <Qamkunachö mayqaykipis habilidäyuq kaqkuna DIOS 

YAYA nimanqankunata shumaq rurayänaykipaq shayämunki. 

11Paymi nimashqa Sagrädu Carpata ruranapaq. Tsaymi rurashun 

cuartunkunata, qatanankunata, ganchunkunata, marcunkunata, 
travesäñunkunata, parantinkunata y jawiräkunankunatapis. 

12Tsaynöllam rurashun Pactu Babulta, babulta apanapaq 

kirmakunata, babulpa tsapananta, cuartuta ishkayman rakinanpaq cortïnata, 

13mësata, mësata apanapaq kirmakunata, mësapa manëjunkunata, 

mësachö churaränanpaq jatusaq tantakunata, 

14aktsi rupananpaq candelëruta, manëjunkunata, mechërunkunata, aktsi 

rupananpaq aceitita, 

15inciensiuta qoshnïtsikuna altarta, tsay altarta apayänapaq kirmakunata, 

sagrädu aceitita, mushkuq inciensiuta, Sagrädu Carpaman yaykuna 
cortïnata, 

16sacrificiuta waykana altarta, broncipita rurashqa rejïllata, altarta 

apayänapaq kirmakunata, manëjunkunata, broncipita lavatoriuta 
jamanantinta, 

17patiupa cortïnankunata, patiupa parantinkunata, parantikunapa 

jawiräkunanta, patiupa punkunta tsaparaq cortïnata, 

18Sagrädu Carpata shäritsinapaq estäcankunata waskantinta y patiupa tumat 

estäcankunata waskantinta. 

19Tsaynöllam rurashun Tinkuna Sagrädu Carpachö sacerdöti Aarón 

shukukunanpaq sagrädu llatapakunata y tsurinkuna shukukuyänanpaq 
llatapankunatapis> >>. 

Ofrendata apayanqan 

20Moisés tsaynö niptinmi Israel runakuna aywayarqan imaykatapis 

kanqanpita apayänanpaq. 

21Tsaymi Tinkuna Carpata shäritsiyänanpaq ofrendata churayta 

munaqkuna DIOS YAYAPAQ apayarqan. Tsaynöllam apayarqan 
manëjukunata rurayänanpaq y sacerdöti shukukunan sagrädu llatapakunata 
rurayänanpaqpis. 

22Tsaymi ofrenda churayta munaq kaqqa ollqupis warmipis apayarqan 

tikpinkunata, arëtinkunata, sortïjankunata, wallqankunata y imaykatapis 
qoripita kaqtaqa. Llapan tsaykunatam DIOS YAYAPAQ apayarqan. 

23Tsaynöllam kanqanpita apayarqan azul, granäti, puka millwa jïlukunata, 

llanulla putskashqa lïnu jïluta, cabrapa millwanpita putskashqa jïluta, 
pukaman tiñishqa üsha qaratsata y fïnu qarakunatapis. 

24Tsaynöllam qellaytawan broncitapis DIOS YAYAPAQ apayarqan. Wakinnam 

Tinkuna Sagrädu Carpata shäritsiyänanpaq acacia qeruta apayarqan. 

25Putskay yachaq warmikunanam apayarqan azul, granäti, puka millwa 

jïlukunata y llanulla putskashqa lïnu jïlutapis. 

26Tsaynöllam putskay yachaq warmikuna cabrapa millwanta putskayarqan. 

27Israel runakunapa mandaqninkunanam ónice rumikunatawan wakin kaq 

kuyakuypaq rumikunata apayarqan. Tsay rumikunam mandakuq 
sacerdötipa efodnintawan pectoralninta adornayänanpaq karqan. 

28Tsaynöllam apayarqan candelëru rupananpaq aceitita. Tsaynöllam 

sagrädu aceitita rurayänanpaq y inciensiuman talluyänanpaq mushkuq 
jachakunata apayarqan. 

29Ofrendata churayta munaq kaqmi ollqupis warmipis kikinkunapa 

voluntäninkunapita apayarqan Moisésta DIOS YAYA ninqannölla Tinkuna 
Sagrädu Carpata shäritsiyänanpaq. 

Yachayyuq runakunata aruyänanpaq Moisés churanqan 
Éxodo 31.2-6 

30Israel runakunatam Moisés nirqan: <<Sagrädu Carpata rurananpaqmi 

Uripa tsurin y Hurpa willkan Bezaleelta DIOS YAYA akrashqa. Paymi Judá 
trïbupita. 

31Bezaleeltam DIOS YAYA habilidäta qarashqa. Tsaymi payqa imayka 

ruraytapis allish yachan. 

32Qoripita, qellaypita y broncipita shumaq kuyakuypaqta rurananpaqmi 

habilidänin kan. 

33Shumaq kuyakuypaq rumikunatapis llaqllayta yacharmi tsaraqninta ruraskir 

shumaq churar seguran. Tsaynöllam qerukunatapis tällayta yachar tukuyläya 
kuyakuypaqkunata ruran. 

34<<Bezaleeltawan Ahisamacpa tsurin Aholiabtapis DIOS YAYAM habilidäta 

qarashqa wakin kaq runakunata yachatsiyänanpaq. Aholiabmi Dan trïbupita. 

35Ishkantam DIOS YAYA habilidäta qarashqa imaykatapis kuyakuypaqta 

rurayänanpaq, azul, granäti y puka millwa jïlukunawan y llanulla putskashqa 
lïnu jïlukunawan imaykatapis bordayänanpaq y kuyakuypaqkunata 
awayänanpaq. 

 

Éxodo 36 

1Tsaynömi Bezaleel, Aholiab y wakin allish tantiyaq runakunapis DIOS 

YAYA musyatsinqannölla Tinkuna Sagrädu Carpata shäritsiyarqan. 
Kikin DIOS YAYAM paykunata habilidäta qarashqa Tinkuna Sagrädu Carpata 
y manëjunkunatapis rurayänanpaq>>. 

Sagrädu Carpata rurayänanpaq atska ofrendata apayanqan 

2Aruyta qallayänanpaqmi Bezaleelta, Aholiabta y wakin kaq tantiyaq 

runakunatapis Moisés qayarqan. Tsay runakunam aruyänanpaq listu 
kayarqan. 

3Tinkuna Sagrädu Carpata rurayänanpaqmi Israel runakuna apayanqan 

ofrendakunata Moisés entregarqan. Israel runakunam voluntäninkunapita 
cada alliq mas ofrendakunata apayarqan. 

4Tsaymi Tinkuna Sagrädu Carpachö aruqkuna aruyanqantapis dëjaykur 

5Moisésman aywar niyarqan: <<DIOS YAYA nimanqantsiknömi Tinkuna 

Sagrädu Carpata shäritsinapaq sobratna apayämushqa>>. 

6Tsaymi Moisés entëru campamentukunapa runakunata willakatsir nirqan: 

<<Tinkuna Sagrädu Carpata shäritsinapaq amana masta imatapis 
apayämuynatsu>>. Tsaynö willakatsiptinmi runakuna manana 
apayarqannatsu. 

7Llapanta rurayänanpaqmi sobratna karqan. 

Sagrädu Carpata rurayanqan 
Éxodo 26.1-37 

8 Sagrädu Carpapaqmi mas habilidäyuq runakuna chunka bayëtakunata 

awayarqan llanulla putskashqa lïnu jïlupita y azul, granäti y puka millwa 
jïlukunapita. Tsay bayëtakunamanmi querubinkunata bordayarqan. 

9Tsay chunka bayëtakuna tsay tamäñulla kayaptinmi largun karqan chunka 

ishkay metru pullan (12.5) y anchunna ishkay metru. 

10Pitsqa kaq bayëtakunatam largun kaqpa jirayarqan jukllayllanö kananpaq. 

Tsaynöllam wakin kaq pitsqa bayëtakunatapis jirayarqan. 

11Tsay ishkan jirayanqan bayëtakunapa largun kaq kuchunkunamanmi azul 

jïluta pilluykur äzankuna churayarqan. 

12Pitsqa chunka (50) äzakunatam rurayarqan jukaq bayëtapa kuchunpaq y 

pitsqa chunkatanam jukaq bayëtapa kuchunpaq. Tsaynöpam ishkan 
bayëtakunata piezayänanpaq frenti frenti äzankuna karqan. 

13Äzankunapita piezayänanpaqmi qoripita pitsqa chunka ganchukunata 

rurayarqan. Tsay ganchukunawan ishkan jirayanqan bayëtakunata 
piezayaptinmi juk carpallana karqan. 

14Tsay jananman qatayänanpaqmi cabrapa millwanpita chunka juk 

bayëtakunata awayarqan. 

15Tsay bayëtakunam llapanpis tsay tamäñulla karqan. Cada bayëtapa 

largunmi chunka kimsa metru pullan (13.5) karqan y anchunnam ishkay metru 
karqan. 

16Tsaypitanam pitsqa kaq bayëtakunata jukllayllanö kananpaq largun kaqpa 

jirayarqan. Tsaynöllam soqta kaqkunatapis jukllayllanö kananpaq largun 
kaqpa jirayarqan. 

17Tsay jirayanqan bayëtakuna tinkunanpaq kaq kuchunmanmi jïlupita 

äzankunata ruraykur churayarqan. Pitsqa chunka (50) äzankunatam 
churayarqan jukaq jirayanqan bayëtapa kuchunman y pitsqa chunkatanam 
jukaq bayëtapa kuchunman. 

18Tsay äzakunapita piezayänanpaqmi broncipita pitsqa chunka 

ganchukunata rurayarqan. Tsay ganchukunawan piezayaptinmi juk 
bayëtanöllana karqan. 

19Tsay bayëta jananpa qatayänanpaqmi üsha qaratsapita pukaman tiñishqa 

suëlata rurayarqan. Tsay suëlapa jananmannam fïnu qarakunawan 
qatayarqan. 

20Tsaypitam acacia qerupita marcukunata ruraskir derëchu ichïtsiyarqan. 

21Cada marcunpa altunmi chusku metru pullan karqan. Anchunnam soqta 

chunka pitsqa (65) centïmetru karqan. 

22Marcupura laqaränanpaqmi cada marcupa chakinchö ishkay espïgata 

rurayarqan. Tsaynöllam llapan marcukunatapis rurayarqan. 

23Ishkay chunka (20) marcukunatam sur kaqläman ichïtsiyänanpaq 

rurayarqan. 

24Tsay marcukuna ichïyänanpaqmi qellaypita chusku chunka (40) 

jawiräkunanta rurayarqan. Cada marcupa ishkay espïgan kaptinmi cada 
marcupa ishkay jawiräkunanpis karqan. 

25Tsaynöllam norti kaqläman ichïtsiyänanpaqpis ishkay chunka (20) 

marcukunata rurayarqan. 

26Tsay marcukuna ichiräyänanpaqmi chusku chunka (40) jawiräkunata 

qellaypita rurayarqan. Tsaynöpam cada marcupaq ishkay jawiräkunan 
karqan. 

27Rupay jeqanan kaqläman ichïtsiyänanpaqmi soqta marcukunata 

rurayarqan. 

28Tsaynöllam qepa kaq esquïnapaqpis ishkay marcukunata rurayarqan. 

29Tsay marcukunam esquïnachö tinkuq marcukunaman shumaq juntararqan. 

Jana kaq esquïnachömi juk arguyllawan shequshqa karqan. Tsaynöllam 
ishkan esquïnachöpis marcukunata ichïtsiyarqan. 

30Tsaymi pusaq marcukuna tsay läduchö karqan. Cada marcupam qellaypita 

rurashqa ishkay jawiräkunan karqan. Tsaynöpam tsay läduchö chunka soqta 
jawiräkunan karqan. 

31Sagrädu Carpapa jukaq lädun marcunkuna witsaypa tsaränanpaqmi acacia 

qerupita pitsqa travesäñukunata rurayarqan. 

32Tsaynöllam jukaq lädunpaqpis pitsqa travesäñukunata rurayarqan. 

Sagrädu Carpapa qepa kaq lädunpaqpis pitsqa mantaytam rurayarqan. 
Tsayqa rupay jeqanan kaq lädupam kanqa. 

33Chawpi kaq travesäñunam jukaq kuchupita jukaqlä kuchunyaq ichiraq 

marcukunapa päsarqan. 

34Tsay marcukunatawan travesäñukunatam qoriwan enchapayarqan. 

Travesäñukuna päsayänanpaqnam qoripita arguyllakunata rurayarqan. 

35Cortïnatam awayarqan azul, granäti y puka millwa jïlukunapita y llanulla 

putskashqa lïnu jïlupitapis. Tsay cortïnachömi ishkay querubinkunata 
shumaq bordayarqan. 

36Tsay cortïnatam qoripita rurashqa ganchukunawan piezayarqan acacia 

qerupita chusku paranti jawishqaman. Tsay parantikunam qoriwan 
enchapashqa karqan. Paranti qerukunapa jawiräkunanpis qellaypita 
rurashqam karqan. 

37Tsay carpapa punkunpaqnam azul, granäti y puka millwa jïlukunapita y 

llanulla putskashqa lïnu jïlupita cortïnata rurayarqan. Tsay cortïna shumaq 
kuyakuypaq kananpaqmi bordayarqan. 

38Tsaynöllam cortïnata warkayänanpaq pitsqa parantikunata 

ganchukunatawan rurayarqan. Tsay parantikunapa puntanta y 
arguyllankunatapis qoriwanmi enchapayarqan. Tsaynöllam jawiraq 
parantikuna ichiräyänanpaq pitsqa jawiräkunanta broncipita funditsiyarqan. 

 

Éxodo 37 
Pactu Babulta ruranqan 

Éxodo 25.10-20 

1Tsaynöllam acacia qerupita juk babulta Bezaleel rurarqan. Tsay babulpa 

largunmi karqan juk metru chunka centïmetru y anchunwan altunnam soqta 
chunka pitsqa (65) centïmetru. 

2Jananpa rurinpa qoriwan enchapaskirmi kuchunkunamanpis tumat qoripita 

rurashqa rebëtita churarqan. 

3Chusku arguyllakunata qoripita ruraskirmi chuskun chakinkunaman 

churarqan: ishkay kaqta babulpa jukaqläninman y ishkay kaqtana babulpa 
jukaq lädunman. 

4Tsaynöllam acacia qerupita ishkay kirmakunata ruraskir qoriwan 

enchaparqan. 

5Tsaypitanam tsay arguyllakunapa uchkunpa päsatsirqan babulta 

matankäyänanpaq. 

6 Babulpa tsapanantanam qori pürullapita rurarqan. Largunmi karqan juk 

metru chunka centïmetru y anchunnam soqta chunka pitsqa (65) centïmetru. 

7Tsaynöllam martïlluwan takayllapa ishkay querubinta qoripita rurarqan. 

Tsay angelkunatam babulpa tsapanan ishkanlä kuchunman churarqan. 

8Tsapanantawan querubinkunatam juk piëzallata rurarqan. Jukaq querubinmi 

itsuq kaqlächö karqan y jukaqnam derëcha kaqlächö. 

9Tsay ishkan querubinkunam frenti frenti riprankuna kichashqa babulpa 

tsapananman rikaräyarqan. Tsaynöpam ishkanpa riprankuna babulpa 
tsapananta llanturäyarqan. 

Tanta churakuna mësata ruranqan 
Éxodo 25.23-29 

10Tsaynöllam acacia qerupita mësatapis rurarqan. Tsay mësapa largunmi 

isqun chunka (90) centïmetru y anchunnam chusku chunka pitsqa (45) 
centïmetru karqan. Altunnam soqta chunka pitsqa (65) centïmetru karqan. 

11Tsay mësapa jananta, qopinta y chakinkunata qoriwan enchapaskirmi 

kuchunkunapana tumat qoripita rurashqa rebëtita churarqan. 

12Tsaynöllam qanchis centïmetru anchu qeruta tumaypa churarqan. Tsay 

jananmannam qoripita rurashqa juk rebëtita churarqan. 

13Tsaynöllam chusku arguyllakunata qoripita ruraskir mësapa chuskun 

chakinkunaman churarqan. 

14Tsay arguyllakunatam rebëtinwan tinkuq chakinman churarqan. Tsay 

mësata apayänanpaqmi arguyllakunapa ishkay kirmakunata päsatsirqan. 

15Mësata apayänanpaq kirmakunata acacia qerupita ruraskirmi qoriwan 

enchaparqan. 

16Tsay mësapa manëjunkunatam qori pürupita rurarqan plätukunata, 

wishllakunata, järrakunata y täzakunata. Tsay järrakuna y 
täzakunam altarman vïnuta wiñäyänanpaq karqan. 

Candelëruta ruranqan 
Éxodo 25.31-39 

17Tsaynöllam candelërutapis qori pürupita martïlluwan takarlla rurarqan. Tsay 

candelërupa jamakunan, chakin, cöpankuna y waytankunapis juk piëzallam 
kayarqan. 

18Tsay candelërum soqta rikrayuq karqan. Kimsa rikranmi karqan derëcha 

kaq lädunpa y kimsa kaqnam itsuq kaq lädunpa. 

19Cada rikrankunachömi kimsa waytakunata rurarqan. Tsay waytakunam 

almendrupa waytankuna rikuqlla karqan. 

20Candelërupa chakinchömi almendrupa waytankuna rikuqlla chusku 

waytankuna karqan. 

21Cada rikran tinkuqchömi juk wayta karqan. 

22Waytankunawan rikrankunapis martïlluwan takarlla juk piëza qori pürupita 

rurashqam karqan. 

23Tsaynöllam candelërupaq qanchis mechërukunata, mëchapa qetyanta 

jipinanpaq taksha alicätikunata y qetya qorikunan taksha plätukunatapis qori 
pürupita rurarqan. 

24Tsay candelërutawan llapan manëjunkunatam kimsa chunka kimsa (33) kïlu 

qoripita rurarqan. 

Inciensiuta qoshnïtsikuna altarta ruranqan 
Éxodo 30.1-5 

25Inciensiuta qoshnïtsikuna altartam acacia qerupita rurarqan. Tsay altarpa 

largunwan anchunmi chusku chunka pitsqa (45) centïmetru karqan. Altunnam 
isqun chunka (90) centïmetru karqan. Altarwan juk piëzalla kananpaqmi 
waqratanö chuskun kuchunchö rurarqan. 

26Tsay altartam jananpa, lädunkunapa y waqrakunatapis qori püruwan 

enchaparqan. Tsaynöllam kuchunkunamanpis tumat qoripita rurashqa 
rebëtita churarqan. 

27Tsay rebëti chakinpanam cada esquïnanman qoripita arguyllakunata 

churarqan. Tsay arguyllakunam kirmakunata päsarkatsir altarta 
apayänanpaq kayarqan. 

28Altarta apayänanpaq acacia qerupita kirmakunata ruraskirmi qoriwan 

enchaparqan. 

29Tsaynöllam perfümita ruraqkuna rurayanqannölla sagrädu aceititawan 

mushkuq inciensiutapis rurarqan. 

 

Éxodo 38 
Broncipita altarta ruranqan 

Éxodo 27.1-8 

1Tsaynöllam sacrificiuta waykana altarta acacia qerupita Bezaleel rurarqan. 

Tsay altarpa anchunwan largunmi ishkay metru ishkay chunka pitsqa 
centïmetru (2.25) karqan. Altunnam juk metru ishkay chunka pitsqa centïmetru 
(1.25) karqan. 

2Chuskun esquïnankunachö waqratanö ruranqanwanmi altarqa juk piëzalla 

karqan. Altarpa jananta y rurintam bronciwan enchaparqan. 

3Altarpaq uchpa qorikunata, tenäzakunata, palëtakunata, tazonkunata 

kanallakunata y llapan manëjukunatam broncipita rurarqan. 

4Tsaynöllam rejïllantapis broncipita ruraskir altarpa rurinman churarqan. 

Tsaynöpam tsay rejïlla altar pullanchö quëdarqan. 

5Tsaynöllam chusku arguyllakunata broncipita jundiskir rejïllapa chuskun 

esquïnanman churarqan. Tsay arguyllakunam kirmakunata päsatsinanpaq 
karqan. 

6Tsaynöllam acacia qerupita ishkay kirmakunata ruraskir bronciwan 

enchaparqan. 

7Tsay kirmakunatam altarta apayänanpaq ishkan läduchö kaykaq 

arguyllankunapa päsatsirqan. Tsay altarqa tablapitam tsapanannaqlla 
karqan. 

Broncipita lavatoriuta ruranqan 
Éxodo 30.18 

8Mayllakuyänanpaqmi lavatoriutapis jamanantinta broncipita rurarqan. Tsay 

lavatoriutam Tinkuna Carpapa patiunchö aruq warmikunapa espëjunkunapita 
rurarqan. 

Sagrädu Carpapa patiunta ruranqan 
Éxodo 27.9-19 

9Tsaynöllam Tinkuna Carpapa patiunta rurarqan. Tsay patiuta tumaypa 

tsaparänanpaqmi cortïnata awarqan llanulla putskashqa lïnu jïlupita. Sur 
kaqläpa largunmi chusku chunka pitsqa (45) metru karqan. 

10Cortïna warkaränanpaqmi ishkay chunka (20) parantikunata broncipita 

rurarqan. Tsaynöllam parantikuna jawiräkunanpis ishkay chunkata broncipita 
rurarqan. Ganchukunatawan arguyllakunatapis qellaypitam rurarqan. 

11Norti kaqlä patiupa cortïnan chusku chunka pitsqa (45) metru karqan. 

Paranti qerukunatawan jawiräkunanta ishkay chunkatam (20) broncipita 
rurarqan. Tsaynöllam ganchunkunatawan arguyllankunatapis qellaypita 
rurarqan. 

12Rupay jeqanan kaqlä cortïnapam largun karqan ishkay chunka ishkay 

metru pullan (22.5). Paranti qerukunatawan jawiräkunantam chunkata 

rurarqan. Tsaynöllam ganchunkunatawan arguyllankunatapis qellaypita 
rurarqan. 

13Rupay yarqamunan kaqlä cortïnapa largunmi karqan ishkay chunka ishkay 

metru pullan (22.5). 

14Tsay lädupam punku karqan. Punkupita itsuq kaqläpam qanchis metru 

cortïna karqan. Cortïnata tsaränanpaqmi kimsa parantikunata cada ünu 
jawiräkunantawan rurarqan. 

15Tsaynöllam punkupita derëcha kaqlämanpis qanchis metru cortïnata 

churarqan. Tsay cortïnata tsaränanpaqmi kimsa parantikunata cada ünu 
jawiräkunantawan rurarqan. 

16Patiuchö tumat llapan cortïnakunam llanulla putskashqa lïnu jïlupita karqan. 

17Patiuchö llapan parantikunapa jawiräkunanmi broncipita karqan. Cortïnata 

tsaraq ganchukunawan arguyllankunam qellaypita rurashqa karqan. Paranti 
qerukunapa puntankunapis qellaywan enchapashqam karqan. Patiupa llapan 
parantikunapa arguyllankunapis qellaypitam karqan. 

18Patiupa punkunta tsaparaq cortïnatam llanulla putskashqa lïnu jïlupita y 

azul, granäti y puka millwa jïlukunapita rurarqan. Tsay cortïnatam 
bordayarqan shumaq kuyakuypaq kananpaq. Largunmi isqun metru karqan. 
Patiupa wakin kaq cortïnankunanöllam tsay cortïnapapis anchun karqan 

ishkay metru ishkay chunka pitsqa centïmetru (2.25). 

19Tsay punkupaqmi chusku parantikunata jawiräkunantawan broncipita 

rurarqan. Cortïnata tsaränanpaqmi ganchunkunawan arguyllankuna 
qellaypita karqan. Paranti qerukunatapis qellaywanmi enchaparqan. 

20Sagrädu Carpata ichïtsiyänanpaq estäcankunawan patiupa 

parantinkunapa estäcankunapis broncipitam karqan. 

Sagrädu Carpata rurayänanpaq aykata qorinqan 

21Tsaypitam Aarónpa tsurin Itamarta Moisés nirqan: <<Dios Yayapa Pactu 

Carpanpaq aykata qorinqantsiktapis levitakunawan listata rurayay>>. 
Ninqannöllam aykata qoriyanqantapis listata rurayarqan. 

22Moisésta DIOS YAYA ninqannöllam Judá trïbupita Uripa tsurin Hurpa willkan 

Bezaleel llapanta rurarqan. 

23Bezaleeltam Ahisamacpa tsurin Aholiab yanaparqan. Aholiabqa Dan 

trïbupitam karqan. Paypam yachaynin imaykatapis kuyakuypaqkunata 
rurananpaq karqan. Tsaynöllam azul, granäti y puka millwa jïlukunapita y 
llanulla putskashqa lïnu jïlupitapis imaykaläya kuyakuypaqkunata bordayta 
yacharqan. 

24Tinkuna Sagrädu Carpatawan manëjunkunata rurananpaq runakuna 

apayanqan qorim karqan isqun pachak soqta chunka pitsqa (965) kïlu kimsa 
chunka (30) grämuyuq. Tsaykunatam pësayarqan Tinkuna Sagrädu 
Carpachö pësakunawan. 

25Qellayta qoriyanqanmi karqan kimsa waranqa kimsa pachak chunka isqun 

(3,319) kïlu pitsqa pachak ishkay chunka pitsqa (525) grämuyuq. Tsaykunatam 
pësayarqan Tinkuna Sagrädu Carpachö pësakunawan. Tsay qellaymi 
censashqa kaqkuna pägakuyanqan karqan. 

26Ishkay chunka (20) watayuqpitam runakunata censayarqan. Tsay 

runakunam soqta pachak kimsa waranqa pitsqa pachak pitsqa chunka 
(603,550) runakuna kayarqan. Tsaymi cada ünu pullan siclo qellayta 
pägakuyarqan. Tsay qellaykunatam pësayarqan Tinkuna Sagrädu Carpachö 
pësakunawan. 

27Tsay qoriyanqan qellaymi karqan kimsa waranqa kimsa pachak (3,300) kïlu. 

Tsay qellaypitam Tinkuna Carpapa marcunkunapa jawiräkunanta y rurinchö 
kaq cortïnata tsaraq parantikunapa jawiräkunanta rurarqan. Pachaktam (100) 
tsay jawiräkunanpaq fundirqan. Tsaymi cada jawiräkunanta kimsa chunka 
kimsa (33) kïlu qellaypita fundirqan. 

28Wakin kaq qellaywanmi patiupa cortïnanta tsaränanpaq 

ganchunkunatawan parantinkunapa puntanchö arguyllakunatapis rurarqan. 
Tsaynöllam tsay qellaywan parantikunapa puntankunata enchaparqan. 

29Tinkuna Sagrädu Carpapaq apayanqan broncim karqan ishkay waranqa 

kimsa pachak kimsa chunka soqta (2,336) kïlu chusku pachak (400) 
grämuyuq. 

30Tsay qoriyanqan broncipitam rurayarqan Tinkuna Carpapa punkun ichiraq 

parantikunapa jawiräkunanta, altarta, altarpa rejïllanta y altarpa 
manëjunkunatapis. 

31Tsaynöllam broncipita rurayarqan Sagrädu Carpapa patiunpa tumat 

parantikunapa jawiräkunanta y punkun ichiraq parantikunapa 

jawiräkunantapis. Tsaynöllam broncipita rurayarqan Sagrädu Carpapa y 
patiunpa tsararaq estäcankunatapis. 

 

Éxodo 39 
Sacerdötikunapa llatapankuna rurayanqan 

1Moisésta DIOS YAYA ninqannöllam Tinkuna Sagrädu Carpaman sacerdöti 

yaykunanpaq llatapata rurayarqan azul, granäti y puka millwa jïlukunapita. 
Tsaynöllam Aarónpa sagrädu llatapanpis rurayarqan. 

Efodta ruranqan 
Éxodo 28.6-14 

2 Efodtanam rurayarqan qori jïlupita, azul, granäti y puka millwa jïlukunapita 

y llanulla putskashqa lïnu jïlupita. 

3Qoripita jïluta rurayänanpaqmi martïlluwan takayllapa llapshatsaskir 

llanullata rutuyarqan. Tsay jïlupitam, azul, granäti y puka millwa jïlukunapita 
y llanulla putskashqa lïnu jïlupitapis efodta shumaq awayarqan. 

4Efodpa ishkan kuchunchömi tirantikunata umrunpita watäyänanpaq 

rurayarqan. 

5Wachukuwan efodqa jukllayllanömi karqan. Tsaytam rurayarqan qori jïlupita, 

azul, granäti y puka millwa jïlukunapita y llanulla putskashqa lïnu jïlupita. 
Moisésta DIOS YAYA ninqannöllam tsaykunata rurayarqan. 

6Tsaynöllam ónice rumikunata alistaskir tsaraqninkunata qoripita ruraskir 

segurayarqan. Tsaypitanam rumipita sëlluta ruraqnö tsay rumikunaman 
Israelpa tsurinkunapa shutinkunata qellqayarqan. 

7Tsay rumikunatam efodpa tirantinkunaman churarqan Israel trïbukunapa 

shutinkunata imaypis yarpäyänanpaq. Moisésta DIOS YAYA ninqannöllam 
tsay llapanta rurayarqan. 

Pectoralta rurayanqan 
Éxodo 28.15-30 

8Tsaynöllam shumaq kuyakuypaq awashqa pectoraltapis 

rurayarqan. Efodta rurayanqannöllam qori jïlupita, azul, granäti y puka millwa 
jïlukunapita y llanulla putskashqa lïnu jïlupita rurayarqan. 

9Pectoralta ruraskirmi bolsanö cuadrädu kananpaq doblayarqan. Largunwan 

anchunpis ishkay chunka ishkay (22) centïmetrum karqan. 

10Pectoral jananmannam chusku fïla shumaq kuyakuypaq rumikunata 

churayarqan. Punta kaq fïlamanmi sárdica rumita, topacio rumita y carbunclo 
rumita churayarqan. 

11Ishkay kaq fïlamanmi esmeralda rumita, zafiro rumita y diamanti rumita 

churayarqan. 

12Kimsa kaq fïlamanmi jacinto rumita, ágata rumita y amatista rumita 

churayarqan. 

13Chusku kaq fïlamannam berilo rumita, ónice rumita y jaspe rumita 

churayarqan. Tsay rumikuna mana shikwananpaqmi qoriwan 
tsaraqninkunata shilluyuqta ruraskir alli segurayarqan. 

14Fïlakunaman churayanqan rumikunam chunka ishkay karqan. Israelpa 

tsurinkuna chunka ishkay kayaptinmi tsaynö chunka ishkay karqan. Cada 
rumimanmi juk tsurinpa shutinta qellqayarqan rumipita rurashqa sëllunö 
kananpaq. 

15Tsaynöllam pectoralpaq cordonkunata qori jïlupita piltayarqan. 

16Tsaynöllam rumikunata segurayänanpaq ishkay tsaraqkunata y ishkay 

taksha arguyllakunatapis qoripita rurayarqan. Tsay arguyllakunatam 
churayarqan pectoralpa jana kaq ishkan kuchunman. 

17Tsay arguyllakunamanmi qoripita piltashqa cordonta ullutsiyarqan. 

18Cordonpa ishkan puntankunatam umrunchö kaq tsaraqninkunaman alli 

segurayarqan. Tsayqa pëchun kaqlächömi watashqa karqan. 

19Tsaynöllam ishkay taksha arguyllakunata qoripita ruraskir pectoralpa ura 

kaq kuchunkunaman churayarqan. Tsay arguyllakuna pectoralpa qopinchö 
karmi efodpa jananchö karqan. 

20Tsaynöllam ishkay taksha arguyllakunata qoripita ruraskir efodta tsaraq 

wachuku jananman churayarqan. Tsaykunam efodpa tirantinkunachö kar 
pectoralpa costüranman tinkurqan. 

21Pectoralpa y efodpa arguyllankunatam azul cordonwan watäyarqan 

efodpita mana yarqunanpaq. Moisésta DIOS YAYA ninqannöllam tsay llapanta 
rurayarqan. 

Sacerdötipa wakin llatapankuna rurayanqan 
Éxodo 28.31-43 

22Tsaynöllam efodpa rurinman shukukunanpaq azul jïlupita sotänata 

rurayarqan. 

23Uman yaykunanpaq kunkayuqta ruraskirmi sotänapa kunkan mana 

rachinanpaq rebëtiwan jirayarqan. Tsay rebëtiqa qara casäcapa kuchun 
jirashqanömi karqan. 

24Sotänapa chaki puntanpam llanulla putskashqa jïluwan y azul, granäti y 

puka millwa jïlukunawan granadïllatanö bordayarqan. 

25Tsaynöllam tsay kuchunpa qoripita rurashqa campanïllakunata 

churayarqan. Tsaynöpam sotänapa kuchunman granadïllakunata y qoripita 
campanïllakunata tumat churayarqan. 

26Tsay sotänachömi entëru kuchunpa tumat juk granadïlla, juk qori 

campanïlla, juk granadïlla, juk qori campanïlla churashqa karqan. 
Moisésta DIOS YAYA ninqannöllam Tinkuna Carpaman yaykur 
shukukunanpaq tsay sotänata rurayarqan. 

27Aarónpaqwan tsurinkunapaqmi tünicakunatapis llanulla putskashqa lïnu 

jïlupita awayarqan. 

28Tsaynöllam llanulla putskashqa lïnu jïlupita awayarqan görrata, görrapa 

adornunkunata y calzoncïllukunatapis. 

29Wachukutapis awayarqan llanulla putskashqa lïnu jïlupita y azul, granäti y 

puka millwa jïlukunapitam. Wachukuta awaskirmi shumaq kuyayllapaqta 
bordayarqan. Moisésta DIOS YAYA ninqannöllam tsay llapanta rurayarqan. 

30Tsaynöllam qoripita sagrädu cintata ruraykur rumipita rurashqa sëllunö 

kananpaq tsayman qellqayarqan: <<DIOS YAYAPA karmi santu>> nir. 

31Moisésta DIOS YAYA ninqannöllam tsay cintata azul cordonwan görraman 

watäyarqan. 

Sagrädu Carpata rurar ushayanqan 
Éxodo 35.10-19 

32Tsaynömi Tinkuna Sagrädu Carpa rurayta ushayarqan. Moisésta DIOS 

YAYA ninqannöllam Israel runakuna llapanta rurayarqan. 

33Tsaymi Sagrädu Carpata llapan manëjunkunatawan Moisésman 

apayarqan. Tsaymi apayarqan Sagrädu Carpapaq rurayanqan 
ganchukunata, marcukunata, travesäñukunata, parantikunata, 
jawiräkunanta, 

34Tinkuna Carpata qatananpaq pukaman tiñishqa üsha qaratsata, fïnu 

qarakunata, babulta tsaparaq cortïnata, 

35Pactu Babulta, babulta apayänanpaq kirmakunata, babulpa tsapananta, 

36mësata, mësapa manëjunkunata, DIOS YAYAPA puntanchö churaränanpaq 

tantata, 

37qoripita rurayanqan candelëruta, candelërupa puntankunaman 

churayänanpaq mechërukunata, candelërupa manëjunkunata, aktsi 
rupananpaq aceitita, 

38qoripita rurashqa altarta, sagrädu aceitita, mushkuq inciensiuta, Tinkuna 

Carpapa punkunta tsaparaq cortïnata, 

39broncipita rurashqa altarta, broncipita rurashqa rejïllata, altarta 

apayänanpaq kirmakunata, altarpa manëjunkunata, lavatoriuta jamanantinta, 

40patiupa cortïnankunata, patiupa parantinkunata, parantikunapa 

jawiräkunanta, patiupa punkunta tsaparaq cortïnata, patiupa estäcankunata, 
waskanta y Tinkuna Sagrädu Carpapa llapan manëjunkunata. 

41Tsaynöllam apayarqan Tinkuna Sagrädu Carpachö sacerdöti 

shukukunanpaq llatapata. Tsay llatapakunam karqan sacerdöti Aarónpa 
sagrädu llatapankunawan tsurinkuna shukukuyänanpaq. 

42Moisésta DIOS YAYA ninqannöllam Israel runakuna llapanta rurayarqan. 

43DIOS YAYA ninqannölla llapanta rurayanqanpitam paykunaman bendicionta 

Moisés churarqan. 

 

Éxodo 40 
Sagrädu Carpata shäritsiyanqan 

1Tsaypitanam Moisésta DIOS YAYA nirqan: 

2<<Wata qallanan killa punta kaq junaqchö Tinkunantsik Sagrädu 

Carpata shäritsinki. 

3Tinkunantsik Carpa ruriman Pactu Babulta churaykur pipis waqtapita mana 

rikänanpaq cortïnata churanki. 

4Mësatapis ruriman yaykaskatsir manëjunkunata jananman churanki. 

Tsaynölla candelërutapis yaykaskatsir mechërunkunata puntankunaman 
churanki. 

5Pactu Babulta tsaparaq cortïna puntanman inciensiuta qoshnïtsina 

qori altarta churanki. Tsaynölla Sagrädu Carpa yaykunanmanpis cortïnata 
churanki. 

6<<Tsaynölla sacrificiuta waykana altartapis Tinkunantsik Carpa 

yaykunaman churanki. 

7Broncipita lavatoriutapis Tinkunantsik Carpapita altarman päsana 

chawpinman jamaykatsir tsayman yakuta wiñanki. 

8Tsaynö churapakuskir Tinkunantsik Sagrädu Carpapa patiunta cortïnawan 

tumat tsapanki. Tsayman yaykuna punkuta tsaparänanpaq cortïnatapis 
churanki. 

9<<Tsaynö llapanta previniskir sagrädu aceitita wiñanki Sagrädu Carpaman 

y tsaychö llapan kaykaqkunamanpis. Tsaynöpam llapanpis sagrädu kar 
noqapana kanqa. 

10Tsaynölla sagrädu aceitita wiñanki sacrificiuta waykana altarman y 

manëjunkunamanpis. Tsaynöpam tsay altar sagrädu kanqa. 

11Lavatoriuman y jamakunanmanpis sagrädu aceitita wiñanki. Tsaynöpam 

sagrädu kanqa. 

12<<Tsaypitana Aaróntawan tsurinkunata Tinkunantsik Carpapa patiunman 

pushaykur armatsinki. 

13Tsaypitana sagrädu llatapata Aarónta shukurkatsir sagrädu aceitita 

umanman wiñapunki. Tsaynöpam servimaqnï sacerdöti kanqa. 

14Tsaynölla Aarónpa tsurinkunata qayaskir tünicankunata shukutsinki. 

15Taytanpa umanman wiñapunqaykinölla tsurinkunapa umankunamanpis 

sagrädu aceitita wiñapunki. Tsaynöpam paykuna y paykunapita 
miraqkunapis servimaqnï sacerdötikuna imayyaqpis kayanqa>>. 

16 DIOS YAYA ninqannöllam Moisés llapanta rurarqan. 

17Egiptupita yarqayämunqan wata cumpliskiptinmi mushuq wata qallaykunan 

killa punta kaq junaqchö Sagrädu Carpata shäritsiyarqan. 

18Sagrädu Carpata Moisés shäritsinanpaqmi puntata jawiräkunantaraq 

churatsirqan. Tsay jawiräkunanmannam marcukunata ichirkatsir 
travesäñukunata churatsirqan. Tsaynöllam parantikunatapis ichirkatsir 

19tsay jananman tëlawan qatatsirqan. Tsaypitanam janay janay wakin kaq 

tëlakunawanpis tsapätsirqan. DIOS YAYA ninqannöllam tsay llapanta Moisés 
ruratsirqan. 

20Tsaypitanam Israel runakunawan DIOS YAYA ruranqan pactuta babul 

rurinman churarqan. Babulta apayänan kirmakunatapis arguyllankunapa 
päsaskatsirmi tsapananwan tsaparqan. 

21Tsaypitanam Pactu Babulta Sagrädu Carpa ruriman aparqan. Tsayman 

churaykurmi mana rikakäyänanpaq cortïnata churarqan. Moisésta DIOS 

YAYA ninqannöllam tsay llapanta rurarqan. 

22Tsaypitanam Pactu Babulta tsaparaq cortïna waqtanman churananpaq 

Tinkuna Carpaman mësata aparqan. Tsaytam norti kaqläman churarqan. 

23DIOS YAYAPA puntanchö kananpaqmi mësa jananman tantata churarqan. 

Moisésta DIOS YAYA ninqannöllam tsay llapanta rurarqan. 

24Candelërutapis Tinkuna Carpa ruriman aparmi mësa puntan sur kaqläman 

churarqan. 

25Tsaypita DIOS YAYAPA puntanchö rupananpaqmi mechërukunaman aktsita 

tsaritsirqan. Moisésta DIOS YAYA ninqannöllam tsay llapanta rurarqan. 

26Qoripita ruranqan altartapis Tinkuna Carpaman aparmi tsaparaq cortïna 

waqtanman churarqan. 

27Tsaypitanam tsay altarchö mushkuq inciensiuta qoshnïtsirqan. 

Moisésta DIOS YAYA ninqannöllam tsay llapanta rurarqan. 

28Tsaynöllam Sagrädu Carpaman yaykuna punkuman cortïnata churarqan. 

29Tsaypitanam sacrificiuta waykana altarta Tinkuna Carpa yaykunaman 

Moisés churarqan. Tsaychömi waykana sacrificiuta y tsaki mikuy 
ofrendatapis rupatsirqan. Moisésta DIOS YAYA ninqannöllam tsay llapanta 
rurarqan. 

30Tsaypitanam Tinkuna Carpapita altarman päsana chawpinman lavatoriuta 

churaykur mayllakuyänanpaq yakuta wiñätsirqan. 

31Tsay yakuwanmi Moisés, Aarón y Aarónpa tsurinkunapis makinkunatawan 

chakinkunata mayllakuyarqan. 

32Moisésta DIOS YAYA ninqannöllam paykuna imaypis tsaynö mayllakuyaq 

Tinkuna Carpaman yaykuyänanpaq y altarman witiyänanpaq. 

33Tsaypitanam Sagrädu Carpapa patiunta tumat cortïnawan tsapätsirqan. 

Tsayman yaykuna punkuta tsaparaq cortïnatapis churatsirqan. Tsaynömi 
Sagrädu Carpata Moisés shäritsirqan. 

Tinkuna Carpaman Dios Yaya chanqan 
Números 9.15-23 

34Tinkuna Sagrädu Carpata Moisés shäritsir ushaskiptinnam pukutay 

tsapaskiptin kikin DIOS YAYA tsayman charqan. 

35Pukutay tsapaskiptinmi Moisés yaykuyta puëdirqantsu. 

36Sagrädu Carpata tsaparaq pukutay sharkuptinmi Israel runakuna 

carpankunata qoriskir aywakuyaq. 

37Pukutay mana shäriptinqa patsallanchömi kakuyaq. 

38Junaqpam Sagrädu Carpa jananchö pukutay karqan. Paqaspanam 

Sagrädu Carpa jananchö nina ruparqan. Tsaytam llapan Israel runakuna 
rikäyarqan. Israel runakuna desiertupa aywar Canaánman chäyanqanyaqmi 
pukutaywan ninapis tsaynö karqan. 

 
  



202 

 

 
©  Wycliffe Bible Translators, Inc. 

  
 

 

Levítico 

Levítico 1 
Waykana sacrificiupaq tantiyatsinqan 

1Tinkuna Carpapita qayarmi Moisésta DIOS YAYA nirqan: 

2<<Israel runakunata niy: <Mayqanpis DIOS YAYAPAQ ofrendata apamurqa 

wäkankunapita, üshankunapita o cabrankunapita apamunqa. 

3<< <Waykana sacrificiupaq apamurqa sänu mallwa töruta Tinkuna Carpapa 

patiunman apayämunqa. Tsaymi DIOS YAYA chaskinqa. 

4Jutsankunapita perdonashqa kayänanpaqmi mallwa törupa umanman 

makinta churaykur 

5DIOS YAYAPA puntanchö pishtayanqa. Yawarnintanam Aarónpita miraq 

sacerdötikuna Tinkuna Carpapa patiunchö altarpa lädunkunata 
tsaqtsuyanqa. 

6Tsay waykana sacrificiupaq wätata apamuq runam wätapa qaranta jipiskir 

aytsanta cuartizanqa. 

7Tsaypitanam Aarónpita miraq sacerdötikuna altar jananman yantata 

churarkur ninata tsaritsiyanqa. 

8Tsay jananmanmi cuartizayanqan aytsata, umanta y pacha wiranta 

churayanqa. 

9Tsaypitanam wätata apamuq runa wätapa pachantawan chakinkunata 

mayllanqa. Tsaytam altar jananman churaykur sacerdöti waykanqa. Tsay 
waykanqanmi waykana sacrificiu kanqa. Mushkuyninpitam DIOS 

YAYA kushikunqa. 

10<< <Üshankunapita o cabrankunapita waykana sacrificiupaq apamurqa 

sänu orqu kaqta apamunqa. 

11DIOS YAYAPA puntanchö tsay wätata pishtar altarpa norti kaq lädunchö 

pishtanqa. Aarónpita miraq sacerdötikunanam tsay wätapa yawarninwan 
altarpa lädunkunata tsaqtsuyanqa. 

12Wäta apamuq runa aytsata cuartizaskiptinmi umantawan pacha wiranta 

altarchö rupaykaq yanta jananman churaykur sacerdöti waykanqa. 

13Tsaypitanam wätata apamuq runa wätapa pachantawan chakinkunata 

mayllanqa. Tsaytam altarman churaykur sacerdöti waykanqa. Tsaymi 
waykanqanmi waykana sacrificiu kanqa. Mushkuyninpitam DIOS 

YAYA kushikunqa. 

14<< <DIOS YAYATA adorar päriqkunapita waykana sacrificiupaq apamurqa 

kullkushta o llullu palumata apamunqa. 

15Sacerdötim kullkushpa o palumapa umanta jipiskir aytsanta altarchö 

waykanqa. Yawarnintanam altarpa lädunman shututsinqa. 

16Ukshintawan plümankunatam altarpa lädunchö uchpaman jitarinqa. Tsayqa 

rupay yarqamunan kaqlächömi kaykan. 

17Ripranpita aptarkur pullanpa qashaskirmi altarchö yanta rupaykaq 

jananman churaykur waykanqa. Tsay waykanqanmi waykana sacrificiu 
kanqa. Mushkuyninpitam DIOS YAYA kushikunqa. 

 

Levítico 2 
Tsaki mikuy ofrendapaq tantiyatsinqan 

1<< <Pipis DIOS YAYAPAQ tsaki mikuy ofrendata apamurqa allin kaq jarinata 

apamunqa. Tsay jarinaman wiñänanpaq aceititawan inciensiutapis 
apamunqa. 

2Tsay apamunqantam Aarónpita miraq sacerdötikunata entreganqa. DIOS 

YAYA imaypis yarpänanpaqmi aceitiwan pichushqa juk aptay jarinatawan 
inciensiuta altarchö sacerdöti waykanqa. Tsay waykanqanpa 
mushkuyninpitam DIOS YAYA kushikunqa. 

3Waykanqanpita sobraq kaqmi sagrädu kar Aarónpaq y paypita miraq 

sacerdötikunapaq kanqa. 

4<< <Jornuchö kuwaskir tsaki mikuy ofrendata apamurqa allin kaq jarinapita 

aceitiwan masaraskir levadürannaqllata apamunki. Tsayta mana apamurqa 
levadürannaq llapsha tantata ruraskir aceitiwan llushiparkur apamunki. 

5<< <Sartinchö ankaskir tsaki mikuy ofrendata apamurqa allin kaq jarinapita 

rurashqa tantata apamunki. Peru tsaytaqa levadürannaqllata aceitiwan 
pichunki. 

6Tsay ofrendata atskaman pakiskir aceitita jananman wiñanki. Tsaymi tsaki 

mikuy ofrenda kanqa. 

7<< <Cazuëlachö ankaskir tsaki mikuy ofrendata apamurqa allin kaq 

jarinapita aceitiwan rurashqa tantata apamunki. 

8<< <Tsay ofrendakunata alistaskir DIOS YAYAPAQ apamur sacerdötita 

entreganki. Paymi altarman apanqa. 

9DIOS YAYA imaypis yarpänanpaqmi tsaypita wallkallata rakiykur altarchö 

waykanqa. Tsay waykanqanpa mushkuyninpitam DIOS YAYA kushikunqa. 

10Waykanqanpita sobraq kaq ofrendam llapan apamunqan ofrendapitapis 

mas sagrädu kanqa. Tsaypita sobraq kaqmi Aarónpaq y paypita miraq 
sacerdötikunapaq kanqa. 

11<< <Tsaki mikuy ofrendata altarchö DIOS YAYAPAQ waykar levadürawan 

tallushqata ama waykankitsu. Levadürata ni abëjapa mishkintapis DIOS 

YAYAPAQ ama imaypis waykankitsu. 

12Primicia kaptinmi sïqa levadürawan y abëjapa mishkinwan 

tallushqatapis DIOS YAYAPAQ apamunki. Peru apamuptikipis ama altarchöqa 
waykayätsuntsu. 

13<< <Tsaki mikuypita ofrendata kachiyuqta ruranki. Kachinnaqllataqa ama 

imatapis rurankitsu. Kachim qamkunawan DIOS YAYA pactu ruranqanta 
yarpätsiyäshunki. Tsaymi ima ofrendamanpis kachita wiñanki. 

14<< <Tsaki mikuykunapita primiciata DIOS YAYAPAQ apamurqa aqaskir 

ankashqata apamunki. 

15Tsayman aceititawan inciensiutapis wiñanki. Tsaymi tsaki mikuy ofrenda 

kanqa. 

16DIOS YAYA imaypis yarpänanpaqmi tsay apamunqan tsaki mikuytawan 

aceitita wallkallata rakiskir sacerdöti waykanqa. Tsaynöllam apamunqan 
llapan inciensiutapis waykanqa. 

 

Levítico 3 
Alli päsakuy sacrificiupaq tantiyatsinqan 

1<< <DIOS YAYAPA puntanman alli päsakuy sacrificiuta apamurqa mallwa 

töruta o ternërata karpis sänuta apamunqa. 

2Sacrificiupaq apamuq runam wätapa umanman makinta churaykur Tinkuna 

Carpapa patiunchö pishtanqa. Aarónpita miraq sacerdötikunanam wätapa 
yawarninwan altarpa lädunkunata tsaqtsuyanqa. 

3<< <Tsaypitanam DIOS YAYAPAQ waykayänanpaq wätapa pacha wiranta 

sacerdötikunata entreganqa. 

4Tsaynöllam entreganqa wirantawan ishkan rurunkunata, lömunchö 

wirankunata y ñatinninchö wirankunata. Ñatinninchö wirankunatawan 
rurunninta jipinqa. 

5Waykana sacrificiupa jananchö waykayänanpaqmi tsaykunata altarman 

sacerdötikuna churayanqa. Tsay waykanqanpa mushkuyninpitam DIOS 

YAYA kushikunqa. 

6<< <Alli päsakuy sacrificiupaq üshata o cabrata apamurqa chinata o orquta 

karpis sänuta apamunqa. 

7DIOS YAYAPA puntanman üshata apamurqa 

8üshapa umanman makinta churaykur Tinkuna Carpapa patiunchö 

pishtanqa. Tsay üshapa yawarninwanmi sacerdötikuna altarpa lädunkunata 
tsaqtsuyanqa. 

9<< <Alli päsakuy sacrificiupaq apamurqa üshapa chupanta kuchupita 

roquskir pacha wiranta jipiskir sacerdötikunata entreganqa. 

10Tsaynölla entreganqa rurunninchö, lömunchö y ñatinninchö 

wirankunatapis. Ñatinninchö wirankunataqa rurunnintawan jipiskir 

11altarchö sacerdöti waykanqa. Tsay waykanqanmi DIOS YAYAPAQ mikuy 

kanqa. 

12<< <Cabra kaptinqa DIOS YAYAPAQ pishtanqan höra 

13wätapa umanman makinta churaykur Tinkuna Carpapa patiunchö 

pishtanqa. Tsay wätapa yawarninwanmi Aarónpita miraq sacerdötikuna 
altarpa lädunkunata tsaqtsuyanqa. 

14<< <Tsay apamuq runam sacerdötikunata entreganqa cabrapa pacha 

wiranta DIOS YAYATA adorarnin altarchö waykayänanpaq. 

15Tsaynöllam entreganqa ishkan rurunninkunata wirantinta y lömunchö 

wirankunatapis. Ñatinninchö wirankunataqa rurunnintawan jipiskir 

16altarchö sacerdöti waykanqa. Tsay waykanqanpa mushkuyninpitam DIOS 

YAYA kushikunqa. Cabrapa wirankunam DIOS YAYALLAPAQ kanqa. 

17<< <Maychö täkurpis wirantawan yawarnintaqa ama mikuyankitsu. Tsay 

mandakunqäkunam imayyaqpis ley kanqa qamkunapaq y qamkunapita 
miraqkunapaqpis> >>. 

 

Levítico 4 
Purificätsina sacrificiupaq tantiyatsinqan 

1Tsaypitanam Moisésta DIOS YAYA nirqan: 

2<<Israel runakunata niy: <Pipis mana tantiyakur DIOS 

YAYA mandakunqankunata mana cumpliptinqa imata rurananpaq kanan 
niyäshayki. 

3<< <DIOS YAYAPA mandakuyninkunata mandakuq sacerdöti mana cumplirmi 

llapan Israel runakunawan jutsayuq kayanqa. Jutsankunapita purificashqa 
kayänanpaqmi sänu mallwa töruta apamunqa. 

4Tsay törutam Tinkuna Carpapa patiunman apamunqa. Tsaypitam mallwa 

törupa umanman makinta churaykur DIOS YAYAPA puntanchö pishtanqa. 

5Mandakuq sacerdötinam mallwa törupa yawarninpita wallkallata Tinkuna 

Carpaman apanqa. 

6Tsay yawarman dëdunta jatirkurmi DIOS YAYAPA puntanchö Lugar 

Santïsimu tsaparaq cortïnata qanchis kuti tsaqtsunqa. 

7Tsaynöllam inciensiuta qoshnïtsikuna altarpa waqrantapis yawarwan 

llushinqa. Tinkuna Carpapa patiunman yarquskirnam sobraq kaq yawarta 
sacrificiuta waykana altar chakinman tallinqa. 

8<< <Tsaymi pishtanqan mallwa törupa pacha wiranta, 

9ishkan rurunninkunata wirantinta, lömunchö wiranta y ñatinninchö wirantapis 

jipinqa. 

10Alli päsakuy sacrificiuta waykananpaq jipinqannöllam wiranta jipinqa. 

Tsaykunatam sacrificiuta waykana altarchö sacerdöti waykanqa. 

11Mallwa törupa qaranta, aytsanta, umanta, chakinta, pachanta y 

panzantanam 

12campamentupita juklä püru sitiuman apanqa. Tsaychömi uchpata 

jichanaykipaq sitiu kanqa. Uchpa muntunashqa jananman yantata churarkur 
waykanqa. 

13<< <Llapan Israel runakunam mana musyayninkunapa DIOS 

YAYAPA mandakuyninkunata mana cumplirqa jutsayuq kayanqa. 

14Mana cumpliyanqanta tantiyakurnin jutsayuq kayanqanpita purificashqa 

kayänanpaq juk mallwa töruta Tinkuna Carpapa patiunman apayämunqa. 

15Tsay mallwa törupa umanman makinkunata churaykurmi mayor 

runakuna DIOS YAYAPA puntanchö pishtayanqa. 

16Mandakuq sacerdötinam mallwa törupa yawarninta wallkallata achkuskir 

Tinkuna Carpaman apamunqa. 

17Tsay yawarman dëdunta jatirkurmi DIOS YAYAPA puntanchö Lugar 

Santïsimu tsaparaq cortïnata qanchis kuti tsaqtsunqa. 

18Tsaynöllam DIOS YAYAPA puntanchö altarpa waqrantapis yawarwan 

llushinqa. Tinkuna Carpapa patiunman yarquskirnam sobraq kaq yawarta 
sacrificiuta waykana altar chakinman tallinqa. 

19<< <Tsaynölla mallwa törupa llapan wiranta jipiskir altarchö waykanqa. 

20Tsaynö waykanqa mandakuq sacerdöti jutsayuq kanqanpita mallwa törupa 

wiranta altarchö waykanqannölla. Tsaynö waykaptinmi Israel runakuna 
jutsayuq kayanqanpita purificashqa kar perdonashqana kayanqa. 

21Tsaymi campamentupita jukläman apaykur jukaq töruta waykanqannölla 

waykanqa. Tsay mallwa törum Israel runakuna jutsayuq kayanqanpita 
purificashqa kayänanpaq sacrificiu kanqa. 

22<< <Juk autoridä mana musyayninpa DIOS YAYA mandakunqankunata 

mana cumplirmi jutsayuq kanqa. 

23Mana cumplinqanta tantiyakurqa sänu chïvuta sacrificiupaq apamunqa. 

24Tsay chïvupa umanman makinta churaykur waykana sacrificiupaq wätata 

imaypis pishtanan kaqchö pishtanqa. DIOS YAYAPA puntanchö tsaynö 
pishtaptinmi tsay wäta purificätsina sacrificiu kanqa. 

25Sacerdötinam pishtanqan wätapa yawarninman dëdunta jatirkur sacrificiuta 

waykana altarpa waqrankunata llushinqa. Sobraq kaq yawartanam altar 
chakinman tallinqa. 

26Alli päsakuy sacrificiuta waykar wätapa wiranta waykanqannöllam llapan 

wiranta altarchö waykanqa. Sacerdöti tsaynö ruraptinmi tsay autoridä 
jutsayuq kanqanpita purificashqa kar perdonashqana kanqa. 

27<< <Mayqan runapis mana musyayninpa DIOS YAYA ninqankunata mana 

cumplirmi jutsayuq kanqa. 

28Mana cumplinqanta tantiyakurqa sänu cabrata sacrificiupaq apamunqa. 

29Tsaychömi cabrapa umanman makinta churaykur waykana sacrificiupaq 

wätata imaypis pishtanan kaqchö pishtanqa. 

30Sacerdötinam cabrapa yawarninman dëdunta jatirkur sacrificiuta waykana 

altarpa waqrankunata llushinqa. Sobraq kaq yawartanam altar chakinman 
tallinqa. 

31Tsaypitam alli päsakuy sacrificiuta waykananpaq wätata pishtar wiranta 

jipinqannölla cabrapa llapan wiranta jipinqa. Tsayta altarchö sacerdöti 
waykaptinmi mushkuyninpita DIOS YAYA kushikunqa. Tsaynöpam tsay runa 
jutsayuq kanqanpita purificashqa kar perdonashqana kanqa. 

32<< <Purificätsina sacrificiupaq üshata apamurqa sänu china üshata 

apamunqa. 

33Tsay üshapa umanman makinta churaykurmi waykana sacrificiupaq wätata 

imaypis pishtanqan kaqchö purificashqa kananpaq pishtanqa. 

34Sacerdötinam pishtanqan wätapa yawarninman dëdunta jatirkur sacrificiuta 

waykana altarpa waqrankunata llushinqa. Sobraq kaq yawartanam altar 
chakinman tallinqa. 

35Alli päsakuy sacrificiuta waykar üshapa wiranta waykanqannölla llapan 

wirata altarchö waykanqa. Tsaynö waykanqa DIOS YAYATA adorar wakin kaq 
sacrificiukunata rupatsinqan jananchö. Sacerdöti tsaynö waykaptinraqmi 
wätata apamuq runa jutsanpita purificashqa kar perdonashqa kanqa. 

 

Levítico 5 
Purificätsina sacrificiupaq masta tantiyatsinqan 

1<< <Pitapis rikanqanta y wiyanqanta shimpinanpaq qayatsiptin mana 

shimpirqa paypis jutsayuqmi kanqa. 

2<< <Tsaynöllam pipis mana musyayninpa impüru kaqta yatarqa impüru 

kanqa. Tsaymi impüru wäta wañushqata yatarpis impüru kanqa. Tsaynö 
impürum kanqa wañushqa manshu kaqta yatarpis, wañushqa chucaru kaqta 
yatarpis y wañushqa lätaypa puriqta yatarpis. 

3<< <Pipis mana musyayninpa impüru ollquta o warmita o paykuna 

impüruyätsiyanqanta yatashqa karqa yatanqanta tantiyaskirmi jutsayuq 
kanqa. 

4<< <Allita o mana allitapis rurananpaq manam pipis mana yarpachakurlla 

juranmantsu. Mana yarpachakur juranqanta tantiyakuskirmi jutsayuq kanqa. 

5<< <Tsay ruranqankunata tantiyakuskirmi perdonta mañakunqa. 

6Tsaynö jutsayuq kanqanpita purificashqa kananpaq DIOS 

YAYAPA puntanman apamunqa china üshata o china cabrata karpis. Tsay 
apamunqan üshata o cabrata sacerdöti altarchö waykaptinmi purificashqa 
kanqa. 

7<< <Üshata rantinanpaq mana paqtäpukurqa DIOS YAYAPA puntanman 

ishkay kullkushta o ishkay llullu palumata apamunqa. Jukaqmi purificätsina 
sacrificiupaq kanqa y jukaqnam waykana sacrificiupaq. 

8Tsaykunatam sacerdötiman apamunqa. Sacerdötinam apamunqan 

kullkushpa o palumapa kunkanta pillunqa. 

9Tsaypa yawarninwannam altarpa lädunkunata tsaqtsunqa. Yawarnin 

quëdaqtanam altar chakinman shututsinqa. Tsayqa purificätsina sacrificium 
kanqa. 

10Jukaq palumata o kullkushtam sïqa waykana sacrificiupaq Dios Yaya 

ninqannö sacerdöti waykanqa. Tsaynöpam tsay runa impüru kanqanpita 
purificashqa kanqa. 

11<< <Ishkay kullkushta o ishkay llullu palumatapis rantinanpaq mana 

paqtäpukurqa purificashqa kananpaq ishkay kïlu allin kaq jarinata apamunqa. 
Purificätsina sacrificiu kaptinmi tsaykunaman tallunqatsu aceitita ni 
inciensiutapis. 

12Tsaykunata sacerdötiman apaptinmi DIOS YAYA imaypis yarpänanpaq juk 

aptayta altarchö waykanqa. Tsaytam waykanqa wakin kaq ofrendakunata 
waykayanqan jananchö. Tsay ofrendam jutsanpita purificätsina sacrificiu 
kanqa. 

13Sacerdöti tsaynö ruraptinmi tsay runa impüru kanqanpita purificashqa 

kanqa. Mana waykanqan kaq tsaki mikuy ofrenda sacerdötipaq 
kanqannöllam sobraq kaq jarinapis sacerdötipaq kanqa> >>. 

Consagratsina sacrificiupaq ninqan 

14Mastam Moisésta DIOS YAYA nirqan: 

15<<Pipis mana musyarnin DIOS YAYAPAQ sagrädu kaqkunata mana 

respitarmi jutsayuq kanqa. Tsaymi sänu carnëruta DIOS YAYAPAQ apamunqa. 
Tsay carnërum consagratsina sacrificiu kanqa. Tinkuna Sagrädu 
Carpachö pësakunawan pësarmi tsay carnërupa chaninta churanqa. 

16Tsaynöllam DIOS YAYAPAQ sagrädu kaqta mana respitanqanpita chaninta 

päganqa. Tsay jananmanmi quinta parti masta sacerdötita päganqa. 
Apamunqan carnëruta consagratsina sacrificiupaq altarchö sacerdöti 
waykaptinmi perdonashqa kanqa. 

17<<Pï runapis mana musyayninpa DIOS YAYA ninqankunata mana cumplirmi 

jutsayuq kanqa. 

18Tsaymi sacerdöti ninqannölla ayka chanin kaptinpis üshankunapita sänu 

carnëruta apamunqa. Tsay carnërum consagratsina sacrificiupaq kanqa. 
Tsayta altarchö sacerdöti waykaptinmi jutsayuq runa perdonashqa kanqa. 

19DIOS YAYAPA mandakuyninta mana cumplirmi tsay runa jutsayuq. Tsaymi 

apamunqan carnëru consagratsina sacrificiu kanqa>>. 

 

Levítico 6 
Consagratsina sacrificiupaq masta tantiyatsinqan 

1 (5.20) Mastam Moisésta DIOS YAYA nirqan: 

2 (5.21) <<Pipis DIOS YAYATA piñatsir runa majin paytakunqanta pakapur, 

mañakunqanta mana kutitsir, imantapis suwapur, qechur, 

3 (5.22) pipis oqranqanta tarikuskir nëgar, llullakurnin jurar o imatapis 

manakaqkunata rurarmi 

4 (5.23) jutsayuq kayan. Tsaynö rurashqa karqa suwapunqanta, qechunqanta, 

paytakunqanta y tarikunqanta ämunta kutitsinqa. 

5 (5.24) Mana rasunpa kaykaptin jurashqa karpis apanqantam kutitsinqa. 

Kutitsinqan jananmanmi quinta parti masta päganqa. Consagratsina 
sacrificiutapis tsay junaqlla Tinkuna Carpaman apamunqa. 

6 (5.25) Consagratsina sacrificiupaq sänu carnëruta DIOS YAYAPA puntanman 

aparmi sacerdötita entreganqa. Sacerdöti ninqannöllam tsay carnërupa 
chanin kanqa. 

7 (5.26) DIOS YAYAPA puntanchö carnërupa wiranta sacerdöti waykaptinmi 

tsay runa jutsanpita perdonashqa kanqa>>. 

Waykana sacrificiupaq masta tantiyatsinqan 

8 (1) Mastam Moisésta DIOS YAYA nirqan: 

9 (2) <<Waykana sacrificiuta waykayänanpaq Aaróntawan tsurinkunata ninki: 

<Waykana sacrificiuta waykarqa altarchö kaykaq shanshachö warat 
rupananpaq dëjayanqa. 

10 (3) Patsa waraskiptinnam lïnupita rurashqa llatapatawan calzoncïlluta 

sacerdöti shukukunqa. Tsaypitana altarchö waykanqan wätapa uchpanta 
qoriskir altarpa puntanman qotunqa. 

11 (4) Tsaypitanam tsay shukuranqan llatapanta cambiakuskir püru sitiuman 

uchpata apanqa. Tsayqa campamentupita juklächömi kanqa. 

12 (5) << <Altarchömi imaypis mana wañur nina rupananpaq cada alliq yantata 

sacerdöti yapapanqa. Tsay jananmanmi waykana sacrificiupaq aytsata 
churanqa. Tsaynöllam alli päsakuy sacrificiupaq wira apamunqantapis 
tsaychö waykanqa. 

13 (6) Altarchömi mana wañur imaypis nina rupanqa> >>. 

Tsaki mikuy ofrendapaq masta tantiyatsinqan 

14 (7) << <Pipis tsaki mikuyta ofrendapaq apamuptin Aarónpita miraq 

sacerdötikuna altarpa puntanman churayanqa. Tsay altarmi DIOS 

YAYAPA puntanchö kaykan. 

15 (8) Juknin sacerdötim aceitiwan pichunqan jarinata juk aptayta 

rakinqa. DIOS YAYA imaypis yarpänanpaqmi ofrenda jananchö kaq 
inciensiutawan altarchö waykanqa. Tsay waykanqanpa 
mushkuyninpitam DIOS YAYA kushikunqa. 

16 (9) Sobraq kaq tsaki mikuytanam levadürannaqllata Tinkuna 

Carpapa sagrädu patiunchö Aarónwan tsurinkuna mikuyanqa. 

17 (10) << <Altarchö ofrendata waykanqanpita sobraq kaqmi sacerdötikunapa 

derëchunkuna kanqa. Tsay mikuykuna purificätsina sacrificiunö y 
consagratsina sacrificiunö sagrädu kaptinmi levadürata wiñanqatsu. 

18 (11) DIOS YAYAPAQ apamunqan ofrendakunapita sobraq kaqtam Aarónpita 

miraq sacerdötikuna imaypis mikuyanqa. Tsay mandakunqämi imayyaqpis 
ley kanqa qamkunapaq y qamkunapita miraqkunapaqpis. Tsay mikuyta pipis 
o imapis töpanqan kaqkunam sagrädu kanqa> >>. 

Sacerdöti kananpaq churanqan ofrendapaq tantiyatsinqan 

19 (12) Mastam Moisésta DIOS YAYA nirqan: 

20 (13) <<Sacerdöti kananpaq churanqan junaqmi Aarónwan paypita 

miraqkuna tsaki mikuy ofrendata apayämunqa ishkay kïlu jarinata. Ofrendata 
waran waran waykayanqannöllam pullanta alliqpa y pullanta 
tardipa altarchö waykayanqa. 

21 (14) Altarchö waykayänanpaq ofrenda apamunqanta sartinchö aceitiwan 

pichuykur ankayanqa. Tsaytana taksha takshalla pakiskir altarchö 
waykayanqa. Tsay waykayanqanpa mushkuyninpitam DIOS 

YAYA kushikunqa. 

22 (15) Aarónpa rantin miraqninpita jukna mandakuq sacerdöti yaykurmi 

imaypis tsaynö ruranqa. Tsay ofrendatam ushakat waykanqa. Tsaynö 
imaypis rurayänanpaqmi DIOS YAYA nishqa. 

23 (16) Sacerdötikuna apayämunqan ofrendataqa manam ni pipis mikunqatsu. 

Tsaykunataqa llapantam waykayanqa>>. 

Purificätsina sacrificiupaq masta tantiyatsinqan 

24 (17) Mastam Moisésta DIOS YAYA nirqan: 

25 (18) <<Purificätsina sacrificiuta waykayänanpaq Aaróntawan tsurinkunata 

ninki: <Tsay sacrificiu sagrädu kaptinmi DIOS YAYAPA puntanchö wätata 
pishtayanqa waykana sacrificiupaq pishtanqan kaqllachö. 

26 (19) Tinkuna Carpapa sagrädu patiunllachömi wiranta waykaq sacerdöti 

aytsata mikunqa. 

27 (20) Tsay aytsata imapis töparqa sagrädum kanqa. Tsay wätapa yawarnin 

llatapanman pilchiptinqa sagrädu lugarllachö taqshayanqa. 

28 (21) Sacrificiupaq pishtanqan wätapa aytsanta mitu mankachö kusinarqa 

tsay mankata pakiskinqa. Bronci mankachö kusinarqa tullpuykur alli 
mayllanqa. 

29 (22) << <Sacrificiupaq pishtanqan wätapa aytsan sagrädu kaptinmi 

sacerdötikunalla mikuyanqa. 

30 (23) Peru runakunata Dios Yaya perdonananpaq wätapa yawarninta Lugar 

Santuman apamuptinmi sïqa tsay wätapa aytsanta mikuyanqatsu. 
Mikuyanqanpa rantinmi llapanta waykayanqa. 

 

Levítico 7 
Consagratsina sacrificiupaq masta tantiyatsinqan 

1<< <Consagratsina sacrificium alläpa sagrädu. Tsay sacrificiuta apamur 

kaynö ruranqa: 

2Consagratsina sacrificiupaq apamunqan wätata pishtarqa waykana 

sacrificiupaq pishtanqan kaqllachö pishtanqa. Wätapa 
yawarninwanna altarpa kuchunkunata tsaqtsunqa. 

3Chupanchö wiranta y pacha wirantaqa altarchö llapanta waykanqa. 

4Tsaynölla entreganqa rurunninchö, lömunchö y ñatinninchö wirankunatapis. 

Ñatinninchö wirankunataqa rurunnintawan jipinqa. 

5DIOS YAYATA adorarmi llapan tsaykunata altarchö sacerdöti waykanqa. 

Tsaymi consagratsina sacrificiu kanqa. 

6Tsay wätapa aytsan sagrädu kaptinmi Tinkuna Carpapa patiunchö 

sacerdötikuna mikuyanqa. 

7<< <Purificätsina sacrificiupaq o consagratsina sacrificiupaq apamushqa 

kaptinpis wätapa aytsanqa sacrificiuta waykaq sacerdötipaqmi kanqa. 

8Waykana sacrificiupaq apamushqa kaptinqa wätapa qarallanmi waykaq 

sacerdötipaq kanqa. 

9Tsaynöllam jornuchö masarashqa o sartinchö ankashqa o mankachö 

yanushqa karpis ofrendapaq llapan apayämunqan tsaki mikuykuna altarchö 
waykaq sacerdötipaq kanqa. 

10Tsaynöllam ofrendapaq apayämunqan aceitiwan pichushqa jarinawan 

aceitinnaq jarinapis Aarónpita miraq sacerdötikunapaq iwal iwal kanqa. 

Sacerdötikunapa derëchunkuna kanqan 

11<< <Pipis alli päsakuy sacrificiuta DIOS YAYAPAQ apamurqa kaynö ruranqa: 

12Agradëcikur apamurqa wäta jananman aceitiwan masarashqa 

levadürannaq tantata, aceitiwan llushishqa levadürannaq llapsha tantata y 
allin kaq jarinapita aceitiwan masarashqa levadürannaq tantatam apamunqa. 

13Tsay ofrendakunatawan paqtam levadürayuq tantatapis apamunqa. 

14Llapan apamunqan tantapitam DIOS YAYAPAQ chusku tantata rakinqa. Tsay 

rakinqan tantakunaqa wätapa yawarninta tsaqtsuq sacerdötipaqmi kanqa. 

15<< <DIOS YAYATA agradëcikur alli päsakuy sacrificiupaq pishtanqan wätapa 

aytsantaqa tsay junaqllam ushat mikuyanqa. Waränin junaqpaqqa ama ni juk 
pedäzullatapis sobratsinqatsu. 

16Peru DIOS YAYATA äninqanta cumplir alli päsakuy sacrificiupaq pishtanqan 

wätapa aytsantam sïqa waränin junaqpis mikunqa. Tsaynöllam kikinpa 
voluntäninpita alli päsakuy sacrificiupaq pishtanqan wätapa aytsantapis 
waränin junaq mikunqa. 

17Tsay aytsata ishkay junaqchö mana usharqa kimsa junaqchöqa 

waykanqana. 

18Kimsa junaqchö alli päsakuy sacrificiupaq pishtanqan aytsata mikuptinqa 

tsay sacrificiuta DIOS YAYA manam chaskinqanatsu. Tsaynöllam aytsapis 
melanaypaq asyaptin tsayta mikuq kaqqa jutsayuq kanqa. 

19<< <Püru kaq runakunallam alli päsakuy sacrificiupaq pishtayanqan wätapa 

aytsanta mikuyanqa. Imamanpis impüru kaqman töpashqa aytsata 
mikuyanqanpa rantin waykayanqa. 

20Impüru kaq runakunaqa alli päsakuy sacrificiupaq pishtayanqan wätapa 

aytsanta ama mikuyanqatsu. DIOS YAYAPAQ kaptinmi impüru kaq runakuna 
tsay aytsata mikuyanqatsu. Mikuq kaqtaqa Israel runakunapita qarquyanki. 

21Pï runapis impüru kaqkunata töpashqa kaykar DIOS YAYAPAQ apamunqan 

alli päsakuy sacrificiuta mikuptinqa Israel runakunapita qarquyanki. Tsaynömi 
qarquyanki impüru kaq runata o impüru kaq warmita töpaptinpis, impüru kaq 
wätata töpaptinpis o ima impüru kaqta töpaptinpis> >>. 

22Mastam Moisésta DIOS YAYA nirqan: 

23<<Israel runakunata tantiyatsir ninki wäkapa, üshapa, cabrapa wiranta 

mana mikuyänanpaq. 

24Wañushqa wätakunapa wiranta o chucaru wätakuna mikur katuyanqan 

wätapa wirantapis ama mikuyanqatsu. Mikuyanqanpa rantinqa imallachöpis 
üsayanqa. 

25DIOS YAYAPAQ ofrenda apamunqan wätapa wiranta mikuq kaqtaqa Israel 

runakunapita qarquyanki. 

26<<Maychö täkurpis ama mikuyankitsu päriqkunapa yawarninta ni 

wätakunapa yawarninta. 

27Yawarta mikuq kaqtaqa Israel runakunapita qarquyanki>>. 

28Mastam Moisésta DIOS YAYA nirqan: 

29<<Israel runakunata niy: <Alli päsakuy sacrificiuta apamurqa waykananpaq 

kaqkunata DIOS YAYAPA puntanman apamunqa. 

30Wätata apamuq runam DIOS YAYAPA puntanchö wätapa pëchunta y 

pëchunchö wiranta pallarkur wakman kayman kuyutsinqa. 

31Tsaynö kuyuskatsir makyaykuptinmi sacerdötina wiran 

kaqta altarchö waykanqa. Peru wätapa pëchunmi sïqa Aarón y paypita miraq 
sacerdötikuna mikuyänanpaq kanqa. 

32Tsaynöllam alli päsakuy sacrificiupaq apamunqan wätapa derëcha kaq 

chankanpis sacerdötipaq kanqa. 

33Derëchu kaq chankanmi yawarta tsaqtsur wirata waykaq sacerdötipa 

derëchun kanqa. 

34Israel runakuna alli päsakuy sacrificiupaq wätakunata apayämunqanpitam 

kuyutsinqan pëchuntawan derëchu kaq chankanta Aarónpaqwan paypita 
miraq sacerdötikunapaq rakishkä. Tsay mandakunqäkunam imayyaqpis 
qamkunapaq ley kanqa. 

35<< <Tsaymi DIOS YAYATA adorar sacrificiuta waykayänanpaq 

apayämunqanpita Aarónpaqwan paypita miraqkunapaq kanqa. Sacerdöti 
kayänanpaq DIOS YAYA churanqanpitam paykuna tsaynö chaskiyanqa. 

36Israel runakuna imaypis tsaynö qarayänanpaqmi Aarónta y tsurinkunata 

sacerdöti kayänanpaq churanqan junaq DIOS YAYA nirqan. Tsay 
mandakunqankunam imayyaqpis qamkunapaq ley kanqa> >>. 

37Tsaynömi DIOS YAYA tantiyatsirqan waykana sacrificiuta waykayänanpaq, 

tsaki mikuy ofrendata waykayänanpaq, purificätsina sacrificiuta 
waykayänanpaq, consagratsina sacrificiuta waykayänanpaq, sacerdöti 
kananpaq churanqanpita ofrendata waykayänanpaq y alli päsakuy 
sacrificiuta waykayänanpaq. 

38Sinaí jirkachömi Moisésta DIOS YAYA tantiyatsirqan Israel runakuna 

sacrificiukunata apayänanpaq. 

 

Levítico 8 
Sacerdöti kayänanpaq churanqan 

Éxodo 29.1-37 

1Mastam Moisésta DIOS YAYA nirqan: 

2-3<<Aaróntawan tsurinkunata pushamur Tinkunantsik Carpapa patiunman 

llapan runakunata qorikätsinki. Tsaynölla apamunki sacerdöti shukukunan 
llatapakunata, sagrädu aceitita, purificätsina sacrificiupaq mallwa töruta, 
ishkay carnëruta y canastachö levadürannaq tantatapis>>. 

4 DIOS YAYA ninqannölla Moisés rurarmi llapan runakunata Tinkuna Carpapa 

patiunman qorikätsirqan. 

5Qorikaskiyaptinmi runakunata nirqan: <<Kaykunata ruranapaqmi DIOS 

YAYA nimashqa>>. 

6Tsaypitanam Aaróntawan tsurinkunata qayaskir Moisés armatsirqan. 

7Tsaypitanam tünicata shukurkatsir Aarónta wachakätsirqan. Tsay 

jananmannam sotänata y efodtapis shukutsirqan. Efodpa wachukunwannam 
tseqllanman watarqan. 

8Tsaypa jananman pectoralta watarkurmi Urimtawan Tumimta wiñarqan. 

9Tsaynöllam umanman görrata shukurkatsir qoripita 

rurashqa sagrädu cintata jananman churarqan. DIOS YAYA ninqannöllam 
tsay llapanta Moisés rurarqan. 

10Tsaypitanam Sagrädu Carpaman llapan manëjunkunaman sagrädu 

aceitita Moisés wiñarqan. Tsaynö ruraptinmi llapanpis sagräduna karqan. 

11Tsay aceitillawanmi altartapis qanchis kuti tsaqtsurqan. Tsaynöllam 

sagrädu kananpaq altarta manëjunkunata y lavatoriuta jamanantinta tsay 
aceitiwan tsaqtsurqan. 

12Tsaypitanam mandakuq sacerdöti kananpaq Aarónpa umanman sagrädu 

aceitita wiñarqan. 

13Tsaynöllam Aarónpa tsurinkunata qayaskir tünicata shukurkatsir 

wachakätsirqan. Tsaypitanam umankunaman görrata shukutsirqan. DIOS 

YAYA ninqannöllam tsay llapanta Moisés rurarqan. 

14Tsaypitanam purificätsina sacrificiupaq mallwa töruta apayämunanpaq 

Moisés mandarqan. Tsay törupa umanman Aarónwan tsurinkuna 
makinkunata churayaptinmi 

15Moisés pishtarqan. Altar purificashqa kananpaqmi yawarman dëdunta 

töparkatsir altarpa waqrankunata llushirqan. Sobraq yawartanam altarpa 
chakinman jicharqan. Tsaynöpam altar sagräduna karqan jananchö 
sacrificiuta rupatsiyaptin runakuna perdonashqa kayänanpaq. 

16Tsaypitanam Moisésqa pishtanqan wätapa pacha wiranta, ñatinninchö 

wiranta y ishkan rurunnintawan wirankunata altarchö waykarqan. 

17Peru mallwa törupa qaranta, aytsanta y panzankunatam sïqa 

campamentupita jukläman apaykur waykarqan. DIOS YAYA ninqannöllam 
tsay llapanta Moisés rurarqan. 

18Tsaypitanam Moisés mandaptin waykana sacrificiupaq carnëruta 

apayämurqan. Tsay carnërupa umanmannam Aarónwan tsurinkuna 
makinkunata churayarqan. 

19Tsaypitanam carnëruta pishtaskir yawarninwan altarpa chuskun 

lädunkunata Moisés tsaqtsurqan. 

20Aytsanta cuartizaskirnam cuartizanqankunata, umanta y wiranta 

waykarqan. 

21Tsaypitanam DIOS YAYA ninqannölla carnërupa pachantawan 

chakinkunata mayllaskir altarchö Moisés llapanta waykarqan. Tsay 
waykanqanpa mushkuyninpitam DIOS YAYA kushikurqan. 

22Tsaypitanam jukaq carnërutapis apayämunanpaq Moisés mandarqan. 

Tsay carnërum sacerdöti kayman yaykur ofrendapaq churayanqan karqan. 
Carnërupa umanmanmi Aarónwan tsurinkuna makinkunata churayarqan. 

23Moisésnam carnëruta pishtaskir yawarninwan Aarónpa derëcha kaq 

rinrinpa puntanta llushirqan. Tsaynöllam derëcha kaq makinpa y chakinpa 
maman dëdunkunatapis llushirqan. 

24Tsaynöllam Aarónpa tsurinkunatapis qayaskir derëchu kaq rinrinkunata 

yawarwan llushirqan. Tsaynöllam derëcha kaq makinpa y chakinpa maman 
dëdunkunatapis llushirqan. Tsay yawarwanmi altarpa chuskun 
lädunkunatapis tsaqtsurqan. 

25Tsaynöllam carnërupa chupa wiranta, pacha wiranta, ñatinchö wiranta, 

ishkan rurunnintawan wiranta y derëcha kaq chankantapis Moisés jipirqan. 

26Tsaykuna jananmanmi churarqan levadürannaq tantata, aceitiwan 

masarashqa juk tantata y juk llapsha tantatapis. DIOS YAYAPA puntanman 
churanqan canastapitam tsay tantakunataqa jipirqan. 

27DIOS YAYAPA puntanchö pallarkur wakman kayman kuyutsiyänanpaqmi 

tsay llapanta Aaróntawan tsurinkunata aptatsirqan. 

28Tsaypitanam Moisésqa paykunapita chaskiskir altarchö waykana sacrificiu 

rupatsinqan jananman churarqan. Tsay ofrendam sacerdöti kayman 
yaykunanpaq churanqan ofrenda karqan. Tsay waykanqanpa 
mushkuyninpitam DIOS YAYA kushikurqan. 

29Tsaypitanam carnërupa pëchunta DIOS YAYAPA puntanchö pallarkur 

wakman kayman Moisés kuyutsirqan. Tsay carnërupa pëchunmi DIOS 

YAYA ninqannölla Moiséspaq karqan. 

30Tsaypitanam sagrädu aceitiwan altar jananchö kaykaq yawarwan 

Aaróntawan tsurinkunata Moisés tsaqtsurqan. Tsaynöllam sacerdöti kar 
shukuränan llatapankunatapis tsaqtsurqan. Sagrädu kayänanpaqmi 
Aaróntawan tsurinkunata y llatapankunata tsaynö tsaqtsurqan. 

31Tsaynö ruraskirmi Aaróntawan tsurinkunata Moisés nirqan: <<Quëdaq 

aytsata Tinkuna Carpapa patiunchö yanuskir canastachö sagrädu 
tantatawan patsallanchö mikuyay. Tsaychö mikuyänaykipaqmi DIOS 

YAYA nimashqa. 

32Sobraq kaq aytsatawan tantata llapanta waykayanki. 

33Qanchis junaqtaraqmi sacerdöti kayman yaykuyänayki tiempu cumplinqa. 

Tsay qanchis junaqyaq Tinkuna Carpapa patiunpita ama maypapis 
yarquyankitsu. 

34DIOS YAYA ninqannöllam llapanta kanan rurashkantsik jutsaykikunapita 

purificashqa kayänaykipaq. 

35Tsaymi Tinkuna Carpapa patiunllachö qanchis junaqyaq paqasta 

junaqtapis kayanki. DIOS YAYA mandakunqanta cäsurqa manam 
wañuyankitsu. Tsaynö rurayänaykipaqmi DIOS YAYA nimashqa>>. 

36Moisésta DIOS YAYA ninqannöllam Aarónwan tsurinkuna llapanta 

rurayarqan. 

 

Levítico 9 
Sacrificiukunata Aarón waykar qallanqan 

1Tsaypita pusaq junaqtanam Moisés qayarqan Aarónta, tsurinkunata y Israel 

mayor runakunata. 

2Tsaychömi Aarónta nirqan: <<Purificätsina sacrificiupaq juk sänu mallwa 

töruta y waykana sacrificiupaq sänu carnëruta DIOS YAYAPA puntanman 
apamunki. 

3Israel runakunatana ninki purificätsina sacrificiupaq juk chïvuta 

apayämunanpaq. Tsaynölla waykana sacrificiupaqpis juk watayuq sänu 
mallwa törutawan juk watayuq sänu cordëruta apayämunqa. 

4Alli päsakuy sacrificiupaqpis juk törutawan juk carnëruta apayämunqa. 

Tsaykunata DIOS YAYAPA puntanchö pishtayanki. Tsaynölla aceitiwan 
pichushqa jarinata apayämunqa. Tsaynö apayämunqa DIOS YAYA kanan 
junaq noqantsikman chämunanpaq kaptinmi>>. 

5Aarónta Moisés ninqannöllam Israel runakuna tsaykunata apayarqan 

Tinkuna Carpapa patiunman. Tsaychömi llapan runakuna DIOS 

YAYAPA puntanman qorikäyarqan. 

6Tsaymi Moisés nirqan: <<Llapan apayämunqaykita waykanapaqmi DIOS 

YAYA nishqa. Ninqanta rurayaptikiqa chipakyayninpis atsikyarmi 
rikakämunqa>>. 

7Tsaypitanam Aarónta Moisés nirqan: <<Purificätsina sacrificiupaqwan 

waykana sacrificiupaq apamunqayki wätakunata altarman apaykur pishtay. 
Tsaykunam kanqa qamwan Israel runakunapis perdonashqa kayänaykipaq. 
Tsaypitana Israel runakuna apayämunqan wätakunatapis altarman apaykur 
pishtay paykunapis jutsankunapita perdonashqa kayänanpaq. Tsaynö 
rurayänaykipaqmi DIOS YAYA nishqa>>. 

8Tsaynö niptinmi purificätsina sacrificiupaq apamunqan mallwa töruta 

altarman apaykur Aarón pishtarqan. 

9Pishtanqan wätapa yawarnintanam Aarónpa tsurinkuna apayarqan. Tsay 

yawarman dëdunta jatirkurmi altarpa waqrankunata Aarón llushirqan. Sobraq 
kaq yawartanam altarpa chakinman tallirqan. 

10Tsaypitanam purificätsina sacrificiupaq pishtanqan wätapa rurunninkunata, 

ñatinchö wirantawan wakin wiranta altarchö waykarqan. Moisésta DIOS 

YAYA ninqannöllam llapanta rurarqan. 

11Peru aytsantawan qarantam sïqa campamentupita jukläman apaykur 

waykarqan. 

12Tsaypitanam waykana sacrificiupaq apamunqan wätata Aarón pishtarqan. 

Tsay wätapa yawarninta tsurinkuna apapuyaptinmi altarpa lädunkunata 
tsaqtsurqan. 

13Tsaypitanam tsay wätapa umantawan cuartizanqan aytsata apayaptin 

altarchö Aarón waykarqan. 

14Pachantawan chakinta mayllaskirmi wakin kaqta waykanqannölla altarchö 

waykarqan. 

15Tsaynöllam purificätsina sacrificiupaq Israel runakuna apayämunqan 

chïvuta pishtaskir purificätsina sacrificiuta puntata ruranqannölla Israel 
runakunapaqpis rurarqan. 

16Tsaypitanam imaypis rurananpaq DIOS YAYA ninqannölla waykana 

sacrificiuta waykarqan. 

17Alliqpa waykana sacrificiuta waykanqan jananchömi juk aptay tsaki 

mikuytapis waykarqan. 

18Tsaypitanam Israel runakuna alli päsakuy sacrificiupaq apayämunqan 

mallwa törutawan carnëruta Aarón pishtarqan. Tsay wätakunapa yawarninta 
tsurinkuna apayaptinmi altarpa lädunkunata tsaqtsurqan. 

19Tsaynöllam tsurinkuna apayarqan mallwa törupa y carnërupa chupanta, 

pacha wiranta, rurunninkunata y ñatinchö wirantapis. 

20Tsay wirankunatam pishtayanqan wätakunapa pëchunkuna jananman 

churayarqan. Tsaypitanam wiranllatana altarchö Aarón waykarqan. 

21Wätapa pëchuntawan derëchu kaq chankantam Moisésta DIOS 

YAYA ninqannölla pallarkur wakman kayman kuyutsirqan. 

22Purificätsina sacrificiupaq, waykana sacrificiupaq y alli päsakuy 

sacrificiupaq apayämunqankunatam altarman churaykur Aarónqa Israel 
runakunapa jananpa makinta pallarkur bendisarqan. Tsaynö ruraskirmi 
altarpita bäjaskir 

23Moiséswan Aarón Tinkuna Carpaman yaykuyarqan. Tsaypita yarqaskamur 

Israel runakunata bendisayaptinmi DIOS YAYAPA chipakyayninpis atsikyarraq 
rikakämurqan. 

24DIOS YAYAPA puntanpita nina shamurmi altar jananman churayanqan 

aytsatawan wirata rupaskirqan. Tsayta rikarmi llapan Israel runakuna alläpa 
kushikurnin qayaykachar Dios Yayata adorar pelatakuykuyarqan. 

 

Levítico 10 
Nadabwan Abiú wañuyanqan 

1Aarónpa tsurinkuna Nadabwan Abiúmi inciensiu qoshnïtsikuyänanman 

ninatawan inciensiuta wiñarkur DIOS YAYAPA puntanchö qoshnïtsiyarqan. 
Peru manam pay munanqannötsu qoshnïtsiyarqan. 

2Tsaymi DIOS YAYAPA puntanpita nina shamur paykunata rupaskirqan. 

3Tsaypitanam Aarónta Moisés nirqan: <<DIOS YAYA ninqanta tantiyay. Paymi 

nirqan: << <Puntäman yaykamuqkuna santu kanqäta tantiyar 
respitayämätsun. Tsaynöllam Israel runakunapa puntanchö musyatsishaq 
poderösu kanqäta> >>. Tsaynö niptinmi Aarónqa ni imatapis parlakurqantsu. 

4Tsaypitanam Aarónpa tiyun Uzielpa tsurin Misaeltawan Elzafánta 

qayaskatsir Moisés nirqan: <<Tinkuna Carpachö wañushqa aylluykikunata 
jorquskir campamentupita jukläman apayay>>. 

5Moisés ninqannöllam sotänanwan winturkur campamentupita jukläman 

apayarqan. 

6Tsaypitam Moisésqa Aarónta y Aarónpa tsurinkuna Eleazartawan Itamarta 

nirqan: <<Qamkunapis mana wañuyänaykipaq wañupukunqaykipita 
ñaqtsakunni ama puriyaytsu ni llatapaykikunatapis ama rachiyaytsu. 
Lütuyaptikim Dios Yaya piñakur llapanta castiganqa. Paykunata DIOS 

YAYA tsaynö wañutsinqanpitam Israel aylluykikunalla lütuyanqa. 

7Qamkunataqa DIOS YAYATA serviyänaykipaqmi sagrädu aceitiwan 

bendisayashkaq. Paypa serviqnin kaykarqa Tinkuna Carpapa patiunpita ama 
witiyankitsu. Tsaypita witirmi wañuyanki>>. Tsaymi Moisés ninqannölla 
paykuna rurayarqan. 

8Tsaypitanam Aarónta DIOS YAYA nirqan: 

9<<Qampis ni tsurikikunapis Tinkuna Carpaman yaykuyänaykipaq kaykarqa 

ama vïnuta ni ima machätsikuqtapis upyayankitsu. Machashqa yaykurmi 
wañuyanki. Tsay mandakunqäkunam imayyaqpis ley kanqa qamkunapaq y 
qamkunapita miraqkunapaqpis. 

10Sacerdöti kaykarqa shumaq tantiyanki imapis sagrädu kanqanta y mana 

sagrädu kanqanta. Tsaynölla tantiyanki imapis püru o impüru kanqanta. 

11Israel runakunata shumaq yachatsinki Moisésta willanqä leykunata>>. 

Mikuyänanpaq kaqta Eleazar y Itamar mana mikuyanqan 

12Tsaypitanam Aarónta y tsurinkuna Eleazartawan Itamarta Moisés nirqan: 

<<DIOS YAYAPAQ waykayänaykipaq tsaki mikuy apayämunqan 
sobraqtaqa sagrädu kaptin levadürannaqllata altarpa puntanchö mikuyanki. 

13DIOS YAYAPAQ apayämunqan ofrendakunapitam tsay mikuy qampaq y 

tsurikikunapaq destinashqa kaptin tsay sagrädu lugarllachö 
mikuyanki. Tsaypaqmi DIOS YAYA nimashqa. 

14<<Israel runakuna alli päsakuy sacrificiupaq pishtayanqan wätapa 

pëchunwan chankanmi mikuyänaykipaq kanqa. Tsay derëchuykikunatam 
tsurikikunapis warmi o ollqupis mikuyanqa. Tsaykunaqa derëchuykim 
kaykan. Tsay pëchunta DIOS YAYAPA puntanchö pallarkur wakman kayman 
kuyutsishqa kaptin y tsay chanka paypaq rakishqa kaptinmi püru sitiuchö 
mikuyanki. 

15Manaraq mikurmi tsay derëchu kaq chankanta DIOS YAYAPAQ rakinki y 

pëchuntana paypa puntanchö ishkan makikiwan pallarkur wakman kayman 
kuyutsinki. Tsaynömi pishtanqayki wätapa wirantapis waykanki. DIOS 

YAYA ninqannömi qamkunapaq y qamkunapita miraq sacerdötikunapa 
derëchunkuna imayyaqpis kanqa>>. 

16Tsaypitanam Aarónta Moisés tapurqan: <<Purificätsina sacrificiupaq 

apamunqan chïvupa sobraq kaq aytsan ¿maytan?>> Chïvupa aytsanta 
mikuyanqanpa rantin waykayanqanta musyaykurmi Aarónpa tsurinkuna 
Eleazartawan Itamarta Moisés ollqutupar nirqan: 

17<<¿Imanirtan purificätsina sacrificiupaq apayämunqan wätapa aytsanta 

sagrädu lugarchö mikuyashkankitsu? Tsay aytsam sagrädu. Tsay 
aytsataqa DIOS YAYAM entregayäshushkanki Israel runakunapa jutsanpita 
altarchö waykaptiki perdonashqa kayänanpaq. 

18Tsay wätapa yawarninta Tinkuna Carpaman mana apaykarqa 

willanqaqnölla sagrädu lugarchö aytsanta mikuyankiman karqan>>. 

19Tsaynö niptinmi Aarón nirqan: <<Kanan junaqmi purificätsina sacrificiuta y 

waykana sacrificiuta DIOS YAYAPA puntanchö waykayanqanchö tsurïkuna 
wañuyashqa. Tsaynö wañupukushqa karmi purificätsina sacrificiupaq 
apamunqan wätapa aytsanta mikushkätsu. Mikuptïqa ¿DIOS 

YAYA munanqannötsuraq kanman karqan?>> 

20Tsaynö niptinmi Moisés ni imatapis parlakurqannatsu. 

 

Levítico 11 
Püru kaqwan impüru kaq wätakuna 

Deuteronomio 14.3-21 

1Moiséstawan Aaróntam DIOS YAYA nirqan: 

2<<Israel runakunata willayanki: <Wätakunata mikuyanki 

3ishkay shilluyuq kutipaq kaqllata. 

4Kutipaq kaptinpis cada chakinchö ishkay shilluyuq mana kaptinqa ama 

mikuyankitsu. Tsaynölla cada chakinchö ishkay shilluyuq kaptinpis mana 
kutipaq kaptinqa ama mikuyankitsu. << <Tsaymi camëllu aytsata ama 
mikuyankitsu. Camëlluqa kutipaq karpis cada chakinchö ishkay shilluyuq 
mana karmi qamkunapaq impüru. 

5Tsaynölla tejón aytsata ama mikuyankitsu. Tejonqa kutipaq karpis ishkay 

shilluyuq mana karmi qamkunapaq impüru. 

6Tsaynölla munti conëju aytsata ama mikuyankitsu. Munti conëjuqa 

kutipaq karpis ishkay shilluyuq mana karmi qamkunapaq impüru. 

7Kuchi aytsatapis ama mikuyankitsu. Kuchiqa ishkay shilluyuq karpis mana 

kutiparmi qamkunapaq impüru. 

8Tsay wätakunapa aytsanta ama mikuyankitsu. Wañuptinpis ama yatayllapis 

yatayankitsu. Tsay wätakunam qamkunapaq impüru kayan. 

9<< <Mayuchö y lamarchö kaqkunatapis älayuq y escämayuq kaqllata 

mikuyanki. 

10Lamarchö o mayuchö kaptinpis escämannaq y älannaq kaqkunataqa ama 

mikuyankitsu. Tsaykunam qamkunapaq impüru kayan. 

11Tsaykunapa aytsankunata ama mikuyankitsu. Impüru kaptin 

wañushqatapis melanäyanki. 

12Llapan älannaq y escämannaq kaqkuna impüru kayaptin melanäyanki. 

13<< <Wakin kaqtaqa päriqkunatapis ama mikuyankitsu. Tsaypa rantin 

impüru kaptin melanäyanki. Ama mikuyankitsu pitsakta, wiskulta, lamarchö 
pescaq äguilata, 

14milänu niyanqan pitsakta, tukuyläya wamankunata, 

15tukuyläya cuervukunata, 

16avestruzta, lechüzata, qewllata, tukuyläya pitsakta, 

17tukuta, cormorán niyanqan yaku pätuta, ibis niyanqan yaku pätuta, 

18cisnita, pelïcanuta, condorta, 

19cigüeñata, llapan casta garzata, abubillata y tsiktsitapis. 

20<< <Tukuyläya päriq y chusku chakiyuq insectukunapis qamkunapaq 

impürum. Tsaykunataqa melanäyanki. 

21Peru chusku chakiyuq y älayuq saltaq insectukunatam sïqa mikuyanki. 

22Tsaymi llapan casta chukllushkunapis mikuyänaykipaq alli. 

23Peru mana saltaqkunataqa päriq kaptin y chusku chakiyuq kaptinpis ama 

mikuyankitsu. 

24<< <Kanan tantiyatsiyäshayki imata yatar impüru kayänaykipaq kanqanta. 

Pipis impüru wäta wañushqata yatarqa patsa tutapanqanyaqmi impüru 
kanqa. 

25Tsay wañushqa wätakunata pipis pallarirqa llatapanta taqshakunqa. 

Tsaynö taqshakurpis patsa tutapanqanyaqmi impüru kanqa. 

26<< <Ishkay shilluyuq imayka wäta karpis mana kutipaq karmi qamkunapaq 

impüru. Tsay wätakuna wañuptin yataq kaqqa impürum kanqa. 

27<< <Chaki paltallanwan puriq wätakunam qamkunapaq impüru kayan. Tsay 

wätakuna wañuyaptin yataq kaqmi patsa tutapanqanyaq impüru kanqa. 

28Tsay impüru wätakuna wañushqata pallariq kaqqa llatapanta taqshakunqa. 

Tsaynö taqshakurpis patsa tutapanqanyaqmi impüru kanqa. 

29<< <Tsaynöllam lätaypa puriqkunapis qamkunapaq impüru kayan. Tsay 

wätakunam kayan mashallu, ukush, llapan casta arashkuna. 

30Arashkunam impüru kayan salamanquesa, cocodrilu, lagartu, lagartija y 

camaleonpis. 

31Tsaykunam qamkunapaq impüru kayan. Pipis tsaykuna wañushqata yataq 

kaqmi patsa tutapanqanyaq impüru kanqa. 

32<< <Tsay impüru kaqkuna wañur imamanpis töpanqanmi impüru kanqa 

qerupis, llatapapis, qarapis, costalpis, herramientapis. Töpaq kaqtaqa 
yakuman saslla tullpuyanki. Tsaynö tullpuyaptikipis patsa tutapanqanyaqmi 
impüru kanqa. 

33<< <Tsay impüru kaqkuna wañur mitu mankaman wiñakaptinqa manka 

rurinchö kaqpis llapanmi impüru kanqa. Tsaynö kaptinqa mankatapis 
pakiskiyanki. 

34Ima mikuymanpis tsay mankachö yaku pilchiptinqa mikuypis impürum 

kanqa. Tsay mankachö yakupis impürum kanqa. 

35Jornu jananman o tullpa jananman tsay impüru kaqkuna wañur 

shikwaptinqa impürum kanqa. Tsaykunataqa impüru kaptin jankat 
ñutuskatsiyanki. 

36<< <Yaku upyakunayki pukyuchö o pözuchö impüru kaqkuna wañuptinqa 

tsay yaku manam impürutsu kanqa. Peru wañushqata yataq kaqmi sïqa 
impüru kanqa. 

37<< <Murunaykipaq muruman tsay impüru kaqkuna wañur töpaptinpis tsay 

muru manam impürutsu kanqa. 

38Peru muru tullpushqa jananman shikwaptinmi sïqa impüru kanqa. 

39<< <Mikunaykipaq katsinqayki wäta wañuptin pipis yataq kaqqa patsa 

tutapanqanyaqmi impüru kanqa. 

40Kikillanpita wañushqa wätapa aytsanta mikuq kaqqa llatapanta 

taqshakutsun. Tsaynölla wañushqa wätata jipiq kaqpis llatapanta 
taqshakutsun. Tsaynö taqshakurpis patsa tutapanqanyaqmi impüru kayanqa. 

41<< <Lätaypa puriqkunataqa imatapis ama mikuyankitsu. Tsaykunam 

impüru kar melanaypaq kayan. 

42Tsaykunata ama mikuyankitsu lätaypa puriptinpis o chuskun chakinwan 

puriptinpis o atska chakinwan puriptinpis. Tsaykunaqa impüru karmi 
melanaypaq kayan. 

43Cuidädutaq tsaykunata yatar impüru kayankiman. 

44Noqam DIOSNIKIKUNA kä. Noqam santu kä. Tsaymi qamkunapis 

niyanqaqkunata cäsur santu kayänayki. Tsaymi lätaypa puriqkunata ama 
mikuyankitsu. 

45DIOSNIKIKUNA kanäpaqmi Egiptupita jipiyämushkaq. Noqam santu kä. 

Tsaymi qamkunapis santu kayänayki. 

46<< <Kay leykunam kaykan tukuyläya wätakuna, tukuyläya päriqkuna, 

yakuchö tukuyläya kaqkuna y tukuyläya lätaypa puriqkuna 

47mayqan impüru kanqanta y mayqan püru kanqantapis tantiyayänaykipaq. 

Tsaynöllam tantiyanki mayqanta mikuyänaykipaq y mayqanta mana 
mikuyänaykipaqpis> >>. 

 

Levítico 12 
Qeshyakunqanpita purificashqa kananpaq ninqan 

1Mastam Moisésta DIOS YAYA nirqan: 

2<<Israel runakunata niy: <Mayqan warmipis costumbrinwan 

qeshyar impüru kanqannömi ollqu wamrata qeshyakuskirpis qanchis 
junaqyaq impüru kanqa. 

3Yurinqanpita pusaq junaqchö wamrata señalayanki. 

4Wamrapa mamannam yawarnin aywanqanpita kimsa chunka kimsa (33) 

junaqyaq purificäkunqa. Tsayyaqmi ima sagrädu kaqta yatanqatsu 
ni Sagrädu Carpapa patiunmanpis yaykunqatsu. 

5Warmi wamrata qeshyakurmi costumbrinwan qeshyar impüru kanqannö 

ishkay semäna impüru kanqa. Yawarnin päranqanpitam soqta chunka soqta 
(66) junaqyaq purificäkunqa. 

6<< <Ollquta o warmita qeshyakurpis purificäkunanpaq kaq junaqkunata 

cumplirmi Tinkuna Carpapa patiunman waykana sacrificiupaq juk watayuq 
cordëruta apamunqa. Tsaynöllam purificätsina sacrificiupaq juk llullu 

palumata o juk kullkushta karpis apamunqa. Tsaykunatam sacerdötita 
entreganqa. 

7Yawarnin aywanqanpita püruna warmi kananpaqmi DIOS 

YAYAPA puntanchö tsay wätakunata sacerdöti waykanqa. Ollquta o warmita 
qeshyakurpis tsaynö ruranqa. 

8<< <Cordëruta rantinanpaq mana paqtäpukurqa ishkay kullkushkunata o 

ishkay llullu palumakunata apamunqa. Jukaqmi waykana sacrificiupaq kanqa 
y jukaqnam purificätsina sacrificiupaq kanqa. Tsaynö apamuptinmi warmi 
purificashqa kananpaq DIOS YAYATA sacerdöti mañakunqa. Tsaynöpam tsay 
warmi püruna kanqa> >>. 

 

Levítico 13 
Leprawan qeshyaykaqkuna imanö purificäkuyänanpaq ninqan 

1Moiséstawan Aaróntam DIOS YAYA nirqan: 

2<<Pipapis qaran saksaptin, qeri pashtaptin, cuerpunchö yuraq manchakuna 

yuriptin, lepra rikuq qeri yuriptinqa sacerdöti Aarónman o paypita miraq 
sacerdötiman apayätsun. 

3Sacerdötim qerin imapita kanqanta rikanqa. Tsaymi qerinchö aqtsa 

yuraqashqa kaptin y qerin uchkukaptinqa lepra kanqa. Tsaynöpam sacerdöti 
ninqa tsay runa impüru kanqanta. 

4<<Pipapis qaran yuraqashqa kaptin qerin mana uchkukaptin o aqtsan mana 

yuraqaptinqa qanchis junaqyaqmi sacerdöti wichqarätsinqa. 

5Qanchis junaqchö yapay rikarmi qerin mana ajaptinqa qanchis junaqyaq 

yapay wichqarätsinqa. 

6Sacerdöti qanchis junaqchö qeri kutikaykaqta rikarmi qerilla kanqanta 

musyanqa. Tsaymi tsay qeshyaqyasha runa llatapanta taqshakuptin püruna 
kanqanta sacerdöti ninqa. 

7<<Peru püruna kaykaptin qerin miraptinmi sïqa sacerdöti rikänanpaq yapay 

kutinqa. 

8Qeri miraptin qaran yuraqaqta rikarmi sacerdöti tantiyanqa lepra kanqanta. 

Tsaymi tsay runa impüru kanqanta ninqa. 

9<<Pitapis leprawan kaykaqta rikarqa sacerdötiman apayätsun. 

10Sacerdötim imanö kanqantapis rikanqa. Qaran saksar aqtsanpis 

yuraqaykaqta o qeri yuriqta rikaptinqa 

11lepram kanqa. Tsaynöta rikarmi impüru kanqanta sacerdöti willanqa. 

Impüru kaykaptinqa mananam wichqarätsinqanatsu. 

12<<Chaki puntanpita uma jirkanyaq tsay runachö lepra miranqanta sacerdöti 

rikarmi 

13kutikanqanta o mana kutikanqantapis tantiyanqa. Yuraqaypa entëru 

cuerpunchö tsakipaptinmi kutikaykanqanta tantiyanqa. Tsaymi püruna 
kanqanta willanqa. 

14Peru qeri yapay yurikaptinmi sïqa impüru kanqanta willanqa. 

15Tsaynömi sacerdöti willanqa qeri imanö kanqanta rikaykur. Qeri karqa 

lepram kanqa. 

16<<Tsay qeri tsakipar yuraqaptinqa sacerdötiman yapay kutinqa. 

17Qeri tsakipar yuraqanqanta rikarmi püruna kanqanta sacerdöti willanqa. 

18<<Pipapis qerin kutikaykanqanpita 

19yuraqar saksaptin o pukayaptinqa sacerdötiman rikänanpaq aywanqa. 

20Qerin uchkukaqta rikar o aqtsan yuraqaqta rikarmi impüru kanqanta 

sacerdöti willanqa. Tsayqa lepram kanqa. 

21Qerin kutikar mana uchkukaptin y aqtsanpis mana yuraqaptinqa qanchis 

junaqyaq tsay runata wichqarätsinqa. 

22Qerin ajaptinmi impüru kanqanta sacerdöti willanqa. Tsay qeriqa lepram 

kanqa. 

23Peru qerin mana ajaptinmi sïqa siralla kanqanta musyanqa. Tsaymi püru 

kanqanta sacerdöti willanqa. 

24<<Pipis rupakuptin qaran yuraqaptin o pukayaptinmi 

25sacerdöti rikanqa. Rupakunqanpita aqtsan yuraqaptin y qerin 

uchkukaptinqa lepram kanqa. Tsayta rikaykurmi sacerdöti willanqa leprawan 
qeshyar impüru kanqanta. 

26Rupakunqanpita kutikar aqtsan mana yuraqaptin y qerinpis mana uchkukar 

kutikaptinqa qanchis junaqmi sacerdöti wichqarätsinqa. 

27Qanchis junaq päsaskiptinraqmi sacerdöti yapay rikanqa. Tsay qerin 

miraqta rikarmi impüru kanqanta willanqa. Tsayqa lepram kanqa. 

28Peru kutikaptinqa manam lepratsu kanqa, sinöqa rupakunqan sirallam. 

Tsaymi sacerdöti willanqa püruna kanqanta. 

29<<Ollqupa o warmipa umanchö o quejädanchö qeri kaptin 

30sacerdöti shumaq rikanqa. Qeri uchkukaptin aqtsanpis qarwataptinqa tsay 

runa o tsay warmi impüru kanqantam sacerdöti willanqa. Umanchö o 
quejädanchö karpis tsay qeriqa lepram kanqa. 

31Tsay qeri mana uchkukaptin y qaranchö yana aqtsan mana kaptinqa 

qeshyaykaq runata qanchis junaqyaq wichqarätsinqa. 

32<<Qanchis junaq wichqaraykätsirmi sacerdöti yapay rikanqa kutikanqanta 

o mana kutikanqantapis. Qeri mana ajaptin aqtsan mana qarwataptin aytsan 
mana kachkakaptinqa 

33qeri lädunchö aqtsanta rutunanpaq sacerdöti willanqa. Peru qeri 

kanqantam sïqa rutunqatsu. Tsaypitam qanchis junaq yapay wichqarätsinqa. 

34Tsaypitanam qerita yapay sacerdöti rikaykur mana ajaptin ni uchkukaptinqa 

tsay runa püru kanqanta willanqa. Tsaymi llatapankunata taqshakuskir 
püruna kanqa. 

35<<Püru kanqanta willanqanpitaraq tsay qeri ajaptinqa 

36sacerdöti yapay rikanqa. Qeri ajaqta rikarqa aqtsan qarwayanqantapis 

manam ashinqanatsu. Tsay runatam impüru kanqanta willanqa. 

37Qeri patsallanchö qarasar yana aqtsana wiñaptinqa kutikaykanqantam 

musyanqa. Tsaymi qeriwan qeshyaykaq püruna kanqanta sacerdöti willanqa. 

38<<Ollquchö o warmichöpis kancha yuriptinqa 

39ima kanqantapis musyananpaqmi sacerdöti rikanqa. Oqi oqi karqa 

kanchallam kanqa. Kanchalla kaptinqa tsay ollqu o warmipis pürum kanqa. 

40<<Pipapis aqtsan shikwar ushakaptin uman qallayaptinpis pürum. 

41Urkun kaqlla aqtsan ushakaptin qara urku karpis pürum. 

42Peru qala uma kaptin o qara urku kaptinpis pukayar qeri yuriptinqa lepram 

kanqa. 

43Tsaynötaqa sacerdötim rikanqa. Cuerpunchö lepra yurinqannö yuraqaypa 

qeri saksarmi 

44tsay runapa umanchö lepra kanqa. Tsaymi impüru kanqanta sacerdöti 

willanqa. 

45<<Leprawan qeshyarqa llatapanta rachiskir qara umalla qaqllanta 

tsapakurkur qayaykachar purinqa <¡impürum kä, impürum kä!> nir. 

46Tsay runam leprapita kutikanqanyaq impüru kanqa. Tsaymi kutikanqanyaq 

campamentupita juklächö täkunqa. 

47<<Millwapita o lïnupita awashqa llatapachö, 

48millwapita o lïnupita awashqachö, qarachö o qarapita rurashqachöpis 

49mupalliqnö verdiyaypa o pukayaypa yurirqa lepram kanqa. Tsaynö kaptinqa 

ima kanqantapis tantiyananpaqmi sacerdötita rikätsinqa. 

50Sacerdöti shumaq rikaykurmi imatapis mupallishqa kaqtaqa qanchis junaq 

wichqarätsinqa. 

51Qanchis junaq cumpliskiptinmi yapay rikanqa imanö kaykanqanta 

musyananpaq. Llatapachö, awachö, qarachö, qarapita rurashqachöpis 
mupallishqa mas mirarqa mana kutikaq lepram kanqa. Tsaykunam impüruna 
kanqa. 

52Tsaytaqa llatapa kaptinpis, awa kaptinpis, qara kaptinpis o qarapita 

rurashqa kaptinpis waykanki. 

53Peru mupalliq manana miraptin sïqa 

54taqshaskatsir qanchis junaqyaq yapay wichqarätsinqa. 

55<<Taqshaskir wichqarätsinqantam sacerdöti yapay rikanqa. Mupallinqan 

mana illakaptinqa impürum kanqa. Tsaymi jananpa o rurinpa mupallishqa 
kaptinqa waykanqa. 

56Taqshanqanpitaraq sacerdöti rikaptin manchalla quëdaptinqa rachir jipinqa 

llatapapita, qarapita o awapita karpis. 

57Rachir jipinqanpita llatapachö, awachö o qarapita ruranqanchö karpis 

yapay mupalliptinqa llapanta waykanqa. 

58Peru llatapata, awata, qarapita rurashqata taqshaptin mupallinqan 

illakaptinqa yapaymi taqshanqa. Tsaypitaqa pürunam kanqa. 

59<<Lepra yuriptinqa tsay leykuna niyanqannö ruranqa llatapachö, millwachö, 

lïnuchö, awachö o qarapita rurashqachö kaptinpis. Imanö kanqanta 
rikaykurmi püru kanqanta o impüru kanqantapis sacerdöti willanqa>>. 

 

Levítico 14 
Leprapita kutikar purificashqa kananpaq ninqan 

1Mastam Moisésta DIOS YAYA nirqan: 

2<<Leprawan qeshyayanqanpita kutikaq runakuna purificashqana 

kayänanpaq kaynö rurayanqa: Leprawan qeshyanqanpita kutikaskirmi 
sacerdötiman willakatsinqa. 

3Sacerdötinam campamentupita yarquskir leprawan qeshyaykaq runa 

kutikanqanta o mana kutikanqantapis rikänanpaq aywanqa. Tsay runapa 
lepran kutikashqatana rikarmi 

4purificäkunanpaq apatsimunqa ishkay püru kaq pishqukunata, cedru qeruta, 

puka tëlatawan hisöpu jachata. 

5Jukaq pishquta wañuskatsirmi pashtaqpita chaqamunqan yaku wiñaraykaq 

mitu mankaman yawarninta shututsinqa. 

6Tsay yawarnintin yakumanmi tullpunqa kawaykaq pishquta, cedru qeruta, 

puka tëlatawan hisöpu jachata. 

7Tsaynö purificashqa kananpaqmi leprawan qeshyanqanpita kutikaq runata 

qanchis kuti yawarwan tsaqtsunqa. Purificashqana kanqanta sacerdöti 
willarmi kawaykaq pishquta kachaykunqa. 

8<<Purificäkurqa llatapanta taqshakunqa, aqtsanta shapranta jankat 

rutukunqa y armakunqa. Tsaynöpam püruna kanqa. Tsaypita 
campamentuman kutirpis qanchis junaqyaq carpanman ama 
yaykunqaraqtsu. 

9Qanchis junaqchö yapay afeitakurnin chipyaypa aqtsanta, shapranta, 

cëjasninchö y cuerpunchö kaq llapan millwankunatapis rutukunqa. Tsaynölla 
llatapantapis yapay taqshakuskir armakunqa. Tsaynö rurarraqmi purificashqa 
kanqa. 

10<<Leprawan qeshyanqanpita kutikaskirqa pusaq kaq junaqchö ishkay sänu 

cordërutawan juk watayuq sänu china üshata sacrificiupaq sacerdötiman 
apamunqa. Tsaynölla ofrendapaq apamunqa aceitiwan pichurkur soqta kïlu 
pullan allin kaq jarinata y mediu litrutanö aceitita. 

11Tsaypitam purificäkuq runata ofrendantawan Tinkuna Carpapa patiunman 

sacerdöti apanqa DIOS YAYAPA puntanchö kananpaq. 

12Apamunqan aceititawan juk cordërutam DIOS YAYAPA puntanchö ishkan 

makinwan pallarkur sacerdöti wakman kayman kuyutsinqa consagratsina 
sacrificiu kananpaq. 

13Tsaypita wätata imaypis pishtanqan sagrädu kaqchö tsay cordëruta 

pishtanqa. Tsay cordërupa aytsan sagrädu karmi purificätsina sacrificiupaq 
apamunqan wätapa aytsannö y consagratsina sacrificiupaq apamunqan 
wätapa aytsannö sacerdötipa derëchun kanqa. 

14<<Tsaypitanam consagratsina sacrificiupaq pishtanqan cordërupa 

yawarninwan purificäkuq runapa derëcha kaq rinrinta llushinqa. Tsaynöllam 
derëcha kaq makinpa maman dëduntawan derëcha kaq chakinpa maman 
dëduntapis llushinqa. 

15Tsaypitanam sacerdötiqa kikinpa itsuq kaq maki paltanman ichiklla aceitita 

tallirkur 

16derëcha kaq dëdunta aceitiman tullpurkunqa. Tsaywanmi DIOS 

YAYAPA puntanman qanchis kuti tsaqtsunqa. 

17<<Makinchö sobraq aceitiwanmi purificäkuq runata sacerdöti llushinqa 

derëcha kaq rinrintawan derëcha kaq makinpa y chakinpa maman 
dëdunkunatapis. Tsaynömi llushinqa consagratsina sacrificiupaq pishtanqan 
cordërupa yawarninwan llushinqan jananman. 



229 

 

 
©  Wycliffe Bible Translators, Inc. 

  
 

 

18Tsay aceititam purificäkuq runapa umanman wiñanqa DIOS 

YAYAPA puntanchö püruna kananpaq. 

19<<Tsaypitam purificätsina sacrificiupaq apamunqan üshatapis sacerdöti 

pishtanqa tsay runa purificashqa kananpaq. Tsaynöllam waykana 
sacrificiupaq apamunqantapis pishtaskir 

20apamunqan jarinatawan altarchö waykanqa. Tsaykunatam sacerdöti 

ruranqa tsay runa purificashqa kananpaq. Tsay llapanta ruraptinraqmi 
purificashqa kanqa. 

21<<Waktsa karqa consagratsina sacrificiupaq juk cordëruta apamunqa. 

Tsaytam tsay runa purificashqa kananpaq altar puntanchö pallarkur wakman 
kayman sacerdöti kuyutsinqa. Tsaynöllam aceitiwan pichushqa ishkay kïlu 
allin kaq jarinata y mediu litrunö aceititapis ofrendapaq apamunqa. 

22<<Tsaynö puëdinqallanman ishkay kullkushta o ishkay llullu palumata 

karpis apamunqa. Jukaq palumam purificätsina sacrificiupaq kanqa y 
jukaqnam waykana sacrificiupaq kanqa. 

23Purificäkunqanpita pusaq junaqtam tsaykunata Tinkuna Carpapa 

patiunman apaykur DIOS YAYAPA puntanchö kaykaq sacerdötita entreganqa. 

24<<Sacerdötinam consagratsina sacrificiupaq apamunqan cordërutawan 

aceitita DIOS YAYAPA puntanchö pallarkur wakman kayman kuyutsinqa. 

25Tsaypitanam tsay cordëruta pishtanqa consagratsina sacrificiupaq. Yawar 

tsarinqanwanmi purificäkuq runata llushinqa derëcha kaq rinrintawan 
derëcha kaq makinpa y chakinpa maman dëdunkunata. 

26<<Tsaypitanam kikinpa itsuq kaq maki paltanman ichiklla aceitita sacerdöti 

tallinqa. 

27Derëcha kaq dëdunta tsay aceitiman tullpurkurmi DIOS YAYAPA puntanman 

qanchis kuti tsaqtsunqa. 

28Tsaynöllam makinchö aceitiman dëdunta tullpurkur purificäkuq runata 

sacerdöti llushinqa derëcha kaq rinrintawan derëcha kaq makinpa y chakinpa 
maman dëdunkunata. Tsaynö llushinqa consagratsina sacrificiupaq 
pishtanqan cordërupa yawarnin llushinqan jananman. 

29Makinchö sobraq aceititanam purificäkuq runapa umanman wiñanqa. 

Tsaynömi ruranqa tsay runa DIOS YAYAPA puntanchö purificashqa kananpaq. 

30<<Tsaypitam purificäkuq runa apamunqan kullkushkunata o llullu 

palumakunata karpis sacerdöti altarchö waykanqa. 

31Jukaqmi kanqa purificätsina sacrificiupaq y jukaqnam waykana 

sacrificiupaq. Tsaykunatam churanqa tsaki mikuyta apamunqan ofrenda 

jananman. DIOS YAYAPA puntanchömi sacerdöti tsaynö ruranqa runa 
purificashqa kananpaq. 

32Waktsakuna leprawan qeshyanqanpita kutikarmi tsaynö 

purificäkuyanqa>>. 

Mupalliq wajikunata purificänanpaq ninqan 

33Tsaypitanam Moiséstawan Aarónta DIOS YAYA nirqan: 

34<<Qamkunata entregayänaqpaq Canaánchö täkuyaptiki mayqan wajipis 

mupalliptinqa 

35tsay wajipa ämun aywaykur sacerdötita willanqa wajin mupalliykanqanta. 

36<<Tsaynö willaptinmi wajichö imapis impüru mana kananpaq sacerdöti 

mandanqa tsay wajipita jipipakuyänanpaq. Tsaymi sacerdöti wajiman 
yaykunqa imanö mupallishqa kanqanta rikänanpaq. 

37<<Rikapakurnin mupallir verdiyaypa pukayaykaqta o perqa pasmaykaqta 

rikarqa 

38qanchis junaqyaq wajita sacerdöti wichqanqa. 

39Qanchis junaq cumpliskiptinraqmi wajita rikaq sacerdöti yapay kutinqa. 

Mupalliq mas miraqta tarirqa 

40sacerdötim mandanqa mupallishqa rumikunata jipiskir markapita juklächö 

impüru sitiuman jitariyänanpaq. 

41Tsaynöllam mandanqa waji rurintapis raspaskir jipinqan allpatapis 

markapita juklä impüru sitiuman jicharinanpaq. 

42Tsaymi jipinqan rumikunapa rantin juk rumikunata churar juk qetäwanna 

tarajeatsinqa. 

43<<Tsaynö rasparnin rumita jitariskir tarajeaptinpis yapay mupalliptinqa 

44imanö kanqantapis yapay rikänanpaq sacerdöti yaykunqa. Waji rurin 

entërunpana mupallishqa kaptinqa tsay waji impüru kanqantam ninqa. 

45Tsaymi tsay wajita juchuskatsir ruminkunata, qerunkunata, llapan 

allpantapis markapita juklä impüru sitiuman jitariyanqa. 

46Tsay wichqaraq wajita manaraq juchutsiyaptin pipis yaykurqa patsa 

tutapanqanyaqmi impüru kanqa. 

47Tsay wajichö pipis mikurqa o puñurqa llatapantam taqshakunqa. 

48<<Peru tsay wajiman sacerdöti yaykur tarajeanqanpita mupalliykaq 

illakashqatana tarirmi sïqa tsay waji püruna kanqanta willakunqa. 

49Waji purificashqa kananpaqmi apatsimunqa ishkay pishqukunata, cedru 

qeruta, puka tëlatawan hisöpu jachata. 

50Juk pishquta wañuskatsirmi pashtaqpita chaqamunqan yaku wiñaraq mitu 

mankaman yawarninta shututsinqa. 

51Pishqupa yawarninmanmi tullpunqa cedru qeruta, hisöputa, puka tëlata y 

kawaykaq pishquta. Tsay yawarwanmi wajitapis qanchis kuti tsaqtsunqa. 

52Tsaynömi wajita purificanqa pishqupa yawarninwan, pashtaqpita yakuwan, 

kawaykaq pishquwan, cedru qeruwan, hisöpu jachawan y puka tëlawan. 

53Tsaypitam kawaykaq pishquta markapita jipiskir aywakunanpaq dëjanqa. 

Tsaynöpam waji purificashqana kanqa>>. 

54Kay leykuna ninqannömi ruranqa pipis leprawan qeshyar qeri ushaptin, 

55llatapan mupalliptin, wajin mupalliptin, 

56saksapäkuywan qeshyaptin, pashtapäkuywan qeshyaptin y kancha 

yuriptinpis. 

57Kay leykunata cäsurmi püru kanqanta o impüru kanqantapis musyanqa. 

Kaykunam leprapaq leykuna. 

 

Levítico 15 
Ollqupis o warmipis imanöpa impüruyanqan 

1Moiséstawan Aaróntam DIOS YAYA nirqan: 

2<<Israel runakunata niyay: <Pï runatapis 

purgación achkuptinmi impüru kanqa. 

3Tsaynö impüru kanqa purgación yarquptin o penqaynin tsapakaptinpis. 

Tsaynö karqa impürum kanqa. 

4Tsay runa maychö puñunqan y maychö jamanqanmi impüru kanqa. 

5<< <Tsay runa puñunqanta pipis yatarqa llatapanta taqshakuskir 

armakunqa. Tsaynö armakurpis patsa tutapanqanyaqmi impüru kanqa. 

6Tsaynölla tsay runa jamanqanman pipis jamarqa llatapanta taqshakuskir 

armakunqa. Tsaynö armakurpis patsa tutapanqanyaqmi impüru kanqa. 

7Purgacionwan kaykaq runata pipis yatarqa llatapanta taqshakuskir 

armakunqa. Tsaynö armakurpis patsa tutapanqanyaqmi impüru kanqa. 

8Purgacionwan kaykaq runa sänu runata toqapuykuptin toqapunqan runa 

llatapanta taqshakuskir armakunqa. Tsaynö armakurpis patsa 
tutapanqanyaqmi impüru kanqa. 

9Purgacionwan kaykaq runa montanqan sillapis impürum kanqa. 

10Purgacionwan kaykaq runa imamanpis jamanqanta pipis yatarqa patsa 

tutapanqanyaqmi impüru kanqa. Impüru runa yatanqan kaqta imatapis 

aparqa llatapanta taqshakuskir armakunqa. Tsaynö armakurpis patsa 
tutapanqanyaqmi impüru kanqa. 

11Purgacionwan kaykaq runa makinta mana mayllakur juk runata yataptinqa 

yatanqan runa llatapanta taqshakuskir armakunqa. Tsaynö armakurpis patsa 
tutapanqanyaqmi impüru kanqa. 

12Purgacionwan kaykaq runa mitu mankata yataptinqa tsay mankata 

pakiskiyanki. Peru imapis qerupita rurashqa kaqkunatam sïqa alli cösa 
mayllayanki. 

13<< <Purgacionwan kaykaq runaqa kutikanqanpita qanchis junaqtaraqmi 

püru kanqa. Tsaypitaraqmi llatapanta pashtaq pukyuchö taqshakuskir 
armakunqa. Tsaynö ruraskirraqmi purificashqa kanqa. 

14Pusaq kaq junaqchönam Tinkuna Carpapa patiunman ishkay kullkushta o 

ishkay llullu palumata karpis apamunqa. Tsaykunatam DIOS 

YAYAPA puntanchö sacerdötita entreganqa. 

15Jukaqtam purificätsina sacrificiupaq sacerdöti pishtanqa. Jukaqtanam 

pishtaskir waykana sacrificiuta waykanqa. Tsaynömi DIOS 

YAYAPA puntanchö ruranqa purgacionwan qeshyaykaq runa purificashqa 
kananpaq. 

16<< <Juk runapa lëchin kikillan yarquptinqa armakunqa. Tsaynö armakurpis 

patsa tutapanqanyaqmi impüru kanqa. 

17Tsaynölla lëchin töpanqan llatapata taqshakunqa y qarapita 

rurashqakunatapis mayllanqa. Tsaynö rurarpis patsa tutapanqanyaqmi 
impüru kanqa. 

18Ollquwan warmi kaskirqa ishkan armakuyanqa. Tsaynö armakurpis patsa 

tutapanqanyaqmi impüru kayanqa. 

19<< <Juk warmi costumbrinwan karqa qanchis junaqyaqmi impüru kanqa. 

Pipis costumbrinwan kaykaq warmita yatarqa patsa tutapanqanyaqmi impüru 
kanqa. 

20Costumbrinwan kaykar imachö qopikunqanpis impürum kanqa. Tsay warmi 

ima jananman jamaptinpis jamanqan kaqqa impürum kanqa. 

21Costumbrinwan kaykaq warmi puñunqan cämata pipis yatarqa llatapanta 

taqshakuskir armakunqa. Tsaynö armakurpis patsa tutapanqanyaqmi impüru 
kanqa. 

22Costumbrinwan kaykaq warmi imamanpis jamanqanta pipis yatarqa 

llatapanta taqshakuskir armakunqa. Tsaynö armakurpis patsa 
tutapanqanyaqmi impüru kanqa. 

23Imachö ujuranqanta o jamanqanta yatarpis patsa tutapanqanyaqmi impüru 

kanqa. 

24Costumbrinwan kaykaq warmiwan pï runapis puñurqa qanchis junaqyaqmi 

impüru kanqa. Tsaynöllam tsay runa puñunqan cämapis impüru kanqa. 

25<< <Pï warmipapis costumbrinpita yawarnin mas unayyaq aywaptinqa 

päranqanyaqmi impüru kanqa. 

26Tsay warmi puñunqanwan jamanqanpis impürum kanqa. 

27Tsay warmi töpanqankunata pipis yatarqa impürum kanqa. Tsaypita 

purificashqa kananpaqmi llatapanta taqshakuskir armakunqa. Tsaynö 
armakurpis patsa tutapanqanyaqmi impüru kanqa. 

28<< <Costumbrinwan kanqanpita püru kananpaqmi yawarnin päranqanpita 

qanchis junaqyaq shuyanqa. 

29Pusaq kaq junaqchönam ishkay kullkushta o ishkay llullu palumata karpis 

apamunqa. Tsaykunatam Tinkuna Carpapa patiunman apaykur sacerdötita 
entreganqa. 

30Tsay sacerdötinam jukaqta pishtanqa purificätsina sacrificiupaq y jukaqtana 

waykana sacrificiupaq. DIOS YAYAPA puntanchö tsaynö sacerdöti ruraptinmi 
yawarnin päranqanpita tsay warmi purificashqa kanqa. 

31<< <Tsaynömi Israel runakuna impüru mana kayänanpaq tantiyatsiyanki. 

Impüru kayaptinqa paykunachö kaykaq Sagrädu Carpapis impürum tikranqa. 
Sagrädu Carpapis impüru kaykaptinqa wañuyanqam> >>. 

32Tsaynömi leykuna kaykan pï runapis purgacionwan impüru kaptin o lëchin 

yarqunqanpita impüru kaptinpis. 

33Tsaynöllam leykuna kaykan costumbrinwan warmipaq, yawarnin apaywan 

kaykaq warmiwan kakuq runapaq y purgacionwan kaykaq runapaqpis. Tsay 
leykunam kayan warmipaqpis ollqupaqpis. 

 

Levítico 16 
Israel runakuna purificashqa kayänanpaq junaq 

1 DIOS YAYAPA puntanman llutalla yaykur Aarónpa ishkan tsurinkuna 

wañuyanqanpitam Moisésta DIOS YAYA nirqan: 

2<<Wawqiki Aarónta willay cortïnata päsar Lugar Santïsimuman llutalla mana 

yaykunanpaq. Tsaychö babulpa tsapanan jananmanmi pukutaychö 
yurimushaq. Tsaymi tsayman llutalla yaykur wañunqa. 

3Juk mallwa töruta purificätsina sacrificiupaq y juk carnëruta waykana 

sacrificiupaq altarchö waykarraqmi Lugar Santïsimuman Aarón yaykunqa. 

4Tsaynöllam shukukunqa lïnupita awashqa sagrädu tünicata y lïnupita 

awashqa calzoncïlluta. Tsaypitam lïnupita wachukuta wachakäkur lïnupita 
görrata shukukunqa. Tsay llatapakuna sagrädu kaptinmi manaraq shukukur 
armakunqa. 

5Israel runakuna apayämunqanpitam purificätsina sacrificiupaq ishkay 

chïvukunata y waykana sacrificiupaq juk carnëruta Aarón apamunqa. 

6<<Tsaypitanam purificätsina sacrificiupaq mallwa töruta Tinkuna Carpapa 

patiunman Aarón apamunqa. Tsay mallwa törum kanqa Aarónwan ayllun 
sacerdötikuna purificashqa kayänanpaq. 

7Tsaypitanam ishkay chïvuta Tinkuna Carpapa patiunman apaykur DIOS 

YAYAPA puntanman churanqa. 

8Tsaychömi sortiyanqa mayqan kaq chïvu DIOS YAYAPAQ kananpaq y 

mayqan kaq chïvu Azazelpaq kananpaq. 

9DIOS YAYAPAQ kaq chïvutam purificätsina sacrificiupaq altarchö Aarón 

waykanqa. 

10Peru Azazelpaq kaq chïvutam sïqa kawaykaqllata DIOS YAYAPA puntanman 

apamunqa. Tsaypitanam desiertuchö Azazel kaykanqanman apaykur 
qarqunqa. Tsaynö qarquptinmi Israel runakuna jutsankunapita perdonashqa 
kar purificashqana kayanqa. 

11<<Tsaypitanam Tinkuna Carpaman apamunqan mallwa töruta altarchö 

Aarón waykanqa kikinwan ayllun sacerdötikuna purificashqa kayänanpaq. 

12Tsaymi DIOS YAYAPA puntanchö altarpita shanshaykaq carbonta inciensiu 

qoshnïtsikuna juntata Tinkuna Carpa rurinman apanqa. Tsaynöllam ishkay 
aptay ñutu aqashqa mushkuq inciensiutapis apanqa. Tinkuna Carpa rurinchö 
cortïnapita päsanachö Lugar Santïsimumanmi tsaykunata apanqa. 

13Tsaychömi DIOS YAYAPA puntanchö shansha apanqanman inciensiuta 

wiñanqa. Tsaymi inciensiupa qoshnin tsapanqa Pactu Babulpa tsapananta. 
Tsaynö tsaparaptinmi Aarón wañunqatsu. 

14Tsaymi mallwa törupa yawarninman dëdunta jatirkur babulpa tsapananman 

punku lädupita tsaqtsunqa. Tsaypitanam kikin babulmanpis dëdunwan 
qanchis kuti tsaqtsunqa. 

15<<Lugar Santïsimupita yarquskirnam Israel runakuna jutsata 

rurayanqanpita purificashqa kayänanpaq chïvuta pishtanqa. Tsay chïvupa 
yawarnintapis mallwa törupa yawarninwan ruranqannöllam cortïna rurinman 
apaykur tsapananta y babulpa puntanman tsaqtsunqa. 

16Tsaynöpam Israel runakuna impüru kayanqanpita, mana 

cäsukuyanqanpita y jutsankunapita Lugar Santïsimutawan llapan Tinkuna 
Carpata purificanqa. 

17<<Lugar Santïsimuchö Aarón kaykaptinqa manam pipis Tinkuna Carpaman 

yaykunmantsu. Tsaychömi Aarónqa yawarta tsaqtsunqa kikin y 
ayllunkunawan llapan Israel runakunapis purificashqa kayänanpaq. 

18Tsaypita yarqurnam DIOS YAYAPA puntanchö altarta purificanqa. 

Tsaychömi mallwa törupa y chïvupa yawarninwan altarpa waqrankunata 
llushinqa. 

19Tsaypitanam altarpa jananman dëdunwan qanchis kuti yawarta tsaqtsunqa. 

Tsaynömi altarta sagrädu kananpaq purificanqa Israel runakuna jutsata rurar 
impüruyätsiyanqanpita. 

20<<Lugar Santïsimuta, Tinkuna Carpata y altarta purificätsiyta ushaskirmi 

kawaykaq chïvuta Aarón apatsimunqa. 

21Chïvupa umanman makinta churaykurmi DIOS YAYATA willanqa Israel 

runakuna llutanta rurayanqanta, contran kayanqanta y jutsa rurayanqanta. 
Tsaynö willaykurmi Israel runakunapa llapan jutsankunata chïvu apananpaq 
jananman churanqa. Tsaypitanam juk runa desiertuman apaykur tsay chïvuta 
dëjanqa jutsakunawan aywakunanpaq. 

22Tsaynöpam Israel runakunapa llapan jutsankunata tsay chïvu apanqa pipis 

mana täkunqan tsunyaman. 

23<<Tsaypitanam Tinkuna Carpaman Aarón aywar Lugar Santïsimuman 

yaykunanpaq shukukunqan lïnu llatapata llushtikuskir churaykunqa. 

24Armakuskirmi llatapanta shukukurkur yarqunqa kikinpa jutsanpita y Israel 

runakunapa jutsanpita sacrificiuta waykaq. Tsaynö waykaptinmi kikinpa y 
Israel runakunapa jutsankuna perdonashqa kanqa. 

25Tsaypitanam purificätsina sacrificiupaq pishtanqan wätapa wiranta altarchö 

waykanqa. 

26<<Desiertuman Azazelpaq chïvuta apaq runapis llatapanta taqshakuskir y 

armakuskirraq campamentuman kutimunqa. 

27<<Tsaypitam purificätsina sacrificiupaq pishtanqan mallwa törupa y mallwa 

chïvupa qaratsanta, aytsanta y panzankunata campamentupita jukläman 
apaykur waykanqa. Tsay wätakunapa yawarnintam Lugar Santïsimuta 
purificänanpaq apashqana karqan. 

28Tsaykunata waykaq runam llatapanta taqshakuskir y armakuskir 

campamentuman kutimunqa. 

29<<Kay llapanta wata wata rurayanki qanchis kaq killa chunka junaqchö. 

Tsay junaqqa ayunar imayka aruykunatapis dëjaykuyanki. Qamkunachö 
täkuq juklä runakunapis tsaynölla rurayanqa. Kay mandakunqäkunam 
imayyaqpis qamkunapaq ley kanqa. 

30Tsay junaqmi llapaykita purificar DIOS YAYA perdonayäshunki. Tsaymi DIOS 

YAYAPA puntanchö llapan jutsaykikunapita mayllashqa kayanki. 

31Tsay junaqmi qamkunapaq jamay junaq kanqa. Tsaymi ayunar ni ima 

aruytapis aruyankitsu. Tsay mandakunqäkunam imayyaqpis qamkunapaq ley 
kanqa. 

32<<Mayqanpis mandakuq sacerdöti kananpaq churanqan sacerdötim llapan 

purificashqa kananpaq tsaykunata ruranqa. Paymi lïnupita rurashqa sagrädu 
llatapata shukukurkur 

33Lugar Santïsimuta, Tinkuna Carpata y altarta purificanqa. Tsaynöpam 

sacerdötikunawan llapan Israel runakunapis purificashqa kar perdonashqana 
kayanqa. 

34Jutsankunapita perdonashqa kayänanpaqmi watachö juk kuti tsay 

mandayanqaqta Israel runakuna rurayanqa. Tsay mandakunqäkunam 
imayyaqpis qamkunapaq ley kanqa>>. Moisésta DIOS YAYA ninqannöllam 
llapanta rurayarqan. 

 

Levítico 17 
Tinkuna Carpapa patiunllachö sacrificiuta waykananpaq ninqan 

1Mastam Moisésta DIOS YAYA nirqan: 

2<<Aarónta, tsurinkunatawan llapan Israel runakunata kay ninqaqkunata 

tantiyatsir niy: 

3<Pï Israel runapis töruta, üshata, cabrata karpis campamentuchö o juklächö 

sacrificiupaq pishtaskir 

4Tinkuna Sagrädu Carpapa patiunman DIOS YAYAPA puntanchö 

waykananpaq apamunqa. Mana apamurqa yawarta jichanqanpitam alläpa 
jutsayuq kanqa. Tsaynö ruraq kaqtaqa Israel runakunapita qarquyanki. 

5Tsaynö llutalla maychöpis wätakunata pishtaskir sacrificiuta waykanqanpa 

rantinmi Tinkuna Carpapa patiunman apamur sacerdötita entreganqa 
tsaychö waykananpaq. Tsay sacerdötim DIOS YAYAPA puntanchö 
wätakunata pishtanqa alli päsakuy sacrificiupaq. 

6Tinkuna Carpapa patiunchö pishtaskirmi wätapa 

yawarnintapis altarman sacerdöti tsaqtsunqa. Wirantapis altarchö 
waykaptinmi mushkuyninpita DIOS YAYA kushikunqa. 

7<< <Kananqa amana apayankinatsu chïvu rikuq supaykunapaq sacrificiuta 

waykayänaykipaq. Tsaykunatam puntata mana tantiyakur adorayashkanki. 
Kay mandakunqäkunam imayyaqpis ley kanqa qamkunapaq y qamkunapita 
miraqkunapaqpis. 

8<< <Israel runakunata y qamkuna täkuyanqaykichö juklä runakunatapis tsay 

ninqaqta willayanki. Waykana sacrificiuta o ima sacrificiutapis waykayta 
munarqa 

9Tinkuna Carpapa patiunman DIOS YAYAPAQ apatsun. Mana apaq kaqtaqa 

Israel runakunapita qarquyanki. 

Yawarta mana mikuyänanpaq ninqan 

10<< <Pï Israel runa o juklä runa kaptinpis yawarta mikuq kaqtam 

castigashaq. Ichikllatapis yawarta mikuq kaqtam ushakätsishaq. 

11Llapan kawaq kaqpam yawarninchö vïdan. Tsaymi 

qamkunapis altarman yawarta jicharraq jutsaykikunapita perdonashqa 
kayanki. 

12Tsaymi Israel majikikunata willay mayqanpis yawarta mana mikuyänanpaq. 

Tsaynölla qamkunachö täkuq juklä runakunapis yawarta ama mikuyanqatsu. 

13<< <Mayqaykipis mikuna wätata o mikuna pishquta achkurqa yawarninta 

ama mikuyankitsu. Tsaypa rantin patsaman shutuskatsir allpawan 
tsapäyanki. Tsaynölla rurayanqa qamkunachö täkuq juklä runakunapis. 

14Llapan kawaqkunapam yawarninchö vïdan. Tsaynö kaykaptinqa yawarta 

ama mikuyankitsu. Pipis yawarta mikuq kaqtaqa Israel runakunapita 
qarquyanki. 

15<< <Pipis wañushqa wätapa aytsanta o chucaru wätapa katupinta mikurqa 

llatapanta taqshakuskir armakunqa. Tsaynölla qamkunachö täkuq juklä 
runakunapis tsayta mikurqa armakuyanqa. Tsaynö rurarpis patsa 
tutapanqanyaqmi impüru kayanqa. 

16Llatapanta mana taqshakur kikinpis mana armakurqa castigashqam 

kanqa> >>. 

 

Levítico 18 
Ayllunwan mana kakuyänanpaq ninqan 

1Mastam Moisésta DIOS YAYA nirqan: 

2<<Israel runakunata niy: <Noqam DIOSNIKIKUNA kä. 

3Egiptuchö täkur rikäyanqayki costumbrikunata ama rurayankitsu. Tsaynölla 

pushaykäyanqaq Canaánman chaykurpis tsaychö täkuq runakunapa 
costumbrinkunata rurayankitsu. Paykuna kawayanqannöqa ama 
kawayankitsu. 

4Mandayanqaqkunata cäsurnin leynïkunata cumplir kawakuyay. 

Noqam DIOSNIKIKUNA kä. 

5Leynïkunata cumplir llapan mandayanqaqkunata cäsuyay. Leynïkunata 

cumpliq kaq runaqa llapantam cumplinman. Noqam DIOS YAYA kä. 

6<< <Ama mayqaykipis aylluykikunallawanqa kakunkitsu. Noqam DIOS 

YAYA kä. 

7<< <Ama mamaykiwan kakunkitsu. Mamaykiwan kakurqa taytaykitam 

respitankitsu. Tsaytaqa ama imanöpapis rurankitsu. 

8<< <Ama madrastaykiwan kakunkitsu. Tsayta rurakarqa taytaykitam 

respitankitsu. 

9<< <Ama panikiwan kakunkitsu. Taytallapita o mamallapita karpis paniki 

juklächö o paqtayki yurishqa kaptinpis paywanqa kakunkitsu. 

10<< <Ama willkallaykiwan kakunkitsu. Ollqu kaq o warmi kaq tsurikipa 

wamran karpis willkaykiqa kikikipa yawarnikim. 

11<< <Ama taytaykipa juklächö kaq tsurinwan kakunkitsu. Payqa paniki karmi 

yawarniki. 

12<< <Ama taytaykipa paninwan kakunkitsu. Payqa tiyayki karmi yawarniki. 

13<< <Ama mamaykipa ñañanwan kakunkitsu. Payqa tiyayki karmi yawarniki. 

14<< <Ama taytaykipa wawqinpa warminwan kakunkitsu. Payqa tiyaykim. 

15<< <Ama tsurikipa warminwan kakunkitsu. Payqa llumtsuynikim. 

16<< <Ama wawqikipa warminwan kakunkitsu. Payqa llumtsuynikim. 

17<< <Ama mamanwan kaykarqa entenädaykiwan kakunkitsu. 

Entenädaykipa wawanwan ni entenäduykipa tsurinwan ama kakunkitsu. 
Paykunaqa warmikipa yawarninmi kayan. Tsayta rurarqa alläpa 
penqakuypaqmi kanki. 

18<< <Ama warmiki kawaykaptin ñañanwan kakunkitsu. Tsaynö kakuptikiqa 

kikinkunapuram chikinakuyanqa. 

19<< <Ama costumbrinwan kaykaq warmiwan kankitsu. 

20<< <Ama jukpa warminwan kakunkitsu. Tsaynö kakurqa alläpa jutsatam 

ruraykanki. 

21<< <Ama Moloc diospaq tsurikita waykankitsu. Tsaynö rurarqa manam 

respitamankitsu. Noqam DIOS YAYA kä. 

22<< <Ama ollqupuralla kakuyankitsu. Tsaynö kakurqa penqakuypaqmi 

jutsata ruraykäyanki. 

23<< <Ama ni ima wätawanpis kakunkitsu. Ama warmipis wätakunawan 

kakunqatsu. Tsaynö kakurqa alläpa penqakuypaq jutsatam rurayanki. 

24<< <Mayqaykipis tsaykunata rurarqa impürum kayanki. Yaykuyänaykipaq 

markakunachö täkuq runakunatapis tsaynö impüru kayanqanpitam 
puntaykikunapita qarqushaq. 

25Tsaynö jutsata rurar impüru kayaptinmi nacionninkunapis impüru. Tsaymi 

tsay runakunata castigar markankunapita qarqushaq. 

26Peru qamkunaqa llapan mandakuynïkunata y leynïkunata cumplir tsay 

penqakuypaq jutsakunata ama rurayankitsu. Tsaynölla qamkunachö täkuq 
juklä runakunapis cumpliyätsun. 

27<< <Canaánman manaraq chäyaptikim tsaychö täkuq runakuna 

penqakuypaq jutsakunata ruraykäyan. Tsaymi nacionninkunapis impüru. 

28Qamkunapis nacionnikita impüruyätsiptikiqa tsay runakunata 

qarqunqänömi qamkunatapis qarquyäshayki. 

29Pipis tsay penqakuypaq jutsakunata ruraptinqa Israel runakunapita 

qarquyanki. 

30Tsaymi mandayanqaqkunata cäsuyay. Cananeo runakuna täkuyanqanman 

chaykur paykuna jutsata rurayanqankunata ama rurayankitsu. Tsaynö 
rurarqa impürum kayanki. Noqam DIOSNIKIKUNA kä> >>. 

 

Levítico 19 
Israel runakunapaq atska leykuna 

1Mastam Moisésta DIOS YAYA nirqan: 

2<<Israel runakunata niy: <Noqa DIOSNIKIKUNAM santu kä. Qamkunapis 

santu kayay. 

3<< <Mamaykitawan taytaykita respitayanki. << <Jamay junaqkunachö 

respitayämar jamayanki. Noqam DIOSNIKIKUNA kä. 

4<< <Ama ni ima ïdulukunamanpis creyikuyankitsu ni ima metalpita jundirnin 

rurayankitsu. Noqam DIOSNIKIKUNA kä. 

5<< <Alli päsakuy sacrificiupaq wätakunata pishtarqa noqa munanqänö 

rurayanki. 

6Alli päsakuy sacrificiupaq pishtayanqayki wätapa aytsanta tsay junaqlla 

mikuyanki. Sobraptinqa waränin junaqlla mikur ushayanki. Ishkay 
junaqchöpis tsay aytsata mana usharqa kimsa kaq junaqchöqa 
waykaskiyanki. 

7Kimsa kaq junaqchöqa tsay aytsa asyashqanam kanqa. Waykanqaykipa 

rantin mikuptikim tsay sacrificiu ruranqaykipis välinqanatsu. 

8Tsay aytsam NOQAPAQ sagrädu. Tsaymi tsay asyashqa aytsata pipis 

mikurqa sagrädu kaqta respitantsu. Tsay aytsata mikuq kaqtaqa Israel 
runakunapita qarquyanki. 

9<< <Cosëchata qorir chakraykikunapita ama chipyat qoriyankitsu ni shikwaq 

kaqtapis pallayankitsu. 

10Ama üvatapis ashiykur ashiykurqa pallayankitsu ni shikwaqtapis 

qoriyankitsu. Tsaykunata dëjayanki waktsakunawan qamkunachö täkuq juklä 
runakuna qorikuyänanpaq. Noqam DIOSNIKIKUNA kä. 

11<< <Ama suwakuyankitsu. Ama llullakuyankitsu. Ama pitapis 

engañayankitsu. 

12<< <Imatapis shutïchö änikurqa mana qonqar cumpliyanki. Shutïta llullakur 

parlarqa manam respitayämankitsu. Noqam DIOS YAYA kä. 

13<< <Ama runa majikita engañar imantapis apankitsu. Arupäshuqnikitapis 

tsay junaqlla pägayanki. 

14<< <Ama mana wiyaq upakunata maldicionäyankitsu ni mana rikaq qapra 

purikunanman imatapis churayankitsu. Tsaynö rurayanqaykipa rantinqa 
noqapita mantsakuyay. Noqam DIOS YAYA kä. 

15<< <Autoridä karpis llapanta shumaq juzgayanki. Waktsakunata y 

rïcukunatapis mana jananpar justiciata rurayanki. 

16<< <Ama pipaqpis contran parlar puriyankitsu. << <Runa majikita 

wañutsiyänanpaq manakaqkunata tumpayankitsu. Noqam DIOS YAYA kä. 

17<< <Ama pitapis chikiyankitsu. << <Runa majiki imatapis mana allita 

ruranqanta musyarqa plëtuyay. Mana plëturqa qamkunapis jutsayuqmi 
kayanki. 

18<< <Ama runa majikita vengayänaykipaq ashiyankitsu ni rabyapäyankitsu. 

Tsaypa rantin kikikikuna kuyakuyanqaykinö runa majikita 
kuyayanki. Noqam DIOS YAYA kä. 

19<< <Llapan leynïkunata shumaq cäsukuyanki. Ama wätaykikunata juk casta 

wätawan tsaritsiyankitsu. Ama lluta talluy muruta chakraykikunaman 
muruyankitsu. Ama llatapatapis ishkayläya jïluwan awashqata 
shukukuyankitsu. 

20<< <Servikuq jipash churakänanpaq änikushqana kaykaptin pipis tsay 

jipashwan puñuptinqa ishkanta castigayanki. Peru tsay servikuq jipash libri 
yarqunanpaq pipis manaraq pägashqa kaptinqa castigar ama mayqantapis 
wañutsiyankitsu. 

21Wañunqanpa rantin consagratsina sacrificiupaq jipashwan puñuq runa juk 

carnëruta Tinkuna Carpapa patiunman apamunqa. 

22Tsay carnëruta pishtaskir altarchö waykarmi tsay runa perdonashqa 

kananpaq DIOS YAYATA sacerdöti mañakunqa. Tsaynöpam jutsa 
ruranqanpita perdonashqa kanqa. 

23<< <Entregayänaqpaq nacionman chaykur plantayanqayki jachakunapa 

wayuyninta kimsa watallachöqa ama mikuyankitsu. 

24Chusku watachöraq DIOS YAYATA agradëcikur llapan wayuyninta paypaq 

apayämunki. 

25Pitsqa watachöraqmi wayuyninta mikuyanki. Tsaynö rurayaptikiraqmi 

plantayanqayki jachakuna mas wayunqa. Noqam DIOSNIKIKUNA kä. 

26<< <Ama ni ima aytsata yawaryuqta mikuyankitsu. << <Ama 

qamkunachöqa ni pipis suerti qatiq ni brüjukuna kayanqatsu. 

27<< <Aqtsaykikunata rutukurqa imaypis rutukuyanqaykinölla rutukuyanki. 

Ama uma pampallaykikunachöqa dëjayankitsu. Ni shapraykikunapa 
puntallantapis rutuyankitsu. 

28<< <Ama pipis wañuptin llakikurnin cuerpuykikunachö herïdata 

rurakuyankitsu. Ama qaraykikunachö ni ima tatuäjitapis 
ruratsiyankitsu. Noqam DIOS YAYA kä. 

29<< <Ama warmi tsurikikunata prostitüta kayänanpaq consientiyankitsu. 

Tsaynö consientiyaptikiqa täkuykäyanqayki nacionchömi alläpa 
penqakuypaq jutsa rurayman churakäyanqa. 

30<< <Jamay junaqkunata respitayanki. Sagrädu 

Carpatapis respitayanki. Noqam DIOS YAYA kä. 

31<< <Ama brüjukunaman ni suerti qatiqkunaman 

aywayankitsu. Paykunaman aywarqa alläpa jutsayuqmi kayanki. 
Noqam DIOSNIKIKUNA kä. 

32<< <Awkinkunata respitayanki. Paykunata respitarqa noqapitam 

mantsakuykäyanki. Noqam DIOS YAYA kä. 

33<< <Qamkunachö täkuq juklä runakunata ama sufritsiyankitsu. 

34Kikikikunapura alli rikänakuyanqaykinölla paykunatapis alli rikäyanki. 

Qamkunapis Egiptuchö juklä runakuna kayanqaykita 
yarpäyay. Noqam DIOSNIKIKUNA kä. 

35<< <Ama medïdaykikunawan, pësaykikunawan ni ima tupuykikunawanpis 

ni pita engañayankitsu. 

36Tsaymi balanzayki, pësayki y metruykipis exactu kanqa. Egiptupita 

jipiyämuqniki DIOSNIKIKUNAM kä. 

37<< <Llapan mandakuynïkunata y leynïkunata cumpliyay. Noqam DIOS 

YAYA kä> >>. 

 

Levítico 20 
Mana cäsukuqkunata castigayänanpaq ninqan 

1Mastam Moisésta DIOS YAYA nirqan: 

2<<Israel runakunata niy: <Pipis Moloc diospaq tsurinta altarchö waykaq 

kaqtaqa Israel runa o qamkunachö täkuq juklä runa kaptinpis saqmarnin 
wañutsiyanki. 

3Molocpaq tsurinta waykarmi Sagrädu Carpata impüruyätsir kikïtapis 

manakaqman churaykäman. Tsaymi tsay runapa contran kar ushakätsishaq. 

4Mana cäsumar tsay runata mana wañutsiyaptikiqa 

5kikïmi tsay runapa y ayllunkunapa contran shärishaq. Paykunata 

ushakätsinqänöllam Molocta adoraq wakin runakunatapis ushakätsishaq. 

6<< <Pipis brüjukunaman o suerti qatiqkunaman aywaptinmi contran kar 

ushakätsishaq. 

7<< <Noqam DIOSNIKIKUNA kä. Tsaymi qamkunapis niyanqaqkunata 

cäsur santu kayänayki. 

8Llapan leynïkunata yarparar cumpliyay. Noqa DIOS YAYAM santu 

kayänaykipaq akrayashkaq. 

9<< <Pipis mamanta o taytanta mana respitaptinqa wañutsiyanki. Tsaynö 

wañunanpaq kikinmi jutsayuq kanqa. 

10<< <Pipis runa majinpa warminwan kakuptinqa tsay ollquta y warmitapis 

wañutsiyanki. 

11<< <Pipis madrastanwan kakurqa taytantam respitantsu. Tsay runataqa 

madrastantinta wañutsiyanki. Tsaynö wañuyänanpaq kikinkunam jutsayuq 
kayanqa. 

12<< <Pipis llumtsuyninwan kakuptinqa llumtsuynintinta wañutsiyanki. 

Tsaynö kakuyanqanmi alläpa penqakuypaq jutsa. Wañuyänanpaq 
kikinkunam jutsayuq kayanqa. 

13<< <Pipis ollqupuralla kakuyaptinqa ishkanta wañutsiyanki. Tsaynö 

kakuyanqanmi alläpa penqakuypaq jutsa. Wañuyänanpaq kikinkunam 
jutsayuq kayanqa. 

14<< <Pipis suegranwan kakurqa alläpa jutsatam ruran. Tsaynö kakunqanpita 

kikinta, warminta y suegranta kawaykaqllata waykayanki. Tsaynö 
waykayaptikim runakuna mantsakur suegrantinta katsiyanqatsu. 

15<< <Pï runapis wätawan kakuptinqa tsay runata y wätatapis wañutsiyanki. 

16<< <Pï warmipis wätawan kakuptinqa tsay warmita y wätatapis 

wañutsiyanki. Tsaynö wañuyänanpaq kikinkunam jutsayuq kayanqa. 

17<< <Pipis mamallapita o taytallapita paninwan kakurqa mana respitarmi 

alläpa penqakuypaq jutsata ruraykan. Tsay runataqa runakunapa puntanchö 
panintawan wañutsiyanki. Tsaynö wañuyänanpaqqa kikinkunam jutsayuq 
kayanqa. 

18<< <Pipis costumbrinwan kaykaq warmiwan kakuptinqa warmitapis y 

ollqutapis Israel runakunapita qarquyanki. Costumbrinwan kaykaq warmiwan 
kanqanpita y warmipis costumbrinwan kaykar äninqanpita ishkanta 
qarquyanki. 

19<< <Ama pipis mamanpa ñañanwan o taytanpa paninwan kakunqatsu. 

Legïtimu ayllunwan kakurmi ishkan jutsayuq kayanqa. 

20<< <Pipis tiyunpa warminwan kakurqa tiyuntam respitantsu. Tsaynö 

kakurmi ollquwan warmipis jutsayuq kar wamrannaqlla wañuyanqa. 

21<< <Pipis wawqinpa warminta qechurqa wawqintam respitantsu. Tsaynö 

ruranqanpitam alläpa jutsayuq kar wamrannaqlla kayanqa. 

22<< <Llapan leynïkunata y mandamientükunata cumpliyanki. Tsaynö 

cumpliyaptikim entregayänaqpaq nacionpita ni pipis qarquyäshunkitsu. 

23Tsay nacionchö täkuq runakuna jutsata rurayaptinpis qamkunaqa ama 

jutsata rurayankitsu. Rabyatsiyämar jutsata rurayanqanpitam paykunata 
ushakätsishaq. 

24Qamkunatam prometiyaq tsay runakuna täkuyanqan markakuna 

herenciaykikuna kananpaq. Tsay markakunachöqa lichipis abëjapa 
mishkinpis yakunöraqmi atska kaykan. << <Noqa DIOSNIKIKUNA karmi atska 
nación kayaptinpis munanqänö kawayänaykipaq qamkunallata akrayashkaq. 

25Tsaynö akraykäyaptiqqa impüru wätakunatawan pishqukunata y lätaypa 

puriqkunatapis ama mikuyankitsu. Tantiyayay mayqan wätakunawan 
mayqan pishqukuna püru kayanqanta o impüru kayanqantapis. Impüru 
kaqkunata mikurmi impüru kayanki. 

26Noqa DIOSNIKIKUNAM santu kä. Santu kaykaptïqa qamkunapis santu kayay. 

Atska nación kayaptinpis noqapa kayänaykipaqmi qamkunata akrayashkaq. 

27<< <Espïritukunawan parlaptin o brüju kaptin ollqu o warmi kaptinpis 

saqmar wañutsiyanki. Tsaynö wañuyänanpaqmi kikinkuna jutsayuq 
kayanqa> >>. 

 

Levítico 21 
Sacerdötikuna imanö kayänanpaq ninqan 

1Moiséstam DIOS YAYA nirqan: <<Aarónpita miraq sacerdötikunata niy: 

<Sacerdöti impüru mana kananpaq ayllun wañushqata ama yatatsuntsu. 

2Peru mamanpa, taytanpa, tsurinpa, wawqinpa ayantam sïqa yatanmanpis. 

3Tsaynöllam kikillanraq paninpa ayantapis yatanman. Impüru kanan kaptinpis 

paykunapa ayantaqa yatanmanmi. 

4Peru warminpa ayllun wañuptin mana impüru kananpaq tsay ayata 

yatanqatsu. 

5<< <Pï wañuptinpis sacerdötiqa llakikur ama aqtsanta ni shapranta 

rutukunqatsu. Ama qarantapis roqukur herïdata rurakunqatsu. 

6Tsaypa rantin Dios munanqanta rurar sacerdötikuna santu kawakuyanqa. 

Runakuna apayämunqankunata altarchö waykayänanpaqmi 
sacerdötikunata DIOS YAYA akrashqa. Tsay altarchö 
waykayanqankunam DIOS YAYAPA mikuynin kanqa. Tsaymi DIOS 

YAYAPAQ santu kayanqa. 

7<< <Sacerdötikunatam santu kayänanpaq Dios Yaya akrashqa. 

Tsaymi prostitütawan, violashqawan o ollqunpita rakikashqa warmiwanpis 
ama churakäyanqatsu. 

8<< <Sacerdötikuna santu kayanqanta Israel runakuna tantiyakuyätsun. 

Paykunata respitayätsun noqapaq apayämunqanta altarchö 
waykayanqanpita y noqa santu kanqäpita. Noqam akrayashkaq santu 
kayänaykipaq. 

9<< <Sacerdötipa tsurin jipash prostitüta karmi taytanta penqakuyman 

churan. Tsaynö jipashtaqa kawaykaqta waykaskiyanki. 

10<< <Mandakuq sacerdötillam sagrädu llatapataqa shukukunqa. Tsaytam 

shukukunqa mandakuq sacerdöti kananpaq sagrädu aceitita umanman 
wiñaptin consagrashqa kar. Tsaymi wañupukurpis tsampa uma purinmantsu 
ni llatapantapis rachinmantsu. 

11Maman o taytan wañuptinpis sutaranqanman ama yaykunqatsu. Tsayman 

yaykurqa impürum kanqa. 

12Sagrädu aceitita umanman wiñar consagrashqa karmi ayaman aywarqa 

Dios Yayapa Sagrädu Carpantapis impüruyätsinqa. Noqam DIOS YAYA kä. 

13<< <Mandakuq sacerdöti warmiwan churakarqa doncëlla jipashta ashinqa. 

14Ama churakanqatsu viüdawan, ollqunpita rakikashqawan, violashqawan ni 

prostitütawanpis. Leví trïbupita doncëlla jipashta warminpaq ashinqa. 

15Tsaymi paypita miraqkunatapis ni pï musyapäyanqatsu. Mandakuq 

sacerdötitaqa noqa DIOS YAYAM akrashkä santu kananpaq> >>. 

Sänu kaqkunalla sacerdöti kayänanpaq ninqan 

16Mastam Moisésta DIOS YAYA nirqan: 

17<<Aarónta ninki: <Qampita miraqkuna sänu kaqkunallam sacerdöti 

kayanqa. Paykunallam runakuna apayämunqanta DIOS 

YAYAPAQ altarchö waykayanqa. Tsay waykayanqanqa DIOS 

YAYAPA mikuyninmi. 

18Tsaymi mandakuq sacerdöti kananpaq yaykuyanmantsu qaprakuna, 

wishtukuna, yaqashqa qaqllayuqkuna, ratakuna, 

19chankan o rikran pakishqakuna, 

20kurku waqtakuna, ichishaqkuna, ñawin yuraqashqakuna, 

qarachayashqakuna, qaranchö gränuyuqkuna y runtun däñashqakuna. 

21Aarónpita miraqkuna mana sänu karqa DIOS YAYAPAQ apayämunqanta 

manam altarchö waykayanmantsu. Sänu kaqkunallam waykayanqa. 

22Peru altarchö mana waykarpis DIOS 

YAYAPAQ apayämunqan sagrädu mikuytam sïqa mikuyanqa. 

23Tsaynölla cortïnata päsayätsuntsu, Lugar Santïsimuman yaykuyätsuntsu ni 

altarmanpis witiyätsuntsu. Tsayman witirqa Sagrädu Carpata manam 
respitayantsu. Noqa DIOS YAYAM paykunata akrashkä santu kayänanpaq> 
>>. 

24Dios Yaya tsaynö ninqantam Moisés willarqan Aarónta y Aarónpa 

tsurinkunatawan llapan Israel runakunata. 

 

Levítico 22 
Runakuna apayanqanta sacerdötikuna llutalla mana ushayänanpaq 

tantiyatsinqan 

1Mastam Moisésta DIOS YAYA nirqan: 

2<<Aaróntawan tsurinkunata ninki: <Israel runakuna noqapaq 

apayämunqan sagrädu kaptin llutalla ama ushayätsuntsu. Llutalla usharqa 
manakaqmanmi churayäman. Noqam DIOS YAYA kä. 

3<< <Israel runakuna noqapaq apayämunqanmi sagrädu. Tsaymi Aarónpita 

miraqkuna impüru kaykar tsaykunata altarchö waykayaptin puntäpita 
qarqushaq. Noqam DIOS YAYA kä. 

4<< <Aarónpita miraqkuna leprawan o purgacionwan karpis impürum 

kayanqa. Tsaynö kaykarqa Israel runakuna noqapaq apayämunqan sagrädu 
kaqkunata ama mikuyätsuntsu. Purificäkuskirmi sïqa mikuyanqa. << <Aya 
sutaranqanta yatar o penqayninpa shutupukurpis impürum kayanqa. 

5Tsaynöllam lätaypa puriqkunata yatar o impüru runata yatarpis impüru 

kayanqa. 

6Patsa qoyanqanyaqmi impüru kayanqa. Purificäkur manaraq armakurqa 

ama tsay sagrädu mikuykunata mikuyanqatsu. 

7Rupay jeqaskiptinraqmi purificäkushqana kar sacerdötikuna sagrädu 

mikuykunata mikuyanqa. 

8Ama wañushqa wätakunapa aytsanta ni chucaru wätapa katupin aytsata 

mikuyanqatsu. Tsayta mikurqa impürum kayanqa. Noqam DIOS YAYA kä. 

9<< <Llapan ninqäkunata cumpliyänanpaq sacerdötikunata willay. Mana 

cumplirqa jutsayuq karmi wañuyanqa. Noqa DIOS YAYAM paykunata 
akrashkä santu kayänanpaq. 

10<< <Mana sacerdöti karqa sagrädu mikuykunata ama mikuyanqatsu. 

Sacerdötipa qorpan o minkaynin karpis tsay sagrädu mikuykunata ama 
mikuyanqatsu. 

11Peru serviqninpaq sacerdöti rantishqa kaptinmi sïqa sagrädu mikuykunata 

mikuyanqa. Tsaynöllam sacerdötipa wajinchö yuriqkunapis mikuyanqa. 

12<< <Sacerdötipa jipash tsurin mana sacerdöti castawan churakarqa 

sacerdötipaq derëchun sagrädu mikuykunata ama mikunqatsu. 

13Sacerdötipa warmi tsurin viüdayäkur o ollqunpita rakikar wawannaqllaraq 

taytanman kutirqa taytan chaskinqan mikuykunata mikunqa. Juklä 
runakunaqa tsay mikuykunata ama mikuyanqatsu. 

14<< <Pipis mana musyarnin sacerdötipaq kaq sagrädu mikuyta mikurqa 

rantinta kutitsitsun. Tsay jananmanmi quinta parti masta yapanqa. 

15DIOS YAYAPAQ apayämunqan sagrädu sacrificiukunatawan ofrendakunata 

Israel runakuna llutalla ushayänanta sacerdötikuna ama dëjayanqatsu. 

16Tsaynö llutalla mikunanpaq pitapis dëjarqa sacerdötipis jutsayuqmi kanqa. 

Noqa DIOS YAYAM sacerdötikunata santu kayänanpaq akrashkä> >>. 

Sänu wätata DIOS YAYAPAQ apayänanpaq tantiyatsinqan 

17Mastam Moisésta DIOS YAYA nirqan: 

18-19<<Aaróntawan tsurinkunata y Israel runakunata niy: <Israel runa o 

qamkunachö täkuq juklä runa karpis waykana sacrificiupaq wätata apamurqa 
mallwa töruta, cordëruta o chïvuta karpis sänuta apayämunqa. Tsaynö 
sänuta apayämunqa änikunqanta cumplinqan sacrificiupaq o kikinpa 
voluntäninpita sacrificiupaq apamurpis. 

20Mana sänu kaptinqa Dios Yaya manam chaskinqatsu. 

21<< <Alli päsakuy sacrificiupaq wätata apamur mallwa töruta, üshata, 

cabrata karpis sänutam apayämunqa. Änikunqanta cumplinqan sacrificiupaq 
o kikinpa voluntäninpita sacrificiupaq apamurpis sänu wätatam apayämunqa. 



247 

 

 
©  Wycliffe Bible Translators, Inc. 

  
 

 

22DIOS YAYAPAQ wätata apamurqa ama apayämutsuntsu qaprata, 

pakikushqata, wishtuta, verrugayuqta, qarachata ni qeri ushashqatapis. 
Tsaynö wätakunataqa DIOS YAYAPA altarninchö waykananpaq ama 
apayämutsuntsu. 

23<< <Kikinpa voluntäninpita apamuptinqa wishtu töru o carnëru kaptinpis 

Dios Yayam chaskinqa. Peru änikunqanta cumplir tsaynö wishtuta 
apamuptinmi sïqa Dios Yaya chaskinqatsu. 

24<< <Tsaynölla DIOS YAYAPAQ ama apayämutsuntsu runtun qerishqata, 

däñashqata, pashtashqata o capashqata. Entregayänaqpaq nacionchö ama 
tsaynö wätakunata apayämunkitsu. 

25Juklä runa kaptinpis tsaynö däñakushqa wätata apamuptinqa Dios 

Yayapaq ama chaskiyankitsu. Däñakushqa wätataqa Dios Yaya manam 
chaskinqatsu> >>. 

26Mastam Moisésta DIOS YAYA nirqan: 

27<<Orqu becërru, orqu ashkash o cabritu yurirmi qanchis junaqyaqlla 

mamanwan kanqa. Pusaq junaqpitaqa DIOS YAYAPAQ waykananpaq 
apayämunki. 

28Wäkata ni üshata tsay junaqllaqa ama wawantinta pishtayankitsu. 

29DIOS YAYATA agradëcikur wätata apamurqa pay munanqantanö 

apayämunki. 

30Tsaynölla sacrificiuta waykar tsay junaqlla ushat mikuyanki. Waräninpaqqa 

ama imatapis sobratsiyankitsu. Noqam DIOS YAYA kä. 

31<<Llapan mandamientükunata cumpliyanki. Noqam DIOS YAYA kä. 

32Santu kanqäta musyaykar mana allikunata rurar ama penqakuyman 

churayämankitsu. Tsaynöpam qamkunachö pïmaypis tantiyanqa santu 
kanqäta. Noqa DIOS YAYAM santu kayänaykipaq akrayashkaq. 

33Diosnikikuna kanäpaqmi Egiptupita jipiyämushkaq. Noqam DIOS 

YAYA kä>>. 

 

Levítico 23 
DIOS YAYATA adorar fiestata rurayänanpaq ninqan 

Números 28.16-25 

1Mastam Moisésta DIOS YAYA nirqan: 

2<<Israel runakunata niy: <Kananmi tantiyatsiyäshayki DIOS YAYAPAQ imay 

qorikäyänaykipaq kaqta. Tsay qorikäyanqayki junaqkunam sagrädu kanqa. 

3<< <Soqta junaqlla aruyanki. Qanchis kaq junaqchöqa DIOS 

YAYATA adorayänaykipaq qorikäyanki. Tsay junaqqa ama aruyankitsu, 
sinöqa maychö täkurpis DIOS YAYATA adorar jamayanki. 

Pascua fiestatawan Levadürannaq Tantata Mikuna fiestata rurayänanpaq 
ninqan 

Éxodo 12.14-20; Números 28.16-25; Deuteronomio 16.1-8 

4<< <Wakin kaq wardadiyakunapis kanmi DIOS YAYATA adorar 

qorikäyänaykipaq. 

5Wata wata punta kaq killachö chunka chusku kaq junaq tardi DIOS 

YAYATA adorar Pascua fiestata rurayanki. 

6<< <Tsaypa waränin junaqmi Levadürannaq Tantata Mikuna fiesta qallanqa. 

Tsay fiestachö DIOS YAYATA adorarnin levadürannaq tantata qanchis junaq 
mikuyanki. 

7Fiesta qallanqan junaq ima aruytapis ama aruyankitsu, sinöqa DIOS 

YAYATA adorayänaykipaq qorikäyanki. 

8Fiesta ushanqanyaq waran waran sacrificiukunata altarchö DIOS 

YAYAPAQ waykayanki. Qanchis kaq junaqchöqa ima aruytapis dëjaykur 
yapay qorikäyanki> >>. 

Cosëcha Qallanan fiestata rurayänanpaq ninqan 

9Mastam Moisésta DIOS YAYA nirqan: 

10<<Israel runakunata niy: <Entregayänaqpaq nacionman chaykur 

murukuyanqaykita cosechar punta poquqpita juk manöjuta sacerdötiman 
apayämunki. Tsay apayämunqaykim primicia kanqa. 

11DIOS YAYA chaskinanpaqmi jamay junaqpa waränin DIOS 

YAYAPA puntanchö ishkan makinwan pallarkur sacerdöti wakman kayman 
kuyutsinqa. 

12<< <Tsay junaqmi juk watayuq sänu cordërutapis apayämunki sacrificiuta 

waykar DIOS YAYATA adorayänaykipaq. 

13Tsaynölla aceitiwan pichushqa chusku kïlu pullan jarinapis apayämunki. 

Tsaymi altarchö waykananpaq tsaki mikuy ofrenda kanqa. Tsay waykanqan 
ofrendapa mushkuynintam DIOS YAYA kushishqa chaskinqa. Juk litru 
vïnutapis altarman wiñänanpaq apayämunki. 

14Tsaykunata DIOSNINTSIKPAQ manaraq apamurqa ankaypa ni chawanpa ni 

masaraypapis trïguta ama mikuyankitsu. Maychö täkuyaptikipis tsay 
mandakunqäkunam imayyaqpis ley kanqa qamkunapaq y qamkunapita 
miraqkunapaqpis. 

Semäna fiestata rurayänanpaq ninqan 
Números 28.26-31; Deuteronomio 16.9-12 

15<< <Punta kaq poquq mikuykunata apaskamur jamay junaq waräninpita 

qanchis semänata yupayanki. 

16Qanchis semäna cumpliskiptin juk junaq masta yupayaptikim pitsqa chunka 

(50) junaqna kanqa. Tsay junaqmi cosechayanqayki trïgupita DIOS 

YAYAPAQ ofrendata apayämunki. 

17Tsaynölla wajikikunapita ishkay tantata apayämunki. Tsay tantakunam 

cada ünu chusku kïlu mas allin kaq jarinapita levadürawan rurashqa kanqa. 
Cada watachö puntata cosechayanqaykipita wakman kayman kuyutsinqan 
ofrenda karmi tsay tantakuna DIOS YAYAPAQ primicia kanqa. 

18Tantata apamurmi waykana sacrificiupaq apayämunki juk watayuq qanchis 

sänu cordërukunata, juk mallwa törutawan ishkay carnërukunata. Tsay 
apayämunqayki wätakunata, tsaki mikuy ofrendatawan 
vïnuta altarchö sacerdöti waykaptinmi mushkuyninpita DIOS 

YAYA kushikunqa. 

19<< <Tsaynölla juk chïvuta apayämunki purificätsina sacrificiupaq y juk 

watayuq ishkay cordërukunata alli päsakuy sacrificiupaq. 

20Tsay wätakunatawanmi punta poquq trïgupita rurayanqayki 

tantakunata DIOS YAYAPA puntanchö sacerdöti wakman kayman kuyutsinqa. 
Tsaykuna DIOS YAYAPAQ sagrädu kaptinmi sacerdöti mikunanpaq kanqa. 

21<< <Tsay junaqqa imayka aruytapis dëjaskir DIOS 

YAYATA adorayänaykipaq llapayki qorikäyanki. Maychö täkuyaptikipis tsay 
mandakunqäkunam imayyaqpis ley kanqa qamkunapaq y qamkunapita 
miraqkunapaqpis. 

22<< <Cosëcha tiempu chakraykikunapita ama chipyatqa qoriyankitsu ni 

pallapintapis ama pallayankitsu. Tsaykunata dëjayanki waktsakuna y juklä 
runakuna qorikuyänanpaq>. Noqam DIOSNIKIKUNA kä>>. 

Cornëtakunata Töcayänan fiestata rurayänanpaq ninqan 
Números 29.1-6 

23Mastam Moisésta DIOS YAYA nirqan: 

24<<Israel runakunata niy: <Qanchis kaq killa qallanqan junaqchö llapayki 

jamar DIOS YAYATA adorayänaykipaq qorikäyanki. Cornëtata töcar fiestata 
rurayanki. 

25Tsay junaqqa imayka aruytapis dëjaykur DIOS YAYATA adorar 

sacrificiukunata waykayanki> >>. 

Israel runakuna purificashqa kayänanpaq junaq 
Levítico 16; Números 29.7-11 

26Mastam Moisésta DIOS YAYA nirqan: 

27<<Qanchis killa chunka junaqchömi jutsa rurayanqaykipita purificashqa 

kayanki. Tsay junaq ayunar DIOS YAYATA adorayänaykipaq llapayki 
qorikäyanki. Tsaynölla DIOS YAYATA adorarnin sacrificiuta waykayanki. 

28Tsay junaqqa ama ima aruytapis aruyankitsu. Purificashqa kayänaykipaq 

junaq kaptinmi llapan jutsaykikunapita DIOSNINTSIK perdonayäshunki. 

29Tsay junaq mana ayunaq kaqtaqa pï kaptinpis Israel runakunapita 

qarquyanki. 

30Ayunanqanpa rantin tsay junaq pipis aruptinqa kikïmi ushakätsishaq. 

31Tsaynö kaykaptinqa tsay junaq ama aruyankitsu. Maychö täkuyaptikipis 

tsay mandakunqäkunam imayyaqpis ley kanqa qamkunapaq y qamkunapita 
miraqkunapaqpis. 

32Tsay junaqqa ayunarnin jamayanki. Tsaynö ayunayanki isqun junaq 

tardipita waränin tardiyaq>>. 

Ramäda fiestata rurayänanpaq ninqan 
Números 29.12-40; Deuteronomio 16.13-17 

33Mastam Moisésta DIOS YAYA nirqan: 

34<<Israel runakunata niy: <Qanchis killachö chunka pitsqa kaq 

junaqchömi Ramäda fiestata rurar qallayanki. DIOS YAYATA adorar tsay 
fiestata qanchis junaq rurayanki. 

35Qallanan kaq junaqqa ima aruytapis dëjaykur DIOS 

YAYATA adorayänaykipaq llapayki qorikäyanki. 

36Qanchis junaqyaqmi DIOS YAYATA adorar sacrificiukunata waykayanki. 

Tsaynölla pusaq kaq junaqchöpis llapayki qorikaykur DIOS YAYATA adorar 
sacrificiuta waykayanki. Tsay junaqqa ama ima aruytapis aruyankitsu. 

37<< <Tsay fiestakunata rurar qorikäyänaykipaqmi DIOS YAYA nishqa. Pay 

mandakunqannö altarchö waykayänaykipaq wätakunatawan tsaki mikuy 
ofrendakunata apayämunki. Tsaynölla vïnutapis altarman wiñänanpaq 
apayämunki. Llapantapis diyanllachö rurayanki. 

38Tsay fiestakunataqa DIOS YAYATA adorar jamay junaqkunapita kaman 

rurayanki. Tsaynölla fiestakunapaq apayämunqayki sacrificiukuna y 
ofrendakuna kaman kanqa jamay junaqpaq apayämunqayki 
sacrificiukunapita y ofrendakunapita. Tsaynölla kaman kanqa 
änikuyanqaykita cumplir apayämunqaykipita o kikikikunapa 
voluntänikikunapita apayämunqaykipitapis. 

39<< <Cosëcha qoriyta ushaskir qanchis junaqyaq DIOS YAYATA adorar 

fiestata rurayanki. Tsay fiestata rurar qallayanki qanchis kaq killa chunka 
pitsqa junaqchö. Fiesta qallanan junaq y ushanan junaqpis jamayanki. 

40Fiesta qallanan junaq palmakunapa rämankunata, rämasapa jachakunapa 

rämankunata y mayu kuchunchö saucikunapa rämankunatapis pakiskir 
qanchis junaq kushikur DIOSNINTSIKPA puntanchö fiestata rurayanki. 

41Wata wata qanchis kaq killachö DIOS YAYATA adorar tsay fiestata qanchis 

junaqyaq rurayanki. Tsay mandakunqäkunam imayyaqpis ley kanqa 
qamkunapaq y qamkunapita miraqkunapaqpis. 

42Tsay fiestata rurar qanchis junaqyaq ramädakunallachö llapayki puñuyanki. 

43Tsay fiestata mana qonqar rurayaptikim qamkunapita miraqkunapis 

musyayanqa Egiptupita jipiyämuptiq Israel runakuna ramädallachö 
täkuyanqanta. Noqam DIOSNIKIKUNA kä> >>. 

44Tsaynömi Israel runakunata Moisés tantiyatsirqan DIOS YAYATA adorar 

fiestakunata imay rurayänanpaq. 

 

Levítico 24 
Candelërupaq aceitita apayämunanpaq ninqan 

Éxodo 27.20-21 

1Mastam Moisésta DIOS YAYA nirqan: 

2<<Israel runakunata niy: <Tinkuna Carpachö candelëru imaypis rupananpaq 

olïvupita rurashqa aceitita apayämunki. 

3Pactu Babulpita rakiq cortïnapa puntanman aywar tsay apayämunqayki 

aceitita candelëruman Aarón wiñanqa DIOS YAYAPA puntanchö warat 
rupananpaq. Tsay mandakunqäkunam imayyaqpis ley kanqa qamkunapaq y 
qamkunapita miraqkunapaqpis. 

4Qoripita candelëruchö mechërukunata alistanqa DIOS YAYAPA puntanchö 

warat rupananpaq. 

Qoripita mësaman tantakunata churayänanpaq ninqan 

5<< <Allin kaq jarinapita chunka ishkay tantata rurayanki. Cada tanta kanqa 

chusku kïlu pullan jarinapita. 

6DIOS YAYAPA puntanchö qoripita mësa jananman tsay tantakunata soqta 

soqta churayanki. 

7Cada soqta tantakuna puntanman inciensiuta churayanki. DIOS 

YAYA imaypis yarpänanpaqmi tsay inciensiuta payta adorarnin 
qoshnïtsiyanki. 

8Cada jamay junaqmi DIOS YAYAPA puntanman mana qonqar tsay 

tantakunata churayanki. Tsaykunata imaypis rurayanki Israel 
runakunawan DIOS YAYA pactu ruranqanta cumplir. 

9Aarónwan paypita miraq sacerdötikunalla tsay tantakunata mikuyanqa. 

Wakin kaq ofrendakunapita y sacrificiukunapita mas sagrädu kaptinmi 
sagrädu lugarllachö tsay tantakunata mikuyanqa> >>. 

DIOS YAYAPA contran parlaq runata wañutsiyanqan 

10Juk runapa mamanmi Israel warmi karqan y taytannam Egipto runa. Tsay 

Egipto runapa tsurinmi juk junaq Israel majinwan campamentuchö piñanakur 

11DIOS YAYATA manakaqman churar contran parlarqan. Tsaynö parlanqanta 

wiyaqkunam Moisésman apayarqan. Tsay runapa mamanmi karqan Dan 
trïbupita Dibri runapa tsurin Selomit. 

12Tsaychömi imata rurayänanpaqpis DIOS YAYA ninqanyaq prësu katsirqan. 

13Tsaymi Moisésta DIOS YAYA nirqan: 

14<<Conträ parlaq runata campamentupita jukläman apay. Tsaychö conträ 

parlanqanta wiyaqkuna umanman makinkunata churayätsun. Tsaypita llapan 
runakuna saqmar wañutsiyätsun. 

15Israel runakunata niy: <Pipis DIOS YAYAPA contran parlaq runam jutsayuq. 

16Tsay runatam llapan runakuna saqmar wañutsiyanqa. Juklä runa o Israel 

majiki kaptinpis DIOS YAYAPA contran parlaqtaqa wañutsiyätsun. 

17<< <Pipis runa majinta wañutsiq kaqtaqa wañutsiyätsun. 

18<< <Jukpa wätanta wañutsirqa rantin kutitsitsun. 

19<< <Pipis runa majinta maqaptinqa kikintapis maqayätsun. 

20Maqar pakikatsiptinqa kikintapis pakikatsiyätsun. Ñawinta pashtaptinqa 

kikinpa ñawintapis pashtayätsun. Kirunta jipiptinqa kikinpa kiruntapis 
jipiyätsun. Runa majinta maqanqannölla kikintapis maqayätsun. 

21<< <Pipa wätantapis wañutsirqa rantinta kutitsinqa. Runa majinta 

wañutsiptinqa kikintapis wañutsiyätsun. 

22<< <Tsay ninqaq leykunam juklä runakunapaq y Israel runakunapaqpis 

iwallla kanqa. Noqam DIOSNIKIKUNA kä> >>. 

23Moisés tsaynö niskiptinmi DIOS YAYAPA contran parlaq runata Israel 

runakuna campamentupita jukläman apaykur saqmar wañutsiyarqan. 
Moisésta DIOS YAYA ninqannöllam Israel runakuna rurayarqan. 

 

Levítico 25 
Chakrata jamatsiyänanpaq ninqan 

1Sinaí jirkachömi Moisésta DIOS YAYA nirqan: 

2<<Israel runakunata niy: <Entregayäshunaykipaq nacionman charqa DIOS 

YAYATA cäsukur chakrakunata jamatsiyanki. 

3Soqta watalla chakrakunata muruyanki. Üva plantakunatapis soqta watalla 

llawmipar wayuyninta pallayanki. 

4Peru qanchis kaq watachöqa DIOS YAYATA cäsukur chakrakunata 

jamatsiyanki. Tsay wataqa ama imatapis muruyankitsu ni üva 
plantakunatapis llawmipäyankitsu. 

5Chakrachö kikillan jeqamuq trïgutapis qoriyankitsu ni llawminni üvapa 

wayuynintapis qoriyankitsu. Tsay wataqa chakrata jamatsiyanki. 

6Jamaq chakrachö kikillanpita jeqamuqkunapis y llawminni üvapis wayurmi 

mikuyänaykipaq paqtanqa. Tsaynöllam paqtanqa serviqniki warmipis 
ollqupis, minkaynikikuna y qamkunachö täkuq juklä runakunapis 
mikuyänanpaq. 

7Wätaykikunawan chucaru wätakuna mikuyänanpaqpis paqtanqam. 

Jubileo wata imanö kananpaq ninqan 

8<< <Chusku chunka isqun (49) watata yupayanki. 

9Tsay watakuna päsaskiptinmi qanchis kaq killa chunka 

junaqchö cornëtata entëru nacionchö töcayanki. Tsay junaqmi Israel 
runakuna purificashqa kayänanpaq junaq kanqa. 

10Tsay junaqmi qallaykunqa sagrädu Jubileo wata. Jubileo wata kaptinmi 

llapanpis servikuq kayanqanpita ayllunkunaman librina kutikuyanqa. Pï 
runapis chakranta rantikushqa karqa tsay watam chakranta qorikunqa. Cada 
pitsqa chunka (50) watachömi tsaynö kanqa. 

11<< <Tsay wata qamkunapaq Jubileo wata kaykaptinqa chakraykikunata 

ama muruyankitsu. Chakrapita kikillan jeqamuq trïgutapis qoriyankitsu ni 
llawminni üva wayunqantapis qoriyankitsu. 

12Tsay wata sagrädu karmi qamkunapaq Jubileo wata kanqa. Tsaymi 

mikuytapis mikuyanki chakraykikunachö kikillan jeqamuq trïgupa wayuyninta 
y llawminni üvakunapa wayuyllanta. 

13<< <Tsay Jubileo watam rantikuyanqan chakrankunatapis llapan 

qorikuyanqa. 

14Tsaymi manaraq Jubileo wata chämuptin pipis chakrata rantir o rantikurpis 

aykachö rantikunanpaq shumaq yarpachakutsun. Cuidädutaq runa majinta 
pipis engañanman. 

15Jubileo watachö chakrata kutitsinanpaq ayka wata faltanqantapis yupaskir 

rantiq runaqa chaninta päganqa. Rantikuq kaqpis chaninta churanqa ayka 
kuti chakrachö murunanpaq faltanqanta yupaskir. 

16Chakrachö atska wata murunan kaptinqa masmi chanin kanqa. Wallka 

watalla murunan kaptinqa mënusmi chanin kanqa. Ayka wata murunanpaq 
kanqanta yupaskirmi chakrata rantikunqa. 

17<< <DIOS YAYAPITA mantsakur ama ni mayqan runa majikikunatapis 

engañayankitsu. Noqam DIOSNIKIKUNA kä. 

18Leynïkunata cumplir mandakunqäkunata cäsuyanki. Cäsuyämarqa 

nacionnikichö allim kawakuyanki. 

19Chakraykikuna alli wayuptinmi pacha junta mikur tranquïlu kawakuyanki. 

20<< <Talvezqa yarpachakur niyanki: <<Qanchis kaq watachö mana 

mururnin ni imatapis mana qoriykarqa ¿imataraq mikushun?>> 

21Tsaypaqqa ama yarpachakuyankitsu. Soqta kaq watachömi chakrayki alli 

wayunanpaq bendicionnïta churamushaq. Tsaymi kimsa watachö cosechar 
qoriyänaykitanö maytsikata qoriyanki. 

22Tsay soqta kaq watachö churayanqaykim pusaq kaq watachö 

mikuyänaykipaqpis paqtanqa. Tsaynöllam muruyanqayki poqunqanyaq 
isqun kaq watachö mikuyänaykipaqpis maran kaqlla paqtanqa>. 

Rantikuyanqan chakranta y wajinta qorikuyänanpaq ninqan 

23<<Chakrakunaqa noqapam. Qamkunaqa qorpanöllam täkuyanki. Tsaymi 

rantikuyanqayki chakrata yupashqa watalla rantiqnin katsinqa. 

24Rantiyanqayki chakrata rantikuyta munarqa punta kaq duëñuntaraq 

willayanki. 

25<<Punta kaq duëñun alläpa waktsa kar rantikunqan chakrata qoriyta mana 

puëdiptinqa legïtimu kaq ayllun rantinqa. 

26Rantikunqan chakrata legïtimu ayllun mana rantiyta puëdiptinqa 

qorikunanpaq punta kaq duëñunmi qellayta qorinqa. 

27Tsay rantikuyta munaq runaqa qellayninta kutitsinqa Jubileo watapaq ayka 

wata faltanqantapis calculaskir. Tsaynöpam chakranta qorikunqa. 

28Peru chakranta qorikunanpaq qellayta mana paqtapukuptinmi sïqa Jubileo 

wata chämunqanyaq rantiq runapa makinchö kanqa. Tsay wata 
chämuptinraqmi punta kaq duëñun qorikunqa. 

29<<Pipis murallashqa marka rurinchö wajinta rantikuskir qorikuyta munarqa 

juk watallachömi qorikunqa. 

30Peru juk watachö wajinta mana qoriptinqa rantiq runapaq y paypita 

miraqkunapaqmi quëdanqa. Tsaymi Jubileo wata chämuptinpis tsay wajita 
qorinqanatsu. 

31Peru murallanni markakunachö kaq wajikunatam sïqa chakrata 

qorinqannölla Jubileo wata chämuptin punta kaq duëñun qorikunqa. 

32<<Levitakunam markankunachö waji rantikuyanqanta imaypis 

qorikuyanqa. 

33Qorikuyta munaptinqa wajinta rantiq runa Jubileo wata chämuptin 

kutitsitsun. Levitakunapam markankunachö wajinkunallana herenciankuna 
kanqa. Israel nacionchö paykunapaqqa manam mas ni ima herencianpis 
kanqatsu. 

34Levitakunapa markankunachö üsha mitsikuyänankunataqa ama 

rantikuyätsuntsu. Tsay jallqakunam imaypis paykunapa kanqa. 

Waktsakunata yanapayänanpaq ninqan 

35<<Mayqan Israel majikipis alläpa waktsayar yanapanaykipaq 

rugakushuptikiqa yanapayanki. Juklä runata patsatsiyanqaykinö wajikiman 
patsatsiyanki. 

36Imata rantikurpis ama alläpa chaniyuqchöqa rantikuyankitsu. Qellayta 

prestarpis ama wachayninta cobrayankitsu. Masbien 
noqapita mantsakur markaykikunachö tranquïlu täkuyänanpaq Israel 
majikikunata yanapayanki. 

37Yapaymi niyaq: Qellayta prestarqa wachayninta ama cobrayankitsu. 

Mikuyta rantikurpis alläpaqa ama cobrayankitsu. 

38Egiptupita jipimuq DIOSNIKIKUNAM kä. Qamkunatam 

jipiyämushkaq Canaánta entregayänaqpaq y Diosnikikuna kanäpaq. 

39<<Mayqan Israel majikikunapis alläpa waktsayar serviqniki kananpaq 

yaykamuptin ama servikuqtanöqa arutsiyankitsu. 

40Tsaypa rantin arupukuqtanölla arutsir qorpatanö alli 

rikäyanki. Jubileo watayaqllam arupäyäshunki. 

41Tsaypitam librina tsurinkunawan paqta ayllunkunaman y chakranman 

kutikunqa. 

42Israel runakunaqa serviyämaqnïmi kayan. Noqata serviyämänanpaqmi 

Egiptupita jipimushkä. Tsaymi Israel majikikunata servikuq kayänanpaq 
rantikuyankitsu. 

43Diosnikikuna kaykaptïqa noqapita mantsakur Israel majikikunata ama 

sufritsiyankitsu. 

Serviqyuq runakunapaq yätsikuy 

44<<Warmipis o ollqupis serviqniki kananta munarqa cercaykichö 

nacionkunapita rantiyanki. 

45Tsaynölla serviqnikikuna kayänanpaq rantiyanki qamkunachö täkuq juklä 

runakunata y nacionnikikunachö yuriq tsurinkunata. 

46Wañukurqa tsurikikunata serviyänanpaq dëjayanki. Paykunam imaypis 

serviqninkuna kayanqa. Peru Israel majikikunataqa ama sufritsiyankitsu ni 
serviqnikikunapaqpis katsiyankitsu. 

47<<Qamkunachö täkuq juklä runa rïcuyaptin y Israel majikikuna waktsayar 

tsay rïcu runapa serviqnin kananpaq rantikuptinqa 

48Israel majikipa derëchunmi kan mayqan ayllunpis pägakur jipinanpaq. 

Tsaynö jipinqa wawqin, 

49tiyun, prïmun o mayqan legïtimu ayllun karpis. Qellaynin kaptinqa kikin 

servikuqpis pägaykur libri yarqukutsun. 

50Libri kananpaq yarqukuyta munarqa patronninwan cuentata 

jipinqa Jubileo watapaq ayka faltanqanta. Tsay faltaykaq watakunapitam 
patronninta päganqa jornal ayka kanqantapis cuentata jipiskir. 

51Jubileo wata chämunanpaq ayka wataraq faltanqantam patronninta 

päganqa. Atska watakunaraq faltaptinqa mastam päganqa. 

52Pöcu watallana faltaptinqa pöcullatam päganqa. Tsaynöpam mana 

arupanqan kaq watakunapita päganqa. 

53Patrón tsay serviqninta minkaynintanölla mana sufritsir arutsinqa. 

54<<Servikuq kananpaq yaykuq runa patronninta imanöpapis pägayta mana 

puëdirqa Jubileo wata chämunqanyaq shuyanqa. Tsay wata chämuptinmi 
mana pägakur tsurinkunawan paqta libri yarqukuyanqa. 

55Manam pipapis serviqnin kayänanpaqtsu Israel runakunata Egiptupita 

jipimushkä, sinöqa noqata serviyämänanpaqmi. Noqam DIOSNIKIKUNA kä. 

 

Levítico 26 
Cäsukuqkuna bendicionta chaskiyänanpaq ninqan 

Deuteronomio 7.12-24; 28.1-14 

1<< <Noqam DIOSNIKIKUNA kä. Tsaymi ama ni ima ïdulutapis ruraykur 

adorayankitsu. Shuytu rumikunata y dibujashqa rumikunatapis 
adorayänaykipaq ama ichïtsiyankitsu. 

2Jamay junaqchö respitayämar jamayanki. Tsaynölla Sagrädu 

Carpatapis respitayanki. Noqam DIOS YAYA kä. 

3<< <Leynïkunata y mandamientükunata cumpliyaptikim 

4tamyatapis tiempullanchö tamyatsimushaq. Chakrakunachö mikuykunawan 

jachakunapis allim wayunqa. 

5Trïgupis üva poqunqanyaqmi paqtanqa. Üvapis trïguta murunqaykiyaqmi 

paqtanqa. Pacha junta mikurmi nacionnikikunachö tranquïlu kawakuyanki. 

6<< <Nacionnikikunachö alli päsakurmi tranquïlu puñukuyankipis. Noqam 

chucaru wätakunapita y guërrakunapita tsapäyäshayki. 

7Guërrata rurar contraykikuna atacayäshuptikipis venciskirmi qatikachäyanki. 

Llapantam espädaykikunawan wañutsiyanki. 

8Pitsqa runakunallam pachak (100) runakunata qatikachäyanki. Pachak 

runakunallam chunka waranqa (10,000) runakunata qatikachäyanki. 
Contraykikunatam espädaykikunawan wañutsiyanki. 

9<< <Pactuta rurar prometiyanqaqnöllam atskaman mirayänaykipaq 

bendicionnïta churamushaq. 

10Atska wata mikuyänaykipaqmi maran trïguykikunapis aypanqa. Tsayraq 

cosechayanqaykitapis qollqata jäkütsirraqmi churayanki. 

11<< <Qamkunawanmi imaypis täkushaq. Manam imaypis dëjayäshaykitsu. 

12Mayman aywayaptikipis qamkunawanmi kaykäshaq. Noqam Diosnikikuna 

imaypis kashaq. Qamkunanam kuyanqä runakuna kayanki. 

13Noqam DIOSNIKIKUNA kä. Egiptuchö servikuq kayanqaykipitam 

jipiyämushkaq. Pipitapis mana mantsakur kawayänaykipaqmi 
yanapayashkaq. 

Mana cäsukuqkunata castigananpaq ninqan 
Deuteronomio 28.15-68 

14<< <Peru mana cäsuyämar mandamientükunata mana cumpliyaptiki, 

15leynïkunata manakaqman churar mana respitayämaptiki y pactu ruranqäta 

manakaqman churayaptikiqa 

16mantsakaypaqmi castigayäshayki. Tsaymi qamkunaman kachamushaq 

fiebrita, ñawi nanayta, aywapakayta y wañutsikuq qeshyayta. Contraykikuna 
shamur llapan cosëchaykikunata apayaptinmi murukuyanqaykipis 
manakaqllapaq kanqa. 

17Tsaynöllam contraykikuna kaptï chikiyäshuqnikikuna venciskir 

poderninkunachö katsiyäshunki. Pipis mana qatikachaykäyäshuptikim 
qeshpir aywakuyanki. 

18<< <Tsaynö rurayaptiqpis mana cäsuyämaptikim qanchis kuti mas 

castigayäshayki. 

19Mana cäsukuq orgullösu kayanqaykipita tamyatapis mana tamyatsimuptïmi 

ni ima muruyanqaykipis wayunqatsu. 

20Chakraykikuna mana wayuptinmi manakaqllapaq aruyankipis. Tsaynöllam 

plantayanqayki jachakunapis wayunqatsu. 

21<< <Mana cäsuyämar mandakuynïkunata manakaqman churar jutsata 

rurayanqaykipitam qanchis kuti mas castigayäshayki. 

22Qamkunamanmi chucaru wätakunata mandamushaq tsurikikunata y 

wätaykikunata mikuyänanpaq. Tsaymi ni nänipa puriyänallanpaqpis 
kayanqanatsu. 

23<< <Tsaynö castigaykäyaptiqpis mana cäsuyämar mandakuynïkunata 

manakaqman churayaptikim 

24noqapis contraykikuna kar jutsa rurayanqaykipita qanchis kuti mas 

castigayäshayki. 

25Mana cäsuyämaptikiqa pactuta rurar niyanqaqnöllam wañutsikuq 

runakunata kachamushaq. Markaykikunaman tsinkakur qeshpiyaptikipis 
mantsaypaq qeshyaytam kachamushaq. Tsayman contraykikuna 
yaykamurmi ushakätsiyäshunki. 

26<< <Mikuynikikunata ushakätsiptïmi chunka warmikunapis juk 

tullpallachöna kusinakuyanqa. Tsaymi ichik ichikllana qarayäshuptiki 
pachaykikunapis juntanqatsu. 

27<< <Tsaynö castigayaptiqpis mana cäsuyämar mandakunqäkunata 

manakaqman churayaptikim 

28rabyar jutsa rurayanqaykipita qanchis kuti mas castigayäshayki. 

29Alläpa mallaqaywanmi wamraykikunatapis warmita ollqutapis mikuyanki. 

30Ïdulukunata adorayänaykipaq shäritsiyanqayki altarkunatapis jankatmi 

juchutsishaq. Inciensiuta qoshnïtsiyänayki altartapis pakirmi ushashaq. 
Llapaykita wañuskatsiyarnikim ïduluykikuna jananman ayaykikunatapis 
jitarishaq. Alläpa rabyatsiyämanqaykipitam tsaynö ushakätsiyäshayki. 

31Markaykikunatapis raqällatana dëjarmi altarnikikunatapis juchutsishaq. 

Sacrificiuta waykayaptikipis manam chaskiyäshaykinatsu. 

32<< <Kikïmi markaykikunata jankat ushakätsishaq. Tsaynö ushakätsinqäta 

rikarmi contraykikunapis markaykikunaman täkuq shamur alläpa 
mantsakashqa kayanqa. 

33Wakikitam espädawan wañutsiyäshayki y wakikitanam juklä 

nacionkunaman qarquyäshayki. Tsaynö ushakätsiyaptiqmi 
nacionnikikunapis alläpa tsunya kanqa. Markaykikunapis mantsakaypaq 
raqällanam quëdanqa. 

34Chakraykikunata jamatsiyanki nikaptiqpis mana jamatsiypa 

muruyanqaykipitam contrayki runakunapa nacionninchö kayanqaykiyaq 
chakraykikuna jamanqa. 

35Tsayyaqmi mana jamatsir muruyanqaykipita chakraykikuna jamanqa. 

36<< <Contraykikunapa nacionninchö kawaykar quëdaqkunapis alläpa 

mantsaq mantsaqllam kawayanqa. Tsaymi imallapis qashraraptin 
espädawan qatikachaykäyäshunqaykita yarpar qeshpiyanki. Tsaynö 
qeshpiykarmi alläpa mantsakaywan wakiki wañuyanki. 

37Pipis mana qatikachaykäyäshuptikim guërrapita qeshpiqnöraq 

kikikikunapura ishkir shärir qeshpiyanki. Manam ni mayqaykipis 
contraykikunawan pelyayta puëdiyankitsu. 

38Juklä nacionkunachömi wañuyanki. Contraykikunapa nacionninkunachömi 

jankat ushakätsiyäshunki. 

39Mana cäsuyämanqaykipitam contraykikunapa nacionninchö kawaykar 

quëdaq tsurikikunapis wañuyanqa. 

40-41<< <Contraykikunapa nacionninman qarquyaptiqmi tantiyakuyanki 

kikikikuna y taytaykikuna conträ shärir jutsata rurayanqaykita. Tsaynö 
tantiyakur perdonta mañakayämaptikim 

42Jacobwan, Isaacwan, Abrahamwan pactu ruranqätam yarpäshaq. 

Tsaynöllam chakraykikunapaqpis yarpäshaq. 

43Chakraykikunata mana jamatsiypa muruyanqaykipitam juklä nacionchö 

täkuyanqaykiyaq chakraykikuna jamanqa. Mana cäsuyämar jutsata 
rurayanqaykipita y leynïkunata mana cumpliyanqaykipitam alläpa ñakayanki. 

44<< <Tsaynö kaptinpis unay aylluykikunawan pactu ruranqäta manam 

qonqashaqtsu. Noqa DIOSNIKIKUNA karmi llapaykita ushakätsiyäshunaykita 
dëjayäshaykitsu. 

45Tsaypa rantin unay aylluykikunawan pactu ruranqäta yarparmi qamkunata 

yanapayäshayki. Tsay pactuta rurarmi unay aylluykikunapa Diosninkuna 
kanäpaq wakin kaq nación runakuna rikaykäyaptin Egiptupita jipimurqä. 
Noqam DIOS YAYA kä> >>. 

46Tsaynö nirmi leyninkunata, mandamientunkunata y yachatsikuyninkunata 

Israel runakunata Moiséswan Sinaí jirkachö DIOS YAYA willatsirqan. 

 

Levítico 27 
Ayllunta Dios Yayata entregar aykata pägananpaq ninqan 

1Mastam Moisésta DIOS YAYA nirqan: 

2<<Israel runakunata niy: <Pipis ayllunta DIOS YAYATA entregayta munarqa 

runapa chanintam pägakunqa: 

3Ishkay chunka (20) watayuqpita soqta chunka (60) watayuqyaq ollquta 

entregayta munarqa pitsqa chunka (50) siclo qellayta päganqa. Tsay 
qellaytam pësanqa Tinkuna Carpachö pësakunawan. 

4Warmita entregayta munarqa kimsa chunka (30) siclo qellayta päganqa. 

5Pitsqa watayuqpita ishkay chunka (20) watayuqyaq ollquta entregayta 

munarqa ishkay chunka (20) siclo qellayta päganqa. Pitsqa watayuqpita 
ishkay chunka (20) watayuqyaq warmita entregayta munarqa chunka siclo 
qellayta päganqa. 

6Juk killayuqpita pitsqa watayuqyaq ollquta entregayta munarqa pitsqa siclo 

qellaytam päganqa. Juk killayuqpita pitsqa watayuqyaq warmita entregayta 
munarqa kimsa siclo qellaytam päganqa. 

7Soqta chunka (60) watayuqpita janaqman ollquta entregayta munarqa 

chunka pitsqa siclo qellaytam päganqa. Soqta chunka (60) watayuqpita 
janaqman warmita entregayta munarqa chunka siclo qellaytam päganqa. 

8Pipis waktsa kar pägananpaq mana paqtäpukurqa sacerdötitam willanqa. 

Sacerdötinam paqtäpukunqanllaman pägananpaq mandanqa. 

9<< <Sacrificiupaq alli wätata DIOS YAYAPAQ apaptinmi tsay 

wäta sagrädu kanqa. 

10Apananpaq kaq wätataqa manam cambianqatsu alli o mana alli kaptinpis. 

Cambiatsiptinqa ishkan sagrädu karmi DIOS YAYAPAQ kanqa. 

11<< <Sacrificiupaq mana alli wätata DIOS YAYAPAQ aparqa sacerdötimanmi 

apanqa. 

12Sacerdötinam tsay wätata rikaykur chaninta churanqa. Tsay wätapa 

chaninmi sacerdöti churanqanlla kanqa. 

13Ämun qorikuyta munarqa chanin churanqan jananman quinta parti mastam 

yapanqa. 

14<< <Pipis wajinta DIOS YAYAPAQ qaraptinqa wajita rikaykurmi ayka chanin 

kanqantapis sacerdöti churanqa. Tsay wajipa chaninqa sacerdöti 
churanqannöllam kanqa. 

15Wajinta ämun qorikuyta munarqa chanin churanqanpa jananman quinta 

parti mastam päganqa. 

16<< <Pipis DIOS YAYAPAQ juk chakrata qaraptinqa tsay chakrata sacerdöti 

calculanqa ayka arröba muru yaykunqanta. Cada ishkay chunka (20) arröba 
cebäda muru yaykuqpitam pitsqa chunka (50) siclo qellayta päganqa. 

17Jubileo watachö chakranta DIOS YAYAPAQ qaraptinqa chaninta 

churanqannöllam päganqa. 

18Jubileo wata päsaskiptinraq qaraptinqa aykata pägananpaq 

calculanqanpita chanintam sacerdöti bäjatsinqa. Jubileo watapaq ayka wata 
faltanqantapis yupaskirmi tsaynö bäjatsinqa. 

19<< <Qaranqan chakranta ämun qorikuyta munarqa chaninpa jananmanmi 

quinta parti masta päganqa. Tsaynö pägakuskirmi chakranta qorikunqa. 

20Kikin mana qoriptin tsay chakrata juktana sacerdöti rantikuskiptinqa 

mananam qorinqanatsu. 

21Jubileo wata chämunqanyaq tsay chakrata pipis mana qoriptinqa DIOS 

YAYAPAQ sagrädum kanqa. DIOS YAYAPAQ karmi tsay chakraqa 
sacerdötipaqna kanqa. 

22<< <Herencia chaskinqan chakrata qaranqanpa rantin rantinqan 

chakranta DIOS YAYAPAQ qaraptinqa 

23Jubileo watapaq ayka wata faltaykanqanta yupaskirmi tsay chakrapa 

chaninta sacerdöti calculanqa. Ämunnam chakrapa chaninta 
calculanqannölla tsay junaqlla päganqa. Päganqanqa DIOS 

YAYAPAQ sagrädum kanqa. 

24Jubileo wata chämuptinnam tsay chakrata punta kaq ämun qorikunqa. 

25<< <Päganqan siclo qellaykunatam Tinkuna Carpachö pësakunawan 

pësanqa. Tsay pësakunawan pësaptinmi chunka juk grämu qellay juk siclo 
kanqa. 

26<< <Mallwa wätaykikunapa punta yuriq orqu wawankunam üsha o wäka 

karpis DIOS YAYAPAQ kayan. Tsaymi DIOS YAYAPAQ kaqta ama apayaytsu, 
sinöqa kikikipaq kaqta apayay. 

27Pipis impüru wätata apaykur qorikuyta munarqa sacerdöti churanqan 

chanin jananmanmi quinta parti masta pägaykur qorikunqa. Mana 
qorikuptinqa chanin churanqanllachömi sacerdöti rantikunqa. 

28<< <Pipis kikinpa kaq wätata, runata o herencia chaskinqan 

chakratapis DIOS YAYAPAQ qararqa mananam rantikunqanatsu ni 
qorinqanatsu. Imatapis DIOS YAYAPAQ qaraptinqa sagrädu karmi payllapana 
kanqa. 

29<< <Wañunanpaq destinashqa runataqa pägakurpis manam salvanqatsu. 

Tsay runataqa wañutsiyanqam. 

30<< <Chakraykikunachö wayunqan tsaki mikuy o jachakunapa wayuynin 

kaptinpis cada chunkapita jukta DIOS YAYAPAQ apayanki. Tsay 
apayanqayki diezmuqa DIOS YAYAPAQ santum kanqa. 

31Tsay apayanqaykita qorikuyta munarqa chaninta calculaskir tsay jananman 

quinta parti masta yapayanki. 

32<< <Wätaykikuna mirayanqanpita cada chunkapita jukta DIOS 

YAYAPAQ apayanki, wäka, üsha, cabra kaptinpis. Tsay diezmuqa DIOS 

YAYAPAQ santum kanqa. 

33Wätataqa alli o mana alli kaptinpis ama akrayanqatsu. Tsaynölla alli kaqta 

mana alli kaqwanqa ama cambiatsiyanqatsu. Cambiatsiptikiqa ishkannam 
sagräduna kar DIOS YAYAPAQ kanqa. Tsaykunataqa manam kikikikunapaq 
qoriyankimantsu> >>. 

34Israel runakunata tantiyatsinanpaqmi Sinaí jirkachö mandamientukunata 

Moisésta DIOS YAYA tsaynö tantiyatsirqan. 

Números 

Números 1 
Israel runakunata Sinaí jirkachö censayanqan 

1Israel runakuna Egiptupita yarqayämunqan juk wata juk killa päsaskiptinmi 

Sinaí desiertuchö kaykäyarqan. Tsay junaqmi Tinkuna Carpachö 
Moisésta DIOS YAYA parlapar nirqan: 

2<<Israel runakunapa ima shutinkuna y aykaq kayanqanta musyanaykipaq 

ayllunpa ayllunpa castanpa castanpa censayay. 

3Censarnin ishkay chunka (20) watayuqpita janaqman shutinkunata 

apuntayay. Tsay runakunam guërraman aywayänanpaq kallpankunachöna 
kayan. Aarónmi censar yanapashunki. 

4Tsaynölla cada trïbupita juk mandakuqta churanki censar 

yanapashunaykipaq. 

5Paykunam kayanqa: Rubén trïbupita Sedeurpa tsurin Elisur, 

6Simeón trïbupita Zurisadaipa tsurin Selumiel, 

7Judá trïbupita Aminadabpa tsurin Naasón, 

8Isacar trïbupita Zuarpa tsurin Natanael, 

9Zabulón trïbupita Helónpa tsurin Eliab, 

10Efraín trïbupita Amiudpa tsurin Elisama, Manasés trïbupita Pedasurpa 

tsurin Gamaliel (Efraínwan Manasésqa Josépa tsurinkunam kayarqan), 

11Benjamín trïbupita Gedeonipa tsurin Abidán, 

12Dan trïbupita Amisadaipa tsurin Ahiezer, 

13Aser trïbupita Ocránpa tsurin Pagiel, 

14Gad trïbupita Reuelpa tsurin Eliasaf 

15y Neftalí trïbupita Enánpa tsurin Ahira>>. 

16 DIOS YAYA ninqannöllam cada trïbupita tsay mandakuq runakunata Moisés 

akrarqan censar yanapayänanpaq. 

17Tsay akranqan runakunawan Moisés y Aarón qorikaskirmi 

18llapan Israel runakunata qayatsiyarqan. Tsay junaqmi ishkay kaq killa 

qallaykunan junaq karqan. Tsaychömi Israel runakunata ayllunpa ayllunpa 
castanpa castanpa censayarqan. Tsaynö censarmi ishkay chunka (20) 
watayuqpita janaqman ollqu kaqkunapa shutinkunata apuntayarqan. 

19DIOS YAYA ninqannöllam Sinaí desiertuchö llapan ollqu kaqkunata Moisés 

censatsirqan. 

20-21Cada ünunpa shutinkunata apuntarmi ayllunpa ayllunpa castanpa 

castanpa censayarqan. Tsaynöpam musyayarqan ishkay chunka (20) 
watayuqpita janaqman aykaq ollqukuna guërraman aywayänanpaq 
kallpankunachöna kayanqanta. Israelpa mayor tsurin Rubén trïbupitam 
chusku chunka soqta waranqa pitsqa pachak (46,500) ollqukuna kayarqan. 

22-23Simeón trïbupitam pitsqa chunka isqun waranqa kimsa pachak (59,300) 

kayarqan. 

24-25Gad trïbupitam chusku chunka pitsqa waranqa soqta pachak pitsqa 

chunka (45,650) kayarqan. 

26-27Judá trïbupitam qanchis chunka chusku waranqa soqta pachak (74,600) 

kayarqan. 

28-29Isacar trïbupitam pitsqa chunka chusku waranqa chusku pachak (54,400) 

kayarqan. 

30-31Zabulón trïbupitam pitsqa chunka qanchis waranqa chusku pachak 

(57,400) kayarqan. 

32-33Josépa tsurin Efraín trïbupitam chusku chunka waranqa pitsqa pachak 

(40,500) kayarqan. 

34-35Josépa tsurin Manasés trïbupitam kimsa chunka ishkay waranqa ishkay 

pachak (32,200) kayarqan. 

36-37Benjamín trïbupitam kimsa chunka pitsqa waranqa chusku pachak 

(35,400) kayarqan. 

38-39Dan trïbupitam soqta chunka ishkay waranqa qanchis pachak (62,700) 

kayarqan. 

40-41Aser trïbupitam chusku chunka waranqa pitsqa pachak (41,500) 

kayarqan. 

42-43Neftalí trïbupitam pitsqa chunka kimsa waranqa chusku pachak (53,400) 

kayarqan. 

44Tsay llapantam Moisés, Aarón y chunka ishkay mandakuq Israel runakuna 

censayarqan. Tsay mandakuq runakunam cada trïbupita akrayanqan 
kayarqan. 

45Paykunam censayarqan ishkay chunka (20) watayuqpita janaqman. 

Censayanqan ollqukunaqa guërraman aywayänanpaq kallpankunachönam 
kayarqan. 

46Castanpa castanpa censayanqan ollqukunam soqta pachak kimsa 

waranqa pitsqa pachak pitsqa chunka (603,550) kayarqan. 

Levitakunata mana censayanqan 

47Israel runakunata censarmi levitakunata censayarqantsu. 

48Tsaynö mana censayänanpaqmi Moisésta DIOS YAYA nirqan: 

49<<Israel runakunata censar levitakunataqa ama censankitsu. 

50Paykunataqa churanki Pactu Carpata y tsaychö manëjukunata shumaq 

cuidayänanpaq. Maypa aywayaptikipis Sagrädu Carpatawan llapan 
manëjunkunata paykunalla apayanqa. Tsaynölla Sagrädu Carpa 
waqtankunapa tumat carpankuna shäritsiyanqa. 

51Maypa aywayaptikipis paykunallam Sagrädu Carpata paskaskir aparnin 

maychöpis shäritsiyanqa. Mayqanpis mana levita kaykar Sagrädu Carpaman 
witirqa wañunqam. 

52Wakin kaq trïbu Israel runakunam bandërankuna kanqanchö carpankuna 

shäritsiyanqa. 

53Peru levitakunaqa Pactu Carpa waqtankunapam tumat carpankuna 

shäritsiyanqa. Tsaynöpam täpayanqa pipis llutalla mana yaykunanpaq. Pipis 
llutalla yaykuptinqa rabyarmi Israel runakunata castigashaq>>. 

54Moisésta DIOS YAYA ninqannöllam Israel runakuna llapanta rurayarqan. 

 

Números 2 
Israel trïbukuna imanö patsakuyänanpaq tantiyatsinqan 

1Tsaypitanam Moiséstawan Aarónta DIOS YAYA nirqan: 

2<<Israel runakunam Tinkunantsik Carpapa lädunkunaman bandërankunata 

cada ayllu ichïtsiyanqa. Tsayllachömi carpankuna tumat shäritsiyanqa. 

3<<Rupay yarqamunan kaqläpa bandërata ichïtsiyanqanchömi cada tröpa 

Judá trïbu kaqkuna carpankuna shäritsiyanqa. Paykunapa mandakuqninmi 
Aminadabpa tsurin Naasón. 

4Tsay trïbukunata censar yupayaptinmi qanchis chunka chusku waranqa 

soqta pachak (74,600) kayarqan. 

5<<Paykunapa lädunmanpanam Isacar trïbu kaqkuna carpankuna 

shäritsiyanqa. Paykunapa mandakuqninmi Zuarpa tsurin Natanael. 

6Tsay trïbukunata censar yupayaptinmi pitsqa chunka chusku waranqa 

chusku pachak (54,400) kayarqan. 

7<<Paykunapa lädunmanpanam Zabulón trïbu kaqkunapis carpankuna 

shäritsiyanqa. Paykunapa mandakuqninmi Helónpa tsurin Eliab. 

8Tsay trïbukunata censar yupayaptinmi pitsqa chunka qanchis waranqa 

chusku pachak (57,400) kayarqan. 

9<<Tsaynöpam Judá trïbu kaqlächö kimsa trïbukuna kayanqa. Tsay 

trïbukunam pachak pusaq chunka soqta waranqa chusku pachak (186,400) 
kayan. Israel runakuna maypapis aywayaptinmi paykuna puntallankunata 
aywayanqa. 

10<<Sur kaqläpa bandërata ichïtsiyanqanchömi cada tröpa Rubén trïbu 

kaqkuna carpankuna shäritsiyanqa. Paykunapa mandakuqninmi Sedeurpa 
tsurin Elisur. 

11Tsay trïbukunata censar yupayaptinmi chusku chunka soqta waranqa 

pitsqa pachak (46,500) kayarqan. 

12<<Paykunapa lädunmanpanam Simeón trïbu kaqkuna carpankuna 

shäritsiyanqa. Paykunapa mandakuqninmi Zurisadaipa tsurin Selumiel. 

13Tsay trïbukunata censar yupayaptinmi pitsqa chunka isqun waranqa kimsa 

pachak (59,300) kayarqan. 

14<<Paykunapa lädunmanpanam Gad trïbukunapis carpankuna 

shäritsiyanqa. Paykunapa mandakuqninmi Reuelpa tsurin Eliasaf. 

15Tsay trïbukunata censar yupayaptinmi chusku chunka pitsqa waranqa 

soqta pachak pitsqa chunka (45,650) kayarqan. 

16<<Tsaynöpam Rubén trïbu kaqlächö kimsa trïbukuna kayanqa. Tsay 

trïbukunam pachak pitsqa chunka waranqa chusku pachak pitsqa chunka 
(151,450) kayan. Israel runakuna maypapis aywayaptinmi paykuna kimsa 
trïbukunapa qepanta aywayanqa. 

17<<Paykunapa qepantanam levitakunapis Tinkunantsik Carpata aparkur 

aywayanqa. Tsaynöpam levitakunapa puntanta soqta trïbukuna aywayanqa 
y qepantana soqta trïbukuna. Tsaynöllam llapan trïbukuna patsakuyänanpaq 
churanakuyanqannölla bandëran aptashqa aywayanqa. 

18<<Rupay jeqanan kaqläpa bandëran ichïtsiyanqanchömi cada tröpa Efraín 

trïbu kaqkuna carpankuna shäritsiyanqa. Paykunapa mandakuqninmi 
Amiudpa tsurin Elisama. 

19Tsay trïbukunata censar yupayaptinmi chusku chunka waranqa pitsqa 

pachak (40,500) kayarqan. 

20<<Paykunapa lädunmanpanam Manasés trïbu kaqkuna carpankuna 

shäritsiyanqa. Paykunapa mandakuqninmi Pedasurpa tsurin Gamaliel. 

21Tsay trïbukunata censar yupayaptinmi kimsa chunka ishkay waranqa 

ishkay pachak (32,200) kayarqan. 

22<<Paykunapa lädunmanpanam Benjamín trïbu kaqkunapis carpankuna 

shäritsiyanqa. Paykunapa mandakuqninmi Gedeonipa tsurin Abidán. 

23Tsay trïbukunata censar yupayaptinmi kimsa chunka pitsqa waranqa 

chusku pachak (35,400) kayarqan. 

24<<Tsaynöpam Efraín trïbu kaqlächö kimsa trïbukuna kayanqa. Tsay 

trïbukunam pachak pusaq waranqa pachak (108,100) kayan. Israel runakuna 
maypapis aywayaptinmi paykuna soqta trïbukunapa qepanta aywayanqa. 

25<<Norti kaqläpa bandëran ichïtsiyanqanchömi cada tröpa Dan trïbu 

kaqkuna carpankuna shäritsiyanqa. Paykunapa mandakuqninmi Amisadaipa 
tsurin Ahiezer. 

26Tsay trïbukunata censar yupayaptinmi soqta chunka ishkay waranqa 

qanchis pachak (62,700) kayarqan. 

27<<Paykunapa lädunmanpam Aser trïbu kaqkuna carpankuna 

shäritsiyanqa. Paykunapa mandakuqninmi Ocránpa tsurin Pagiel. 

28Tsay trïbukunata censar yupayaptinmi chusku chunka juk waranqa pitsqa 

pachak (41,500) kayarqan. 

29<<Paykunapa lädunmanpam Neftalí trïbu kaqkunapis carpankuna 

shäritsiyanqa. Paykunapa mandakuqninmi Enánpa tsurin Ahira. 

30Tsay trïbukunata censar yupayaptinmi pitsqa chunka kimsa waranqa 

chusku pachak (53,400) kayarqan. 

31<<Tsaynöpam Dan trïbu kaqlächö kimsa trïbukuna kayanqa. Tsay 

trïbukunam pachak pitsqa chunka qanchis waranqa soqta pachak (157,600) 
kayan. Israel runakuna maypapis aywayaptinmi paykuna wakin trïbukunapa 
ultimu qepanta bandëran aptashqa aywayanqa>>. 

32Israel runakunata ayllunpa ayllunpa censayaptinmi soqta pachak kimsa 

waranqa pitsqa pachak pitsqa chunka (603,550) kayarqan. 

33Moisésta DIOS YAYA ninqannöllam levitakunataqa censayarqantsu. 

34Moisésta DIOS YAYA ninqannöllam Israel runakuna llapanta rurayarqan. 

Tsaymi bandëran ichïtsiyanqan kaqchö ayllunpa ayllunpa castanpa castanpa 
patsakun patsakun aywayarqan. 

 

Números 3 
Levitakunata yachatsinqan 

1Sinaí jirkachö Moisésta DIOS YAYA parlapanqan witsaymi Moiséspa y 

Aarónpa tsurinkuna kayarqanna. 

2Aarónpa tsurinkunam kayarqan Nadab, Abiú, Eleazar y Itamar. Nadabmi 

mayor tsurin karqan. 

3Paykunatam sacerdöti kayänanpaq Moisés churarqan. 

4Sinaí desiertuchö yarpayllankunapita inciensiuta qoshnïtsiyanqanpitam 

Nadabwan Abiú tsurinnaqlla DIOS YAYAPA puntanchö wañuyarqan. 
Eleazarwan Itamarnam taytan Aarón yätsinqannölla sacerdöti kayarqan. 

5Tsaypitanam Moisésta DIOS YAYA nirqan: 

6<<Levitakunata qayaskatsir willay Aarónta imaypis yanapayänanpaq. 

7Paykunam Aaróntawan Israel majinkunata yanapar Tinkunantsik Carpachö 

imapis ruraypaq kaqkunata rurayanqa. 

8Tsaynöllam Carpachö llapan manëjukunatapis cuidayanqa. Paykunam 

Israel majinkunapa rantin Tinkunantsik Sagrädu Carpachö imapis ruraypaq 
kaqkunata rurayanqa. 

9Tsaymi levitakunata churay Aarónpa y paypita miraqkunapa mandädunchö 

kar imaypis yanapayänanpaq. 

10Aarónwan paypita miraqkunalla sacerdöti kayaptinmi pipis sacerdöti mana 

kaykar sacerdöti rurananpaq kaqkunata rurarqa wañunqa>>. 

Levitakunata Dios Yaya akranqan 

11Tsaypitanam Moisésta DIOS YAYA nirqan: 

12-13<<Egiptuchö llapan runakunapa mayor tsurinkunata wañutsirmi nirqä 

Israel runakunapa mayor tsurinkuna y wätankunapa punta wawankunapis 
noqapa kayänanpaq. Israel runakunapa mayor ollqu tsurinkunapa 
rantinmi levitakunatana akrashkä noqapa kayänanpaq. Tsaymi paykunaqa 
noqapana kayan. Noqam DIOS YAYA kä>>. 

Leví trïbuta censayanqan 

14Sinaí desiertuchömi Moisésta DIOS YAYA nirqan: 

15<<Leví trïbuta ayllunpa ayllunpa castanpa castanpa ollqu kaqkunata juk 

killayuqpita janaqman censanki>>. 

16 DIOS YAYA ninqannöllam Moisés censarqan. 

17Levípa tsurinkunam Gersón, Coat y Merari kayarqan. 

18Gersónpa tsurinkunam Libniwan Simei kayarqan. Paykunapita miraqkunam 

Libni casta y Simei casta runakuna kayan. 

19Coatpa tsurinkunam Amram, Izhar, Hebrón y Uziel kayarqan. Paykunapita 

miraqkunam Amram casta, Izhar casta, Hebrón casta y Uziel casta runakuna 
kayan. 

20Meraripa tsurinkunam Mahliwan Musi kayarqan. Paykunapita miraqkunam 

Mahli casta y Musi casta runakuna kayan. 
Tsaynömi levitakunapa castankuna mayorpita tapshiyaq kayan. 

21Gersónpita miraqkunam Libni casta y Simei casta kayan. 

22Juk killayuqpita janaqman llapan ollqukunata yupayaptinmi tsay ishkay 

casta runakuna qanchis waranqa pitsqa pachak (7,500) kayarqan. 

23Gersónpita miraqkunam Sagrädu Carpapita rupay jeqanan kaqläpa 

carpankunata shäritsiyarqan. 

24Paykunapa mandakuqninmi Laelpa tsurin Eliasaf. 

25Tsay ishkay casta runakunam Tinkuna Carpata qataraq carpakunatawan 

yaykuna cortïnata cuidayaq. 

26Tsaynöllam cuidayaq patiunpa cortïnankunata, patiuman yaykuna cortïnata 

y watunkunatapis. Tsay patium Tinkuna Sagrädu Carpapa y altarpa entëru 
waqtanpa karqan. 

27Coatpita miraqkunam Amram casta, Izhar casta, Hebrón casta y Uziel casta 

runakuna kayan. 

28Juk killayuqpita janaqman llapan ollqukunata yupayaptinmi tsay chusku 

casta runakuna pusaq waranqa kimsa pachak (8,300) kayarqan. Paykunam 
Tinkuna Sagrädu Carpa rurinchö kaqkunata cuidayaq. 

29Coatpita miraqkunam Sagrädu Carpapita sur kaqläpa carpankunata 

shäritsiyarqan. 

30Paykunapa mandakuqninmi Uzielpa tsurin Elizafán. 

31Tsay chusku casta runakunam cuidayaq Pactu Babulta, mësata, 

candelëruta, altarkunata, Tinkuna Sagrädu Carpa rurinchö cortïnatawan 
sagrädu manëjunkunatapis. 

32Levitakunapa mandakuqninmi karqan sacerdöti Aarónpa tsurin Eleazar. 

Tsaymi Tinkuna Sagrädu Carpata cuidayänanpaq levitakunata mandarqan. 

33Meraripita miraqkunam Mahli casta y Musi casta kayan. 

34Juk killayuqpita janaqman llapan ollqukunata yupayaptinmi tsay ishkay 

casta runakuna soqta waranqa ishkay pachak (6,200) kayarqan. 

35Meraripita miraqkunapa mandakuqninmi karqan Abihailpa tsurin Zuriel. 

Paykunam Sagrädu Carpapita norti kaqläpa carpankunata shäritsiyarqan. 

36Tsay ishkay casta runakunam cuidayaq Sagrädu Carpapa marcunkunata, 

travesäñunkunata, parantinkunata, jawiräkuyänanta y llapan 
manëjunkunatapis. 

37Tsaynöllam cuidayaq Tinkuna Sagrädu Carpapa patiunpa tumat 

parantinkunata, estäcankunatawan watunkunatapis. 

38Tinkuna Carpaman rupay yarqamunan kaqläpam Moiséswan Aarón 

carpankunata shäritsiyarqan. Tsaynöllam paykunapa lädunkunapa Aarónpa 

tsurinkunapis carpankunata shäritsiyarqan. Paykunam encargädu kayarqan 
Israel majinkunapa rantin Sagrädu Carpata cuidayänanpaq. Pipis sacerdöti 
mana kaykar sacerdöti rurananpaq kaqkunata rurarmi wañunqa. 

39 DIOS YAYA ninqannölla Moiséswan Aarón levitakunata castanpa castanpa 

juk killayuqpita janaqman censayaptinmi ishkay chunka ishkay waranqa 
(22,000) ollqukunalla kayarqan. 

Israel runakuna wakin kaq mayor tsurinkunapaq pägakuyanqan 

40Moiséstam DIOS YAYA nirqan: <<Juk killayuqpita janaqman Israel 

runakunapa mayor tsurinkunata censay. 

41Israel runakunapa mayor tsurinkunapa rantin levitakunam noqapaq kayan. 

Tsaynölla Israel runakunapa wätankunapa punta yuriq wawankunapa rantin 
levitakunapa wätankunam noqapaq kayan. Noqam DIOS YAYA kä>>. 

42 DIOS YAYA ninqannöllam Israel runakunapa mayor tsurinkunata Moisés 

censarqan. 

43Juk killayuqpita janaqman ollqu kaqkunallata censaptinmi ishkay chunka 

ishkay waranqa ishkay pachak qanchis chunka kimsa (22,273) punta 
yuriqkuna kayarqan. 

44Tsaymi Moisésta DIOS YAYA nirqan: 

45<<Israel runakunapa mayor ollqu tsurinkunapa rantinmi levitakuna noqapa 

kayan. Tsaynöllam Israel runakunapa punta yuriq wätankunapa rantin 
levitakunapa wätankunapis noqapa kayanqa. Noqam DIOS YAYA kä. 

46Peru levitakunapitam Israel runakunapa mayor tsurinkuna ishkay pachak 

qanchis chunka kimsa (273) mas kayan. Tsay sobraq runakunapa rantin 

47mañanki cada ünunpita pitsqa siclo qellayta pägayäshunaykipaq. Juk siclo 

qellayqa Tinkuna Sagrädu Carpachö pësakunawan pësayaptinmi chunka juk 
grämu kanqa. 

48Tsay qellayta Aaróntawan tsurinkunata entreganki>>. 

49Tsaymi Israel runakunapa mayor tsurinkunapita pägayanqanta ishkay 

pachak qanchis chunka kimsa (273) qellayta Moisés qorirqan. 

50Tsaynömi qorirqan waranqa kimsa pachak soqta chunka pitsqa (1,365) siclo 

qellaykunata. Tsay siclukunatam pësarqan Tinkuna Sagrädu Carpachö 
qellay pësakunawan. 

51DIOS YAYA ninqannöllam Aarónta y tsurinkunata tsay qellayta Moisés 

entregarqan. 

 

Números 4 
Coatpita miraq levitakuna imata rurayänanpaq ninqan 

1Moiséstawan Aaróntam DIOS YAYA nirqan: 

2<<Coatpita miraq levitakunata ayllunpa ayllunpa castanpa castanpa 

censayay. 

3Paykunata censayanki kimsa chunka (30) watayuqpita pitsqa chunka (50) 

watayuqyaq. Tsay edä runakunam Tinkunantsik Carpachö imapis ruraypaq 
kaqkunata rurayanqa. 

4Coatpita miraq runakunam Tinkunantsik Carpachö sagrädu kaqkunata 

apayanqa. 

5<<Patsakuyanqanpita Israel runakuna aywakuyänanpaqmi Aarónwan 

tsurinkuna Pactu Babulta pituyanqa. Tsaynö pituyanqa Lugar Santupita 
Lugar Santïsimuta rakiq cortïnawanmi. 

6Tsay jananmanmi fïnu qarakunawan pituyanqa. Tsay qarakuna 

jananmannam juk piëzalla awashqa azul tëlawan pituyanqa. Tsaypitam 
apayänanpaq ishkay kirmakunata churayanqa. 

7<<Tsaynölla tanta churakuna mësapita tantata jipiskir azul tëlawan 

pituyanqa. Tsay tëla jananmanmi churayanqa plätukunata, wishllakunata 
y altarman vïnuta wiñänanpaq cöpakunatawan järrakunata. Tsaynöllam 
jipinqan tantatapis tëla jananman churayanqa. 

8Tsayman llapanta churaykurmi puka tëlawan pituyanqa. Tsay jananpa fïnu 

qarakunawan piturkurmi ishkay largu kirmakunata churayanqa apayänanpaq. 

9<<Tsaynöllam mechëruntinta candelëruta, alicätinkunata, platïllukunata, 

aceiti wiñäkuyänan väsunkunatapis azul tëlawan pituyanqa. 

10Tsaykunatam fïnu qarakunawan piturkur apayänanpaq kirma jananman 

churayanqa. 

11<<Tsaynöllam qoripita rurashqa altartapis azul tëlawan pituyanqa. Tsay 

jananpam fïnu qarakunawan piturkur ishkay kirmakunata churayanqa 
apayänanpaq. 

12<<Tsaynam Tinkunantsik Sagrädu Carpachö manëjukunatapis azul 

tëlakunawan pituyanqa. Tsaypitanam fïnu qarakunawan piturkur 
apayänanpaq kirma jananman churayanqa. 

13<<Sacrificiu waykana altarpita uchpata limpiaskirmi granäti tëlawan altarta 

pituyanqa. 

14Tsay tëla jananmannam churayanqa tenäzakunata, trinchikunata, 

kanallakunata, tazonkunatawan altarchö llapan manëjukunatapis. Tsaypitam 
fïnu qarakunawan piturkur apayänanpaq ishkay kirmakunata churayanqa. 

15<<Aarónwan tsurinkuna llapan tsay sagrädu kaqkunata pitur 

ushaskiyaptinnam Coatpita miraqkuna apayänanpaq shayämunqa. Manaraq 

pitushqa kaptinqa manam yatayllapis yatayanmantsu. Tsaykunata yatarqa 
wañuyanqam. Tsaynöpam Tinkuna Carpachö kaqkunata Coatpita miraqkuna 
apayanqa. 

16<<Aarónpa tsurin Eleazarmi apanqa candelëru rupananpaq aceitita, 

mushkuq inciensiuta, altarchö waykananpaq apayämunqan tsaki 
mikuykunata y sagrädu aceititapis. Paymi encargädu kanqa Sagrädu 
Carpapaq y tsaychö llapan manëjukunapaqpis>>. 

17Moiséstawan Aaróntam DIOS YAYA nirqan: 

18<<Cuidädutaq levitakunachö Coat castapita miraqkuna ushakäyanman. 

19Sagrädu manëjukunata yatar mana wañuyänanpaq Aarón y tsurinkuna 

Coat castakunata tantiyatsiyanqa imata rurayänanpaq y imata 
apayänanpaqpis. 

20Tsay sagrädu manëjukunata manaraq pituyaptinqa Tinkunantsik Carpaman 

amaraq yaykuyanqatsu. Tsaychö manëjunkunata rikaykurmi wañuyanqa>>. 

Gersónpita miraq levitakuna imata rurayänanpaq ninqan 

21Tsaypitanam Moisésta DIOS YAYA nirqan: 

22<<Tsaynölla Gersónpita miraq levitakunatapis ayllunpa ayllunpa castanpa 

castanpa censayay. 

23Paykunata censayanki kimsa chunka (30) watayuqpita pitsqa chunka (50) 

watayuqyaq. Tsay edä runakunam Tinkunantsik Carpachö ima ruraypis 
kaqkunata rurayanqa. 

24<<Gersónpita miraq levitakunam apayanqa 

25Tinkunantsik Sagrädu Carpapa cortïnankunata, Tinkunantsik Carpata, 

qataraq tëlakunata, tsay jananman qataraq fïnu qarakunata, Tinkunantsik 
Carpapa punkun tsaparaq cortïnata, 

26patiuntawan altarta tumat tsaparaq cortïnakunata watuntinta, waqtapita 

patiuman yaykuna cortïnata y wakin manëjunkunatapis. 

27Aarónwan tsurinkunam mandayanqa Gersón runakuna imata 

rurayänanpaq y imata apayänanpaqpis. 

28Tsay manëjukunatam Gersónpita miraqkuna apayanqa. Tsaykunatam 

llapanta rurayanqa sacerdöti Aarónpa tsurin Itamar mandanqannölla. 

Meraripita miraq levitakuna imata rurayänanpaq ninqan 

29<<Tsaynölla Meraripita miraqkunata ayllunpa ayllunpa castanpa castanpa 

censayay. 

30Paykunata censayanki kimsa chunka (30) watayuqpita pitsqa chunka (50) 

watayuqyaq. Tsay edä runakunam Tinkunantsik Carpachö imapis ruraypaq 
kaqkunata rurayanqa. 

31Paykunam apayanqa Tinkunantsik Sagrädu Carpapa marcunkunata, 

travesäñunkunata, parantinkunata, jawiräkuyänanta, 

32Tinkunantsik Sagrädu Carpapa patiunpa parantinkunata, parantinkuna 

jawiräkuyänanta, estäcankunata, watunkunata y llapan manëjunkunatapis. 
Qammi willanki cada ünu imata apayänanpaqpis. 

33Tsay manëjukunatam Meraripita miraqkuna apayanqa. Tinkunantsik 

Carpachö servimarmi llapanta rurayanqa sacerdöti Aarónpa tsurin Itamar 
mandanqannölla>>. 

Leví trïbu runakunata censayanqan 

34 DIOS YAYA tsaynö niptinmi Moiséswan Aarón y mayor runakuna Coatpita 

miraqkunata ayllunpa ayllunpa castanpa castanpa censayarqan. 

35Tsaynömi censayarqan kimsa chunka (30) watayuqpita pitsqa chunka (50) 

watayuqyaq. Tsay edä runakunam Tinkuna Carpachö ima ruraypis 
kaqkunata rurayarqan. 

36Coatpita miraqkunata censayaptinmi ishkay waranqa qanchis pachak 

pitsqa chunka (2,750) runakuna kayarqan. 

37Paykunam Tinkuna Carpachö ima ruraykunatapis rurayarqan. 

Moisésta DIOS YAYA ninqannöllam paykunata Moiséswan Aarón 
censayarqan. 

38Gersónpita miraqkunatapis ayllunpa ayllunpa castanpa castanpam 

censayarqan. 

39Tsaynömi censayarqan kimsa chunka (30) watayuqpita pitsqa chunka (50) 

watayuqyaq. Tsay edä runakunam Tinkuna Carpachö imapis ruraypaq 
kaqkunata rurayanqa. 

40Gersónpita miraqkunata censayaptinmi ishkay waranqa soqta pachak 

kimsa chunka (2,630) runakuna kayarqan. 

41Paykunam Tinkuna Carpachö ima ruraykunatapis rurayarqan. DIOS 

YAYA ninqannöllam Moiséswan Aarón paykunata censayarqan. 

42Meraripita miraqkunatapis ayllunpa ayllunpa castanpa castanpam 

censayarqan. 

43Tsaynömi censayarqan kimsa chunka (30) watayuqpita pitsqa chunka (50) 

watayuqyaq. Tsay edä runakunam Tinkuna Carpachö imapis ruraypaq 
kaqkunata rurayarqan. 



274 

 

 
©  Wycliffe Bible Translators, Inc. 

  
 

 

44Meraripita miraqkunata censayaptinmi kimsa waranqa ishkay pachak 

(3,200) runakuna kayarqan. 

45Paykunam Tinkuna Carpachö imapis ruraypaq kaqkunata rurayarqan. DIOS 

YAYA ninqannöllam Moiséswan Aarón paykunata censayarqan. 

46 Levitakunata ayllunpa ayllunpa castanpa castanpa censarmi Moiséswan 

Aarón Israel runakunapa mandaqninkunawan 

47kimsa chunka (30) watayuqpita pitsqa chunka (50) watayuqyaq 

censayarqan. Tsay edä runakunam Tinkuna Carpachö imapis ruraypaq 
kaqkunata rurayarqan. 

48Tsay llapanta censayaptinmi pusaq waranqa pitsqa pachak pusaq chunka 

(8,580) runakuna kayarqan. 

49Moisésta DIOS YAYA ninqannöllam cada ünu imata apayänanpaqpis 

mandayarqan. Moisésta Dios Yaya ninqannöllam levitakuna censashqa 
kayarqan. 

 

Números 5 
Impüru kaqkunata qarquyänanpaq tantiyatsinqan 

1Moiséstam DIOS YAYA nirqan: 

2<<Israel runakunata manday leprawan, purgacionwan qeshyaykaqkunata y 

ayata yatashqakunatapis campamentupita qarquyänanpaq. 

3Campamentu mana impüru kananpaq warmi kaptinpis o ollqu kaptinpis 

qarquyanki. Campamentuchömi qamkunawan kaykä>>. 

4Moisésta DIOS YAYA ninqannöllam impüru kaqkunata campamentupita 

Israel runakuna qarquyarqan. 

Perjuiciuta ruranqanpita pägakunanpaq tantiyatsinqan 

5Moiséstam DIOS YAYA nirqan: 

6<<Israel runakunata niy: <Warmipis ollqupis DIOS YAYATA mana cäsur runa 

majinta perjuiciuta rurarmi jutsata ruraykäyan. 

7Tsaymi jutsanta reconöcir runa majinta perjuiciuta ruranqanman päganqa. 

Tsaypa jananmanpis quinta parti mastam paqanqa. 

8Perjuiciuta ruranqan runa wañushqana kaptin y ayllunkuna manana 

kayaptinqa pägananpaq kaqta sacerdötita entreganqa. Tsay 
pägakunqan DIOS YAYAPAQ kaptinmi sacerdötipaq kanqa. Tsaynölla juk 
carnërutapis entreganqa altarchö waykaptin jutsanpita perdonashqa 
kananpaq. 

9<< <Sagrädu ofrendakunata Israel runakuna DIOS 

YAYAPAQ apayanqankunam sacerdötipaq kanqa. 

10Llapan chaskinqankunam kikin sacerdötipaq kanqa> >>. 

Celösu runa imata rurananpaq tantiyatsinqan 

11Moiséstam DIOS YAYA nirqan: 

12<<Israel runakunata niy: <Talvezchi cäsu kanman pï warmipis ollqunta 

engañanqan. 

13Tsaynö ollqunta engañanqanta pipis mana tariykaptin 

14ollqun cëlarqa 

15warminta sacerdötiman pushanqa. Tsaynölla tsaki mikuy ofrendapaq 

ishkay kïlu cebäda jarinata apanqa. Tsay ofrendamanqa ama wiñanqatsu 
aceitita ni inciensiuta. Tsay ofrendam kanqa warminta manakaqchö 
cëlanqanta o rasunpa engañarnin jutsayuq kanqanta musyananpaq. 

16<< <Sacerdötinam tsay warmita DIOS YAYAPA puntanman pushanqa. 

17Tsaypitanam sagrädu yakuta mitupita väsuman wiñarkur tsay 

yakuman Sagrädu Carpachö allpata qoriskir wiñanqa. 

18Tsaypitanam warmita DIOS YAYAPA puntanman pushaykur piltashqa 

aqtsanta paskatsinqa. Tsaypitam cëlanqanpita ollqun apamunqan ofrendata 
sacerdöti aptarkatsir väsuchö ayaq yakuta aptaranqa tsay warmi jutsayuq kar 
maldicionashqa kananpaq. 

19Tsaypitanam tsay warmita juratsir ninqa: <<Pï runawanpis ollquykita mana 

engañashqa kaptikiqa kay ayaq yakuta upyatsiptiqpis manam maldición 
päsashunkitsu. 

20Peru ollquykita rasunpa engañar jukwan kakushqa kaptikiqa 

21llapan runakuna musyayänanpaqmi DIOS YAYA maldicionäshunki. Tsaymi 

wawaliyayki saksaptin wawayki ismuptin imaypis shullunkilla. 

22Tsay maldición päsashunki kay ayaq yakuta upyaptikim>>. << <Sacerdöti 

tsaynö niptinmi tsay warmi ishkay kuti ninqa: <<Ninqaykinö kallätsun>>. 

23<< <Tsaypitanam maldición päsananpaq ninqanta sacerdöti qellqanqa. 

Tsaypitam qellqanqanta mayllaskir tsay yakuta wiñanqa väsuchö kaykaq 
ayaq yakuman. 

24Warmitam tsay ayaq yakuta sacerdöti makyanqa. Jutsayuq karqa tsay 

yakuta upyaskirmi alläpa ñakanqa. 

25Yakuta chaskiskirmi ollqun cëlanqanpita apamunqan tsaki mikuy ofrendata 

sacerdötita entreganqa. Tsaytam DIOS YAYAPA puntanchö pallarkur wakman 
kayman kuyuskatsir altarman sacerdöti churanqa. 

26DIOS YAYA imaypis yarpänanpaqmi tsay ofrendapita juk aptayta altar 

jananman churarkur waykanqa. Tsaypitanam ayaq yakuta warmita 
upyatsinqa. 

27Ollqunta rasunpa engañashqa karqa tsay yakuta upyaskirmi alläpa 

ñakanqa. Tsaymi wawaliyan saksaptin imaypis shullunqalla. Tsaynömi 
ñakanqa llapan runakuna musyayänanpaq. 

28Peru ollqunta mana engañashqa kaptinmi sïqa imapis mana päsaptin 

wamranpis kanqa. 

29<< <Tsaynö rurayanki warmin engañanqanta ollqun maliciaptin 

30rasunpa o mana rasunpa kanqanta musyananpaq. Tsay warmita DIOS 

YAYAPA puntanman ollqun pushaptinmi DIOS YAYA llapan ninqankunata 
sacerdöti ruratsinqa. 

31Tsaynö ruranqanpitam ollqunqa jutsayuqtsu kanqa. Peru warminmi sïqa 

jutsata ruranqanpita penqakuypaq imaypis shullunqalla> >>. 

 

Números 6 
Nazareo kar imanö kawakunanpaq tantiyatsinqan 

1Moiséstam Dios Yaya nirqan: 

2<<Israel runakunata niy: <Mayqan ollquwan warmipis nazareo 

kananpaq DIOS YAYATA prometirqa 

3ama vïnuta ni ima machätsikuqtapis upyanqatsu. Tsaynölla ama upyanqatsu 

üvapita rurashqa vinagrita ni üvapa yakuntapis. Ama üvata ni päsastapis 
mikunqatsu. 

4Nazareo kananpaq prometinqanta cumplinqanyaq ama ni imatapis üvapita 

rurashqa kaqtaqa mikunqatsu ni upyanqatsu. 

5Nazareo kaykarqa Dios Yayapaq santum kanqa. Tsaymi nazareo kananpaq 

prometinqanta cumplinqanyaq aqtsantapis rutukunqatsu. 

6Nazareo kaykarqa ama ni pï wañuptinpis ayaman witinqatsu. 

7Maman, taytan, wawqin o panin wañuptinpis impüru mana kananpaq ama 

wititsuntsu. Tsaynö ama wititsuntsu Dios Yayapaq consagrädu kanqanta 
cumplir. 

8Nazareo kananpaq DIOS YAYATA prometinqanta cumplinqanyaqmi ollqupis o 

warmipis consagrädu kanqa. 

9<< <Paqtan kaykar pipis descuyduta wañuptinmi DIOS 

YAYAPAQ consagranqan aqtsan impüruyanqa. Tsaymi qanchis junaq 
päsaskiptin aqtsanta rutukuskir purificäkunqa. 

10Tsaypita pusaq junaqtam ishkay kullkushta o ishkay llullu palumata karpis 

Tinkuna Carpapa patiunman apar sacerdötita entreganqa. 

11Sacerdötinam purificätsina sacrificiupaq jukaqta waykanqa y jukaqtanam 

waykana sacrificiuta waykanqa. Tsaynöpam tsay nazareo ollqupis o warmipis 
püruna kar aqtsanpis DIOS YAYAPAQ yapay consagräduna kanqa. 

12Tsaynöllam watayuq cordëruta consagratsina sacrificiupaq apamur yapay 

nazareo kanqa. Impüruyanqanpitam nazareo kananpaq tiempupis 
välinqanatsu. Tsaynöpam nazareo kananpaq qallananpita yapay cumplinqa 
prometinqan tiempu paqtanqanyaq. 

13<< <Nazareo kananpaq tiempu paqtaskiptinmi Tinkuna Carpapa patiunman 

shamunqa. 

14Tsayman shamurmi waykana sacrificiupaq juk watayuq cordëruta, 

purificätsina sacrificiupaq juk watayuq china üshata y alli päsakuy 
sacrificiupaq juk carnëruta apamunqa. Tsay apamunqan wätakunaqa 
llapanmi sänu kayänan. 

15Tsaynölla mas allin kaq jarinapita aceitiwan masarashqa levadürannaq 

tantata canastachö apamunqa. Tsay canastamanmi wiñanqa aceitiwan 
llushishqa levadürannaq llapsha tantata, tsaki mikuy ofrendakunata y 
vïnutapis. 

16<< <Tsaykunata chaskiskirmi DIOS YAYAPA puntanchö purificätsina 

sacrificiuta sacerdöti waykanqa. Tsaypitanam waykana sacrificiutapis 
waykanqa. 

17Tsaypitanam alli päsakuy sacrificiupaq apayämunqan carnëruta y 

canastachö levadürannaq tantakunata DIOS YAYAPAQ pallarkur wakman 
kayman kuyutsinqa. Tsaynöllam apamunqan tsaki mikuyta y 
vïnuta altarman wiñanqa. 

18Tsay höram nazareo runa aqtsanta Tinkuna Carpapa patiunchö rutukunqa. 

Tsay consagrädu aqtsantam alli päsakuy sacrificiu rupaykanqan ninaman 
jitaykunqa. 

19<< <Tsaypitam rutukushqa nazareo runata sacerdöti makyanqa carnërupa 

palitillan yanushqata. Tsaynöllam canastapita makyanqa levadürannaq juk 
tantatawan levadürannaq llapsha tantatapis. 

20Tsaykunata nazareo runapita yapay qoriskir DIOS YAYAPA puntanchö 

pallarkur wakman kayman kuyuskatsiptinmi sagrädu kar sacerdötipaq kanqa. 
Tsaynöllam sacerdötipaq kanqa DIOS YAYAPA puntanchö kuyutsinqan 
pëchunwan derëchu kaq chankanpis. Tsaypitam sïqa nazareo runapis vïnuta 
upyanqana. 

21<< <Nazareo runa paqtäpukurqa ofrendatapis wätatapis mastam 

apamunqa. Nazareo kananpaq DIOS YAYATA prometirqa ley ninqannölla 
llapanta cumplinqa> >>. 

Sacerdötikuna bendisar imata niyänanpaq kanqan 

22Moiséstam DIOS YAYA nirqan: 

23<<Aaróntawan tsurinkunata willanki Israel runakunata bendisar 

niyänanpaq: 

24<< <Bendicionninta DIOS YAYA qamkunaman churamur ima mana 

allikunapitapis tsapaykuyälläshuy. 

25 DIOS YAYA rikäyäshurniki imaypis llakipaykuyälläshuy. 

26 DIOS YAYA llakipäyäshurniki alli päsakuychö kawakuyänaykipaq 

yanapaykuyälläshuy>. 

27<<Tsaynöpam Israel runakunata yanapanäpaq shutïchö sacerdötikuna 

mañakayämaptin bendicionnïta churamushaq>>. 

 

Números 7 
Sagrädu Carpapaq ofrendakunata apayanqan 

1Shäritsiyta ushaskirmi sagrädu kananpaq Sagrädu Carpaman y 

manëjunkunaman aceitita Moisés wiñarqan. Tsaynöllam altarman y altarpa 
manëjunkunamanpis aceitita wiñarqan. 

2Tsaypitanam censaychö yanapaq cada trïbupa mandaqninkuna Tinkuna 

Sagrädu Carpaman ofrendankunata apayarqan. 

3Cada mandakuqmi juk töruta aparqan. Cada ishkay mandakuqkunam 

tsapashqa juk carrëtata apayarqan. Tsaymi chunka ishkay törukuna y 
tsapashqa soqta carrëtakuna kayarqan. Tsay llapan apayanqankunatam 
Sagrädu Carpapa puntanman churayarqan. 

4Tsaynam Moisésta DIOS YAYA nirqan: 

5<<Tsay carrëtakunata y törukunata chaskiskir levitakunata aypunki Tinkuna 

Carpata apayänanpaq>>. 

6Tsaynö niptinmi carrëtakunatawan törukunata chaskiskir levitakunata 

Moisés aypurqan. 

7Gersónpita miraq levitakunatam ishkay carrëtakunatawan chusku 

törukunata aypurqan imapis apaypaq kaqkunata apayänanpaq. 

8Meraripita miraq levitakunatanam chusku carrëtakunatawan pusaq 

törukunata aypurqan imapis apaypaq kaqkunata apayänanpaq. Paykunam 
sacerdöti Aarónpa tsurin Itamar mandanqanta rurayarqan. 

9Peru Coatpita miraq levitakunatam sïqa aypurqantsu. Paykunam 

mas sagrädu kaqkunata matankashqa apayarqan. 

10Altarta bendisayänanpaqmi tsay chunka ishkay mandakuqkuna 

ofrendayanqanta apayarqan. Tsaymi sagrädu kananpaq altarman aceitita 
wiñaptin ofrendankunata altarpa puntanman churayarqan. 

11Tsaymi Moisésta DIOS YAYA nirqan: <<Altarta bendisayänaykipaq 

ofrendankunata apamurqa cada trïbupa mandaqninkuna trukanakuypa 
waran waran apayämunqa>>. 

12Punta kaq junaqchömi Judá trïbu Aminadabpa tsurin Naasón ofrendanta 

aparqan. 

13Paymi qellaypita rurashqa plätuta y lavatoriuta aparqan. Tsay plätum 

pachak kimsa chunka (130) siclo lasarqan y lavatoriunam qanchis chunka (70) 
siclo. Tsaykunatam Tinkuna Sagrädu Carpachö kaykaq pësakunawan 
pësayarqan. Tsaki mikuy ofrendapaqmi tsay lavatoriuchö y plätuchö mas allin 
kaq jarinapita aceitiwan pichushqa junta kaykarqan. 

14Tsaynöllam qoripita rurashqa cucharón juntata inciensiuta aparqan. Tsay 

cucharonmi chunka siclo lasarqan. 

15Tsaynöllam waykana sacrificiupaq mallwa töruta, carnëruta y juk 

watayuqllaraq cordëruta aparqan. 

16Purificätsina sacrificiupaqnam mallwa chïvuta aparqan. 

17Alli päsakuy sacrificiupaqnam ishkay töruta, pitsqa carnërukunata, pitsqa 

mallwa chïvukunata y juk watayuqllaraq pitsqa cordërukunatapis aparqan. 
Tsaykunam Aminadabpa tsurin Naasónpa ofrendankuna karqan. 

18Ishkay junaqchönam Isacar trïbu Zuarpa tsurin Natanael ofrendanta 

aparqan. 

19Paymi qellaypita rurashqa plätuta y lavatoriuta aparqan. Tsay plätum 

pachak kimsa chunka (130) siclo lasarqan y lavatoriunam qanchis chunka (70) 
siclo. Tsaykunatam Tinkuna Sagrädu Carpachö kaykaq pësakunawan 
pësayarqan. Tsaki mikuy ofrendapaqmi tsay lavatoriuchö y plätuchö mas allin 
kaq jarinapita aceitiwan pichushqa junta kaykarqan. 

20Tsaynöllam qoripita rurashqa cucharón juntata inciensiuta aparqan. Tsay 

cucharonmi chunka siclo lasarqan. 

21Tsaynöllam waykana sacrificiupaq mallwa töruta, carnëruta y juk 

watayuqllaraq cordëruta aparqan. 

22Purificätsina sacrificiupaqnam mallwa chïvuta aparqan. 

23Alli päsakuy sacrificiupaqnam ishkay töruta, pitsqa carnërukunata, pitsqa 

mallwa chïvukunata y juk watayuqllaraq pitsqa cordërukunatapis aparqan. 
Tsaykunam Zuarpa tsurin Natanaelpa ofrendankuna karqan. 

24Kimsa junaqchönam Zabulón trïbu Helónpa tsurin Eliab ofrendanta 

aparqan. 

25Paymi qellaypita rurashqa plätuta y lavatoriuta aparqan. Tsay plätum 

pachak kimsa chunka (130) siclo lasarqan y lavatoriunam qanchis chunka (70) 
siclo. Tsaykunatam Tinkuna Sagrädu Carpachö kaykaq pësakunawan 
pësayarqan. Tsaki mikuy ofrendapaqmi tsay lavatoriuchö y plätuchö mas allin 
kaq jarinapita aceitiwan pichushqa junta kaykarqan. 

26Tsaynöllam qoripita rurashqa cucharón juntata inciensiuta aparqan. Tsay 

cucharonmi chunka siclo lasarqan. 

27Tsaynöllam waykana sacrificiupaq mallwa töruta, carnëruta y juk 

watayuqllaraq cordëruta aparqan. 

28Purificätsina sacrificiupaqnam mallwa chïvuta aparqan. 

29Alli päsakuy sacrificiupaqnam ishkay töruta, pitsqa carnërukunata, pitsqa 

mallwa chïvukunata y juk watayuqllaraq pitsqa cordërukunatapis aparqan. 
Tsaykunam Elónpa tsurin Zabulónpa ofrendankuna karqan. 

30Chusku junaqchönam Rubén trïbu Sedeurpa tsurin Elisur ofrendanta 

aparqan. 

31Paymi qellaypita rurashqa plätuta y lavatoriuta aparqan. Tsay plätum 

pachak kimsa chunka (130) siclo lasarqan y lavatoriunam qanchis chunka (70) 
siclo. Tsaykunatam Tinkuna Sagrädu Carpachö kaykaq pësakunawan 
pësayarqan. Tsaki mikuy ofrendapaqmi tsay lavatoriuchö y plätuchö mas allin 
kaq jarinapita aceitiwan pichushqa junta kaykarqan. 

32Tsaynöllam qoripita rurashqa cucharón juntata inciensiuta aparqan. Tsay 

cucharonmi chunka siclo lasarqan. 

33Tsaynöllam waykana sacrificiupaq mallwa töruta, carnëruta y juk 

watayuqllaraq cordëruta aparqan. 

34Purificätsina sacrificiupaqnam mallwa chïvuta aparqan. 

35Alli päsakuy sacrificiupaqnam ishkay töruta, pitsqa carnërukunata, pitsqa 

mallwa chïvukunata y juk watayuqllaraq pitsqa cordërukunatapis aparqan. 
Tsaykunam Sedeurpa tsurin Elisurpa ofrendankuna karqan. 

36Pitsqa junaqchönam Simeón trïbu Zurisadaipa tsurin Selumiel ofrendanta 

aparqan. 

37Paymi qellaypita rurashqa plätuta y lavatoriuta aparqan. Tsay plätum 

pachak kimsa chunka (130) siclo lasarqan y lavatoriunam qanchis chunka (70) 

siclo. Tsaykunatam Tinkuna Sagrädu Carpachö kaykaq pësakunawan 
pësayarqan. Tsaki mikuy ofrendapaqmi tsay lavatoriuchö y plätuchö mas allin 
kaq jarinapita aceitiwan pichushqa junta kaykarqan. 

38Tsaynöllam qoripita rurashqa cucharón juntata inciensiuta aparqan. Tsay 

cucharonmi chunka siclo lasarqan. 

39Tsaynöllam waykana sacrificiupaq mallwa töruta, carnëruta y juk 

watayuqllaraq cordëruta aparqan. 

40Purificätsina sacrificiupaqnam mallwa chïvuta aparqan. 

41Alli päsakuy sacrificiupaqnam ishkay töruta, pitsqa carnërukunata, pitsqa 

mallwa chïvukunata y juk watayuqllaraq pitsqa cordërukunatapis aparqan. 
Tsaykunam Zurisadaipa tsurin Selumielpa ofrendankuna karqan. 

42Soqta junaqchönam Gad trïbu Reuelpa tsurin Eliasaf ofrendanta aparqan. 

43Paymi qellaypita rurashqa plätuta y lavatoriuta aparqan. Tsay plätum 

pachak kimsa chunka (130) siclo lasarqan y lavatoriunam qanchis chunka (70) 
siclo. Tsaykunatam Tinkuna Sagrädu Carpachö kaykaq pësakunawan 
pësayarqan. Tsaki mikuy ofrendapaqmi tsay lavatoriuchö y plätuchö mas allin 
kaq jarinapita aceitiwan pichushqa junta kaykarqan. 

44Tsaynöllam qoripita rurashqa cucharón juntata inciensiuta aparqan. Tsay 

cucharonmi chunka siclo lasarqan. 

45Tsaynöllam waykana sacrificiupaq mallwa töruta, carnëruta y juk 

watayuqllaraq cordëruta aparqan. 

46Purificätsina sacrificiupaqnam mallwa chïvuta aparqan. 

47Alli päsakuy sacrificiupaqnam ishkay töruta, pitsqa carnërukunata, pitsqa 

mallwa chïvukunata y juk watayuqllaraq pitsqa cordërukunatapis aparqan. 
Tsaykunam Reuelpa tsurin Eliasafpa ofrendankuna karqan. 

48Qanchis junaqchönam Efraín trïbu Amiudpa tsurin Elisama ofrendanta 

aparqan. 

49Paymi qellaypita rurashqa plätuta y lavatoriuta aparqan. Tsay plätum 

pachak kimsa chunka (130) siclo lasarqan y lavatoriunam qanchis chunka (70) 
siclo. Tsaykunatam Tinkuna Sagrädu Carpachö kaykaq pësakunawan 
pësayarqan. Tsaki mikuy ofrendapaqmi tsay lavatoriuchö y plätuchö mas allin 
kaq jarinapita aceitiwan pichushqa junta kaykarqan. 

50Tsaynöllam qoripita rurashqa cucharón juntata inciensiuta aparqan. Tsay 

cucharonmi chunka siclo lasarqan. 

51Tsaynöllam waykana sacrificiupaq mallwa töruta, carnëruta y juk 

watayuqllaraq cordëruta aparqan. 

52Purificätsina sacrificiupaqnam mallwa chïvuta aparqan. 

53Alli päsakuy sacrificiupaqnam ishkay töruta, pitsqa carnërukunata, pitsqa 

mallwa chïvukunata y juk watayuqllaraq pitsqa cordërukunatapis aparqan. 
Tsaykunam Amiudpa tsurin Elisamapa ofrendankuna karqan. 

54Pusaq junaqchönam Manasés trïbu Pedasurpa tsurin Gamaliel ofrendanta 

aparqan. 

55Paymi qellaypita rurashqa plätuta y lavatoriuta aparqan. Tsay plätum 

pachak kimsa chunka (130) siclo lasarqan y lavatoriunam qanchis chunka (70) 
siclo. Tsaykunatam Tinkuna Sagrädu Carpachö kaykaq pësakunawan 
pësayarqan. Tsaki mikuy ofrendapaqmi tsay lavatoriuchö y plätuchö mas allin 
kaq jarinapita aceitiwan pichushqa junta kaykarqan. 

56Tsaynöllam qoripita rurashqa cucharón juntata inciensiuta aparqan. Tsay 

cucharonmi chunka siclo lasarqan. 

57Tsaynöllam waykana sacrificiupaq mallwa töruta, carnëruta y juk 

watayuqllaraq cordëruta aparqan. 

58Purificätsina sacrificiupaqnam mallwa chïvuta aparqan. 

59Alli päsakuy sacrificiupaqnam ishkay töruta, pitsqa carnërukunata, pitsqa 

mallwa chïvukunata y juk watayuqllaraq pitsqa cordërukunatapis aparqan. 
Tsaykunam Pedasurpa tsurin Gamalielpa ofrendankuna karqan. 

60Isqun junaqchönam Benjamín trïbu Gedeonipa tsurin Abidán ofrendanta 

aparqan. 

61Paymi qellaypita rurashqa plätuta y lavatoriuta aparqan. Tsay plätum 

pachak kimsa chunka (130) siclo lasarqan y lavatoriunam qanchis chunka (70) 
siclo. Tsaykunatam Tinkuna Sagrädu Carpachö kaykaq pësakunawan 
pësayarqan. Tsaki mikuy ofrendapaqmi tsay lavatoriuchö y plätuchö mas allin 
kaq jarinapita aceitiwan pichushqa junta kaykarqan. 

62Tsaynöllam qoripita rurashqa cucharón juntata inciensiuta aparqan. Tsay 

cucharonmi chunka siclo lasarqan. 

63Tsaynöllam waykana sacrificiupaq mallwa töruta, carnëruta y juk 

watayuqllaraq cordëruta aparqan. 

64Purificätsina sacrificiupaqnam mallwa chïvuta aparqan. 

65Alli päsakuy sacrificiupaqnam ishkay töruta, pitsqa carnërukunata, pitsqa 

mallwa chïvukunata y juk watayuqllaraq pitsqa cordërukunatapis aparqan. 
Tsaykunam Gedeonipa tsurin Abidánpa ofrendankuna karqan. 

66Chunka junaqchönam Dan trïbu Amisadaipa tsurin Ahiezer ofrendanta 

aparqan. 

67Paymi qellaypita rurashqa plätuta y lavatoriuta aparqan. Tsay plätum 

pachak kimsa chunka (130) siclo lasarqan y lavatoriunam qanchis chunka (70) 
siclo. Tsaykunatam Tinkuna Sagrädu Carpachö kaykaq pësakunawan 
pësayarqan. Tsaki mikuy ofrendapaqmi tsay lavatoriuchö y plätuchö mas allin 
kaq jarinapita aceitiwan pichushqa junta kaykarqan. 

68Tsaynöllam qoripita rurashqa cucharón juntata inciensiuta aparqan. Tsay 

cucharonmi chunka siclo lasarqan. 

69Tsaynöllam waykana sacrificiupaq mallwa töruta, carnëruta y juk 

watayuqllaraq cordëruta aparqan. 

70Purificätsina sacrificiupaqnam mallwa chïvuta aparqan. 

71Alli päsakuy sacrificiupaqnam ishkay töruta, pitsqa carnërukunata, pitsqa 

mallwa chïvukunata y juk watayuqllaraq pitsqa cordërukunatapis aparqan. 
Tsaykunam Amisadaipa tsurin Ahiezerpa ofrendankuna karqan. 

72Chunka juk junaqchönam Aser trïbu Ocránpa tsurin Pagiel ofrendanta 

aparqan. 

73Paymi qellaypita rurashqa plätuta y lavatoriuta aparqan. Tsay plätum 

pachak kimsa chunka (130) siclo lasarqan y lavatoriunam qanchis chunka (70) 
siclo. Tsaykunatam Tinkuna Sagrädu Carpachö kaykaq pësakunawan 
pësayarqan. Tsaki mikuy ofrendapaqmi tsay lavatoriuchö y plätuchö mas allin 
kaq jarinapita aceitiwan pichushqa junta kaykarqan. 

74Tsaynöllam qoripita rurashqa cucharón juntata inciensiuta aparqan. Tsay 

cucharonmi chunka siclo lasarqan. 

75Tsaynöllam waykana sacrificiupaq mallwa töruta, carnëruta y juk 

watayuqllaraq cordëruta aparqan. 

76Purificätsina sacrificiupaqnam mallwa chïvuta aparqan. 

77Alli päsakuy sacrificiupaqnam ishkay töruta, pitsqa carnërukunata, pitsqa 

mallwa chïvukunata y juk watayuqllaraq pitsqa cordërukunatapis aparqan. 
Tsaykunam Ocránpa tsurin Pagielpa ofrendankuna karqan. 

78Chunka ishkay junaqchönam Neftalí trïbu Enánpa tsurin Ahira ofrendanta 

aparqan. 

79Paymi qellaypita rurashqa plätuta y lavatoriuta aparqan. Tsay plätum 

pachak kimsa chunka (130) siclo lasarqan y lavatoriunam qanchis chunka (70) 
siclo. Tsaykunatam Tinkuna Sagrädu Carpachö kaykaq pësakunawan 
pësayarqan. Tsaki mikuy ofrendapaqmi tsay lavatoriuchö y plätuchö mas allin 
kaq jarinapita aceitiwan pichushqa junta kaykarqan. 

80Tsaynöllam qoripita rurashqa cucharón juntata inciensiuta aparqan. Tsay 

cucharonmi chunka siclo lasarqan. 



284 

 

 
©  Wycliffe Bible Translators, Inc. 

  
 

 

81Tsaynöllam waykana sacrificiupaq mallwa töruta, carnëruta y juk 

watayuqllaraq cordëruta aparqan. 

82Purificätsina sacrificiupaqnam mallwa chïvuta aparqan. 

83Alli päsakuy sacrificiupaqnam ishkay töruta, pitsqa carnërukunata, pitsqa 

mallwa chïvukunata y juk watayuqllaraq pitsqa cordërukunatapis aparqan. 
Tsaykunam Enánpa tsurin Ahirapa ofrendankuna karqan. 

84Tsaynömi altarta bendisayänanpaq Israel runakunapa mandaqninkuna 

ofrendankunata apayarqan qellaypita chunka ishkay plätukunata, chunka 
ishkay tazonkunata y chunka ishkay qoripita cucharonkunata. 

85Cada plätum lasarqan pachak kimsa chunka (130) siclo. Tsaynöllam cada 

tazonpis lasarqan qanchis chunka (70) siclo. Tsaymi tazonkuna y plätukuna 
ishkay waranqa chusku pachak (2,400) siclo lasarqan. Tsaykunatam Tinkuna 
Sagrädu Carpachö kaykaq pësakunawan pësayarqan. 

86Inciensiu junta chunka ishkay qoripita cucharonkunam cada ünu chunka 

siclo lasarqan. Tsaymi llapan qori pachak ishkay chunka (120) siclo 
lasarqan. Tsay qoritam Tinkuna Sagrädu Carpachö pësakunawan 
pësayarqan. 

87Waykana sacrificiupaq apayanqan wätakunam karqan chunka ishkay 

mallwa törukuna, chunka ishkay carnërukuna y juk watayuqllaraq chunka 
ishkay cordërukuna. Tsay wätakunatam tsaki mikuy ofrendankunatawan 
apayarqan. Purificätsina sacrificiupaq apayanqan mallwa chïvukunam 
chunka ishkay karqan. 

88Alli päsakuy sacrificiupaq apayanqan wätakunanam karqan ishkay chunka 

chusku (24) mallwa törukuna, soqta chunka (60) carnërukuna, soqta chunka 
mallwa chïvukuna y juk watayuqllaraq soqta chunka cordërukuna. Altar 
sagrädu kananpaq aceitiwan tsaqtsuskirmi tsay wätakunata waykar altarta 
bendisayarqan. 

89Dios Yayawan parlananpaq Tinkuna Carpaman yaykuskirmi Pactu 

Babulchö kaykaq ishkay querubinkunapa chawpinpita DIOS 

YAYA parlapämuqta Moisés wiyarqan. Tsay querubinkunam babulpa 
tsapanan jananchö kayarqan. Tsaychömi Moiséswan Dios Yaya 
parlayarqan. 

 

Números 8 
Candelëruman mechërukunata churananpaq tantiyatsinqan 

1Tsaypitanam Moisésta DIOS YAYA nirqan: 

2<<Aarónta niy: <Candelëruman qanchis mechërukunata churay puntanman 

atsikyänanpaq> >>. 

3Tsaymi Moisésta DIOS YAYA ninqannölla puntaman atsikyänanpaq 

candelëruman mechërukunata Aarón churarqan. 

4Tsay candelërum jamananpita puntanyaq martïlluwan takayllapa qoripita 

rurashqa karqan. Tsay candelërutam DIOS YAYA rikätsinqantanölla Moisés 
ruratsirqan. 

Dios Yayata serviyänanpaq levitakunata churayanqan 

5Moiséstam DIOS YAYA nirqan: 

6<<Wakin kaq Israel runakunapita rakiskir levitakunata purificanki. 

7Purificashqa kayänanpaq janankunaman yakuta tsaqtsunki. 

Cuerpunkunachö millwankunata afeitakuskir llatapankunata taqshakuyanqa. 
Tsaynöpam purificashqa kayanqa. 

8Tsaypita apayämunqa juk mallwa töruta waykana sacrificiupaq y aceitiwan 

pichushqa jarinata tsaki mikuy ofrendapaq. Tsaynölla purificätsina 
sacrificiupaq juk mallwa törutapis apayämunqa. 

9<<Levitakunata willanki Tinkuna Carpa puntanman shayämunanpaq. 

Tsaynölla llapan Israel runakunapis qorikäyämunqa. 

10Puntäman levitakuna shayämuptinmi Israel runakunapa mandaqninkuna 

paykunapa umankunaman makinkunata churayanqa. 

11Tsaypitanam makinta Aarón pallarkur serviyämänanpaq puntächö 

paykunata bendisanqa. Tsaynöpam levitakuna Israel runakuna 
apayämunqan ofrendanö kayanqa. 

12<<Tsaynöllam apayämunqan mallwa törukunapa umanman makinkunata 

levitakuna churayanqa. Jukaq mallwa töruta pishtaskir altarchö waykanki 
purificätsina sacrificiupaq y jukaq mallwa törutana pishtaskir altarchö 
waykanki waykana sacrificiupaq. Tsaynö ruraptikim levitakuna purificashqa 
kayanqa. 

13<<Tsaypitanam paykunata Aarónpa y tsurinkunapa puntanman pushanki. 

Tsaychömi makikita pallarkur levitakunata noqapaq bendisanki. 

14Tsaynö Israel runakunapita levitakunata rakinki noqapa kayänanpaq. 

15Purificashqa y bendisashqana karmi paykuna libri yaykuyanqa Tinkuna 

Carpachö imapis ruraypaq kaqkunata rurayänanpaq. 

16<<Israel runakunapa mayor ollqu tsurinkunapa rantinmi levitakunata 

noqapa kayänanpaq akrashkä. 

17Egipto runakunapa mayor ollqu tsurinkunata wañutsinqä junaqpitam Israel 

runakunapa mayor ollqu tsurinkuna y wätankunapa punta yuriq orqu 
wawankunapis noqapa kaykan. 



286 

 

 
©  Wycliffe Bible Translators, Inc. 

  
 

 

18Tsaymi levitakuna noqapa kayan Israel runakunapa mayor ollqu 

tsurinkunapa rantin. 

19Levitakunatam churashkä Israel runakunapa rantin Tinkuna Carpachö 

Aarónta y tsurinkunata yanapayänanpaq. Tsaynöpam Israel runakunata 
Tinkuna Carpaman aywayaptin castigashaqtsu>>. 

20 DIOS YAYA ninqannöllam Aarónwan Moisés y llapan Israel runakuna 

levitakunata churayarqan DIOS YAYATA serviyänanpaq. 

21Levitakunam armakuskir purificäkur llatapankunata taqshakuyarqan. 

Tsaypitam makinta pallarkur DIOS YAYAPAQ paykunata Aarón bendisarqan. 
Purificashqa kayänanpaqnam purificätsina sacrificiuta waykarqan. 

22Tsaynö bendisaskiptinnam levitakuna Aarónta y tsurinkunata Tinkuna 

Carpapa patiunchö yanapayta qallaykuyarqan. Moisésta DIOS 

YAYA ninqannöllam levitakunata bendisar llapanta cumplirqan. 

Sagrädu Carpachö levitakuna ayka wata serviyänanpaq tantiyatsinqan 

23Tsaypitam Moisésta DIOS YAYA nirqan: 

24<<Levitakunam Tinkuna Carpapa patiunchö yanapakuyta qallayarqan 

ishkay chunka pitsqa (25) watayuqpita. 

25Pitsqa chunka (50) watayuqmi jubilakäyanqa. 

26Jubilakashqa kaykarpis tiempunkuna kanqan höram levita majinkunata 

Tinkuna Carpachö yanapayanqa. Peru puntata serviyanqannöqa mananam 
serviyanqatsu. Tsaynö kayänanpaq levitakunata willay>>. 

 

Números 9 
Pascua fiestata rurayänanpaq ninqan 

1Egiptupita Israel runakuna yarqayämunqanpita juk wata cumpliskiptinnam 

ishkay wata qallaykunan killa Sinaí desiertuchö Moisésta DIOS YAYA nirqan: 

2<<Israel runakuna wata wata rurayänanpaq ninqä junaqchö Pascua fiestata 

rurayanqa. 

3Imanö rurayänanpaq ninqaqnöllam Pascua fiesta qallanqa kay killa chunka 

chusku junaq tardipita>>. 

4Tsaymi Israel majinkunata Moisés mandarqan Pascua fiestata 

rurayänanpaq. 

5Tsaynöpam Moisésta DIOS YAYA ninqannölla wata qallaykunan killa chunka 

chusku junaq tardipita qallaykur Sinaí jirkachö Pascua fiestata rurayarqan. 

6Peru wakin kaq runakunam ayata yatayanqanpita impüru karmi Pascua 

fiestapaq cordëruta pishtayarqantsu. Tsaymi tsay junaqlla aywaykur 
Moisésta y Aarónta 

7tapuyarqan: <<Noqakunaqa ayata yatashqa karmi impüru kayä. Tsaynö 

kaykarpis ¿DIOS YAYAPAQ manaku Israel majïkunawan paqta Pascua 
fiestapaq cordëruta pishtayäman?>> 

8Moisésnam nirqan: <<Imata rurayänaykipaqpis DIOS 

YAYATARAQ tapumushaq>>. 

9Tapuptinmi Moisésta DIOS YAYA nirqan: 

10<<Israel runakunata niy: <Llapayki qamkuna y qamkunapita miraqkunapis 

ayata yatayanqanpita impüru karpis o viäjipa aywarpis adorayämar Pascua 
fiestata rurayay. 

11Peru tsaynö kaqkunaqa juk killa päsaskiptinraq chunka chusku junaq 

tardipa Pascua fiestapaq cordëruta pishtayanqa. Tsay tardi pishtayanqan 
cordërupa aytsanta kankaskir levadürannaq tantawan y ayaq qorakunawan 
mikuyanqa. 

12Tsay aytsata ama waräninpaq sobratsiyanqatsu ni tullunkunatapis 

pakiyanqatsu. Imanö rurayänaykipaq ninqaqnölla Pascua fiestata rurayanki. 

13Püru kaykar y maypapis mana illashqa kaykar Pascua fiestata mana ruraq 

kaqtaqa Israel runakunapita qarquyay. Ninqä junaq adorayämar Pascua 
fiestapaq cordëruta mana pishtaq kaqtaqa qarquyay. 

14<< <Imanö rurayänaykipaq ninqaqnölla qamkunachö kaykaq juklä 

runakunapis Pascua fiestata rurayanqa. Llapaykipis tsaynölla rurayanki> >>. 

Tinkuna Sagrädu Carpa jananchö pukutay kanqan 
Éxodo 40.34-38 

15 Pactu Carpata sharkatsiyaptinmi pukutay tsapaskirqan. Patsa 

tutapanqanpita waranqanyaqmi tsay carpa jananchö imayka ninanö warat 
atsikyarqan. 

16Tsaymi imaypis junaqpa pukutay tsaparaq y paqaspana ninanö atsikyaq. 

17Tinkuna Sagrädu Carpa jananpita pukutay pallarikar aywaptinmi Israel 

runakunapis patsakuyanqanpita aywakuyaq. Pukutay mana aywaptinqa 
patsakuyanqallanchömi kakuyaq. 

18Tsay pukutaywanmi Israel runakunata DIOS YAYA tantiyatsiq 

aywakuyänanpaq o patsallanchö kakuyänanpaq kanqanta. Tsaymi Sagrädu 
Carpa jananpita pukutay pallarikar aywanqanyaq patsakuyanqallanchö 
kakuyaq. 

19Sagrädu Carpa jananpita atska junaq pukutay mana pallarikaptinmi DIOS 

YAYATA cäsurnin Israel runakuna tsayllachö kakuyaq. 

20Juk ishkay junaqlla Sagrädu Carpa jananchö pukutay kaptinqa tsay 

junaqkunallam tsaychö kayaq. Pukutay pallarikar aywayaptinmi paykunapis 
aywakuyaq. Tsaynömi Israel runakunata DIOS YAYA tantiyatsiq 
aywakuyänanpaq o patsakuyänanpaq kanqanta. 

21Abësisqa juk paqasllam Tinkuna Sagrädu Carpa jananchö pukutay ichiraq. 

Patsa waraskiptin pukutay aywaqta rikarmi Israel runakunapis aywakuyaq. 
Tsaynöllam paqaspa o junaqpapis pukutay aywaptin aywakuyaq. 

22Sagrädu Carpa jananchö pukutay ishkay junaq, juk killa o juk wata kaptinqa 

Israel runakuna patsallankunachömi kakuyaq. Pukutay aywaptinmi sïqa 
paykunapis aywakuyaq. 

23Tsaynömi Israel runakunata DIOS YAYA tantiyatsiq aywakuyänanpaq o 

patsakuyänanpaq kanqanta. Moisésta DIOS YAYA ninqannöllam Israel 
runakuna llapanta rurayarqan. 

 

Números 10 
Qellaypita rurashqa cornëtakunata töcayanqan 

1Moiséstam DIOS YAYA nirqan: 

2<<Martïlluwan takapayllapa qellaypita ishkay cornëtakunata ruratsinki. Tsay 

cornëtakunata töcatsinki runakuna qorikäyänanpaq y aywakuyänanpaq. 

3Ishkay cornëtakunata töcayaptinqa Tinkuna Carpa yaykunaman llapan 

runakuna shayämunqa puntaykichö qorikäyänanpaq. 

4Peru juk cornëtallata töcaptinqa cada trïbupa mandaqninkunallam 

qorikäyämunqa. 

5<<Aywallay tönuta töcaptinqa Tinkunantsik Sagrädu Carpaman rupay 

yarqamunan kaqläninchö patsakushqa kaqkuna carpankunata qoriskir 
aywakuyanqa. 

6Tsaypita yapay cornëtata töcaptinnam Tinkunantsik Sagrädu Carpapita sur 

kaqläninchö patsakushqa kaqkuna carpankunata qoriskir aywakuyta 
qallaykuyanqa. Tsaynömi töcanqa cada lädupita aywakuyänanpaq. 

7<<Runakuna qorikäyänanpaq kaptinqa jukläya tönupa töcatsinki. 

8Cornëtata töcaqkunaqa Aarónpita miraq sacerdötikunalla kayanqa. Tsay 

mandakunqäkunam imayyaqpis ley kanqa qamkunapaq y qamkunapita 
miraqkunapaqpis. 

9<<Nacionnikikunaman contraykikuna shamur atacayäshuptiki guërraman 

yarquyänaykipaq cornëtata tonädatsiypa töcayanki. Tsaynöpam 
yanapayäshayki contraykikunata venciyänaykipaq. 

10Tsaynölla cornëtata töcayanki fiesta kaptin, llullu killa kaptin, sacrificiuta 

waykar y alli päsakuy sacrificiuta waykarpis. Tsaynöpam prometiyanqaqta 
yarpar imaypis yanapayäshayki. Noqam DIOSNIKIKUNA kä>>. 

Sinaí jirkapita Israel runakuna aywakuyanqan 

11Egiptupita yarquyanqanpita juk wata y juk killa cumpliskir ishkay chunka 

(20) junaq kaykäyaptinnam Pactu Carpa jananpita pukutay aywar 
qallaykurqan. 

12Tsaymi Sinaí jirkapita Israel runakuna trïbunpa trïbun qatip qatip 

aywaykäyaptin Parán desiertuman chaykur pukutay ichiskirqan. 

13Sinaípita aywakuyaptin Moisésta DIOS YAYA ninqannöllam 

14Judá trïbukuna bandërankunawan puntata aywayarqan. Paykunawan 

paqtam ishkay trïbukunapis aywayarqan. Judá trïbupa mandakuqninmi 
karqan Aminadabpa tsurin Naasón. 

15Isacar trïbupa mandakuqninmi karqan Zuarpa tsurin Natanael. 

16Zabulón trïbupa mandakuqninmi karqan Helónpa tsurin Eliab. 

17Paykunapa qepantam aywayarqan Gersónpita miraq runakunawan 

Meraripita miraq runakunapis. Paykunam Sagrädu Carpata paskaskir 
apayarqan. 

18Paykunapa qepantam aywayarqan Rubén trïbukuna bandërankunawan. 

Paykunawan paqtam ishkay trïbukunapis aywayarqan. Rubén trïbupa 
mandakuqninmi karqan Sedeurpa tsurin Elisur. 

19Simeón trïbupa mandakuqninmi karqan Zurisadaipa tsurin Selumiel. 

20Gad trïbupa mandakuqninmi karqan Reuelpa tsurin Eliasaf. 

21Paykunapa qepantanam Coatpita miraqkuna Sagrädu Carpapa llapan 

manëjunkunata aparkur aywayarqan. Puntaq trïbukuna ichïtsiyanqan 
Sagrädu Carpaman chaykurmi apayanqan manëjukunata churayaq. 

22Paykunapa qepantam aywayarqan Efraín trïbukuna bandërankunawan. 

Paykunawan paqtam ishkay trïbukunapis aywayarqan. Efraín trïbupa 
mandakuqninmi karqan Amiudpa tsurin Elisama. 

23Manasés trïbupa mandakuqninmi karqan Pedasurpa tsurin Gamaliel. 

24Benjamín trïbupa mandakuqninmi karqan Gedeonipa tsurin Abidán. 

25Tsay llapanpa qepantam Dan trïbukuna bandërankunawan aywayarqan. 

Paykunawan paqtam ishkay trïbukunapis aywayarqan. Dan trïbupa 
mandakuqninmi karqan Amisadaipa tsurin Ahiezer. 

26Aser trïbupa mandakuqninmi karqan Ocránpa tsurin Pagiel. 

27Neftalí trïbupa mandakuqninmi karqan Enánpa tsurin Ahira. 

28Tsaynömi llapan Israel runakuna trïbunpa trïbun qatip qatip aywakuyarqan. 

Compañananpaq cuñädun Hobabta Moisés inkitanqan 

29Madianita Ragüelpa tsurin Hobabmi Moiséspa cuñädun karqan. Paytam 

Moisés nirqan: <<DIOS YAYAM prometiyämashqa yanapayämänanpaq. 
Tsaymi DIOS YAYA rikätsiyämänanpaq kaqman aywayäshaq. Aku 
compañayämay. Llapan imaykatam rakipuyäshayki>>. 

30Peru Hobabnam nirqan: <<Manam aywätsu. Masbienmi markächö 

ayllükuna kaqman kutikushaq>>. 

31Tsaynam Moisés nirqan: <<Ama kutikuytsu. Qammi llapan sitiukunata reqir 

maychö patsakunapaq kanqantapis musyanki. Tsaymi rugaq reqinqaykipa 
pushayämar yanapayämänaykipaq. 

32Paqtäkuna aywaptikim DIOS YAYA llapan qarayämanqanta 

rakipuyäshayki>>. 

33Sinaí jirkapitam Israel runakuna kimsa junaq aywayta aywayarqan. Pactu 

Babultam puntankunata apayarqan patsakuyänanpaq sitiuta tariyanqanyaq. 

34Campamentupita yarquyanqanpitam DIOS YAYA kachamunqan pukutay 

waran waran paykunapa janankunata aywaq. 

35Pactu Babulta puntatsiyänanpaq yarqatsiyaptinmi Moisés nirqan: <<DIOS 

YAYALLÄ, janäkuna shäriykullay. Contraykikuna witsikar aywakuyätsun. 
Chikishuqnikikunapis puntaykipita qeshpir aywakuyätsun>>. 

36Peru babulta ichïtsiyaptinnam Moisés nirqan: <<DIOS YAYA, maytsikaq 

yupaytapis mana puëdiypaq Israel runakunaman kutillämuy>>. 

 

Números 11 
Israel runakuna Dios Yayapa contran parlayanqan 

1Israel runakuna alläpa sufrir DIOS YAYAPA contran parlayaptinmi DIOS 

YAYA alläpa rabyarqan. Tsaymi paypita nina shamur campamentu 
waqtanchö kaq carpakunata ruparqan. 

2Runakunanam alläpa mantsakar Moisésta rugayarqan. Tsaymi DIOS 

YAYATA paykunapaq Moisés mañakuptin nina wañurqan. 

3Ninawan carpakunata DIOS YAYA rupatsinqanpitam tsay sitiupa shutin 

churayarqan Tabera kananpaq. 

4Tsaypitanam Israel runakunawan aywaq juklä runakuna Egiptuchö alli 

mikuykunata mikuyanqanta yarpätsiyarqan. Tsaymi Israel runakuna 
aytsapaq alläpa waqar niyarqan: <<¡Pillaraq aytsata qaraykamashwan! 

5Egiptuchöqa dembaldillam pescädutapis mikurqantsik. Tsaynöllam 

pepinuta, melonta, pöruta, sebuyllata y äjusta mikur täkurqantsik. 

6Peru kaychöqa manállata mikurmi jankatna ajayashkantsik>>. 

7(Manáqa culandrupa murunnömi y jachapa weqinnö qarwam karqan. 

8-9Shushallnö cada alliq maná shikwamuptinmi qoriskir aqayaq o rumiwan 

takayaq. Wakinnam yanuyaq y wakinnam tantata rurayaq. Tsaynö ruraskir 
mikuyaptinmi aceitiwan masarashqa tantapanö gustun karqan.) 

10Israel runakuna wamrankunawan carpankunapa punkunchö 

waqayanqanta wiyarmi Moisés y DIOS YAYA alläpa rabyayarqan. 

11Tsaymi DIOS YAYATA Moisés nirqan: <<Serviqniki kaykaptï ¿imanirtan 

sufritsimanki? Mana llakipämar ¿imapaqtan Israel runakunata 
pushamunäpaq churamashkanki? 

12¡Manam paykunapa mamantsu ni taytantsu kä! ¿Imanirtan nimashkanki 

chuchuykaq wamratanö marqashqa apanäpaq? ¿Imanöraq chätsishaq 
Abrahamta, Isaacta y Jacobta prometinqayki nacionman? 

13Maytsikaq runakuna mikuyänanpaq ¿maychöraq aytsata tarishaq? Alläpa 

aytsanarmi waqar niyäman: <Aytsata qarayämay>. 

14Maytsikaqta manam japallä pushayta puëdïtsu. Kay runakunaqa alläpam 

rabyatsikuyan. 

15Rasunpa kuyamarqa sufritsimanqaykipa rantin qorikallämay>>. 

16 DIOS YAYANAM nirqan: <<Qanchis chunka (70) Israel mayor runakunata 

qayaskatsir Tinkuna Carpaman pushanki. Tsaychö llapayki shuyäyämanki. 

17Tsaymanmi shamushaq qamwan parlanäpaq. Israel runakunata 

pushäsiyäshunaykipaqmi qamchö kaykaq Espïrituta paykunatapis 
entregashaq. Kananpitaqa manam japallaykinatsu pushanki. 

18<<Wiyashkämi Israel runakuna waqar niyanqanta: <¡Pillaraq aytsata 

qaraykamashwan jaqchirkunapaq! ¡Kaychö ñakaq shamunqantsikpa rantin 
mas allim kanman karqan Egiptuchö quëdakamushqa!> Israel runakunata 
kanan niy waray junaq aytsata mikuyänanpaq. Tsaypaq kanan junaq 
purificäkuyätsun. Noqam aytsata previnipäshaq. 

19Tsay aytsataqa manam juk junaqllatsu ni ishkay junaqllatsu ni pitsqa 

junaqllatsu ni chunka junaqllatsu ni ishkay chunka junaqllatsu mikuyanqa, 

20sinöqa juk killam jankat melanäyanqanyaq mikuyanqa. Paqtaykikuna 

kaykaptïpis manakaqman churayämarmi waqar niyan: <¡Imapaqraq 
Egiptupita yarqamurantsik!> >> 

21Tsaynam Moisés nirqan: <<Pushanqä runakunam soqta pachak waranqa 

(600,000) kayan. ¿Tsaynö maytsikaq kaykäyaptinku juk killa entëru aytsata 
mikuyänanpaq ninki? 

22¿Maychötan üsha, cabra y wäkapis kaytsikaq mikuyänanpaq? Lamarchö 

pescädukunapis manam paqtanqatsu>>. 

23 DIOS YAYANAM nirqan: <<¿Poderninnaq kanqätaku yarpanki? Kananmi 

rikanki ninqaqkunata cumplinqäta>>. 

Mayor runakunata Espïritunta Dios Yaya entreganqan 

24Tsaypita aywarmi Moisésqa llapan runakunata willarqan DIOS 

YAYA ninqankunata. Tsaypitanam qanchis chunka (70) mayor runakunata 
qorikaskatsir Tinkuna Carpa waqtankunaman ichïtsirqan. 

25Tinkuna Carpa jananman pukutaychö uraskamurmi Moiséswan DIOS 

YAYA parlayarqan. Tsaymi Moiséschö kaykaq Espïrituta qanchis chunka 
mayor runakunatapis entregarqan. Tsay Espïrituta chaskiskirmi profëtanöna 
parlayarqan. Tsaypitam yapayqa imaypis tsaynö parlayarqannatsu. 

26Qanchis chunka (70) mayor runakunata qayaskatsirmi Eldadtawan 

Medadta Moisés qayarqan. Peru paykunam Tinkuna Carpaman aywanqanpa 
rantin campamentullachö quëdayarqan. Paykunamanpis Espíritu chaptinmi 
profëtanö parlar qallaykuyarqan. 

27Tsaymi juk jöven cörrilla aywar Moisésta willar nirqan: <<Eldadwan 

Medadmi profëtanö campamentuchö parlaykäyan>>. 

28Tsaynö willaptinmi Moisésta Nunpa tsurin Josué nirqan: <<¡Taytay, tsaynö 

mana parlayänanpaq amatsay!>> Josuéqa Moiséspa yanapaqnin jövinmi 
karqan. 

29Moisésnam nirqan: <<¿Imanirtan noqalla profëta kanäta munanki? ¡Allim 

kanman llapan runakunapis profëta kayänanpaq Espïritunta DIOS 

YAYA qaraptin!>> 

30Tsaypitanam Moiséswan mayor runakunapis campamentunkunaman 

kutiyarqan. 

Codornizkunata Dios Yaya yurikätsinqan 

31Tsaypitanam lamarpita wayrata DIOS YAYA wayrätsimurqan. Tsay wayram 

maytsika codornizkunata patsallapa päriqta campamentu puntankunaman 

apamurqan. Tsay codornizkunam campamentupita entërunkunapa juk junaq 
aywayyaq kayarqan. 

32Ishkay junaq y juk paqasmi Israel runakuna maytsika codornizkunata 

achkuyarqan. Wallkallata achkuq kaqmi chunka muntuyyaq achkuyarqan. 
Tsaypitam campamentu waqtankunaman majar tsakitsiyarqan. 

33Codornizta mikur amurkuyaptillannam DIOS YAYA alläpa rabyarnin castigar 

atskaqta qeshyaywan wañutsirqan. 

34Mikuyllapaq ayrajaq runakuna tsaychö pampayanqanpitam tsay sitiupa 

shutin churayarqan Kibrot-hataava kananpaq. 

35Kibrot-hataava partipita aywakurmi Israel runakuna Hazerot partiman 

chäyarqan. Tsaychömi campamentunkunata ruraskir patsakuyarqan. 

 

Números 12 
Aarónwan María Moisésta rimayanqan 

1Hazerotchömi cusita warmiwan churakanqan janan Aarónwan panin María 

Moisésta rimar 

2niyarqan: <<Manam Moisésllawantsu DIOS YAYA parlashqa, sinöqa 

noqantsikwanpis parlashqam>>. Tsaynö parlayanqantam DIOS 

YAYA wiyarqan. 

3Paykuna tsaynö rimayaptinpis kay patsachö pïmaypita mas alli shonqu 

karmi Moisésqa ni imatapis parlakurqantsu. 

4Tsaymi Moiséstawan Aarónta y Maríata DIOS YAYA nirqan: <<Tinkuna 

Carpaman kimsayki aywayay>>. Tsayman kimsan aywayaptinmi 

5ichiraykaq pukutay rurinchö Tinkuna Carpapa punkunman DIOS 

YAYA bäjamurqan. Tsaypita Aarónta y Maríata qayaptin puntanman 
aywayaptinmi 

6DIOS YAYA nirqan: <<Niyanqaqta shumaq wiyayämay. Noqam qamkunachö 

profëtakunata revelacionchö y sueñuyninkunachö tantiyatsï. 

7Peru wajïta alli rikaq serviqnï Moiséstam sïqa tsaynötsu parlapä. 

8Paytaqa defrentim parlapä. Kikïtam rikäman. Tsaynö kaykaptin ¿imanirtan 

rimayanki?>> 

9Tsaynö niskirmi DIOS YAYA alläpa piñashqa aywakurqan. 

10Tinkuna Sagrädu Carpapita pukutay witiskiptinmi jina höra Maríapa entëru 

cuerpun leprawan yuraq tikraskirqan. Tsayta rikaykurmi 

11Moisésta Aarón rugar nirqan: <<Taytay, alläpa jutsata rurar rimayanqaqpita 

ama castigakayällämaytsu. 

12Maríapa qaranmi mamanpa pachanchö wañuq wamra ismushqanö 

tikrashqa. Taytay, kutikaykunanpaq DIOS YAYATA mañakuykullay>>. 

13Tsaymi DIOS YAYATA rugakur Moisés nirqan: <<Dios Yayallä, Maríata 

kutikaykatsillay>>. 

14 DIOS YAYAM nirqan: <<Taytan qaqllanman toqapuptin ¿manaku qanchis 

junaqyaq penqakushqa umpuran? Tsaymi campamentupita qanchis 
junaqyaq Maríata qarquy. Tsaypitam sïqa kutimuyta puëdinqa>>. 

15Tsaynöpam campamentupita qanchis junaqyaq Maríata qarquyarqan. Pay 

kutimunqanyaqmi Israel runakuna patsallanchö kayarqan. 

16María kutiskamuptinnam Israel runakuna Hazerotpita aywakur Parán 

desiertuman chäyarqan. Tsaychömi campamentuta ruraskir patsakuyarqan. 

 

Números 13 
Canaánman rikapakuq Moisés kachanqan 

Deuteronomio 1.19-25 

1Tsaypitam Moisésta DIOS YAYA nirqan: 

2<<Cada trïbupita juk mandakuqta kachay Canaánman aywar 

rikapakayämunanpaq. Tsay naciontam Israel runakunata entregashaq>>. 

3Tsaymi DIOS YAYA ninqannölla Parán desiertullachöraq kaykar runakunata 

Moisés kacharqan rikäpakayämunanpaq. Tsay runakunam llapanpis 
mandakuqkuna kayarqan. 

4Tsay aywaq runakunam kayarqan Rubén trïbupita Zacurpa tsurin Samúa, 

5Simeón trïbupita Horípa tsurin Safat, 

6Judá trïbupita Jefonipa tsurin Caleb, 

7Isacar trïbupita Josépa tsurin Igal, 

8Efraín trïbupita Nunpa tsurin Oseas, 

9Benjamín trïbupita Rafúpa tsurin Palti, 

10Zabulón trïbupita Sodipa tsurin Gadiel, 

11Josépa tsurin Manasés trïbupita Susipa tsurin Gadi, 

12Dan trïbupita Gemalipa tsurin Amiel, 

13Aser trïbupita Micaelpa tsurin Setur, 

14Neftalí trïbupita Vapsipa tsurin Nahbi y 

15Gad trïbupita Maquipa tsurin Geuel. 

16Tsay runakunatam Moisés kacharqan Canaánman rikapakamuq. Nunpa 

tsurin Oseaspa shutintam Moisés cambiatsirqan Josuéta. 

17Canaánta rikapakayämunanpaq kacharmi Moisés nirqan: 

<<Neguevpa päsar jallqakunachö markakunaman chäyanki. 

18Tsay markakunata rikämur musyapakayämunki runakuna fuerti o débil 

kayanqanta y atskaq o wallkaqlla kayanqanta. 

19Tsaynölla rikapakayämunki wajinkuna carpallapita o perqayuq kanqanta y 

markankuna murallashqa o murallanni kanqanta. Tsaynölla rikapakayämunki 
chakrankuna imanö kanqantapis. 

20Rikapakayämunki alli chakra o qachpa chakra kanqanta, munti o muntinnaq 

kanqanta. Ama mantsayankitsu tsay nacionman yaykuyta. Tsay 
chakrakunachö ima wayuqtapis apayämunki>>. (Tsay witsayqa punta poquq 
üvata pallay tiempunam karqan.) 

21Tsaynö Moisés kachaptinmi entëru Canaánta rikäpakayämurqan Zin 

niyanqan desiertupita Hamatman yaykuna Rehob markayaq. 

22Neguevpa päsarmi Hebrón markaman chäyarqan. Tsaychömi täkuyarqan 

Anacpita miraq Ahimán runakuna, Sesai runakuna y Talmai runakuna. 
Hebrón markata shäritsiyanqanpita qanchis watataraqmi Egiptuchö Zoán 
markata shäritsiyarqan. 

23Escol pampaman rikapakuqkuna chaykurmi rämantinta juk sarta üvata 

walluskir qeruwan winturkur apayarqan. Tsaynöllam hïgustawan 
granadïllatapis apayarqan. 

24Juk sarta üvata pallayanqanpitam tsay pampapa shutin churayarqan 

Escol kananpaq. 

25Chusku chunka (40) junaq rikapakuskirmi 

26Parán desiertuchö Cadesman kutiyarqan. Tsaychömi llapan Israel 

runakunawan Moiséswan Aarón kaykäyarqan. Chaykurmi willayarqan 
rikäyanqanta y imata wiyayanqantapis. Tsaypita pallaskir 
apayämunqankunatam rikätsiyarqan. 

27Moiséstam niyarqan: <<Rikapakamuq kachayämanqayki chakrakunapa 

aywarmi lichita y abëjapa mishkintapis atskata rikäyämushkä. Kay 
frütakunatam tsaypita apayämushkä. 

28Tsaychö täkuq runakunam maytsikaq kayan. Markankunapis jatusaq y alli 

murallashqam. Tsaychömi Anacpita miraq jatusaq runakuna täkuyan. 

29Neguevchömi amalecita runakuna täkuyan. Jallqachö kaq 

markakunachömi heteo runakuna, jebuseo runakuna y amorreo runakuna 

täkuyan. Cananeo runakunanam lamar kuchun pampakunachö y Jordán 
mayu kuchun pampakunachö täkuyan>>. 

30Tsaynö willayaptinmi Moiséspa contran runakuna parlayarqan. Tsaymi 

runakunata upällaskatsir Caleb nirqan: <<¡Tsaynö maytsikaq kayaptinpis 
tsay markakunata y chakrakunata qechuqninkuna aku aywashun! 
¡Qechuytam puëdintsik!>> 

31Peru rikapakuq aywaq majinkunam niyarqan: <<Tsay runakunataqa 

¿imapaqtan wajupäshunpis? ¡Paykunaqa noqantsikpita mas atskaqmi 
kayan!>> 

32Israel majinkunata mantsakätsirmi niyarqan: <<Rikapakayämunqä 

markakunachöqa imaypis wañutsinakurllam kayan. Tsaynöllam tsay 
markakunachö täkuq runakunapis alläpa jatusaq kayan. 

33Anacpita miraq jatusaq runakunatam tsaychö rikäyashkä. 

Yarpaynïkunapitaqa paykunapa puntankunachö chukllushnöllam kayashkä. 
Paykunapis chukllushtanöllam rikäyämashqa>>. 

 

Números 14 
Israel runakuna Dios Yayapa contran shäriyanqan 

Deuteronomio 1.26-33 

1Tsaynö niyaptinmi Israel runakuna qayaraykachar tsay paqas warat 

waqaykar waräyarqan. 

2Tsaymi Moiséstawan Aarónta qayapar niyarqan: <<¡Mas allim kanman 

karqan Egiptullachö o kay desiertullachöpis wañukushqa! 

3¿Imapaqtan kayman DIOS YAYA pushamashkantsik? Guërrachö 

wañuskatsimarnintsikmi warmintsiktawan tsurintsikkunatapis 
contrantsikkuna apakuyanqa. ¡Tsaypa rantinqa mas allim kanman karqan 
Egiptuman kutikushqa!>> 

4Tsaymi juknin juknin ninakuyarqan: <<Egiptuman kutitsimänapaq jukta 

mandamaqnintsik churashun>>. 

5Tsaynö niyaptinmi Moiséswan Aarón ni imanayta mana puëdir llapan 

runakunapa puntanchö pelatakuykuyarqan. 

6Nunpa tsurin Josuéwan Jefonipa tsurin Calebpis alläpa llakikurmi 

llatapankunatapis rachiyarqan. (Paykunam Canaánman rikapakuq 
aywaqkuna kayarqan.) 

7Tsaypitam Israel runakunata niyarqan: <<¡Rikapakayämunqä nacionqa 

täkuy munay alläpa alli sitium! 

8DIOS YAYAM kuyamarnintsik tsay nacionta entregamäshun. Tsaychöqa 

lichipis y abëjapa mishkinpis atskam. 

9Peru DIOS YAYAPA contran ama shäriyaytsu ni tsaychö täkuq runakunapita 

mantsakuyaytsu. Paykunataqa chuspitanöllam llapiskishun. Paykunata 
yanapananpaq manam ni pipis kantsu. DIOS YAYA noqantsikwan kaykaptinqa 
ama mantsakäshuntsu>>. 

10Tsaynö niyaptinmi runakuna saqmayta munayarqan. Peru tsay höram 

llapan runakuna DIOS YAYAPA chipakyayninta Tinkuna Carpachö rikäyarqan. 

11Tsaychömi Moisésta DIOS YAYA nirqan: <<¡Imayyaqraq Israel runakuna 

rabyatsiyämanqa! Milagrukunata ruranqäta rikaykarpis ¡imayyaqraq 
creyiyämanqatsu! 

12Kay runakunatam pestiwan ushakätsishaq. Qampita miraqkunallatam jatun 

nación kayanqanyaq yanapashaq>>. 

13Moisésnam nirqan: <<Taytay, kikikim poderösu kaynikiwan Egiptupita 

Israel runakunata jipimushkanki. Paykunata ushakätsiptikiqa 

14Egipto runakunam Canaánchö täkuq runakunata willayanqa. Cananeo 

runakunapis musyayanmi paqtäkuna kanqaykita. Tsaynöllam musyayan 
yuripaskamar parlapämanqaykita, ichiraykaq pukutaychö puntäkunata 
junaqpa aywanqaykita y ichiraykaq nina lunyaykaqchö paqaspa 
aywanqaykitapis. 

15Israel majïkunata ushakaskatsiptikiqa maytsaychö musyapäyäshurnikim 

niyanqa: 

16<DIOS YAYAM prometinqan nacionman tsay runakunata chätsiyta mana 

puëdir desiertullachö ushakätsishqa>. 

17<<Tsaymi DIOS YAYA, mañakullaq prometinqaykinölla poderösu 

kaynikiwan yanapaykamänaykipaq. Qammi nishkanki 

18mana rabyakuq y llakipäkuq kanqaykita. Tsaynöllam nishkanki mana 

cäsukuqkuna perdonta mañakushuptiki perdonanaykipaq y mana cäsukuq 
kaqkunataqa kikintawan tsurinta y willkantawan willkanpa tsurinkunatapis 
castiganaykipaq. 

19Egiptupita kayyaq pushayämänaykipaqpis pacienciaykim kashqa. 

Llakipäkuq kaykarqa kay runakunata jutsankunapita perdonaykullay>>. 

Israel runakunata Dios Yaya castiganqan 
Deuteronomio 1.34-40 

20Tsaynam DIOS YAYA nirqan: <<Mañakamanqaykinöllam perdonashaq. 

21Imayyaqpis kawaq Dios kar y entëru munduta podernïchö katsirmi nï: 

22-23Egiptuchö y desiertuchö milagrukunata ruranqäta rikaqkuna manam ni 

jukllayllapis chanqatsu unay aylluykikunata prometinqä nacionman. 
Paykunam kikinkuna munayanqanta ruratsiyämayta munar yapay yapay 

cäsuyämashqatsu. Tsaynö rabyatsiyämaqkunaqa manam mayqanpis tsay 
nacionman chäyanqatsu. 

24Peru servimaqnï Calebmi sïqa ninqäkunata cäsuman. Tsaymi 

rikapakamunqan nacionman payta yaykatsiptï paypita miraqkunapis tsay 
nacionchö täkuyanqa. 

25Amalecita y cananeo runakuna täkuyanqan pampapa amana päsayankitsu. 

Tsaypa rantin tumaskir waray junaq desiertupa kutiyay Puka Lamar kaqlä 
nänillapa>>. 

26Tsaypitam Moiséstawan Aarónta DIOS YAYA nirqan: 

27<<Wiyashkämi Israel runakuna conträ parlayanqanta. ¡Imayyaqraq kay 

runakunata awantashaq! 

28Noqapaq ayway willay: <Noqa DIOS YAYAM jurar nï: Yarpäyanqaykinöllam 

llapaykita ushakätsiyäshayki. 

29Conträ parlayanqanpitam ishkay chunka (20) watayuqpita janaqman llapan 

censashqa kaqkuna kay desiertuchö wañuyanqa. 

30Jefonipa tsurin Calebwan Numpa tsurin Josuéllam prometinqä nacionman 

yaykuyanqa. Tsaypita kaqqa manam mayqaykipis yaykuyankitsu. 

31Peru wamraykikunatam sïqa chikiyäshuqnikikuna apakuyänanpaq 

yarpaykäyaptikipis yaykatsishaq. Tsay despreciayanqayki nacionchömi 
wamraykikuna täkuyanqa. 

32<< <Qamkunam kay desiertuchö wañur ushakäyanki. 

33Wañur ushakäyanqaykiyaqmi tsurikikunapis chusku chunka (40) 

wata llapan wätankunawan desiertuchö puriyanqa. Paykunam tsaynö 
sufriyanqa mana wiyakuq ashnu rinri kayanqaykipita. 

34Chusku chunka junaq Canaánta rikapakayämunqaykinöllam chusku 

chunka wata sufrir puriyanki. Tsaynö cada junaqpitam juk wata desiertuchö 
sufriyanki. Tsayraqmi musyayanki imanö castigakuq kanqätapis. 

35Noqa DIOS YAYA karmi ninqäta cumplishaq. Tsaymi conträ shäriq y mana 

cäsumaqkunata castigaptï kay desiertullachö wañuyanqa> >>. 

36Runakunata desanimatsiyanqanpitam Moisés kachanqan chunka 

rikapakuqkunata 

37pesti qeshyaywan DIOS YAYA wañutsirqan. 

38Josuéwan Calebllam kawaykar quëdayarqan. 

Amalecita y cananeo runakuna Israel runakunata venciyanqan 
Deuteronomio 1.41-46 

39 DIOS YAYA ninqanta Moisés willaptinmi Israel runakuna alläpa 

llakikuyarqan. 

40Tsaymi tsaka tsakalla shärikuskir jallqakunaman aywayänanpaq niyarqan: 

<<DIOS YAYA änimanqantsik nacionman yaykuyta mana munarmi jutsayuq 
kaykantsik. Sas kanan tsayman aywashun>>. 

41Moisésnam nirqan: <<¡Manakaqllapaqnam tsayman aywayta yarpäyanki! 

Desiertuman kutinapaq DIOS YAYA nikämashqa ¿imanirtan cäsukuyankitsu? 

42Prometimanqantsik nacionman ama aywayaytsu. Mana wiyakur 

aywayaptiki DIOS YAYA mana yanapayäshuptikim chikiyäshuqnikikuna vencir 
wañutsiyäshunki. 

43Amalecita y cananeo runakunam ushakätsiyäshunaykipaq 

shuyaykäyäshunki. Mana cäsukuq kayanqaykipitam DIOS 

YAYA tsapäyäshunkinatsu>>. 

44Moisés tsaynö nikaptinmi Israel runakuna väliq tukurnin jallqakunaman 

aywayarqan. Tsaynöpam campamentuchö Moisés quëdaptin Pactu 
Babultapis jaqiskir aywayarqan. 

45Tsaynö aywaykäyaptinmi jallqakunachö täkuq amalecita y cananeo 

runakuna yarqapaskamur Israel runakunata atacarnin venciskir Hormayaq 
qatiyarqan. 

 

Números 15 
Sacrificiukunata imanö rurayänanpaq tantiyatsinqan 

1Tsaypitanam Moisésta DIOS YAYA nirqan: 

2<<Israel runakunata niy: <DIOS YAYA entregayäshunaykipaq kaq nacionman 

chaykur 

3sacrificiukunata paypaq waykayanki mushkuyninpita kushikunanpaq. Tsay 

sacrificiukunata waykayanki waykana sacrificiu kaptinpis o äniyanqaykita 
cumplirpis o voluntänikikunapita wätata apamurpis o fiestapaq wätata 
apamurpis. Tsay sacrificiukunapaq wätaykikunapita apayämunki mallwa 
töruta, üshata o cabrata karpis. 

4<< <Sacrificiupaq apayämunqaykiwan paqta apayämunki ishkay kïlu allin 

kaq jarinata y juk litru aceitiwan pichushqa jarinata. 

5<< <Tsaynölla cada cordëruta apamurpis juk litru vïnuta apayämunki 

aytsaman wiñäyänaykipaq. 

6<< <Cada carnëruta apamur apayämunki juk litru aceitiwan pichushqa 

chusku kïlu jarinatapis. 

7Tsaynölla apayämunki litru y mediu vïnuta aytsaman wiñäyänaykipaq. 

Tsaypa mushkuyninpitam DIOS YAYA kushikunqa. 

8<< <Waykana sacrificiupaq, äniyanqaykita cumpliyänaykipaq o alli päsakuy 

sacrificiupaq karpis mallwa töruta DIOS YAYAPAQ apamur 

9apayämunki ishkay litru aceitiwan pichushqa soqta kïlu jarinatapis. 

10Tsaynölla apayämunki ishkay litru vïnuta aytsaman wiñäyänaykipaq. Tsay 

sacrificiupa mushkuyninpitam DIOS YAYA kushikunqa. 

11<< <Tsaynöllam apayämunki töruta, carnëruta, cordëruta o malta chïvuta 

apamurpis. 

12Ayka wätata apamurpis cada ünupaq tsaynölla apayämunki. 

13Llapan Israel runakuna tsaynölla sacrificiukunata imaypis rurayanqa. Tsay 

sacrificiukuna waykanqanpa mushkuyninpitam DIOS YAYA kushikunqa. 

14<< <Juklä runakuna päsädalla char o patsanchö täkurpis sacrificiukunata 

waykayänanpaq apamurqa imaypis qamkunanölla rurayanqa. Tsaypa 
mushkuyninpitam DIOS YAYA kushikunqa. 

15Israel runa o juklä runa karpis mandakunqäta tsaynölla cumpliyätsun. Kay 

mandakunqäkunam imayyaqpis ley kanqa qamkunapaq y qamkunapita 
miraqkunapaqpis. 

16Tsaynöllam kay ninqäkuna kaykan qamkunapaq y juklä runakunapaq> >>. 

17Moiséstam DIOS YAYA masta nirqan: 

18<<Israel runakunata niy: <DIOS YAYA pushamanqantsik nacionman chaykur 

19chakrakunachö wayuqkunata cosechar DIOS YAYAPAQ rakiyanki. 

20Punta tsakiq trïguta cosechar primiciata rakiyanqaykinölla punta tsakiq 

trïgupita aqaskir tantata rurarpis rakiyanki. 

21Tsay ofrendata imaypis apayämunki. 

22<< <DIOS YAYA ninqan mandamientukunata mana musyar mana cumplirqa 

23qamkuna y qamkunapita miraqkunapis 

24juk mallwa töruta waykana sacrificiupaq apayämunki. Waykana sacrificiuta 

waykayaptinmi mushkuyninpita DIOS YAYA kushikunqa. Tsaynölla 
apayämunki tsaki mikuy ofrendatawan altarman wiñäyänanpaq vïnutapis. 
Tsaykunatawan juk chïvutapis purificätsina sacrificiupaq apayämunki. Tsay 
sacrificiukunam kanqa qamkunachö runakuna mana musyar jutsata 
rurayanqanpita. 

25Tsay apayämunqaykikunata DIOS YAYAPA puntanchö sacerdöti 

waykaptinmi mana musyar jutsata rurayanqaykipita perdonayäshunki. 

26Tsaynöllam perdonayäshunki Israel runakuna o Israel runakunachö täkuq 

juklä runakuna kayaptikipis. Tsaynömi kanqa qamkunachö llapan runakuna 
mana musyar jutsata rurayanqanpita. 

27<< <Qamkunachö juk runalla mana musyar jutsata rurarqa purificätsina 

sacrificiupaq juk watayuq cabrata apamunqa. 

28Tsayta sacerdöti waykaptinmi apamuq runata DIOS YAYA perdonanqa. 

29Kay ninqäkunam ley kanqa qamkunapaq y qamkunachö täkuq juklä 

runakunapaqpis. 

30<< <Peru pipis musyaykar jutsata rurarqa DIOS YAYATAM rabyatsin. Tsay 

runataqa Israel o juklä runa kaptinpis qamkunapita qarquyanki. 

31DIOS YAYA ninqankunata manakaqman churar rabyatsinqanpitam tsay 

runata qarquyanki> >>. 

Jamay junaqchö aruq runata wañutsiyanqan 

32Israel runakuna desiertuchö kaykarmi Israel majinkuna runata jamay 

junaqchö yantakuykaqta tariyarqan. 

33Tsaynö tariskirmi apayämurqan Moiséswan Aarón llapan runakuna 

qorikashqa kaykäyaqman. 

34Yantakuykaqta tariyanqanpita imanö castigayänanpaq mana tantiyarmi 

qaykarätsiyarqan. 

35Tsaypitam Moisésta DIOS YAYA nirqan: <<Tsay runata campamentupita 

jukläman apaykur llapan Israel runakuna saqmar wañutsiyätsun>>. 

36Tsaymi DIOS YAYA ninqannölla Israel runakuna jukläman apaykur saqmar 

wañutsiyarqan. 

Llatapankunapa kuchunman azul jïlupita shallshan churananpaq tantiyatsinqan 

37Moiséstam DIOS YAYA nirqan: 

38<<Israel runakunata niy llatapankunapa kuchunman azul jïlupita shallshan 

churayänanpaq. Tsaynölla paykunapita miraqkunapis llatapankunapa 
kuchunman shallshan imaypis churayanqa. 

39Tsay shallshanta rikarmi yarpäyanki NOQAPA mandamientükunata 

cumpliyänaykipaq. Tsaynöpam jutsa ruraypaq shonquykikuna yarpaptinpis 
tantiyakuyanki. 

40Tsay shallshanmi kanqa mandakunqäkunata cumplir noqa munanqänö 

jutsannaq santu kawakuyänaykipaq. 

41Egiptupitam jipiyämushkaq Diosnikikuna kanäpaq. 

Noqam DIOSNIKIKUNA kä>>. 

Números 16 
Coréwan Datán y Abiram Moiséspa contran shäriyanqan 

1Leví trïbupitam Coré shutiyuq juk runa karqan. Paymi Coat casta Izharpa 

tsurin karqan. Rubén trïbupitanam Datán, Abiram y On kayarqan. Datán y 
Abiramqa Eliabpa tsurinkunam karqan. Onnam Peletpa tsurin karqan. 

2Paykunam ishkay pachak pitsqa chunka (250) runakunawan Moiséspa 

contran shäriyarqan. Paykunaqa consejakuq y reqishqa runakunam 
kayarqan. 

3Tsaymi qorikaykur Moiséstawan Aarónta niyarqan: <<¡Qamkunaqa 

alläpanam mandakayämanki! Llapantsikmi DIOS YAYAPAQ santu kantsik. 
Llapantsiktam yanapamantsik. Tsaynö kaykaptinqa ¿imanirtan qamkunalla 
poderösu kayanqaykita yarpäyanki?>> 

4Tsaynö niyaptinmi Moisés ni imanayta mana puëdir pelatakuykurqan. 

5Tsaypitam Corétawan wakin kaq runakunata nirqan: <<Waray alliqmi DIOS 

YAYA musyatsimäshun mayqantsikpis santu kanqantsikta. Santu kaqmi 
paypa kaykan. Pay akranqan kaqkunallam payta serviyänanpaq puntanman 
yaykuyanqa. 

6Waray alliq cada ünuyki inciensiu qoshnïtsikuyänaykita apakurkur 

shayämunki. 

7Tsaykunaman shanshata wiñarkur DIOS YAYAPA puntanchö inciensiuta 

qoshnïtsiyanki. DIOS YAYA akranqan kaqmi puntanchö servinanpaq santu 
kanqa. ¡Levitakuna, qamkunaqa DIOS YAYATA alläpam rabyaykätsiyanki!>> 

8Corétam Moisés nirqan: <<Levitakuna, shumaq wiyayämay. 

9DIOS YAYAM Israel majikikunapita akrayäshushkanki payta servir llapan 

runakunapa rantin Sagrädu Carpachö aruykunata aruyänaykipaq. Tsaywan 
¿manaku contentu kayanki? 

10Qamtawan levita majikikunatapis DIOS YAYAM churayäshushkanki 

puntanchö serviyänaykipaq. ¿Kananqa sacerdöti kaytanaku munaykäyanki? 

11¿Tsaynö yarparku Aarónpa contran shäriyanki? Aarónpa contran 

shärirqa DIOS YAYAPA contranmi shäriykäyanki>>. 

12Tsaypitam Moisés qayatsirqan Eliabpa tsurinkuna Datántawan Abiramta. 

Paykunanam niyarqan: <<Manam noqakuna aywayätsu. 

13Kutir Moisésta willayanki: <Egiptuchö lichipis abëjapa mishkinpis 

yakunöraq atska kaykaptin kay desiertuchö wañuyänäpaq pushaykayämar 
¿allita ruranqaykitaku yarpaykanki? ¿Tsaynöllaku mandaqnïkuna kayta 
munaykanki? 

14Kananyaqpis manam chätsiyämankiraqtsu yakunöraq atska lichipis 

abëjapa mishkinpis kanqan nacionman. Manam chakrata ni üva 
plantashqatapis rikätsiyämashkankiraqtsu. ¿Imayyaqtan tsaynölla 
engañayämanki? Tsaymi shamuytapis munayätsu> >>. 

15Tsaynö niyanqanta willaptinmi Moisés piñakur DIOS YAYATA nirqan: 

<<¡Taytay, paykuna inciensiuta qoshnïtsiyaptin ama chaskinkitsu! 
Paykunataqa manam ni juk ashnullankunatapis qechushkätsu ni imachöpis 
ofendishkätsu>>. 

16Tsaypitam Coréta Moisés nirqan: <<Waray alliq mandakuyta munaq 

majikikunawan DIOS YAYAPA puntanman shayämunki. Tsaychömi Aarónpis 
kanqa. 

17Cada ünuyki inciensiu qoshnïtsikunatawan inciensiuta DIOS 

YAYAPA puntanman apayämunki. Tsaymi ishkay pachak pitsqa chunka (250) 
qoshnïtsikuna kanqa. Tsaynöllam Aarónpis inciensiu qoshnïtsikunanta 
apamunqa>>. 

18Moisés ninqannöllam cada ünu qoshnïtsikunanman shanshatawan 

inciensiuta wiñarkur Tinkuna Carpapa patiunman shayämurqan. Tsaychömi 
Moiséswan Aarónpis kaykäyarqan. 

19Moiséspa y Aarónpa contran shäriqkuna Coréwan qorikashqa 

kaykäyaptinmi DIOS YAYAPA chipakyaynin rikakämurqan. 

20Tsaypitanam Moiséstawan Aarónta DIOS YAYA nirqan: 

21<<¡Kanan höram kay runakunata ushakätsishaq! ¡Paykunapita sas 

witikuyay!>> 

22Tsaymi Moiséswan Aarón mantsakar patsaman pelatakaykur niyarqan: 

<<¡DIOS YAYALLÄKUNA! Qammi llapan runakunata kawayninkuna qaranki. 
¿Juk runapa jutsanllapitatsuraq llapanta ushakätsinkiman?>> 

23Tsaynam DIOS YAYA nirqan: 

24<<Israel runakunata niy Coré, Datán y Abiram täkuyanqan carpankuna 

lädunpita witikuyänanpaq>>. 

25Tsaymi pelataraykäyanqanpita sharkur Israel mayor runakunawan Moisés 

aywarqan Datán y Abiram kaykäyanqanman. 

26Tsayman chaykurmi runakunata Moisés nirqan: <<Kay mana alli ruraq 

runakunapa carpankuna lädunpita witikuyay. Ama ni imankunatapis 
paykunapata yatayaytsu. Yatarqa paykunapa jutsankunapitam qamkunapis 
wañuyanki>>. 

27Tsaymi llapan runakuna witikuyarqan Corépa, Datánpa y Abirampa 

carpankuna lädunpita. Abiramwan Datánmi warminkunawan y 
wamrankunawan carpankuna punkuchö kaykäyarqan. 

28Tsaymi runakunata Moisés nirqan: <<Kananmi tantiyayanki DIOS 

YAYA mandamanqanllata imatapis ruranqäta. 

29Kay runakuna wakin kaq runakunanö alli wañuypa wañuptinmi 

musyayanki DIOS YAYA mana mandamanqanta. 

30Peru DIOS YAYA patsata kichakaskatsir llapan imaykankunatawan tsay 

runakunata kawaykaqllata millpuskiptinmi sïqa musyayanki DIOS 

YAYAPA contran shäriyanqanta>>. 

31Moisés tsaynö nikaptinmi tsay runakuna ichiraykäyanqan kaq patsa 

kichakaskir 

32Coréta, Datánta, Abiramta, familiankunata y llapan imaykankunatapis 

millpuskirqan. 

33Tsaynö kawaykaqllata millpuskirmi patsa wichqakaskirqan. Tsaynöpam 

llapan imaykankunawan Israel runakunapita ushakäyarqan. 

34Patsa kichakaptin qayaykachäyanqanta wiyarmi lädunkunachö kaykaq 

Israel runakunapis qayaraykacharnin qeshpir niyarqan: <<¡Noqantsiktapistaq 
patsa millpuskallämashwan!>> 

35Tsaynöllam DIOS YAYAPA puntanpita nina lunyar shamurnin ruparqan 

ishkay pachak pitsqa chunka (250) inciensiuta qoshnïtsiq runakunatapis. 

36 (17.1) Tsaypitanam Moisésta DIOS YAYA nirqan: 

37 (17.2) <<Tsay wañuq runakunapa qoshnïtsikuyänanqa sagrädum. Aarónpa 

tsurin Eleazarta manday nina rupashqapita jipiskir qoshnïtsikuyänanchö 
shanshata qoriskir campamentupita jukläman jicharinanpaq. 

38 (17.3) Puntächö inciensiuta qoshnïtsiyanqanpitam tsay llapan 

qoshnïtsikuyänan sagrädu. Tsaymi cada wañuq runapa qoshnïtsikunanta 
tsulluskatsir llapshallata ruraykatsirnin altarman enchapatsinki. Tsayta 
rikarmi Israel runakuna conträ shäriyanqanatsu>>. 

39 (17.4) Tsaymi wañushqa runakunapa inciensiu qoshnïtsikuyänanta 

sacerdöti Eleazar qorirqan. Qorinqankunata tsulluskatsirnin llapshallata 
ruraskatsirmi altarman enchapatsirqan. Tsaykunam broncipita rurashqa 
karqan. 

40 (17.5) Altarmanmi enchapatsirqan pipis tsayta rikar DIOS YAYAPA puntanchö 

inciensiuta llutalla mana qoshnïtsinanpaq. Tsaynöpam Aarónpita 
miraqkunalla inciensiuta DIOS YAYAPA puntanchö qoshnïtsiyänan karqan. 
Pipis llutalla qoshnïtsirqa Coré y poderyuq kayta munaq majinkuna 

wañuyanqannömi wañuyanqa. Corétawan yanapaqninkunatam tsaynö 
päsarqan Moisésta DIOS YAYA ninqannölla. 

41 (17.6) Tsaypita waränin junaqmi Israel runakuna Moiséstawan Aarónta 

yapay qayapar niyarqan: <<¡Qamkunam DIOS YAYA akranqan runakunata 
wañuykätsiyanki!>> 

42 (17.7) Moiséspawan Aarónpa contran shäriyänanpaq qorikarmi illaqpita 

rikaskiyarqan Tinkuna Carpata pukutay tsapaskiqta y DIOS 

YAYAPA chipakyaynin rikakämuqta. 

43 (17.8) Tsaymi Moiséswan Aarón Tinkuna Carpapa patiunman aywayarqan. 

44 (17.9) Tsaychömi Moisésta DIOS YAYA nirqan: 

45 (17.10) <<¡Tsay runakunapita sas witikuyay! ¡Paykunatam jina höra 

ushakätsishaq!>> Tsaymi Moiséswan Aarón alläpa mantsakar llakikurnin 
patsaman pelatakuykuyarqan. 

46 (17.11) Aaróntam Moisés nirqan: <<DIOS YAYAM alläpa rabyar runakunata 

ushakätsinqa. Altarman sas aywar inciensiu qoshnïtsikunaykiman 
shanshatawan inciensiuta wiñay. Tsayta apakurkur runakuna kayanqan 
kaqman aywar DIOS YAYATA mañakuy paykunata perdonananpaq>>. 

47 (17.12) Moisés ninqannöllam qoshnïtsikunanta aptakurkur Aarónqa 

runakuna wañuykäyanqanman cörrilla aywarqan. Tsaychömi inciensiuta 
qoshnïtsir DIOS YAYATA mañakurqan runakunata perdonananpaq. 

48 (17.13) Wañushqakunapa y kawaykaqkunapa chawpinman yaykuskir DIOS 

YAYATA mañakuptinmi wañuyarqannatsu. 

49 (17.14) Chunka chusku waranqa qanchis pachak (14,700) runakunam 

tsaychö wañuyarqan. Coréwan paqta wañuqkunaqa manam tsaychö 
wañuqkunawan yupashqatsu kayarqan. 

50 (17.15) Wañur päraskiyaptinmi Aarón kutirqan Tinkuna Carpapa patiunchö 

Moisés kaykanqanman. 

 

Números 17 
Aarónpa tukrun tseqllimunqan 

1 (16) Tsaypitanam Moisésta DIOS YAYA nirqan: 

2 (17) <<Cada trïbu Israel runakunapa mandaqninkuna tukrunkunata 

apayämunanpaq niy. Tukrunkunata apayämuptinmi chunka ishkay tukrukuna 
kanqa. Cada tukruman shutinkunata qellqanki. 

3 (18) Leví trïbupa tukrunmanqa Aarónpa shutinta qellqanki. Cada trïbupa 

mandakuqninpam juk tukru kanqa. 

4 (19) Tsay tukrukunata churanki Tinkuna Carpa rurinchö kaykaq Pactu 

Babul puntanman. Tsaychömi qamkunawan imaypis tinkuntsik. 

5 (20) Akranqä runapa tukrun tseqllimunqanta rikarmi qamta y Aarónta 

akrayanqaqta tantiyar rimayäshunkinatsu>>. 

6 (21) DIOS YAYA ninqannölla Israel runakunata Moisés willaptinmi cada 

trïbupa mandaqninkuna tukrunkunata Moisésta entregayarqan. Aarónpa 
tukrunpis paykunapa tukrunkunawan kaptinmi chunka ishkay tukrukuna 
karqan. 

7 (22) Tsay tukrukunatam Moisés churarqan Pactu Carpa rurinman DIOS 

YAYAPA puntanchö kananpaq. 

8 (23) Tsaypita waränin junaq Pactu Carpaman aywarmi Moisés tarirqan Leví 

trïbu Aarónpa tukrun tseqllishqa upakshar tuktuykaqta y almendras 
poqushqa kaykaqta. 

9 (24) Tsaymi DIOS YAYAPA puntanpita llapan tukrukunata Moisés jipimurqan 

mayqanpa tukrun tuktunqanta Israel runakuna rikäyänanpaq. Tsaypitanam 
tukrunkunata cada mandakuq qorikuyarqan. 

10 (25) Moiséstanam DIOS YAYA nirqan: <<Aarónpa tukrunta kutitsiy Pactu 

Babul puntanman. Tsayman churanki mana wiyakuq Israel runakuna 
tantiyakur conträ mana parlayänanpaq. Tsaynöpam wañuyanqanatsu>>. 

11 (26) DIOS YAYA ninqannöllam Moisés llapanta rurarqan. 

12 (27) Peru Israel runakunam Moisésta niyarqan: <<¡Kaychi kayllaräqa! 

¡Kananqa llapäkunach ushakäyäshaq! 

13 (28) Pipis DIOS YAYAPA Sagrädu Carpanman witiq kaq wañunanpaq 

kaykaptinqa llapäkunach wañuyäshaq>>. 

 

Números 18 
Sacerdötikunata levitakuna yanapananpaq ninqan 

1Tsaypitanam Aarónta DIOS YAYA nirqan: <<Qamwan tsurikikuna y Leví trïbu 

majikikuna Sagrädu Carpachö imatapis llutanta rurarqa jutsayuqmi kayanki. 
Peru sacerdötilla rurananpaq kaqkunata imatapis llutanta rurarmi sïqa 
qamwan tsurikikunalla jutsayuq kayanki. 

2<<Qamta y tsurikikunata yanapayäshunaykipaq Leví trïbu majikikunata 

ninki. Paykunam Pactu Carpachö serviyaptiki imaykachöpis 
yanapayäshunki. 

3Ninqaykita rurarmi tsay carpata täpayanqa. Peru sagrädu kaqkunamanqa 

ama witiyanqatsu ni patiuchö kaykaq altarpa puntanmanpis yaykuyanqatsu. 
Yaykur o witirqa paykunapis y qamkunapis wañuyankim. 

4Levitakunallam Tinkuna Carpachö ima ruraykunachöpis yanapayäshunki. 

Qamkuna rurayanqaykiman juklä runakuna ama witiyämunqatsu. 

5<<Qamkunallam altarchö y carpachö imapis ruraypaq kaqkunata rurayanki. 

Kay mandayanqaqkunata cäsuyaptikim Israel runakunata castigashaqnatsu. 

6Israel runakunapitam Leví trïbu majikikunata akrashkä Tinkuna Carpachö 

imapis ruraykunata ruräsiyäshunaykipaq. 

7Qamtawan tsurikikunata servimaqnï sacerdöti kayänaykipaq churashqa 

kayaptiqmi qamkunalla altarchö y Lugar Santïsimuchö rurayänaykipaq 
kaqkunata rurayanki. Peru juklä runa kaykar pipis tsayman yaykurmi sïqa 
wañunqa>>. 

Sacerdötikunapa derëchunkuna ima kanqan 

8Tsaypitanam Aarónta DIOS YAYA nirqan: <<Israel runakuna noqapaq 

apayämunqanta cuidanki. Tsay apayämunqan sagrädu kaqkunatam 
qamtawan tsurikikunata entregayashkaq. Kay mandakunqäkunam 
imayyaqpis ley kanqa qamkunapaq y qamkunapita miraqkunapaqpis. 

9Israel runakuna sacrificiupaq apamur altarchö mana waykayanqankunam 

tsaki mikuy ofrenda, purificätsina sacrificiu y consagratsina sacrificiu karpis 
qamkunapaq kanqa. Tsay llapan sagrädu kaqkunam qampaq y 
tsurikikunapaq kanqa. 

10Ollqu kaqkunallam tsay sagrädu kaqkunata sagrädu sitiuchö mikuyanki. 

11<<Tsaynöllam puntächö pallarkur kuyutsinqayki ofrendakuna qampaq, 

ollqu tsurikikunapaq y warmi tsurikikunapaq kanqa. Tsay 
ofrendakunata püru kaqkunalla mikuyanqa. Kay mandakunqäkunam 
imayyaqpis ley kanqa qamkunapaq y qamkunapita miraqkunapaqpis. 

12<<Tsaynöllam punta poquqta cosechayanqanpita alli kaq aceitita, vïnuta y 

trïguta noqapaq primicia apayämunqankuna qampaq kanqa. 

13Llapan cosëchankunapita punta poquqkunata noqapaq 

apayämunqankunapis qampaqmi kanqa. Peru tsaykunataqa püru kaq 
aylluykikunalla mikuyanqa. 

14Israel runakuna imatapis noqapaq apayämunqanmi qampaq llapan kanqa. 

15<<Israel runakunapa mayor ollqu tsurinkuna y mallwa wätankunapa punta 

yuriq orqu wawankunapis noqapaq apayämunqanmi qampaq kanqa. Peru 
mayor tsurinkunata y impüru wätakunapa punta yuriq wawankunata 
entregayäshunqaykipa rantin qellayta pägayäshunki. 

16Yurinqanpita juk killata cumpliskiptinmi pitsqa siclo qellayta pägayäshunki. 

Tsay pägayäshunqayki qellaytam pësayanqa Tinkunantsik Sagrädu 
Carpachö pësakunawan. Tsay pësakunawan pësaptinmi juk siclo kanqa 
chunka juk grämu. 

17<<Peru wäkapa, üshapa y cabrapa punta yuriq wawanpa chaninta 

apayämunqanpa rantin kikin wätata apayämunqa. Tsaykuna noqapaq 
kaptinmi pishtaskir altar jananman yawarninta jichanki y wirantapis altar 
jananchö waykanki. Tsay waykanqaykipa mushkuyninpitam noqa DIOS 

YAYA kushikushaq. 

18Tsay wätakunapa aytsanmi qampaq kanqa. Puntächö pallarkur wakman 

kayman kuyutsinqayki wätapa derëchu kaq chankanwan pëchunmi qampaq 
kanqa. 

19Israel runakuna noqapaq llapan apayämunqanmi qampaqwan ollqu 

tsurikikunapaq y warmi tsurikikunapaq kanqa. Kay mandakunqäkunam 
imayyaqpis ley kanqa qampaq y qampita miraqkunapaqpis. Tsaynöllam 
qampaq y qampita miraqkunapaq imayyaqpis tsaynö kananpaq prometiq>>. 

Levitakunapa ima derëchunkuna kanqan 

20Tsaypitanam Aarónta DIOS YAYA nirqan: <<Israel runakuna aywayanqan 

nacionman chaykur chakrankuna chaskiyaptinpis qam y tsurikikuna manam 
chaskiyankitsu. Chakrata chaskiyanqaykipa rantinmi herenciaykikuna noqa 
kashaq. 

21Leví trïbu majikikunapaqmi Israel runakuna 

apayämunqan diezmukuna kanqa. Tsay diezmukunam paykunapaq kanqa 
Tinkuna Carpachö serviyämaptin. 

22<<Leví trïbupita mana kaykar Tinkuna Carpaman pipis witirmi wañunqa. 

23Tsaymi levitakunalla Tinkuna Carpachö ima ruraykunatapis rurayanqa. 

Tsaychö imatapis llutanta rurarqa jutsayuqmi kayanqa. Tsay mandakunqämi 
imayyaqpis ley kanqa qamkunapaq y qamkunapita miraqkunapaqpis. 
<<Israel nacionchö levitakunapam chakrankuna kanqatsu. 

24Tsaynö kanqatsu Israel runakuna noqapaq apayämunqan diezmukuna 

paykunapaq kaptinmi>>. 

25Moiséstam DIOS YAYA nirqan: 

26<<Levitakunata niy: <Israel majikikuna apayämunqan diezmukunam 

qamkunapa herenciaykikuna kanqa. Apayämunqan diezmupita rakirkur 
qamkunapis DIOS YAYAPAQ diezmuta apayämunki. 

27Tsay diezmutam DIOS YAYA chaskinqa Israel majikikuna trïgunpita o 

vïnunpita diezmuta apayämuptin chaskinqannölla. 

28Tsaymi Israel majikikuna apayämunqan diezmu chaskiyanqaykipita 

qamkunapis DIOS YAYAPAQ diezmuta apamur sacerdöti Aarónta 
entregayanki. 

29Imata chaskirpis allin kaqtaqa DIOS YAYAPAQ imaypis apayämunki>. 

30<<Masta levitakunata niy: <Allin kaqta apayämuptikim Israel majikikuna 

trïgunpita o vïnunpita diezmuta apayämuptin chaskinqannölla DIOS 

YAYA chaskiyäshunki. 

31Quëdaq kaqtaqa llapan aylluykikunawan maychöpis mikuyanki. Tinkuna 

Carpachö ruraypaq kaqkunata rurayanqaykipitam tsaykuna päguykikuna 
kanqa. 

32Allin kaqta DIOS YAYAPAQ apamurqa quëdaq kaqta mikurpis manam 

jutsayuqtsu kayanki. Israel majikikuna apayämunqan diezmukunata 
quëdatsikurqa manam sagrädutanötsu rikäyanki. Tsaynö rurarqa DIOS 

YAYAPA castïgunwanmi wañuyanki> >>. 

 

Números 19 
Impüru kayanqanpita purificäkuyänanpaq ninqan 

1Tsaypitanam Moiséstawan Aarónta DIOS YAYA nirqan: 

2<<Israel majikikunapaqmi kay ley: Manaraq yuntashqa mallwa sänu puka 

wäkata Israel runakuna apayämunqa. 

3Tsayta chaskiskir sacerdöti Eleazar campamentupita jukläman apaykatsir 

rikaraykarnin pishtatsinqa. 

4Tsay wäkapa yawarninman dëdunta jatirkur sacerdöti Eleazar Tinkuna 

Carpa kaqmanpa qanchis kuti tsaqtsunqa. 

5Tsaymi Eleazar rikaykaptin patsallanchö tsay wäkapa qaranta, aytsanta, 

yawarninta y panzanta waykanqa. 

6Tsay waykaykanqanman cedru qerutawan juk räma hisöputa y puka tëlata 

sacerdöti Eleazar jitaykunqa. 

7<<Tsaypitana sacerdöti armakur taqshakuskirnin campamentuman kutinqa. 

Tsaynö rurarpis patsa tutapanqanyaqmi impüru kanqa. 

8Tsaynöllam wäkata pishtaskir waykaq runapis taqshakuskir armakunqa. 

Paypis patsa tutapanqanyaqmi impüru kanqa. 

9<<Tsaypitanam püru kaykaq juk runana wäka rupanqan uchpata qoriskir 

campamentupita juklä limpiu partiman apaykur churanqa. Tsay uchpatam 
Israel runakuna yakuman wiñäyanqa purificäkuyänanpaq. Tsay yakum 
purificätsina sacrificiu kanqa. 

10Uchpata qoriq runapis llatapanta taqshakurmi patsa tutapanqanyaq impüru 

kanqa. Tsay mandakunqäkunam imayyaqpis ley kanqa qamkunapaq y 
qamkunachö täkuq juklä runakunapaqpis. 

11<< <Pipis ayata yataq kaqmi qanchis junaqyaq impüru kanqa. 

12Yatanqanpita kimsa junaqchö y qanchis junaqchöpis purificäkuna yakuwan 

purificäkunqa. Peru kimsa junaqta o qanchis junaqta mana purificäkurqa 
manam pürutsu kanqa. 

13Pipis ayata yataskir mana purificäkurqa DIOS YAYAPA Sagrädu 

Carpantam impüruyätsinqa. Purificäkuna yakuwan mana tsaqtsushqa karqa 
impürum kanqa. Tsay runataqa Israel runakunapita qarquyanki. 

14<< <Pipis carpan rurinchö wañuptinqa tsay carpachö kaykaqwan yaykuq 

kaqpis qanchis junaqyaqmi impüru kanqa. 

15Mana alli tsapashqa mankakunapis impürum kanqa. 

16Tsaynöllam täkunqanpita juklächö espädawan wañutsiyanqan ayata o 

kikillanpita wañushqa ayata yatarpis o runapa tullunta yatarpis o aya 
pamparanqanta yatarpis qanchis junaqyaq impüru kanqa. 

17<< <Tsay runa purificäkunanpaq puka wäkata waykanqanpa uchpanta 

mankaman wiñarkur limpiu yakuta wiñanqa. 

18Tsaypitanam püru kaykaq runa tsay yakuman hisöpu rämata jatirkur 

tsaqtsunqa impüru runa täkunqan carpatawan rurinchö llapan imaykankunata 
y tsaychö llapan täkuqkunatapis. Tsaynölla tsaqtsunqa impüru runatapis 
tulluta yatashqa kaptin, runa wañutsinqan ayata yatashqa kaptin, kikillanpita 
wañushqa runapa ayanta yatashqa kaptin o aya pamparanqanta yatashqa 
kaptinpis. 

19Impüru runata tsaynö tsaqtsunqa kimsa junaqchö y qanchis junaqchöpis. 

Tsay junaqchömi impüru runa taqshakurnin armakuskir patsa tutapayqa 
püruna kanqa. 

20<< <Pipis impüru kanqanpita mana purificäkurqa Sagrädu Carpatam 

impüruyätsinqa. Purificäkuna yakuwan mana tsaqtsushqa karqa impürullam 
kanqa. Tsay runataqa Israel runakunapita qarquyanki. 

21<< <Kay mandakunqäkunam imayyaqpis qamkunapaq ley kanqa. 

Purificäkuna yakuwan tsaqtsuq kaqpis llatapanta taqshakunqa. Purificäkuna 
yakuta yataq kaqpis patsa tutapanqanyaqmi impüru kanqa. 

22Impüru runa imata yatanqanpis impürum kanqa. Impüru runata yataq 

runapis patsa tutapanqanyaqmi impüru kanqa> >>. 

 

Números 20 
Qaqapita yaku pashtamunqan 

Éxodo 17.1-7 

1Wata qallaykunan killachö Zin niyanqan desiertuman chaykurmi Israel 

runakuna Cades partichö täkuyarqan. María tsaychö wañukuskiptinmi 
pampayarqan. 

2Tsaychö yaku mana kaptinmi Israel runakuna Moiséspa y Aarónpa contran 

shärir 

3niyarqan: <<¡Kaynö sufriyanqäpa rantinqa mas allim kanman karqan wakin 

kaq Israel runakunata DIOS YAYA castigaptin wañuyanqanchö noqakunapis 
wañukuyaptï! 

4DIOS YAYA kuyanqan runakunata ¿imapaqtan kay desiertuman 

pushayämashkanki? ¿Llapan wätäkunatawanku ushakätsiyämanki? 

5¿Imapaqtan Egiptupita kay mana ni imakaq desiertuman 

pushayämashkanki? Kaychöqa murukuyänäpaq mana alli kaptinmi hïguspis, 
üvapis ni granadïllapis kantsu. ¡Manam yakullapis upyayänäpaq kantsu!>> 

6Tsaynö niyaptinmi Moiséswan Aarón Tinkuna Carpapa patiunman aywaykur 

alläpa llakikurnin patsaman pelatakuykuyarqan. Tsay höra chipakyayninta 
rikakätsimurmi 

7Moisésta DIOS YAYA nirqan: 

8<<Tukruykita aparkur wawqiki Aarónwan llapan runakunata qorikaskatsir 

paykunapa puntanchö taqay qaqata parlapanki yaku yarqamunanpaq. 
Qaqapitam yaku yarqamunqa kikinkuna y wätankunapis upyayänanpaq>>. 

9Tsaymi DIOS YAYA ninqannölla babul puntanchö kaykaq tukrunta Moisés 

aptarkurqan. 

10Tsaypitam wawqin Aarónwan qaqa chakinman llapan runakunata 

qorikaskatsir nirqan: <<Mana wiyakuq runakuna, kay qaqapita ¿manatsuraq 
yakuta upyayänaykipaq jipiyämüman?>> 

11Tsaynö nirmi aptaraykanqan tukrunwan ishkay kuti qaqata takaykuptin 

atska yaku yarqamurqan. Tsaytam runakunawan wätakunapis upyayarqan. 

12Tsaypitanam Aaróntawan Moisésta DIOS YAYA nirqan: <<Noqaman mana 

creyikurmi santu kanqäta Israel runakunata tantiyatsiyashkankitsu. Tsaymi 
kay runakunata prometinqä nacionman chätsiyankitsu>>. 

13Tsaychö DIOS YAYAPA contran Israel runakuna parlayanqanpitam yaku 

pashtamunqan sitiupa shutin Meriba. Tsaychömi DIOS YAYA santu kanqanta 
musyatsikurqan. 

Israel runakuna päsayänanta edomita runakuna mana dëjayanqan 

14Cades partichö Israel runakuna täkuykäyaptinmi kachakunata Moisés 

mandarqan Edom nacionpa mandakuqnin reyta niyänanpaq: <<Aylluyki 
Israel runakunam kayä. Qampis musyankim alläpa sufriyanqäta. 

15Unay ayllükuna Egiptuman aywayanqanpitam kananyaq tsaychö 

täkuyashkä. Ayllükunata sufritsiyanqannöllam Egipto runakuna 
noqakunatapis alläpa sufritsiyämashqa. 

16Tsaynö alläpa sufrir DIOS 

YAYATA mañakuyaptïmi angelninta kachamushqa Egiptupita 
jipiyämänanpaq. Tsaynöpam nacionnikipa mujun cercan Cadeschöna 
kaykäyä. 

17Taytay, nacionnikipa päsaq nänillapa päsakuykuyälläshaq. Chakraykikuna 

ni üva plantaykikuna jananpa manam päsayäshaqtsu. Tsaynöllam 
pözuykichö yakuykitapis upyayäshaqtsu. Maypapis mana yaqarmi jatun 
nänillapa päsakuyälläshaq>>. 

18Peru Edom nacionpa mandakuqnin reynam nirqan: <<Nacionnïpa manam 

päsayankitsu. Yaykayämuptikiqa soldädükunawanmi atacayäshayki>>. 

19Israel runakunam yapay rugar niyarqan: <<Jatun nänillapa 

päsakuyälläshaq. Noqakuna y wätäkunapis yakuykita upyayaptinqa 
pägayälläshaykim. Nacionnikipa päsaq nänillaykipa päsakuykuyälläshaq>>. 

20Tsaynam Edom nacionpa mandakuqnin rey nirqan: <<¡Manam 

päsayankitsu!>> Tsaynö mana munarmi alli alistakuskir maytsikaq 
soldädunkunawan Israel runakunata atacaq aywarqan. 

21Edom nacionpa mandakuqnin rey mana äniptinmi Israel runakuna juklä 

nänipa tumar aywakuyarqan. 

Aarón wañukunqan 

22Tsaymi Israel runakuna Cadespita aywakur Hor jirkaman chäyarqan. 

23Hor jirkapis Edom nacionpa mujunnin cercachömi karqan. Tsaychönam 

Moiséstawan Aarónta DIOS YAYA nirqan: 

24<<Aarónqa wañukunqanam. Meriba pukyu pashtaqchö mandayanqaqta 

mana cäsuyämanqaykipitam Israel runakunata entreganäpaq nacionman 
yaykunqatsu. 

25Aaróntawan tsurin Eleazarta Hor jirkaman pushay. 

26Tsaychömi sacerdöti kanqan llatapanta Aarónta llushtiskatsir tsurin 

Eleazarta shukutsinki. Aarón tsaychö wañukurmi unay ayllunkunawan tinkuq 
aywakunqa>>. 

27 DIOS YAYA ninqannöllam llapan Israel runakuna rikaykäyaptin Aaróntawan 

Eleazarta pusharkur Hor jirkaman Moisés witsarqan. 

28Tsaychömi Aarónta mandakuq sacerdöti kar shukuranqan llatapanta 

llushtiskatsir tsurin Eleazartana shukutsirqan. Tsay jirkachö Aarón 
wañuskiptinmi Moiséswan Eleazarllana uräyämurqan. 

29Aarón wañunqanta musyaskirmi Israel runakunaqa juk killa entëru 

lütuyarqan. 

Números 21 
Arad runakunata Israel runakuna venciyanqan 

1 Neguevchö Arad markapa mandakuqnin reymi cananeo runa karqan. 

Paymi Israel runakuna Atarim nänipa aywaykäyanqanta musyaskir 
soldädunkunawan atacaq aywayarqan. Tsaychö atacarmi juk ishkay Israel 
runakunata prësu apayarqan. 

2Tsaymi Israel runakuna DIOS YAYATA mañakur niyarqan: <<Arad 

runakunata venciyänäpaq yanapayämaptikiqa markantintam jankat 
ushakätsiyäshaq>>. 

3Israel runakuna mañakuyanqannölla DIOS YAYA yanapaptinmi cananeo 

runakunatawan markankunata jankat ushakätsiyarqan. Tsaynö 
ushakätsiyanqanpitam tsay partipa shutin churayarqan Horma. 

Broncipita culebrata Moisés ruranqan 

4Hor jirkapita Israel runakuna aywakurmi Edom nacionman mana 

yaykuyänanpaq Puka Lamarpa aywaq nänillapa tumayämurqan. Tsaynö 
tumamurmi alläpa sufrir pacienciankunapis ushakarqan. 

5Tsaymi Dios Yayapawan Moiséspa contran niyarqan: <<Kay desiertuchö 

wañuyänäpaq ¿imapaqtan Egiptupita jipiyämashkanki? Kaychöqa mikuypis 
ni yakupis manam kantsu. Waran waran juk mikuyllata mikurmi jankatna 
ajayäyashkä>>. 

6Tsaynö piñaykachäyaptinmi venenösa culebrakunata DIOS 

YAYA yuritsimurqan. Tsay culebrakuna kaniptinmi atskaq wañuyarqan. 

7Tsaymi Moisés kaqman aywaykur niyarqan: <<DIOS YAYAPA y qampa 

contrayki parlar jutsata rurayanqäpita DIOS YAYATA mañakuykullay 
culebrakunata illakätsinanpaq>>. Tsaymi Moisés mañakuptin 

8DIOS YAYA nirqan: <<Juk culebrata broncipita ruray. Tsayta qerupa 

puntanman watarkur ichïtsinki. Tsaymi pitapis culebrakuna kaniptinqa 
broncipita ruranqayki culebrata sas rikäyätsun mana wañuyänanpaq>>. 

9Tsaynam broncipita culebrata Moisés ruraskir qerupa puntanman watarkur 

ichïtsirqan. Tsaymi culebra kaniptin broncipita rurashqa culebrata pipis sas 
rikarqa wañuyaqtsu. 

Israel runakuna Moabman aywayanqan 

10Tsaypita Israel runakuna aywakurmi Obotchö patsakuyarqan. 

11Obotpita päsarmi tsunya Ije-abarimchö patsakuyarqan. Tsay partim 

Moabpa tsimpan rupay yarqamunan kaqlächö kaykan. 

12Tsaypita aywakurnam Zered raqrachö patsakuyarqan. 

13Tsaypita aywakurnam Arnón mayu tsimpanchö patsakuyarqan. Arnón 

mayum desiertupa päsar amorreo runakunapa y moabita runakunapa 
mujunnin kaykan. 

14Israel Runakunata Guërrachö DIOS YAYA Yanapanqan shutiyuq libruchömi 

tsaykuna qellqashqa kaykan. Tsaychömi nin: <<Sufá partichö kaykaq Vaheb 
markapam päsayarqä. Raqrakunapa aywarmi Arnón mayupa päsayarqä. 

15Tsaypita juk raqraman aywarmi Ar partiyaq chäyarqä. Tsay raqram chan 

Moab nacionpa mujunninyaq>>. 

16Arnón mayupita aywakurmi Beer pözuyaq chäyarqan. Tsay pözuchömi 

Moisésta DIOS YAYA nirqan: <<Israel runakunata qoriy yakuta 
upyayänanpaq>>. 

17Tsaychö yakuta tariskirmi Israel runakuna cantar niyarqan: <<¡Pukyuchö 

yaku mana tsakiypa kaykullätsun! ¡Yaku pashtamunqanpita cantakushun! 

18Mandakuqkunam pözuta uchkuyarqan. Respitashqa runakunam 

tukrunkunawan uchkuyarqan>>. Tsay desiertupita aywakurmi Israel 
runakuna Matana partiman chäyarqan. 

19Matanapita aywakurnam Nahalielman chäyarqan. Nahalielpita 

aywakurnam Bamotman chäyarqan. 

20Bamotpita aywakurnam Moab nacionchö kaykaq tsunya pampaman 

chäyarqan. Tsaypitam Pisga niyanqan jirka rikakan. 

Rey Sehónta Israel runakuna venciyanqan 
Deuteronomio 2.26-37 

21Tsay pampaman manaraq charmi Israel runakuna kachayarqan amorreo 

runakunapa mandakuqnin rey Sehónta niyänanpaq: 

22<<Taytay, nacionnikipa päsakuykuyäshaq. Manam murushqa 

chakraykikuna ni üvaykikuna jananpaqa päsayäshaqtsu. Tsaynöllam 
pözuykikunapita yakutapis mana upyar jatun nänillapa päsakuyäshaq>>. 

23Tsaynö rugakuyaptinpis rey Sehón manam munarqantsu Israel runakuna 

nacionninpa päsayänanpaq rugakuyaptinpis. Tsaymi llapan soldädunkunata 
qoriskir Israel runakunawan pelyayänanpaq desiertuman aywayarqan. 
Jahazaman chaykurmi paykunata atacarqan. 

24Tsaychö atacayaptinmi Israel runakuna venciskir markankunata y 

chakrankunata Arnón mayupita Jaboc mayuyaq qechuyarqan. Amonita 
runakunapa mujunninkuna alli segurashqa kaptinmi paykunapa 
mujunninkunayaqlla qechuyarqan. 

25Amorreo runakunapa markankunata qechuskirmi Hesbón 

markakunachöpis Israel runakuna täkuyarqan. 



315 

 

 
©  Wycliffe Bible Translators, Inc. 

  
 

 

26Hesbónqa amorreo runakunapa mandakuqnin rey Sehón täkunqan 

markam karqan. Hesbón markata Israel runakuna manaraq qechuyaptinmi 
Sehónqa Moab nacionpa mandakuqnin reywan guërrachö kayarqan. Tsay 
reyta venciskirmi moabita runakunapa chakrankunata Arnón mayuyaq 
qechuyarqan. 

27Tsaymi poesíata recitaqkunapis niyan: <<¡Hesbón markaman llapayki 

shayämuy! Rey Sehónpa jatun markanta yapay shäritsiyay. 

28Sehónpa markan Hesbónpitam mantsakaypaq ninanöraq soldädukuna 

yarquyarqan. Paykunam Moabchö Ar markayaq llapanta ushakätsiyarqan. 
Arnón mayu kuchunchö jallqakunayaqmi tsaynö ushakätsiyarqan. 

29¡Allaw, moabita runakuna! Quemos shutiyuq diosta adoraqkuna, jankat 

ushakashqam kayanki. Amorreo runakunapa mandakuqnin rey Sehón 
shamuptinmi Quemos diosnikikuna dëjaskiyäshurniki 
yanapayäshushkankinatsu. Tsaymi ollqu kaqkuna qeshpir aywakuyarqan. 
Warmi kaqkunatapis prësu achkuskirmi apakuyarqan. 

30Mandanqan markakunatam ushakätsiyarqä. Tsaymi Hesbón markapita 

Dibón markayaq wañuyarqan. Tsaynöllam Nofapita Medebayaq 
ushakätsiyarqä>>. 

Rey Ogta Israel runakuna venciyanqan 
Deuteronomio 3.1-11 

31Tsaynömi Israel runakuna amorreo runakunapa markankunachö 

täkuyarqan. 

32Tsaypitanam runakunata Moisés kacharqan Jazer markata 

rikapakayämunanpaq. Kutiskayämuptinnam Jazerchö y cercan 
markakunachö täkuq amorreo runakunata qarquskir Israel runakuna tsaychö 
täkuyarqan. 

33Tsaypitanam Israel runakuna Basán nacionman aywaq nänipana 

aywayarqan. Tsayta musyaskirmi Basán nacionpa mandakuqnin rey Og 
soldädunkunawan Edreiman aywayarqan Israel runakunawan 
pelyayänanpaq. 

34Tsaymi Moisésta DIOS YAYA nirqan: <<Tsay runakunata ama mantsaytsu. 

Noqam yanapayäshayki llapan soldädunkunatawan venciskir 
nacionninkunatapis podernikikunaman churayänaykipaq. Hesbónchö täkuq 
amorreo runakunapa mandakuqnin rey Sehónta venciyanqaykinöllam 
paykunatapis venciyanki>>. 

35 DIOS YAYA ninqannöllam rey Ogta, tsurinkunatawan llapan 

soldädunkunatapis Israel runakuna wañutsiyarqan. Tsaychö manana ni 
pitapis kawaykaqta dëjayarmi llapan chakrankunatapis qechuskir 
täkuyarqan. 

 



316 

 

 
©  Wycliffe Bible Translators, Inc. 

  
 

 

Números 22 
Balaamta Balac qayatsinqan 

1Tsaypitanam Israel runakuna Jericópa tsimpan Jordán mayu kaqlä Moab 

pampaman chäyarqan. 

2Ziporpa tsurin Balacmi moabita runakunapa mandakuqnin rey karqan. 

Paymi amorreo runakunata Israel runakuna imanö ushakätsiyanqanta 
rikarqan. 

3Tsaynöpam Israel runakuna maytsikaq kayanqanta rikar rey Balacwan 

moabita runakunapis alläpa mantsakäyarqan. 

4Tsaymi Madián nacionchö täkuq mayor runakunata nirqan: <<Laquypa laqur 

qewata wäka mikuqnöchari maytsikaq Israel runakunaqa 
ushakätsimäshun>>. Tsaymi Ziporpa tsurin Balac 

5Beorpa tsurin Balaamta qayatsirqan Israel runakunata maldicionänanpaq. 

Balaammi täkurqan Éufrates mayu kuchun Petor markachö. Tsay markam 
kaykan amavita runakuna täkuyanqanchö. Balaam kaqpa manaraq 
aywayaptinmi kachakunqan runakunata yätsir Balac nirqan: <<Egiptupita 
maytsikaq runakuna yarqamurmi täkuyanqäman juntat chäyämushqa. 

6Rey Balacshi musyan pimanpis bendicionta churaptikiqa bendicionta 

chaskinanpaq kanqanta y pitapis maldicionaptikiqa maldicionashqa 
kananpaq kanqanta. Tsaymi rugakulläshunki saslla aywar tsay runakunata 
maldicionaykunaykipaq. Maldicionaptikiqa venciskirmi nacionnïkunapita 
qarquyäshaq>>. 

7Tsaynö yätsiskiptinmi maldicionänanpaq qellayta apakurkur Moabwan 

Madián mayor runakuna Balaam kaqpa aywayarqan. Chaykurmi Balac 
ninqannölla llapanta willayarqan. 

8Willayaptinmi Balaam nirqan: <<Kanan paqas kayllachö quëdakuyay. 

Waraynam willayäshayki DIOS YAYA ima nimanqantapis>>. Tsaymi Moabpita 
mayor runakuna tsayllachö quëdakuyarqan. 

9Tsay paqasmi Dios Yaya yuripuskir Balaamta tapurqan: <<¿Pikunatan 

wajikichö patsakushqa kaykäyan?>> 

10Balaamnam nirqan: <<Moab nacionpa mandakuqnin rey Balac 

kachakamunqan runakunam patsakushqa kaykäyan. Paykunam 
willayämashqa 

11atskaq runakuna Egiptupita shamur entëru nacionninkunaman juntat 

chäyanqanta. Tsay runakunata venciskir nacionninkunapita 
qarquyänanpaqmi Balac munan maldicionänäta>>. 

12Balaamtam Dios Yaya nirqan: <<Ama tsay runakunawan aywaytsu ni 

nacionninkunaman chaq runakunatapis maldicionaytsu. Paykunamanmi 
noqa bendicionnïta churashkä>>. 

13Waränin alliq Balaam shärikuskirmi Balac kachakunqan runakunata nirqan: 

<<Markaykikunaman kutikuyay. DIOS YAYAM munantsu qamkunawan 
aywanäta>>. 

14Tsaynam Moabpita mayor runakuna Balac kaqman kutiskir niyarqan: 

<<Balaam manam munantsu noqakunawan shamuyta>>. 

15Tsaymi wakin kaqpitapis mas respitashqa y mas atskaq mayor 

runakunatana Balac kachakurqan. 

16Paykunam Balaam kaqman chaykur niyarqan: <<Ziporpa tsurin Balacmi 

alläpa rugamushunki aywanaykipaq. 

17Aywaptikish alli pägashurniki imayka mañanqaykitapis previnipäshunki. 

Sasllash aywaykulläshun tsay runakunata maldicionaykunaykipaq>>. 

18Balac kachakunqan runakunatam Balaam nirqan: <<Palaciunman 

qoritawan qellayta juntaykur Balac pägamaptinpis DIOSNÏ mana 
munanqantaqa imatapis manam parlashaqtsu. 

19Imanö kaptinpis kanan paqasqa kaychö quëdakuyay. Mä imatash DIOS 

YAYA nimanqa>>. 

20Tsay paqasnam Balaamta Dios Yaya yuripuskir nirqan: <<Tsay runakuna 

pushayäshunaykipaq shayämushqa kaptinqa ayway. Peru noqa ninqaqllata 
ruranki>>. 

Balaampa ashnun nänichö angelta rikanqan 

21Tsaynam Balaamqa alliqlla shärikuskir ashnunta sillarkur Moabpita mayor 

runakunawan aywarqan. 

22Ishkay serviqninkunata pushakurkur ashnun montashqa Balaam 

aywaykaptinmi Dios Yaya rabyar angelninta kachamurqan nänichö 
tsaparänanpaq. 

23DIOS YAYAPA angelnin espädan aptashqa nänichö ichiraykaqta rikaykurmi 

Balaampa ashnun jukläpa yaqarqan. Tsaynö ashnun yaqaykachaptinmi 
näniman kutinanpaq garutirqan. 

24Tsay aywanqan nänim üva chakra chawpinpa päsarqan. Nänipa ishkan 

lädu perqashqa kaptinmi kichkichö DIOS YAYAPA angelnin yapay ichiskirqan. 

25Tsaymi angelta ashnu rikaykur perqa kuchuman kukutakar Balaampa 

chankanta qopiskirqan. Tsaymi Balaam rabyarnin ashnunta yapay 
garutirqan. 

26Tsaypita DIOS YAYAPA angelnin puntaskir kichki nänichö ichiskiptinmi 

maypa päsaytapis puëdirqantsu. 

27Angelta rikaykur patsaman ashnu ujukuykuptinmi Balaam alläpa rabyar 

garutirqan. 

28Tsaymi DIOS YAYA parlatsiptin Balaamta ashnun nirqan: <<Qamta 

¿imanaqtan? Kimsa kutinam garutimanki>>. 

29Balaamnam nirqan: <<Qammi burlakaykämanki. Cutsillu kaptinqa jina 

höram tuksiskiqman>>. 

30Ashnunam nirqan: <<Noqaqa montashqa purinayki ashnuykim kä. ¿Acäsu 

imaypis manaku cäsushkaq?>> Tsaymi Balaam tantiyakur nirqan: <<Awmi, 
rasun kaqtam nikämanki>>. 

31Tsaypitam angelta Balaam rikänanpaq DIOS YAYA permïtirqan. Tsaymi näni 

pullanchö espädan aptashqa ichiraykaqta rikaykur Balaamqa mantsakar 
patsaman pelatakuykurqan. 

32DIOS YAYAPA angelninmi nirqan: <<¿Imanirtan kimsa kutina ashnuykita 

garutiruyki? Noqam kay nänichö tsapashkaq mana alli yarpaynikiwan 
aywaptiki. 

33Ashnuyki rikaykamarmi jukläpa yaqar ichikuykushqa y ujukuykushqa. 

Tsaynö mana ruraptinqa wañuskatsiptiqmi ashnuykillana kawaykanman 
karun>>. 

34Balaamnam nirqan: <<Taytay, perdonaykallämay. Manam tantiyarütsu 

tsaparaykämanqaykita. Aywanqä mana alli kaptinqa kutikushaq>>. 

35Tsaynam DIOS YAYAPA angelnin nirqan: <<Tsay runakunawan ayway. Peru 

noqa ninqaqllata imatapis willanki>>. Tsaymi Balac kachamunqan 
runakunawan Balaam aywarqan. 

Balaamta Balac chaskinqan 

36Balaam aywanqanta musyaskirmi Balacqa Arnón mayu kuchunchö juk 

markayaq tinkuqnin aywarqan. Tsay markam Moab nacionpa mujunninchö 
kaykan. 

37Balaamwan tinkuskirmi Balac nirqan: <<Kachakamuptïpis ¿imanirtan 

shamuyta munallashkankitsu? ¿Mana päganaqpaq kanqantaku 
yarpashkanki?>> 

38Balaamnam nirqan: <<Kaychönam kaykä. Peru manam kikïpa yarpayllapita 

ni imatapis parlashaqtsu, sinöqa Dios Yaya tantiyatsimanqanllatam 
nishaq>>. 

39Tsaypitam Balaamqa Balacwan Quiriat-huzotman aywayarqan. 

40Tsaychömi wäkakunatawan üshakunata y cabrakunata pishtaskatsir 

sacrificiuta Balac rurarqan. Tsay aytsatam Balaamta y paywan kaykaq mayor 
runakunatapis qararqan. 

41Tsaypa waränin alliqnam Balaamta Balac pusharqan Bamot-baal jirkaman. 

Tsay jirkapitam Israel runakunapa campamentunkuna rikakarqan. 

 

Números 23 
Israel runakunaman Balaam bendicionta churanqan 

1Tsaychömi Balaam nirqan: <<Qanchis altarta ruraskatsir qanchis mallwa 

törutawan qanchis carnëru pishtashqata apatsimuy>>. 

2Balaam ninqankunata Balac ruraskatsiptinmi cada altarchö juk mallwa 

törutawan juk carnëruta waykayarqan. 

3Tsaypitanam Balacta Balaam nirqan: <<Kayllachö shuyaykämay. Aywä Dios 

Yaya ima nimanqantapis musyamunäpaq. Kutimurmi ima nimanqantapis 
willashayki>>. Tsaynö niskirmi tsunya jirkaman Balaam aywarqan. 

4Tsay jirkachö Dios Yaya yuripuptinmi Balaam nirqan: <<Qanchis altarta 

ruraskirmi cada ünunchö juk mallwa törutawan juk carnëruta qampaq 
waykashkä>>. 

5Tsaynö niptinmi Balaamta DIOS YAYA tantiyatsirqan Balac kaqman kutiykur 

imata willananpaqpis. Tsaymi nirqan: <<Balac kaqman kutiykur ninqaqkunata 
willanki>>. 

6Tsaymi kutiykur Balacta tarirqan sacrificiuta rupaykätsinqanpa lädunchö 

ichiraykaqta. Tsaychömi Moab nacionpa mandaqninkunapis kaykäyarqan. 

7Tsaymi Balaam nirqan: <<Moabpa mandakuqnin rey Balacmi Arampita 

qayatsimashqa. Rupay yarqamunan lädupitam pushatsimashqa. 
Kachamunqan runakunam niyämashqa: <Jacobpita miraq runakunata 
maldicionaykullay. Israel runakuna ushakäyänanpaq willakuykullay>. 

8Tsaynö niyämaptinpis Dios Yaya mana munaptinqa ¿imanöraq 

maldicionäman? Dios Yaya mana nikaptinqa ¿imanöraq ushakäyänanpaq 
willaküman? 

9Kay jirkapitam Israel runakunata rikaykä. Kaypitam imanö kayanqantapis 

musyaykä. Paykunam wakin kaq nación runakunapita rakikashqa 
täkuykäyan. Paykunawan manam tallukäyantsu. 

10Paykunam imayka arenïllanöraq maytsikaq kayan. ¿Pitaqshi yupaytapis 

puëdinman? Ayka kanqantapis ¿piraq musyanman? Dios Yaya munanqannö 
kawaq runakuna kushishqa wañuyanqannömi noqapis wañukuyta munä. 
Paykunanö noqapis wañuküman>>. 

11Tsaymi Balaamta Balac nirqan: <<¿Imatatan ruraykanki? ¿Conträkunata 

maldicionänaykipaq qayaykätsimuptiqku paykunaman bendicionta 
churaykanki?>> 

12Balaamnam nirqan: <<Noqaqa DIOS YAYA tantiyatsimanqanllatam parlä>>. 

Israel runakunaman Balaam yapay bendicionta churanqan 

13Balacnam nirqan: <<Jukläman aku aywashun. Tsaypitam Israel 

runakunapa campamentunkunapa kuchullantapis rikanki. Tsay rikanqayki 
kaqllatapis maldicionaykullay>>. 

14Tsaypitam Balaamta Balac pusharqan Pisga niyanqan jirkachö Zofim 

pampaman. Tsaychömi qanchis altarta perqaskir cada altarchö sacrificiuta 
waykarqan juk mallwa törutawan juk carnëruta. 

15Tsaychömi Balacta Balaam nirqan: <<Kayllachö shuyaykämay. Aywä Dios 

Yaya ima nimanqantapis musyamushaq>>. 

16Tsaynö aywaptinmi Dios Yaya yuripuskir imata parlananpaqpis tantiyatsir 

nirqan: <<Balacman kutiykur tantiyatsinqaqllata willanki>>. 

17Tsaypita kutiskirmi Balacta tarirqan sacrificiuta rupaykätsinqan lädunchö 

Moab nacionpa mandakuqninkunawan ichiraykäyaqta. Tsaymi Balaamta 
Balac tapurqan: <<DIOS YAYA ¿ima nishuruykitan?>> 

18Balaamnam willakur nirqan: <<Ziporpa tsurin Balac, ninqaqta shumaq 

wiyamay. 

19Dios Yayaqa manam runatsu llullakunanpaq. Pay äniskirqa manam jukta 

yarpannatsu. Äninqantaqa cumplinmi. 

20Dios Yayam mandamashqa bendicionta churanäpaq. Pay bendicionta 

churaptinqa ¿imanöraq maldicionäman? 

21Jacobpita miraq Israel runakunata Dios Yaya manam maldicionayta 

munantsu. Payqa manam munantsu Israel runakunata desgracia päsananta. 
DIOS YAYAM Israel runakunata yanapaykan. Paymi mandaqninkuna rey 
kaykan. 

22Paykunatam Dios Yaya Egiptupita jipimushqa. Paykunam poqushqa törunö 

kallpasapa kayan. 

23Jacobpita miraq runakunapa contran maldicionäyaptinpis manam ni ima 

päsanqatsu. Israel runakunapaq brüjata ruratsiyaptinpis manam chanqatsu. 
Kananpitam Israel runakuna niyanqa: <¡Dios Yaya yanapayämarmi atska 
milagrukunata rurashqa!> 

24Israel runakunaqa leonnö mantsaypaqmi kayan. León imatapis achkuskir 

yawarninta upuskirraq jamanqannömi Israel runakunapis contrankunata 
venciskirraq jamayan>>. 

25Tsaynö niptinmi Balaamta Balac nirqan: <<¡Tsay runakunata maldicionayta 

mana puëdiykarqa Dios Yayapa bendicionnintapis ama paykunaman 
churaytsu!>> 

26Tsaymi Balaam nirqan: <<¿Manaku willarqaq DIOS 

YAYA tantiyatsimanqanllata imatapis ninäpaq kanqanta?>> 

Israel runakunaman Balaam kimsa kutina bendicionta churanqan 

27Tsaypitanam rey Balac nirqan: <<Tsaypunqa aku jukläman 

aywaykulläshun. Tsaypita maldicionaptiki talvez Dios mana 
piñakunmantsu>>. 

28Tsaynö nirmi Balaamta Peor jirkaman pusharqan. Tsaypitam entëru 

desiertu rikakarqan. 

29Tsaychömi Balacta Balaam nirqan: <<Kaychö qanchis altarta ruraskatsir 

qanchis mallwa törutawan qanchis carnëruta apamuy>>. 

30Tsaynö Balaam niptinmi llapanta Balac rurarqan. Tsaymi cada altarchö juk 

mallwa töruta y juk carnëruta waykarqan. 

 

Números 24 

1Peru Israel runakunaman Dios Yaya bendicionta churanqanta tantiyarmi 

Balaam Dios Yaya tapukuq aywarqannatsu. Tsaypita desiertu kaqpa 
tumaskir 

2rikachakurmi rikarqan Israel runakuna trïbunpa trïbun 

campamentunkunachö kaykäyaqta. Dios Yayapa Espïritun parlatsiptinmi 

3willakur nirqan: <<Beorpa tsurin Balaammi kä. Imanö kananpaq kaqta DIOS 

YAYA tantiyatsimaptinmi willakü. 

4Dios Yayam parlapäman. Llapanpaq poderyuq Diosmi imatapis 

musyatsiman. Paymi imatapis revelaman. 

5¡Jacobpita miraq runakuna, kuyaypaqmi carpaykikuna! ¡Israel runakuna, 

campamentuykikunam shumaq! 

6Palmëra jachakuna fïlaypa ichiraykaqnöraqmi Israel runakuna kayan. Mayu 

kuchunchö huertata Dios Yaya plantanqannömi kayan. Tsaynöllam yaku 
kuchunchö jatusaq cedru jachakunanöraq kaykäyan. 

7Israel runakuna upyayänanpaq y chakrata parquyänanpaq manam yaku 

pishinqatsu. Paykunata mandaqninkuna reyqa Agagpitapis mas poderösum 
kanqa. Poderösu kayninmi maytsaychöpis musyakanqa. 

8Dios Yayam Israel runakunata Egiptupita jipimurqan. Paymi poqushqa 

törunö kallpayuq. Israel runakunam llapan contran nacionkunata 

ushakätsiyanqa. Tullunkunatapis jankatmi pakiyanqa. Flëchankunawanmi 
wañutsiyanqa. 

9Israel nacionmi imayka león cäzaqnöraq. Paykunataqa pïmaymi mantsayan. 

Israel runakuna, bendasishuqnikikunamanmi Dios Yayapis bendicionta 
churanqa. Peru maldicionäshuqnikitam sïqa maldicionanqa>>. 

10Balaam tsaynö parlaqta wiyarmi Balac alläpa piñakur makintapis jitayparaq 

nirqan: <<Qamtaqa conträkunata maldicionänaykipaqmi qayatsimushkaq. 
Tsaynö nikaptiqpis kananwanqa kimsa kutinam paykunaman bendicionta 
churashkanki. 

11¡Manaraq imapis kanqanyaq wajikiman kutikuy! Alli päganaq 

kaykaptinpis DIOS YAYAM munashqatsu päguta chaskinaykita>>. 

12Balaamnam nirqan: <<Manaraq shamurmi kachamunqayki runakunata 

nirqä: 

13<Qoritawan qellayta palaciunman juntaykur Balac pägamaptinpis DIOS 

YAYA mana munanqantaqa imatapis manam parlashaqtsu>. Tsaynöllam 
nirqä DIOS YAYA tantiyatsimanqallanta willanaqpaq kanqanta. 

14Markämanmi kutikushaq. Peru manaraq kutikurmi willashayki nacionnikita 

Israel runakuna imata rurananpaq kanqanta>>. 

Balaam masta willakunqan 

15Tsaymi Balaam willakur nirqan: <<Beorpa tsurin Balaammi kä. Imanö 

kananpaq kaqta DIOS YAYA tantiyatsimaptinmi willakü. 

16Dios Yayam parlapäman. Poderösu Dios Yayam imatapis tantiyatsiman. 

Paymi imatapis musyatsiman. Paymi imatapis revelaman. 

17Shamuq watakunachö ima päsananpaq kaqtam rikaykä. Karuchö 

kaykämuqtam rikaykä. Jacobpa miraynin runakunapitam juk qoyllur yurinqa. 
Israel nacionchömi poderösu rey kanqa. Moabita runakunatam ushakätsinqa. 
Setpita miraqkunatam ushakätsinqa. 

18Paymi Edom nacionta vencinqa. Seir runakunatam contran shäriyaptin 

poderninchö katsinqa. Tsaynö venciptinmi Israel runakunata pïmaypis 
mantsayanqa. 

19Jacobpa mirayninkunapitam poderösu runa yurinqa. Ar markachö 

quëdaqkunatapis jankatmi ushakätsinqa>>. 

20Tsaynö niskirmi amalecita runakuna täkuyanqan kaqläpa rikaskir Balaam 

willakur nirqan: <<Amalecita runakunam kay patsachö alläpa poderösu 
kayan. Tsaynö poderösu kaykarpis jankatmi ushakäyanqa>>. 

21Ceneo runakuna täkuyanqan kaqläpa rikaskirmi Balaam willakur nirqan: 

<<Mana ushakaqnömi markaykikuna kaykan. Qaqachö qeshunömi kaykan. 

22Tsaynö kaykaptinmi Asiria soldädukuna shamur prësu apayäshurniki 

ushakätsiyäshunki>>. 

23Tsaypitam mastapis Balaam nirqan: <<¡Kaychi kayllaräqa! Dios Yaya 

tsaynö mantsakaypaq ruraptinqa ¿pïllanaraq kawanqa? 

24Quitim islapita büquinkunawan shamurmi Asiriachö markakunata 

raqällatana dëjayanqa. Heber runakunatapis jankatmi ushakätsiyanqa>>. 

25Tsaypitanam wajinman Balaam kutikurqan. Tsaynöllam Balacpis 

aywakurqan. 

 

Números 25 
Baal-peor diosta Israel runakuna adorayanqan 

1Sitimchö täkurmi Israel runakuna moabita warmikunawan lluta kakuyarqan. 

2Tsay warmikunam Israel runakunata pushayarqan sacrificiukunata rurar 

diosninkunata adorayänanpaq. Tsaymi Israel runakunapis moabita 
runakunapa diosninkunata adorar diosninkunapaq churayanqan 
mikuykunatapis mikuyarqan. 

3Baal-peor diosta tsaynö adorayaptinmi DIOS YAYA alläpa rabyarqan. 

4Tsaymi Moisésta nirqan: <<Israel runakunapa mandaqninkunata prësu 

achkuskir llapan rikaykäyaptin puntächö wañutsiy. Tsayraqmi rabyaynï 
chawanqa>>. 

5Tsaymi Israel runakunapa juezninkunata Moisés nirqan: <<Trïbuykikunapita 

mayqanpis Baal-peor diosta adoraq aywaqtaqa juklla wañutsiyay>>. 

6Tsaynö niptinmi llapan Israel runakuna Tinkuna Carpapa patiunchö 

waqayarqan. Tsay höram Moiséswan wakin kaq runakuna rikaykäyaptin juk 
Israel runa manana penqakur madianita warmita carpanman yaykatsirqan. 

7Tsayta rikarmi sacerdöti Aarónpa willkan y Eleazarpa tsurin Finees alläpa 

rabyarqan. Tsaymi qorikaykäyanqanpita lanzanta aptarkur 

8aywarqan madianita warmita pushanqan qepanta carpan rurinyaq. 

Yaykuskirmi qopinakushqa kaykaqta pachanpa päsat tuksiskirqan. Tsaynö 
tuksiskiptinraqmi mantsaypaq qeshyaywan Israel runakuna wañuykäyanqan 
pärayarqan. 

9Tsay mantsaypaq qeshyaywanmi ishkay chunka chusku waranqa (24,000) 

runakuna wañuyarqan. 

10Tsaypitanam Moisésta DIOS YAYA nirqan: 

11<<Sacerdöti Aarónpa willkan y Eleazarpa tsurin Fineesmi alläpa rabyaynïta 

chawätsishqa. Paypis noqanömi alläpa rabyakun jutsata rurayaptin. Tsaynö 
wañutsinqanpitam Israel runakunata jankat wañutsishkätsu. 

12Fineesta willay paywan pactu ruranqäta. 

13Pactuta rurarmi kikinta y paypita miraqkunata imayyaqpis sacerdöti 

kayänanpaq churä. Respitamar tsay jutsasapa runata wañutsinqanpitam 
Israel runakunapa jutsankunata perdonashkä>>. 

14Wañutsinqan Israel runapa shutinmi karqan Zimri. Paymi Salupa tsurin y 

Simeón trïbupa mandakuqnin karqan. 

15Wañutsinqan madianita warmipa shutinmi karqan Cozbi. Paymi karqan 

madianita runakunapa mandakuqnin Zurpa tsurin. 

16Moiséstam DIOS YAYA nirqan: 

17<<Madianita runakunata atacar jankat wañutsiyay. 

18Paykunam Israel runakunata yachayllapa engañayashqa Baal-peor 

diosninkunata adorayänanpaq. Tsaynöllam madianita runakunapa 
mandakuqninpa tsurin Cozbi mana penqakur llapan rikaraykäyaptin Zimripa 
carpanman yaykushqa paywan kakunanpaq. Tsay warmitam wañutsishqa 
Israel runakunata mantsaypaq qeshyaywan wañuykätsinqä höra>>. 

 

Números 26 
Israel runakunata censayanqan 

1Tsaypitanam Dios Yaya Moiséstawan sacerdöti Aarónpa tsurin Eleazarta 

nirqan: 

2<<Israel runakunata censar ishkay chunka (20) watayuqpita janaqman 

llapan ayllupa shutinkunata apuntayay. Tsay runakunaqa guërraman 
aywayänanpaq kallpankunachönam kayan>>. 

3Tsay witsaymi Israel runakuna Jericópa tsimpan Jordán mayu kaqlä Moab 

pampachö kaykäyarqan. Censayänanpaq DIOS YAYA niptinmi Israel 
majinkunata Moiséswan Eleazar niyarqan: 

4<<DIOS YAYA ninqannölla ishkay chunka (20) watayuqpita janaqman llapayki 

censakuyay>>. Egiptupita yarqamuq Israel runakunapa ayllunkuna mayqan 
kanqanpis kaychömi qellqashqa kaykan: 

Rubén trïbuta censayanqan 

5Israelpa mayor kaq tsurin Rubénpita miraqkunam kayarqan Enoc casta 

runakuna, Falú casta runakuna, 

6Hezrón casta runakuna y Carmi casta runakuna. 

7Rubénpita miraqkunata censayaptinmi chusku chunka kimsa waranqa 

qanchis pachak kimsa chunka (43,730) runakuna kayarqan. 

8Falúpa tsurinmi Eliab karqan. 

9Eliabpa tsurinkunam kayarqan Nemuel, Datán y Abiram. Datánwan 

Abirammi mayor runakuna kayarqan. Paykunam Coréwan qorikaykur 
Moiséspa, Aarónpa y DIOS YAYAPA contran shäriyarqan. 

10Tsaynö contran shäriyaptinmi patsa kichakaskir Datántawan Abiramta y 

Coréta millpuskirqan. Tsaynam ishkay pachak pitsqa chunka (250) 
qatiraqninkunatapis nina rupaskirqan. Tsay runakunam wañuyarqan wakin 
kaq Israel runakunapis tantiyakuyänanpaq. 

11Peru Corépa tsurinkunam sïqa kawaykar quëdayarqan. 

Simeón trïbuta censayanqan 

12Simeónpita miraqkunam kayarqan Nemuel casta runakuna, Jamín casta 

runakuna, Jaquín casta runakuna, 

13Zera casta runakuna y Saúl casta runakuna. 

14Simeónpita miraqkunata censayaptinmi ishkay chunka ishkay waranqa 

ishkay pachak (22,200) runakuna kayarqan. 

Gad trïbuta censayanqan 

15Gadpita miraqkunam kayarqan Zefón casta runakuna, Hagui casta 

runakuna, Suni casta runakuna, 

16Ozni casta runakuna, Eri casta runakuna, 

17Arod casta runakuna y Areli casta runakuna. 

18Gadpita miraqkunata censayaptinmi chusku chunka waranqa pitsqa 

pachak (40,500) runakuna kayarqan. 

Judá trïbuta censayanqan 

19Judápa tsurinkuna Erwan Onán tsurinnaqllaraq 

kaykar Canaánchö wañukuyanqanpitam castankuna karqannatsu. 

20Tsaymi kayarqan Judápita miraqkuna Sela casta runakuna, Fares casta 

runakuna y Zera casta runakuna. 

21Farespita miraqkunam kayarqan Hezrón casta runakuna y Hamul casta 

runakuna. 

22Judápita miraqkunata censayaptinmi qanchis chunka soqta waranqa pitsqa 

pachak (76,500) runakuna kayarqan. 

Isacar trïbuta censayanqan 

23Isacarpita miraqkunam kayarqan Tola casta runakuna, Fúa casta 

runakuna, 

24Jasub casta runakuna y Simrón casta runakuna. 

25Isacarpita miraqkunata censayaptinmi soqta chunka chusku waranqa 

kimsa pachak (64,300) runakuna kayarqan. 

Zabulón trïbuta censayanqan 

26Zabulónpita miraqkunam kayarqan Sered casta runakuna, Elón casta 

runakuna y Jahleel casta runakuna. 

27Zabulónpita miraqkunata censayaptinmi soqta chunka waranqa pitsqa 

pachak (60,500) runakuna kayarqan. 

Manasés trïbuta censayanqan 

28Josépita miraqkunam kayarqan Manasés trïbukuna y Efraín trïbukuna. 

29Manaséspita miraqkunam kayarqan Maquir casta runakuna y Galaad casta 

runakuna. Galaadmi Maquirpa tsurin karqan. 

30Galaadpita miraqkunam kayarqan Jezer casta runakuna, Helec casta 

runakuna, 

31Asriel casta runakuna, Siquem casta runakuna, 

32Semida casta runakuna y Hefer casta runakuna. 

33Heferpa tsurin Zelofehadpaqa manam ollqu tsurinkuna karqantsu, sinöqa 

warmillam tsurinkuna kayarqan. Tsay warmi tsurinkunapa shutinkunam 
karqan Maala, Noa, Hogla, Milca y Tirsa. 

34Manaséspita miraqkunata censayaptinmi pitsqa chunka ishkay waranqa 

qanchis pachak (52,700) runakuna kayarqan. 

Efraín trïbuta censayanqan 

35Efraínpita miraqkunam kayarqan Sutela casta runakuna, Bequer casta 

runakuna y Tahán casta runakuna. 

36Sutelapita miraqkunam kayarqan Erán casta runakuna. 

37Efraínpita miraqkunata censayaptinmi kimsa chunka ishkay waranqa pitsqa 

pachak (32,500) runakuna kayarqan. Tsaynömi Josépita miraq runakuna 
castanpa castanpa kayarqan. 

Benjamín trïbuta censayanqan 

38Benjamínpita miraqkunam kayarqan Bela casta runakuna, Asbel casta 

runakuna, Ahiram casta runakuna, 

39Sufam casta runakuna y Hufam casta runakuna. 

40Belapa tsurinkunam kayarqan Ardwan Naamán. Paykunapitam mirayarqan 

Ard casta runakunawan Naamán casta runakuna. 

41Benjamínpita miraq runakunata censayaptinmi chusku chunka pitsqa 

waranqa soqta pachak (45,600) runakuna kayarqan. 

Dan trïbuta censayanqan 

42Danpita miraqkunam kayarqan Súham casta runakuna. 

43Súhampita miraq runakunata censayaptinmi soqta chunka chusku waranqa 

chusku pachak (64,400) runakuna kayarqan. 

Aser trïbuta censayanqan 

44Aserpita miraqkunam kayarqan Imna casta runakuna, Isúi casta runakuna 

y Bería casta runakuna. 

45Beríapita miraq runakunam kayarqan Heber casta runakunawan Malquiel 

casta runakuna. 

46Aserpa warmi tsurinpa shutinmi karqan Sera. 

47Aserpita miraq runakunata censayaptinmi pitsqa chunka kimsa waranqa 

chusku pachak (53,400) runakuna kayarqan. 

Neftalí trïbuta censayanqan 

48Neftalípita miraqkunam kayarqan Jahzeel casta runakuna, Guni casta 

runakuna, 

49Jezer casta runakuna y Silem casta runakuna. 

50Neftalípita miraq runakunata censayaptinmi chusku chunka pitsqa waranqa 

chusku pachak (45,400) runakuna kayarqan. 

51Censayta ushaskir yupayaptinmi Israel runakuna soqta pachak juk waranqa 

qanchis pachak kimsa chunka (601,730) runakuna kayarqan. 

Chakrakunata imanö rakipunakuyänanpaq tantiyatsinqan 

52Tsaypitanam Moisésta DIOS YAYA nirqan: 

53<<Censarnin ushaskir cada trïbuchö ayka runakuna kayanqanman 

chakrata rakipunki herenciankuna kananpaq. 

54Atskaq kayaptinqa jatunta chakrankuna rakipunki. Wallkaqlla kayaptinqa 

takshallata rakipunki. Censar ushaskir ayka runakuna kayanqanman cada 
trïbuta rakipunki. 

55Cada trïbupaq chakrata sortiyar rakipunki. Cada trïbukunam chakrankuna 

chaskiyanqa mayqan trïbupita taytankuna kayanqanman. 

56Tsaynö sortiyar rakipunki atskaq o wallkaqlla kayaptinpis>>. 

Levitakunata censayanqan 

57 Levitakunata censarmi Gersón casta runakunata, Coat casta runakunata, 

Merari casta runakunata censayarqan. 

58Tsaynöllam tsay castakunachö Libni casta runakuna kayarqan, Hebrón 

casta runakuna, Mahli casta runakuna, Musi casta runakuna, Coré casta 
runakuna. Coatpa tsurinmi karqan Amram. 

59Amrampa warminmi karqan Jocabed. Jocabedmi Leví trïbu karqan. Paymi 

Egiptuchö yurishqa karqan. Amrampawan Jocabedpa wamrankunam 
kayarqan Aarónwan Moisés y María. 

60Aarónpa tsurinkunam kayarqan Nadab, Abiú, Eleazar y Itamar. 

61Nadabwan Abiúmi DIOS YAYAPA puntanchö inciensiuta llutalla 

qoshnïtsiyanqanpita wañuyarqan. 

62Levitakuna chakrata mana chaskiyänanpaq nishqa kaptinmi Israel 

majinkunata censaskirraq paykunata censayarqan. Tsaymi levitakuna juk 
killayuqpita janaman censayaptin ishkay chunka kimsa waranqa (23,000) 
kayarqan. 

63Jericópa tsimpan y Jordán mayu kaqlä Moab pampachö kaykarmi Israel 

majinkunata Moiséswan sacerdöti Eleazar censayarqan. 

64Moiséswan Aarón Sinaí desiertuchö Israel runakunata unay censayanqan 

witsay Moab pampachö runakunaqa manam mayqanpis censashqaraqtsu 
kayarqan. 

65Sinaí jirkachö censayanqan runakunam DIOS YAYA ninqannölla desiertuchö 

llapan wañuyarqan. Tsaymi mayqanpis kawayarqannatsu qepa kaq 
censupaqqa. Jefonipa tsurin Calebwan Nunpa tsurin Josuéllanam 
kawayarqan. 

 

Números 27 
Warmikuna herenciata chaskiyänanpaq tantiyatsinqan 

1Manasés trïbuchö tsay ñañalla pitsqaq warmikunapa shutinkunam karqan 

Maala, Noa, Hogla, Milca y Tirsa. Paykunam Zelofehadpa warmi tsurinkuna 
kayarqan. Zelofehadnam Heferpa tsurin karqan, Hefernam Galaadpa tsurin 
karqan, Galaadnam Maquirpa tsurin karqan, Maquirnam Manaséspa tsurin 
karqan, Manasésnam Josépa tsurin karqan. 

2Tsay pitsqan warmikunam Tinkuna Carpapa patiunman aywayarqan 

Moiséswan, sacerdöti Eleazarwan y wakin mandakuqkunawan 
parlayänanpaq. Chaykurmi niyarqan: 

3<<Taytäkunam desiertuchö wañukushqa. Payqa DIOS YAYAPA contran Coré 

shäriptinpis manam mëtikurqantsu tsay runakunawan wañunanpaq, sinöqa 
mas qepataraqmi kikinpa jutsanpita wañukurqan. Manam ollqu tsurinpis 
kashqatsu. 

4Tsaymi ollqu tsurin mana kanqallanpitaqa taytäkunapa shutin illakanmantsu. 

Mana illakänanpaq taytäpa wawqinkunata rakipunqaykillachö noqakunatapis 
chakrata rakipaykayällämay>>. 

5Warmikuna tsaynö mañakuyaptin DIOS YAYATA Moisés tapukuptinmi 

6DIOS YAYA nirqan: 

7<<Zelofehadpa warmi tsurinkunam rasun kaqta yarpäyan. Taytankuna 

Zelofehadpa wawqinkunata rakipunqaykillachö tsay warmikunatapis 
chakrata rakipunki. Tsaynöpam taytankunapa rantin chakrata chaskiyanqa. 

8Tsaynölla Israel runakunatapis niy: <Pipis ollqu tsurinnaq wañuptinqa warmi 

tsurinkunapaq chakran kanqa. 

9Peru jukllayllapis tsurin mana kaptinmi sïqa wawqinkunapaq tsay chakra 

quëdanqa. 

10Wawqinkunapis mana kaptinqa tiyunkunapaqmi chakra herencian 

quëdanqa. 

11Taytanpa mana wawqinkuna kaptinqa mayqanpis legïtimu ayllunpaqmi 

chakran quëdanqa. Kay ninqäkunam ley kanqa Israel runakuna imaypis 
cumpliyänanpaq> >>. 

Moiséspa rantin Josuéta churanqan 
Deuteronomio 31.1-8 

12Tsaypitam Moisésta DIOS YAYA nirqan: <<Israel runakunata entreganäpaq 

kaq nacionta rikänaykipaq Abarim jirkakunaman witsämuy. 

13Tsay jirkallapita rikaskirmi wañukur wawqiki Aarónnö unay kaq 

aylluykikunawan tinkuq aywakunki. 

14Zin niyanqan desiertuchö Israel runakuna yakunar conträ parlayaptin mana 

cäsuyämanqaykipitam tsaychö wañunki. Qaqapita yakuta pashtatsimurpis 
runakunata manam musyatsirqaykitsu santu kanqäta>>. (Tsaynömi 
päsarqan Cades partichö Meriba pukyuchö. Cadesqa Zin niyanqan 
desiertuchömi kaykan.) 

15Tsaymi DIOS YAYATA Moisés nirqan: 

16<<DIOS YAYA, qammi pïmaytapis kawaynin qaranki. Kananqa rantï juk 

mandakuqta churaykullay 

17Israel runakuna maypa aywayaptinpis pushananpaq. Sinöqa mitsiqninnaq 

üshanömi kayanqa>>. 

18Tsaynam DIOS YAYA nirqan: <<Nunpa tsurin Josuémi munanqänö 

kawakun. Rantiki Israel runakunapa mandakuqnin kananpaq paypa 
umanman makikita churay. 

19Sacerdöti Eleazarman pushaykur llapan runakunapa puntanchö mandakuq 

kananpaq churay. 

20Tsaynölla Israel runakunata willay payta cäsuyänanpaq. 

21Josué tapukamayta munarqa sacerdöti Eleazarmanmi aywanqa. Sacerdöti 

Eleazarnam Josuépa shutinchö Urim rumiwan tapukamanqa. Imata 
rurananpaqpis shumaq musyaykurmi Israel runakunata Josué mandanqa>>. 

22 DIOS YAYA ninqannölla llapanta Moisés rurarmi sacerdöti Eleazarpawan 

llapan runakunapa puntanman Josuéta pusharqan. 

23DIOS YAYA ninqannöllam Josuépa umanman makinta Moisés churarqan 

rantin mandakuq kananpaq. 

 

Números 28 
Waran waran sacrificiuta waykananpaq tantiyatsinqan 

Éxodo 29.38-46 

1Tsaypitanam Moisésta DIOS YAYA nirqan: 

2<<Israel runakunata yätsinki ninqä junaqkunachö mana qonqar sacrificiuta 

waykayänanpaq. Tsay waykayanqan mikuynï kaptinmi mushkuyninpita 
kushikushaq. 

3<<Tsaynölla ninki: <Waran waran juk watayuq ishkay sänu cordëruta DIOS 

YAYAPAQ waykayanki. Cordërukunata waykayanqaykim waykana sacrificiu 
kanqa. 

4Jukaq cordëruta patsa waray waykayanki y jukaqtana patsa 

qoyay waykayanki. 

5Tsaykunata waykar tsaki mikuytapis waykayanki juk litru olïvu aceitiwan 

pichushqa ishkay kïlu allin kaq jarinatapis> >>. 

6(Tsaynöpam Sinaí jirkachö waykana sacrificiukunata waran waran 

waykayarqan. Tsay waykayanqanpa mushkuyninpitam DIOS 

YAYA kushikurqan.) 

7<< <Cada cordëruta waykayänaykipaq apamur juk litru vïnutapis 

apayämunki. DIOS YAYATA adorar vïnu apayämunqaykita Tinkuna Sagrädu 
Carpapa patiunchö altarman wiñäyanki. 

8Jukaq cordëruta alliqpa waykayanqaykinölla tardipapis waykayanki. Alliqpa 

wiñäyanqaykinölla tsaki mikuytawan vïnuta wiñarkur waykayanki. Tsay 
waykayanqaykipa mushkuyninpitam DIOS YAYA kushikunqa. 

Jamay junaqchö sacrificiuta waykayänanpaq tantiyatsinqan 

9<< <Jamay junaqpis juk watayuq ishkay sänu 

cordëruta altarchö waykayanki. Tsaypa jananman chusku kïlu allin kaq 
jarinata olïvu aceitiwan pichurkur tsaki mikuy ofrendata waykayanki. 
Tsaynölla waykayanqayki jananman vïnutapis wiñäyanki. 

10Jamay junaq tsaynö waykarpis y vïnuta jananman wiñarpis ama 

qonqayankitsu waran waran waykana sacrificiuta waykayta. 

Cada killa sacrificiukunata waykayänanpaq tantiyatsinqan 

11<< <Cada killachö punta kaq junaq DIOS YAYAPAQ sacrificiuta waykayanki 

ishkay sänu mallwa töruta, juk sänu carnëruta y juk watayuq qanchis sänu 
cordërukunata. 

12Cada mallwa töruta waykar soqta kïlu allin kaq jarinata aceitiwan 

pichushqata jananman wiñäyanki. Tsaynölla cada carnëruta waykar chusku 
kïlu allin kaq jarinata aceitiwan pichushqata wiñäyanki. 

13Cada cordëruta waykar ishkay kïlu allin kaq jarinata aceitiwan pichushqata 

wiñäyanki. Tsay waykayanqaykipa mushkuyninpitam DIOS YAYA kushikunqa. 

14Mallwa töruta waykar jananman wiñäyanki ishkay litru vïnuta. Tsaynölla 

cada carnëruta waykarpis juk litru mediu vïnuta wiñäyanki. Cada cordëruta 
waykar juk litru vïnuta wiñäyanki. Tsaynölla cada killa waykana sacrificiuta 
imaypis waykayanki. 

15<< <Juk chïvutapis tsay junaq purificätsina sacrificiupaq waykar jananman 

vïnuta wiñäyanki. Tsaynölla waran waran waykana sacrificiutapis mana 
qonqar waykayanki. 

Pascua fiestachö sacrificiukunata waykayänanpaq tantiyatsinqan 
Levítico 23.5-8 

16<< <Wata qallanan killa chunka chusku junaqchö DIOS 

YAYATA adorar Pascua fiestata rurayanki. 

17Waränin junaqpita qallaykur qanchis junaqyaq levadürannaq tantata 

mikuyanki. 

18Fiesta qallanqan junaq ima aruytapis ama aruyankitsu, sinöqa DIOS 

YAYATA adorayänaykipaq qorikäyanki. 

19Tsaynölla DIOS YAYATA adorar sacrificiuta waykayanki ishkay sänu mallwa 

töruta, juk sänu carnëruta y juk watayuq qanchis sänu cordërukunata. 

20Tsay sacrificiu rupanqanman wiñäyanki allin kaq jarinata aceitiwan 

pichuskir. Cada mallwa töruta waykayanqaykiman soqta kïlu jarinata 
wiñäyanki. Tsaynölla cada carnëruta waykarpis chusku kïlu jarinata 
wiñäyanki. 

21Cada cordëruta waykar ishkay kïlu jarinata wiñäyanki. 

22Tsaynölla purificätsina sacrificiupaq juk chïvutapis altarchö waykayanki. 

Tsay sacrificium kanqa jutsaykikunapita perdonashqa kayänaykipaq. 

23Tsaykunata waykar cada alliq waykana sacrificiutapis mana qonqar 

waykayanki. 

24<< <Waran waranmi qanchis junaqyaq fiestata rurar tsaynö waykayanki. 

Tsay waykayanqaykipa mushkuyninpitam DIOS YAYA kushikunqa. Tsaynölla 

waykayanqayki jananman vïnutapis wiñäyanki. Tsaykunata waykarqa waran 
waran cada alliq waykana sacrificiutapis mana qonqar waykayanki. 

25Qanchis kaq junaqchöqa ima aruytapis dëjaykur DIOS 

YAYATA adorayänaykipaq qorikäyanki. 

Semäna fiestachö sacrificiukunata waykayänanpaq tantiyatsinqan 
Levítico 23.9-22 

26<< <Punta yarquq cosëchata qorir Semäna fiestata rurayaptiki juk junaq 

kanqa cosechayanqaykipita primiciata DIOS YAYAPAQ apayämunaykipaq. 
Tsay junaqqa ima aruytapis dëjaykur DIOS YAYATA adorayänaykipaq 
qorikäyanki. 

27Tsay junaq DIOS YAYAPAQ sacrificiuta waykayanki ishkay mallwa töruta, juk 

carnëruta y juk watayuq qanchis cordërukunata. Tsay waykayanqaykipa 
mushkuyninpitam DIOS YAYA kushikunqa. 

28Cada mallwa töruta waykayanqaykiman aceitiwan pichushqa soqta kïlu 

allin kaq jarinata wiñäyanki. Tsaynölla carnëruta waykarpis aceitiwan 
pichushqa chusku kïlu allin kaq jarinata wiñäyanki. 

29Cada cordëruta waykarpis ishkay kïlu allin kaq jarinata wiñäyanki. 

30Tsaynölla purificätsina sacrificiupaq juk chïvuta altarchö waykayanki. Tsay 

waykayanqaykim kanqa jutsaykikunapita perdonashqa kayänaykipaq. 

31<< <Tsaki mikuy ofrendatawan vïnuta wiñarkur tsay sacrificiukunata 

waykarpis waran waran waykayanqayki sacrificiutapis mana qonqar 
waykayanki. Waykayänaykipaq kaq wätakuna llapanpis sänu kayanqa. 

 

Números 29 
Cornëtakunata Töcayänan fiestachö sacrificiukunata waykayänanpaq 

tantiyatsinqan 
Levítico 23.23-25 

1<< <Qanchis killa qallaykunan junaq DIOS YAYATA adorayänaykipaq 

qorikäyanki. Tsay junaqqa ima aruytapis dëjaykur 
qorikäyänaykipaq cornëtakunata töcatsiyanki. 

2Tsay fiestachö DIOS YAYAPAQ waykana sacrificiuta waykayanki juk sänu 

mallwa töruta, juk sänu carnëruta y juk watayuq qanchis sänu cordërukunata. 
Waykayanqaykipa mushkuyninpitam DIOS YAYA kushikunqa. 

3Mallwa töruta waykayanqaykiman aceitiwan pichushqa soqta kïlu allin kaq 

jarinata wiñäyanki. Tsaynölla carnëruta waykar aceitiwan pichushqa chusku 
kïlu allin kaq jarinata wiñäyanki. 

4Cada cordëruta waykar ishkay kïlu allin kaq jarinata wiñäyanki. 

5Tsaynölla purificätsina sacrificiupaqpis juk chïvuta altarchö waykayanki. 

Tsay sacrificium kanqa jutsaykikunapita perdonashqa kayänaykipaq. 

6<< <Tsaki mikuy ofrendatawan vïnuta wiñarkur tsay sacrificiukunata 

waykarpis Dios Yaya ninqannö waran waran waykayanqayki sacrificiuta y 
cada killa waykayanqayki sacrificiutapis mana qonqar waykayanki. 
Waykayänaykipaq kaq wätakuna llapanpis sänu kayanqa. Waykayanqaykipa 
mushkuyninpitam DIOS YAYA kushikunqa. 

Purificashqa kayänanpaq junaqchö sacrificiukunata waykayänanpaq 
tantiyatsinqan 
Levítico 23.26-32 

7<< <Qanchis killa chunka junaqchöqa ima aruytapis dëjaykur DIOS 

YAYATA adorayänaykipaq qorikaskir ayunayanki. 

8Tsay junaq DIOS YAYAPAQ waykana sacrificiuta waykayanki juk sänu mallwa 

töruta, juk sänu carnëruta y juk watayuq qanchis sänu cordërukunata. 
Waykayanqaykipa mushkuyninpitam DIOS YAYA kushikunqa. 

9Mallwa töru waykayanqaykiman soqta kïlu allin kaq jarinata aceitiwan 

pichushqata wiñäyanki. Tsaynölla carnëruta waykarpis chusku kïlu allin kaq 
jarinata wiñäyanki. 

10Cada cordëruta waykarpis ishkay kïlu allin kaq jarinata wiñäyanki. 

11Tsaynölla purificätsina sacrificiupaq juk chïvuta altarchö waykayanki. Tsay 

sacrificium kanqa jutsaykikunapita perdonashqa kayänaykipaq. Tsaynölla 
jukaq purificätsina sacrificiuta y waran waran waykayanqayki waykana 
sacrificiutapis mana qonqar waykayanki. Tsayman tsaki mikuy ofrendatawan 
vïnutapis wiñäyanki. 

Ramäda fiestachö sacrificiukunata waykayänanpaq tantiyatsinqan 
Levítico 23.33-44 

12<< <Qanchis killa chunka pitsqa junaqchö aruyta dëjaykur DIOS 

YAYATA adorayänaykipaq qorikäyanki. DIOS YAYATA adorar qanchis 
junaqyaq fiestata rurayanki. 

13Fiesta qallanan junaqchö waykana sacrificiuta waykayanki chunka kimsa 

sänu mallwa törukunata, ishkay sänu carnëruta y juk watayuq chunka chusku 
sänu cordërukunata. Waykayanqaykipa mushkuyninpitam DIOS 

YAYA kushikunqa. 

14Cada mallwa töru waykayanqaykiman aceitiwan pichushqa soqta kïlu allin 

kaq jarinata wiñäyanki. Tsaynölla cada carnëruta waykarpis aceitiwan 
pichushqa chusku kïlu allin kaq jarinata wiñäyanki. 

15Cada cordëruta waykarpis ishkay kïlu allin kaq jarinata wiñäyanki. 

16Tsaynölla purificätsina sacrificiupaq juk chïvuta altarchö waykayanki. Tsay 

sacrificium kanqa jutsaykikunapita perdonashqa kayänaykipaq. Tsaykunata 

waykar waran waran waykayanqaykinölla waykana sacrificiutawan tsaki 
mikuy ofrendata waykayanki. Tsay waykayanqaykiman mana qonqar 
vïnutapis wiñayanki. 

17<< <Ishkay kaq junaqchö waykana sacrificiuta waykayanki chunka ishkay 

sänu mallwa törukunata, ishkay sänu carnërukunata y juk watayuq chunka 
chusku sänu cordërukunata. 

18Cada mallwa töruta, carnëruta y cordëruta waykar ley ninqannölla tsaki 

mikuy ofrendakunatawan vïnuta wiñäyanki. 

19Tsaynölla purificätsina sacrificiupaq juk chïvuta altarchö waykayanki. Tsay 

sacrificium kanqa jutsaykikunapita perdonashqa kayänaykipaq. Tsaykunata 
waykar waran waran waykayanqaykinölla waykana sacrificiutawan tsaki 
mikuyta waykayanki. Tsay waykayanqaykiman mana qonqar vïnutapis 
wiñayanki. 

20<< <Kimsa kaq junaqchö waykana sacrificiuta waykayanki chunka juk sänu 

mallwa törukunata, ishkay sänu carnërukunata y juk watayuq chunka chusku 
sänu cordërukunata. 

21Cada mallwa töruta, carnëruta y cordëruta waykar ley ninqannölla tsaki 

mikuy ofrendakunatawan vïnuta wiñäyanki. 

22Tsaynölla purificätsina sacrificiupaq juk chïvuta altarchö waykayanki. Tsay 

sacrificium kanqa jutsaykikunapita perdonashqa kayänaykipaq. Tsaykunata 
waykar waran waran waykayanqaykinölla waykana sacrificiutawan tsaki 
mikuyta waykayanki. Tsay jananman vïnutapis mana qonqar wiñayanki. 

23<< <Chusku kaq junaqchö waykana sacrificiuta waykayanki chunka sänu 

mallwa törukunata, ishkay sänu carnërukunata y juk watayuq chunka chusku 
sänu cordërukunata. 

24Cada mallwa töruta, carnëruta y cordëruta waykar ley ninqannölla tsaki 

mikuy ofrendakunatawan vïnuta wiñäyanki. 

25Tsaynölla purificätsina sacrificiupaq juk chïvuta altarchö waykayanki. Tsay 

sacrificium kanqa jutsaykikunapita perdonashqa kayänaykipaq. Tsaykunata 
waykar waran waran waykayanqaykinölla waykana sacrificiutawan tsaki 
mikuyta waykayanki. Tsay jananman vïnutapis mana qonqar wiñayanki. 

26<< <Pitsqa kaq junaqchö waykana sacrificiuta waykayanki isqun sänu 

mallwa törukunata, ishkay sänu carnërukunata y juk watayuq chunka chusku 
sänu cordërukunata. 

27Cada mallwa töruta, carnëruta y cordëruta waykar ley ninqannölla tsaki 

mikuy ofrendakunatawan vïnuta wiñäyanki. 

28Tsaynölla purificätsina sacrificiupaq juk chïvuta altarchö waykayanki. Tsay 

sacrificium kanqa jutsaykikunapita perdonashqa kayänaykipaq. Tsaykunata 

waykar waran waran waykayanqaykinölla waykana sacrificiutawan tsaki 
mikuyta waykayanki. Tsay jananman vïnutapis mana qonqar wiñayanki. 

29<< <Soqta kaq junaqchö waykana sacrificiuta waykayanki pusaq sänu 

mallwa törukunata, ishkay sänu carnërukunata y juk watayuq chunka chusku 
sänu cordërukunata. 

30Cada mallwa töruta, carnëruta y cordëruta waykar ley ninqannölla tsaki 

mikuy ofrendakunatawan vïnuta wiñäyanki. 

31Tsaynölla purificätsina sacrificiupaq juk chïvuta altarchö waykayanki. Tsay 

sacrificium kanqa jutsaykikunapita perdonashqa kayänaykipaq. Tsaykunata 
waykar waran waran waykayanqaykinölla waykana sacrificiutawan tsaki 
mikuyta waykayanki. Tsay jananman vïnutapis mana qonqar wiñayanki. 

32<< <Qanchis kaq junaqchö waykana sacrificiuta waykayanki qanchis sänu 

mallwa törukunata, ishkay sänu carnërukunata y juk watayuq chunka chusku 
sänu cordërukunata. 

33Cada mallwa töruta, carnëruta y cordëruta waykar ley ninqannölla tsaki 

mikuy ofrendakunatawan vïnuta wiñäyanki. 

34Tsaynölla purificätsina sacrificiupaq juk chïvuta altarchö waykayanki. Tsay 

sacrificium kanqa jutsaykikunapita perdonashqa kayänaykipaq. Tsaykunata 
waykar waran waran waykayanqaykinölla waykana sacrificiutawan tsaki 
mikuyta waykayanki. Tsay jananman vïnutapis mana qonqar wiñayanki. 

35<< <Imayka aruytapis dëjaykur pusaq kaq junaqchö sagrädu kaptin 

qorikäyanki. 

36Waykana sacrificiuta waykayanki juk sänu mallwa töruta, juk sänu 

carnëruta y juk watayuq qanchis sänu cordërukunata. Waykayanqaykipa 
mushkuyninpitam DIOS YAYA kushikunqa. 

37Mallwa töruta, carnëruta y cordërukunata waykar ley ninqannölla tsaki 

mikuy ofrendakunatawan vïnuta wiñäyanki. 

38Tsaynölla purificätsina sacrificiupaq juk chïvuta altarchö waykayanki. Tsay 

sacrificium kanqa jutsaykikunapita perdonashqa kayänaykipaq. Tsaykunata 
waykar waran waran waykayanqaykinölla waykana sacrificiutawan tsaki 
mikuyta waykayanki. Tsay jananman vïnutapis mana qonqar wiñayanki. 

39<< <Cada wata fiestakunachö tsaykunata DIOS YAYAPAQ waykayanki. Tsay 

waykayanqaykikunam aparti kanqa änikuyanqaykita cumplir sacrificiuta 
waykayanqaykipita, voluntällaykipita churar sacrificiuta waykayanqaykipita, 
waykana sacrificiuta waykayanqaykipita, tsaki mikuy ofrendata 
waykayanqaykipita, vïnuta altarman wiñäyanqaykipita y alli kawakuy 
sacrificiuta waykayanqaykipitapis> >>. 

40 (30.1) DIOS YAYA llapan ninqantam Israel majinkunata Moisés willarqan. 

Números 30 
Dios Yayata änir imanö rurayänanpaq tantiyatsinqan 

1 (2) Israel trïbukunapa mandaqninkunata qorikaskatsirmi Moisés nirqan: 

<<Kanan willayäshayki DIOS YAYA ima ninqanta. 

2 (3) Pipis DIOS YAYATA imatapis änirqa cumplinqa. Imata rurananpaq 

ninqantapis rasunpa ruranqa. 

3 (4) <<Taytanpa paqtanllaraq kaykar jipash imatapis DIOS YAYATA änirqa 

4 (5) taytan prometinqantaraqmi shuyanqa. Taytan imatapis mana 

parlakuptinmi sïqa tsay jipash änikunqanta cumplinqa. 

5 (6) Peru imatapis änikunqanta musyaykur taytan mana munaptinqa manam 

prometinqanta cumplinqatsu. Taytan mana munaptinqa DIOS YAYA manam 
obliganqatsu cumplinanpaq. 

6 (7) <<Jipash japallanraq kaykar manaraq shumaq yarpachakur 

imatapis DIOS YAYATA änishqa kaykar ollquwan churakarqa 

7 (8) ollqun prometinqantaraqmi shuyanqa. Prometinqanta musyaykur ollqun 

imatapis mana parlakuptinqa prometinqantam cumplinqa. 

8 (9) Peru imatapis änikunqanta musyaykur ollqun mana munaptinqa manam 

änikunqanta cumplinqatsu. Ollqun mana munaptinqa DIOS YAYA manam 
obliganqatsu cumplinanpaq. 

9 (10) <<Viüda kaykar o ollqunpita rakikashqa kaykarqa imatapis änikunqanta 

cumplinqa. 

10 (11) <<Juk warmi ollquyuq kaykar imatapis DIOS YAYATA änirqa 

11 (12) ollqun prometinqantaraqmi shuyanqa. Prometinqanta musyaykur 

ollqun imatapis mana parlakuptinqa prometinqantam tsay warmi cumplinqa. 

12 (13) Peru imatapis änikunqanta musyaykur ollqun mana munaptinqa 

manam änikunqanta cumplinqatsu. Ollqun mana munaptinqa DIOS 

YAYA manam obliganqatsu cumplinanpaq. 

13 (14) <<Tsaymi warmi imata änikuptinpis y ayunananpaq kaptinpis ollqunraq 

ninqa cumplinanpaq o mana cumplinanpaqpis. 

14 (15) Prometinqanta musyaykur warminta mana imatapis niyllapa juk ishkay 

junaq upällalla kakurqa warmin prometinqantam äniykan. 

15 (16) Tsaypitaraq mana munarqa ollqunmi jutsayuq kanqa warmin 

prometinqanta mana cumplinqanpita>>. 

16 (17) Tsaynömi Moisésta DIOS YAYA tantiyatsirqan ollquyuq warmi imanö 

kananpaq y taytanpa rurinllachöraq jipash imanö kananpaqpis. 

Números 31 
Madianita runakunata wañutsiyanqan 

1Moiséstam DIOS YAYA nirqan: 

2<<Israel runakunata jutsata ruratsiyanqanpita madianita runakunata 

ushakätsiy. Tsaypitaraqmi wañukur unay kaq aylluykikunawan tinkuq 
aywanki>>. 

3Tsaymi Israel majinkunata Moisés nirqan: <<DIOS 

YAYATA rabyatsiyanqanpita madianita runakunata wañutsiq aywayänaykipaq 
akranakuyay. 

4Cada trïbupita waranqa (1,000) runakuna kayanqa guërraman 

aywayänanpaq>>. 

5Tsaynö niptinmi cada trïbupita waranqa (1,000) runakunata akrayarqan. 

Tsaymi guërraman aywayänanpaq chunka ishkay waranqa (12,000) 
runakuna kayarqan. 

6Tsay runakunatam Moisés mandarqan guërraman aywayänanpaq. 

Tinkuna Sagrädu Carpapita sagrädu manëjukunata 
y cornëtakunata töcananpaq apakurkurmi paykunawan sacerdöti Eleazarpa 
tsurin Fineespis aywarqan. 

7Tsayman chaykurmi Moisésta DIOS YAYA ninqannölla madianita runakunata 

atacar llapan ollqu kaqkunata wañutsiyarqan. 

8Tsaychömi madianita runakunapa pitsqa mandakuqnin reykunatapis 

wañutsiyarqan. Tsay reykunam kayarqan Evi, Requem, Zur, Hur y Reba. 
Tsaynöllam wañutsiyarqan Beorpa tsurin Balaamtapis. 

9Tsaypitam madianita runakunapa warminkunata, wamrankunata, 

wätankunata y imaykankunatapis chaniyuq kaqtaqa apayarqan. 

10Llapan markankunata y wajinkunatam jankat rupatsiyarqan. 

11Tsaynöpam runakunata imaykantawan wätankunatapis llapanta qoriskir 

apayarqan. 

12Llapan qoriyanqantam Moisés, sacerdöti Eleazar y quëdaq Israel 

majinkuna kaykäyanqanman chätsiyarqan. Tsay witsaymi Jericópa tsimpan 
Jordán mayu kaqlä Moab pampachö Israel runakuna täkuyarqan. 

13Campamentunkunaman manaraq chäyaptinmi Moiséswan sacerdöti 

Eleazar y Israel runakunapa llapan mandaqninkuna tinkuq aywayarqan. 

14Tsay mandakuqkunam waranqa (1,000) soldädukunapa mandaqninkuna y 

pachak (100) soldädukunapa mandaqninkuna kayarqan. Paykunawan 
tinkuskirmi Moisés alläpa piñakurqan. 



338 

 

 
©  Wycliffe Bible Translators, Inc. 

  
 

 

15Piñaparmi nirqan: <<¿Imanirtan madianita warmikunataqa 

wañutsiyashkankitsu? 

16Tsay warmikunam Balaam yätsiptin Israel runakunata pushayarqan Baal-

peor diosta adorayänanpaq. Tsaymi DIOS YAYA mantsaypaq qeshyayta 
yuritsiptin noqantsikchö maytsikaq wañuyarqan. 

17Jina höra wañutsiyay llapan ollqu wamrakunatawan ollquwan täkushqa kaq 

warmikunatapis. 

18Peru manaraq ollquwan kashqa jipashkunata sïqa apakuyay. 

19<<Runakunata wañutsishqa soldädukunawan ayata yatashqa 

soldädukunaqa qanchis junaqyaq campamentuman manaraq yaykur 
juklällachö täkuyanqa. Campamentuman yaykuyänanpaq paykuna y 
apayämunqan jipashwan warmi wamrakunapis kananpita kimsa junaqta 
purificäkur armakuyanqa. Tsaynölla qanchis junaqchöpis purificashqa 
kayänanpaq yapay armakuyanqa. 

20Llatapankunatapis taqshakuyätsun. Tsaynölla purificäyätsun qarapita 

rurashqa kaqkunata, cabrapa millwanpita awashqa kaqkunata y qerupita 
llaqllashqa manëjukunatapis>>. 

21Guërrapita kutimuqkunata qorikaskatsirmi sacerdöti Eleazar nirqan: <<Kay 

leyta cäsunapaqmi Moisésta DIOS YAYA nishqa: 

22<Campamentuman yaykatsiyänaykipaq qoripita, qellaypita, fiërrupita, 

broncipita, estäñupita, plömupita rurashqa kaqkunata 

23ninachö waritsiyanki. Tsaypita purificäkuna yakuwan mayllayanki. 

Tsaynöpam purificashqana kanqa. Peru rupaypaq kaqkunatam sïqa 
yakullawan mayllayanki purificashqa kayänanpaq. 

24Qanchis junaqta cumpliskiraq purificashqa kayänaykipaq llatapaykikunata 

taqshakuyanki. Tsaypitaraqmi campamentuman yaykuyta puëdiyanki> >>. 

Apayämunqanta rakipunakuyanqan 

25Tsaypitanam Moisésta DIOS YAYA nirqan: 

26<<Madianita runakunapa markankunapita wätakunata y warmikunata 

aykata apayämunqanta musyanaykipaq sacerdöti Eleazarwan y Israel 
runakunapa mandaqninkunawan yupayay. 

27Tsaynö yupaskir ishkayman iwal rakiyay. Pullan kaqmi kanqa guërraman 

aywaqkunapaq y pullan kaqnam kanqa wakin Israel runakunapaq. 

28Guërraman aywaqkunapata noqapaq rakiyanki cada pitsqa pachak (500) 

jipashkunapita jukta. Tsaynölla noqapaq rakiyanki wäkakunapita, 
ashnukunapita, üshakunapita y cabrakunapitapis cada pitsqa pachakpita 
(500) jukta. 

29Noqapaq rakiyanqaykita sacerdöti Eleazarta entreganki. 

30<<Israel runakunapaq rakiyanqaykikunata cada pitsqa chunka (50) 

jipashkunapita jukta rakiyanki. Tsaynölla rakiyanki wäkakunapita, 
ashnukunapita, üshakunapita y cabrakunapitapis cada pitsqa chunkapita (50) 
jukta. Tsaykunata entregayanki levitakunata. Paykunam cuidayan DIOS 

YAYAPA Sagrädu Carpanta>>. 

31Tsaynö niptinmi sacerdöti Eleazarwan Moisésqa DIOS YAYA ninqannö 

llapanta rurayarqan. 

32Guërraman aywaqkuna apayämunqankuna kayarqan soqta pachak 

qanchis chunka pitsqa waranqa (675,000) cabrakuna, üshakuna, 

33qanchis chunka ishkay waranqa (72,000) wäkakuna, 

34soqta chunka juk waranqa (61,000) ashnukuna, 

35y kimsa chunka ishkay waranqa (32,000) doncëlla jipashkuna. 

36Tsaynöllam guërraman aywaqkunata rakipuyanqan karqan kimsa pachak 

kimsa chunka qanchis waranqa pitsqa pachak (337,500) cabrakuna 
üshakuna. 

37Tsaynö rakipunakuskirmi DIOS YAYA entregayarqan soqta pachak qanchis 

chunka pitsqa (675) cabrakunata üshakunata. 

38Kimsa chunka soqta waranqa (36,000) wäkakunapitam DIOS 

YAYATA rakiyarqan qanchis chunka ishkay (72) wäkakunata. 

39Kimsa chunka waranqa pitsqa pachak (30,500) ashnukunapitam DIOS 

YAYATA entregayarqan soqta chunka juk (61) ashnukunata. 

40Chunka soqta waranqa (16,000) jipashkunapitam DIOS 

YAYATA entregayarqan kimsa chunka ishkay (32) jipashkunata. 

41Llapan tsaykunatam DIOS YAYA ninqannölla sacerdöti Eleazarta Moisés 

entregarqan. 

42Guërraman aywaq runakunata rakipunqanpa pullanta Israel majinkunata 

Moisés rakipunqanmi karqan 

43kimsa pachak kimsa chunka qanchis waranqa pitsqa pachak (337,500) 

cabrakuna üshakuna, 

44kimsa chunka soqta waranqa (36,000) wäkakuna, 

45kimsa chunka waranqa pitsqa pachak (30,500) ashnukuna, 

46y chunka soqta waranqa (16,000) doncëlla jipashkuna. 

47DIOS YAYA ninqannöllam cada pitsqa chunka (50) jipashkunapita jukta 

Moisés rakipurqan levitakunata. Tsaynöllam cada pitsqa chunka 

wätakunapita jukta rakipurqan levitakunata. Paykunam DIOS 

YAYAPA Sagrädu Carpanta cuidayan. 

48Tsaypitam waranqa (1,000) soldädukunapa mandaqninkunawan pachak 

(100) soldädukunapa mandaqninkuna Moisésta 

49niyarqan: <<Taytay, guërraman pushanqä soldädukunata yupaptï manam 

ni jukllayllapis faltäyantsu. 

50Guërrachö qoriyämunqankunatam DIOS YAYAPAQ apaykäyämü qoripita 

rurashqa brazalëtikunata, pulcërakunata, sortïjakunata, arëtikunata y wakin 
kaq alhäjakunatapis. Tsaykunatam apaykäyämü DIOS YAYA mana 
ushakätsiyämänanpaq>>. 

51Tsaynö niyaptinmi qoripita rurashqa adornukunata Moiséswan Eleazar 

chaskiyarqan. 

52Waranqa (1,000) soldädukunapa mandaqninkunawan pachak (100) 

soldädukunapa mandaqninkuna DIOS YAYAPAQ apayanqan qorim lasarqan 
pachak pusaq chunka chusku (184) kïlu. 

53Tsay entregayanqan qori alhäjakunam karqan guërraman aywaq 

soldädukuna cada ünu apayanqanpita quëdaqkuna. 

54Mandaqkuna apayanqan qoripita rurashqa alhäjakunata chaskiskirmi 

Moiséswan Eleazar Tinkuna Carpaman churayarqan Israel runakunata DIOS 

YAYA yanapanqanta imaypis yarpäyänanpaq. 

 

Números 32 
Rubén trïbu y Gad trïbukuna posesionninkuna chaskiyanqan 

Deuteronomio 3.12-22 

1Rubén trïbukunapa y Gad trïbukunapa maytsika wätankuna kaptinmi Jazer 

partikuna y Galaad partikuna mitsikuyänanpaq allish kanqanta rikar 
munapäyarqan. 

2Tsaymi Moisésman, Eleazarman y wakin mandakuq runakunaman 

aywaykur Gad trïbukunawan Rubén trïbukuna niyarqan: 

3<<Atarot, Dibón, Jazer, Nimra, Hesbón, Eleale, Sebam, Nebo y Beón 

partikunam 

4wätäkunata mitsikuyänäpaq allish. Maytsika wätäkuna kaptinmi kay 

partikunata DIOS YAYA noqakunapaq qorishqa. 

5Tsaymi rugayaq Jordán mayuta manaraq päsatsiyämar kay partikunallatana 

rakipaykayämänaykipaq>>. 

6Moisésnam nirqan: <<Israel majintsikkuna guërraman aywaykäyaptin 

¿imanirtan qamkuna quëdayta munayanki? 

7¿Imanirtan Israel majintsikkunata qelanaykätsiyanki DIOS YAYA äninqan 

nacionman aywayänanta? 

8Cades-barneapita Canaánman rikapakuq kachanqäkunapis qamkunanömi 

Israel majintsikkunata desanimatsiyarqan. 

9Paykunam Escol pampayaq rikapakuq aywayanqanpita kutiskamurmi Israel 

majintsikkunata willapar desanimatsiyarqan DIOS YAYA qaranqan partiman 
mana yaykuyänanpaq. 

10Tsay achäqui DIOS YAYA alläpa piñakurmi nirqan: 

11<Egiptupita yarqamuq runakuna ishkay chunka (20) watayuqpita janaman 

kaqqa mana wiyakuq kayanqanpitam yaykuyanqatsu Abrahamta, Isaacta y 
Jacobta prometinqä nacionman. 

12Cenezeo runa Jefonipa tsurin Calebwan Nunpa tsurin Josuéllam rasunpa 

creyiyämanqanpita tsay nacionman yaykuyanqa>. 

13<<Tsaynö nirmi DIOS YAYA alläpa rabyar tsay llapan runakuna 

ushakäyanqanyaq chusku chunka (40) wata desiertuchö puritsirqan. 

14Kanan ¿qamkunapis Diosta rabyatsirku unay Israel majikikunanö 

desanimatsiyta munaykäyanki? Tsaynö desanimatsiyaptikim DIOS 

YAYA yapay rabyar contrantsik shärinqa. 

15DIOS YAYATA mana cäsur kaychö quëdayaptikim desiertupa yapay 

puritsimäshun. Tsaynöpam qamkuna jutsayuq kayanki Israel runakuna 
ushakäyänanpaq>>. 

16Tsaynö Moisés niptinmi paykuna niyarqan: <<Noqakunam kaychö corralta 

wätäkunapaq rurayta munayä. Tsaynöllam tsurïkunata imapis mana 
päsananpaq markakunatapis kaychö rurayta munayä. 

17Kay partichö täkuq runakuna mana fastidiayänanpaqmi tsurïkunatawan 

wätäkunata alli seguraykur dëjayäshaq. Tsaypitam alistakuskir Israel 
majintsikkuna täkuyänanpaq kaq partiman chätsiyanqäyaq puntankunata 
aywayäshaq. 

18Llapan Israel majintsikkuna chakrankuna chaskiskiyaptinraqmi 

kutiyämushaq. 

19Kay tsimpachö chakräkuna chaskiykarqa Jordán mayu tsimpanchöqa 

mananam chaskiyäshaqnatsu>>. 

20Tsaymi Moisés nirqan: <<Niyanqaykita cumpliyaptikiqa allim kanqa. 

Tsaypunqa guërraman aywayänaykipaq alistakuskir 

21Jordán mayu tsimpanchö DIOS YAYAPA contrankunata 

ushakätsiyanqaykiyaq pelyayanki. 

22Entëru nacionchö patsakaskiyaptinraq kutikayämunki. Tsayta 

cumplirqa DIOS YAYAPA puntanchö y Israel majintsikkunapa puntanchöpis 
manam jutsayuqtsu kayanki. Tsaynöpam kay chakrakuna qamkunapaq 
kanqa. 

23Peru mana cumplirmi sïqa DIOS YAYAPA puntanchö jutsayuq kar 

castïgunpita ni imaypis qeshpiyankitsu. 

24Tsaypunqa tsurikikuna quëdayänanpaq markakunata rurayay. Tsaynölla 

wätaykikunapaqpis corralkunata rurayay. Tsaypita äniyanqaykita cumplir 
aywayanki>>. 

25Tsaymi Gad trïbukunawan Rubén trïbukuna niyarqan: <<Taytay, 

mandayämanqaykitam cumpliyäshaq. 

26Warmïkunawan pishi wamrakuna y wätäkunam kay Galaad markakunachö 

quëdayanqa. 

27Peru noqakunam sïqa niyämanqaykinölla alli alistakuskir DIOS 

YAYA munanqannö guërraman aywayäshaq>>. 

28Tsaymi sacerdöti Eleazarta, Nunpa tsurin Josuéta y cada trïbupa 

mandaqninkunata 

29Moisés nirqan: <<Gad trïbu y Rubén trïbukunam Jordán mayuta tsimpaskir 

tsaychö täkuq runakunata venciyänaykipaq yanapayäshunki. Tsaynö 
yanapayäshuptikiqa Galaad partichö chakrakunata posesionninkuna 
entregayanki. 

30Peru yanapashunaykipaq Jordán mayuta mana päsayaptinqa kay 

tsimpachö posesionta ama entregankitsu, sinöqa Israel majinkunatawan iwal 
Canaánchöraq posesionninkuna entregayanki>>. 

31Tsaynö niptinmi Gad trïbukunawan Rubén trïbukuna niyarqan: <<Taytay, 

noqakunaqa DIOS YAYA ninqannömi llapanta cumpliyäshaq. 

32Tsaymi guërrachö yanapayänäpaq Jordán mayuta päsar Canaánman 

yaykuyäshaq. Imanö kaptinpis noqakunapa posesionnïkunaqa Jordán 
mayupita kay tsimpanchömi kanqa>>. 

33Tsaynö niyaptinmi posesionninkunata Moisés entregarqan Gad 

trïbukunata, Rubén trïbukunata y pullan Manasés trïbukunatapis. Manasés 
trïbukunam Josépa tsurin Manaséspita miraqkuna kayarqan. Manaraq vencir 
qechuyaptinmi tsay posesionkunaqa amorreo runakunapa reynin 
Sehónpawan Basán nacionpa reynin Ogpa karqan. Tsaychö llapan 
markakunata y chakrakunatam Moisés entregarqan. 

34Tsaymi Gad trïbukuna kikinkunapaq allitsayarqan Dibón markata, Atarot 

markata, Aroer markata, 

35Atarot-sofán markata, Jazer markata, Jogbeha markata, 

36Bet-nimra markata y Bet-arán markata. Tsay llapan markakunatam tumat 

murallayarqan. Tsaynöllam cabrankunapaq y üshankunapaqpis 
corralninkuna rurayarqan. 

37Rubén trïbukunanam kikinkunapaq allitsayarqan Hesbón markata, Eleale 

markata, Quiriataim markata, 

38Nebo markata, Baal-meón markata y Sibma markata. Tsay markakunapa 

shutinkunatam cambiatsiyarqan. 

39Manaséspa tsurin Maquirpita miraqkunanam Galaad partiman 

yaykuyarqan. Paykunam tsaychö täkuq amorreo runakunata qarquskir 
chakrankunawan quëdayarqan. 

40Tsaymi Galaad partita Moisés entregarqan Manaséspa tsurin Maquirpita 

miraqkunata. Paykunam tsaychö täkuyarqan. 

41Tsaynöllam Manaséspa tsurin Jairpita miraqkuna amorreo runakunapa 

wakin kaq taksha markankunata achkukuyarqan. Tsay partipam shutin 
churayarqan Havot-jair kananpaq. 

42Noba casta runakunanam Kenat partita llapan markankunatawan achkuskir 

tsay partikunapa shutitsiyarqan Noba kananpaq. 

 

Números 33 
Israel runakuna Egiptupita Jordán mayuyaq chäyanqan 

1Kaychömi qellqashqa kaykan Israel runakuna Egiptupita trïbunpa trïbun 

yarqayämuptin Moiséswan Aarón pushayanqan. 

2DIOS YAYA ninqannöllam Moisésqa qellqarqan yarquyanqan junaqpita 

maykunaman chäyanqanta. 

3Wata qallanan killa chunka pitsqa junaqmi Rameséspita Israel runakuna 

yarquyarqan. Tsay junaqmi Pascua mikuyta mikuyanqan junaqpa waränin 
karqan. DIOS YAYA yanapaptinmi llapan Egipto runakuna rikaraykäyaptin 
aywakuyarqan. 

4Egipto runakunanam DIOS YAYA wañutsinqan mayor tsurinkunata 

pampaykäyarqan. Tsaynöpam DIOS YAYA musyatsirqan Egipto runakuna 
adorayanqan diosninkuna poderninnaq kayanqanta. 

5Israel runakunam Rameséspita aywakur Sucotman chäyarqan. 

6Sucotpita aywakurnam tsunya jirkachö Etamman chäyarqan. 

7Etampita aywakurmi Baal-zefón tsimpan Pi-hahirotman chaykur Migdol 

tsimpanchö patsakuyarqan. 



344 

 

 
©  Wycliffe Bible Translators, Inc. 

  
 

 

8Pi-hahirotpita aywakurmi lamarta päsar desiertuman chäyarqan. Tsaypita 

kimsa junaqta tsunya Etam jirkapa aywarmi Mara markachö patsakuyarqan. 

9Marapita aywakur Elimman chaykurmi chunka ishkay pukyukunata y 

qanchis chunka (70) palmërakunata tariskir patsakuyarqan. 

10Elimpita aywakurmi Puka Lamar lädunman chaykur patsakuyarqan. 

11Puka Lamarpita aywakurmi Sin niyanqan desiertuman chaykur 

patsakuyarqan. 

12Sin niyanqan desiertupita aywakurmi Dofcaman chaykur patsakuyarqan. 

13Dofcapita aywakurmi Alúsman chaykur patsakuyarqan. 

14Alúspita aywakurmi Refidimman chaykur patsakuyarqan. Tsaychö manam 

yaku karqantsu upyayänanpaq. 

15Refidimpita aywakurmi Sinaí desiertuman chaykur patsakuyarqan. 

16Sinaí desiertupita aywakurmi Kibrot-hataavaman chaykur patsakuyarqan. 

17Kibrot-hataavapita aywakurmi Hazerotman chaykur patsakuyarqan. 

18Hazerotpita aywakurmi Ritmaman chaykur patsakuyarqan. 

19Ritmapita aywakurmi Rimón-peresman chaykur patsakuyarqan. 

20Rimón-perespita aywakurmi Libnaman chaykur patsakuyarqan. 

21Libnapita aywakurmi Rissaman chaykur patsakuyarqan. 

22Rissapita aywakurmi Ceelataman chaykur patsakuyarqan. 

23Ceelatapita aywakurmi Sefer jirkaman chaykur patsakuyarqan. 

24Sefer jirkapita aywakurmi Haradaman chaykur patsakuyarqan. 

25Haradapita aywakurmi Macelotman chaykur patsakuyarqan. 

26Macelotpita aywakurmi Tahatman chaykur patsakuyarqan. 

27Tahatpita aywakurmi Taraman chaykur patsakuyarqan. 

28Tarapita aywakurmi Mitcaman chaykur patsakuyarqan. 

29Mitcapita aywakurmi Hasmonaman chaykur patsakuyarqan. 

30Hasmonapita aywakurmi Moserotman chaykur patsakuyarqan. 

31Moserotpita aywakurmi Bene-jaacánman chaykur patsakuyarqan. 

32Bene-jaacánpita aywakurmi Gidgad jirkaman chaykur patsakuyarqan. 

33Gidgad jirkapita aywakurmi Jotbataman chaykur patsakuyarqan. 

34Jotbatapita aywakurmi Abronaman chaykur patsakuyarqan. 

35Abronapita aywakurmi Ezión-geberman chaykur patsakuyarqan. 

36Ezión-geberpita aywakurmi Zin niyanqan desiertuman chaykur 

patsakuyarqan. Tsayqa Cades partichömi karqan. 

37Cadespita aywakurmi Edom nacionwan tinkuq Hor jirkaman chaykur 

patsakuyarqan. 

38Tsaypitam DIOS YAYA ninqannölla Hor jirkaman witsarkur sacerdöti Aarón 

wañukurqan. Paymi wañukurqan Israel runakuna Egiptupita 
yarqayämunqanpita chusku chunka (40) wata päsaskiptin. Aarónmi 
wañukurqan pitsqa kaq killa punta kaq junaqchö. 

39Pachak ishkay chunka kimsa (123) watayuq kaykarmi Hor jirkachö Aarón 

wañukurqan. 

40Hor jirkaman Israel runakuna chäyanqantam Arad markapa mandakuqnin 

rey musyarqan. Aradqa Canaánchö Neguevchömi karqan. 

41Israel runakunam Hor jirkapita aywakur Zalmonaman chaykur 

patsakuyarqan. 

42Zalmonapita aywakurmi Punónman chaykur patsakuyarqan. 

43Punónpita aywakurmi Obotman chaykur patsakuyarqan. 

44Obotpita aywakurmi Moabpa mujunnin Ije-abarimman chaykur 

patsakuyarqan. 

45Ije-abarimpita aywakurmi Dibón-gadman chaykur patsakuyarqan. 

46Dibón-gadpita aywakurmi Almón-diblataimman chaykur patsakuyarqan. 

47Almón-diblataimpita aywakurmi Abarim jirkakunaman chaykur 

patsakuyarqan. Nebo markaqa rupay yarqamunan kaqlächömi kaykan. 

48Abarim jirkakunapita aywakurmi Jericópa tsimpan Jordán mayu kaqlä Moab 

pampaman chaykur patsakuyarqan. 

49Tsay pampachömi carpankunata Israel runakuna shäritsiyarqan Bet-

jesimot partipita Abel-sitim partiyaq. 

Canaánchö chakrakunata rakipunakuyänanpaq tantiyatsinqan 

50Jericópa tsimpan Jordán mayu kaqlä Moab pampachö Israel runakuna 

täkuykäyaptinmi Moisésta DIOS YAYA parlapar nirqan: 

51<<Israel runakunata niy: <Jordán mayuta tsimpar Canaánman yaykur 

52tsaychö täkuq runakunata llapanta qarquyanki. Rumipita rurashqa o 

fiërrupita fundishqa kaptinpis ïdulunkunata jankat pakiyanki. Ïdulunkunata 
adorayänan altarkunatapis llapanta juchutsiyanki. 

53<< <Tsaychö täkuq runakunata qarquskir tsaychö täkuyänaykipaqmi 

entregayashkaq. 

54Peru cada trïbuchö ayka runakuna kanqanman sortiyar chakrankuna 

rakipuyanki. Atskaq kayaptinqa jatun chakrakunata rakipuyanki. Wallkaqlla 
kayaptinqa takshallata rakipuyanki. Suerti kamakanqanchömi cada trïbukuna 
chakrata chaskiyanqa. 

55Canaánchö täkuq runakunata mana qarquyaptikiqa ñawikikunachö 

shumpanö y chakikiman jatikashqa kashanömi kayanqa. 

56Mana qarquyaptikiqa paykunata castiganäpaq yarpanqänöllam 

qamkunatapis castigayäshayki> >>. 

 

Números 34 
Israel nacionpa mujunninkuna maypa kananpaq tantiyatsinqan 

1Moiséstam DIOS YAYA nirqan: 

2<<Israel runakunata niy: <Canaánman chäyaptikim qamkunapaq tsay parti 

kanqa. Tsaymi mujunninkuna kaynö kanqa: 

3<< <Sur kaqläpam Zin niyanqan desiertupita Edom nacionyaq kanqa. Rupay 

yarqamunan kaqläpitam mujunnin kanqa Kachi Lamarpa ura kuchunyaq. 

4Tsaypita sur kaqläpam mujun aywanqa Acrabim witsayyaq. Zin desiertupa 

päsar Cades-barnea ninqanyaq. Tsaypitanam Hasar-adarpa päsar Asmón 
partiyaq chanqa. 

5Asmónpa päsarmi Egipto raqrayaq chanqa. Tsaypitanam Mediterráneo 

Lamaryaq mujunnin chanqa. 

6<< <Rupay jeqanan kaqläpam mujunnin kanqa Mediterráneo Lamar 

kuchullanpa. 

7<< <Norti kaqläpanam mujunnin kanqa Mediterráneo Lamarpita Hor 

jirkayaq. 

8Hor jirkapitam mujunnin Hamat partiman yaykunayaq chanqa y tsaypitanam 

Zedad partiyaq chanqa. 

9Zedad partipitanam Zifrón partiyaq chanqa. Tsaynömi norti kaqlä mujunnin 

ushanqa Hazar-enán partichöraq. 

10<< <Rupay yarqamunan kaqläpanam mujunnin kanqa Hazar-enánpita 

qallaykur Sefam partiyaq. 

11Sefampa päsarnam Ribla partiyaq chanqa. Ribla markam Aínman rupay 

yarqamunan kaqlächö kaykan. Tsaypitanam mujunnin päsanqa Cineret 
qocha rupay yarqamunan kaqläpa. 

12Tsaypita mujunnin päsanqa Jordán mayupa Kachi Lamarman chanqanyaq. 

<< <Tsaynömi Israel runakuna täkuyänanpaq nacionpa mujunninkuna 
kanqa> >>. 

Chakrakunata rakipunakuyanqan 

13Tsaypitam Israel majinkunata Moisés nirqan: <<Tsay naciontam isqun 

trïbukunawan pullan Manasés trïbukuna chaskiyänanpaq DIOS 

YAYA nimashkantsik. Tsaymi tsay nacionchö chakrakunata sortiyar 
rakipunakuyanki. 

14<<Rubén trïbukuna, Gad trïbukuna y pullan Manasés trïbukunam 

chakrankuna chaskishqana karqan. 

15Tsay chakrakunam Jericó y Jordán mayu tsimpan rupay yarqamunan kaq 

lädupa kaykan>>. 

16Moiséstam DIOS YAYA nirqan: 

17<<Chakrakunatam sacerdöti Eleazarwan Nunpa tsurin Josué rakipuyanqa. 

18Tsaynölla cada trïbukunapa mandaqninkunata aypüsiyänanpaq churanki. 

19Tsay aypüsiqninkunam kayanqa: Judá trïbupita Jefonipa tsurin Caleb, 

20Simeón trïbupita Amiudpa tsurin Semuel, 

21Benjamín trïbupita Quislónpa tsurin Elidad, 

22Dan trïbupita Joglipa tsurin mandakuq Buqui, 

23Josépa tsurin Manasés trïbupita Efodpa tsurin mandakuq Haniel, 

24Efraín trïbupita Siftánpa tsurin mandakuq Kemuel, 

25Zabulón trïbupita Parnacpa tsurin mandakuq Elizafán, 

26Isacar trïbupita Azánpa tsurin mandakuq Paltiel, 

27Aser trïbupita Selomipa tsurin mandakuq Ahiud, 

28Neftalí trïbupita Amiudpa tsurin mandakuq Pedael>>. 

29Tsay mandakuqkunatam DIOS YAYA churarqan Canaánchö chakrankunata 

Israel runakunata rakipuyänanpaq. 

 

Números 35 
Levitakuna täkuyänanpaq markakuna 

1Jericópa tsimpan Jordán mayu kaqlä Moab pampachö Israel runakuna 

kaykäyaptinmi Moisésta DIOS YAYA nirqan: 

2<<Israel runakunata willanki: <Chaskiyänaykipaq 

markakunachö levitakunapis täkuyänanpaq wakin kaq markakunata 

rikätsiyanki. Tsay rikätsiyanqayki markakunapa lädunchö chakrankunapis 
kanqa wätankunata mitsikuyänanpaq. 

3Tsaynöpam levitakuna täkuyänanpaq markankuna kanqa y wätankunata 

mitsikuyänanpaq chakrakuna kanqa. 

4Wätankunata mitsikuyänan chakrakunam kanqa markapa murällanpita 

chusku pachak pitsqa chunka (450) metru. 

5Tsay chakrakunam chuskun lädunpa iwal kanqa. Rupay yarqamunan 

kaqläpa, rupay jeqanan kaqläpa y norti kaqläpa y sur kaqläpapis isqun 
pachak (900) metrum largun kanqa. Tsaymi tsay markaqa wätankunata 
mitsikuyänan chakrakuna chawpinchö kanqa. 

6<< <Levitakunata rakipuyanqayki markakunapitam soqta markakuna kanqa 

runakuna tsinkakuyänan markakuna. Tsay soqta markakunamanmi mana 
yarpashqata runa majinta wañupukuq runa tsinkakunqa. Tsay markakunapita 
chusku chunka ishkay (42) markakuna mastam levitakunata entregayanki. 

7Tsaymi levitakunata rakipuyanqayki markakuna kanqa wätankunata 

mitsikuyänan chakrankunawan llapan chusku chunka pusaq (48) markakuna. 

8Juk trïbuchö mas atska markakuna kaptinqa atskatam levitakunata 

rakipunqa. Wallkalla markakuna kaptinqa wallkallatam rakipunqa> >>. 

Tsinkakuyänan markakuna kananpaq tantiyatsinqan 
Deuteronomio 19.1-13; Josué 20.1-9 

9Moiséstam DIOS YAYA nirqan: 

10<<Israel runakunata niy: <Jordán mayuta päsarnin Canaánman chaykur 

11akrayanki runakuna tsinkakuyänan markakunata. Tsay markakunamanmi 

mana yarpashqata runa majinta wañupukuq runakuna qeshpir 
tsinkakuyanqa. 

12Tsayman tsinkakunqa wañushqa runapa ayllunkuna venganzata ashir 

mana wañutsiyänanpaq. Tsaynöpam wañupukuq runa salvakanqa marka 
majinkuna juzgayanqanyaq. 

13<< <Tsay tsinkakuyänan markakunam soqta kanqa tsayman qeshpir 

aywakuyänanpaq. 

14Kimsa kaq markakunam kanqa Jordán mayu kaqläpa rupay 

yarqamunanchö y kimsa kaqnam kanqa Canaán läduchö. 

15Tsaynöpam Israel runa o juklä runa karpis mana yarpashqata runa majinta 

wañutsiptin soqta markakuna kanqa mayqanmanpis qeshpir 
tsinkakuyänanpaq. 

16<< <Pipis fiërrupita herramientawan runa majinta wañutsiptinqa kikintapis 

wañutsiyanki. 

17<< <Pipis rumiwan saqmar runa majinta wañutsiptinqa kikinpis 

wañutsiyanki. 

18<< <Pipis qeruwan garutiypa runa majinta wañutsiptinqa kikintapis 

wañutsiyanki. 

19Wañutsikuq runatam wañuq runapa legïtimu ayllun maychöpis tarinqanchö 

wañutsinqa. 

20<< <Pipis chikirnin runa majinta tanqaypa o imawanpis saqmar 

21o maqarnin wañutsiptinqa kikintapis wañutsiyanki. Wañutsikuq runatam 

wañuq runapa legïtimu ayllun maychöpis tinkunqanchö wañutsinqa. 

22<< <Peru pitapis mana yarpashqata tanqakäpukur wañutsiptin, imawanpis 

mana yarpashqata chaykatsir wañutsiptin 

23o mana rikarnin rumi kuchpaypa wañutsiptinqa 

24marka majinkunam qorikaykur tantiyayanqa wañutsikuq runa yarpaykar o 

mana yarpaykar wañutsinqanta. Tsaynö tantiyayänanpaq kanan niyanqaqta 
ama qonqayanqatsu. Tsaynöpam wañuq runapa ayllunkunapis 
tantiyakuyanqa yarpaykar o mana yarpaykar wañutsinqanta. 

25<< <Mana yarpaykar wañutsinqanta tantiyarqa marka majinkuna 

juzgayanqan markapita kutitsiyanqa tsinkakuyänan markaman. Tsay 
markachö kaptinqa wañuq runapa ayllun amana wañutsinqanatsu. Wañutsiq 
runaqa tsay markallachö täkunqa mandakuq sacerdöti wañunqanyaq. Tsay 
sacerdötiqa sagrädu aceitita umanman wiñapushqam kaykan. 

26Peru tsinkakuyänan markapita yarquptinmi sïqa 

27wañuq runapa ayllun tinkuskir wañutsinqa. Tsaynö wañutsirpis manam 

jutsayuqtsu kanqa. 

28Tsaymi runa majinta wañupukuq runa tsinkakuyänan markallachö täkunqa 

mandakuq sacerdöti wañunqanyaq. Mandakuq sacerdöti wañuskiptinraq 
markanman kutinqa. 

29<< <Kay mandakunqäkunam ley kaykan. Tsaymi maychö täkurpis kay leyta 

tsurikikunata yachatsiyanki. 

30<< <Wañutsikuq runataqa rikaqnin runakuna shimpiyaptinraq wañutsiyanki. 

Juk runalla shimpiptinqa ama wañutsiyankitsu. 

31<< <Wañutsikuq runa wañuyta mantsar pägakuyta munayaptinpis ama 

chaskiyankitsu. Runa majinta wañutsinqanpita tsay runataqa wañutsiyanki. 

32<< <Mana yarpashqata runa majinta wañupukuq runapis tsinkakuyänan 

markachö täkunqanpita markanman kutiyta munar pägayta munaptinpis ama 

chaskiyankitsu. Mandakuq sacerdöti manaraq wañuptinqa tsay tinkakuyänan 
markallachö täkunqa. 

33<< <Runa majinta wañutsiq runam täkuyanqayki nacionta impüruyätsin. 

Tsaymi wañutsikuq runata wañutsiyaptikiraq nacionniki purificashqa kanqa. 

34<< <Noqa DIOS YAYAM qamkunawan täkü. Tsaymi täkunapaq kaq nacionta 

ama impüruyätsiyankitsu> >>. 

 

Números 36 
Chakrakunata tsay trïbukunalla tsaräyänanpaq tantiyatsinqan 

1Galaadpita miraq runakunapa mandakuqninmi Moiséswan y Israel 

majinkunapa mandaqninkunawan parlayänanpaq aywayarqan. (Galaadmi 
Maquirpa tsurin karqan. Maquirmi Manaséspa tsurin karqan. Manasésmi 
Josépa tsurin karqan.) 

2Paykunaman chaykurmi niyarqan: <<Israel majintsikkunata sortiyaypa 

chakrankuna chaskiyänanpaqmi DIOS YAYA niyäshushkanki. Tsaynömi 
ayllükuna Zelofehadpa chakranta warmi tsurinkuna chaskiyänanpaqpis 
niyäshushkanki. 

3Peru tsay jipashkuna juk trïbu Israel majintsikkunawan churakäyaptinqa 

chakrankuna mananam trïbükunapanatsu kanqa, sinöqa ollqunkunapa 
trïbunpanam. Tsaynöpam trïbü chaskinqan chakrakuna wallkallana 
quëdanqa. 

4Jubileo wata chämuptinqa ollqunkunapa trïbunpaqnam tsay chakrakuna 

imayyaqpis quëdanqa>>. 

5Tsaymi DIOS YAYA tantiyatsinqannölla Israel majinkunata Moisés nirqan: 

<<José trïbukunam rasun kaqta nikäyan. 

6DIOS YAYAM nin: <Zelofehadpa tsurin jipashkuna churakayta munarqa 

kikinkunapa trïbun ayllu runakunallawan churakäyätsun. 

7Tsaynöpam juk trïbukuna yaykuyanqatsu juk trïbukunapa chakrankunaman. 

Tsaymi cada trïbukuna chakrankunata respitatsikuyanqa. 

8Mayqan trïbu jipashpis chakrata chaskirqa kikinpa trïbun ayllu runallawan 

churakanqa. Tsaynöpam taytanpita chaskinqan chakrata tsay trïbukunalla 
tsaräyanqa. 

9Juk trïbukunaqa ama yaykuyanqatsu juk trïbukunapa chakrankunaman. 

Tsaypa rantin cada trïbukuna chakrankunallachö arukuyanqa> >>. 

10Moisésta DIOS YAYA ninqanta Zelofehadpa tsurin jipashkuna cäsurmi 

11Maala, Tirsa, Hogla, Milca y Noa tiyunkunapa tsurinkunallawan 

churakäyarqan. 

12Josépa tsurin Manasés trïbu runakunawan churakäyaptinmi chaskiyanqan 

chakrakuna taytanpa trïbullanchö quëdarqan. 

13Jericópa tsimpan Jordán mayu kaqlä Moab pampachö Israel runakuna 

kaykäyaptinmi tsay leykunata tantiyatsinanpaq Moisésta DIOS YAYA nirqan. 

Deuteronomio 

Deuteronomio 1 
Librupa qallanan 

1Kay libruchömi Israel runakunata Moisés ninqankuna qellqashqa kaykan. 

Tsay witsaymi Israel runakuna Jordán mayu kaqläman rupay yarqamunan 
kaqlä desiertuchö kaykäyarqan. Tsayqa Zufpa tsimpan Arabá pampachömi 
karqan. Tsay partichömi Parán, Tofel, Labán, Hazerot y Dizahab markakuna 
karqan. 

2Seir jallqakunapa aywaq nänipa aywarmi Horeb jirkapita Cades-barneaman 

chunka juk junaqta chäyaq. 

3Egiptupita yarqayämunqanpita chusku chunka (40) wata päsaskiptinmi 

chunka killa qallaykunan junaqchö DIOS YAYA ninqankunata Israel 
majinkunata Moisés willarqan. 

4Tsay witsaymi amorreo runakunapa mandakuqnin rey Sehónta Israel 

runakuna vencishqana kayarqan. Sehónqa Hesbón markachömi täkurqan. 
Tsaynöllam Israel runakuna Basán nacionchö täkuq runakunapa 
mandakuqnin rey Ogta vencishqana kayarqan. Rey Ogqa Astarotchö y Edrei 
markachömi täkurqan. 

5Jordán mayuman rupay yarqamunan kaqlä Moab pampachö kaykarmi Israel 

majinkunata Moisés nirqan: 

6<<Horebchö kaykashqam DIOSNINTSIK nimarqantsik: <Qamkunam atska 

killana kay jirkachö täkuyashkanki. 

7Llapan imaykaykikunata alistakuskir amorreo runakuna y cananeo runakuna 

täkuyanqanman aywayay. Yaykuyay Arabá pampaman, 
jallqakunaman, Sefelaman, Neguevman y lamar kuchun pampakunamanpis. 
Tsaynöpam Líbanuyaq y Éufrates mayuyaq yaykuyanki. 

8Tsay llapan partikunachö täkuyänaykipaqmi entregayashkaq. Tsayman 

yaykur posesionta chaskiyay. Tsay partikuna qamkunapaq kananpaqmi 
noqa DIOSNIKIKUNA prometirqä Abrahamta, Isaacta, Jacobta y paykunapita 
miraqkunatapis> >>. 

Juezkunata Moisés churanqan 
Éxodo 18.13-27 

9Tsaypita mastam Moisés nirqan: <<Horeb jirkachö kaykashqam niyarqaq: 

<Japalläqa manam llapaykipa problëmaykikunata arreglayta puëdïtsu. 

10DIOSNINTSIKMI qamkunamanqa bendicionninta churamushqa maytsikaman 

mirar qoyllurkunanöraq maytsikaq kayänaykipaq. 



353 

 

 
©  Wycliffe Bible Translators, Inc. 

  
 

 

11Abraham, Isaac y Jacob creyikuyanqan DIOS YAYA prometimanqantsiknö 

bendicionninta qamkunaman churaykamutsun kanan kayanqaykipita 
waranqa (1,000) kuti masman mirayänaykipaq. 

12Tsaynö maytsikaq kar rimanakuskir demandanakuyaptiki japallä justiciata 

rurayta puëdïtsu. 

13Tsaymi cada trïbupita akrayanki shumaq yachayyuq y alli yarpayyuq 

runakunata. Paykunatam quëjakuyaptiki arreglayäshunaykipaq churashaq>. 

14<<Tsaynö niyaptiqmi <tsaytaqa allitam yarpanki> niyämarqayki. 

15Tsaymi cada trïbupita churarqä shumaq y alli yarpayyuq runakunata 

jueznikikuna kayänanpaq. Wakintam churarqä waranqa (1,000) runakunata 
juzgayänanpaq, wakintam churarqä pachak (100) runakunata 
juzgayänanpaq, wakintam churarqä pitsqa chunka (50) runakunata 
juzgayänanpaq y wakintanam churarqä chunka runakunata juzgayänanpaq. 
Wakintanam churarqä cada trïbupa juezninkuna kananpaq. 

16<<Paykunatam nirqä: <Israel majikikuna o juklä runakuna quëjakuyaptinpis 

ni mayqanta mana jananpar llapanta iwal justiciata rurayanki. 

17Mayqanpis jutsayuq kaptinqa rïcu o waktsa kaptinpis ama jananpäyankitsu. 

Juzgayänaykipaq DIOS YAYA yanapaykäyäshuptikiqa ama pipitapis 
mantsakuyankitsu. Arreglayta mana puëdiyanqayki kaqkunataqa noqa 
patsätsinäpaq päsatsiyämunki>. 

18<<Tsay witsaymi llapaykita shumaq tantiyatsiyarqaq imanö 

juzgayänaykipaq kanqanta. 

Chunka ishkay rikapakuqkuna Canaánman yaykuyanqan 
Números 13.1—14.4 

19<<DIOSNINTSIK nimanqantsikta cäsurmi Horebpita amorreo runakuna 

täkuyanqan jallqakunaman shamurqantsik. Mantsakuypaq desiertukunapa 
päsamurmi Cades-barneaman chämurqantsik. 

20Tsaychömi niyarqaq: <Kananqa chämushkantsiknam amorreo runakuna 

täkuyanqan jallqakunaman. Kay jirkakunatam DIOSNINTSIK entregamäshun. 

21Unay aylluntsikkuna creyikuyanqan DIOS YAYAM nimarqantsik kay 

jirkakunaman yaykur posesionta achkunapaq kanqanta. Tsaymi mana 
qelanaypa pipitapis mana mantsakur tsay jirkakunaman yaykuyay>. 

22<<Tsaynö niyaptiqmi niyämarqayki: <Tsaychö imanö kanqantapis 

musyanapaq rikapakuqkunataraq kachashun. Paykuna kutiskamurmi 
willamäshun may nänipa aywanapaq kanqanta y mayqan markakunaman 
yaykunapaq kanqanta>. 

23<<Tsaynö niyämaptikim chunka ishkay runakunata cada trïbupita jukta 

akrarqä. 

24Paykunam jallqakunapa päsar Escol pampaman chäyarqan. Tsaychömi 

entërupa rikapakur puriyämurqan. 

25Kutimurmi tsay markakunachö imaykapis wayuqkunata chätsimur 

willamarqantsik DIOSNINTSIK entregamänapaq kaq markakuna alli kanqanta. 

26<<Peru tsaynö willamashqapis DIOSNINTSIK mandamanqantsikta mana 

cäsukurmi tsay markakunaman yaykuyta munayarqaykitsu. 

27Tsaypa rantinmi carpaykikunachö rimakuyarqayki: <DIOS 

YAYAM ajayämarnintsik Egiptupita jipimashkantsik amorreo runakunawan 
ushakätsimänapaq. 

28Kananqa ¿mayparaq aywashun? Rikapakaskamurmi willamashkantsik 

tsay markakunachö täkuq runakuna noqantsikpita mas jatusaq y kallpasapa 
kayanqanta y markankunapis altuyaq murallashqa kanqanta. Tsaynöllam 
willamashkantsik Anacpita miraq jatusaq runakunapis tsaychö kayanqanta. 
Tsaynö willamarnintsikmi alläpa desanimatsimashkantsik>. 

29<<Tsaymi niyarqaq: <Ama llakinäyaytsu ni mantsanäyaytsu. 

30DIOSNINTSIKMI puntantsikta aywar favornintsik pelyanqa. Tsaymi Egiptupita 

yarqamunapaq yanapamanqantsiknölla kananpis yanapamäshun. 

31Juk runa tsurinta marqakurkur apanqannömi desiertupapis DIOS 

YAYA kayyaq chätsimashkantsik. Kikintsikmi rikashkantsik maypa 
shamunapaq DIOS YAYA pushamanqantsikta>. 

32<<Tsaynö niyaptiqpis qamkunaqa DIOSNINTSIKMAN manam 

creyiyarqaykitsu. 

33Paymi puntantsikta aywarqan mayman chänapaq y maychö 

patsakunapaqpis tantiyatsimarnintsik. Paqaspa nina lunyaqwan y junaqpana 
pukutaywan maypa shamunapaqpis pushamarqantsik. 

Israel runakunapaq DIOS YAYA rabyanqan 
Números 14.20-35 

34<<Contran parlayanqaykita wiyarmi DIOS YAYA alläpa rabyar nimarqantsik: 

35<Abrahamta, Isaacta y Jacobta prometinqä alli nacionmanqa manam ni 

jukllaqllapis yaykuyankitsu. 

36Ninqäkunata cäsumanqanpitam Jefonipa tsurin Caleblla 

rikapakayämunqan chakrakunaman yaykunqa. Paytawan paypita 
miraqkunatam tsay chakrakunata entregashaq>. 

37<<Rabyatsiyanqaykipitam DIOS YAYA piñakur nimarqan: <Qampis manam 

tsay nacionman yaykunkitsu. 



355 

 

 
©  Wycliffe Bible Translators, Inc. 

  
 

 

38Peru Nunpa tsurin serviqniki Josuémi sïqa tsay nacionman yaykunqa. 

Payta shumaq tantiyatsiy tsay nacionman yaykur llapan trïbu Israel 
runakunata posesionninkuna rakipunanpaq. 

39Israel majikikunam yarpaykäyan tsay nacionman yaykuyaptin 

warminkunatawan wamrankunata tsaychö täkuq runakuna apakuyänanpaq 
kanqanta. Tsaynö yarpäyaptinpis tsurinkunataraqmi tsay nacionpa duëñu 
kayänanpaq entregashaq. 

40Puka Lamarman aywaq nänipa desiertuman kutiyay> >>. 

Israel runakunata Hormachö venciyanqan 
Números 14.39-45 

41<<Dios Yaya tsaynö niptinmi niyämarqayki: <DIOS YAYATA piñatsirmi 

jutsata rurayashkä. Pay ninqannömi kananqa guërraman sas aywayäshaq>. 
Tsaynö nirmi fácil venciyänaykipaq kanqanta yarpar armaykikunata 
aptakurkur jallqakunapa pelyaq witsäyarqayki. 

42<<Peru DIOS YAYAM albertiyänaqpaq nimarqan: <Pelyayänaykipaq manam 

yanapashaykitsu. Aywayaptikim tsaychö täkuq runakuna ushakätsiyäshunki. 
Tsaymi pelyaq ama aywayaytsu>. 

43<<DIOS YAYA tsaynö ninqanta willayaptiqpis mana cäsuyämarmi väliq tukur 

jallqakunapa pelyaq aywayarqayki. 

44Jallqakunaman chaykuqllatam tsaychö täkuq amorreo runakuna 

venciyäshurniki imayka avispakunanöraq qatikachäyäshurqayki. Tsaynöpam 
Israel majintsikkunata wañutsiyarqan Seirpita Horma markayaq. 

45Tsaypita kutimur DIOS YAYAPA puntanchö waqar llakikuyaptikipis manam 

wiyayäshurqaykitsu ni cäsuyäshurqaykitsu. 

46Tsaynöpam Cades partichö unayyaq täkurqantsik. 

 

Deuteronomio 2 
Israel runakuna desiertupa atska wata puriyanqan 

1<<Tsaypitam DIOS YAYA nimanqannö Puka Lamarman aywaq 

nänipa desiertuman aywarqantsik. Seir jallqakunachömi atska wata 
purirqantsik. 

2Tsaymi DIOS YAYA nimarqan: 

3<Kay jallqakunachö alläpa unaynam puriyanki. Kananqa norti kaqläpana 

aywayay. 

4Tsaynölla Israel majikikunata willanki: <<Seir jallqakunapita yarqunapaq 

Jacobpa wawqin Esaúpita miraqkuna täkuyanqanpanam 
päsashun. Paykuna alläpa mantsamashqapis alcäbu kashun. 

5Esaúpita miraqkunapaq Seir jallqakunata entregashqa kaykaptïqa 

paykunawan ama pelyayaytsu. Paykunapa nacionninkunachö 
chakrankunataqa manam ni juk pedäzullatapis entregayäshaykitsu. 

6Paykunapa mikuyninkunatapis qellaynikikunawan rantiyanki. Yakuta 

upyayänaykipaqpis pägakuyanki>> >. 

7<<Llapan imayka ruranqantsikmanmi DIOS YAYA bendicionninta 

churamushqa. Tsaymi chusku chunka (40) wata desiertupa purishqapis ni 
ima mana faltämänapaq yanapamashkantsik. 

8Tsaymi Jacobpa wawqin Esaúpita miraqkuna täkuyanqan Seir jallqakunapa 

päsarqantsiktsu. Tsaypa päsar Arabá pampapa päsaq nänipa 
päsanqantsikpa rantinmi Moab desiertuman aywaq nänillapa aywarqantsik. 
(Arabá pampaqa Elat y Ezión-geber markakunapitam qallan.) 

9Moabpa päsashqam DIOS YAYA nimarqan: <Lotpita miraq moabita 

runakunata ama achäquita ashipäyankitsu ni paykunawan pelyayankitsu. 
Paykunatam Ar partikunata entregashkä. Tsaymi paykunapa 
nacionninkunataqa ni ichik pedäzullatapis entregayäshaykitsu> >>. 

10(Moabita runakuna nacionninkunaman manaraq chäyaptinmi emitakuna 

tsay partikunachö täkuyarqan. Paykunapa markankunam atska karqan. 
Anacpita miraq runakunanömi jatusaq kayarqan. 

11Tsay runakunata refaíta shutiwan wakin kaq runakuna reqiyaptinpis 

moabita runakunam emita shutiwan reqiyarqan. 

12Tsaynömi unayqa Seir partichö horeo runakuna täkuyarqan. Paykunatam 

Esaúpita miraqkuna ushakaskatsir tsaychö täkuyan. Tsaynöllam Israel 
runakunapis DIOS YAYA entreganqan nacionpita cananeo runakunata 
qarquyarqan.) 

13<<Tsaypitam DIOS YAYA nimarqan: <Kaypita aywakur Zered mayuta 

päsayay>. Tsaynöpam Zered mayupa päsarqantsik. 

14Cades-barneapita yarqamunqantsik junaqpitam Zered mayuta 

päsamunqantsik junaqyaq kimsa chunka pusaq (38) wata päsarqan. 
Tsayyaqmi guërraman aywayänanpaq censayanqan runakuna DIOS 

YAYA ninqannö llapanpis desiertullachö ushakäyarqan. 

15Paykunata DIOS YAYA castigarmi llapanta ushakätsirqan. 

16<<Llapan wañur ushakäyaptinmi 

17DIOS YAYA nimarqan: 

18<Kanan höra Moab nacionpa mujunninpa päsar Ar markaman aywayay. 

19Peru amonita runakunawan tinkur ama wajupäyankitsu ni paykunawan 

pelyayankitsu. Lotpita miraq ayllunkuna kayaptinmi tsay partikunata amonita 

runakunata entregashkä. Tsaymi paykuna täkuyanqan naciontaqa 
entregayäshaykitsu> >>. 

20(Unayqa tsay nacionchö refaíta runakunam täkuyarqan. Paykunatam 

amonita runakuna niyarqan zomzomeo runakuna kayanqanta. 

21Refaíta runakunapa markankunam atska karqan. Tsaynöllam Anacpita 

miraq runakunanö jatusaq kayarqan. Tsaynö kayaptinpis amonita 
runakunatam DIOS YAYA yanaparqan tsay runakunata ushakaskatsir tsaychö 
täkuyänanpaq. 

22Tsaynöllam Esaúpita miraqkunatapis DIOS YAYA yanaparqan Seirchö täkuq 

horeo runakunata ushakaskatsir tsaychö täkuyänanpaq. 

23Caftorpita shamuq runakunam Gaza lädun taksha markakunachö täkuq 

aveo runakunata ushakaskatsir tsaychö täkuyarqan.) 

24<<Tsaymi DIOS YAYA nimarqan: <Arnón mayuta sas tsimpayay. Noqam 

podernikikunaman churamushaq amorreo runakunapa mandakuqnin rey 
Sehóntawan nacionninta. Paymi Hesbón markachö täkun. Nacionninman 
yaykur guërrachö venciskir tsaychö täkuyay. 

25Kananpitam maytsaychöpis llapan runakunapa shonqunkunaman 

mantsakuyta churashaq mantsayäshunaykipaq. Tsaymi qamkunapaq 
parlaqta wiyar alläpa mantsakar tsuktsukyäyanqaraq>. 

Rey Sehónta venciyanqan 
Números 21.21-30 

26<<Cademot desiertupitam kachakunata mandarqä Hesbón markachö rey 

Sehónta alli shimillankunapa niyänanpaq: 

27<Taytay, nacionnikipa päsaq nänillapa päsakuykuyäshaq. Mana juk 

yaqaykacharmi jatun nänillapa päsakuyäshaq. 

28Mikuynikita mikuyanqäpita y yakuykita upyayanqäpitapis pägayäshaykim. 

Tsaymi rugayaq nacionnikipa päsakuykuyänällapaq. 

29Seirchö täkuq Esaúpita miraq runakunawan Archö täkuq moabita 

runakunapis päsatsiyämashqam. Taytay, tsaynölla qampis 
päsaykatsiyällämay. DIOSNÏ prometiyämanqan herenciäkunataqa Jordán 
mayu wak tsimpanchöraqmi chaskiyäshaq>. 

30<<Tsaynö rugakushqapis rey Sehón nacionninpa päsamunata manam 

munashqatsu. Tsaynö munashqatsu DIOS YAYA shonqunta 
chukruyätsiptinmi. Tsaymi soldädunkunawan atacamashqa DIOS 

YAYA yanapamashkantsik venciskir kananyaqpis podernintsikchö 
katsinapaq. 

31<<Tsaymi DIOS YAYA nimarqan: <Kananpitam Sehóntawan nacionninta 

makikiman churamü. Nacionninman yaykur herenciaykikuna kananpaq 
qechuyay>. 

32<<Nacionninpa päsamunata mana munarmi Sehónqa soldädunkunawan 

shamurqan Jahazachö pelyananpaq. 

33Tsaymi Sehónta tsurinkunatawan soldädunkunata 

makintsikman DIOSNINTSIK churamurqan llapanta ushakätsinapaq. 

34Tsaynöpam llapan markankunaman yaykur wamrakunata, yashqakunata, 

ollquta y warmitapis ushakätsir kawaykaqta ni jukllayllatapis dëjarqantsiktsu. 

35Wätankunatawan imaykankunapis väliq kaqllatam apamurqantsik. 

36Arnón mayu lädunchö kaykaq Aroer markapita y mas uraläninchö kaykaq 

markapita qallaykur Galaad partiyaq ni mayqan markachö täkuqkunapis 
pärapamarqantsiktsu. DIOSNINTSIK poderninwan yanapamashqam llapanta 
ushakätsirqantsik. 

37Peru amonita runakuna täkuyanqanmanmi sïqa yaykurqantsiktsu. Tsaymi 

Jaboc mayuta päsarqantsiktsu ni jallqakunachö markakunamanpis 
yaykurqantsiktsu. May markatapis atacanapaq DIOSNINTSIK mana 
nimashqaqa manam atacarqantsiktsu. 

 

Deuteronomio 3 
Mandakuq rey Ogta Israel runakuna venciyanqan 

Números 21.31-35 

1<<Tsaypitanam Basán nacionman aywaq nänipa aywarqantsik. Tsayta 

musyaskirmi Basán nacionpa mandakuqnin rey Og llapan soldädunkunawan 
Edreichö atacamaqnintsik shayämurqan. 

2<<Tsaymi DIOS YAYA nimarqan: <Tsay runakunata ama mantsaytsu. 

Noqam yanapayäshayki llapan soldädunkunatawan venciskir 
nacionninkunatapis podernikikunaman churayänaykipaq. Hesbónchö täkuq 
amorreo runakunapa mandakuqnin rey Sehónta venciyanqaykinöllam 
paykunatapis venciyanki>. 

3<<Tsaynöpam DIOSNINTSIK makintsikman churamurqan Basán nacionchö 

rey Ogtawan llapan nacionninta. Paypa llapan soldädunkunata 
ushakätsishqam ni jukllayllapis kawaykar quëdayarqantsu. 

4Tsaymi nacionninchö llapan markakunata ni jukta mana dëjaypa 

qechurqantsik. Tsay markakunam Argob partichö soqta chunka (60) karqan. 

5Tsay llapan markakunam altuyaq murallashqa y yaykunan punkunkunapis 

alli segurashqa karqan. Tsaynöllam murallanni atska markakunatapis 
qechurqantsik. 

6Tsay markakunata ushakätsirmi ollqutapis, warmitapis y wamrakunatapis 

llapanta wañutsirqantsik. Hesbón markachö täkuq rey Sehónta 
nacionnintawan ushakätsinqantsiknöllam paykunatapis ushakätsirqantsik. 

7Paykunapa wätankunatawan imaykankunatapis väliq kaqkunallatam 

aparqantsik. 

8<<Tsaynöpam Jordán mayuman rupay yarqamunan kaqlächö amorreo 

runakunapa ishkay mandaqnin reykunata venciskir nacionninkunatapis 
qechurqantsik. Paykunatam qechurqantsik Arnón mayupita Hermón jirkayaq. 

9(Hermón jirkatam Sidón runakuna Sirión jirka niyarqan. Amorreo 

runakunanam Senir jirka niyarqan.) 

10Tsaynöllam jankat qechurqantsik pampachö kaq markakunata Galaad 

partitawan llapan Basán nacionta Salca markapita Edrei markayaq. Tsaychö 
markakunata rey Og tsaranqantam noqantsikpaqna kananpaq 
qechurqantsik>>. 

11Basán nacionpa mandakuqnin rey Ogqa jatunkaray refaíta runam karqan. 

Payta wañutsishqam refaíta runakuna mas karqannatsu. Paypa fiërru 
catrinpam largun chusku metru y anchun ishkay metrunö karqan. Amonita 
runakuna täkuyanqan Rabá markachömi kananyaqpis catrin kaykan. 

Rubén trïbu, Gad trïbu y pullan Manasés trïbukuna herenciankunata 
chaskiyanqan 
Números 32.1-42 

12<<Qechukunqantsik markakunatam chakrantinta Rubén trïbukunatawan 

Gad trïbukunatapis rikätsirqä. Tsay markakunam Arnón mayu kuchun Aroer 
markapita Galaad pullan jallqakunayaq kaykan. 

13<<Tsaypita sïguiq Galaad jallqakunata y Og mandakunqan Basán 

naciontam pullan Manasés trïbukunata rikätsirqä. Basánchö Argob partim 
refaíta runakunapa karqan. 

14Argob partitam Manasés trïbu Jair shutiyuq runa qechukurqan Gesurpa y 

Maacapa mujunninyaq. Qechukuskirnam tsay partipa shutin churarqan 
Havot-jair kananpaq. Tsaymi kananyaqpis tsay shutiyuqlla. 

15Galaad partitanam Maquir casta runakunata rikätsirqä. 

16<<Rubén trïbu y Gad trïbukunatam pullan Galaad partipita Arnón mayuyaq 

rikätsirqä. Tsaymi mujunninkuna kaykan Arnón mayupita Jaboc mayuyaq. 
Jaboc mayupitanam qallan amonita runakuna täkuyanqan parti. 

17Tsaynöllam Cineret qochapita Arabá Lamaryaq Arabá pampata paykunata 

rikätsirqä. Arabá Lamarqa Kachi Lamarmi kaykan. Tsaymi mujunninkuna 
rupay jeqanan kaqläpa Jordán mayuyaq y rupay yarqamunan kaqläpa Pisga 
niyanqan jirkayaq kaykan. 

18<<Tsay witsaymi Rubén trïbu, Gad trïbukunatawan pullan Manasés 

trïbukunata nirqä: Kay partikunata <DIOSNINTSIK entregayäshuptikipis 
pelyayänaykipaq armaykikunata apakurkur Israel majikikunapa 
puntankunata aywayanki. 

19Musyämi maytsika wätaykikuna kanqanta. Tsaymi warmikikunawan 

wamraykikunalla rikätsiyanqaq markakunachö wätaykikunata cuidar 
quëdayanqa. 

20Israel majikikunata Jordán mayu tsimpanchö 

herenciankuna DIOSNINTSIK manaraq entregaptinqa markaykikunaman 
amaraq kutiyämunkiraqtsu. Qamkunata posesionnikikuna DIOS 

YAYA entregashunqaykinö paykunatapis posesionninkuna entregaptinraq 
kutiyämunki>. 

21<<Josuétam nirqä: <Rikashkankim DIOSNINTSIK tsay ishkay reykunata 

imanö ushakätsinqanta. Tsaynöllam yaykunaykipaq kaq nacionkunachö 
täkuq runakunatapis ushakätsinqa. 

22DIOSNINTSIKMI qamkunapa favornikikuna pelyanqa. Tsaynö kaykaptinqa 

ama ni imapita mantsakuyaytsu>. 

Canaánman Moisés mana yaykunanpaq tantiyatsinqan 

23<<Tsaypitam DIOS YAYATA mañakur nirqä: 

24<Dios Yaya, poderösu kanqaykitam tantiyaykätsimanki. Qampita mas 

poderyuqqa manam ni ima diospis kay patsachö ni ciëluchöpis kantsu. 
Qamnö milagrukunata ruraqqa manam ni pipis kantsu. 

25Tsaymi Taytay, kanan rugakuq kuyakuypaq jallqakunata y Líbanutapis 

rikänäpaq Jordán mayuta päsatsimänaykipaq>. 

26<<Tsaynö rugakuptïpis DIOS YAYATA rabyatsiyanqaykipitam aywanäta 

mana munar nimarqan: <Tsayllapaqnam. Amana masta mañakamaynatsu. 

27Tsaypa rantin Pisga niyanqan jirkaman jeqarkur maytsayman rikachakunki. 

Peru Jordán mayutaqa manam tsimpankinatsu. 

28Tsay rikänaykipaq kaq nacionmanqa Josuénam Israel runakunata 

pushanqa. Tsaymi payta shumaq tantiyatsinki tsay nacionta imanö 
rakipunanpaq>. 

29Tsaynö nimaptinmi Bet-peor tsimpan pampallachö quëdakurqantsik>>. 

 

Deuteronomio 4 
Dios Yayata cäsuyänanpaq Moisés ninqan 

1Tsaypita mastam Moisés nirqan: <<Israel runakuna, yachatsiyanqaq 

estatütukunata y leykunata shumaq wiyakuyay. Tsaykunata cumplirqa unay 

aylluntsikkuna creyikuyanqan DIOS YAYA entregayäshunaykipaq kaq 
nacionman yaykurmi kushishqa kawakuyanki. 

2Yachatsiyanqaqpita ama ni juk leyllatapis jipiyankitsu ni imatapis 

yapayankitsu. Masbien DIOSNINTSIKPA llapan mandamientunkunata 
cumpliyanki. 

3<<Kikikikunam rikäyashkanki Israel majintsikkunata DIOS YAYA castigar 

Baal-peorchö ushakätsinqanta. Tsaynö ushakätsirqan tsaychö täkuq 
runakuna adorayanqan diosta adorayanqanpitam. 

4Peru qamkunam sïqa DIOSNINTSIKLLATA adorayanqaykipita kananyaq 

kawaykäyanki. 

5<<DIOS YAYA nimanqannöllam estatütunkunata y leyninkunata 

yachatsiyashkaq täkuyänaykipaq kaq nacionman char cäsukurnin alli 
kawakuyänaykipaq. 

6Tsaymi yachatsiyanqaqkunata mana qonqar cumpliyay. Cumpliyaptikim 

wakin kaq nacionchö täkuq runakunapis tantiyayanqa yachayyuq y 
tantiyakuq kayanqaykita. Paykunapis yachatsiyanqaq estatütukunata 
musyarmi qamkunapaq kushikur niyanqa: <¡Tsay nacionchö täkuq 
runakunam shumaq tantiyakuq y yachayyuq kayan!> >> 

7Mastam Moisés nirqan: <<Manam ni mayqan nación runakunapapis 

diosninkuna kantsu mañakuyaptin DIOSNINTSIKNÖ yanapananpaq. 

8Juk nación runakunapa leyninkunaqa manam noqantsikpa 

leynintsikkunanötsu. Qamkunata kanan yachatsiyanqaq leykunam 
paykunapa leyninkunapitapis mas alli. 

9Tsaynö kaykaptinqa cuidädutaq qonqayankiman DIOS 

YAYA yanapamanqantsikta. Kawayanqaykiyaq waran waran mana qonqaypa 
tsurikikunatawan willkaykikunatapis willayanki>>. 

Leyninkunata Horeb jirkachö Dios Yaya tantiyatsinqan 

10<<DIOS YAYAPA puntanchö kaykashqam Horeb jirkachö nimarqan: 

<Ninqaqta wiyayänanpaq llapan runakunata qorikätsimuy. Wiyarmi 
yachakuyanqa kawayninkunachö imaypis noqapita mantsakuyänanpaq y 
tsurinkunatapis yachatsiyänanpaq>. 

11<<Tsaymi jirka chakinman qorikaskir jirkapita ciëluyaq nina lunyaqta y yana 

pukutay tsaparaqta rikäyarqayki. 

12Nina lunyaykaqpita DIOS YAYA parlapäyäshunqaykita wiyaykarpis kikintaqa 

manam rikäyarqaykitsu. 

13Mana rikaykäyaptikipis DIOS YAYA qamkunawan pactuta rurarmi chunka 

mandamientunkunata ishkay parara rumikunachö qellqarqan mana qonqar 
cumpliyänaykipaq. 

14Tsaynöllam tsay junaq DIOS YAYA nimarqan estatütunkunata y 

leyninkunata shumaq yachatsiyänaqpaq. Paymi munan täkuyänaykipaq kaq 
nacionchö täkur leyninkunata imaypis cumpliyänaykita. 

Ïdulukunata mana adorayänanpaq ninqan 

15<<Horeb jirkachö nina lunyaykaqpita DIOS YAYA parlapäyäshunqayki junaq 

kikin imanö kanqantapis manam rikäyarqaykitsu. Tsaynö mana rikaykarqa 
cuidädutaq 

16ima ïdulutapis rurayankiman. Ama ni ima ïduluta ruraykäyankitsu ollqutanö, 

warmitanö, 

17wätatanö, pishqutanö, 

18patsapa lätaypa puriqtanö ni pescädutanöpis. 

19Tsaynölla rupayta, killata y qoyllurkunata rikarpis ama adorayankitsu. 

Tsaykunataqa manam adoranapaqtsu DIOS YAYA kamashqa, sinöqa 
maytsaychö täkuq runakunaman atsikyänanpaqmi. 

20Egiptuchö alläpa sufritsiyäshuptikim DIOS YAYA jipiyämushushkanki paypa 

herencian kayänaykipaq. Tsaynöllam kanan herencian kayanki. 

21<<Peru tsaynö kaykaptinpis DIOS YAYATA rabyatsiyanqaykipitam nimashqa 

Jordán mayuta mana tsimpar entregayäshunaykipaq kaq nacionman mana 
yaykunäpaq. 

22Tsaymi noqaqa kayllachöna wañukur Jordán mayuta tsimpashaqnatsu. 

Peru qamkunam sïqa tsay alli nacionchö täkuyänaykipaq tsimpayanki. 

23<<DIOS YAYA ruranqan pactuta mana qonqar imaypis cumpliyanki. Ïduluta 

mana rurayänaykipaq DIOS YAYA nikaptinqa ama ni ima ïdulutapis 
rurayankitsu. 

24DIOS YAYAQA payllata servinatam munan. Mana cäsuqninkunatam nina 

rupaqnö ushakätsinqa. 

25<<Chäyanqayki nacionchö täkuyaptiki tsurikikuna y willkaykikuna kayaptin 

cuidädutaq Dios Yaya mandakunqanta qonqaskir ïdulukunata rurar 
adorayankiman. Tsaynö rurarqa DIOSNINTSIKTAM alläpa rabyatsiyanki. 

26<<Kanan junaq niyanqaqtam ciëlupis kay patsapis testïgu kayan. 

Ninqaqkunata mana cäsurqa Jordán mayu tsimpan nacionchö täkuykarmi 
ushakäyanki. Tsaychöqa manam unayyaqtsu täkuyanki, sinöqa jankatmi 
ushakäyanki. 

27Juklä nacionkunachö witsikashqa kayänaykipaq DIOS 

YAYA qarquyäshuptikim wallkaqllana kawaykar quëdayanki. 

28Juklä nacionkunachö täkurmi qerupita rumipita rurayanqan ïdulukunata 

adorayanki. Tsay ïdulukunaqa manam rikäyantsu, wiyayantsu, mikuyantsu ni 
shütayantsu. 

29<<Peru llapan shonquykikunawan y voluntänikikunawan DIOS 

YAYATA ashirmi sïqa tariyanki. 

30Tsay nacionkunachö alläpa sufrir llakikurpis DIOS YAYAPA leyninkunata 

imaypis yarpar cäsuyaptikiqa 

31llakipäkuq kayninwanmi dëjayäshunkitsu ni ushakätsiyäshunkitsu. Unay 

aylluntsikkunawan pactu ruranqantam mana qonqar cumplinqa. 

32<<Runata kamanqanpita manam imaypis ni maychö qamkunata 

yanapayäshunqaykinöqa Dios Yaya pitapis yanapashqatsu. 

33Manam ni mayqan nacionchö runakuna nina lunyaykaqpita Dios Yaya 

parlamunqanta wiyar qamkunanö kawaykar quëdayashqatsu. 

34Musyanqantsiknömi Egiptuchö alläpa sufriykashqa milagrukunata, guërrata 

y mantsakaypaq kaqkunata rurar kikinpa 
kanapaq DIOSNINTSIK jipimarqantsik. Pay yanapamanqantsiknöqa manam ni 
mayqan diospis ni may nacionchö runakunata yanapashqatsu. 

35Tsaynö jipimanqantsikpitam musyantsik DIOSNINTSIKLLA rasunpa Dios 

kanqanta. Paypita masqa manam juk dios kantsu. 

36<<Leyninkunata yachatsimarnintsikmi ciëlupita DIOS 

YAYA parlapämarqantsik. Kay patsachöpis nina lunyaykaqpita 
parlapämanqantsiktam wiyarqantsik. 

37Unay aylluntsikkunata kuyarmi akramarnintsik poderösu kayninwan Egipto 

runakunapa poderninpita jipimashkantsik. 

38Qamkunapita mas kallpasapa runakunata paymi ushakätsishqa 

nacionninkuna qamkunapaqna kananpaq. 

39<<Tsaymi imaypis ama qonqayaytsu DIOSNINTSIKLLA ciëluchö y kay 

patsachö Dios kanqanta. Manam paypita masqa juk dios kantsu. 

40Kanan yachatsiyanqaq estatütukunata y mandamientukunata cumplirqa 

qamkunapis tsurikikunapis DIOS YAYA entregayäshunaykipaq kaq nacionchö 
imayyaqpis allim kawakuyanki>>. 

Tsinkakuyänanpaq markakunata akrayanqan 

41Tsaypitanam Jordán mayu tsimpan rupay yarqamunan kaqlächö Moisés 

akrarqan kimsa tsinkakuna markakunata. 

42Tsay markakunam karqan pipis mana yarpashqata runa majinta 

wañupukuq runa tsinkakunanpaq. 

43Tsay markakunam karqan Beser, Ramot y Golán. Beserqa Rubén 

trïbukuna täkuyanqan desiertu pampachömi karqan. Ramotqa Gad trïbukuna 
täkuyanqan Galaadchömi karqan. Golánnam Manasés trïbukuna täkuyanqan 
Basánchö karqan. 

Chunka mandamientukunata Moisés willakunqan 

44Kaychömi qellqashqa kaykan Israel majinkunata Moisés 

yachatsinqankuna. 

45Paykunatam Dios Yayapa leyninkunata, estatütunkunata y 

mandamientunkunata yachatsirqan Egiptupita yarquskir 

46Bet-peor tsimpanman chaykur. Bet-peor partiqa Jordán mayu tsimpan 

rupay yarqamunan kaqlächömi kaykan. Puntatam tsay parti karqan amorreo 
runakunapa mandakuqnin rey Sehónpa poderninchö. Paymi Hesbón 
markachö täkurqan. Paytawan tsay partichö täkuq runakunatam Egiptupita 
yarqamur Israel majinkunawan Moisés vencirqan. 

47Tsaynöllam Basán nacionpa mandakuqnin rey Ogta venciyarqan. Amorreo 

runakunapa ishkan mandaqnin reykunata venciskirmi nacionninkunaman 
Israel runakuna yaykuyarqan. Tsay nacionkunam karqan Jordán mayu 
tsimpan rupay yarqamunan kaqlächö. 

48Tsaymi Israel runakunapaq karqan Aroer marka lädunchö kaq Arnón 

mayupita Sirión jirkayaq. Tsay jirkapa jukaq shutinmi Hermón. 

49Arabá pampapis Israel runakunapaqmi karqan Arabá Lamaryaq. Tsay 

pampakunam Jordán mayu tsimpan rupay jeqamunan kaqlächö kaykan. 
Arabá Lamarpis Pisga niyanqan jirka chakinchömi kaykan. 

 

Deuteronomio 5 
Chunka mandamientukuna 

Éxodo 20.1-17 

1Tsaypitanam Israel runakunata qorikaskatsir Moisés nirqan: <<Israel 

runakuna, kay willayanqaq estatütukunata y mandamientukunata shumaq 
tantiyayay. Willayanqaqnölla kawakuyänaykipaq mana qonqar shumaq 
yachakuyay. 

2<<DIOSNINTSIKMI Horeb jirkachö pactuta noqantsikwan rurarqan. 

3Manam unay castantsikkunawantsu tsay pactuta rurarqan, sinöqa 

noqantsikwanmi. 

4Horeb jirkachö nina lunyaykaqpitam kikin DIOS YAYA parlapämarqantsik. 

5Tsay nina lunyaykaq jirkaman witsayta mantsakuyaptikim kikillä 

witsarqä DIOS YAYA ninqankunata wiyanäpaq. Tsay wiyanqäkunatam 
kutiykamur willayarqaq. Tsay jirkachömi nimarqan: 

6<< <Noqam DIOSNIKI kä. Egiptuchö servikuq kanqaykipitam jipimushkaq. 

7<< <Ama juk dioskunaman creyinkitsu. 

8<< <Ama ima ïdulutapis rurankitsu ciëluchö, kay patsachö ni lamar rurinchö 

kaykaq rikuqtapis. 

9Tsaykunaman ama qonqurikunkitsu ni adorankitsu. Noqallam 

[poderösu] DIOSNIKI kä. Noqallata adoramänaykitam munä. Mana cäsuyämar 
ïdulukunata adoraqkunatam kikinta, tsurinta, willkanta y willkanpa tsurintapis 
castigashaq. 

10Peru kuyayämar mandamientükunata cumpliqkunatam sïqa 

llakiparninkuna waranqa (1,000) generación kayanqanyaq yanapashaq. 

11<< <Ama llutallaqa DIOSNIKIPA shutinta parlankitsu. Shutinta llutalla 

parlaqtaqa castiganqam. 

12<< <DIOSNIKI nishunqaykinölla ama qonqankitsu jamay 

junaq sagrädu kanqanta. 

13Semänachö soqta junaq arur llapan ruranaykipaq kaqkunata ruranki. 

14Qanchis kaq junaqchöqa DIOSNIKITA adorar ama arunkitsu. Tsaynölla ama 

arutsinkitsu warmi o ollqu tsurikikunata ni warmi o ollqu serviqnikikunata, 
töruykikunata, ashnuykikunata ni ima wätaykikunatapis ni nacionnikichö juklä 
runakunatapis. Ollquwan warmi serviqnikikunapis qamkunawan iwal 
jamayanqa. 

15Yarpay Egiptuchö servikuq kanqaykita. Tsaynö 

kaykaqtam DIOSNIKI poderösu kayninwan jipimushurqayki. Tsaymi jamay 
junaqchö adorar jamanaykipaq nirqan. 

16<< <DIOSNIKI nishunqaykinölla mamaykita y taytaykita 

respitanki. Tsaynöpam entregashunaykipaq kaq nacionchö atska wata alli 
kawakunki. 

17<< <Ama runa majikita wañutsinkitsu. 

18<< <Ama majayuq kaykar jukwan purikunkitsu. 

19<< <Ama suwakunkitsu. 

20<< <Ama manakaqkunata pitapis tumpankitsu. 

21<< <Ama runa majikipa warminta munapankitsu. Tsaynölla wajinta, 

chakranta, serviqnin warmita ni serviqnin ollquta, törunta, ashnunta, ni 
imaykankunatapis qechunaykipaq munapankitsu> >>. 

Israel runakuna mantsakur Moisésta rugayanqan 
Éxodo 20.18-26 

22<<Jirka chakinchö qorikashqa kaykäyaptiki y jirkachö kaykaptïmi tsay 

mandamientunkunata DIOS YAYA nina lunyaykaqpita y yana pukutay rurinpita 
jinchi nimurqan. Tsaypita mastaqa tsay junaq manam imatapis 
parlamurqannatsu. Tsaypitam ishkay parara rumiman qellqaskir 
entregamarqan. 

23<<Alläpa tutapay paqaspita parlamunqanta wiyar y jirkachö nina 

rupaykaqta rikarmi cada trïbupa mandaqninkunawan mayor runakunapis 
shamur 

24niyämarqan: <DIOSNINTSIKMI nina lunyaykaqpita parlamur alläpa poderösu 

kayninta musyatsimashkantsik. Tsaynö parlamuptinpis manam 
wañushkantsiktsu. 

25Tsaynö kaptinpis alläpam mantsayällä. Tsayläya nina lunyaqqa 

noqakunatapis ruparchi ushayämanman. DIOSNINTSIK parlamunqanta yapay 
wiyarqa wañuyäshaqmi. 

26Kanan wiyanqantsiknö nina lunyaykaqpita imayyaqpis kawaq Dios Yaya 

parlamuqta wiyarqa manam pipis kawanmantsu. 

27DIOSNINTSIK ima ninqantapis wiyanaykipaq mejorqa kikillayki aywaykullay. 

Pay nishunqaykita willayämaptikim llapanta cumpliyäshaq>. 

28<<Tsaynö niyämanqaykita wiyarmi DIOS YAYA nimarqan: <Kay runakuna 

niyäshunqaykitam wiyashkä. Mandakunqäkunata cäsur cumpliyänanpaq 
yarpäyanqanmi alli. 

29Allim kanman kanan yarpäyanqannölla imayyaqpis 

noqapita mantsakur mandamientükunata waran waran cumpliyaptin. Tsaynö 
cumplirmi kikinkunawan tsurinkunapis kushishqa kawakuyanqa. 

30Kay jirkapita urar willay carpankunaman kutikuyänanpaq. 

31Peru qamqa yapay kutimuy llapan mandamientükunatawan estatütükunata 

y leynïkunata willanaqpaq. Tsaykunata yachatsinki entregayänaqpaq kaq 
nacionman chaykur cäsukuyänanpaq> >>. 

32Tsaynö mandakunqanta DIOS YAYA yarpätsirmi Israel runakunata Moisés 

nirqan: <<Kananqa DIOSNINTSIK llapan mandayäshunqaykita cäsukuyay. 

33Pay mandakunqannölla llapanta cäsuyay. Tsaynö cäsurmi 

entregayäshunaykipaq kaq nacionchö imayyaqpis alli kawakuyanki>>. 

 

Deuteronomio 6 
Dios Yayallata kuyayänanpaq ninqan 

1<<DIOSNINTSIKMI mandamashqa mandamientunkunata, estatütunkunata y 

leyninkunata yachatsiyänaqpaq. Chaskiyänaykipaq kaq nacionman chaykur 
tsay mandamientukunata cäsur kawakuyanki. 

2DIOS YAYAPITA mantsakur willayanqaq llapan estatütunkunata y 

mandamientukunata imaypis cumplirmi qamkunawan tsurikikuna y 
willkaykikunapis atska wata kawakuyanki. 

3<<Israel runakuna, kay willayanqaq leykunata cumpliyänaykipaq shumaq 

wiyayämay. Tsaynöpam unay aylluntsikkunata DIOS YAYA prometinqan 
nacionnikikunachö alli kawakur maytsikaman mirayanki. Tsaychöqa lichipis 
abëjapa mishkinpis yakunöraqmi atska kaykan. 

4<<Israel runakuna, shumaq wiyakuyay. DIOSNINTSIKQA jukllayllam. 

5<<DIOS YAYATA kuyayanki llapan shonquykikunawan, llapan 

voluntänikikunawan y llapan kallpaykikunawan. 

6<<Kanan junaq niyanqaq leykunata shonquykikunachö imaypis 

yarparäyanki. 

7Imaypis mana qonqar wamraykikunata yachatsiyanki wajikikunachöpis, 

nänikunachöpis, puñukurpis y shärikurpis. 

8Makikikunaman y urkuykikunaman watarkur puritsiyanki. 

9Tsaynölla qellqayanki waji punku paradorkunaman y marka yaykuna 

punkukunamanpis>>. 

Dios Yayata cäsuyänanpaq ninqan 

10<<Unay aylluntsik Abrahamta, Isaacta y Jacobta prometinqan 

nacionmanmi DIOS YAYA chätsiyäshunki. Tsay nacionchömi kayan mana 
shäritsiyanqayki jatusaq kuyakuypaq markakuna. 

11Tsay markakunachö imatapis mana qoriykarmi waji junta imaykata 

tariyanki. Yaku pözukunatam listu uchkushqallatana tariyanki. Üvata y olïvuta 
listu plantashqallatanam tariyanki. Tsaykunata pacha junta mikur 

12kawakurtaq Egiptuchö servikuq kayanqaykipita jipiyämushuqniki DIOS 

YAYATA qonqäyankiman. 

13<<DIOS YAYALLAPITAM mantsakuyanki. Payllatam serviyanki. Jurarpis 

paypa shutillanchö jurayanki. 

14Juklä markakunachö täkuq runakuna adorayanqan dioskunata ama 

adorayankitsu. 

15Noqantsikwan kaykaq DIOS YAYAM payllata adorayänaykita munan. Juk 

dioskunata adorayaptikiqa piñakurmi jankat ushakätsiyäshunki. 

16<<Masahchö tentayanqaykinöqa DIOSNINTSIKTA ama tentayankitsu. 

17DIOSNINTSIKPA mandamientunkuna, leyninkuna y estatütunkuna 

willayanqaqta llapanta cumpliyanki. 

18DIOS YAYA munanqannölla imaypis kawakuyanki. Tsaynöpam unay 

aylluntsikkunata DIOS YAYA prometinqan nacionman chaykur kushishqa 
kawakuyanki. 

19DIOS YAYAM prometinqannölla llapan contraykikunata qarqur ushakätsinqa. 

20<<Waray warantin tsurikikuna <¿imapaqtan DIOSNINTSIK kay leykunata, 

estatütukunata y mandamientukunata entregamashkantsik?> nir 
tapuyäshuptikiqa 

21shumaq tantiyatsir niyanki: <Egiptuchö Faraónpa serviqnin 

kanqantsikpitam DIOS YAYA poderösu kayninwan jipimarqantsik. 

22Jipimänapaq Faraóntawan llapan ayllunkunata DIOS YAYA mantsakaypaq 

castiganqantam rikashkantsik. 

23Tsaypita jipiskamarnintsikmi pushamarqantsik unay aylluntsikta 

prometinqan nacionta entregamänapaq. 

24Tsaymi DIOSNINTSIK nimashkantsik paypita mantsakur llapan 

estatütunkunata cäsunapaq. Tsaynöpam kananyaqpis waran waran alli 
kawakunapaq yanapaykämantsik. 

25DIOSNINTSIK munanqannö alli kawakunapaq yachatsimanqantsiknölla 

llapan mandamientunkunata cäsur imaypis kawakushun> >>. 

 

Deuteronomio 7 
Juk dioskunata mana adorayänanpaq albertinqan 

Éxodo 34.11-17 

1Tsaypita mastam Moisés nirqan: <<Täkuyänaykipaq nacionman DIOS 

YAYA chätsiyäshurnikim tsaychö täkuq atska nación runakunata 
ushakätsinqa. Tsay runakunam kayan heteo, gergeseo, amorreo, cananeo, 
ferezeo, heveo y jebuseo runakuna. Tsay qanchis nacionkunam 
qamkunapita mas atskaq poderösu kayan. 

2Tsaynö kaykäyaptinpis podernikikunaman tsay runakunata DIOS 

YAYA churamuptin paykunawan ima pactutapis rurayankitsu. Tsaypa rantin 
mana llakipaypa llapanta ushakätsiyanki. 

3<<Paykunawan ama churakäyankitsu. Warmi tsurikikunata ni ollqu 

tsurikikunatapis ama churayankitsu. 

4Paykunawan tsurikikunata churayaptikim DIOS YAYAMAN manana creyikur 

juk dioskunatana adorayanqa. Tsaynö adorayaptinmi Dios Yaya alläpa 
rabyarnin llapaykita jankat ushakätsiyäshunki. 

5<<Tsay nación runakunapa sacrificiuta waykayänan altarninkunata juchutsir 

adorayanqan shuytu rumikunatapis pakir ushayanki. Tsaynölla Asera 
diösata adorayänanpaq jawiyanqan teta qerukunatapis walluskir 
adorayanqan ïdulunkunatapis jankat waykayanki. 

6Qamkunam DIOS YAYA akranqan santu runakuna kayanki. Maytsay nación 

runakunapitam kuyanqan runankuna kayänaykipaq akrayäshushkanki>>. 

Israel runakuna Dios Yayata cäsuyänanpaq ninqan 

7Tsaypita mastam Moisés nirqan: <<DIOS YAYAQA manam atskaq 

kanqantsikpitatsu akramashkantsik, sinöqa llapan nacionkunapita mas 
wallkaqllaraq kaykashqam. 

8DIOS YAYAM kuyamarnintsik akramashkantsik. Payqa Abrahamta, Isaacta y 

Jacobta prometinqanta cumplirmi kuyamantsik. Tsaymi Egiptuchö Faraónpa 
poderninchö servikuq kaykashqa poderösu kayninwan jipimashkantsik. 

9Tsaymi DIOS YAYA rasunpa kaq Dios kanqanta shumaq tantiyakuyay. 

Payta kuyar mandamientunkunata cumpliqkunatam imaypis kuyan. 
Tsaynöllam pactu ruranqanta cumplir waranqa 
(1,000) generacionyaq yanapanqa. 

10Peru pipis contran shäriqkunatam sïqa mana shuyarätsir alläpa castigar 

ushakätsinqa. 

11Tsaymi kanan junaq willayanqaq mandamientunkunata, estatütunkunata y 

leyninkunata mana qonqar imaypis cumpliyay>>. 

Cäsukuyanqanpita bendicionta chaskiyänanpaq kanqan 
Levítico 26.3-13; Deuteronomio 28.1-14 

12Tsaypita mastam Moisés nirqan: <<Kay leykunata cäsurnin cumpliyaptikim 

unay aylluntsikkunata llakipar pactu ruranqanta DIOS YAYA imaypis 
cumplinqa. 

13Tsaymi qamkunata kuyayäshurniki unay aylluntsikkunata prometinqan 

nacionman pushayäshunki. Tsaychömi paypa bendicionninwan 
wamraykikunapis atskaq kayanqa. Chakraykikuna alli wayuptinmi 
mikuynikikunapis atska kanqa. Vïnuykikunapis, aceitikikunapis manam 
faltanqatsu. Tsaynöllam wäkaykikuna, üshaykikuna y cabraykikunapis 
maytsikaman mirayanqa. 

14Wakin kaq nacionkunapita masmi qamkunaman bendicionninta 

churamunqa. Tsaymi qamkunachöqa warmipis ni ollqupis qolluq kayanqatsu. 
Wätaykikunapis maytsikamanmi mirayanqa. 

15Imayka qeshyaykunapitam DIOS YAYA tsapäyäshunki. Egipto runakunata 

castïgukunawan sufritsinqannöqa manam sufritsiyäshunkitsu. Contraykikuna 
shäriqkunatam sïqa tsay castïgukunawan ñakatsinqa. 

16<<DIOS YAYA podernikikunaman churamunqan runakunata mana 

llakipaypa llapanta ushakätsiyanki. Paykuna adorayanqan dioskunata ama 
adorayankitsu. Tsay dioskunata adorarmi mana alli ruraykunaman ishkiyanki. 

17<<Tsaychö täkuq runakunata rikar ama yarpäyankitsu qamkunapita mas 

atskaq kayaptin mana ushakätsiyänaykipaq kanqanta. 

18Tsaynö maytsikaq kayaptinpis ama mantsayankitsu. Tsaypa rantin 

yarpäyay Faraóntawan Egipto runakunata DIOS YAYA imanö castiganqanta. 

19Tsaynölla yarpäyay señalkunata, milagrukunata y mantsakaypaq 

kaqkunata rurar poderninwan DIOS YAYA Egiptupita jipimanqantsikta. 
Egiptupita yarqamunapaq yanapamanqantsiknöllam mantsayanqayki 
runakunata ushakätsiyänaykipaq yanapayäshunki. 

20<<Makikikunapita qeshpiqkunata y tsinkakuqkunatam kikin DIOS 

YAYA qarqunqa. 

21Poderösu DIOS YAYA yanapaykäyäshuptikiqa tsay runakunata ama 

mantsayaytsu. 

22Tsay runakunata DIOS YAYA manam sasllaqa ushakätsinqatsu, sinöqa 

wallka wallkallam qarqunqa. Llapanta saslla qarquptinqa tsunya 
quëdaskiptinmi chucaru wätakuna mirar mikuyäshunki. 

23<<DIOS YAYAM yanapayäshunki tsay runakunata ushakätsiyänaykipaq. 

24Mandakuq reykunata wañutsiyaptikim paykunapa shutinkunapis 

qonqakanqa. Tsaymi qamkunataqa ni pipis pärapuyäshunkitsu. 

25Llapan ïdulunkunata waykar qoriwan qellaywan enchapayanqankunata 

ama quëdatsiyankitsu. Tsaykunata quëdatsikurmi llutan ruraykunaman 
churakar DIOS YAYATA alläpa rabyatsiyanki. 

26Tsaymi wajikikunaman tsay ïdulukunata ni enchapayanqan qorita ni 

qellayta apayankitsu. Apayaptikiqa qamkunatam DIOS 

YAYA ushakätsiyäshunki. Melanaypaq kaqkunata mana yatayanqaykinölla 
tsaykunatapis ama yatayankitsu>>. 

 

Deuteronomio 8 
Desiertuchö Dios Yaya yanapanqanta yarpätsinqan 

1Tsaypita mastam Moisés nirqan: <<Kanan willayanqaq mandamientukunata 

cumpliyanki. Tsaynö cumplirmi Abrahamta, Isaacta y Jacobta DIOS 

YAYA äninqan nacionman chaykur maytsikaman mirar alli kawakuyanki. 

2<<Chusku chunka (40) wata DIOS YAYA pruëbaman churayäshurniki 

desiertuchö puritsiyäshunqaykita ama qonqayaytsu. Tsaynö pruëbaman 
churayäshunki shonquykikunachö imata yarpäyanqaykita y 
mandamientunkunata cäsuq o mana cäsuq kayanqaykita musyananpaqmi. 

3<<Tsaychö mallaqaywan sufritsiyäshurnikipis 

mikuyänaykipaqmi manáta previnipäyäshurqayki. Tsay mikuytaqa manam 
unay aylluntsikkuna ni qamkunapis reqiyarqaykitsu. Tsay mikuywanmi 
tantiyatsiyäshurqayki kaynö ninqanta: <Runaqa manam tantata mikurllatsu 
kawan, sinöqa DIOS YAYA llapan ninqankunata cäsurmi>. 

4<<Chusku chunka wata puriyaptiki manam llatapaykikuna ushakarqantsu ni 

chakikikunapis pushllarqantsu. 

5Shumaq tantiyakuyay. Tsurinta taytan corriginqannömi qamkunatapis DIOS 

YAYA corrigiyäshunki. 

6Tsaymi DIOS YAYAPA mandamientunkunata cumplir paypita mantsakuyay. 

7<<DIOS YAYAM pushayäshunki raqrakunachö y jallqakunachö atska yakuyuq 

y atska pukyuyuq nacionman. 

8Tsaychömi allish wayun trïgu, cebäda, üva, hïgus, granadïlla y olïvupis. 

Tsaynöllam olïvupita rurashqa aceiti y abëjapa mishkinpis maytsika. 

9Tsay nacionchö atska mikuy kaptinmi muchuypis kanqatsu. Qaqakunachömi 

fiërru kan. Jirkakunapitam cobritapis jipiyanki. 

10Äninqan nacionta entregayäshunqaykichö pacha junta kawar DIOS 

YAYATA imaypis alabayanki>>. 

Dios Yayata mana qonqayänanpaq yätsinqan 

11Tsaypita mastam Moisés nirqan: <<Cuidädutaq DIOS 

YAYATA qonqäyankiman. Kanan willayanqaq mandamientunkunata, 
leyninkunata y estatütunkunata imaypis cumpliyanki. 

12Imaykaykikuna mana faltaptin kushishqa kawakur, alli wajichö täkur, 

13wäkaykikuna, üshaykikuna y cabraykikunapis atskaman miraptin y 

qorikikuna, qellaynikikuna y imaykaykikuna maytsika kaptinpis 

14DIOS YAYATA ama qonqäyankitsu. Paymi Egiptuchö servikuq 

kayanqaykipita jipiyämushushkanki. 

15Paymi alläpa mantsakuypaq desiertupa pushayämushurqayki. Tsaychömi 

atska venenösu culebrakuna y atuq kurukunapis karqan. Upyayänaykipaq 
yaku mana kaptinpis qaqapitam pashtatsimurqan. 

16Tsaynöllam mikuyänaykipaqpis manáta previnipäyäshurqayki. Tsay 

mikuytaqa unay aylluntsikkunapis manam reqiyarqantsu. Sufritsiyäshurnikim 
pruëbaman churayäshunki tantiyakur alli kawakuyänaykipaq. 

17Tsaynö kaykaptinqa ama yarpäyankitsu imayka kayäpushunqaykitapis 

kallpaykikunawan tariyanqaykita. 

18Masbien tantiyakuyay llapan imaykata tariyänaykipaqpis DIOS 

YAYA yanapayäshunqaykita. Unay aylluntsikkunawan pactu ruranqanta 
cumplirmi tsaynö yanapayäshunki. 

19<<DIOS YAYATA qonqaskir juk dioskunata adorayaptikiqa llapaykitam 

ushakätsiyäshunki. 

20Mana cäsukuyaptikiqa wakin nación runakunata ushakätsinanpaq 

kanqannömi qamkunatapis DIOSNINTSIK ushakätsiyäshunki>>. 

 

Deuteronomio 9 
Canaánman yaykuyaptin Dios Yaya yanapananpaq prometinqan 

1Tsaypita mastam Moisés nirqan: <<Israel runakuna, shumaq wiyayämay. 

Qamkunam Jordán mayuta tsimpar poderyuq runakuna täkuyanqan 
nacionman chäyanki. Tsay runakunam qamkunapita mas atskaq kayan. 
Markankunapis altuyaq murallashqa jatunmi kaykan. 

2Musyayanqaykinömi paykunaqa Anacpita miraq kar jatusaq runakuna 

kayaptin wakin kaq runakunapis niyan: <¿Piraq pärapunman Anacpita miraq 
jatusaq runakunata?> 

3<<Tsaynö kaykäyaptinpis DIOS YAYA puntaykikunata aywarmi nina rupaqnö 

tsay runakunata ushakätsinqa. Prometinqannöllam yanapayäshunki 
paykunata vencir sas ushakätsiyänaykipaq. 

4Tsaynö yanapayäshunqaykipita cuidädutaq shonquykikunachö yarpar 

niyankiman: <Cäsushqam DIOS YAYA tsay runakunata ushakätsishqa>. 
Manam cäsukuq kayanqaykipitatsu qarqushqa, sinöqa tsay runakuna llutan 
rurayman umankuna churashqa kayanqanpitam. 

5Yapaymi niyaq: Manam cäsukuq kayanqaykipitatsu tsay nacionta DIOS 

YAYA entregayäshunki, sinöqa tsaychö täkuq runakuna llutan rurayman 
umankuna churashqa kayanqanpitam. Tsaynö entregayäshurnikim unay 
aylluntsikkunata prometinqanta cumplinqa. 

6Shumaq tantiyakuyay. DIOS YAYAQA manam cäsukuq kayanqaykipitatsu 

tsay alli nacionta entregayäshunki, sinöqa tsaychö täkuq runakuna jutsasapa 
kayanqanpitam. Qamkunapis mana wiyakuq runam kayanki>>. 

Qoripita mallwa töruta rurayanqan 
Éxodo 31.18—32.35 

7<<DIOS YAYATA desiertuchö rabyatsiyaptiki castigashunqaykita imaypis ama 

qonqäyaytsu. Egiptupita yarqayämunqaykipitam kayman 
chäyämunqaykiyaqpis payta cäsuyarqaykitsu. 

8Horeb jirkachö rabyatsiyanqaykipitam ushakätsiyäshunkiman karqan. 

9Jirkachö kanqäyaqmi tsaynö rabyatsiyarqayki. <<Tsay jirkamanmi 

witsarqä DIOS YAYA qamkunawan pactu ruranqanta parara rumikunachö 

qellqashqa kaykaqta chaskimunäpaq. Tsaychömi kamurqä chusku chunka 
(40) junaq y chusku chunka paqas ni imatapis mana mikur ni yakutapis mana 
upyar. 

10Tsay jirka chakinchö qorikashqa kaykäyaptikim nina lunyaykaqpita DIOS 

YAYA parlamurqan. Tsay llapan parlamunqantam ishkay parara 
rumikunaman dëdunwan qellqarkur tsay jirkachö entregamarqan. 

11Tsaychömi chusku chunka junaq y chusku chunka paqas cumpliskiptin 

entregamarqan. Tsay ishkay parara rumikunachömi qamkunawan pactu 
ruranqan qellqashqa kaykan. 

12Tsaymi nimarqan: <Kay jirkapita saslla urar kutiy. Egiptupita jipimunqayki 

Israel runakunam jutsa rurayman churakashqa kaykäyan. Paykunam pöcu 
tiempullachö qonqaskayämar qoripita ïduluta ruraskir adoraykäyan>. 

13<<DIOS YAYAM masta nimarqan: <Rikashkämi Israel runakuna alläpa mana 

wiyakuq kayanqanta. 

14Amana favorninkuna shäriynatsu. Kananmi ushakätsishaq shutinkunatapis 

qonqayänanpaq. Peru qampitam sïqa jatun nación kananpaq mirayanqa. 
Qampita miraqkunam Israel runakunapitapis mas atskaq kayanqa>. 

15<<Tsaynö nimaptinmi Dios Yaya ruranqan pactu ishkay parara 

rumikunachö qellqashqa kaykaqta tsay lunyaykaq jirkapita kutimur 
apamurqä. 

16Peru qamkuna kaqman chaykamurmi tariyarqaq DIOSNINTSIKTA rabyatsir 

qoripita rurashqa mallwa töruta adoraykäyaqta. Tsaynö rurarmi qamkunaqa 
manaraqpis unayta pay ninqanta qonqaskiyarqayki. 

17Tsaymi alläpa rabyar tsay ishkay parara rumikunata puntaykikunachö 

pakitpaq jitaskirqä. 

18<<Tsaypitam jirkaman yapay kutiykur DIOS YAYAPA puntanman 

pelatakuykur llakishqa rugakurqä. Puntatanöllam chusku chunka junaq y 
chusku chunka paqas ni imatapis mana mikur ni yakutapis mana upyar karqä. 
Tsaynö karqä payta rabyatsir jutsata rurayanqaykipitam. 

19DIOS YAYA rabyar ushakätsiyäshunaykipaq kanqanta yarparmi alläpa 

mantsakarqä. Tsaynö rabyaykarpis rugakuptïmi ushakätsiyäshunqaykipa 
rantin llakipäyäshushkanki. 

20DIOS YAYAM alläpa piñakur Aaróntapis wañutsiyta munarqan. Mana 

wañutsinanpaq rugakuptïmi paytapis llakipar perdonashqa. 

21Qoripita rurayanqayki mallwa törutam ninaman jitaykur ñutunqanyaq 

aqaskir Horeb jirkapita urämuq yakuman jicharqä. 

22<<Tsaynöllam DIOS YAYATA rabyatsiyarqayki Taberachö, Masahchö y 

Kibrot-hataavachöpis. 

23Cades-barneaman chaykurpis DIOSNINTSIK mandakunqanta mana creyirmi 

cäsuyarqaykitsu. Tsaymi yaykuyarqaykitsu entregaykuyäshunaykipaq kaq 
nacionman. 

24Qamkunam reqiyanqaqpita DIOS YAYATA mana cäsuq runakuna kayanki. 

25Mana ushakätsiyäshunaykipaq rugakurmi chusku chunka junaq y chusku 

chunka paqas DIOS YAYAPA puntanchö llakishqa pelatararqä. 

26Rugakurmi nirqä: <DIOS YAYA, herenciaykipaq akranqayki runakunata ama 

ushakaykatsillaytsu. Paykunatam poderösu kaynikiwan Egiptupita 
jipimushkanki. 

27Serviyäshuqniki Abrahamta, Isaacta y Jacobta prometinqaykikunata yarpar 

Israel runakuna jutsata rurayanqanpita perdonaykullay. 

28Mana perdonaptikiqa Egipto runakuna musyaskirmi niyanqa: <<DIOS 

YAYAQA prometinqan nacionman chätsiyta manam puëdishqatsu>>. << 
<Tsaynöllam niyanqa: <<Israel runakunapa contran karmi desiertuman 
apaykur ushakätsishqa>>. 

29<< <Imanö karpis Israel runakunam kuyanqayki herenciayki kayan. Tsaymi 

kikiki Egiptuchö sufriykäyaptin poderösu kaynikiwan jipimushkanki> >>. 

 

Deuteronomio 10 
Israel runakunawan DIOS YAYA pactuta yapay ruranqan 

Éxodo 34.1-10 

1<<Tsaypitam DIOS YAYA nimarqan: <Punta kaqtanölla ishkay parara 

rumikunata ruraskir babultapis qerupita ruray. Tsay parara ruranqaykita 
aparkur noqa kaykanqä jirkaman witsämuy. 

2Noqam pakinqayki rumichö qellqanqätanö tsay parara rumikunaman yapay 

qellqaskir babulman churanaykipaq entregashayki>. 

3<<Tsaymi acacia qerupita babulta ruraskir ishkay parara rumikunata puntata 

ruranqätanö rurarqä. Tsay pararakunata aparkurmi jirkaman witsarqä. 

4Tsaychömi puntata qellqanqannölla DIOS YAYA yapay tsay parara 

rumikunaman chunka mandamientunkunata qellqamurqan. Tsay 
mandamientukunaqa jirka chakinchö qorikashqa kaykäyaptiki nina 
lunyaykaqpita parlamunqan mandamientunkunallam karqan. Tsaykunata 
pararakunaman qellqarkurmi DIOS YAYA entregamarqan. 

5Jirkapita kutiskamurmi DIOS YAYA nimanqannölla tsay parara rumikunata 

ruranqä babulman churarqä. Tsaymi kananyaqpis babulchö 
churaraykäyan>>. 

6Beerot-bene-jaacánpita aywakurmi Israel runakuna Moseraman chäyarqan. 

Aarón tsaychö wañukuskiptinmi pampayarqan. Tsaypitam tsurin Eleazarna 
mandakuq sacerdöti karqan. 

7Tsaypita aywakurnam Gudgoda partiman chäyarqan. Gudgodapita 

aywakurnam atska yaku kanqan Jotbata partiman chäyarqan. 

8Tsaychönam levitakunata DIOS YAYA akrarqan Pactu 

Babulta apayänanpaq, paypa puntanchö serviyänanpaq y paypa shutinchö 
runakunaman bendicionta churayänanpaq. Tsaynöpam paykunaqa 
kananyaqpis tsaykunata rurayan. 

9Tsaynö rurayänanpaq churayanqanpitam wakin kaq trïbukunanöqa 

levitakuna chakrata chaskiyashqatsu. Chakrata chaskiyanqanpa rantinmi 
kikin DIOS YAYA paykunapa herenciankuna. Tsaynö kananpaqmi DIOS 

YAYA nirqan. 

10Tsaypita mastam Moisés nirqan: <<Jirkachö puntata kanqänöllam yapay 

chusku chunka (40) junaq chusku chunka paqas karqä. Tsaychö 
mañakuptïmi DIOS YAYA llakipäyäshurniki ushakätsiyäshushkankitsu. 

11Tsaypa rantinmi nimarqan: <Sharkur Israel runakunata pushay Abrahamta, 

Isaacta y Jacobta prometinqä nacionman yaykuyänanpaq> >>. 

Dios Yaya munanqannö kawakuyänanpaq ninqan 

12Tsaypita mastam Moisés nirqan: <<Israel runakuna, kananmi 

willayäshayki DIOS YAYA imata munanqanta. Paymi munan 
paypita mantsakur munanqannö kawayänaykita. Tsaynöllam munan llapan 
shonquykikunawan y voluntänikikunawan payta kuyar serviyänaykita 

13y kanan junaq yachatsiyanqaq mandamientunkunatawan estatütunkunata 

imaypis cäsukuyänaykipaq. Tsaynöpam alli kawakuyanki. 

14<<Ciëlupa, kay patsapa, llapan imaykapapis DIOS YAYAM ämun. 

15Mayqan nación runakunatapis akrananpaq poderösu karmi unay 

aylluntsikkunata kuyar akrarqan. Tsaymi kuyay runankuna kayänaykipaq 
qamkunatapis akrashushkanki. Kananpis kuyay runankunam kayanki. 

16Tsaynö kuyaykäyäshuptikiqa shonquykikunata señalakur shumaq 

tantiyakuyay DIOS YAYA ninqankunata cäsuyänaykipaq. Ama mana cäsukuq 
kayaytsu. 

17<<DIOSNINTSIKQA ima dioskunapitapis mas poderösum. Payqa llapan 

señorkunapa Señorninmi. Poderösu kayninwanmi mantsaypaq kaykan. 
Payqa pitapis manam jananpantsu ni pipapis favornin kananpaq sobornuta 
chaskintsu. 

18Payqa waktsakunatawan viüdakunatam llakipan. Tsaynöllam qamkunachö 

täkuq juklä runakunatapis llakipar mikuytawan llatapata previnipan. 

19Tsaymi qamkunapis juklä runakunata llakipäyanki. Ama qonqäyankitsu 

qamkunapis Egiptuchö täkur juklä runakuna kayanqaykita. 

20<<DIOS YAYAPITA mantsakur payllata adorar munanqannölla imaypis 

kawakuyanki. Paypa shutillanchö jurayanki. 

21Payllata alabayanki. Diosnintsik karmi llapan rikanqantsik milagrukunatapis 

rurashqa. 

22Unay aylluntsikkuna qanchis chunkaqlla (70) Egiptuman chäyaptinpis DIOS 

YAYAM permïtishqa qoyllurkunata yupayta mana puëdiyanqannöraq 
maytsikaman mirayänapaq>>. 

 

Deuteronomio 11 
Dios Yaya poderösu kanqan 

1Tsaypita mastam Moisés nirqan: <<DIOS 

YAYATA kuyar yachatsikuyninkunata, estatütunkunata, leyninkunata y 
mandamientunkunata imaypis cumpliyay. 

2Kanan junaq yarpäyay DIOSNINTSIK castigakuq y poderösu kanqanta. 

Manam tsurikikunatsu tsayta rikäyarqan, sinöqa kikikikunam. 

3Tsaynöllam tsurikikunatsu rikäyarqan Faraóntawan Egiptuchö täkuq 

runakunata DIOS YAYA poderninwan castiganqanta, sinöqa kikikikunam. 

4Tsaynöllam tsurikikunatsu rikäyarqan y Egipto soldädukunata, 

bestiankunata y carrëtankunatapis DIOS YAYA Puka Lamarchö 
ushakätsinqanta, sinöqa kikikikunam. 

5Yarpäyay desiertupa päsamur kayman chäyämunaykiyaq DIOS YAYA imanö 

yanapayäshunqaykita. 

6Tsaynölla yarpäyay runakuna rikaykaptin Rubén trïbu Eliabpa tsurinkuna 

Datántawan Abiramta DIOS YAYA castiganqanta. Paykunata castigarmi 
llapan castankunata, carpankunata y imaykankunatapis patsata 
kichakaskatsir millpuskatsirqan. 

7Kikikikunam rikäyashkanki poderösu kayninwan DIOS YAYA tsaykunata 

ruranqanta. 

Dios Yayapita bendicionta chaskiyänanpaq ninqan 

8<<Tsaymi kanan willayanqaq llapan mandamientukunata cumpliyay. 

Llapanta cumplirqa Canaánman yaykurpis kallpasapam kayanki tsaychö 
täkuq runakunata ushakätsiyänaykipaq. 

9Tsaynöllam atska wata tsaychö kushishqa kawakuyanki. Tsaychö 

kawayänaykipaqmi Abrahamta, Isaacta y Jacobta DIOS YAYA prometirqan. 
Tsaychöqa lichipis abëjapa mishkinpis yakunöraqmi atska kaykan. 

10<<Täkuyänaykipaq kaqchöqa chakrakunapis manam Egiptupita 

yarqayämunqayki chakrakunanötsu. Egiptuchöqa murukurpis huertata 
parquqnömi parquyarqayki. 

11Peru yaykuyänaykipaq partichöqa imaypis tamyaptinmi jallqakuna y 

raqrakunapis kuyakuypaq kaykan. 

12Tsay chakrakunamanmi tamya tiempuchö y usya tiempuchöpis kikin DIOS 

YAYA mana qonqar rikaykan. 

13<<Kanan junaq willayanqaq mandamientukunata 

cumplir DIOSNINTSIKTA kuyayaptiki y llapan shonquykikunawan y 
voluntänikikunawan serviyaptikim 

14punta kaq tamyata y qepa kaq tamyatapis tiempullanchö tamyatsimunqa. 

Tsaymi trïgupis, vïnupis ni aceitipis faltäyäshunkitsu. 

15Entëru jallqakunachömi qewakunapis wätaykikunapaq lloqlluranqaraq. 

Tsaynöllam mikuyänaykipaqpis mikuynikikuna ni imay faltanqatsu. 

16<<Peru cuidädutaq pipis engañayäshuptiki DIOS YAYATA qonqaskir juk 

dioskunata adorayankiman. 

17Juk dioskunata adorayaptikiqa DIOS YAYA alläpa piñakur mana 

tamyatsimuptinmi murukuyanqaykipis wayunqatsu. DIOS 

YAYA entregayäshunqayki nacionchö täkurpis llapaykim wañuyanki. 

18<<Tsaymi llapan willayanqaq mandamientukunata shonquykikunachö 

imaypis yarpäyanki. Mana qonqayänaykipaq tsay mandamientukunata 
qellqarkur rikraykikunaman y urkuykikunaman watäyay. 

19Tsurikikunata mana qonqar yachatsiyanki wajikikunachöpis, 

nänikunachöpis, puñukurpis y shärikurpis. 

20Tsaynölla qellqayanki waji punkupa marcunkunaman y marka yaykuna 

punkukunamanpis. 

21Tsaynöpam unay aylluntsikkunata DIOS YAYA prometinqan nacionchö 

qamkuna y tsurikikunapis kay patsawan ciëlu ushakanqanyaq atska wata 
kushishqa kawakuyanki. 

22<<Kanan junaq willayanqaq mandamientukunata 

cumplir DIOSNINTSIKTA kuyar y pay munanqannö kawayaptikim 

23DIOS YAYA yanapayäshunki Canaánman yaykur tsaychö täkuq runakunata 

ushakätsiyänaykipaq. Tsaynö yanapayäshuptikim qamkunapita mas atskaq 
y poderösu kaykaqkunatapis ushakätsiyanki. 

24Tsaymi Canaánchö mayqan markaman yaykuyanqaykipis qamkunapaq 

kanqa. Mujunnikikunapis desiertupita Líbano nacionyaq y Éufrates mayupita 
Mediterráneo Lamaryaqmi kanqa. 

25Mayman chäyaptikipis DIOSNINTSIK prometinqannö yanapayäshuptikim 

runakunapis mantsayäshurniki pärapuyäshunkinatsu. 

26<<Bendicionta o maldicionta karpis kanan akrayay. 

27DIOSNINTSIKPA mandamientunkunata kanan junaq willayanqaqta cäsurqa 

bendiciontam chaskiyanki. 

28Peru DIOSNINTSIKTA qonqaskir, mandamientunkunata mana cäsur mana 

reqishqa dioskunata adorarmi sïqa maldicionashqa kayanki. 

29<<Canaánman yaykuyänaykipaq DIOS YAYA yanapayäshuptikim Gerizim 

jirkaman witsarkur jinchi niyämunki DIOS YAYATA cäsur bendicionninta 
chaskiyänaykipaq. Tsaynölla Ebal jirkaman witsarkurpis jinchi 
niyämunki DIOS YAYATA mana cäsur maldicionashqa kayänaykipaq. 

30Tsay ishkan jirkakunam Jordán mayu tsimpan rupay jeqanan kaqlächö 

kaykan. Tsaynöllam tsay jirkakuna kaykan Gilgal marka tsimpanchö y More 
encina jachakuna cercanchö. Tsayqa Arabá pampachö täkuq cananeo 
runakuna täkuyanqanchömi kaykan. 

31<<Qamkunam Jordán mayuta tsimpayänaykipaqna kaykäyanki. Tsimpar 

tsay nacionman yaykuskir täkuyänaykipaqmi DIOSNINTSIK yanapayäshunki. 
Tsaychö täkur 

32kanan junaq willayanqaq llapan mandamientunkunata y leyninkunata mana 

qonqar cumpliyanki>>. 

 

Deuteronomio 12 
Dios Yaya akranqan sitiullachö sacrificiuta waykayänanpaq ninqan 

1Tsaypita mastam Moisés nirqan: <<Unay awiluntsikkuna 

creyikuyanqan DIOS YAYAPA mandamientunkunata y leyninkunata kanan 
tantiyatsiyäshayki. Entregayäshunaykipaq nacionchö täkur tsaykunata waran 
waran imaypis cumpliyanki. 

2<<Tsay nacionchö täkuq runakunata ushakätsir jallqakunachö, 

patakkunachö y rämasapa jachakuna chakinchö diosninkunata adorayanqan 
sitiunkunata jankat ushakätsiyanki. 

3Tsaynölla altarninkunatapis juchuskatsiyanki. Adorayänanpaq ichïtsiyanqan 

shuytu rumikunatapis jankat ñututsiyanki. Asera diösata adorayänanpaq 
jawiyanqan teta qerukunatapis waykayanki. Wakin kaq diosninkunata 
adorayänanpaq llaqllayanqan ïdulunkunatapis ushakätsiyanki. Tsaynö 
ushakätsiyaptikim tsay dioskunapa shutinkunatapis ni pï yarpäyanqanatsu. 

4<<DIOSNINTSIKTA adorarqa tsay runakuna diosninkunata adorayanqannöqa 

ama adorayankitsu. 

5DIOSNINTSIKTAQA adorayanki pay akranqan sitiullachö. Tsay sitiuchö 

täkunanpaqmi llapan Israel trïbukuna kayanqanpita akranqa. 

6Tsayman wätakunata apayanki waykana sacrificiupaq y wakin kaq 

sacrificiukunapaqpis. Tsaynölla tsayman apayanki diezmuykikunata, 
prometiyanqayki ofrendakunata, voluntänikikunapita ofrendakunata, wakin 
kaq ofrendaykikunata y wäkaykikunapa, üshaykikunapa y cabraykikunapa 
punta wawankunatapis. 

7DIOS YAYAPA bendicionninwan mikuynikikuna alli wayunqanpita llapan 

aylluykikunawan Diospa puntanchö kushishqa mikuyanki. 

8<<DIOS YAYA entregayäshunaykipaq kaq nacionman char manam kanan 

adorayanqaykinötsu adorayanki. Kananqa puëdiyanqaykinöllam DIOS 

YAYATA adoraykäyanki. 

9Tsaynö adoraykäyanki DIOSNINTSIK entregayäshunaykipaq kaq jamayman 

manaraq yaykur y posesionnikita manaraq chaskirmi. 

10Jordán mayuta tsimpaskirmi entregayäshunaykipaq kaq nacionchö 

täkuyanki. Contraykikunata DIOSNINTSIK ushakätsiptinmi ni imapita manana 
mantsakur tsaychö tranquïlu täkuyanki. 

11DIOSNINTSIK täkunanpaq akranqan sitiuchö adorayänaykipaqmi llapan 

mandayanqaqkunata apayanki. Tsaymi waykana sacrificiukunapaq y wakin 
kaq sacrificiukunapaq wätakunata y mikuykunata tsayman apayanki. 
Tsaynölla apayanki diezmuykikunatawan prometiyanqayki ofrendaykikunata 
y voluntänikipita kaq ofrendakunatapis. 

12DIOSNINTSIKPA puntanchö ollqu tsurikikunawan, warmi tsurikikunawan y 

serviqnikikunawanpis qorikaskir kushishqa adorayanki. Markaykikunachö 
täkuq levitakunata invitayanki paykunawanpis paqta qorikaskir 
mikuyänaykipaq. Paykunapaqa manam chakrankunapis kanqatsu. 

13<<Cuidädutaq maychöpis munayanqaykichö waykana sacrificiukunata 

waykayankiman. 

14Llapan trïbukunapita DIOS YAYA akranqan sitiullachö waykayanki. Tsaychö 

payta adorayänaykipaq yätsiyanqaqkunata cumpliyanki. 

15<<Aytsanarqa DIOS YAYA previnipäshunqaykipita wätaykikunata pishtaskir 

maychöpis mikuyanki. Tarushta, lluytsuta kanan mikuyanqaykinölla püru 
o impüru karpis tsay aytsata mikuyanki. 

16Peru yawarnintaqa ama mikuyankitsu. Mikuyanqaykipa rantin yakutanö 

patsaman jichariyanki. 

17<<Diezmukunata ama markaykikunachö mikuyankitsu, trïgu, vïnu, aceiti 

kaptinpis. Tsaynölla markaykikunachö ama mikuyankitsu wäkaykikunapa, 
üshaykikunapa y cabraykikunapa punta wawankunata ni prometiyanqayki 

ofrendakunata ni voluntänikipita ofrendakunata ni wakin kaq 
ofrendakunatapis. 

18Qamkunaqa DIOS YAYA akranqan sitiuman aywaykur paypa puntanchö 

mikuyanki. Tsaychö mikuyanki tsurikikunawan, serviqnikikunawan y 
markaykichö täkuq levitakunawanpis. Tsaynö kushishqa mikuyanki 
mikuynikikunata alli wayutsinqanpita. 

19Nacionnikichö täkuykarqa levitakunata mana qonqar imaypis yanapayanki. 

20<<DIOS YAYA prometinqannö täkunaykipaq kaq nacionchö atskaman mirar 

aytsanarqa maychöpis aytsata mikuyanki. 

21DIOS YAYATA adorayänaykipaq kaq sitiu markaykipita karu kaptinqa 

mandayanqaqnölla wäkaykita, üshaykita y cabraykita pishtaskir 
täkuyanqaykillachö mikuyanki. 

22Püru o impüru karpis tarushta y lluytsuta kanan mikuyanqaykinölla tsay 

aytsata mikuyanki. 

23Peru yawarnintaqa ama mikuyankitsu. Llapan kawaqkunapam yawarninchö 

vïdan kaykan. Tsaymi ama yawarnintintaqa aytsata mikuyankitsu. 

24Mikuyanqaykipa rantin imayka yakutanö patsaman jichariyanki. 

25Yawarta mana mikurqa qamkunawan tsurikikunapis DIOS 

YAYA munanqannömi alli kawakuyanki. 

26<<Peru sacrificiupaq prometiyanqayki wätakunata y tsaki mikuy 

ofrendakunatam sïqa DIOS YAYA akranqan kaq sitiumanraq apayanki. 

27Tsaychömi wätakunata waykana sacrificiupaq pishtaskir yawarnintawan 

aytsata DIOS YAYAPA altarninchö waykayanki. Wakin kaq sacrificiukunapaq 
wätata pishtar aytsata mikurpis yawarnintaqa altarman tsaqtsuyanki. 

28<<Kay llapan willayanqaq mandamientukunata cumplirqa qamkunawan 

tsurikikunapis DIOS YAYA munanqannö kawakurmi imayyaqpis alli 
kawakuyanki>>. 

Juk dioskunata mana adorayänanpaq ninqan 

29Tsaypita mastam Moisés nirqan: <<Canaánman chäyaptikim tsaychö täkuq 

runakunata DIOS YAYA ushakätsinqa. Tsaychö qamkuna täkur 

30tsay runakuna adorayanqan dioskunata ama adorayankitsu. Tsaynölla 

diosninkunata adorayta munar imanö adorayanqantapis ama 
tapupäyankitsu. 

31Tsay runakunam diosninkunata adorar DIOS YAYATA rabyatsiyan. 

Diosninkunata adorarmi ollqu y warmi tsurinkunatapis 
sacrificiupaq altarchö waykayan. Tsaynöqa DIOS YAYATA ama 
adorayankitsu. 

32 (13.1) <<Llapan willayanqaq mandamientukunata cumpliyänaykipaq 

shumaq tantiyakuyay. Tsay mandamientukunaman ama ni juk 
mandamientuta yapayankitsu ni juk mandamientutapis jipiyankitsu. 

 

Deuteronomio 13 

1 (2) <<Qamkuna kaqchö juk runa profëta tukur o sueñunqanta willakur ninqa: 

<Noqatam DIOS YAYA sueñuynïchö tantiyatsimashqa milagruta rikänapaq>. 

2 (3) Tsay ninqan rasunpa cumpliptin <aku juk dioskunaman aywar adorarnin 

servishun> niyäshuptikiqa 

3 (4) ama cäsuyankitsu. Tsay runata cäsuyanqaykipa rantin 

tantiyakuyanki DIOSNINTSIK pruëbaman churayäshunqaykita. Paymi 
musyayta munan llapan shonquykikunawan y voluntänikikunawan payta 
kuyayanqaykita o mana kuyayanqaykitapis. 

4 (5) <<DIOSNINTSIKLLATA serviyay, payllapita mantsakuyay y 

mandamientunkunata imaypis cumpliyay. 

5 (6) <Juk dioskunata adorashun> niyäshuqnikikunataqa wañutsiyanki. 

Paykunam munayan Egiptuchö servikuq kayanqaykipita 
jipiyämushuqniki DIOS YAYATA dëjayänaykita. Tsaynö kayanqanpita 
paykunata wañutsiyay. Tsaynöpam mana alli ruraykuna qamkunachö 
kanqatsu. 

6 (7) <<Mana adorayanqayki ni unay aylluntsikkunapis mana adorayanqan 

dioskunata adorayänaykipaq pipis pakayllapa inkitayäshuptiki ama 
cäsuyankitsu. Tsaynölla ama cäsuyankitsu wawqiki, tsuriki, warmiki o 
amïguyki kaptinpis. 

7 (8) Tsaynölla ama cäsuyankitsu cercachö täkuq runakuna o karuchö täkuq 

runakuna adorayanqan diosninkunata adorayänaykipaq niyäshuptikipis. 

8 (9) Tsaynö inkitashuqnikikunataqa mana llakipar mana perdonar ni favornin 

shärir 

9 (10) wañuskatsiyanki. Tsay runataqa kikikikuna puntata saqmayanki. 

Tsaypitam llapan runakunapis saqmayanqa. 

10 (11) Egiptuchö servikuq kanqantsikpita jipimaqnintsik DIOS 

YAYATA dëjayänaykipaq inkitashuqniki runakunataqa saqmar wañutsiyanki. 

11 (12) Tsaynö wañutsiyanqaykita musyarmi Israel runakuna mantsakur 

yapayqa runa majinkunata inkitayanqanatsu. 

12 (13) <<DIOS YAYA entregayäshunqayki nacionchö täkur talvez musyayanki 

mayqan markachöpis 

13 (14) runa majinta <mana adoranqantsik juk dioskunata adorashun> nir 

inkitayanqanta. 

14 (15) Tsaynö kanqanta pipis niyäshuptiki shumaq musyapakuyanki tsay 

markachö rasunpa juk dioskunata adorayanqanta o mana adorayanqantapis. 
Rasunpa juk dioskunata adorayaptinqa 

15 (16) tsay markachö täkuq runakunata espädawan wätantinta chipyat 

wañutsiyanki. 

16 (17) Llapan imaykankunatapis qoriskir pläzaman qotuykur waykayanki. 

Tsaynölla markantapis kayayanki. Tsay kayayanqaykim DIOS 

YAYAPAQ waykana sacrificiu kanqa. Tsay marka imayyaqpis raqällana 
quëdaptinmi ni pipis shäritsinqanatsu. 

17 (18) <<Cuidädutaq tsay qoriyanqaykikunata waykayanqaykipa rantin 

quëdatsikuyankiman. Llapanta waykayaptikiqa DIOS YAYA manam 
castigayäshunkitsu. Tsaynöpam unay aylluntsikkunata prometinqannö 
llakipar yanapayäshunki maytsikaman mirar jatun nación kayänaykipaq. 

18 (19) Tsaynö llakipäshunaykipaq DIOS YAYAPA llapan mandamientunkunata 

kanan junaq willayanqaqta imaypis cäsur pay munanqannölla kawakuyanki. 

 

Deuteronomio 14 

1<<DIOSNINTSIKPA wamrankuna kaykarqa pipis wañuptin cuerpuykikunata 

roqur ama herïdata rurakuyankitsu ni urkuykikunallata rutukuyankitsu. 

2Qamkunam DIOS YAYAPA kuyay santu runankuna kayanki. Paymi llapan 

nación runakunapita akrayäshushkanki payllapana kayänaykipaq. 

Püru kaq y impüru kaq wätakuna ima kayanqan 
Levítico 11.1-47 

3<<Impüru kaq wätakunata ama mikuyankitsu. 

4Mikuyänaykipaq wätakunam kayan wäka, üsha, cabra, 

5chucaru cabra, tarush y tukuyläya lluytsukuna. 

6<<Ima wätatapis kutipaq kaptin y chakinchö ishkay shilluyuq kaptinqa 

mikuyanki. 

7Peru mana kutipaq y ishkay shilluyuq mana kaptinqa ama mikuyankitsu. 

Tsaymi camëlluta, liebrita y tejonta ama mikuyankitsu. Tsay wätakunam 
kutipaq karpis mana ishkay shilluyuq kar qamkunapaq impüru kayan. 

8Kuchiqa ishkay shilluyuq karpis mana kutiparmi qamkunapaq impüru 

kaykan. Tsay wätakunapa aytsanta ama mikuyankitsu ni wañuptinpis 
yatayllapis yatayankitsu. 

9<<Mayuchö y lamarchö kaqkunatapis älayuq y escämayuq kaqllata 

mikuyanki. 

10Peru escämayuq kaptinpis älan mana kaptinqa ama mikuyankitsu. 

Tsaynölla mana älayuq kaptinpis escäman mana kaptinqa ama mikuyankitsu. 
Tsaykunam qamkunapaq impüru kayan. 

11<<Llapan päriq kaqkunatapis püru kaqllata mikuyanki. 

12Peru ama mikuyankitsu pitsakta, wiskulta, lamarchö pescaq äguilata, 

13milänu niyanqan pitsakta, tukuyläya wamankunata, 

14tukuyläya cuervukunata, 

15avestruzta, lechüzata, qewllata, tukuyläya pitsakta, 

16tukuta, ibis niyanqan yaku pätuta, cisnita, 

17pelïcanuta, condorta, cormorán niyanqan yaku pätuta, 

18cigüeñata, abubillata ni tsiktsitapis. 

19<<Tukuyläya päriq insectukunam qamkunapaq impüru. Tsaykunataqa ama 

mikuyankitsu. 

20Riprayuq kaqkunatapis püru kaqkunallata mikuyanki. 

21<<Qamkunaqa DIOS YAYAPA kuyay santu runakunam kayanki. Tsaymi 

kikillan wañushqa ima wätatapis ama mikuyankitsu. Tsaykunataqa 
markaykikunachö täkuq juklä runakunata qaraykuyanki o rantikuykuyanki. 
<<Ama mallwa cabrapa aytsanta mamanpa lichinwan yanuyankitsu. 

Diezmupaq Moisés tantiyatsinqan 

22<<Cada wata cosëchata qorir mana qonqarnin diezmuta rakiyanki. 

23Trïguta cosechar cada chunka tupupita diezmupaq juk tuputa rakiyanki. 

Vïnuta rurarpis cada chunka tupupita diezmupaq juk tuputa rakiyanki. 
Olïvupita aceitita rurarpis cada chunka tupupita juk tuputa diezmupaq 
rakiyanki. Tsaynölla wäkaykipa, üshaykipa y cabraykipa punta yuriq 
wawankunata primiciapaq rakiyanki. Tsay rakiyanqaykikunata DIOS 

YAYA akranqan kaq sitiuman apaykur paypa puntanchö mikuyanki. 
Tsaynöpam DIOS YAYAPITA imaypis mantsakuyta yachakuyanki. 

24<<Tsay sitiu alläpa karu kaptin DIOS YAYA bendisayäshunqaykipita 

rakiyanqayki diezmuta apayta mana puëdirqa 

25rantikuyanki. Tsay qellayllatana DIOS YAYATA adorayänaykipaq akranqan 

sitiuman apayanki. 

26Tsaychöna munayanqayki wäkata, üshata, cabrata, vïnuta o aswata karpis 

rantiyanki. Tsaytam DIOS YAYAPA puntanchö llapan aylluykikunawan 
kushishqa mikuyanki. 

27<<Markaykichö täkuq levitakunata mana qonqar imaykallawanpis 

yanapayanki. Paykunapaqa manam chakrankunapis kanqatsu. 

28<<Cada kimsa watachö mikuyta cosechar diezmupaq rakir 

markaykikunachö juk sitiuman churayanki. 

29Tsay churayanqayki diezmupitam pacha junta mikuyanqa levitakuna, 

qamkunachö täkuq juklä runakuna, waktsakuna y viüdakunapis. Tsaynö 
mikuyänanpaq churayaptikim DIOS YAYA bendicionninta llapan 
arukuyanqaykimanpis churamunqa. 

 

Deuteronomio 15 
Dëbikuyanqanpita perdonayänan watapaq tantiyatsinqan 

1<<Pipis dëbiyäshuptiki cada qanchis watachö perdonar cobrayankitsu. 

2Mayqaykipis Israel majikita prestashqa karqa tsay wata chämuptin perdonar 

ama cobrayankinatsu. Tsay watam kanqa DIOS YAYATA cäsur 
dëbikuyanqankunata perdonayänayki wata. 

3Jukläpita runata prestashqa karqa pägashunaykipaq cobrayanki, peru Israel 

majikikunatam sïqa dëbiyäshuptikipis cobrayankinatsu. 

4<<Tsaynöpam herenciaykikuna entregayäshunaykipaq nacionchö DIOS 

YAYA bendicionninta churamuptin qamkunachö waktsa kayanqatsu. 

5DIOS YAYAM bendicionninta churamunqa kanan willayanqaq 

mandamientunkunata imaypis cumpliyaptiki. 

6Äninqannö bendicionninta churamuptin imaykikunapis kaptinmi wakin kaq 

nación runakunatapis prestayanki. Peru qamkunaqa manam pipitapis 
prestakuyankitsu. Qamkunam atska nacionkunata mandäduykikunachö 
katsiyanki. Peru qamkunataqa manam ni pipis poderninkunachö 
katsiyäshunkinatsu. 

7<<DIOS YAYA entregayäshunaykipaq nacionchö täkur marka majikikuna 

waktsa kaptinqa imaykallawanpis yanapayanki. Ama mana llakipäkuqqa 
kayankitsu. 

8Pipis prestakuyäshuptiki wanayanqanta prestaykuyanki. 

9Dëbikuqkunata perdonayänan wata chämunanpaq kanqanta tantiyar ama 

yarpäyankitsu manana prestayänaykipaq, masbien prestaykuyanki. Mana 
prestayaptikim faltapukuq runa DIOS YAYAMAN quëjakuptin jutsayuq kayanki. 

10Llapan voluntänikikunawan waktsakunata yanapaykuyanki. Tsaymi DIOS 

YAYAPIS bendicionninta churamunqa llapan arukuyanqaykimanpis. 

11Kay patsachömi imaypis waktsakuna kayanqa. Tsaymi niyaq marka 

majikikuna faltapukuptin imaykallawanpis yanapayänaykipaq. 

Servikuqkunata libri dëjayänanpaq ninqan 
Éxodo 21.1-11 

12<<Mayqan marka majiki ollqu o warmi karpis serviqniki kananpaq qellayta 

jipishqa karqa soqta watayaqllam arupäyäshunki. Qanchis watachöqa 
librinam yarqukunqa. 

13Yarqukur aywakuptin ama jinallantaqa despachayankitsu. 

14Masbien DIOS YAYA bendicionnin churamunqanpita wätata, trïguta y 

vïnutapis apananpaq qarayanki. 

15Ama qonqäyankitsu qamkunapis Egiptuchö servikuq kayanqaykipita DIOS 

YAYA jipiyämushunqaykita. Tsaymi qamkunata mandayaq 
serviyäshuqnikikunata libri dëjayänaykipaq. 

16<<Peru tsay serviqniki qamkunawan y aylluykikunawan yachakashqa kar 

aywakuyta mana munaptinqa 

17punkupa marcunman apaykur rinrinta alesnawan uchkuyanki. Tsaynöpam 

wañukunqanyaq serviqniki kanqa. Tsaynölla rurayanki serviqniki warmi 
kaptinpis. 

18<<Serviqniki librina aywakuptin ama rabyakuyankitsu. Tsay serviqnikiqa juk 

arupukuqta pägayanqaykipa pullanllata gänarmi soqta wata 
serviyäshushkanki. Serviqnikikunata tsaynö dëjayaptikim DIOS YAYA llapan 
arukunqaykikunamanpis bendicionninta churamunqa. 

Wätankunapa punta orqu wawankuna Dios Yayapaq ninqan 

19<<Wäkaykikunapa üshaykikunapa y cabraykikunapa punta orqu 

wawanta DIOS YAYAPAQ rakiyanki. Wäkaykikunapa punta orqu wawanta ama 
arutsiyankitsu. Üshaykikunapa punta orqu wawanpa millwantapis ama 
rutuyankitsu. 

20Tsay punta wawankunata DIOS YAYA akranqan sitiuman apaykur wata wata 

llapan aylluykikunawan sacrificiuta waykar paypa puntanchö mikuyanki. 

21Peru wishtu, qapra o imanpis däñakushqa kaptinqa DIOS 

YAYAPAQ sacrificiuta ama rurayankitsu. 

22Tsaytaqa markaykikunallachö mikuyanki. <<Püru impüru karpis tarushta y 

lluytsuta achkur mikuyanqaykinölla mikuyanki. 

23Peru yawarnintaqa ama mikuyankitsu. Yawartaqa yakutanö patsaman 

jichariyanki. 

Deuteronomio 16 
Pascua fiestata rurayänanpaq ninqan 

Éxodo 23.14-17; 34.18-24 

1<<Abib killachö DIOS YAYATA adorar Pascua fiestata rurayanki. Tsay 

killachömi DIOS YAYA Egiptupita paqaspa jipiyämushurqayki. 

2Pascua fiestata rurar maychö adorayänaykipaq akranqan sitiullachö DIOS 

YAYAPAQ sacrificiuta waykar wäkata, üshata o cabrata pishtayanki. 

3Sacrificiupaq pishtayanqayki wätapa aytsanta levadürannaq tantantawan 

mikuyanki. Tsay levadürannaq tantata qanchis junaqyaq mikuyanki 
Egiptuchö sufriyanqaykipita apurädu yarqamur mikuyanqaykinölla. 
Tsaynöpam Egiptupita yarqayämunqaykita imaypis mana qonqar yarpäyanki. 

4Qamkuna täkuyanqayki entëru nacionchö tsay qanchis junaqkuna 

wajikikunachö ima levadürapis ama kanqatsu. Fiesta qallarinqan tardi 
sacrificiupaq pishtayanqayki wätapa aytsantapis ama waräninpaqqa 
sobratsiyankitsu. 

5<<DIOS YAYA entregashunaykipaq nacionman char ama llutallaqa 

maychöpis rurayankitsu tsay Pascua fiestapaq sacrificiu mikuyta. 

6Tsaytaqa DIOS YAYATA adorayänaykipaq akranqan sitiullachö mikuyanki. 

Rupay jeqanqan höra wätata pishtar Pascua sacrificiuta waykayanki. Tsay 
höram Egiptupita qamkuna yarqayämurqayki. 

7Sacrificiupaq pishtayanqayki aytsataqa DIOS YAYA akranqan sitiullachö 

kankaskir mikuyanki. Waränin alliq sïqa wajikikunapa kutikuyanki. 

8<<Tsaypita soqta junaqyaq levadürannaq tantata mikuyanki. Qanchis kaq 

junaqchöqa DIOS YAYATA adorayänaykipaq llapayki qorikäyanki. Tsay 
junaqqa ama aruyankitsu. 

Semäna fiestata rurayänanpaq ninqan 

9<<Tsaki mikuy cosëchata qallayanqaykipita qanchis semäna päsaskiptin 

10Semäna fiestata DIOS YAYATA adorar rurayanki. Bendicionninta 

churamunqannö DIOS YAYA akranqan sitiuman voluntänikikunapita ofrendata 
apayanki. 

11Tsurikikunawan, serviqnikikunawan, markaykichö täkuq levitakunawan, 

jukläpita runakunawan, waktsakunawan y viüdakunawanpis qorikar DIOS 

YAYAPA puntanchö fiestata rurar kushikuyanki. 

12Egiptuchö servikuq kayanqaykita yarpar kay mandayanqaqkunata 

cumpliyay. 

Ramäda fiestata rurayänanpaq ninqan 

13<<Trïgu cosëchatawan üva cosëchata ushaskir qanchis junaq Ramäda 

fiestata rurayanki. 

14Fiestata rurar kushikuyanki tsurikikunawan, 

serviqnikikunawan, levitakunawan, jukläpita runakunawan, waktsakunawan 
y markaykichö täkuq viüdakunawanpis. 

15Tsay fiestataqa akranqan sitiullachö qanchis junaqyaq DIOS YAYATA adorar 

rurayanki. Llapan imaykamanpis DIOS YAYA bendicionninta churamuptinmi 
kushishqa kawakuyanki. 

16<<Tsay kimsa fiestakunapaqmi cada watachö kimsa kuti llapan ollqu 

kaqkuna DIOS YAYA akranqan sitiuman aywaykur paypa puntanchö 
qorikäyanqa. Tsay fiestakunam kanqa Levadürannaq Tantata Mikuna 
fiesta, Semäna fiesta y Ramäda fiesta. Tsay fiestakunamanqa ama pipis 
jinallanqa aywanqatsu. 

17DIOS YAYA imaykankunamanpis bendicionninta churanqanpita ofrendata 

apayanqa. 

Juezkuna alli justiciata rurayänanpaq ninqan 

18<<DIOS YAYA entregayäshunaykipaq markakunachö täkur quëjakuyaptin 

alli justiciata rurayänanpaq cada trïbupa juezninkuna y mandaqninkuna 
churayanki. 

19Juez karqa pitapis mana jananpayllapa rasunpa alli justiciata rurayanki. 

Rïcutawan waktsatapis sobornuta mana chaskir justiciata rurayanki. 
Sobornuta chaskiq juezqa manam alli justiciata rurantsu, sinöqa 
sobornaqninpa favornin shärirmi allita consejaqnintapis cäsuntsu. 

20Tsaymi imaypis shumaq tantiyakur pitapis alli justiciata rurayanki. 

Tsaynöpam DIOS YAYA entregayäshunaykipaq kaq nacionchö alli 
kawakuyanki. 

21<<Asera diösata adorayänanpaq teta qerukunatapis DIOS 

YAYAPA altarnin puntanman ama jawiyankitsu. 

22Adorayänaykipaq shuytu rumitapis ama ichïtsiyankitsu. Tsaykunata 

ichïtsiyaptikim DIOS YAYA alläpa rabyakun. 

 

Deuteronomio 17 

1<<Ama töruta üshata karpis däñakushqata o mana allitaqa DIOS 

YAYAPAQ altarchö waykayankitsu. Tsaynö rurayaptikim alläpa rabyakunqa. 

2<<DIOS YAYA ruranqan pactuta manakaqman churar entregayäshunaykipaq 

markakunachö ollqu o warmi karpis 

3juk dioskunata adorar qonqurikuyaptin o rupayta, killata o qoyllurkunata 

adoraptinqa 

4shumaq musyapakuyanki rasunpa adorayanqanta o mana 

adorayanqantapis. Israel nacionchö rasunpa tsaynö adorayanqanta 
musyarqa 

5tsay ollquta o warmita karpis markaykikuna yarqunanchö saqmar 

wañutsiyanki. 

6<<Tsaynö wañutsiyänaykipaqqa ishkaq o kimsaq testïgukunaraqmi 

kayänan. Manam juk testïgu ninqallanwanqa wañutsiyankimantsu. 

7Tsay testïgukunaraqmi ollquta o warmita karpis puntata saqmar 

qallaykuyanqa. Tsaypitanam llapan runakunapis saqmayanqa. Tsaynöpam 
mana alli ruraykuna qamkunachö kanqatsu. 

8<<Markaykikunachömi alläpa aja problëmakuna kanqa wañutsikuypita, 

rimanakur chikinakuypita o maqanakuypita. Tsay problëmakuna aja kaptin 
justiciata rurayta mana puëdirqa DIOS YAYA akranqan sitiuman aywaykur 

9levita sacerdötikunata o juezkunata tapukuyanki. Paykunam 

tantiyatsiyäshunki alli justiciata imanö rurayänaykipaqpis. 

10Kutiykur paykuna tantiyatsiyäshunqaykinölla alli justiciata rurayanki. 

11Paykuna yätsiyäshunqaykinölla llapanta arreglayanki. 

12<<Peru DIOS YAYATA serviq sacerdöti o juez imanö justiciata rurananpaq 

ninqanta mana cäsuqtaqa wañutsiyanki. Tsaynöpam llutan ruraq runakuna 
Israel nacionchö kayanqanatsu. 

13Tsaynö wañutsiyanqanta musyarmi runakuna mantsakur 

sacerdötikunawan juezkuna niyanqankunata shumaq cäsuyanqa. 

Reykuna imanö kayänanpaq ninqan 

14<<DIOS YAYA entregayäshunaykipaq kaq nacionchö täkur wakin kaq 

nacionchö mandakuq reykuna kayanqannö qamkunapis rey kananta talvez 
munayanki. 

15Tsaynö munarqa DIOS YAYA akranqan Israel majikikunata mandaqnikikuna 

rey kananpaq churayanki. Ama jukläpita runataqa churayankitsu. 

16<<Peru tsay reyqa ama atska bestiakunata rantinqatsu ni Egiptuman 

mandanqatsu bestiakunata rantiyämunanpaq. Egiptuman mana 
kutinapaqmi DIOS YAYA nirqan: <Egiptumanqa ama imaypis kutiyankitsu>. 

17Tsay reyqa ama atska warmiyuq kanqatsu. Atska warmiyuq karmi DIOS 

YAYATAPIS qonqaskinqa. Ama qorita ni qellaytapis alläpa qorinqatsu. 

18<<Rey kananpaq yaykuskir kay niyanqaq leykunata 

liyinanpaq levita sacerdötikuna cuidar katsiyanqan röllupita juk rölluman 
copiatsinqa. 

19Tsay leykunatam waran waran imaypis rey liyinqa. Tsaymi DIOS 

YAYAPITA mantsakuyta yachakur llapan leykunata y estatütukunata 
cumplinqa. 

20Tsaynöllam marka majinkunata manakaqman churanqatsu y ley 

mandakunqankunatapis qonqanqatsu. Tsaymi kikinwan tsurinkuna y 
tsurinkunapita miraqkunapis Israel nacionchö imayyaqpis rey kayanqa. 

 

Deuteronomio 18 
Levitakunapa derëchun kananpaq ninqan 

1<<Sacerdötikunapa y llapan Leví trïbu runakunapapis manam chakrankuna 

kanqatsu. Tsaymi levitakunaqa Israel majinkuna DIOS YAYAPAQ apayanqan 
sacrificiukunallawan y ofrendakunallawan kawayanqa. 

2Israel nacionchö chakrata chaskiyanqanpa rantinmi kikin DIOS 

YAYA paykunata prometinqannö herencian kanqa. 

3<<Törukunata, cordërukunata y cabrakunata sacrificiupaq apayanqanpita 

sacerdötikunapa derëchun kanqa palitillan, quejädan y cuwäjun. 

4Tsaynölla paykunapaq kanqa primiciata apayanqan trïgu, vïnu, aceiti y 

üshakunapa punta kaq rutuyanqan millwan. 

5Tsaynö chaskiyanqa imaypis serviyänanpaq DIOS YAYA Israel trïbukunapita 

akranqanpitam. 

6<<Mayqan levitapis täkunqan markapita DIOS YAYA akranqan sitiuman 

aywarqa 

7levita majinkunanölla DIOS YAYATA tsaychö servinqa. 

8Mikuytapis wakin kaq chaskiyanqannöllam chaskinqa. Taytan previnipanqan 

jananmanmi tsaykunata chaskinqa. 

Mana alli costumbrikunata mana rurayänanpaq ninqan 

9<<DIOS YAYA entregashunaykipaq kaq nacionman chaykur tsaychö täkuq 

runakunapa mana alli costumbrinkunata ama yachakuyankitsu. 

10Mayqaykipis ama ollqu tsurikita ni warmi tsurikitapis sacrificiupaq 

waykayankitsu. Ama adivinaq ni brüju ni suerti qatiq kayankitsu. 

11Majiquërupis ni chaqchapukuqpis ama kayankitsu. Wañushqakunapa 

almanta mañakuqpis ni tapukuqpis ama kayankitsu. 



390 

 

 
©  Wycliffe Bible Translators, Inc. 

  
 

 

12Tsaynö karqa DIOS YAYATAM alläpa rabyatsiyanki. Yaykuyänaykipaq kaq 

nacionchö täkuq runakuna tsaynö rurayanqanpitam DIOS YAYA paykunata 
qarqur ushakätsinqa. 

13Qamkunaqa DIOS YAYA munanqannö jutsannaq kawakuyay. 

14Yaykuyänaykipaq nacionchö täkuq runakuna brüju y adivinäkuq kaptinpis 

tsaynö kayänaykita DIOS YAYA manam munantsu. 

Moiséspa rantin juk profëtata Dios Yaya churananpaq ninqan 

15<<DIOS YAYAM qamkunapita juk runata churanqa noqanö profëta 

kananpaq. Payta cäsuyanki. 

16Yarpäyay Horeb jirkachö qorikaykur DIOS YAYATA mañakur niyanqaykita: 

<DIOS YAYA nina rupaykaqpita parlamuqta wiyarmi alläpa mantsakuyä. 
Parlamunqanta wiyarmi wañuyäshaq>. 

17<<Tsaynö niyaptikim DIOS YAYA nimarqan: <Allitam paykuna nikäyan. 

18Tsaypunqa Israel majinkunapitam juk runata churashaq qamnö profëta 

kananpaq. Willakuynïta shiminman churaptïmi llapan mandakunqäkunata 
willakunqa. 

19Tsay profëta shutïchö willakunqanta pipis mana cäsuptinqa kikïmi 

juzgashaq>. 

20<<Peru mayqan runapis profëta tukurnin <Dios Yayapa shutinchömi 

willakuykä> nir manakaqkunata willakuptin o juk dioskunapa shutinchö 
willakuptinqa wañutsiyanki. 

21Qamkuna talvezqa yarpäyankiman: <¿Imanötan musyashwan juk runa 

willakunqan DIOS YAYAPITA kanqanta o mana kanqanta?> 

22Willakuq runa ima päsananpaq kanqanta DIOS YAYAPA shutinchö 

willakunqannö mana päsaptinmi musyayanki DIOS YAYAPITA mana kanqanta. 
Tsay profëta kikinpa yarpayllanpita willakunqanta tantiyarqa ama 
cäsuyankitsu. 

 

Deuteronomio 19 
Tsinkakuyänan markakuna kananpaq tantiyatsinqan 

Números 35.9-28; Josué 20.1-9 

1<<Entregayäshunaykipaq kaq nacionchö täkuq runakunata DIOS 

YAYA ushakaskatsiptinmi paykunapa markankunachö y wajinkunachö 
täkuyanki. 

2Tsay nacionchö täkur kimsa markakunata akrayanki. 

3Tsay markakunam kanqa runa majinta wañutsiq runa qeshpir 

tsinkakunanpaq. Tsay kimsa markakunata akrayänaykipaq DIOS 

YAYA entregayäshunaykipaq kaq nacionta kimsaman rakiyanki. Tsaypita 

cada partichö juk markata akrayanki. Tsay markakunaman aywaq 
nänikunatapis limpiar allitsayanki. 

4<<Mana contran kaykar wañutsikuq runa tsinkakunan markaman 

qeshpiptinmi venganzata ashirpis wañutsinqatsu. 

5Juk runa yantakurnin walluykaptin jächa jipikaskir amïgunta wañutpaq 

chaykatsiptinqa tsinkakuyänan markaman qeshpir aywakunqa. 

6<<Tsay tsinkakuyänan markakuna alläpa karuchö kaptinmi wañuq runapa 

ayllunkuna rabyashqa taripaykur wañutsiyanqa. Qeshpiq runa mana 
yarpaykar wañutsikushqa kaykaptinqa manam wañutsiyanmantsu. 

7Tsaymi kimsa markakunata akrayänaykipaq mandayaq. 

8-9<<Tantiyatsiyanqaq llapan mandamientunkunata cumplir DIOS 

YAYATA kuyar munanqannö imaypis kawayaptikim unay aylluntsikkunata 
prometinqannö nacionnikikunapa mujunninta mas jatunyätsinqa. Tsaynö 
jatunyätsiptinqa tsay kimsa tsinkakuyänan markakunapita kimsa masta 
akrayanki. 

10Tsinkakuyänan markakuna soqta kaptinmi mana yarpaykar runa majinta 

wañutsiq runa mayqan markamanpis qeshpinanpaq cerca kanqa. 
Tsaynöpam DIOS YAYA entregayäshunaykipaq kaq nacionchö tsay qeshpiq 
runata wañutsiyanqatsu. Payta wañutsirqa jutsayuqmi kayanqa. 

11<<Peru pipis runa majinta chikirnin wañuskatsir tsinkakuyänan markaman 

qeshpiptinmi sïqa 

12tsay runapa markanpita mayor runakuna achkuskamur wañuq runapa 

ayllunkuna wañutsiyänanpaq entregayanqa. 

13Tsaynö wañutsikuq runatam mana llakipaypa wañutsiyanqa. Tsaynöpam 

Israel nacionchö runakuna tantiyakur runa majinta wañutsiyanqatsu. 
Wañutsikuq runa manana kaptinmi tranquïluna kawakuyanki. 

14<<DIOS YAYA entregashunaykipaq kaq nacionchö täkur vecïnuykikunapa 

mujunninkunata respitayanki. Unay aylluykikuna chakrankuna chaskir 
mujunninkuna churayanqankunata ama wititsiyankitsu. 

Ishkay o kimsa testïgukuna kananpaq ninqan 

15<<Ishkay o kimsa testïgukuna shimpiyaptinraqmi pipis jutsayuq kanqan 

musyakanqa. Runata wañutsinqanta o imatapis mana allita ruranqanta juk 
testïgulla shimpiptinqa manam välinqatsu. 

16<<Pipis runa majinta chikirnin manakaqchö imatapis shimpiptinqa 

17shimpiqninwan tumpaqninmi DIOS YAYAPA puntanchö sacerdötikunaman y 

juezkunaman aywayanqa. 

18Tsaychömi juezkuna shumaq averwayanqa rasunpa o chikirlla 

shimpinqanta musyayänanpaq. Testïgu llullakunqanta musyaykurqa 

19tumpaqnin castigatsiyta yarpanqannöllam kikintapis castigayanqa. 

Tsaynöpam mana alli ruraykuna qamkunachö kanqatsu. 

20Manakaqchö tumpakuq runata castigayanqanta musyarmi wakin 

runakunapis mantsakur manakaqta pitapis tumpayanqannatsu. 

21<<Jutsayuq kaptinqa mana llakipaypa castigayanki. Pipis runa majinta 

wañutsiptinqa kikintapis wañutsiyanki. Ñawinta jipiptinqa kikinpa ñawintapis 
jipiyanki. Kirunta pakiptinqa kikinpa kiruntapis pakiyanki. Makinta pakiptinqa 
kikinpa makintapis pakiyanki. Tsaynölla chakinta pakiptinqa kikinpa 
chakintapis pakiyanki. 

 

Deuteronomio 20 
Guërrata imanö rurayänanpaq ninqan 

1<<Guërraman aywar contraykikunapa soldädunkuna, bestiankuna y 

carrëtankuna atska kayaptinpis ama mantsayankitsu. Egiptupita 
jipimaqnintsik DIOS YAYAM paykunata venciyänaykipaq yanapayäshunki. 

2Guërrachö pelyar qallayänaykipaqmi llapan runakunata tantiyatsir sacerdöti 

3ninqa: <Israel runakuna, wiyayämay. Contraykikuna soldädukunawan kanan 

junaq pelyar mana mantsakur y mana desanimar pelyayay. 

4Qamkunawanmi DIOSNINTSIK kaykan. Kikinmi contraykikunawan pelyar 

salvayäshunki>. 

5<<Sacerdöti tsaynö niptinmi mandakuq runakunapis niyanqa: <Mayqaykipis 

waji rurayta tsayraq ushashqa karqa wajikikunaman kutikuyay. Guërrachö 
wañuskiyaptikitaq wajikikunachö jukna täkunman. 

6Mayqaykipis plantayanqayki üvapa wayuyninta manaraq pallarqa 

wajikikunaman kutikuyay. Guërrachö wañuskiyaptikitaq üvaykita jukna 
pallanman. 

7Mayqaykikunapis jipashwan churakänaykipaq parlashqa karqa 

wajikikunaman kutikuyay churakar täkuyänaykipaq. Guërrachö 
wañuskiptikitaq tsay jipashwan juk churakanman>. 

8<<Tsaypitam mandakuq runakuna yapay niyanqa: <Mayqaykipis 

mantsakaywan llakishqa karqa wakin kaqta mana mantsatsiyänaykipaq 
wajikikunapa kutikuyay>. 

9Mandaqkuna tsaynö parlaskirmi runakunapa puntanta guërraman 

aywayanqa. 

10<<May markaman atacaqninkuna charpis paykunawan puntata parlayanki 

mana pelyayänaykipaq. 

11Niyanqaykita änir markankunaman yaykuyänaykipaq dëjayäshuptikiqa 

paykunawan amana pelyayankitsu. Tsaynöpa paykunata churayanki 
serviyäshurniki llapan imaykachö aruyämunanpaq. 

12Mana cäsuyäshurniki atacayäshunaykipaq yarqamuptinqa tsay markata 

sas tumat tsapaskir atacayanki. 

13Tsay markata makikikunaman DIOS YAYA churaskamuptinmi tsaychö täkuq 

ollqukunata espädawan wañutsiyanki. 

14Warmikunata, wamrakunata, wätakunata y imaykankunatapis 

kikikikunapaq apakuyanki. Tsay runakunapa mikuynintapis DIOS 

YAYA previnipäyäshunqaykita apakuyanki. 

15<<Manam yaykuyänaykipaq nacionchö kaq markakunata tsaynö 

rurayänaykipaqtsu nikä, sinöqa mas karuchö kaq markakunata tsaynö 
rurayänaykipaqmi. 

16Peru DIOS YAYA herenciatanö entregayäshunaykipaq kaq nacionman 

yaykur ama pitapis kawaykaqtaqa dëjayankitsu. 

17DIOS YAYA mandakunqannölla heteo, amorreo, cananeo, ferezeo, heveo y 

jebuseo runakunata jankat ushakätsiyanki. 

18Mana ushakätsiyaptikiqa diosninkunata adorar mana allikunata 

rurayänaykipaqmi inkitayäshunki. Tsaynöpam DIOSNINTSIKPA contran jutsata 
rurayanki. 

19<<May markachöpis atska killa atacar pelyarqa wayuq jachakunata ama 

walluyankitsu. Tsay jachakunata walluyaptikim mikuyänaykipaq wayuynin 
kanqatsu. Jachakunaqa manam runatsu kayan atacayäshunaykipaq. 

20Peru mana wayuq jachakunata sïqa escalërakunata ruraskir markaman 

pelyaq yaykuyänaykipaq walluyanki. 

 

Deuteronomio 21 
Pï wañutsinqanta mana musyar imanö rurayänanpaq ninqan 

1<<DIOS YAYA entregayäshunaykipaq nacionchö täkuykar runa wañushqata 

maychöpis tarir y pï wañutsinqantapis mana musyarqa 

2mayor runakunatawan juezkunata willayanki rikaq aywayänanpaq. Paykuna 

aywarmi tsay wañushqa runa mayqan markapa mas cercanchö kanqanta 
tantiyayanqa. 

3Tsaymi cercan markachö täkuq mayor runakunata willayanqa manaraq 

yapyaq ternërata akraskir 

4imaypis mana muruna raqraman apayänanpaq. Tsay raqrapam imaypis 

yaku aywanqa. Tsaychömi ternërapa kunkanta pakiyanqa. 

5<<Tsaymanmi levita sacerdötikunapis aywayanqa. DIOS YAYAM paykunata 

akrashqa payta serviyänanpaq y shutinchö runakunaman bendicionninta 
churayänanpaq. Tsaynöllam paykuna kayan runakuna rimanakuyaptin o 
imapis kaptin justiciata rurayänanpaq. 

6<<Tsaypitanam aya jitaranqan kaq cercan markachö täkuq mayor runakuna 

kunkan pakishqa ternërapa jananman makinkunata mayllakuyanqa. 

7Tsaynö mayllakuskirmi niyanqa: <Tsay runata manam noqakunatsu 

wañutsiyashkä ni pï wañutsinqantapis rikäyashkätsu. 

8DIOS YAYA, runata kaychö wañutsiyanqanpita Israel runakunata 

perdonaykuy. Egiptupita jipiyämanqayki runakuna kaykäyaptïqa tsay runa 
wañunqanpita ama culpatsaykayämaytsu>. Tsaynö rugakuyaptinmi 
cercanchö täkuq runakunata Dios Yaya castiganqatsu. 

9DIOS YAYA munanqannö rurarqa tsaychö runa wañunqanpita manam 

jutsayuqtsu kayanki. 

Guërrapita prësu apayämunqan warmipaq ninqan 

10<<Talvez cäsu kanmanmi contraykikunawan guërrata rurayaptiki DIOS 

YAYA makikikunaman churamunqan prësukunachö 

11kuyakuypaq jipashta rikäyanqayki. Warmikipaq munaparqa 

12wajikiman apayanki. Aqtsanta chipyat rutuskatsir shilluntapis rututsinki. 

13Tsaypita shukuranqan llatapata llushtiskatsir jukta shukutsiyanki. 

Taytanpaq y mamanpaq llakikur juk killa lütuskiptin tsay jipashwan 
churakäyanki. 

14Peru tsay jipash mana gustayäshuptikiqa libri aywakunanpaq dëjaykuyanki. 

Qamwan kakushqana kaptinqa ama rantikuyankitsu ni serviqniki 
kananpaqpis quëdatsiyankitsu. 

Mayor tsurinpa derëchun kananpaq ninqan 

15<<Pipis ishkay warmiyuq kar yanqalla kuyanqan warmichö mayor tsurin 

kaptinqa 

16tsay tsurintam mayor kay derëchunta entreganqa. Mana mayor kaqtaqa 

kuyanqan kaq warmipa wawan kaptinpis manam mayor kay derëchunta 
entreganqatsu. 

17Tsaynö mana kananpaqmi mana kuyanqan warmipa wawan kaykaptinpis 

mayor kay derëchunta entreganqa. Tsay derëchunta chaskirmi wakin kaq 
wawqinkuna chaskiyanqanpita ishkay kuti masta payqa chaskinqa. 

Mana cäsukuq tsurinkunata wañutsiyänanpaq ninqan 

18<<Pipapis wamran mana cäsukuq, mana wiyakuq, plëtuptinpis mana 

chaskikuq y astaptinpis mana wanakuq kaptinqa 

19taytanwan maman marka yaykunachö qorikashqa kaykaq mayor 

runakunaman apayanqa. 

20Tsayman chaykatsirmi mayor runakunata niyanqa: <Kay wamrämi 

wiyamantsu ni cäsumantsu. Tsaynöllam mana alli ruraykunaman 
churakashqa upyallachö kakun>. 

21Tsaynö willayaptinmi tsay markachö täkuq llapan runakuna qorikaskir tsay 

jövinta saqmar wañutsiyanqa. Israel nacionchö mana alli runakunata tsaynö 
ushakätsiyanqaykita musyarmi mana allikunata pipis ruranqanatsu. 

Wakin kaq leykuna imanö kanqan 

22<<Pitapis jutsata ruranqanpita autoridäkuna wañuskatsir qeruman 

warkatsiyanqanchö 

23ama warätsiyätsuntsu. Runapa cuerpun qeruchö warkaraptinmi tsay runa 

maldicionashqa kanqa. Tsaymi wañunqan junaqlla pampayanki. 
Warkaraykaqta warätsirqa DIOS YAYA entregayäshunaykipaq kaq 
naciontam impüruyätsiyanki. 

 

Deuteronomio 22 

1<<Marka majikikunapa wäkan o üshan oqrakashqata tarir pipa kanqantapis 

reqirqa ämunman qatiykäyäpunki. 

2Peru tsay wätapa ämun pipa kanqantapis mana musyarqa ämun 

ashinqanyaq kaykätsiyanki. Ämun chämuptinqa entregaykuyanki. 

3Tsaynölla runa majikipa ashnunta, llatapanta o ima oqranqantapis tarirqa 

ämunta entregaykuyanki. 

4<<Runa majikikunapa ashnun o wäkan nänichö ishkishqata tarirqa ama 

dëjaskir aywayankitsu, sinöqa sharkatsiyäpunki. 

5<<Warmikunaqa ama ollqupa llatapankunata shukukuyanqatsu. Ni 

ollqukunapis warmipa llatapanta shukukuyanqatsu. Tsaynö shukukurqa DIOS 

YAYATAM rabyatsiyan. 

6<<Puriykäyanqaykichö pishqupa qeshunta jachachö o patsachö tarir 

runtullaraq o llulluna kaptinpis mamantintaqa ama apayankitsu. 

7Tsaypa rantin mamanta qarquskir wawanllata apayanki. Tsaynö rurarmi 

atska wata kushishqa kawakuyanki. 

8<<Mushuq wajita shäritsirqa jananchö murällata tumat shäritsiyanki. Tsaynö 

rurashqa kaykaptikipis wajikikuna jananpita pipis wañut jeqamuptinqa 
manam jutsayuqtsu kayanki. 

9<<Üva rurinman ama imatapis jukläyata muruyankitsu. Tsaynö mururqa tsay 

chakrapita llapan qoriyanqaykitam Dios Yayapaq apayanki. 

10<<Törutawan ashnuta yuntarkur ama arutsiyankitsu. 

11<<Ama millwapita y lïnupita awashqa llatapata shukukuyankitsu. 

12<<Shukuräyanqayki tünicaykikunapa chuskun kuchunman jïlupita pilluykur 

churayanki. 

Churakäyanqanyaq jipashkuna doncëlla kananpaq ninqan 

13<<Pï runapis jipashwan churakaskir ajayaskirnin: 

14<Manam kay jipashqa doncëllatsu> niptinqa 

15jipash churakanqan paqas puñuyanqan säbanasta mamanwan taytan 

apayanqa marka yaykunachö qorikashqa kaykaq mayor runakuna 
rikäyänanpaq. 

16Rikätsirmi jipashpa taytan ninqa: <Kay runatam tsurïta entregashkä warmin 

kananpaq. Peru kananqa tsurïta ajayaskirmi kuyantsu. 

17Tsaymi llullakur nikan: <<Tsuriki manam doncëllatsu kashqa>>. Tsaynö 

niptinpis kay säbanasta rikäyay tsurï rasunpa doncëlla kanqanta 
musyayänaykipaq>. <<Tsaynö nirmi tsay jipash churakanqan paqas 
puñunqan säbanasta yawarllatana mayor runakunata rikätsinqa. 

18Tsaynö rikätsiptinmi jipashpa ollqunta prësu achkuskir castigayanqa. 

19Tsaynöllam jipashpa honranpita pachak (100) qellayta pägatsiyanqa. Tsay 

qellayta jipashpa taytanta pägaykurmi mana rakikar tsay jipashwan 
wañunqanyaq täkunqa. 

20<<Peru si runa ninqannö tsay jipash manaraq churakar juk runawan 

puñushqana kaptinqa 

21taytanpa waji punkuman jipiskir runakuna saqmar wañutsiyanqa. Tsaynömi 

wañutsiyanqa Israel nacionchö mana allita ruranqanpita y manaraq churakar 
juk ollquwan puñur taytanta penqakuyman churanqanpita. Tsaynöpam mana 
alli ruraykuna qamkunachö kanqatsu. 

22<<Pï runatapis ollquyuq warmiwan adulteriu jutsata ruraykaqta tarirqa 

ishkanta wañuskatsiyanki. Tsaynöpam mana alli ruraykuna Israel nacionchö 
kanqatsu. 

23<<Doncëlla jipash ollquwan churakänanpaq parlashqana kaykaptin 

markachö kamakaskir juk runa tsay jipashwan puñuptinqa 

24marka yaykunaman apaykur ishkanta saqmar wañutsiyanki. Tsay jipashta 

wañutsiyanki markachö kaykar ausiliuta mana mañakunqanpita. Tsay runata 
wañutsiyanki churakänanpaq parlashqa kaykaptin aptakurkunqanpita. 
Tsaynöpam mana alli ruraykuna qamkunachö kanqatsu. 

25<<Peru churakänanpaq parlashqana kaykaq jipashta tsunyachö tinkuskir 

juk runa aptakurkuptinqa tsay runallata wañutsiyanki. 

26Jipashta ama wañutsiyankitsu. Payqa manam jutsayuqtsu 

wañutsiyänaykipaq. Tsay runaqa illaqpita juk runata wañutsiqnömi tsay 
jipashta illaqpita aptakurkushqa. 

27Jipashta tsunyachö aptakurkuptin qayaykachaptinpis manam ni pï 

wiyanmantsu karqan. 

28<<Piwanpis churakänanpaq manaraq parlashqa jipashta juk runa 

aptakurkunqan musyakaptinqa 

29jipashpa taytantam tsay runa päganqa pitsqa chunka (50) qellayta. 

Tsaynöllam tsay jipashta desonranqanpita churakaskir mana rakikar 
wañunqanyaq täkunqa. 

30 (23.1) <<Ama pipis madrastanwan kakunqatsu. Madrastanwan kakurqa 

taytantam manakaqman churan. 

 

Deuteronomio 23 
Diosta adorayänanpaq mayqan runakuna mana yaykuyänanpaq ninqan 

1 (2) <<DIOS YAYATA adorayänaykipaq qorikäyanqaykiman 

capashqakunawan pishqun roqushqakuna manam yaykuyanmantsu. 

2 (3) <<DIOS YAYATA adorayänaykipaq qorikäyanqaykiman wachapukuy 

runakuna manam yaykuyanmantsu. Tsurinkunawan willkankuna y 
paykunapita miraqkunapis chunka generacionyaq manam yaykuyanmantsu. 

3 (4) <<DIOS YAYATA adorayänaykipaq qorikäyanqaykiman amonita runakuna 

ni moabita runakunapis ama yaykuyanqatsu. Tsurinkuna, willkankuna y 
paykunapita miraqkunapis chunka generacionyaq ama yaykuyanqatsu. 

4 (5) Amonita runakunawan moabita runakunam Egiptupita aywakamur 

nacionninkunapa päsamushqa yakuta ni mikuytapis qaramarqantsiktsu. 
Maldicionämänapaqmi Mesopotamiachö Petor markapita Beorpa tsurin 
Balaamta qayatsiyämurqan. 

5 (6) Peru tsaynö qayatsiyämuptinpis Balaam mañakunqanta DIOS 

YAYA manam cäsurqantsu. Tsaymi Balaam maldicionämänapaq 
kaykaptinpis DIOS YAYA kuyamarnintsik tsay maldicionta bendicionman 
tikratsirqan. 



398 

 

 
©  Wycliffe Bible Translators, Inc. 

  
 

 

6 (7) Amonita runakunata y moabita runakunata ama imaypis llakipäyankitsu 

ni imachöpis yanapayankitsu. 

7 (8) <<Tsaynö kaptinpis edomitakunata ama chikiyankitsu. Paykunaqa 

aylluykikunam kayan. Tsaynölla Egipto runakunatapis ama chikiyankitsu. 
Paykunapa markanchömi atska wata täkuyashkanki. 

8 (9) Peru qamkunachö täkuq edomitakunapa y Egipto runakunapa 

willkankunam sïqa DIOS YAYATA adorayänaykipaq qorikäyanqaykiman 
yaykayämunqa. 

Campamentuchö limpiu kayänanpaq ninqan 

9 (10) <<Guërraman aywar imatapis impüru kaqtaqa ama rurayankitsu. 

10 (11) Mayqan runapis puñuykanqanchö lëchin shutuptin impüru karqa 

campamentupita yarquskir qoyat ama kutinqatsu. 

11 (12) Tsay tardi armakuskirmi rupay jeqaptinraq campamentuman kutinqa. 

12 (13) <<Campamentupita karuchö juk sitiu kanqa ishpakuyänaykipaq. 

13 (14) Cada ünu estäcata apayanki patsata uchkuykur ishpakuskir allpawan 

tsapäyänaykipaq. 

14 (15) Tsaynöpam campamentuykikuna limpiu kanqa kikin DIOS 

YAYA campamentuchö qamkunawan kaptin. Paymi campamentuchö kaykan 
contraykikunawan guërrachö kayaptiki yanapashunaykipaq. Tsaymi 
campamentuta ni imawan mana taqrar limpiu sagräduta katsiyanki. Taqra 
kaptinqa dëjaskiyäshurnikim aywakunqa. 

Israel nacionchö imanö kayänanpaq leykuna 

15 (16) <<Juk servikuq runa patronninpita qeshpir nacionnikiman 

tsinkakamuptinqa ama patronninman kutitsiyankitsu. 

16 (17) Tsay runata may markachöpis munanqanchö täkunanpaq dëjar ama 

pipis sufritsinqatsu. 

17 (18) <<Wakin nacionkunachö diosninkunata adorar jukwan jukwan 

kakuyaptinpis Israelchöqa warmipis ni ollqupis tsaykunata ama rurayanqatsu. 

18 (19) Tsay ollqukuna y warmikuna gänayanqan qellayta DIOS 

YAYAPA wajinman ama apayanqatsu. Tsaynölla tsay qellaytaqa 
prometikuyanqan ofrendapaqpis ama churayanqatsu. Tsaynö 
ruraqkunam DIOS YAYATA alläpa rabyatsiyan. 

19 (20) <<Israel majikita qellayta, mikuyta o imata prestarpis wachayninta ama 

cobrayankitsu. 

20 (21) Prestayanqayki qellaypa wachaynintaqa juklä runakunallata 

cobrayanki. Peru Israel majikikunataqa ama cobrayankitsu. Tsaynöpam 

täkuyänaykipaq kaq nacionman chäyaptiki llapan aruynikikunamanpis DIOS 

YAYA bendicionninta churamunqa. 

21 (22) <<DIOS YAYATA imatapis prometirqa imaykanöpis mana qonqar 

cumpliyanki. Mana cumpliyaptikiqa DIOS YAYAM juzgayäshunki. 

22 (23) Imatapis mana prometirqa manam jutsayuqtsu kayanki. 

23 (24) Tsaynö kaykaptinpis voluntänikikunapita DIOS YAYATA imatapis 

prometirqa mana qonqar cumpliyanki. 

24 (25) <<Pipapis chakranpa päsar üvata munaparqa teqllayanqaykiyaqlla 

mikukurkuyanki. Peru wajikikunapa apayänaykipaqqa ama pallayankitsu. 

25 (26) Tsaynölla pipa trïgu chakranpa päsarpis uchuyänaykipaq 

kiptukurkuyanki. Peru ösiwanqa ama sëgakurkuyankitsu. 

 

Deuteronomio 24 
Warminpita rakikaq runa imanö kananpaq ninqan 

1<<Talvez cäsu kanmanmi juk runa warminwan täkuykar penqakuypaq 

kaqkunata warmin ruraptin rakikänanpaq divorciu papelta firmapuskir 
wajinpita qarqunqan. 

2Tsay warmi aywakur juk runawan yapay churakaptin 

3tsay ollqunpis rakikänanpaq juk papelta rurapuskir wajinpita qarquptin o tsay 

ollqun wañuptinqa 

4manam punta kaq ollqunman yapay kutipunmantsu. Tsay warmi punta kaq 

ollqunpaq impüru karmi yapay kutipurqa DIOS YAYATA alläpa rabyatsinqa. 
Tsaynö rurarmi DIOS YAYA entregayäshunaykipaq kaq nacionta 
impüruyätsiyanki. 

Mas leykunata tantiyatsinqan 

5<<Warmiwan tsayraq churakashqa runataqa ama guërraman 

mandayankitsu ni ima autoridä kananpaqpis churayankitsu. Juk watayaqmi 
libri kanqa warminwan kushishqa shumaq kawakuyänanpaq. 

6<<Ama ni pipa tuñayninta ni marayninta prenda apayankitsu. Tsaykunata 

prenda apayaptikim aqakunanpaq mana kaptin mikunanpaqpis kanqatsu. 

7<<Mayqan Israel majikikunapis serviqninpaq o rantikunanpaq pitapis 

suwaptinqa tsay runata wañutsiyanki. Tsaynöpam Israel nacionchö tsaynö 
runakunata ushakätsiyanki. 

8<<Pitapis lepra tsariptinqa levita sacerdötikunaman aywanqa rikäyänanpaq. 

Paykunam musyayan leprapaq llapan mandakunqäkunata. Lepra 
tsarishuptikiqa imata ruranaykipaq llapan niyäshunqaykita cumpliyanki. 

9Ama qonqayankitsu Egiptupita shamuykashqa Maríata DIOS YAYA leprawan 

castiganqanta. 

10<<Runa majikita qellayta prestaykur imantapis prenda apayänaykipaq 

wajinman ama yaykuyankitsu. 

11Tsaypa rantin wajin punkunllachö shuyaräyanki prendata kikin 

aptatsishunqaykiyaq. 

12Waktsa kar punchunta o jakunta prenda churaptin ama waräninyaqqa 

katsiyankitsu. 

13Tsay tardilla entregayanki qatakurkur puñukunanpaq. Tsaymi DIOS 

YAYA munanqannö rurayaptiki agradëcikuyäshurniki payta mañakunqa 
bendicionninta qamkunaman churamunanpaq. 

14<<Markaykichö täkuq Israel majiki o jukläpita kayaptinpis waktsa kar 

arupäshunqaykipita ama engañayankitsu ni pägunta demoratsiyankitsu. 

15Tsay tardilla pägaykuyanki mikuynin rantinanpaq. Mana pägaptikim DIOS 

YAYATA quëjakuptin castigayäshunki. 

16<<Tsurinpa jutsanpita ama mamanta ni taytanta wañutsiyankitsu. Tsaynölla 

mamanpa o taytanpa jutsanpita tsurinta o wawanta ama wañutsiyankitsu. 
Pitapis kikinpa jutsanpita wañutsiyanki. 

17<<Juklä runa kaptinpis o waktsa kaptinpis llapanta shumaq justiciata 

rurayanki. Ama viüdakunapa llatapankunatapis prenda apayankitsu. 

18Ama qonqäyaytsu Egiptuchö servikuq kar sufriykäyanqaykipita DIOS 

YAYA jipiyämushunqaykita. Tsaymi qamkunata tantiyatsiyaq imanö 
kayaptinpis llapan runakunata shumaq justiciata rurayänaykipaq. 

19<<Trïguta cosechar juk manöjuta qonqaskir ama qoriq kutiyankitsu. Tsayta 

dëjaykuyanki markaykichö täkuq juklä runakunapaq, waktsakunapaq y 
viüdakunapaq. Tsaynö rurayaptikim llapan aruynikikunamanpis DIOS 

YAYA bendicionninta churamunqa. 

20Aceitünasta pallarpis ashiykur ashiykurqa ama pallayankitsu. Quëdaqtaqa 

juklä runakunapaq, waktsakunapaq y viüdakunapaq dëjaykuyanki. 

21Üvata pallarpis ashiykur ashiykurqa ama pallayankitsu. Tsaychö 

quëdaqtaqa markaykichö täkuq juklä runakunapaq, waktsakunapaq y 
viüdakunapaq dëjaykuyanki. 

22Egiptuchö servikuq kayanqaykita ama qonqäyaytsu. Tsaymi kanan niyaq 

juklä runakunata, waktsakunata y viüdakunata llakipar yanapayänaykipaq. 

 

Deuteronomio 25 

1<<Piwanpis piñanakurqa autoridäman ishkan aywayanqa. Tsaychömi 

autoridäkuna mayqanpis jutsannaq kaqta libri dëjaskir jutsayuq kaqta 
castigayanqa. 

2Castigarnin astarqa patsaman pelataykatsir jutsata ruranqanman juez 

astatsinqa. 

3Imanö kaptinpis chusku chunka (40) kutipita mastaqa ama 

astayankitsu. Alläpa astayaptikim tsay runa majiki alläpa penqakunqa. 

4<<Ërachö trïguta jarutsir töruta ama shinqawiyankitsu. 

5<<Tsay wawqilla juk wajichö täkur wawqin tsurinnaq wañukuptinqa 

wawqinmi viüdanwan churakanqa. Tsaynöpam wawqinpa viüdanwan 
churakänanpaq leyta cumplinqa. Tsay viüda manam juk runawanqa 
churakanmantsu. 

6Tsay viüdachö punta yuriq tsurinmi wañukuq wawqinpa shutinta apanqa. 

Tsaynöpam tsay wawqin wañukushqapa shutin Israelchö illakanqatsu. 

7<<Peru tsay runa churakayta mana munaptinqa viüda llumtsuyninmi 

markapa punkunchö mayor runakunaman aywaykur ninqa: <Cuñädümi 
munan wawqinpa shutin Israel nacionchö illakänanta. Tsaymi munantsu ley 
mandakunqannö noqawan churakayta>. 

8Tsaypitam mayor runakuna cuñädunta qayaskatsimur niyanqa: 

<Llumtsuyniki viüdawan churakay>. Tsaynö niyaptinpis churakayta mana 
munaptinmi 

9llumtsuynin viüda mayor runakunapa puntanchö cuñädunpa llanqinta 

llushtiskatsir qaqllanman toqapur ninqa: <Kaynömi rurantsik pï runapis 
wawqinpa shutinta illakätsiyta munaqta>. 

10Tsaynöpam tsay runata y paypita miraqkunatapis niyanqa <qara 

chakikuna>. 

11<<Ishkaq runakuna maqanakuykäyaptin jukninpa warmin witiykur ollqunta 

washarnin contranpa runtunta aptakurkuptinqa 

12tsay warmipa makinta mana llakipaypa roquskiyanki. 

13<<Imata rantirpis o rantikurpis balanzaykikunawan ama engañakuyankitsu. 

14Tsaynölla tupuykikunapis complëtu kanqa. 

15Balanzayki exactu y tupuykipis complëtu kaptinmi DIOS 

YAYA entregayäshunaykipaq kaq nacionchö atska wata alli kawakuyanki. 

16Balanzawan y tupukunawan suwakuyaptikim DIOS YAYA alläpa rabyakun. 

Amalecita runakunata ushakätsiyänanpaq ninqan 

17<<Ama qamkuna qonqäyaytsu Egiptupita shamuykäyaptiki amalecita 

runakuna contrayki kayanqanta. 

18Yarpäyay pishipashqa kallpannaq kaykäyaptiki qatipaykuyäshurniki 

qepaqkunata atacayanqanta. Amalecita runakunam DIOS 

YAYAPITA mana mantsakur atacayäshurqayki. 

19Tsaymi entregayäshunaykipaq kaq nacionchö contraykikunata 

ushakätsiyänaykipaq DIOS YAYA yanapayäshuptikiqa amalecita 
runakunatapis mana qonqar ushakätsiyanki. 

 

Deuteronomio 26 
Punta poquq cosëchapita apayänanpaq ninqan 

1<<DIOS YAYA entregayäshunaykipaq kaq nacionman yaykurnin tsaychö 

täkur 

2muruyanqaykipita punta poquqkunata canastawan apayanki DIOS 

YAYATA adorayänaykipaq akranqan sitiuman. Tsayqa primiciam kanqa. 

3Tsayman chaykur tsaychö kaq sacerdötita niyanki: <Unay aylluntsikta 

prometinqanta cumplirmi kay nacionta DIOS YAYA entregamashkantsik. 
Tsaymi kay primiciata apamushkä>. 

4Tsaynö niyaptikim canastata sacerdöti chaskiskiyäshurniki DIOS 

YAYAPA altarnin puntanman churanqa. 

5<<Tsayman churaykuptinmi DIOS YAYAPA puntanchö niyanki: <Unay 

aylluntsikkunam juklä jukläpa purikuq wallkaqlla arameo runakuna kayarqan. 
Tsaynö puriykarmi Egiptuman aywakur atskaman mirayarqan jatun nación 
kayanqanyaq. 

6Peru tsaychömi Egipto runakuna mana llakipar sufritsimarnintsik maqaykur 

maqaykur alli arutsimarqantsik. 

7Tsaymi unay aylluntsikkuna creyikuyanqan DIOS YAYATA mañakurqantsik 

llakipämänapaq. Paymi wiyar rikämarqantsik alläpa arunqantsikta y 
sufrinqantsikta. 

8Tsaynöpam Egipto runakunata mantsakaypaq castigar DIOS YAYA poderösu 

kayninwan jipimarnintsik 

9kay nacionchö atska lichipis abëjapa mishkinpis kaykaqman 

pushamashkantsik. 

10Tsaymi DIOS YAYA entregamanqantsik chakrakunapita primiciata 

apamushkä>. <<Tsaynö nirmi canastata aptarkur altar puntanman yapay 
churaykur DIOS YAYAPA puntanman qonqurikuyanki. 

11Tsaypitam qamtawan aylluykikunata DIOS YAYA yanapayäshunqaykipita 

kushikur fiestata rurayanki. Tsay fiestaman markaykichö 
täkuq levitakunatawan juklä runakunatapis qayatsiyanki. 

Diezmuta apayänanpaq ninqan 

12<<Cada kimsa watachö llapan muruyanqaykipita diezmuta qarayanki 

markaykichö täkuq levitakunata, juklä runakunata, waktsakunata y 
viüdakunatapis. Tsaynöpam markaykichö pipis mallaqanqatsu. 

13Tsaypitam DIOS YAYATA mañakur niyanki: << <Nimanqaykinöllam wajïpita 

apaykur levitakunata, juklä runakunata, waktsakunata y viüdakunata 
rakipunäpaq kaqta qarashkä. Imatapis mana qonqarmi llapan ninqaykikunata 
cumplishkä. 

14Wañupukurpis impüru karpis tsay rakinqä diezmutaqa manam 

mikushkätsu. Tsaynöllam wañushqakunapaqpis tsaykunata 
churakushkätsu. DIOS YAYA, tsay llapan mandamanqaykitam rurar 
cumplishkä. 

15Kananqa ciëluchö kaykaq templuykipita llapan Israel runakunaman y 

entregamanqayki nacionmanpis bendicionta churaykallämuy. Unay 
ayllükunata prometinqaykinöllam yakunöraq atska lichipis abëjapa 
mishkinpis kaykaq nacionta previnipäyämarqayki>. 

Israel runakuna Dios Yayata imaypis cäsuyänanpaq ninqan 

16<<Kanan junaqmi estatütunkunata y leyninkunata cumpliyänaykipaq DIOS 

YAYA niyäshunki. Tsaymi llapan shonquykikunawan y voluntänikikunawan 
cumpliyay. 

17Kananmi niyashkanki DIOS YAYAMAN creyikur y pay munanqannö kawar 

estatütunkunata, mandamientunkunata y leyninkunata imaypis 
cumpliyänaykipaq. 

18DIOS YAYA prometiyäshunqaykinöllam kuyay runankuna kayanqaykita 

kanan junaq niyäshushkanki. Tsaymi llapan mandamientunkunata 
cumpliyay. 

19Llapan mandamientunta cumpliyaptikim Dios Yaya yanapayäshunki llapan 

nacionkunapitapis mas respitashqa y reqishqa kayänaykipaq. Tsaymi 
prometiyäshunqaykinölla kuyay sagrädu nación kayanki>>. 

 

Deuteronomio 27 
Ebal jirkachö shuytu rumikunata ichirkatsir altarta perqayänanpaq ninqan 

1Llapan runakunatam Moiséswan Israel mayor runakuna niyarqan: <<Kanan 

willayanqaq mandamientukunata llapanta cumpliyay. 

2Jordán mayuta tsimpaskir DIOS YAYA entregayäshunaykipaq kaq 

nacionman chaykur jatusaq shuytu rumikunata jawiykur calwan pintayanki. 

3Tsay shuytu rumikunaman qellqayanki llapan tantiyatsiyanqaq leykunata. 

Tsaynö qellqayanki unay aylluntsikkunata DIOS YAYA prometinqan 
nacionman yaykur. Tsaychöqa lichipis abëjapa mishkinpis yakunöraqmi 
atska kaykan. 

4Jordán mayuta tsimpaskir tsay shuytu rumikunata Ebal jirkaman jawiyanki. 

Kanan junaq mandayanqaqnölla tsay rumikunata calwan pintayanki. 

5<<Tsaynölla DIOS YAYAPAQ altarta tsaychö perqayanki. Tsay altartaqa ama 

llaqllashqa rumikunawanqa perqayankitsu, sinöqa llaqllanni rumikunallawan. 

6Llaqllashqa rumikunawan altarta perqarkur waykana sacrificiuta DIOS 

YAYAPAQ waykayanki. 

7Tsaynölla tsay altarchö alli päsakuy sacrificiuta waykar DIOS 

YAYAPA puntanchö llapayki kushishqa mikuyanki. 

8Tsay shuytu rumikunaman llapan niyanqaq leykunata shumaq cläru 

qellqayanki>>. 

9Tsaypitam levita sacerdötikunawan Moisés Israel majinkunata niyarqan: 

<<Israel runakuna, shumaq wiyayämay. Kanan junaqpitam DIOS 

YAYA akranqan runakuna kayanki. 

10Tsaynö kaykarqa DIOS YAYATA cäsur llapan mandamientunkunata y 

estatütunkunata kanan tantiyatsiyanqaqta cumpliyay>>. 

Mana cäsukuq runakunapaq maldición imanö kananpaq ninqan 

11Tsay junaqmi Israel runakunata mandar Moisés nirqan: 

12<<Jordán mayuta tsimpaskir Simeón trïbu, Leví trïbu, Judá trïbu, Isacar 

trïbu, José trïbu, Benjamín trïbukuna Gerizim jirkaman witsäyanki. Tsaypitam 
niyämunqa Israel runakuna Dios Yayata cäsur bendicionta chaskiyänanpaq. 

13<<Ebal jirkamanna witsäyanki Rubén trïbu, Gad trïbu, Aser trïbu, Zabulón 

trïbu, Dan trïbu y Neftalí trïbukuna. Tsaypitam niyämunqa Israel runakuna 
Dios Yayata mana cäsurqa maldicionashqa kayänanpaq. 

14<<Levitakunam llapan Israel runakuna wiyayänanpaq jinchi niyämunqa: 

15<Pipis fiërruta tsulluskatsir o qeruta llaqllaypa ïduluta ruraskir pakayllapapis 

adoraq kaqmi maldicionashqa kanqa. Tsaynö rurarmi DIOS 

YAYATA rabyatsiyan>. Tsaymi llapan runakuna niyanqa: <¡Niyanqaykinö 
katsun!> 

16<< <Pipis mamanta o taytanta mana respitaq kaqmi maldicionashqa 

kanqa>. Tsaymi llapan runakuna niyanqa: <¡Niyanqaykinö katsun!> 

17<< <Runa majinpa chakranta qechuyta munar mujunninta wititsiq kaqmi 

maldicionashqa kanqa>. Tsaymi llapan runakuna niyanqa: <¡Niyanqaykinö 
katsun!> 

18<< <Nänipa qapra alli aywakuykaqta llutanpa pantatsiq kaqmi 

maldicionashqa kanqa>. Tsaymi llapan runakuna niyanqa: <¡Niyanqaykinö 
katsun!> 

19<< <Juklä runakunata, waktsakunata y viüdakunata chikiq kaqmi 

maldicionashqa kanqa>. Tsaymi llapan runakuna niyanqa: <¡Niyanqaykinö 
katsun!> 

20<< <Pipis taytanta penqakuyman churar madrastanwan kakuq kaqmi 

maldicionashqa kanqa>. Tsaymi llapan runakuna niyanqa: <¡Niyanqaykinö 
katsun!> 

21<< <Ima wätawanpis kakuq kaqmi maldicionashqa kanqa>. Tsaymi llapan 

runakuna niyanqa: <¡Niyanqaykinö katsun!> 

22<< <Mamallapita o taytallapita paninwan kakuq kaqmi maldicionashqa 

kanqa>. Tsaymi llapan runakuna niyanqa: <¡Niyanqaykinö katsun!> 

23<< <Pipis suegranwan kakuq kaqmi maldicionashqa kanqa>. Tsaymi llapan 

runakuna niyanqa: <¡Niyanqaykinö katsun!> 

24<< <Runa majinta traicionar wañutsiq kaqmi maldicionashqa 

kanqa>. Tsaymi llapan runakuna niyanqa: <¡Niyanqaykinö katsun!> 

25<< <Wañutsinanpaq pägata chaskir jutsannaq runata wañutsiq kaqmi 

maldicionashqa kanqa>. Tsaymi llapan runakuna niyanqa: <¡Niyanqaykinö 
katsun!> 

26<< <Kay willayanqaq leykunata mana cumpliq kaqmi maldicionashqa 

kanqa>. Tsaymi llapan runakuna niyanqa: <¡Niyanqaykinö katsun!> 

 

Deuteronomio 28 
Cäsukuqkuna bendicionta chaskiyänanpaq ninqan 

Levítico 26.3-13; Deuteronomio 7.12-24 

1<<Kanan willayanqaq mandamientukunata cumplir DIOS 

YAYATA cäsuyaptikiqa maytsay nacionchö täkuq runakunata 
yanapanqanpitapis masmi yanapayäshunki. 

2Tsaynölla niyäshunqaykita cäsur cumpliyaptikiqa DIOS 

YAYAM bendicionninta qamkunaman imaypis churamunqa. 

3<<Markachö o chakrachö kayaptikipis bendicionnintam churamunqa. 

4Tsurikikunaman y mikuynikikunamanpis bendicionnintam churamunqa. 

Wäkaykikunaman, üshaykikunaman, cabraykikunaman y wakin kaq llapan 
wätaykikunamanpis bendicionnintam churamunqa. 

5Canastaykikuna junta kananpaq y jarinata pichunqayki artësaykikunapis 

junta kananpaqmi bendicionninta churamunqa. 

6Wajikichö kaptikipis o maypa aywayaptikipis bendicionnintam churamunqa. 

7<<Contraykikunata venciyänaykipaqmi DIOS YAYA yanapayäshunki. Tsaymi 

atacayäshunaykipaq juk nänillapa llapan shamurpis qanchis nänipana jankat 
witsikarnin qeshpir aywakuyanqa. 

8<<Entregayäshunaykipaq kaq nacionchömi qollqaykikunaman y 

aruynikikunamanpis DIOS YAYA bendicionninta churamunqa. 

9<<Mandamientunkunata cumplir pay munanqannö kawakuyänaykipaq 

prometiyäshunqaykinöllam DIOS YAYAPA kuyay santu runankuna imaypis 
kawakuyanki. 

10Kuyay runankuna kayanqaykita musyarmi maytsay nacionchö täkuq 

runakunapis mantsayäshunki. 

11<<Unay aylluntsikkunata prometinqan nacionman chäyaptikim DIOS 

YAYA bendicionninta churamunqa imaykaykikuna atska kananpaq, 
tsurikikuna atskaq kayänanpaq, chakraykikuna alli wayunanpaq y 
wätaykikunapis maytsikaman mirayänanpaq. 

12Mikuynikikuna alli wayunanpaqmi tiempullanchö tamyatsimunqa. Llapan 

aruyanqaykimanpis bendicionnintam churamunqa. Tsaynöpam juklä 
nacionpita ni imatapis prestakayämunkitsu, masbienmi paykunata 
prestayanki. 

13<<Mandamientunkunata kanan junaq tantiyatsiyanqaqta cäsur 

cumpliyaptikim wakin kaq runakunata yanapanqanpitapis mas DIOS 

YAYA yanapayäshunki. 

14Kanan junaq willayanqaq mandamientukunata mana qonqaypa cumplir juk 

dioskunataqa ama respitayankitsu ni adorayankitsu. 

Mana cäsukuqkuna maldicionashqa kayänanpaq ninqan 
Levítico 26.14-46 

15<<Peru DIOS YAYATA mana cäsur kanan willayanqaq mandamientunkunata 

y estatütunkunata mana cumpliyaptikim qamkunaman maldicionkuna 
chämunqa. 

16<<Wajikichö o chakraykichö kaykarpis maldicionashqam kayanki. 

17Canastaykikuna y jarinata pichuyänayki artësaykikunapis 

maldicionashqam kanqa. 

18Tsurikikuna, murukuyanqayki, wäkaykikuna, üshaykikuna y 

cabraykikunapis maldicionashqam kayanqa. 

19Wajikichö karpis o maypa aywarpis maldicionashqam kayanki. 

20<<DIOS YAYA maldicionäyäshuptikim ni ima rurayanqayki kamakanqatsu ni 

rurakanqatsu. Payta mana cäsur mana allikunata rurayanqaykipitam pöcu 
tiempullachö llapayki ushakäyanki. 

21Nacionnikikunaman yaykur herenciaykikuna chaskiyaptikipis tukuyläya 

qeshyaykunawanmi DIOS YAYA ushakätsiyäshunki. 

22Tsaymi mantsaypaq qeshyaywan, fiebriwan, qeri qeshyaywan, alläpa 

usyawan, mana awantay achaywan y guërrawan ushakäyanqaykiyaq 
castigayäshunki. Llapan imayka muruyanqaykimanpis tukuyläya 
qeshyaykunatam kachamunqa. 

23Mana tamyamuptinmi chakraykikunachöpis ni ima mikuy wayunqatsu. 

24Llapayki ushakäyanqaykiyaqmi tamyata shikwatsimunqanpa rantin DIOS 

YAYA polvutawan arenïllata ciëlupita shikwatsimunqa. 

25<<Contraykikuna venciyäshunaykipaqmi DIOS YAYA yanapanqa. Tsaymi 

atacayänaykipaq juk nänipa aywarpis qanchis nänipana jankat witsikarnin 
qeshpir aywakuyanki. Llapan nación runakunapitapis llakipaypaqmi kayanki. 

26Pipis mana wajakuqnikikuna kaptinmi ayaykikunatapis wiskulkunawan 

chucaru wätakuna mikuyanqa. 

27<<Egipto runakunata castiganqannömi DIOS YAYA castigayäshunki 

tukuyläya qeriwan, chupuwan, qarachawan y sheqshi qeshyaywan. Tsay 
qeshyaykuna tsariyäshuptiki manam kutikäyankitsu. 

28DIOS YAYA castigayäshuptikim wakiki löcuyäyanki, wakiki qaprayäyanki y 

wakikiqa alläpa mantsakar ni imanakaytapis puëdiyankitsu. 

29Qapra karmi junaqpapis paqaspanö lamkaykachar puriyanki. Imayka 

rurayanqaykipis manakaqllapaqmi kanqa. Waran waranmi yana 
ashnuntanöraq alli arutsiyäshunki. Pipis favornikikuna mana shäriyaptinmi 
suwakunapis imaykaykikunata apakuyanqa. 

30<<Jipashwan churakäyänaykipaq parlashqana kaykäyaptikipis jukmi 

warminpaq apakunqa. Wajita shäritsirpis manam täkuyankitsu. Üvata 
plantarpis wayuyninta manam mikuyankitsu. 

31Töruykita qechuskishurniki puntaykichö pishtarpis manam 

yawatsiyäshunkitsu. Ashnuykitapis qechushurniki apaskirmi 
kutitsiyäshunkitsu. Üshaykita y cabraykita apakuyaptinpis manam pï 
kanqatsu qechüsiyäshunaykipaq. 

32<<Juk nacionpita shamurmi ollqu o warmi tsurikikunatapis puntaykikunapita 

apakuyanqa. Waran waran tsurikikunapaq alläpa llakirpis manam 
rikäyankinatsu. 

33Mana reqiyanqayki juklä runakuna shamurmi chakraykikunapa wayuyninta 

apakuyaptin manakaqllapaq aruyanqaykipis. Waran waran mana llakipar 
arutsiyäshuptikim alläpa ñakayanki. 

34Tsaykuna llapan päsayäshuptikim löcuyäyanki. 

35DIOS YAYAM qonqurnikikunachö y chankaykikunachö qerita yurikätsir 

qeshyatsiyäshunki. Tsaynöllam chaki puntaykikunapita uma jirkaykikunayaq 
qeripis ushayäshunki. Tsay qerita imaykawan jampirpis manam 
kutikäyankitsu. 

36<<Nacionnikipita DIOS YAYA qarquyäshuptikim mandaqniki reytawan karu 

nacionman prësu apayäshunki. Tsay naciontaqa manam qamkuna 
reqiyankitsu ni unay aylluntsikkunapis reqiyarqantsu. Tsaychömi qerupita y 
rumipita rurashqa ïdulukunallata adorar kayanki. 

37Tsaynö desgracia päsayäshunaykipaq churayäshuptikim tsay karu 

markakunachö täkuq runakuna mantsakäyanqa. Llapanmi asipäyäshurniki 
manakaqman churayäshunki. 

38<<Atskata mururpis chukllushkuna ushaskiptinmi ichikllatana qoriyanki. 

39Üvata plantar shumaq uryapaykäyaptikipis kurukuna ushaskiyaptinmi ni 

imata cosechayankitsu ni vïnuntapis upyayankitsu. 

40Täkuyanqaykichö olïvus jachakuna maytsika kaptinpis wayuynin shushur 

ushakaptinmi aceitinwan llushikuyänaykipaqpis kanqatsu. 

41Tsurikikuna ollqu o warmi kaptinpis karu markakunapa apakuyaptinmi ni 

mayqan paqtaykikuna kanqatsu. 

42Plantayanqayki jachakunatawan muruyanqayki mikuykunatapis 

chukllushkunam jankat ushayanqa. 

43<<Markaykichö täkuq juklä runakuna alläpa rïcuyäyaptinmi qamkunaqa 

alläpa waktsayäyanki. 

44Tsay juklä runakuna prestayäshunaykipaq kaptinpis qamkunapaqa 

paykunata prestayänaykipaq ni imaykikunapis kanqatsu. Paykunam 
respitashqa runakuna kayanqa. Peru qamkunataqa manam ni pipis 
respitayäshunkitsu. 

45<<DIOS YAYA ninqankunata mana wiyakur willayanqaq 

mandamientunkunatawan estatütunkunata mana cäsuyaptikim jankat 
ushakäyanqaykiyaq tsay llapan desgraciakuna päsayäshunki. 

46Tsayta rikarmi pïmay tantiyayanqa qamkunaman y tsurikikunamanpis 

maldición imaypis chämunqanta. 

47DIOS YAYA yanapaykäyäshuptikipis manam llapan shonquykikunawantsu 

kushishqa payta serviyashkanki. 

48Tsaymi contraykikunata DIOS YAYA mandamuptin paykunapa serviqnin 

kayanki. Llapan imaykaykikuna ushakaptin alläpa waktsayäyaptikim 
mikuyänaykipaqwan upyayänaykipaq ni shukukuyänaykipaqpis imaykikuna 
kanqatsu. Tsaynömi ushakäyanqaykiyaq ñakayanki. 

49<<DIOS YAYA karu nacionpita mandamuptinmi soldädukuna pitsaknöraq 

illaqpita shamur ushakätsiyäshunki. Tsay runakunapa parlayninkunatapis 
manam tantiyayankitsu. 

50Paykunam lïsu mana alli runakuna kar awkinkunatapis respitayanqatsu ni 

wamrakunatapis llakipäyanqatsu. 

51Tsay soldädukunam wätaykikunatawan mikuynikikunatapis jankat 

apakuyanqa. Llapanta usharmi dëjapuyäshunkitsu trïguta, vïnuta, aceitita ni 
wätaykikunapa wawankunatapis. Llapanta ushaskiyaptinmi alläpa 
mallaqaywan wañuyanki. 

52<<DIOS YAYA entregayäshunqayki markaykikuna altuyaq murallashqa 

kaptinpis tsay soldädukunam jankat juchutsiyanqa. Tsay alli murallashqa 
markaykikuna tsapäyäshunaykipaq yarpäyaptikipis llapantam 
ushakätsiyanqa. 

53Soldädukuna tumat tsaparäyäshuptikim alläpa mallaqäkuy kanqa. Tsaymi 

alläpa mallaqar tsurikikunata ollqu o warmi kaptinpis mikuyanki. 

54Llapanpitapis mas kuyakuq runapis wawqinta, warminta ni kawaq kaq 

tsurinkunatapis manam llakipanqatsu. 

55Tsaymi wañuq tsurinkunapa aytsanta kikillan mikunqa. Tsaynömi kanqa 

contraykikuna llapan markaykikunata tumat tsaparäyaptin ni imapis 
mikuyänaykipaq mana kaptin. 

56Llapanpitapis mas llakipäkur kuyakuq warmipis ollquntawan wawankunata 

mananam llakipanqanatsu. 

57Tsaymi qeshyakunqan wawantawan pärisnintapis pakayllapa 

mikunqa. Tsaynömi kanqa contraykikuna markaykikunata tumat 
tsaparäyaptin ni imapis mikuyänaykipaq mana kaptin. 

58<<Poderösu DIOS YAYAPITA mana mantsakur kay libruchö qellqashqa 

kaykaq mandamientukunata mana cumpliyaptikim 

59mantsakaypaq castïgukunawan y mana kutikaq qeshyaykunawan 

qamkunatawan tsurikikunata ñakatsiyäshunki. 

60Egipto runakunata mantsakaypaq castiganqannömi qamkunatapis 

castigayäshunki. 

61Ushakäyänaykipaqmi kay libruchö mana qellqashqa kaykaq 

qeshyaykunatawan castïgukunata yuriykätsimunqa. 

62Ciëluchö qoyllurkunanöraq maytsika kaykarpis DIOS YAYATA mana 

cäsuyanqaykipitam juk ishkayllana quëdayanki. 

63<<Qamkuna alli kawayänaykipaq y atskaman mirayänaykipaq 

yanapayäshurniki DIOS YAYA kushikunqannöllam mana cäsuyanqaykipita 
ushakätsiyäshurnikipis DIOS YAYA kushikunqa. Mana munaykaqtam 
täkuyanqayki nacionpitapis qarquyäshunki 

64maytsay nacionkunaman witsikar aywakuyänaykipaq. Tsay 

nacionkunachömi qerupita y rumipita rurashqa ïdulukunata adorar kayanki. 
Tsay ïdulukunataqa manam qamkuna reqiyankitsu ni unay aylluntsikkunapis 
reqiyarqantsu. 

65Tsay nacionkunachö täkuyaptikipis DIOS YAYA manam 

jamaykuyänaykipaqpis dëjayäshunkitsu. Tsaymi alläpa llakikur mantsaq 
mantsaq waqakuyllachö kayanki. 

66<<Imaypis desgraciakuna päsayäshuptikim ni imaypis libritsu kayanki. 

Tsaynöllam imayka päsayäshuptiki paqaspa junaqpapis mantsaq mantsaqlla 
kayanki. 

67Alläpa mantsakurmi patsa waraskiptinpis niyanki <¿imay höraraq patsa 

tutapanqa?> Patsa tutapaskiptinnam niyanki <¿imay höraraq patsa 
waranqa?> 

68DIOS YAYA <Egiptuman ama kutiyankitsu> 

nikäyäshuptikipis büquikunawanmi kutitsiyäshunki. Chikiyäshuqnikikunaman 
chaykatsir servikuq kayänaykipaq rantikuyäshuptikipis manam ni pï 
rantiyäshunkitsu>>. 

 

Deuteronomio 29 
Israel runakunawan Moabchö pactuta Dios Yaya yapay ruranqan 

1 (28.69) Moisés tsaynö niptinmi Horeb jirkachö pactuta ruranqannölla Israel 

runakunawan DIOS YAYA Moab nacionchö pactuta rurarqan. 

2 (1) Tsaymi llapan Israel runakunata qorikaskatsir Moisés nirqan: 

<<Egiptuchö kaykarmi rikäyarqayki Faraónta, mandäsiqninkunata y Egipto 
runakunata DIOS YAYA castiganqanta. 

3 (2) Ñawikikunawanmi rikäyarqayki tukuyläya milagrukunata, señalkunata y 

mantsakaypaq kaqkunata ruranqanta. 

4 (3) Peru tsaynö kaykaptinpis DIOS YAYA upayätsiyäshuptikim kananyaqpis 

ni imata tantiyakuyashkankitsu. Rikaykarpis mana rikaqnömi kayanki y 
wiyaykarpis mana wiyaqnömi kayanki. 

5 (4) <<Chusku chunka (40) watam desiertupa pushayämushkaq. Tsay 

watakuna manam mayqantsikpa llatapantsik ni llanqintsikpis ushakarqantsu. 

6 (5) Mikunapaq tanta mana kaptin o upyanapaq vïnu ni aswa mana 

kaptinpis DIOS YAYAM maná niyanqan mikuyta 
previnipämarqantsik. DIOSNINTSIK kanqanta tantiyakur payta cäsunapaqmi 
previnipämarqantsik. 

7 (6) <<Kayman chaykamushqam Hesbón markachö täkuq rey 

Sehónwan Basán nacionpa mandakuqnin rey Og soldädunkunawan 
atacamaqnintsik shayämurqan. Peru paykunatam llapanta venciskir 
ushakätsirqantsik. 

8 (7) Paykunapa nacionninkunata qechuskirmi Rubén trïbukunatawan Gad 

trïbukunata y pullan Manasés trïbukunata rakipurqantsik. 

9 (8) Tsaymi mana qonqar imaypis cumpliyanki DIOS YAYA pactu ruranqanta. 

Tsaynö cumpliyaptikim imayka rurayanqaykipis alli kanqa. 

10 (9) <<Kananqa cada trïbupa mandaqninkuna, mayor runakuna, 

autoridäkuna y Israel majikikuna karpis DIOSNINTSIKPA puntanchömi 
kaykäyanki. 

11 (10) Tsaynöllam tsurikikunawan warmikikunapis kaychö kaykäyan. 

Yantaykikuna y yakuykikuna apamur serviyäshuqnikikuna juklä runakunapis 
kaychömi kaykäyan. 

12 (11) Llapaykim kaychö kaykäyanki DIOS YAYA ruranqan pactuta 

chaskiyänaykipaq. Imayyaqpis cumplinanpaq jurarmi tsay pactuta Dios Yaya 
kanan junaq noqantsikwan ruraykan. 

13 (12) Tsaymi unay aylluntsikkunata DIOS YAYA prometinqannölla kuyanqan 

runakuna kayanki. Tsaynöllam qamkunapa Diosnikikuna kikin DIOS 

YAYA kaykan. 

14-15 (13-14) DIOSNINTSIKPA puntanchö kaykar paywan rurayanqayki pactuqa 

manam qamkunallapaqtsu, sinöqa tsurikikunapaq, willkaykikunapaq y 
paykunapita miraqkunapaqmi kaykan. 

16 (15) <<Qamkunam musyaykäyanki Egiptuchö imanö kawanqantsikta. 

Tsaynöllam musyayanki kayman chämunqantsikyaq atska nacionkunata 
imanö päsamunqantsiktapis. 

17 (16) Tsaynöllam qerupita, rumipita, qellaypita y qoripita rurashqa 

ïdulukunata tsay nación runakuna adorayanqantapis rikäyashkanki. 

18 (17) Tsaymi qamkunachö ollqupis ni warmipis ni mayqan castapis ni 

mayqan trïbupis DIOSNINTSIKTA qonqaskir ïdulukunata adoranmantsu. 
Ïdulukunata adoraqkuna kayaptinqa qamkunachö venenösu ayaq jachanömi 
kayanqa. 

19 (18) <<Kay pactuta rurar ama yarpäyaytsu mana cumpliyaptikipis DIOS 

YAYA mana castigayäshunaykipaq kanqanta. Mana cumpliyaptikiqa DIOS 

YAYAM llapaykita ushakätsiyäshunki. 

20 (19) DIOS YAYAQA manam perdonayäshunkitsu, sinöqa alläpa rabyarmi 

qamkunapita miraqkunapis ushakäyanqanyaq kay libruchö qellqashqa 
kaykaq llapan maldicionkunawan castigayäshunki. 

21 (20) Llapan Israel trïbukunapita jipiyäshuptikim imayka desgraciakuna 

päsayäshunki. Kay pactu libruchö ninqannöllam tsay llapan imayka 
maldicionkuna päsayäshunki. 

22 (21) <<Täkuyanqayki nacionchöpis tukuyläya desgraciakunawan y 

qeshyaykunawan DIOS YAYA castigashunqaykitam qepa yuriq Israel 
runakunawan juklä nacionpita shamuq runakunapis rikäyanqa. 

23 (22) Tsaymi alläpa mantsakar niyanqa: <¡Tsay chakrakunam kachiwan 

azufri püru kayan! Tsaymi ni imapis tsaychö wayunqatsu ni qewallapis 
jeqamunqatsu. Sodomata, Gomorrata, Admata y Zeboimta DIOS 

YAYA castigar ushakätsiptin ni ima mana quëdanqannömi tsaychö ni imapis 
kanqanatsu>. 

24 (23) <<Tsaymi llapan nacionchö runakuna niyanqa: <¿Imanirraq kay 

nacionta tsayläya DIOS YAYA castigashqa? ¿Imanirraq alläpa rabyashqa?> 

25 (24) Tsaynam niyanqa: <Unay ayllunkuna creyikuyanqan DIOS 

YAYAM tsaynö castigashqa paykunawan pactu ruranqanta mana 
cumpliyanqanpita. Egiptupita jipimurmi tsay pactuta rurarqan. 

26 (25) Tsay runakunam DIOS YAYATA adorayanqanpa rantin mana 

reqiyanqan y ni imachö mana yanapakuq dioskunata adorayashqa. 

27 (26) DIOS YAYATA rabyatsiyaptinmi kay libruchö qellqashqa kaykaq llapan 

maldicionkunawan tsay runakunata castigashqa. 

28 (27) Tsaymi rikanqantsiknö alläpa rabyar juklä nacionkunaman 

qarqushqa>. 

29 (28) <<Manam llapan yarpanqantatsu DIOSNINTSIK musyatsimantsik. Peru 

leyninkunatawan mandamientunkunatam sïqa kikintsikwan tsurintsikkuna 
imaypis cumplinapaq musyatsimashkantsik>>. 

 

Deuteronomio 30 
Cäsukuqkunata Dios Yaya yanapananpaq ninqan 

1<<Kananqa musyayankinam cäsukuyaptiki DIOS YAYA bendicionninta 

qamkunaman churamunanpaq kanqanta y mana cäsuyaptikiqa 
maldicionwan castigayäshunaykipaq kanqanta. DIOS YAYA maytsay 
nacionman qarquyäshuptikim jutsaykikunapita arrepentikur 

2kanan niyanqaqkunata llapan shonquykikunawan y voluntänikikunawan 

qamkuna y tsurikikunapis DIOS YAYATA cäsuyaptiki 

3maytsay nacionpitapis llakipäyäshurniki qoriyämushunki. 

4Maytsay karu nacionchö kayaptikipis kutitsiyämushunkim. 

5DIOS YAYA unay aylluntsikkunata entreganqan nacionman 

kutitsiyämushuptikim tsaychö yapay täkuyanki. Tsaychö täkurmi unay 
aylluntsikkunapita mas allish kawakur paykunapita mas atskaqman 
mirayanki. 

6<<Tsaychömi shonquykikunata y tsurikikunapa shonqunkunata DIOS 

YAYA señalanqa llapan shonquykikunawan y llapan voluntänikikunawan 
payllatana kuyar shumaq kawakuyänaykipaq. 

7Peru chikiyäshuqnikikunatawan contraykikunatam sïqa DIOS YAYA kay 

ninqä llapan maldicionkunawan castiganqa. 

8Tsaypitam DIOS YAYATA yapay cäsur kanan junaq willayanqaq llapan 

mandamientukunata cumpliyanki. 

9<<Tsaymi wamraykikunaman, wätaykikunaman, chakraykikunaman y 

aruynikikunamanpis DIOS YAYA bendicionninta churamunqa. Unay 
aylluntsikkunata yanapar kushikunqannöllam qamkunata yanapashurnikipis 
kushikunqa. 

10DIOS YAYAM tsaynö yanapayäshunki payta cäsur kay rölluchö qellqashqa 

kaykaq mandamientunkunatawan estatütunkunata llapan 
shonquykikunawan y voluntänikikunawan cumpliyaptiki. 

Alli kawayta o mana alli kawayta akrayänanpaq ninqan 

11<<Kanan willayanqaq mandamientukunaqa tantiyayänaykipaq y 

cumpliyänaykipaqpis manam ajatsu. 

12Tsaymi ama niyankitsu: <Willamashqa cumplinapaq ¿piraq ciëluman aywar 

apamunqa?> 

13Tsaynölla ama niyankitsu: <Willamashqa cumplinapaq ¿piraq lamarpa 

jukaq kuchunman aywar apamunqa?> 

14Manam tsaynötsu. Dios Yayapa willakuyninta cumpliyänaykipaqqa 

shimikikunachö y shonquykikunachömi kaykan. 

15<<Alli kawakuyänaykipaq o mana alli kawayänaykipaqpis 

tantiyatsiyashkaqnam. Kanan shumaq yarpachakuyay mayqanta 
akrayänaykipaqpis. 

16Kananmi qamkunata niyaq DIOS YAYATA kuyar y munanqannö kawakur 

llapan mandamientunkunata, estatütunkunata y yachatsikuyninkunata cäsur 
kawakuyänaykipaq. Tsaynöpam DIOS YAYA entregayäshunaykipaq kaq 
nacionman yaykuyaptiki bendicionninta churamunqa atskaman 
mirayänaykipaq y alli kawakuyänaykipaq. 

17<<Kanan tantiyatsiyanqaqkunata mana cäsur juk dioskunata adorarnin 

qonqurikurqa 

18llakipaypaqmi ushakäyanki. Jordán mayuta tsimpaskir herenciaykikuna 

chaskirpis manam atska watatsu tsaychö täkuyanki. 

19<<Bendicionta chaskir alli kawakuyänaykipaq o maldicionashqa kar mana 

alli kawayänaykipaqpis kanan akrayay. Kanan akrayanqaykipaqmi ciëluwan 
kay patsapis testïgu kayan. Tsaymi qamkunawan qamkunapita miraqkunapis 
alli kawakuyta akrayay. 

20DIOS YAYATA kuyar pay ninqankunata cumpliyay. Payta cäsurqa allim 

kawakuyanki. Tsaynöpam Abrahamta, Isaacta y Jacobta prometinqan 
nacionchö täkur atska wata kawakuyanki>>. 

 

Deuteronomio 31 
Israel runakunatawan Josuéta Moisés valoratsinqan 

1Tsaypitanam Israel runakunata Moisés yapay nirqan: 

2<<Pachak ishkay chunka (120) watayuqna karmi pushaynikikunata 

puëdïnatsu. DIOS YAYAM nimashqa Jordán mayuta manana päsanäpaq. 

3DIOS YAYA ninqannöllam Josuéna Jordán mayuta päsar pushayäshunki. 

Tsaynöllam kikin DIOS YAYA puntaykikunata aywar tsay nacionchö täkuq 
runakunata ushakätsinqa. Tsaynöpam paykuna täkuyanqan markakuna 
qamkunapana kanqa. 

4<<DIOS YAYAM amorreo runakunapa mandakuqnin reykuna Sehónta Ogta y 

mandakuyanqan runakunata ushakätsinqannö yaykuyänaykipaq nacionchö 
täkuq runakunatapis ushakätsinqa. 

5Tsay runakunata ushakätsiyänaykipaqqa makikikunamanmi DIOS 

YAYA churamunqa. Churamuptin noqa mandayanqaqnölla llapanta 
ushakätsiyanki. 

6Ni imapita mana mantsakur mas valorakuyay. DIOS YAYAM qamkunawan 

aywanqa. Manam dëjayäshunkitsu ni qonqayäshunkitsu. Tsay runakunata 
ama mantsayaytsu>>. 



415 

 

 
©  Wycliffe Bible Translators, Inc. 

  
 

 

7Tsaypitanam Josuéta qayaskir llapan runakunapa puntanchö Moisés nirqan: 

<<Kananqa tseqllaykita alli watashqanö animakurnin ni imapita mana 
mantsakur kay runakunata pushay unay aylluntsikkunata DIOS 

YAYA prometinqan nacionman. Qammi tsay nacionman chaykatsir 
posesionninkuna aypunki. 

8Kikin DIOS YAYAM puntaykita aywar imaypis yanapashunki. Manam 

dëjashunkitsu ni qonqayäshunkitsu. Tsaynö kaykaptinqa ama llakikur 
mantsakuyankitsu>>. 

Diospa leyninkunata liyimunanpaq ninqan 

9Tsaypitam Moisés tantiyatsinqan llapan leykunata qellqaskir Pactu 

Babulta apaq Leví sacerdötikunatawan mayor runakunata entregarqan. 

10Paykunata entregarmi nirqan: <<Cada qanchis watachö dëbikuyanqanpita 

perdonayanqan wata chämuptin Ramäda fiestachö 

11DIOS YAYA akranqan sitiuman Israel runakuna qorikäyanqa. Tsaychö llapan 

wiyayänanpaq kay leykunata liyipuyanki. 

12Tsaychömi ollqupis, warmipis, wamrakunawan qamkunachö täkuq juklä 

runakunapis qorikäyanqa liyipuyanqaykita 
wiyar DIOSNINTSIKPITA mantsakur yachakuyänanpaq y kay leykunachö llapan 
ninqankunata cäsur kawakuyänanpaq. 

13Tsaynöpam tsurikikunapis DIOS YAYAPITA imaypis mantsakuyänanpaq 

yachakuyanqa. Jordán mayuta päsar chaskiyänaykipaq nacionchö täkurmi 
imaypis mana qonqar liyipuyanki>>. 

Moiséstawan Josuéta Dios Yaya yätsinqan 

14Tsaypitam Moisésta DIOS YAYA nirqan: <<Wañukunaykipaq ichikllanam 

pishiykan. Tinkunantsik Carpaman Josuéta pusharkur shamuy. Tsaychömi 
payta yätsishaq imata rurananpaqpis>>. Tsaynö niptinmi Moiséswan Josué 
Tinkuna Carpaman aywayarqan. 

15Tsaychömi ichiraykaq pukutaychö paykunata DIOS YAYA yuripurqan. Tsay 

pukutaymi Tinkuna Carpaman yaykuna punku jananchö kaykarqan. 

16Tsaynam Moisésta DIOS YAYA nirqan: <<Wañukur unay kaq 

aylluykikunawan tinkuq aywakunaykipaq ichikllanam pishiykan. 
Wañukuskiptikim Israel runakunata prometinqä nacionman yaykur tsaychö 
täkuq runakuna adorayanqan dioskunata adorayanqa. Tsaynöpam 
paykunawan pactu ruranqätapis qonqaskir cumpliyanqatsu. 

17Peru tsaynö mana cumpliyaptinmi sïqa alläpa rabyarnin dëjaskir 

yanapashaqnatsu. Tsaymi tukuyläya llakipaypaq castïgukunawan imayka 
desgraciakunata päsar niyanqa: <Diosnintsik manana yanapamashqam kay 
tukuyläya desgraciakuna päsamantsik>. 

18Tsaynö niyaptinpis llutankunata rurar juk dioskunata adorayanqanpitam 

paykunapita witikushaq. 

19Tsaymi kanan yachatsishayki juk cantuta qellqaskir Israel runakunata 

yachatsinaykipaq. Tsay cantuta cantarmi jutsa ruraykäyanqanta 
tantiyakuyanqa. 

20<<Israel runakunatam yaykatsishaq unay ayllunkunata prometinqä 

nacionman. Tsaychö lichipis abëjapa mishkinpis yakunöraq atska kaptinmi 
pacha junta mikur werayarnin qonqaskayämar juk dioskunata adorayanqa. 
Tsaynö kawarmi paykunawan pactu ruranqätapis cumpliyanqanatsu. 

21Tsaynö kaptinmi paykunata kay cantuta yachatsinki. Tsaynöpam 

paykunapita miraq tsurinkunapis mana qonqar cantayanqa. Tsaymi mana 
cäsuyämanqanpita desgraciakuna päsaptin llakikuy tsariptin kay yachatsinqä 
cantukunata cantar jutsata rurayanqanta tantiyakuyanqa. Prometinqä 
nacionman manaraq yaykuyaptinmi musyäna imanö kayänanpaq 
kanqantapis>>. 

22Tsaymi Moisés jina höra cantuta qellqaskir Israel runakunata yachatsirqan. 

23Tsaypitam Nunpa tsurin Josuéta DIOS YAYA nirqan: <<Qammi Israel 

runakunata prometinqä nacionman chätsinki. Qamwan kaykaptïqa ama 
qelanaytsu ni mantsakuytsu>>. 

Pactu Babul kaqman leykunata churayänanpaq ninqan 

24Moisésmi llapan leykunata libruman qellqaskir 

25DIOS YAYAPA Pactu Babulninta apaq levitakunata nirqan: 

26<<Kay libruta churayay DIOSNINTSIKPA Pactu Babulnin lädunman. Kay 

librum imayka testïgunö kanqa jutsaykikunapita Dios Yaya 
juzgayäshunaykipaq. 

27Musyämi mana cäsukuq mana wiyakuq kayanqaykita. Kawaykaptilläraq 

Dios Yayata alläpa rabyaykätsirqa wañukuskiptïqa ¿imataraq rurayankipis? 

28<<Kananqa llapan mayor runakunata y cada trïbupa mandaqninkunata 

pushayämuy DIOS YAYA mandakunqankunata tantiyatsinäpaq. Paykunata 
tantiyatsinqätam ciëluwan kay patsapis testïgu kayanqa. 

29Musyänam wañukuskiptïqa DIOS YAYATA mana cäsur 

tantiyatsiyanqaqkunatapis qonqaskiyänaykipaq kanqanta. Mana allikunata 
rurar DIOS YAYATA alläpa rabyatsiyanqaykipitam alläpa ñakayanki>>. 

Cantuta Moisés liyipunqan 

30Tsaynö niskirmi llapan Israel runakunapa puntanchö qallananpita 

ushananyaq kay cantuta Moisés liyipurqan: 

Deuteronomio 32 

1<<Ciëlu, kanan cantanqäta wiyamay. Patsa, ima ninqätapis wiyamay. 

2Llapan yachatsikunqämi imayka tamyanö runakunaman chanqa. 

Willakunqämi shushallnö, qewaman chirapa shikwaqnö y wayllaman shiwsha 
shikwaqnö kanqa. 

3<<DIOS YAYA poderösu kanqantam willakushaq. ¡Payta llapayki alabayay! 

4Paymi imaykapitapis tsapämantsik. Imaykatapis allillatam ruran. 

Leyninkunapis allim. Manam imaypis llullakuntsu. Manam jutsata rurantsu. 
Rasun kaqllatam parlan. 

5<<Tsaynö kaptinpis jutsasapa karmi Dios Yayata rabyatsiyanki. Paypa 

wamran kaytapis manam merëciyankitsu. 

6Mana tantiyakuq upa runakuna, ¿imanirtan mal agradecïdu kayanki? Dios 

Yayaqa ¿manaku Taytaykikuna? Tsaynölla ¿manaku kamayäshuqniki y 
kawaynikikuna qarayäshuqniki Dios? 

7<<Unay tiempu Israel runakuna imanö kawayanqanta yarpäyay. 

Musyayänaykipaq taytaykikunata tapukuyay. Willayäshunaykipaq yashqa 
runakunata tapukuyay. 

8Runakunata nacionkunaman rakirmi poderösu Dios Yaya mujunninkuna 

churarqan. Tsaynömi rakipurqan Israel runakuna ayka kayanqanman. 

9Tsaymi paykunata kuyar yanapananpaq akrarqan. Jacobpita miraqkunatam 

paypa herencian kayänanpaq qorirqan. 

10Wayralla tumaykaq desiertuchömi paykunata tarirqan. Llakipar 

qorikaskatsirmi shumaq yachatsirqan. Paykunatam ñawi nïñuntanö 
cuidarqan. 

11Qeshun jananpa tumapar wawankuna päriyänanpaq pitsak 

yanapanqannömi paykunata imaypis yanaparqan. 

12<<DIOS YAYALLAM paykunata pushamurqan. Juk dioskunaqa manam 

yanapayarqantsu. 

13Llapanta venciyänanpaq yanaparmi jallqakunapa pushamurqan. Jallqa 

jachakunapa wayuyninta mikuyänanpaqmi previnirqan. Paykunata 
qarananpaqmi mishkitawan aceitita qaqapita yarqatsimurqan. 

14Quësutawan cabrapa lichintam previniparqan. Basán partichö wera 

carnërukunatawan üshakunata y chïvukunatam previniparqan. 
Bendicionninta churaptinmi alli kaq trïguta mikuyarqan. Alli kaq üvapita 
rurashqa vïnutam upyayarqan. 

15<<Tsaynö kawarmi Jesurún runakuna alläpa werayäyarqan. Alläpa 

werayarmi llutuy llutuyraq kayarqan. Tsaynö karmi kamaqnin Dios Yayatapis 
qonqaskiyarqan. Salvaqnin y tsapaqnin kaptinpis manam cäsuyarqannatsu. 

16Juk dioskunata adorarmi Dios Yayata rabyatsiyarqan. 

17Sacrificiukunatapis supaykunapaq y manakaq dioskunapaqmi 

waykayarqan. Tsay dioskunatam unay ayllunkunapis ni imaypis 
adorayarqantsu. 

18<<Israel runakuna, qamkunam qonqayashkanki imaykapitapis 

tsapämaqnintsik Dios Yayata. Tsaynöllam qonqayashkanki kawayta 
qaramaqnintsik Dios Yayata. 

19Tsaynö kayaptikim DIOS YAYA rabyashqa. Wamran kaykarmi tsaynö 

rabyatsiyashkanki. 

20Tsaymi nirqan: <Paykunapaq manam musyaytapis munänatsu. Mä 

rikäshaqmi imanö kawayanqanta. Wamräkuna karpis mana confiakuypaq 
mana alli runam kayan. 

21Manakaq dioskunata adorarmi rabyatsiyäman. Ïdulukunaman creyirmi 

piñatsiyäman. Tsaymi juklä marka runakunatana yanapar paykunatapis 
piñatsishaq. Mana tantiyakuq runakunata chaskirmi paykunata llakikatsishaq. 

22Nina lunyaqnöraqmi alläpa rabyä. Patsa rurinyaq y jirkakunapa 

cimientunyaqmi rabyanqä chanqa. Mikuy mana wayunanpaqmi chakratapis 
qachpayätsishaq. 

23Paykunatam tukuynöpa castigashaq. Wakpita kaypitam flëchäkunatapis 

chätsishaq. 

24Mallaqaytawan achachayta y pesti qeshyaytam paykuna ushakäyänanpaq 

mandamushaq. Chucaru wätakunatawan venenösu culebrakunatam 
yuritsimushaq. 

25Cällikunachömi espädakunawan wañutsinakuyanqa. Wajinkunachöpis 

alläpam mantsakuyanqa. Jövinpis, jipashpis, llullupis, awkinpis llapanmi 
wañuyanqa. 

26<< <Maytsay nacionkunamanmi qarquyta yarpashkä. Imaypis 

kawayanqanta pipis mana musyananpaqmi ushakätsiyta yarpashkä. 

27Peru contrankuna kushipäyänantam sïqa munätsu. Tsaynöllam 

munashkätsu contrankuna allish tukur niyänanta: <<Diosninkuna 
tsapaykaptinpis noqantsikmi ushakätsishkantsik>> >. 

28<<Israel runakunapaqa yarpayninkuna manam kantsu. Ima 

rurayanqantapis manam tantiyakuyantsu. 

29Kanan ninqäkunata ojalä tantiyakuyanman. Ushakäyänanpaq kaqta 

tantiyakuyaptinqa allim kanman. 

30 DIOS YAYA mana yanapaptinqa ¿imanöraq juk runalla waranqa (1,000) 

runakunata qatikachanman? Tsaynölla ¿imanöraq ishkaq runalla chunka 
waranqa (10,000) runakunata qatikachäyanman? Tsaynöllam DIOS 

YAYA contrankunata yanapaptin Israel runakunata qatikachar venciyarqan. 

31<<Contrantsikkunapa diosninkunaqa manam Diosnintsiknötsu. Tsaytam 

paykunapis musyayan. 

32Contrantsikkunaqa Sodomachö y Gomorrachö täkuq runakunanömi kayan. 

Puchquq y venënuyuq üvata wayuq chakranömi kayan. 

33Tsay üvapita rurashqa vïnupis culebrapa venënunnömi kaykan. 

34<<Paykunapaqmi Dios Yaya nin: <Jutsa rurayanqankunata manam 

qonqätsu. Qonqanäpaq kanqantach yarpäyan. 

35Mana allikunata rurayanqanpitam kikï juzgashaq. Mana llakipaypa 

ushakätsinäpaqmi jutsankuna paqtaykämunna. Höra chaykämunnam 
paykunata juzganäpaq>. 

36<<Kuyanqan runakunataqa valorninkuna mana kaptinpis DIOS 

YAYAM yanapanqa. Payta serviqninkunatam ushakäyänan kaptinpis 
llakipanqa. 

37Tsaymi DIOS YAYA ninqa: <¿Maytan imaykapitapis tsapäyäshunaykipaq 

creyikuyanqayki diosnikikuna? 

38Wätakunapa wiranta mikuyänanpaq qaraptiki y vïnuta upyayänanpaq 

wiñaptikipis ¿maychötan tsay diosnikikuna kayan? ¡Kanan shäriyämutsun 
yanapayäshunaykipaq! ¡Shayämutsun washäyäshunaykipaq! 

39Noqallam Dios Yaya kä. Noqapita juk diosqa manam kantsu. Noqallam 

pitapis kawaynin qarä y kawaynintapis qechü. Noqam pitapis qeshyatsï y 
kutikätsï. Makïpita manam ni pipis qeshpintsu. 

40Imayyaqpis kawaq Dios karmi makïta ciëluman pallarkur jurarnin nï: 

41Conträkunata juzganäpaqmi chipakyaqtaraq espädätapis afilashaq. 

Chikimaqnïkunatam jamaykur jamaykur castigashaq. 

42Paykunata wañutsiptïmi flëchäkunapis yawarllana kanqa. Espädäpis 

aytsankunatam roqunqa. Tsaynömi wañuyanqa guërrachö pelyar o prësu 
achkushqa karpis. Mandaqninkunapa umantapis espädämi roqunqa>. 

43<<Maytsay nacionchö täkuqkuna, Dios Yaya kuyanqan runankunawan 

paqta kushikuyay. Payta serviq runakunata wañutsiyanqanpitam 
kikinkunatapis ushakätsinqa. Kuyanqan runankunata perdonarmi 
nacionninkunatapis purificanqa>>. 

Moiséspa ultimu kaq yätsikuyninkuna 

44Tsay cantukunatam Numpa tsurin Josuéwan aywaykur llapan Israel 

runakunata Moisés liyipurqan. 

45Liyipuyta ushaskirnam Israel runakunata 

46nirqan: <<Kanan tantiyatsiyanqaqta shumaq tantiyakuyay. Yachatsiyanqaq 

leykunata cumpliyänanpaq tsurikikunatapis yachatsiyanki. 

47Kay leykunata manam envänutsu yachatsiyashkaq, sinöqa tsaykunata 

cumplir alli kawakuyänaykipaqmi. Tsay leykunata cumplirmi Jordán mayuta 
tsimpaskir herenciata chaskirnin atska wata tsaychö kawakuyanki>>. 

Dios Yaya prometinqan nacionta Moisés rikanqan 

48Tsay junaqmi Moisésta DIOS YAYA nirqan: 

49<<Moab nacionchö Abarim jirkakunapa aywar Nebo jirkaman witsay. 

Tsayqa Jericó marka tsimpanchömi kaykan. Tsay jirkapitam rikanki Israel 
runakunata entreganäpaq Canaánta. 

50Hor jirkachö wawqiki Aarón wañunqannömi qampis Nebo jirkachö wañukur 

unay aylluykikunawan tinkuq aywakunki. 

51Israel runakunapa puntanchömi wawqiki Aarónwan cäsuyämashkankitsu. 

Meriba pukyu kaqchöpis manam respitayämashkankitsu. (Tsayqa Zin 
niyanqan desiertuchö kaykaq Cadeschömi karqan.) 

52Tsaynö kanqaykipitam Israel runakunata entreganäpaq kaq nacionta 

karullapita rikanki. Peru tsaymanqa manam ni imanöpa yaykunkitsu>>. 

 

Deuteronomio 33 
Bendicionta Moisés churanqan 

1Moisésmi Dios Yaya akranqan runa karqan. Paymi manaraq wañukurnin 

Israel runakunaman bendicionta churar 

2nirqan: <<DIOS YAYAM Sinaí jirkapita shamushqa. Seirpitam 

aktsipämashkantsik. Parán jirkapitam chipakyämushqa. Chunka waranqa 
(10,000) angelninkunawanmi shamushqa. Leyninpis derëchu kaq makinpitam 
ninanöraq chipakyämushqa. 

3Dios Yayam kuyan akranqan runakunata. Pay munanqannö 

kawaq santu runakunatam poderninchö katsin. Paykunam Diospa 
puntanman qonqurikuyanqa. Tsaychö tantiyatsinqantam chaskiyanqa. 

4Dios Yayapa leyninkunatam Moisés willamashkantsik. Jacobpita miraqkuna 

kashqam tsay leykuna herenciantsiknö kayan. 

5Jesurún runakunapa mandaqninkunam llapan trïbukunawan qorikaskir Dios 

Yayata chaskiyarqan mandaqnin rey kananpaq>>. 

6Rubén trïbukunapaqmi Moisés nirqan: <<Wallkaqlla karpis Rubén 

trïbukunaqa ama ushakäyätsuntsu>>. 

7Judá trïbukunapaqmi Moisés nirqan: <<DIOS YAYALLÄ, Judá trïbukuna 

mañakuyäshunqaykita wiyaykullay. Witsikäyaptinpis qoriykullay. 
Podernikiwan tsapaykullay. Contrankunata venciyänanpaq yanapaykullay>>. 

8Leví trïbu runakunapaqmi Moisés nirqan: <<Diosllä, Masahchö y 

Meribachö yaku pashtamunqan kaqchömi Leví trïbu runakuna 
cäsuyäshunqaykita o mana cäsuyäshunqaykitapis musyayta munarqayki. 
Mandanqaykita cäsuyaptinmi paykunata aptatsishkanki 
Tumimtawan Urim rumikita. 

9Paykunaqa mandakunqaykita cäsurmi pactu ruranqaykita cumpliyarqan. 

Taytankunata, mamankunata, wawqinkunata y tsurinkunata 
kuyayanqanpitapis masmi qamta kuyayäshunki. 

10Ninqaykikunatapis Jacobpita miraq runakunatam tantiyatsiyan. 

Leynikikunatapis Israel runakunatam yachatsiyan. Puntaykichömi inciensiuta 
qoshnïtsiyan. Altar jananchömi waykana sacrificiuta waykayan. 

11 DIOS YAYA, paykuna serviyäshunaykipaq yanapaykullay. Paykuna 

rurayanqanta kushishqa chaskiykullay. Chikiqninkuna yarpäyanqankunata 
manakaqman churaykullay. Contrankunapis amana shäriyätsunnatsu>>. 

12Benjamín trïbukunapaqmi Moisés nirqan: <<Paykunam DIOS 

YAYA kuyanqan runakuna kayan. Diospa puntanchömi kushishqa 
kawakuyan. Paykunatam imaykapitapis tsapan. Imaypis makillanchömi 
katsinqa>>. 

13Josépita miraq trïbukunapaqmi Moisés nirqan: <<Paykunapa 

chakrankunaman DIOS YAYA bendicionninta churaykullätsun. Alli 
ushmünanpaq ciëlupita shushallta shikwaykatsimutsun. Parquyänanpaqpis 
patsapita yakuta pashtaykatsimutsun. 

14Tsaynölla rupaypa achayninwan mikuyninkunapis shumaq poquykullätsun. 

Cosëchankunapis tiempullanchö alli qeshpiykullätsun. 

15Lömakunachöpis murukushankuna alli wayuykullätsun. Jallqakunachöpis 

atskata cosechaykuyällätsun. 

16Chakrankunapis alli chakra kaykullätsun. Murukuyanqanpis alli 

wayuykullätsun. Rupaykaq shirakachö yuripukuq Dios Yaya paykunata 
llakipaykullätsun. Llapan wawqinkunapitam mandakuq kananpaq Joséta 
akrarqan. Josépita miraq trïbukunapaq kay bendición kaykullätsun. 

17Punta yuriq töru kallpasapa kanqannömi paykunapis kallpasapa kayan. 

Waqrakuq töru runakunata waqranqannömi maytsay nación runakunatapis 
venciyanqa. Yupaytapis mana puëdiypaq Efraín runakuna tsaynömi 

kayanqa. Yupaytapis mana puëdiypaq Manasés runakunapis tsaynömi 
kayanqa>>. 

18Zabulón trïbukunapaq y Isacar trïbukunapaqmi Moisés nirqan: <<Zabulón 

trïbukuna maypa purirpis kushikuyätsun. Isacar trïbukuna carpankunachö alli 
kawakuyätsun. 

19Paykunaqa täkuyanqan kaq läduchö jirkamanmi juklä runakunata 

qayatsiyanqa. Tsaychömi Dios Yaya munanqan sacrificiukunata 
waykayanqa. Tsaynöllam lamarchö atska pescädukunatapis achkur 
kushishqa kawakuyanqa. Lamar kuchun arenïllakunachö pamparaqkunata 
tarikurmi rïcuyäyanqa>>. 

20Gad trïbukunapaqmi Moisés nirqan: <<Dios Yaya alabashqa kaykullätsun. 

Paymi Gad trïbukunapa chakrankuna atska kananpaq yanaparqan. 
Paykunam cäzaq leonnö kayan. Tsaymi venciyanqan runakunapa 
rikrankunata y umankunatapis pakiyan. 

21Paykunam mas allin kaq chakrakunata achkuyashqa. Chakrankunam 

soldädukunapa mandaqninkunapa allin kaq chakrannö kayan. Israel 
majinkunata yanaparmi puntallankunata aywayarqan. Dios Yaya 
tantiyatsinqannöllam llapanta cumpliyarqan. Israel nacionchömi DIOS 

YAYA munanqannö rurayarqan>>. 

22Dan trïbukunapaqmi Moisés nirqan: <<Dan trïbukunam Basán partipita 

yarqamuq mallwa leonnö kayan>>. 

23Neftalí trïbukunapaqmi Moisés nirqan: <<Neftalí trïbukunatam Dios Yaya 

kuyan. Paykunamanmi atska bendicionninkunata churashqa. Qocha 
kuchullanpam chakrankunapis>>. 

24Aser trïbukunapaqmi Moisés nirqan: <<Aser trïbukunaqa wakin 

kaqkunapitapis masraq bendicionta chaskiyätsun. Paykunata Israel 
majinkuna kuyayätsun. Chakinkunata llushiyänanpaqpis olïvu aceiti sobrat 
sobrat kaykullätsun. 

25Markaman yaykuna punkuta trancayänanpis fiërrupita y broncipita 

kaykullätsun. Kallpankunapis wañuyanqanyaq kaykullätsun>>. 

26<<Manam ni ima diospis kantsu Jesurúnpa Diosninnöqa. Payqa pukutay 

janallanpam yanapayäshunaykipaq shamun. 

27Imayyaqpis kawaq Dios Yayam imaykapitapis tsapayäshunki. Makinchömi 

imaypis tsararäyäshunki. Paymi chikiyäshuqnikikunata puntaykikunapita 
qarqun. Tsaynö qarquptinmi qatikachar ushakätsiyanki. 

28Israel runakunam tranquïlu kawakuyanqa. Jacobpita miraqkunapis 

kushishqam kawakuyanqa. Chakrankunachöpis trïguwan üvapis allim 
wayunqa. Tiempullanchömi tamyapis tamyamunqa. 

29Israel runakuna, qamkunatam Dios Yaya kuyayäshunki. Qamkunanö 

kushishqa kawakuyta ¿piraq munanmantsu? Qamkunataqa DIOS 

YAYAM salvayäshushkanki. Paymi imaykapitapis tsapäyäshuqniki escüdu. 
Paymi contraykikunata venciyänaykipaq espäda. Pay yanapayäshuptikim 
chikiyäshuqnikikunatapis ushakätsiyanki. Diosninkunata adorayanqan 
altarkunatapis jankatmi juchutsiyanki>>. 

 

Deuteronomio 34 
Moisés wañukunqan 

1Tsaypitam Moisés Moab pampapita Nebo jirkachö Pisga niyanqan jirkaman 

witsarqan. Tsay jirkam Jericópa tsimpanchö kaykan. Tsay jirkapitam DIOS 

YAYA rikätsirqan Galaad partipita Dan partiyaq. 

2Tsaynöllam rikätsirqan Neftalí partita, Efraín partita, Manasés partita, Judá 

partita Mediterráneo Lamaryaq. 

3Tsaypitanam rikätsirqan Neguevtawan Jordán mayuman aywaq 

pampakunata Jericó markapita Zoar markayaq. Jericó markapam jukaq 
shutin karqan Palmëra Marka. 

4Tsaychömi DIOS YAYA nirqan: <<Taqay rikanqayki nacionmi 

Abrahamta, Isaacta, Jacobta y tsurinkunata prometinqä nación. 
Karullapitapis rikänaykitam munashkä. Peru qamqa manam tsayman 
chankitsu>>. 

5 DIOS YAYA ninqannöllam serviqnin Moisés tsay jirkachö wañukurqan. Tsay 

jirkam kaykan Moab nacionchö. 

6Moisés wañukuskiptinmi Bet-peorpa cercan Moab pampaman pampashqa 

karqan. Tsaymi kananyaqpis ni pï musyantsu mayman pampakashqa 
kanqantapis. 

7Pachak ishkay chunka (120) watayuq kaykarmi Moisés wañukurqan. 

Wañukunqanyaqmi ñawin tsakarqantsu ni kallpanpis ushakarqantsu. 

8Wañukunqanta musyaskirmi Israel runakuna juk killayaq Moab pampachö 

lütuyarqan. 

9Moisés manaraq wañukurmi Nunpa tsurin Josuépa umanman makinta 

churaykur Dios Yayata mañakurqan mas tantiyakuq kananpaq. Tsaymi DIOS 

YAYA ninqannölla Moiséspa rantin Josuétana Israel runakuna respitar 
cäsuyarqan. 

10Dios Yayapa willakuqnin Moisésnöqa manam ni pipis karqantsu. Paywanmi 

Dios Yaya imaypis parlayaq. 

11Paytam DIOS YAYA mandarqan Egipto runakunata mantsakaypaq 

castïgukunawan castigananpaq. Tsay castïgukunawanmi Faraónta, 
mandäsiqninkunatawan llapan Egipto nacionta DIOS YAYA castigarqan. 

12Llapan Israel runakuna rikaraykäyaptinmi Dios Yaya poderösu kar 

mantsakaypaq castïgukunawan castigarqan. 

Josué 

Josué 1 
Josuéta Dios Yaya animatsinqan 

1 DIOS YAYAPA serviqnin Moiséspa yanapaqninmi Numpa tsurin Josué 

karqan. Moisés wañukuskiptinnam Josuéta DIOS YAYA nirqan: 

2<<Servimaqnï Moisés wañukushqanam. Kananqa qammi Israel runakunata 

pushar Jordán mayuta päsatsir prometinqä nacionman chätsinki. 

3Moisésta prometinqänöllam mayman chäyanqaykipis qamkunapaq kanqa. 

4Chaskiyänaykipaq nacionmi desiertupita qallaykur Líbano jallqakunayaq 

chanqa. Tsaynöllam Éufrates mayupita qallaykur Mediterráneo Lamaryaq 
chanqa. Tsay nacionchömi heteo runakunapis täkuyan. 

5Moisésta yanapanqänöllam imaypis mana dëjaypa yanapashayki. Tsaymi 

guërrachö pelyaptikipis ni pï vencishunkitsu. 

6<<Qammi Israel runakunata rakipunki unay ayllunkunata prometinqä 

nacionta herenciankuna kananpaq. Tsaynö kaykaptinqa ama qelanaytsu ni 
mantsakuytsu. 

7Yapaymi niq: Ama mantsakuytsu ni qelanaytsu. Servimaqnï Moisés 

yachatsishunqayki leykunata mana qonqar cumpliy. Llapanta shumaq 
cumpliptikim imayka ruranqaykichöpis yanapashayki. 

8Tsay qellqashqa leykunata imaypis ama qonqankitsu, sinöqa llapanta 

cumplinaykipaq paqasta junaqta yarparanki. Tsaynö cumpliptikim llapan 
ruranqaykipis alli kanqa. 

9Noqam DIOSNIKIKUNA kä. Maypa aywaptikipis yanapanaqpaq qamwanmi 

imaypis kaykäshaq. Tsaynö ama mantsakuytsu ni qeläkuytsu>>. 

Israel runakunata Josué yätsinqan 

10Tsaypitanam Israel autoridäkunata Josué nirqan: 

11<<Llapan campamentukunapa aywar runakunata niyay: <Millkapaykikuna 

alistakuyay. Kananpita kimsa junaqtam Jordán mayuta 
päsashun DIOSNINTSIK prometimanqantsik nacionta chaskinapaq> >>. 

12Tsaypitam Rubén trïbukunata, Gad trïbukunata, pullan Manasés 

trïbukunata qayaskatsir Josué nirqan: 

13<<Yarpäyay DIOS YAYAPA serviqnin Moisés niyäshunqaykita. Paymi nirqan: 

<DIOSNINTSIKMI jamayman yaykatsiyäshurniki kay tsimpa markakunata y 
chakrakunata entregayäshushkanki>. 

14Niyäshunqaykinölla Jordán mayu kay tsimpanchö täkuyänaykipaq Moisés 

rikätsiyäshunqaykillachö warmikikunata tsurikikunata y wätaykikunata 



426 

 

 
©  Wycliffe Bible Translators, Inc. 

  
 

 

dëjayay. Peru llapayki ollqu kaqkunaqa armaykikunata apakurkur Israel 
majikikunapa puntallanta pelyäsiyänaykipaq aywayay. 

15Tsaynö aywar yanapayanki paykunapis qamkunanö jamayman 

yaykur DIOSNINTSIK prometinqan nacionta chaskiyanqanyaq. Tsaypitanam 
Jordán mayu kay tsimpanman kutiyämunki Dios Yayapa serviqnin Moisés 
rikätsiyäshunqayki herenciaykikunaman. Tsaychömi imayyaqpis 
täkuyanki>>. 

16Josué tsaynö niptinmi paykuna niyarqan: <<Taytay, llapan 

mandayämanqaykitam cäsuyäshayki. Maypa aywayänäpaq niyämaptikipis 
aywayäshaqmi. 

17Moisésta cäsuyanqänöllam qamtapis cäsuyäshayki. Moisésta 

yanapanqannölla DIOS YAYA yanapaykulläshuy. 

18Mandanqaykita pipis mana cäsurqa wañutsishqam kanqa. Tsaymi ama 

mantsakuytsu ni qeläkuytsu>>. 

 

Josué 2 
Rikapakuqkunata Jericóman Josué kachanqan 

1Sitimpita ishkaq runakunata Jordán mayu tsimpanman aywar 

rikapakayämunanpaq kacharmi Josué nirqan: <<Jericó marka y tsay kinray 
wakin kaq markakuna imanö kanqantapis rikapakayämunaykipaq 
aywayay>>. Tsaymi aywar Rahab shutiyuq warmipa wajinman 
patsakuyarqan. Tsay warmiqa prostitütam karqan. 

2Rikapakuqkuna Rahabpa wajinman chäyanqanta juk runa rikaskirmi Jericó 

markapa mandakuqnin reyta nirqan: <<Kanan paqasmi Israel runakuna 
markantsikman chäyämushqa imanö atacamänapaq kanqanta rikapakuq>>. 

3Tsaymi Rahab kaqpa runakunata rey mandarqan niyänanpaq: <<Wajikiman 

patsakamushqa runakunata qarqamuy. Paykunam markantsikta rikapakuq 
shayämushqa>>. 

4Rey kachanqan runakuna chäyänanpaqmi rikapakuq runakunata Rahab 

pakashqana karqan. Tsaymi paykunata nirqan: <<Rasunpam runakuna 
chäyämashqa. Peru maypita kayanqantapis manam musyashkätsu. 

5Patsa qoyaykaptinnam markaman yaykamuna waqta punkuta 

wichqaykäyaptinna aywakuyashqa. Manam musyätsu maypa 
aywayanqantapis. Peru jina höra qatiparqa tsaykunachömi taripäyanki>>. 

6Tsaynö nirpis Rahabmi altuschö lïnu päja montunashqachö tsay ishkan 

runakunata pakaraykätsirqan. 

7Rahab ninqanta creyirmi rey kachanqan runakunaqa taripayta yarpar Jordán 

mayu väduyaq aywayarqan. Yarquskiyaptillanmi Jericó markaman yaykuna 
waqta punkuta wichqaskiyarqan. 

8Tsaypitanam ishkan rikapakuq runakuna manaraq puñukäyaptin 

tsinkaräyanqanman lätarkur Rahab nirqan: 

9<<Shayämunqaykita musyaskirmi kaychö täkuq runakuna alläpa mantsakar 

tullunkunapis tsuktsukyarraq kaykäyan. Tsaymi musyä kay markatawan 
wakin kaq markakunatapis DIOS YAYA entregayäshunaykipaq kanqanta. 

10Musyayämi Egiptupita yarqamur Puka Lamarta päsayämunaykipaq DIOS 

YAYA ishkayman rakir tsakitsinqanta. Tsaynöllam musyayä Jordán mayu 
tsimpanchö amorreo runakunapa mandakuqnin rey Sehónta y Ogta 
soldädunkunatawan wañutsiyanqaykita. 

11DIOSNINTSIKMI ciëluchö y kay patsachöpis poderösu. Pay 

yanapayäshunqaykita musyarmi mantsayäshurniki ni pipis qamkunawan 
pelyayta valorantsu. 

12<<Tsaymi rugayaq: DIOS YAYAPA shutinchö prometiyämay qamkunata 

llakipäyanqaqnölla llapan ayllükunatawan llakipaykayämänaykipaq. 
Rasunpa llakipäyämänaykipaq prometiyämarqa ima señalllatapis 
willayämay. 

13Taytäta, mamäta, turïkunata, ñañäkunata y paykunawan kaykaqkunata 

ama wañuykatsiyankitsu>>. 

14Tsaynö rugakuptinmi niyarqan: <<Kay parlanqantsikta pitapis mana 

willaptikiqa noqakunapis tsapäyäshaykim. DIOS YAYA kay markakunata 
podernïkunaman churamuptinmi imaypis llakipäyäshayki>>. 

15Tsaynö willanakuskirmi ishkan rikapakuq aywaqkunata waskawan 

ventänanpa waqtaman Rahab bäjatsirqan. Tsaynö bäjatsirqan markapa 
murällan jananchö wajin kaptinmi. 

16Manaraq bäjatsirmi paykunata nirqan: <<Ashiyäshuqniki runakuna mana 

tariyäshunaykipaq jallqakunapa aywar paykuna kutiyämunqanyaq kimsa 
junaq tsinkaräkuyanki. Tsaypitana aywakuyanki>>. 

17Tsaynö niptinmi niyarqan: <<Noqakunam llapan prometiyanqaqta 

cumpliyäshaq. 

18Jericó markaman Israel runakuna yaykayämunqan junaq bäjayanqä 

ventänaman kay puka waskata warkanki. Tsay junaq wajikiman qorikäyanki 
taytayki, mamayki, turikikuna y llapan aylluykikunapis. 

19Wajikichö kaykaqkunataqa manam ni mayqantapis wañutsiyanqatsu. Peru 

wajikipita yarquq kaqmi sïqa wañutsiyaptinpis kikin jutsayuq kanqa. Wajikichö 
kaykaqta pitapis wañutsiyaptinqa noqakunam jutsayuq kayäshaq. 

20Peru kanan parlanqantsikta pitapis willaptikim sïqa kay prometiyanqaqta 

cumpliyäshaqtsu>>. 

21Tsaynam Rahab nirqan: <<Taytakuna, niyanqaykinömi kallanqa>>. Tsaynö 

willanakur despidikuskirmi aywakuyarqan. Aywakuskiyaptinnam tsay puka 
waskata ventänanman sas watarqan. 

22Tsaypitanam tsay ishkan rikapakuq aywaqkuna jallqakunapa aywaskir 

kimsa junaqyaq tsinkaräyarqan. Tsaymi ashiqnin runakuna maytsayta 
ashirpis mana tarirnin Jericóman kutikuyarqan. 

23Tsaynam ishkan rikapakuq aywaqkuna jallqakunapita urämur Jordán 

mayuta tsimpayarqan. Josué kaqman kutiykurnam ima päsanqantapis willar 

24niyarqan: <<DIOS YAYAM makintsikman tsay markakunata churamushqa. 

Tsayman yaykunapaq kanqanta musyarmi maytsaychö täkuq runakunapis 
alläpa mantsakar tsuktsukyarraq kaykäyan>>. 

 

Josué 3 
Jordán mayuta päsayanqan 

1Tsaypitanam waränin atsik atsiklla Josuéwan llapan Israel runakuna 

Sitimpita aywar Jordán mayu kuchunman chäyarqan. Mayuta manaraq 
tsimparmi tsayllachö patsakuyarqan. 

2Tsaypita kimsa junaq päsaskiptinnam Israel autoridäkuna entëru 

campamentukunapa purir 

3niyarqan: <<DIOSNINTSIKPA Pactu Babulninta Leví trïbu sacerdötikuna 

apayanqanta rikar noqantsikpis qepallanta aywashun. 

4Mayuta tsimpaskirqa mananam nänita reqintsiknatsu. Tsaymi mana 

oqrakänapaq karu qepallankunata aywashun. Peru apayanqan babulman 
ama alläpa witishuntsu, sinöqa waranqa (1,000) metrutanö karu qepallanta 
aywashun>>. 

5Tsaypitanam runakunata Josué nirqan: <<Waray junaqmi DIOS 

YAYA milagruta rurar rikätsimäshun. Tsaynö kaykaptinqa purificäkur 
limpiakuyay>>. 

6Tsaypitam sacerdötikunata Josué nirqan: <<DIOS YAYAPA Pactu Babulninta 

runakunapa puntanta apayay>>. Tsaymi Josué ninqannölla runakunapa 
puntanta babulta apayarqan. 

7Tsaypitam Josuéta DIOS YAYA nirqan: <<Kanan junaqpitam Israel runakuna 

musyayanqa Moisésta yanapanqänölla qamtapis yanapanqaqta. Tsaynö 
yanapanqaqta tantiyarmi cäsuyäshunki. 

8Qammi Pactu Babulta apaq sacerdötikunata mandanki Jordán mayuman 

yaykuskir ichiräyänanpaq>>. 

9Tsaypitam Israel runakunata Josué nirqan: <<Shayämuy DIOSNINTSIK ima 

nimanqantapis willayänaqpaq>>. 

10Qorikaskiyaptinnam nirqan: <<Kanan junaqmi tantiyayanki imayyaqpis 

kawaq DIOS YAYA noqantsikwan kaykanqanta. Paymi yanapamäshun wak 
tsimpachö täkuq runakunata ushakätsinapaq. Tsay runakunam kayan 
cananeo, heteo, heveo, ferezeo, gergeseo, amorreo y jebuseo runakuna. 

11Tsaynöllam kay patsata poderninchö katsiq DIOS YAYAPA Pactu Babulninta 

puntantsikta Jordán mayupa päsatsiyanqa. 

12Kanan akrayay chunka ishkay runakunata cada trïbupita jukta. 

13Kay patsata poderninchö katsiq DIOS YAYAPA Pactu Babulninta apaq 

sacerdötikuna yakuman yaykuskiyaptinmi mayu tsapakaskinqa tsakitana 
päsayänaykipaq>>. 

14Tsaymi Jordán mayuta tsimpayänanpaq Israel runakuna carpankunata 

qoriskiyaptin sacerdötikuna Pactu Babulta matankashqa puntankunata 
aywayarqan. 

15Cosëcha witsay kaptinmi Jordán mayu jicharraq aywarqan. Peru tsaynö 

kaykaptinpis Pactu Babulta apaq sacerdötikuna Jordán mayuman yaykur 
qallaykuyaptinmi 

16Saretán partichö Adam markapita janaqman mayu tsapakaskirqan. 

Tsaynöllam tsay markapita uramanpis Arabá Lamaryaq tsakiskirqan. Arabá 
Lamarqa Kachi Lamarmi. Tsaynö Jordán mayu tsakiskiptinmi Israel runakuna 
Jericó marka frentinpa tsimpayarqan. 

17Tsay llapan Israel runakuna päsayanqanyaqmi DIOS YAYAPA Pactu 

Babulninta matankashqa sacerdötikuna mayu tsakishqachö ichiräyarqan. 
Tsaynöpam llapan Israel runakuna tsakillatana päsayarqan. 

 

Josué 4 
Jordán mayupita chunka ishkay rumikunata jipiyanqan 

1Jordán mayuta llapan tsimpaskiyaptinnam Josuéta DIOS YAYA nirqan: 

2<<Chunka ishkay runakunata akray cada trïbupita jukta. 

3Paykunata manday sacerdötikuna ichiraykäyanqan mayu tsakishqa 

pullanpita chunka ishkay rumikunata jipiyämunanpaq. Tsay rumikunata apar 
churayätsun kanan paqas patsakuyänaykipaq kaqman>>. 

4Tsaynö niptinmi chunka ishkay akranqan runakunata qayaskir Josué 

5nirqan: <<Jordán mayu tsakishqa pullanman 

yaykuyay DIOSNINTSIKPA babulninta kaykätsiyanqan kaqman. Tsaypita cada 

ünuyki juk rumita matankarkur jipiyämunki. Tsaynöpam Israel runakunapa 
trïbunkuna chunka ishkay kanqannö chunka ishkay rumikunapis kanqa. 

6Tsay rumikunata rikar waray warantin tsurikikuna <¿imanirtan kay rumikuna 

qoturaykan?> niyäshuptiki 

7niyanki: <DIOS YAYAPA Pactu Babulninta päsatsiyämuptinmi Jordán mayu 

tsakiskirqan. Tsayta imaypis yarpänapaqmi kay rumikuna qoturaykan> >>. 

8Josué yätsinqannöllam tsay chunka ishkay runakuna Jordán mayu 

tsakishqapita rumita jipiyämurqan. Tsaymi Josuéta DIOS YAYA ninqannölla 
patsakuyanqan kaqman apar qotuyarqan. 

9Tsaynöllam Pactu Babulta matankashqa sacerdötikuna ichiräyanqan 

kaqchöpis chunka ishkay rumikunata Josué qotutsirqan. Tsay rumikunam 
kananyaqpis mayuchö qoturaykan. 

10Tsay junaqmi DIOS YAYA mandanqankunata Israel runakuna llapanta 

cumpliyarqan. Moisés yätsinqannöllam tsaykunata Josué ruratsirqan. DIOS 

YAYA mandanqankunata cumpliyanqanyaqmi babulta apaq sacerdötikuna 
Jordán mayu tsakishqachö ichiräyarqan. Tsaychö ichiräyanqanyaqmi Israel 
runakuna sas päsayarqan. 

11Llapan runakuna päsaskiyaptinnam babulta matankaq sacerdötikuna 

runakunapa puntanman churakäyarqan. 

12Moisés mandanqannöllam runakunapa puntanta päsayarqan Rubén 

trïbukuna, Gad trïbukunawan pullan Manasés trïbukunapis. Tsay runakunam 
pelyayänanpaq alli previnikushqa aywayarqan. 

13Paykunam chusku chunka waranqanö (40,000) pelyayänanpaq alli 

previnikushqa DIOS YAYAPA puntanta Jericó pampaman aywayarqan. 

14Tsay junaqmi Israel runakunata DIOS YAYA tantiyatsirqan Moisésta 

respitayanqannölla Josuétapis respitayänanpaq. Tsaymi Israel runakuna 
imaypis payta respitayarqan. 

15Tsaypitanam Josuéta DIOS YAYA nirqan: 

16<<Sacerdötikunata manday Pactu Babulta matankashqa Jordán mayu 

tsakishqapita yarqayämunanpaq>>. 

17Tsaymi sacerdötikunata Josué mandarqan mayupita yarqayämunanpaq. 

18Pactu Babulta apaq sacerdötikuna Jordán mayupita yarqaskayämuptinmi 

mayu puntata aywanqannö yapay jicharraq aywar qallaykurqan. 

19Israel runakunam Jordán mayuta päsayarqan wata qallaykunan killa 

chunka junaqchö. Tsaynö päsaskirmi Gilgalchö campamentunkuna 
rurayarqan. Gilgalqa Jericóman rupay yarqamunan kaqlächömi kaykan. 

20Gilgalmanmi Jordán mayupita jipitsimunqan rumikunata Josué qotutsirqan. 

21Tsaypitanam Israel runakunata nirqan: <<Waray warantin tsurikikuna: 

<¿Imanirtan kay rumikuna qoturaykan?> niyäshuptiki 

22willayanki Israel runakuna Jordán mayu tsakiskiptin tsimpayanqanta. 

23Tsaynölla niyanki: <Noqakuna päsayänäpaq Puka Lamarta 

tsakitsinqannölla Jordán mayutapis DIOSNINTSIK tsakitsinqanta. 

24Tsaytam rurarqan poderösu kayninta maytsaychö runakunapis 

musyayänanpaq y qamkunapis paypita imaypis mantsakuyänaykipaq> >>. 

 

Josué 5 
Gilgalchö Israel runakuna señalakuyanqan y Pascua fiestata rurayanqan 

1Amorreo runakunapa mandakuqnin reykunam musyaskiyarqan Israel 

runakuna päsayänanpaq Jordán mayuta DIOS YAYA tsakitsinqanta. Tsay 
reykunam Jordán mayu tsimpan rupay jeqanan kaqläpa täkuyarqan. 
Tsaynöllam musyaskiyarqan Mediterráneo Lamar kuchunchö täkuq cananeo 
runakunapa mandakuqnin reykunapis. Tsayta musyaskirmi alläpa mantsakar 
Israel runakunawan pelyaq aywaytapis valorayarqantsu. 

2Jordán mayuta tsimpaskiyaptinmi Josuéta DIOS YAYA nirqan: <<Rumipita 

cutsillukunata ruraskir Israel runakunata señalatsinki taytankunanö 
señalashqa kayänanpaq>>. 

3Tsaynö niptinmi rumipita cutsillukunata ruraskir Aralot jirkachö Israel 

runakunata Josué señalatsirqan. 

4Tsaynö señalatsirqan Egiptupita yarqamuq kaq runakuna desiertuchö wañur 

ushakäyashqana kaptinmi. Tsay wañuq runakunaqa Egiptupita yarqamur 
guërraman aywayänanpaq kallpankunachönam kayarqan. 

5Tsay runakuna señalashqa kayaptinpis desiertuchö yuriqkuna señalanni 

kayaptinmi Josué señalatsirqan. 

6Egiptupita yarqamuq guërrapaq kallpankunachö kaq runakunaqa chusku 

chunka (40) wata desiertupa purirmi wañuyashqana kayarqan. DIOS 

YAYATA mana cäsuyanqanpitam tsaynö wañuyarqan. Tsaymi DIOS 

YAYA nirqan unay ayllunkunata prometinqan nacionman mana 
yaykuyänanpaq. Tsaychöqa lichipis abëjapa mishkinpis yakunöraqmi atska. 

7Egiptupita yarqamuq runakuna wañushqana kayaptinmi paykunapa 

tsurinkunata Josué señalarqan. Paykunatam Dios Yaya churarqan wañuq 
runakunapa rantin prometinqan nacionta chaskiyänanpaq. Viäjichö karmi 
tsay junaqyaq señalanni kayarqan. 

8Llapanta señalaskiptinmi kutikäyanqanyaq campamentullachö kayarqan. 

9Tsaypitam Josuéta DIOS YAYA nirqan: <<Señalashqana karmi Egiptuchö 

servikuq kayanqanpita penqakuyanqanatsu>>. Tsaynö Dios Yaya 
ninqanpitam kananyaqpis tsay partipa shutin Gilgal. 

10Gilgalqa Jericó pampachömi kaykan. Tsaychö Israel runakuna kaykarmi 

wata qallaykunan killachö chunka chusku junaq 
tardi Pascua fiestata rurayarqan. 

11Waränin junaqnam levadürannaq tantata mikur trïgu kamtsatapis 

uchuyarqan. Tsay mikuykunam patsanchö wayuq karqan. 

12Tsay junaqpitaqa mananam maná niyanqan 

karqannatsu. Tsaymi Canaánchö chakrakuna wayunqanllatana mikuyarqan. 

Josuéta Dios Yayapa soldädunkunapa mandakuqnin yuripunqan 

13Jericó marka cercanchö puriykanqanchömi Josué rikaykurqan espädan 

aptashqa runa ichiraykaqta. Tsaymi witiykur tapurqan: <<¿Qamqa 
favornïkunaku o conträkunapa favorninku kanki?>> 

14Tsay runanam nirqan: <<Manam ni mayqaykipapis favornikikunatsu kä. 

Noqam kä DIOS YAYAPA soldädunkunapa mandakuqnin>>. Tsaynö niptinmi 
Josué patsaman pelatakuykur tsay soldäduta nirqan: <<Taytay, serviqnikim 
kä. ¿Imatan willamänaykipaq kaykan?>> 

15Tsaynam DIOS YAYAPA soldädunkunapa mandakuqnin nirqan: <<Llanqikita 

jipiy. Sagrädu partichömi ichiraykanki>>. Tsaymi Josuéqa llanqinta sas 
jipiskirqan. 

 

Josué 6 
Jericó markaman imanö yaykuyänanpaq tantiyatsinqan 

1Israel runakunapita mantsakurmi Jericó markapa punkunta alli 

wichqayarqan. Tsaymi ni pipis yaykurqantsu ni yarqurqantsu. 

2Peru DIOS YAYAM Josuéta nirqan: <<Qamtam entregashkaq Jericó markata, 

mandakuq reytawan llapan soldädunkunatapis. 

3Tsaymi soldäduykikunawan waran waran Jericó markapa murällan 

waqtanpa soqta junaqyaq tumayanki. 

4Tsaynö tumar Pactu Babulpa puntanta qanchis sacerdötikuna 

aywayätsun cornëtankuna aptashqa. Qanchis kaq junaqchöna 
cornëtakunata sacerdötikuna töcayämuptin qanchis kuti llapayki tumayanki. 

5Tsay junaqqa guërrapaq töcayanqannö sacerdötikuna töcayanqanta wiyar 

jinchi qayaykachäyanki. Tsaynö qayaykachäyaptikim Jericó markata 
tsaparaq murälla kikinlla juchuskinqa. Juchuskiptinmi defrenti tsay markaman 
yaykuyanki>>. 

6Nunpa tsurin Josuénam sacerdötikunata qayaskir nirqan: <<Jericó markata 

tumanapaq Pactu Babulta apayanki. Apayanqanpa puntanta qanchis 
sacerdötikuna aywayätsun cornëtankuna aptashqa>>. 

7Runakunatanam Josué nirqan: <<Qamkunapis llapayki Jericó markata 

tumayay. Pelyayänanpaq previnikushqa runakuna DIOS YAYAPA babulninpa 
puntanta aywayätsun>>. 

8Josué parlayta ushaskiptinmi DIOS YAYAPA Pactu Babulninpa puntanta 

qanchis sacerdötikuna cornëtakunata töcaraykar aywayarqan. 

9Paykunapa puntantanam pelyayänanpaq previnikushqa runakuna 

aywayarqan. Babulpa qepanta wakin kaq pelyayänanpaq previnikushqa 
runakuna aywayaptinmi sacerdötikunapis mana päraypa töcayarqan. 

10Peru manaraq yarquyaptinmi Josué nirqan: <<Upällallaraq aywashun. 

<Qayaykachäyay> niyaptiqraq llapan kallpaykikunawan qayaykachäyanki>>. 

Jericó markaman yaykuyanqan 

11Tsaynö niptinmi DIOS YAYAPA babulninta Jericó marka murälla waqtanpa 

juk kutilla tumatsiyarqan. Tsaypitanam campamentunkunaman kutiyarqan. 

12Tsaypita waränin atsik atsiklla Josué shärikuskiptinmi 

sacerdötikunapis DIOS YAYAPA Pactu Babulninta apayänanpaq 
matankäyarqan. 

13Puntankunata yarquskirmi qanchis 

sacerdötikuna cornëtakunata töcaraykar aywayarqan. Paykunapa 
puntantam pelyayänanpaq alli previnikushqa runakunapis aywayarqan. 
Wakin kaq runakunanam DIOS YAYAPA babulnin qepanta aywayarqan. 
Tsaynö llapan aywayaptinmi mana päraypa cornëtakunata töcayarqan. 

14Tsaywanqa ishkay junaqnam Jericó markata tumaskir 

campamentunkunaman kutiyarqan. Tsaynöllam soqta junaqyaq 
tumapäyarqan. 

15Qanchis kaq junaqchönam tsaka tsakallana shärikuskir markata yapay 

tumayarqan. Peru tsay junaqchöqa qanchis kutim tumayarqan. 

16Qanchis kaq tumaychönam cornëtata töcaskiyaptin runakunata Josué 

nirqan: <<¡Qayaykachäyay! ¡Kay markatam DIOS YAYA entregamashkantsik! 

17Kay markachö kaqkunata llapanta waykashun. Tsaynö waykashqam DIOS 

YAYAPAQ sacrificiu kanqa. Rikapakuq kachamunqantsik runakunata 
tsinkatsinqanpitam prostitüta Rahabtawan wajinchö kaykaqkunallata 
kawaykaqta dëjashun. 

18Tsay markachö kaqkunata mayjina alli kaptinpis ama apashuntsu, sinöqa 

llapanta rupatsishun. Imallatapis apayaptikiqa llapantsikmanmi maldición 
chämunqa. 

19Peru qoripita, qellaypita, broncipita y fiërrupita kaqkunatam sïqa DIOS 

YAYAPAQ qorinqantsikman churashun>>. 

20Cornëtakunata sacerdötikuna töcayaptin y Israel runakuna jinchi 

qayaykachäyaptinmi marka tsaparaq murälla juchurqan. Tsaypitanam 
markaman yaykuskir 

21ollqukunata, warmikunata, jövinkunata, awkinkunata, wäkakunata, 

üshakunata, ashnukunatapis espädawan wañutsiyarqan. 

22Rikapakuq kachanqan ishkay runakunatam Josué nirqan: <<Prostitüta 

Rahabta prometiyanqaykinölla wajinman aywar llapan ayllunkunatawan 
jipiyämuy>>. 

23Tsaynö niptinmi Rahabpa wajinman aywar kikinta, mamanta, taytanta, 

turinkunata y tsay wajichö kaykaq llapan ayllunkunatapis jipiyämurqan. 
Tsaypitam Israel runakunapa campamentunpita jukläman pushayarqan. 

24Tsaypitanam Jericó markachö tariyanqan kaqkunata llapan imaykatapis 

rupatsiyarqan. Peru qellayta, qorita, broncita y fiërrukunatam sïqa DIOS 

YAYAPA wajinpaq qoriyanqanman churayänanpaq apayarqan. 

25Jericóman rikapakuq kachanqan runakunata pakanqanpitam 

Rahabtawan ayllunkunata Josué wañutsirqantsu. Tsaynöpam Rahabpa 
ayllunkuna Israel runakunawan kananyaqpis täkuyan. 

26Tsaypitanam Josué jurar nirqan: <<Pipis Jericó markata yapay shäritsiyta 

munaq runaqa maldicionashqam kanqa. Tsay markapa murällan shäritsiq 
runapa mayor kaq tsurinmi wañunqa. Tsaynöllam marka yaykuna punkuta 
churaq runapa tapshi kaq tsurinpis wañunqa>>. 

27Josuéta DIOS YAYA yanapanqantam maytsaychöpis musyayarqan. 

 

Josué 7 
Jutsata Acán ruranqan 

1Judá trïbupitam Acán shutiyuq runa karqan. Paymi karqan Carmipa tsurin, 

Zabdipa willkan y Zerapa willkanpa tsurin. Acánmi Jericó markachö 
kaqkunata llapanta rupatsiyänanpaq Josué nikaptin allin kaqkunata 
pakayllapa kikinpaq aparqan. Tsaynö apanqanpitam DIOS YAYA alläpa rabyar 
Israel runakunapa contran tikrarqan. 

2Jericó markapitanam runakunata Josué kacharqan Hai markata 

rikapakayämunanpaq. Hai markaqa Bet-elpita rupay yarqamunan kaqläpa y 
Bet-avén marka cercanchömi karqan. Tsaymi paykuna Hai markaman aywar 
rikapakayämurqan. 

3Kutiskamurmi Josuéta willayarqan: <<Llapantsikqa ama aywashuntsu. 

Ishkay waranqa (2,000) o kimsa waranqa (3,000) runakunallawanmi Hai 
runakunata ushakätsishun. Tsay markachöqa wallkaqllam täkuyan>>. 

4Tsaynö niyaptinmi Hai markata ushakätsiyänanpaq kimsa waranqatanölla 

(3,000) runakunata Josué kacharqan. Peru tsaynö wallkaqlla kaykarmi 
Haichö täkuq runakunaqa venciskir qatikachäyarqan. 

5Hai markapa punkunpita rumita jipikuyänan partiyaq qatikacharmi uraypa 

qeshpiyaptin kimsa chunka soqta (36) Israel runakunata wañutsiyarqan. 
Tsaymi Israel runakuna mantsakar pelyaytapis valorayarqannatsu. 

6Tsaynö venciskayämuptinmi Josuéwan mayor runakuna llakikur 

llatapankunatapis rachirraq allpatapis umankunaman jichayarqan. 
Tsaypitanam patsa tutapanqanyaq DIOS YAYAPA babulninpa puntanman 
pelatakuykuyarqan. 

7Tsaypitam Josué nirqan: <<Dios Yayallä, kay markakunachö täkuq amorreo 

runakuna wañutsiyämänanpaq kaptinqa ¿imapaqtan Jordán mayutapis 
päsatsiyämarqayki? Tsaypa rantin Jordán mayuta manaraq tsimpayaptï 
dëjaykayämankiman karqan. 

8DIOS YAYALLÄ, conträkuna venciyämaptin kananqa ¿imataraq Israel 

majïkunata nishaq? 

9Kananqa tsayta musyaykur kay partichö täkuq cananeo runakuna 

qorikaykur jankatchari ushakätsiyämanqa. Tsaynö ushakaskatsiyämaptinqa 
¿imanöraq runakuna musyayanqa poderösu kanqaykitapis?>> 

10Tsaynö Josué niptinmi DIOS YAYA nirqan: <<¿Imanirtan pelataraykanki? 

¡Shäriy! 

11Mandayanqaqta mana cäsuyämarmi Israel runakuna jutsayuq kayan. 

Jericó markachö llapanta rupatsiyänanpaq nikäyaptiqpis suwaskirmi 
carpankunaman apaykur pakäyashqa. Tsaynö rurayashqa jutsata 
rurakäyanqanta musyaykarmi. Tsaynöpam paykunawan pactu ruranqäta 
manakaqman churayashqa. 

12Tsaymi contraykikunawan pelyayta mana puëdir qeshpiyanki. Jutsayuq 

runata manaraq wañutsiptikiqa yanapayanqaqpa rantinmi 
ushakätsiyäshayki. 

13<<Sas aywar runakunata willay kanan purificäkuskir waray junaq puntäman 

shayämunanpaq. Qamkunapa DIOSNIKI karmi niyaq: <Llapanta 
rupatsiyänaykipaq mandaykäyaptiqpis wajikikunaman aparmi jutsayuq 
kaykäyanki. Jutsayuq runata manaraq wañutsirqa contraykikunatapis manam 
ushakätsiyankitsu>. 

14<<Waränin alliq trïbunpa trïbun Israel runakuna puntäman shayämutsun 

mayqan trïbupis jutsayuq kanqanta ninäpaq. Tsaymi tsay trïbukuna castanpa 

castanpa puntäman shayämunqa mayqan castapis jutsayuq kanqanta 
ninäpaq. Tsaypitanam tsay casta runakuna ayllunpa ayllunpa puntäman 
shayämunqa mayqan ayllupis jutsayuq kanqanta ninäpaq. Tsay ayllu 
runakunanam cada ünun puntäman shayämunqa mayqanpis jutsayuq 
kanqanta ninäpaq. 

15Mayqan jutsayuq kanqanta niyaptiqmi wajinta, tsurinkunata y 

imaykankunatapis waykayanki. Tsay runam alläpa mana allita rurar Israel 
runakunawan pactu ruranqäta manakaqman churashqa>>. 

Acánta wañutsiyanqan 

16Tsaymi waränin atsik atsiklla Josué shärikuskir llapan Israel trïbukunata 

qayatsirqan trïbunpa trïbun Dios Yayapa puntanman shayämunanpaq. 
Tsaymi Dios Yaya nirqan Judá trïbukuna jutsayuq kayanqanta. 

17Tsaymi Judá trïbukunata Josué nirqan castanpa castanpa Diospa 

puntanman shayämunanpaq. Tsaynam Dios Yaya nirqan Zera casta jutsayuq 
kanqanta. Zera casta shamuptinnam nirqan Zabdi ayllu jutsayuq kanqanta. 

18Zabdi aylluchö ollqu kaqkuna shayämuptinnam Dios Yaya nirqan Acán runa 

jutsayuq kanqanta. Payqa Carmipa tsurinmi karqan. Tsaynöllam Zabdipa 
willkan y Zerapa willkanpa tsurin karqan. Paykunam Judá trïbupita kayarqan. 

19Tsaynam Acánta Josué nirqan: <<Hïju, DIOS YAYAPA puntanchö mana 

llullakur rasun kaqta willamay>>. 

20Tsaynö niptinmi Acán nirqan: <<DIOS YAYATA mana cäsurmi jutsata 

rurallashkä. 

21Jericó markaman yaykurmi rikarqä Babiloniachö awashqa kuyakuypaq 

jakuta, ishkay pachak (200) qellayta y juk taksha bärra qorita. Tsay qoriqa 
mediu kïlunömi pësan. Tsaykunata munaparmi pakayllapa apar carpä 
rurinman pampashkä. Qellaytam mas rurinman pampashkä>>. 

22Tsaymi Acánpa carpanman runakunata Josué mandarqan. Tsaychömi 

llapan pakanqankunata y qellaytapis mas rurinchö kaykaqta tariyämurqan. 

23Tsaykunata jipiskirmi Israel runakuna qorikäyanqanman apar Josuéta 

entregayarqan. Tsayta chaskiskirmi DIOS YAYAPA puntanman churarqan. 

24Tsaypitanam llapan Israel runakunawan Acánta, suwanqan qellayta, qorita, 

jakuta, warmi tsurinkunatawan ollqu tsurinkunatapis Acor Pampaman 
apayarqan. Tsaynöllam paypa kaqtaqa llapan imaykantapis apayarqan 
wäkankunata, üshankunata, cabrankunata, ashnunkunata y carpantapis. 

25Tsayman pushaykurmi Josué nirqan: <<¿Imanirtan kay desgraciaman 

churayämashkanki? Kananmi kikikita DIOS YAYA desgraciaman 
churashunki>>. Tsaymi Israel runakuna Acánta tsurinkunata y llapan 
wätankunatapis saqmar wañuskatsir waykayarqan. 

26Tsay waykayanqan jananmanmi maytsika rumikunata qotuyarqan. Tsay 

rumikunam kananyaq tsaychö qoturaykan. Tsaynö wañutsiyanqan 
junaqpitam tsay pampapa shutin Acor Pampa. Acánta 
wañuskatsiyaptinraqmi DIOS YAYATA Israel runakuna rabyatsiyanqan 
pärarqan. 

 

Josué 8 
Israel runakuna Hai markaman yaykuyanqan 

1Tsaypitanam Josuéta DIOS YAYA nirqan: <<Ama mantsakaytsu ni 

qelanaytsu. Pelyayänanpaq previnikushqa runakunata qoriskir Hai markata 
atacaq sas aywayay. Noqam yanapayäshayki Hai markapa mandakuqnin 
reytawan tsaychö täkuq runakunatapis jankat ushakätsiyänaykipaq. Tsaymi 
paykunapa chakrankunawan markankunapis qamkunapaqna kanqa. 

2Jericó markachö täkuq runakunatawan mandaqnin reyta 

ushakätsiyanqaykinöllam Hai markachö täkuq runakunatawan mandaqnin 
reytapis ushakätsiyanki. Peru tsay markapita sïqa wätankunatawan 
imaykankunatapis kikikikunapaq apayämunki. Illaqpita atacayänaykipaq 
marka waqtanpa yaykuykur churanakuyay>>. 

3Tsaymi pelyaq aywayänanpaq kimsa chunka waranqa (30,000) runakunata 

Josué akrarqan. Paykunatam Hai markaman paqaspa mandar 

4nirqan: <<Niyanqaqta shumaq wiyayämay. Marka waqtanpa yaykuykur 

tsinkaräyanki. Tsaychö listu shuyaräyanki illaqpita markaman yaykuskir 
atacayänaykipaq. 

5Noqam wakin kaq runakunawan markaman aywar wajupäyäshaq. Pelyaq 

yarqayämuptinmi puntata qeshpinqantsiknölla qeshpiq tukuyäshaq. 

6Paykunam yapay vencimanqantsikta yarpar qatipäyämanqa. 

7Tsayyaqnam tsinkaräyanqaykipita yarquskir markaman 

yaykuyanki. DIOSNINTSIKMI tsay markata entregayäshushkanki. 

8Markaman yaykuykur DIOS YAYA ninqannölla wajikunata sas waykayanki. 

Kay mandayanqaqta mana qonqar rurayanki>>. 

9Tsaynö nirmi Josué paykunata mandarqan Hai marka lädupa päsar rupay 

jeqanan kaqläman tsinkayänanpaq. Ninqannö aywarmi manaraq Bet-el 
markaman char tsinkayarqan. Josuénam campamentunllachö quëdarqan. 

10Waräninnam tsaka tsakallana campamentuchö quëdaq runakunata Josué 

qorirqan Hai runakunawan pelyaq aywayänanpaq. Tsay runakunapa 
puntantam Israel mayor runakuna aywayarqan. 

11Marka tsimpanpa päsarmi norti kaqlächö jamayarqan. Paykunatam 

markapita juk raqralla rakirqan. 

12Tsaypitanam pitsqa waranqanö (5,000) runakunata wakin runakuna 

tsinkaraykäyanqanman Josué kacharqan. Tsay runakunam rupay jeqanan 
kaqlächö y Haipita Bet-elman aywana kaqlächö tsinkaraykäyarqan. 

13Tsaynöpam Israel runakuna ishkay patsaman churanakushqa kayarqan. 

Jukaqlächömi kayarqan markapita rupay jeqanan kaqlächö y jukaq 
läduchönam kayarqan norti kaqlächö. Tsay paqasmi Josuéwan aywaq 
runakuna pullan pampayaq chäyarqan. 

14Patsa waraskiptinnam tsimpankunachö kaykäyaqta rikaskir Hai markapa 

mandakuqnin rey llapan runakunawan sas yarquyarqan Arabá pampaman 
aywaq bajädachö Israel runakunawan pelyayänanpaq. Peru manam 
musyayarqantsu wakin kaq Israel runakuna markapa waqtankunachö 
tsinkaraykäyanqanta. 

15Josuéwan kaykaq runakunanam qeshpiq tukur desiertuman aywaq nänipa 

aywayarqan. 

16Tsaymi Hai runakunapa mandakuqnin rey llapan runakunata mandarqan 

Israel runakunata qatipäyänanpaq. Tsaynö qatiparmi markapita karumanna 
aywayarqan. 

17Tsaynöpam markankunachö quëdaq kaqkunata washäyänanpaq Hai 

markachö ni Bet-el markachöpis ni juk runallapis quëdashqatsu karqan. 

18Tsaypitam Josuéta DIOS YAYA nirqan: <<Hai markamanpa lanzaykita 

pallarkuy. Noqam yanapashayki ushakätsinaykipaq>>. Tsaynö niptinmi 
Josuéqa lanzanta pallarkurqan. 

19Tsaymi Israel runakuna tsinkaraykäyanqanpita yarqaskamur cörrilla 

markaman yaykuskir llapan wajikunatapis waykar ushakätsiyarqan. 

20-21Israel runakunata qatipaykarmi Hai runakuna tumaskir yanarraq qoshni 

markankunapita shäriykaqta rikaskiyarqan. Josuéwan kaykaq Israel 
runakunanam tsaynö rupaykanqanta rikaskir desiertupa 
qeshpiykäyanqanpita kutiykur Hai runakunata atacar qallaykuyarqan. Tsaymi 
Hai runakunaqa maypa qeshpiytapis puëdiyarqantsu. 

22Tsaypitanam markata waykaq Israel runakunapis yarquyarqan Hai 

runakunawan pelyayänanpaq. Tsaynö ishkan lädupa atacarmi Hai 
runakunata llapanta wañutsiyarqan. 

23Peru Hai markapa mandakuqnin reytam sïqa achkuskir Josuéman 

apayarqan. 

24Qatiqnin kaq runakunata wañuskatsirnam Israel runakuna Hai markaman 

kutiykur tsaychö quëdaqkunatapis jankat wañutsiyarqan. 

25Tsay junaqmi Hai runakunata warmitapis ollqutapis chunka ishkay 

waranqata (12,000) wañutsiyarqan. 

26Josuémi tsaychö täkuq runakunata llapanta ushakätsiyanqanyaq lanzanta 

Hai markamanpa apuntararqan. 

27Peru wätakunatawan markachö tariyanqan kuyakuypaq kaqkunataqa 

manam ushakätsiyarqantsu, sinöqa Josuéta DIOS YAYA ninqannöllam 
kikinkunapaq apakuyarqan. 

28Hai markata Josué rupatsinqanpitam kananyaqpis raqällana kayan. 

29Hai markapa mandakuqnin reyta Josué wañuskatsirmi ayanta tardiyaq 

qeruchö warkarätsirqan. Rupay jeqaykaptinna bäjaskatsirmi marka 
yaykunaman apatsirqan. Tsaypitam aya jananman rumikunata 
montunayänanpaq mandarqan. Tsay rumikunata montunayanqanmi 
kananyaqpis kaykan. 

Leykunata Ebal jirkachö Josué liyinqan 

30Tsaypitanam Ebal jirkachö Israel runakuna confiakuyanqan DIOS 

YAYAPAQ altarta Josué perqarqan. 

31Tsay altartam DIOS YAYAPA serviqnin Moisés Israel runakunata 

mandanqannölla llaqllanni rumikunawan perqarqan. Moisés qellqanqan 
leykunachömi nin: <<Altarta ama llaqllashqa rumiwan perqayankitsu>>. 
Tsaymi Israel runakuna waykana sacrificiupaqwan alli päsakuy sacrificiupaq 
wätakunata altarchö waykayarqan. 

32Tsaychömi Israel runakuna rikaykäyaptin perqanqan altar rumikunaman 

Moisés yachatsikunqan leykunata Josué qellqarqan. 

33Tsaypitam Israel runakuna, paykunawan kaykaq juklä runakuna, mayor 

runakuna y juezkunapis ishkay partiman qorikäyarqan Dios Yayapa 
bendicionninta chaskiyänanpaq. DIOS YAYAPA serviqnin Moisés 
ninqannöllam pullan kaq runakuna Gerizim jirka chakinman y pullan kaqna 
Ebal jirka chakinman qorikäyarqan. Tsay jirkakuna chawpinchö 
pampaman DIOS YAYAPA Pactu Babulninta apaykurmi Leví trïbu 
sacerdötikuna ichiräyarqan. 

34Tsaychömi Moisés qellqanqan leykunata Josué jinchi liyirqan. Tsaynöllam 

liyirqan bendicionkunapaq y maldicionkunapaqpis qellqashqa kaykaqkunata. 

35Moisés qellqanqan llapan leykunatam Israel runakuna wiyayänanpaq 

Josué liyirqan. Tsay junaqmi tsaychö kayarqan ollqukuna, warmikuna, 
wamrakuna y paykunawan kaykaq juklä runakunapis. 

 

Josué 9 
Gabaón runakuna Josuéta engañayanqan 

1Heteo runakunapa, amorreo runakunapa, cananeo runakunapa, ferezeo 

runakunapa, heveo runakunapa y jebuseo runakunapa mandakuqnin 
reykunam wakin markakunata Israel runakuna ushakätsiyanqanta 

musyaskiyarqan. Tsay reykunam täkuyarqan jallqakuna kanqan 
partipa, Sefelapa y Mediterráneo Lamar kuchunpa Líbanuyaq. Tsay llapan 
partikunam Jordán mayu tsimpan rupay jeqanan kaqläpa karqan. 

2Tsaychö mandakuq reykunam willanakuyarqan Josuétawan Israel 

runakunata atacayänanpaq. 

3Peru Gabaónchö täkuq runakunam Jericó markatawan Hai markata Josué 

ushakätsinqanta musyaskir 

4engañayänanpaq yarpachakuyarqan. Tsaymi Josué kaqman runakunata 

kachayarqan. Paykunam ratay costalkunata y qarapita rurashqa makwa 
remendashqa vïnu wiñäkuyänankunata ashnunkunaman chaqnarkur 
aywayarqan. 

5Tsaynöllam makwa llanqinkuna y remendashqa llatapakuna shukushqa 

aywayarqan. Nänichö mikuyänanpaqpis mupallishqa chukru tantallatam 
apayarqan. 

6Gilgal campamentuchö Josuéwan Israel runakuna kaykaqman chaykurmi 

niyarqan: <<Qamkunawan alli kawakunapaqmi alläpa karupita pactu ruraq 
shayämushkä>>. 

7Tsaymi Israel runakuna heveo runakunata niyarqan: <<Qamkunaqa 

talvezchi cercäkunallachö täkuyanki. Cercäkunachö täkuyaptikiqa pactuta 
ama rurashuntsu>>. 

8Tsaynam Josuéta niyarqan: <<Noqakunaqa mandayämanqaykitam 

rurayäshaq>>. Josuénam tapurqan: <<Qamkunaqa ¿maypitatan kayanki? 
¿Mayqan castatan kayanki?>> 

9Paykunanam niyarqan: <<DIOSNIKIKUNA Egipto runakunata imanö 

castiganqanta musyarmi karuta shayämushkä. 

10Tsaynöllam musyayashkä Jordán mayu wak tsimpanchö täkuq amorreo 

runakunapa mandakuqnin reykunata imanö ushakätsinqanta. (Paykunam 
kayarqan Hesbón markapa mandakuqnin rey Sehón y Basán partipa 
mandakuqnin rey Og. Ogmi Astarotchö täkurqan.) 

11Tsaymi autoridänïkunawan marka majïkunapis kachayämar niyämashqa: 

<Millkapaykikuna ruraskir Israel runakunaman aywaykur niyanki: 
<<Noqakunaqa serviqnikikunam kayällä. Alli kawakunapaq kanan pactuta 
rurashun>> >. 

12Niyämanqannöllam shayämushkä. Rikäyay. Markäkunapita yarqamurmi 

achacharaykaq tantata millkapäkayämurqä. Peru kananqa mupallir 
chukrushqanam kaykan. 



441 

 

 
©  Wycliffe Bible Translators, Inc. 

  
 

 

13Vïnuta wiñäkuyänä mushuq qarakunamanmi vïnutapis wiñäyämurqä. Peru 

kananqa jankatnam rachir ushakaykan. Tsaynö alläpa karuta shayämuptïmi 
llatapäkunawan llanqïkunapis ratayyar jankatna rachishqa>>. 

14Tsaynö niyaptinmi apayämunqanta rikaykur Israel runakuna creyirnin 

mikuyarqan. Peru rasunpa karupita kayanqanta musyayänanpaq 
manam DIOS YAYATA tapukuyarqantsu. 

15Tsaynöpam Josué paykunata prometirqan mana wañutsinanpaq. 

Tsaypitanam Israel mayor runakuna DIOS YAYAPA shutinchö tsay pactuta 
cumpliyänanpaq prometiyarqan. 

16Tsaypita kimsa junaqtanam Israel runakuna musyaskiyarqan Gabaón 

runakuna cercankunallachö täkuyanqanta. 

17Tsayta musyaykur ashiqninkuna aywarmi kimsa junaq aywaychö tariyarqan 

Gabaón runakunapa markankunata. Paykunapa markankunam karqan 
Gabaón, Cafira, Beerot y Quiriat-jearim. 

18Tsaychö tarirpis confiakuyanqan DIOS YAYAPA shutinchö autoridäkuna 

prometishqa kayaptinmi wañutsiyarqantsu. Gabaón runakunawan pactuta 
rurayanqanpitam Israel runakuna autoridäninkunapa contran parlayarqan. 

19Tsaymi autoridäkuna niyarqan: <<Taytantsik DIOS YAYAPA shutinchö 

prometirmi mana wañutsinapaq jurayashkä. Kananqa manam ni imanaytapis 
puëdintsiktsu. 

20Tsaymi paykunata wañutsishuntsu. Jurayanqäta mana cumpliyaptïqa DIOS 

YAYAM noqakunawan alläpa rabyakunqa>>. 

21Tsaynöpam mana wañutsiyänanpaq mandakuyarqan. Tsay Gabaón 

runakunatam churayarqan Israel runakunapaq yantata previniyänanpaq y 
yakuta apapayänanpaq. Tsaynöpam Gabaón runakunawan pactu 
rurayanqanta autoridäkuna cumpliyarqan. 

22Gabaón runakunata qorikaskatsirmi Josué nirqan: <<Cercallachö täkuykar 

¿imanirtan <karupitam shayämushkä> nir llullatsiyämashkanki? 

23Tsaynö engañayämanqaykipitam DIOS YAYA churayäshunki imaypis 

servikuqlla kayänaykipaq. Tsaymi kananpitaqa DIOSNÏPA wajinman yantata y 
yakuta apayämunki>>. 

24Tsaynam Josuéta niyarqan: <<Serviqnin Moiséstash DIOSNIKIKUNA ninaq 

kay nacionchö täkuq llapan runakunata wañutsiyänaykipaq. Tsaymi 
wañutsiyämänaykita mantsakur tsaynö llullatsiyashkaq. 

25Peru kananqa podernikikunachönam kaykäyä. Imata mandayämaptikipis 

rurayäshaqmi>>. 

26Tsaynöpam Gabaón runakunata Josué salvarqan Israel runakuna mana 

wañutsiyänanpaq. 

27Tsay junaqmi Gabaón runakunata churarqan Israel runakunapaq yantata 

imaypis churayänanpaq y yakuta apapayänanpaq. Tsaynöllam 
churarqan DIOS YAYAPA altarninpaq yantatawan yakuta apapäyänanpaq. 
Tsaymi kananyaqpis tsaykunata ruraykäyan. 

 

Josué 10 
Amorreo runakunata ushakätsiyanqan 

1Jerusalén markapa mandakuqnin rey Adonisedecmi musyaskirqan Jericó 

markapa mandakuqnin reyta ushakätsinqannölla Hai markatawan 
mandaqnin reytapis Josué ushakätsinqanta. Tsaynöllam wiyarqan Gabaón 
runakunawan alli kawakuyänanpaq Israel runakuna pactu rurayanqantapis. 

2Gabaón markam Hai markapitapis mas jatun kar rey täkunqan markanö 

karqan. Tsaychö täkuq runakunapis mas allish pelyayta yachaqmi kayarqan. 
Tsaymi Israel runakuna atacayaptin Gabaón runakuna yanapayänanpaq 
kanqanta yarpar Adonisedec y Jerusalénchö täkuq runakunapis 
mantsayarqan. 

3Tsaymi Jerusalén markapa mandakuqnin rey Adonisedec willakuqkunata 

kacharqan Hebrónpa mandakuqnin rey Hohamman, Jarmutpa mandakuqnin 
rey Pireamman, Laquispa mandakuqnin rey Jafíaman y Eglónpa 
mandakuqnin rey Debirman. Kachanqan runakuna chaykurmi niyarqan: 

4<<Israel runakunawan y mandaqnin Josuéwan alli kawakuyänanpaq pactuta 

rurashqa kayaptin Gabaón runakunata atacanapaq shamur 
yanapaykayällämay>>. 

5Tsaynö niyaptinmi Jerusalén, Hebrón, Jarmut, Laquis y Eglón 

markakunapita pitsqan mandakuq reykuna soldädunkunawan qorikar 
aywayarqan Gabaón markata atacayänanpaq. Tsay reykunaqa amorreo 
runakunapa mandakuqnin reykunam kayarqan. 

6Tsayta musyaskirmi Gabaón markachö täkuq runakuna juk willakuqta 

kachayarqan Gilgal campamentuchö Josué kaykaqman rugar niyänanpaq: 
<<Jallqakunachö täkuq amorreo runakunapa mandakuqnin reykunam 
ushakätsiyämänanpaq soldädunkunawan qorikashqa kaykäyan. Serviqniki 
kaykäyaptïqa sas shamur mana ushakätsiyämänanpaq 
yanapaykayällämay>>. 

7Tsaynö niyaptinmi Josué Gilgalpita mas valienti kaq soldädunkunata 

pusharkur sas aywarqan. 

8Aywaykäyaptinnam Josuéta DIOS YAYA nirqan: <<Gabaón markata atacaq 

runakunapita ama mantsakuytsu. Venciyänaykipaq yanapayaptiqmi ni 
mayqanpis pärapuyäshunkitsu>>. 

9Tsaymi Gilgalpita Israel runakunawan paqaspa warat aywaykur illaqpita 

amorreo runakunata atacayarqan. 

10Tsaynö atacayaptinmi amorreo runakunapa shonqunkunaman alläpa 

mantsakayta DIOS YAYA churarqan. Tsaynöpam Israel runakuna maytsikaq 
runakunata Gabaónchö wañutsiyarqan. Wakin kaq qeshpiqtanam 
qatipaykurnin Bet-horónman aywaq nänikunachö wañutsiyarqan. Tsay Bet-
horónpitapis Azeca y Macedayaqmi wañutsiyarqan. 

11Amorreo runakuna Bet-horónpita uraypa Azecayaq qeshpiyaptinmi 

maytsikasaq rumitanö DIOS YAYA runtütsimurqan. Tsay runtu tamyawanmi 
Israel runakuna espädawan wañutsiyanqanpitapis mas atskaq wañuyarqan. 

12Amorreo runakunata ushakätsiyänanpaq DIOS YAYA yanapanqan junaqmi 

llapan Israel runakunapa puntanchö DIOS YAYATA mañakur Josué nirqan: 
<<Gabaón marka jananman rupayta päraykätsiy. Tsaynölla Ajalón pampa 
jananman killatapis päraykatsiy>>. 

13Josué tsaynö mañakuptinmi rupaywan killapis kuyukuyarqantsu 

contrankunata Israel runakuna wañutsir ushakätsiyanqanyaq. Jaser 
libruchömi tsaynö päsanqan qellqashqa kaykan. Pullan ciëluchömi cäsi qoyat 
rupay pärashqa karqan. 

14Tsay junaq rupayta päratsinqannöqa manam pï runa mañakuptinpis DIOS 

YAYA päratsishqatsu karqan. Tsay junaqmi Israel runakunata DIOS 

YAYA yanaparqan contrankunata ushakätsiyänanpaq. 

15Tsaypitam Josuéwan Israel runakuna Gilgalchö campamentunkunaman 

kutikuyarqan. 

Pitsqan reykunata Josué wañutsinqan 

16Amorreo runakunapa pitsqa mandaqnin reykunam qeshpir Macedachö 

machayman tsinkakuyarqan. 

17Machaychö tsinkaraykäyanqanta willaykuyaptinmi 

18Josué nirqan: <<Machaypa punkunta jatusaq rumikunawan tsapaskir 

täpayänanpaq runakunata churayay. 

19Mana täpaq kaqkunaqa contrantsikkunata qatipaykur 

wañutsiyay. DIOSNINTSIK makintsikman churaykämuptinqa markankunaman 
manana kutiyänanpaq llapanta wañutsiyanki>>. 

20Tsaymi amorreo runakunata Josuéwan Israel runakuna vencir maytsikaqta 

wañutsiyarqan. Juk ishkayllanam qeshpirnin corralashqa markankunaman 
tsinkakuyarqan. 

21Tsayyaqmi Macedachö kaykaq campamentuchö Josué shuyararqan. Israel 

runakunam llapanta wañuskatsir Josué kaqman yamaylla llapan kutiyarqan. 
Tsaypitam ni pipis Israel runakunapa contran parlarqannatsu. 

22Tsaypitanam Josué nirqan: <<Machaypa punkunta kichaskir pitsqan 

mandakuq reykunata apayämuy>>. 

23Tsaynö niptinmi machaypita jipiyämurqan Jerusalénpa, Hebrónpa, 

Jarmutpa, Laquispa y Eglónpa mandakuqnin reykunata. 

24Chaykatsiyaptinnam Israel runakunata qayaskatsir mandaq soldädukunata 

Josué nirqan: <<Shayämuy kay reykunata kunkapita jaruräyänaykipaq>>. 
Tsay ninqannöllam kunkapita jaruräyarqan. 

25Tsaynam Josué nirqan: <<DIOS YAYA kanan ushakätsinqannöllam llapan 

contrantsikkunata ushakätsinqa. Tsaymi valorakurnin pipitapis ama 
mantsakuyaytsu>>. 

26Tsaypitam Josuéqa tsay reykunata wañuskatsir ayanta tardiyaq qeruchö 

warkarätsirqan. 

27Rupay jeqaykaptinnam qerukunachö turkiraykäyaqta jipiskatsir 

tsinkakuyanqan machayman jitaykatsirqan. Jatusaq rumikunawan machayta 
tsapätsinqanmi kananyaqpis kaykan. 

Wakin kaq markakunata Israel runakuna ushakätsiyanqan 

28Maceda markachö täkuq runakunatawan mandaqnin reytapis tsay 

junaqllam Josué soldädunkunawan aywar espädawan wañutsiyarqan. 
Jericóchö täkuq runakunatawan mandaqnin reyta wañutsiyanqannömi 
tsaychö täkuq runakunatapis llapanta wañutsiyarqan. 

29Tsaypitanam Josuéqa Israel runakunawan aywar Libna markata 

atacayarqan. 

30Tsaychöpis venciyänanpaq DIOS YAYA yanapaptinmi tsaychö täkuq 

runakunatawan mandaqnin reyta wañutsiyarqan. Jericóchö täkuq 
runakunatawan mandaqnin reyta wañutsiyanqannöllam tsaychö 
täkuqkunatapis llapanta wañutsiyarqan. 

31Libnapitanam Israel runakunawan Josué Laquis markaman aywayarqan. 

Tsay cercanchö campamentunkunata ruraskirmi atacaq yaykuyarqan. 

32Atacayanqanpita juk junaqtam Laquis markachö täkuq runakunatawan 

mandaqnin reytapis Israel runakunapa makinkunaman DIOS 

YAYA entregarqan. Tsaymi tsaychö kaqtaqa Libnachö rurayanqannölla llapan 
runakunatawan wätakunatapis Israel runakuna wañutsiyarqan. 

33Tsaynö atacaykäyanqanta musyaskirmi Gezer markapa mandakuqnin rey 

Horam soldädunkunawan Laquischö täkuqkunata yanapayänanpaq 

aywayarqan. Peru Josuépa soldädunkunaqa llapanta vencirmi jankat 
wañutsiyarqan. 

34Laquis markapitanam Josuéqa Israel runakunawan Eglón markaman 

aywayarqan. Cercanchö campamentunkuna ruraykurmi paykunatapis 
atacayarqan. 

35Laquischö runakunatawan wätakunata wañutsiyanqannöllam tsaychöpis 

tsay junaqlla espädawan llapanta wañutsiyarqan. 

36Eglón markapita Israel runakunawan Josué aywarmi Hebrón markata 

atacayarqan. 

37Tsay markachöpis Eglón markachö ushakätsiyanqannöllam espädawan 

llapanta wañutsiyarqan. Tsaymi reyta, tsaychö täkuq runakunata y 
caseriunkunachö täkuq runakunatapis wañutsiyaptin ni pipis kawaykar 
quëdayarqantsu. 

38Tsaypita aywarmi Debir markatapis Israel runakunawan Josué atacarqan. 

39Tsaychöpis Hebrónchö y Libnachö wañutsiyanqannöllam Debir markapa 

mandakuqnin reyta, tsaychö täkuq runakunata caseriunkunachö täkuq 
runakunatapis espädawan llapanta wañutsiyarqan. 

40Confiakuyanqan DIOS YAYA ninqannöllam Israel runakunawan Josué 

wañutsiyarqan jallqakunachö täkuq runakunatawan mandaqnin 
reykunata, Neguevchö täkuq runakunatawan mandaqnin 
reykunata, Sefelachö täkuq runakunatawan mandaqnin reykunata y Jordán 
mayu pampakunaman uränachö täkuq runakunatawan mandaqnin 
reykunatapis. Tsaymi llapan paykuna täkuyanqanpis Israel runakunapaqna 
karqan. 

41Tsay runakunatam wañutsiyarqan Cades-barneapita Gazayaq y Gosénpita 

Gabaónyaq. 

42Israel runakuna confiakuyanqan DIOS YAYA yanapaptinmi 

campamentunkunaman mana kutir tsay llapan runakunata ushakätsiyarqan. 

43Tsaypitanam Gilgalchö campamentunkunaman Israel runakunawan Josué 

kutirqan. 

 

Josué 11 
Rey Jabínta y yanapaqninkunata Josué vencinqan 

1Israel runakuna tsaynö rurayanqanta musyaykurmi Hazor markapa 

mandakuqnin rey Jabín kacharqan Madón markapa mandakuqnin rey 
Jobabman, Simrón markapa mandakuqnin reyman y Acsaf markapa 
mandakuqnin reyman aywar Israel runakunata atacar pelyäsiyänanpaq. 

2Tsaynöllam mandarqan norti kaqlä jallqakunachö markakunapa 

mandakuqnin reykunaman, Cineret qochapita sur kaqlä Arabá pampachö 
markakunapa mandakuqnin reykunaman, Sefelachö markakunapa 
mandakuqnin reykunaman y Dor läduchö markakunapa mandakuqnin 
reykunamanpis. Dor markam rupay jeqanan kaqlä costachö kaykan. 

3Tsaynöllam mandarqan Jordán mayu wak tsimpanchö y kay tsimpanchö 

täkuq cananeo runakunapa mandakuqnin reykunaman, amorreo 
runakunaman, heteo runakunaman, ferezeo runakunaman, jallqakunachö 
täkuq jebuseo runakunaman y Mizpachö Hermón jirka chakinchö täkuq 
heveo runakunamanpis. 

4Pelyäsiyänanpaq qayatsiptinmi llapan reykuna soldädunkunawan, 

bestiankunawan y guërrapaq ruratsiyanqan carrëtankunawan aywayarqan. 
Llapan qorikaskirmi lamar kuchunchö arenïllanöraq yupaytapis mana 
puëdiypaq kayarqan. 

5Tsay llapan soldädukunam Israel runakunata atacayänanpaq Merom raqra 

lädunman qorikäyarqan. 

6Tsaymi Josuéta DIOS YAYA nirqan: <<Tsay runakunapita ama 

mantsakuytsu. Waray kaynö höram llapan contrayki soldädukunata 
wañutsiyänaykipaq makikikunaman churamushaq. Bestiankunapa 
ankunkunata kutsuyanki y guërra carrëtankunatapis llapanta waykar 
ushakätsiyanki>>. 

7Tsaymi Josuéqa soldädunkunawan Merom raqrachö contrankunata illaqpita 

atacayarqan. 

8Atacayaptinmi llapanta ushakätsiyänanpaq DIOS YAYA yanaparqan. Tsaymi 

qatikachäyarqan jatun Sidón markayaq y Misrefot-maimyaq. Tsaynöllam 
rupay yarqamunan kaqläpa qatikachäyarqan Mizpa pampayaq. Tsaynö 
pelyar manam jukllayllatapis kawaykaqtaqa dëjayarqantsu. 

9DIOS YAYA ninqannöllam contrankunapa bestiankunapa ankunkunata 

kutsuyarqan y guërra carrëtankunatapis waykar ushayarqan. 

10Tsaypita kutiskamurmi Josuéqa Hazor markata atacar mandakuq reyta 

espädawan wañuskatsirqan. Puntatam Hazor markapa mandakuqnin reypa 
mandädunchö wakin kaq reykunapis kayarqan. 

11Hazorchö täkuq runakunata llapanta wañuskatsirmi markatapis waykar 

ushayarqan. 

12Tsaynöllam wakin kaq markakunamanpis yaykur mandakuq reykunata 

Josué wañutsirqan. DIOS YAYAPA serviqnin Moisés ninqannöllam llapanta 
rurarqan. 

13Peru jatun pirushkuna jananchö shäritsiyanqan markakunataqa manam 

waykarqantsu, sinöqa Hazorllatam waykarqan. 

14Ushakätsiyanqan markakunapitam runakunata wañuskatsir 

wätankunatawan llapan imaykankunata Israel runakuna kikinkunapaq 
apakuyarqan. 

Moisés mandanqankunata Josué cumplinqan 

15Serviqnin Moisésta DIOS YAYA ninqannöllam llapanta Josué cumplirqan. 

16Tsaymi Neguevman, Gosén partiman, Sefelaman, Arabá pampaman y 

Israelchö llapan jallqakunaman Israel runakunawan Josué yaykuyarqan. 

17Tsaynöllam Seir läduchö Halac jirkapita Líbano pampachö Baal-gadyaq 

yaykur llapan markakunapa mandakuqnin reykunata wañutsiyarqan. Baal-
gadmi Hermón jirka chakinchö kaykan. 

18Paykunata vencinanpaqmi atska wataraq pelyayarqan. 

19 Pactuta rurashqa karmi Gabaónchö täkuq heveo runakunataqa Josué 

wañutsirqantsu. Tsaypita kaqtaqa llapantam ushakätsirqan. 

20Puntatam tsaychö täkuq runakunapa shonqunkunata DIOS 

YAYA chukruyätsirqan Israel runakunapa contran shärir pelyayänanpaq. 
Tsaymi Moisésta Dios Yaya ninqannölla tsay runakunata mana llakipar 
ushakätsiyarqan. 

21Tsaynöllam anaceo runakunapa markankunatapis Josué ushakätsirqan: 

Hebrónta, Debirta, Anabta, Israelpa jallqakunachö markakunata y Judápa 
jallqankunachö markakunatapis. 

22Tsaynöpam entëru Israelchö jukllayllapis anaceo runakuna kawaykar 

quëdayarqantsu. Gazawan Gat y Asdod markakunallachönam Anac 
runakuna kayarqan. 

23Moisésta DIOS YAYA ninqannöllam llapan markakunatawan chakrakunata 

Josué qoriskir Israel trïbukunata rakipurqan. Tsaypita guërra manana 
kaptinmi Israel runakuna tranquïluna kawakuyarqan. 

 

Josué 12 
Moisés wañutsinqan reykuna pï kayanqan 

1Jordán mayuta manaraq päsarmi ishkay reykunata wañuskatsir 

nacionninkunata Israel runakuna qechuyarqan. Tsay reykunam 
mandakuyarqan Arnón mayupita Hermón jirkayaq. Tsayqa Arabá pampa 
tsimpan rupay yarqamunan kaqlächömi karqan. 

2Jukaq wañutsiyanqan reymi amorreo runakunapa mandakuqnin Sehón 

karqan. Paymi Hesbónchö täkurqan. Rey Sehónmi mandakurqan Arnón 

mayu kuchun Aroerpita Jaboc mayuyaq. Jaboc mayu amonita runakunapa 
mujunnin kaptinmi pullan Galaadpis paypa mandädunchö karqan. 

3Tsaynöllam Sehónpa mandädunchö karqan Jordán mayu kuchun 

pampakuna Cineret qochapita Arabá Lamaryaq (Arabá Lamarqa Kachi 
Lamarmi) y Bet-jesimotpita sur kaqläpa aywar Pisga niyanqan jirka 
chakinyaq. Tsaykunam karqan Arabá pampa tsimpan rupay yarqamunan 
kaqlächö. 

4Jukaq wañutsinqan rey Ogmi Basán partipa mandakuqnin karqan. 

Payllanam refaíta runa karqan. Tsay rey Ogmi Astarotchö y Edreichö 
täkurqan. 

5Ogpa mandädunchömi Hermón jirkapita Salcayaq, entëru Basán partipita 

Gesur mujunyaq y Maaca mujunyaq karqan. Pullan Galaadpis Hesbónchö 
täkuq rey Sehónpa mujunninyaqmi paypa mandädunchö karqan. 

6Tsay ishkay reykunatam DIOS YAYAPA serviqnin Moisés Israel runakunawan 

venciyarqan. Tsaypitam tsay partikunata posesionninkuna rakipurqan Rubén 
trïbuta, Gad trïbuta y pullan Manasés trïbukunata. 

Josué wañutsinqan reykuna pï kayanqan 

7Israel runakunawan Jordán mayuta päsaskirmi atska reykunata Josué 

wañutsirqan. Tsay mandakuq reykuna mandakuyanqan partikunam Líbano 
pampachö Baal-gadpita Seir partiman aywaq Halac jirkayaq karqan. Tsay 
partikunatam Israel trïbukunata Josué rakipurqan herenciankuna kananpaq. 

8Israel runakuna chaskiyanqan partikunam karqan 

jallqakuna, Sefela, Arabá pampa, lamar kuchun pampakuna, desiertukuna 
y Neguevkuna. Tsay partikunam karqan heteo runakunapa, amorreo 
runakunapa, cananeo runakunapa, ferezeo runakunapa, heveo runakunapa 
y jebuseo runakunapa. 

9Wañutsinqan reykunam kayarqan: Jericó markapa mandakuqnin rey, Bet-

elpa lädunchö Hai markapa mandakuqnin rey, 

10Jerusalén markapa mandakuqnin rey, Hebrón markapa mandakuqnin rey, 

11Jarmut markapa mandakuqnin rey, Laquis markapa mandakuqnin rey, 

12Eglón markapa mandakuqnin rey, Gezer markapa mandakuqnin rey, 

13Debir markapa mandakuqnin rey, Geder markapa mandakuqnin rey, 

14Horma markapa mandakuqnin rey, Arad markapa mandakuqnin rey, 

15Libna markapa mandakuqnin rey, Adulam markapa mandakuqnin rey, 

16Maceda markapa mandakuqnin rey, Bet-el markapa mandakuqnin rey, 

17Tapúa markapa mandakuqnin rey, Hefer markapa mandakuqnin rey, 

18Afec markapa mandakuqnin rey, Sarón markapa mandakuqnin rey, 

19Madón markapa mandakuqnin rey, Hazor markapa mandakuqnin rey, 

20Simron-merón markapa mandakuqnin rey, Acsaf markapa mandakuqnin 

rey, 

21Taanac markapa mandakuqnin rey, Meguido markapa mandakuqnin rey, 

22Cedes markapa mandakuqnin rey, Carmeluchö Jocneam markapa 

mandakuqnin rey, 

23Dor provinciachö Dor markapa mandakuqnin rey, Gilgalchö Goim markapa 

mandakuqnin rey 

24y Tirsa markapa mandakuqnin rey. Tsay llapan wañushqa reykunam kimsa 

chunka juk (31) kayarqan. 

 

Josué 13 
Yaykuyänanpaq quëdaq partikuna mayparaq kanqan 

1Josué awkinna kaykaptinmi DIOS YAYA nirqan: <<Alläpa awkinnam kanki. 

Atskaraqmi markakuna qechuyänaykipaq kan. 

2Qechuyänaykipaq kaqkunam kaykan filisteo runakuna täkuyanqan partikuna 

y gesureo runakuna täkuyanqan partikuna. 

3Tsay qechunaykipaq partikunam kaykan Sihor mayupita cananeo runakuna 

täkuyanqan Ecrónpa mujunninyaq. Sihor mayuqa Egiptupa mujunninpam 
päsan. Tsaynöllam tsay manaraq qechunqayki partikunachö kaykan filisteo 
runakunapa pitsqa mandaqninkuna täkuyanqan markakunapis. Tsay 
markakunam kaykan Gaza, Asdod, Ascalón, Gat y Ecrón. Aveo runakuna 
täkuyanqan partikunatapis manaraqmi qechushkankiraqtsu. 

4Tsay partim sur kaq lädupa kaykan. Tsaynöllam qechushkankiraqtsu 

cananeo runakuna täkuyanqan partikunatapis. Tsay partikunam kaykan 
Sidón runakuna täkuyanqan Meharapita Afecyaq. Afecmi kaykan amorreo 
runakuna täkuyanqan mujunninchö. 

5Tsaynöllam qechushkankiraqtsu giblita runakuna täkuyanqan 

partikunatawan llapan Líbanuta Baal-gadpita Hamatman yaykunayaq. 
Tsaymi kaykan rupay yarqamunan kaqläpa. Baal-gadmi kaykan Hermón jirka 
chakinchö. 

6Tsay partikunata qechurmi Israel runakuna avanzayanqanman qarqushaq 

Sidón runakunatawan jallqakunachö täkuq runakunata Líbanupita Misrefot-
maimyaq. Paykunata qechuskir mandanqaqnölla Israel runakunata rakipunki 
tsay partikuna posesionninkuna kananpaq. 

7Isqun trïbukunatawan pullan Manasés trïbukunata posesionninkuna rakipur 

tsay llapan partikunata rakipunki>>. 

Jordán mayu tsimpan mujunkuna maypa kanqan 

8Jordán mayu tsimpan rupay yarqamunan kaqläpam Rubén trïbukuna, Gad 

trïbukuna y pullan Manasés trïbukuna posesionninkuna puntata 
chaskiyarqan. Tsaykunatam DIOS YAYAPA serviqnin Moisés rakipurqan. 

9Paykunapa posesionninkunam karqan Arnón mayu kuchun Aroerpita y 

Arnón raqrachö kaykaq markapita Dibónyaq. Tsaynöllam posesionninkuna 
karqan llapan Medeba pampa 

10y Hesbónchö täkuq rey Sehón mandakunqan llapan markakunapita 

amonita runakunapa mujunninyaq. Sehónqa amorreo runakunapa 
mandakuqnin reymi karqan. 

11Tsaynöllam posesionninkuna karqan Galaad partiwan gesureo y maacateo 

runakuna täkuyanqan partikuna, Hermón jirka aywaq jallqakunawan Basán 
partipis Salcayaq. 

12Tsaynöllam posesionninkuna karqan Basán partipa rey Og mandakunqan 

markakunayaq. Rey Ogmi Astarotchö y Edreichö täkurqan. Payllanam refaíta 
runa karqan. Og mandakunqan runakunata wañuskatsirmi markankunata 
Moisés qechurqan. 

13Peru Gesurchö y Maacachö täkuq runakunatam sïqa qarquyarqantsu. 

Tsaymi kananyaqpis Israel runakunawan paqta täkuyan. 

14Moisésqa manam ima posesiontapis Leví trïbukunata rakipurqantsu. 

Tsaymi DIOS YAYA mandakunqannö paykunapaq karqan Israel runakuna 
apayanqan sacrificiukunalla. 

Rubén trïbukunapa mujunninkuna maypa kanqan 

15Rubén trïbukunata castanpa castanpa Moisés rakipuptinmi 

16posesionninkuna karqan Arnón mayu kuchunchö Aroer marka, Arnón 

raqrachö markawan llapan Medeba pampapis 

17Hesbónyaq. Tsaynöllam posesionninkuna karqan tsay pampachö kaykaq 

markakunapis. Tsay markakunam karqan Dibón, Bamot-baal, Bet-baal-
meón, 

18Jahaza, Cademot, Mefaat, 

19Quiriataim, Sibma, Zaret-sahar (Zaret-saharmi pampachö kaykaq lömachö 

kaykan), 

20Bet-peor y Bet-jesimotpis. Tsaynöllam posesionninkuna karqan Pisga 

niyanqan jirka chakinchö lömakunapis. 

21Tsaynömi Rubén trïbukunapa posesionninkuna karqan entëru pampachö 

markakunawan Hesbónchö täkuq rey Sehón llapan mandakunqan 
markakunapis. Sehónmi amorreo runakunapa mandakuqnin rey karqan. 
Paytawan mandädunchö kaykaq madianita runakunapa mandaqninkunatam 
Moisés wañutsirqan. Tsay mandakuqkunam kayarqan Evi, Requem, Zur, Hur 
y Reba. 

22Paykunawan pelyarmi atskaq runakunata Israel runakuna wañutsiyarqan. 

Tsaychömi Beorpa tsurin adivinaq Balaamtapis wañutsiyarqan. 

23Rubén trïbukunapa posesionninkunapa mujunninmi karqan Jordán mayu 

kuchullanpa. Tsay markakunatawan caseriunkunatam Rubén trïbukuna 
castanpa castanpa chaskiyarqan. 

Gad trïbukunapa mujunninkuna maypa kanqan 

24Gad trïbukunatapis castanpa castanpa posesionninkuna Moisés 

rakipuptinmi 

25Jazer, Galaad partichö llapan markakuna y pullan amonita runakunapa 

markankunapis Rabá tsimpanchö kaykaq Aroeryaq karqan. 

26Tsaynöllam posesionninkuna karqan Hesbónpita Ramat-mizpayaq y 

Betonimyaq y Mahanaimpita Debiryaq. 

27Jordán mayu kuchun pampakunachöpis posesionninkuna karqan Bet-

aram, Bet-nimra, Sucot, Zafón y Hesbónchö täkuq Sehón mandakunqan 
wakin kaq markakunapis. Mujunninmi Jordán mayu kuchullanpa päsarqan 
Cineret qocha kuchunyaq. Llapanpis Jordán mayu rupay yarqamunan 
kaqläpam karqan. 

28Tsay markakunatawan caseriunkunatam Gad trïbukuna castanpa castanpa 

chaskiyarqan. 

Pullan Manasés trïbukunapa mujunninkuna maypa kanqan 

29Pullan Manasés trïbukunata castanpa castanpa posesionninkuna Moisés 

rakipuptinmi 

30Mahanaimpita norti kaqläpa karqan. Tsaykunam karqan Basán partipa 

mandakuqnin rey Og mandanqankuna, Jairpita miraq runakuna 
qechuyanqan soqta chunka (60) markakuna y Basánchö wakin kaq 
markakunapis. 

31Tsaynöllam posesionninkuna karqan pullan Galaad y Basán nacionpa 

mandakuqnin rey Og täkunqan Astarot y Edrei markakunapis. Tsaykunam 
pullan Manasés trïbukuna castanpa castanpa chaskiyanqan posesionkuna 
karqan. Tsay runakuna kayarqan Manaséspa tsurin Maquirpita miraqkuna. 

32Tsay llapan posesionninkunam Moisés rakipurqan Jordán mayuta manaraq 

päsar Jericópa tsimpan Moab pampakunachö kaykar. 

33Peru Leví trïbukunatam sïqa ima posesiontapis aypurqantsu, sinöqa Israel 

runakuna confiakuyanqan DIOS YAYAM nirqan: <<Kikïmi qamkunapa 
herenciaykikuna kä>>. 

 

Josué 14 
Rupay yarqamunan kaqläpa posesionninkuna rakipuyanqan 

1Sacerdöti Eleazar, Nunpa tsurin Josué y Israel runakunapa 

mandaqninkunam Canaánchö wakin Israel runakunapa trïbunkunata 
posesionninkuna rakipuyarqan. 

2Tsay isqun trïbu y mas pullan trïbukunam Moisésta DIOS YAYA ninqannölla 

sortiyaypa posesionninkuna chaskiyarqan. 

3Rubén trïbukunata, Gad trïbukunatawan pullan Manasés trïbukunatam 

posesionninkuna Moisés rakipurqan Israel runakuna Jordán mayuta 
manaraq päsayaptin. Peru Leví trïbukunataqa manam posesionninkuna 
rakipurqantsu. 

4Mana aypuptinpis wakin kaq trïbukunapa posesionninchömi 

markakunatawan chakrakunata chaskiyarqan wätankunata mitsikur 
täkuyänanpaq. Josépita miraq ishkay trïbukunam kayarqan Manasés 
trïbuwan Efraín trïbukuna. 

5Tsaynömi Israel runakuna posesionninkuna rakipunakuyarqan 

Moisésta DIOS YAYA ninqannölla. 

Hebrón parti posesionnin kananpaq Caleb chaskinqan 

6Gilgalchö Josué kaykaptinmi Judá trïbukunawan cenezeo runa Jefonipa 

tsurin Caleb aywaykur Josuéta nirqan: <<Musyankim Cades-barneachö 
kaykashqa DIOS YAYA serviqnin Moisésta noqantsikpaq imata ninqantapis. 

7Canaánta rikapakamunapaq DIOS YAYAPA serviqnin Moisés Cades-

barneapita kachamanqantsik junaqmi chusku chunka (40) watayuq kaykarqä. 
Rikapakuskir kutimurmi kay parti imanö kanqanta Israel runakunata willarqä. 

8Aywaq majintsikkuna mantsakaypaqta willakuyaptinpis noqaqa DIOS 

YAYAMAN llapan shonqüwan creyikurmi kay nacionman yaykunapaq 
runakunata tantiyatsirqä. 

9Tsaymi DIOS YAYAPA shutinchö prometimar Moisés nimarqan: <DIOS 

YAYAMAN creyikur payta cäsunqaykipitam Canaánchö purinqayki partikuna 
qampaq y qampita miraqkunapaq imayyaqpis kanqa>. 

10<<Tsaynö Moisés nimanqan chusku chunka pitsqa (45) watanam 

päsashqa. Desiertupa purishqapis DIOS YAYA prometimanqannöllam imaypis 
yanapamashqa kananyaqpis sänu kawakunäpaq. Tsaymi pusaq chunka 
pitsqa (85) watayuqna kaykä. 

11Moisés rikapakuq kachamanqantsik witsaynöllam kananpis kallpä kaykan. 

Puntata pelyanqänöllam kananpis pelyäman. 

12Tsaymi rugaq DIOS YAYA prometimanqan jallqakunata entregamänaykipaq. 

Tsayman rikapakuq aywarmi tarirqantsik tsaychö täkuq jatusaq anaceo 
runakunata. Paykunapam markankunapis jatun y altu murallashqa kaykan. 
Peru DIOS YAYA prometimanqannö yanapamaptinmi markankunapita 
qarqushaq>>. 

13Tsaynö rugaptinmi Jefonipa tsurin Calebman bendicionninta churar Hebrón 

partita posesionnin kananpaq Josué entregarqan. 

14Tsaynöpam Hebrónqa cenezeo runa Jefonipa tsurin Calebpa y paypita 

miraqkunapa kananyaqpis posesionninkuna kaykan. Tsaynömi posesionnin 
karqan Israel runakuna confiakuyanqan DIOS YAYATA cäsunqanpita. 

15Hebrónpa unay kaq shutinmi karqan Quiriat-arba. Tsaynö shutin karqan 

Arba shutiyuq runa tsaychö täkunqanpitam. Arbaqa jatusaq anaceo 
runakunachö alläpa poderyuqmi karqan. Tsaypita guërra manana kaptinmi 
Israel runakuna tranquïluna kawakuyarqan. 

 

Josué 15 
Judá trïbukunapa mujunninkuna maypa kanqan 

1Judá trïbukuna ayllunpa ayllunpa posesionninkuna sortiyar chaskiyanqanmi 

Edom nacionpa mujunninyaq charqan. Sur kaqläpam Zin niyanqan 
desiertuyaq charqan. 

2Sur kaqläpa mujunninkunam Kachi Lamarpa ura kaq kuchunpita qallarqan. 

3Tsaypitam Acrabim witsaypa päsar Zin niyanqan desiertuman charqan. 

Tsaypa päsarnam Cades-barnea sur kaqläpa Hezrónyaq aywarqan. Tsaypita 
witsaypanam Adaryaq aywar Carcáyaq tumarqan. 

4Carcápitanam päsarqan Asmónman. Asmónpa päsarnam Egipto raqrayaq 

charqan. Tsaypitanam mujunnin Mediterráneo Lamaryaq charqan. Tsaynömi 
mujunnin sur kaqläpa karqan. 

5Rupay yarqamunan kaqläpa mujunninnam karqan Kachi Lamar kuchullanpa 

Jordán mayuman chanqanyaq. Tsaypitanam norti kaqläpa mujunnin 
qallaykurqan. 

6Norti kaq mujunnin witsaypa aywarmi Bet-hoglayaq charqan. Tsaypitam Bet-

arabá norti kaqläpa päsar Bohán Ben-Rubén qaqayaq charqan. 

7Tsaypita Acor Pampapa päsarmi Debirman char Gilgalman tumamurqan. 

Gilgalqa Adumínpa sur kaqlä tsimpanchömi kaykan. Tsaypitam mujunnin 
karqan En-semeschö pukyu kaykaqpa päsar En-rogel pukyuyaq. 

8Tsaypitam jebuseo runakuna täkuyanqan sur kaqläpa päsar Ben-hinom 

raqrapa päsarqan. Tsaychömi kaykan Jerusalén. Ben-hinom raqrapita 
witsaypa aywarmi löma jananyaq charqan. Tsay lömam Jerusalénpita rupay 
jeqanan kaqläpa kaykan. Tsaypitanam mujunnin Refaim pampa norti kaq 
kuchunyaq charqan. 

9Tsaypa päsarmi löma jananpita mujunnin urarqan Neftoachö yaku pashtaq 

pukyuyaq. Tsaypita päsarmi Efrón jallqakunachö kaykaq markakunayaq 
charqan. Tsaypitam tumarqan Baalapa. Baala markapam jukaq shutin 
karqan Quiriat-jearim. 

10Baalapita päsar rupay jeqanan kaqläpam tumarqan Seir jallqakunayaq. 

Tsaypitam Jearim jallqakuna norti kaqlächö kaykaq Quesalónpa päsar 
uraypana Bet-semespa Timnaman chanqanyaq aywarqan. 

11Tsaypitanam Ecrón marka norti kaqlä lömapa chaykur Sicrónpa y Baala 

jallqakunapa tumarqan. Tsaypitam Jabneelpa päsar Mediterráneo 
Lamarman tinkurqan. 

12Rupay jeqanan kaqläqa Mediterráneo Lamar kuchullanpam mujunnin 

aywararqan. Tsaynömi Judá trïbukuna castanpa castanpa chaskiyanqan 
posesionninkunapa mujunninkuna karqan. 

Hebróntawan Debirta Caleb qechunqan 
Jueces 1.10-15 

13 DIOS YAYA ninqannömi Jefonipa tsurin Calebta Josué posesionnin 

rakipurqan Judá trïbukunapa posesionninchö. Tsaynöpam Caleb chaskirqan 
Quiriat-arbata. Tsay markata shäritsiq Arba shutiyuq runapitam anaceo 
runakuna mirayarqan. Quiriat-arbapa jukaq shutinmi karqan Hebrón. 

14Anaceo runakunaqa Sesai ayllu, Ahimán ayllu y Talmai ayllum kayarqan. 

Tsay kimsan ayllu anaceo runakunatam markankunapita Caleb qarqurqan. 

15Tsaypitanam Debirchö täkuq runakunata atacayänanpaq yaykuyarqan. 

Tsay markapa unay shutinmi Quiriat-sefer karqan. 

16Tsaynam Caleb nirqan: <<Pipis tsay markaman pelyaq yaykur venciq 

kaqtam warmi tsurï Acsawan churashaq>>. 

17Tsaynö niptinmi Cenazpa tsurin Otoniel tsay markaman yaykuskir tsaychö 

täkuqkunata vencirqan. Tsaynö venciskiptinmi Calebqa tsurin Acsawan 
Otonielta churarqan. Otonielqa Calebpa qepa kaq wawqinpa tsurinmi karqan. 

18Taytanpa wajinpita yarquykäyarnam warmin Acsata Otoniel nirqan: 

<<Chakrata rakipamänapaq taytaykita rugakamuy>>. Tsaymi ashnunpita 
Acsa bäjaskiptin taytan Caleb tapurqan: <<Hïja, ¿imatan munaykanki?>> 

19Acsanam nirqan: <<Taytay, Neguevchö chakrata rikätsimanqaykinölla 

pukyuyuq chakrakunatapis rikätsimänaykitam munä>>. Tsaymi janaqchö 
pukyuyuq chakrata y urachö pukyuyuq chakrata taytan rikätsirqan. 

Judá trïbukuna chaskiyanqan markakuna 

20Judá trïbukuna ayllunpa ayllunpa posesionta chaskiyanqan markakunam 

karqan: 

21Sur kaqläpam Edom nación cercanchö markankuna karqan Cabseel, Edar, 

Jagur, 

22Cina, Dimona, Adada, 

23Cedes, Hazor, Itnán, 

24Zif, Telem, Bealot, 

25Hazor-hadata, Queriot, Hezrón (Hezrónpa jukaq shutinmi karqan Hazor), 

26Amam, Sema, Molada, 

27Hazar-gada, Hesmón, Bet-pelet, 

28Hazar-sual, Beerseba, Bizotia, 

29Baala, Iim, Esem, 

30Eltolad, Quesil, Horma, 

31Siclag, Madmana, Sansana, 

32Lebaot, Silhim, Aín y Rimón. Tsay partichömi ishkay chunka isqun (29) 

markakuna caseriunkunawan karqan. 

33Rupay jeqanan kaqlä Sefela jirkakunachömi Judá trïbukunapa markankuna 

karqan Estaol, Zora, Asena, 

34Zanoa, En-ganim, Tapúa, Enam, 

35Jarmut, Adulam, Soco, Azeca, 

36Saaraim, Aditaim, Gedera y Gederotaim. Tsay partichömi chunka chusku 

markakuna caseriunkunawan karqan. 

37Tsay partichö wakin kaq markakunam karqan Zenán, Hadasa, Migdal-gad, 

38Dileán, Mizpa, Jocteel, 

39Laquis, Boscat, Eglón, 

40Cabón, Lahmam, Quitlis, 

41Gederot, Bet-dagón, Naama y Maceda. Tsay partichömi chunka soqta 

markakuna caseriunkunawan karqan. 

42Tsaynöllam wakin kaq markakunapis karqan Libna, Eter, Asán, 

43Jifta, Asena, Nezib. 

44Keila, Aczib y Maresa. Tsay partichö isqun markakunam caseriunkunawan 

karqan. 

45Judá trïbukunam caseriukunatawan Ecrón markata chaskiyarqan. 

46Ecrónpita Mediterráneo Lamaryaqmi Asdod lädunchö markakunapis Judá 

trïbukunapa karqan. 

47Asdod markapis, Gaza markawan llapan caseriunkunam Judá trïbukunapa 

karqan. Mediterráneo Lamar kuchunpa aywarmi Egipto raqrayaq tsay llapan 
markakunawan caseriunkuna Judá trïbukunapa karqan. 

48Jallqakuna kaq partichömi Judá trïbukunapa markankuna karqan Samir, 

Jatir, Soco, 

49Dana, Quiriat-sana (Quiriat-sanapa jukaq shutinmi karqan Debir), 

50Anab, Estemoa, Anim, 

51Gosén, Holón y Gilo. Tsay partichömi chunka juk markakunawan 

caseriunkuna karqan. 

52Tsay partichö wakin kaq markakunam karqan Arab, Duma, Esán, 

53Janum, Bet-tapúa, Afeca, 

54Humta, Quiriat-arba (Quiriat-arbapa jukaq shutinmi karqan Hebrón) y Sior. 

Tsay partichömi isqun markakuna caseriunkunawan karqan. 

55Tsaynöllam karqan Maón, Carmel, Zif, Juta, 

56Jezreel, Jocdeam, Zanoa, 

57Caínwan Gabaa y Timna. Tsay partichö chunka markakunam 

caseriunkunawan karqan. 

58Tsaynöllam karqan Halhul, Bet-sur, Gedor, 

59Maaratwan Bet-anot y Eltecón. Tsay partichömi soqta markakuna 

caseriunkunawan karqan. 

60Tsaynöllam Judá trïbukunapa karqan Quiriat-baal (Quiriat-baalpa jukaq 

shutinmi karqan Quiriat-Jearim) y Rabá. Tsay partichömi ishkay markakuna 
caseriunkunawan karqan. 

61Judá trïbukunapa markankunam desiertuchöpis karqan Bet-arabá, Midín, 

Secaca, 

62Nibsán, Kachi Markawan En-gadi. Tsay partichömi soqta markakuna 

caseriunkunawan karqan. 

63Judá trïbukunam qarquyta puëdiyarqantsu Jerusalénchö täkuq jebuseo 

runakunata. Tsaymi kananyaqpis jebuseo runakuna Judá trïbukunapita 
miraqkunachö täkuyan. 

 

Josué 16 
Efraín trïbu y pullan Manasés trïbukunapa mujunninkuna maypa kanqan 

1Josépita miraqkuna sortiyar chaskiyanqan posesionkunapa mujunninkunam 

rupay yarqamunan kaqläpa Jordán mayu kuchunpita qallarqan. Jericó 
pukyukunapitam desiertupa päsar Bet-el jallqakunayaq charqan. 

2Bet-elpita Luzyaq päsarmi arquita runakuna täkuyanqan Atarotyaq charqan. 

3Tsaypita uraypam karqan rupay jeqanan kaqläpa päsar Jaflet runakuna 

täkuyanqan ura kaq Bet-horónyaq. Tsaypitanam Gezerpa päsar 
Mediterráneo Lamaryaq charqan. 

4Tsaynömi Josépa tsurin Manaséspita miraq runakuna y Josépa tsurin 

Efraínpita miraq runakunapa posesionninkuna karqan. 

Efraín trïbukunapa mujunninkuna maypa kanqan 

5Efraín trïbukuna castanpa castanpa chaskiyanqan posesionpa mujunninmi 

rupay yarqamunan kaqläpita qallaykur Atarot-adarpa y Bet-horónpa päsar 

6Mediterráneo Lamaryaq charqan. Norti kaqläpa mujunninnam Micmetatpita 

qallaykur rupay yarqamunan kaqläpa tumamurnin Taanat-silupa päsarqan 
Janoayaq. 

7Janoapitam sur kaqläpa urar Atarot, Naara y Jericópa päsar Jordán 

mayuyaq charqan. 

8Tapúapitanam rupay jeqanan kaqläpa päsar Caná raqra kuchullanpa hasta 

Mediterráneo Lamaryaq charqan. Tsaynömi Efraín trïbukuna castanpa 
castanpa chaskiyanqan posesionninkunapa mujunninkuna karqan. 

9Efraín trïbukunapam mas wakin markankuna y caseriunkunapis pullan 

Manasés trïbukunapa posesionninkunachö karqan. 

10Gezer markachö täkuq cananeo runakunata mana qarquyaptinmi Efraín 

trïbukuna paykunawan paqta kananyaqpis täkuyan. Peru tsay cananeo 
runakunatam alläpa arutsir poderninkunachö katsiyan. 

 

Josué 17 
Manasés trïbukunapa mujunninkuna maypa kanqan 

1Sortiyayaptinmi pullan Manasés trïbukunapis posesionta chaskiyarqan. 

Tsay runakunam Josépa mayor tsurin Manaséspita miraqkuna kayarqan. 
Manaséspa mayor tsurinqa Maquirmi karqan. Maquirpa tsurinqa Galaadmi 

karqan. Maquirpita miraqkuna pelyayta allish yachayaptinmi 
posesionninkuna entregarqan Galaad partitawan Basán partita. 

2Jordán mayu tsimpan rupay jeqanan lädupanam Manasés trïbu wakin kaq 

casta runakuna sortiyaypa chaskiyarqan. Tsay runakunam kayarqan Abiezer 
casta runakuna, Helec casta runakuna, Asriel casta runakuna, Siquem casta 
runakuna, Hefer casta runakuna y Semida casta runakuna. Tsay runakunam 
Josépa tsurin Manaséspita miraqkuna kayarqan. 

3Manasés trïbupitam juk runa Zelofehad shutiyuq karqan. Paymi Heferpa 

tsurin karqan, Hefernam Galaadpa tsurin karqan, Galaadnam Maquirpa 
tsurin karqan y Maquirnam Manaséspa tsurin karqan. Zelofehadpaqa manam 
ollqu tsurinkuna karqantsu. Paypaqa warmillam tsurinkuna kayarqan. Tsay 
warmi tsurinkunapa shutinkunam karqan Maala, Noa, Hogla, Milca y Tirsa. 

4Paykunam sacerdöti Eleazarman, Josuéman y mayor runakunaman 

aywaykur niyarqan: <<DIOS YAYA Moisésta ninqannölla noqakunatapis 
posesionnïkuna rakipaykayämay tiyükuna chaskiyanqan kaqllachö>>. 
Tsaynö niyaptinmi DIOS YAYA ninqannölla posesionninkuna Josué 
rakipurqan tiyunkuna posesionta chaskiyanqan kaqllachö. 

5Tsaynöpam Manasés trïbukuna posesionninkuna chunkata chaskiyarqan. 

Tsaynöllam Jordán mayu wak tsimpanchö Galaad parti y Basán partipis 
Manasés trïbukunapa posesionninkuna karqan. 

6Ollqupis warmipis posesionninkuna chaskiyanqanpitam pullan Manasés 

trïbukunapaq chunka posesionninkuna karqan. Galaad partitanam 
Manaséspita wakin kaq miraqkunapis chaskiyarqan. 

7Manasés trïbukunapa posesionninkunapa mujunninmi Aserpita 

Micmetatyaq charqan. Micmetatmi Siquem tsimpanchö kaykan. Tsaypita sur 
kaqläpam Tapúa pashtaq yakukunayaq charqan. 

8Tapúa marka cercankuna Manasés trïbukunapa kaptinpis kikin Tapúa 

markaqa Efraín trïbukunapam karqan. 

9Tapúa pashtaq yakukunapitam Manasés trïbukunapa posesionninkunapa 

mujunnin charqan Caná raqra kuchullanpa Mediterráneo Lamaryaq. Caná 
raqra norti kaqlä Manaséspa kaptinpis juk ishkay markakunaqa tsay 
tsimpachö Efraín trïbukunapam karqan. 

10Imanö kaptinpis Caná raqra sur kaq tsimpanmi Efraín trïbukunapa karqan. 

Tsay raqra norti kaq tsimpannam Manasés trïbukunapa karqan. Raqra 
kuchullanpam mujunninkuna Mediterráneo Lamarman charqan. Manasés 
trïbukuna chaskiyanqan norti kaqlä mujunninnam Aser trïbukunapa 
mujunninwan tinkurqan. Rupay yarqamunan kaqlä mujunninkunanam Isacar 
trïbukunapa mujunninkunawan tinkurqan. 

11Manasés trïbukuna chaskiyanqan wakin kaq markakunam Isacar y Aser 

trïbukunapa posesionninkunachö karqan. Tsay markam caseriunkunawan 
karqan Bet-seán, Ibleam, Dor, Endor, Taanac y Meguido. 

12Posesionninkuna kananpaq tsay markakunata chaskirpis tsaychö täkuq 

cananeo runakunata manam qarquyta puëdiyarqantsu. 

13Peru Israel runakuna atskaman mirarmi tsaychö täkuq cananeo runakunata 

arutsirnin poderninkunachö katsiyarqan. 

Efraín y Manasés trïbukuna posesionninkuna mas kananpaq mañakuyanqan 

14Josépita miraqkunam aywaykur Josuéta niyarqan: <<DIOS 

YAYAPA bendicionninwan maytsikaman miraykäyaptï ¿imanirtan ichikllata 
posesionnïkuna rakipayämashkanki?>> 

15Josuénam nirqan: <<Efraín jallqakuna mana paqtaptinqa ferezeo y refaíta 

runakuna täkuyanqan muntikunaman aywar chakraykikuna kichayay tsaychö 
täkuyänaykipaq>>. 

16Paykunanam niyarqan: <<Efraín jallqakuna manam paqtäyämanqatsu. 

Tsaynöllam Jezreel pampachö y Bet-seánchö y caseriunkunachö täkuq 
cananeo runakuna alläpa aja venciy kayan. Pelyaq aywayänanpaqpis fiërru 
carrëtankunam kayäpun>>. 

17Tsaymi Josépita miraq Manasés y Efraín trïbukunata Josué nirqan: 

<<Qamkunaqa atskaqmi kayanki venciyänaykipaq. Tsaymi posesionnikikuna 

18tsay entëru munti jallqakunapis kanqa. Tsay muntikunata tsaqur 

chakraykikuna kichayanki mayyaqpis mujunnin chanqanyaq. Pampakunachö 
täkuq cananeo runakuna poderyuq kayaptin y fiërru carrëtankuna kaptinpis 
qamkunam qarquyanki>>. 

 

Josué 18 
Wakin trïbukunapis posesionninkuna chaskiyänanpaq Josué ninqan 

1 Canaánta poderninkunaman churaskirmi Tinkuna Carpata ichïtsiyänanpaq 

llapan Israel runakuna Siluchö qorikäyarqan. 

2Peru qanchis trïburaqmi posesionninkuna chaskiyänanpaq faltarqan. 

3Tsaymi Israel runakunata Josué nirqan: <<Unay aylluntsikkuna 

creyikuyanqan DIOS YAYA Canaánman chätsimashkantsiknam. ¡Imayyaqraq 
shuyäyanki posesionnikikuna chaskiyänaykipaq! 

4Cada trïbupita kimsaq runata akrayay. Paykunatam mandashaq 

chaskiyänaykipaq kaq partikunata rikapakayämunanpaq. Tsaynö 
rikapakaskamur qellqarkur willayämaptinmi mujunninkuna maypa 
kanqantapis musyar cada trïbuta posesionninkuna rakipushaq. 

5<<Tsay rikapakuq aywaq runakunam qanchis partiman nacionta rakiyanqa. 

Peru ama rakiyanqatsu sur kaqlächö Judá trïbu chaskinqan posesionta ni 
norti kaqlächö Josépita miraq trïbukuna chaskiyanqan posesiontapis. 

6Qanchis partiman rakiskir markakuna maychö kanqantapis apuntaskir 

kutiykamurnin entregayämätsun. Noqanam DIOSNINTSIKPA puntanchö 
sortiyaskir tsay partikunata rakipushaq. 

7<<Wakin kaq trïbukuna posesionninkuna chaskiyaptinpis Leví trïbukunaqa 

manam chaskiyanqatsu. Tsaypa rantinmi sacerdöti kayaptin paykunapa 
herenciankunaqa DIOS YAYATA serviyanqan kanqa. Tsaynöllam Gad, Rubén 
y pullan Manasés trïbukunapis posesionninkuna unayna chaskiyashqa. Tsay 
posesiontam DIOS YAYAPA serviqnin Moisés rakipurqan Jordán mayu wak 
tsimpachö kaykanqantsik witsay>>. 

8Tsay rikapakuq runakuna yarquykäyaptinmi Josué mandarninkuna nirqan: 

<<Qamkuna manaraq rakipunqä partikunata tumamur markakuna maychö 
kanqantapis apuntayämunki. Rikapakuskir kay Siluman kutiyämunki 
apuntayämunqaykita entregayämänaykipaq. Noqanam DIOS 

YAYAPA puntanchö sortiyashaq tsay partikunata rakipuyänaqpaq>>. 

9Tsay runakunam manaraq aypunqan partikunapa aywarnin rikapakur 

tumayämurqan. Qanchis partiman rakiskirmi apuntayarqan tsay markakuna 
maychö kanqantapis. Tsaypitanam Josué täkunqan Siluman kutiyarqan. 

10Tsaynam patsan Silullachö Josuéqa DIOS YAYAPA puntanchö sortiyarqan 

cada partita mayqan trïbutapis rakipunanpaq. 

Benjamín trïbukunapa mujunninkuna maypa kanqan 

11Posesionninkuna rakipunanpaq sortiyayaptinmi Benjamín trïbupa 

castankunapaq shikwarqan. Tsaymi Benjamín trïbukuna posesionninkuna 
chaskiyarqan Judá trïbu y Josépita miraq trïbukunapa posesionninkuna 
chawpinchö. 

12Benjamín trïbukunapa posesionninpa norti kaq mujunninmi Jordán 

mayupita qallarqan. Tsaypitam Jericó norti kaqläpa päsar rupay jeqanan 
kaqläpa witsarqan. Jallqakunapa päsarmi Bet-avén desiertupana päsarqan. 

13Tsaypita sur kaqläpa tumarmi Luzpa päsar Atarot-adarpa urarqan. Luzpa 

jukaq shutinmi Bet-el. Atarot-adarqa juk lömachömi kaykan. Tsay lömaqa ura 
kaq Bet-horónpa tsimpan sur kaqchömi kaykan. 

14Tsaypitam tsay löma kinrallanpa mujunninkuna päsarqan rupay jeqanan 

kaqlä kuchunyaq. Tsaypitam sur kaqläpa yapay tumar Quiriat-baalyaq 
charqan. Quiriat-baalmi Judá trïbukunapa markan karqan. Tsay markapa 
jukaq shutinmi Quiriat-jearim. Rupay jeqanan kaqlä mujunninmi tsay 
markakunapa, jallqakunapa y raqrakunapa päsarqan. 

15Sur kaqläpa aywaq mujunninmi Quiriat-jearim kuchunpita qallarqan. 

Tsaypitam rupay yarqamunan kaqläpa päsar Neftoa pashtaq yakuyaq 
charqan. 

16Tsaypitam urarqan Refaim pampa norti kaq kuchunyaq. Tsayqa jirka 

chakinchömi kaykan. Tsaypitam Ben-hinom raqra qallaykun. Tsay mujunmi 
Ben-hinom pampallapa päsar jebuseo runakuna täkuyanqan jirka sur 
kaqläpa charqan. Tsaypitam En-rogel pashtaq yakuyaq charqan. 

17Tsaypitam norti kaqläpa tumar En-semespa päsar Gelilotyaq charqan. 

Gelilotmi Adumín löma tsimpanchö kaykan. Tsaypitam urarqan Bohán Ben-
Rubén qaqayaq. 

18Tsaypitam Arabá pampa jirkakuna norti kaqläpa päsar Arabá pampapana 

urarqan. 

19Bet-hogla norti kaqläpa päsarmi Kachi Lamarpa norti kaqlä kuchunpa 

charqan. Tsaychömi Jordán mayu ushan. Tsay markakunapa, jallqakunapa 
y raqrakunapam päsarqan sur kaqläpa mujunnin. 

20Rupay yarqamunan kaqlä mujunninmi Jordán mayu kuchullanpa karqan. 

Tsay markakunapa, jallqakunapa y raqrakunapam Benjamín trïbu 
castankunapa mujunninkuna päsarqan. 

21Benjamín trïbukuna castanpa castanpa chaskiyanqan markakunam karqan 

Jericó, Bet-hogla, Emec-casis, 

22Bet-arabá, Zemaraim, Bet-el, 

23Avim, Pará, Ofra, 

24Quefar-haamoni, Ofni y Geba. Tsay partichö chunka ishkay markakunam 

caseriunkunawan karqan. 

25Wakin kaq chaskiyanqan markakunam karqan Gabaón, Ramá, Beerot, 

26Mizpa, Cafira, Mozah, 

27Requem, Irpeel, Tarala, 

28Zela, Elef, Jebús (Jebúspa jukaq shutinmi Jerusalén), Gabaa y Quiriat. 

Tsay partichö chunka chusku markakunam caseriunkunawan karqan. 
Tsaynömi Benjamín trïbukuna castanpa castanpa chaskiyanqan 
posesionninkunapa mujunninkuna karqan. 

 

Josué 19 
Simeón trïbukunapa mujunninkuna maypa kanqan 

1Posesionninkuna rakipunanpaq yapay sortiyaptinmi Simeón trïbu 

castakunapaq shikwarqan. Tsaymi Simeón trïbukuna posesionninkuna 
chaskiyarqan Judá trïbukunapa posesionninkuna chawpinchö. 

2Tsaymi paykunapa markankuna karqan Beerseba, Seba, Molada, 

3Hazar-sual, Bala, Ezem, 

4Eltolad, Betul, Horma, 

5Siclag, Bet-marcabot, Hazar-susa, 

6Bet-lebaot y Saruhén. Tsay partichö chunka kimsa markakunam 

caseriunkunawan karqan. 

7Wakin kaq chaskiyanqan markakunam karqan Aín, Rimón, Eter y Asán. 

Tsay partichömi chusku markakuna caseriunkunawan karqan. 

8Sur kaqläpa wakin kaq markakunapis Simeón trïbukunapaqmi hasta Baalat-

beeryaq karqan. Baalat-beerpa jukaq shutinmi Neguevchö Ramat kaykan. 
Tsaynömi Simeón trïbukuna castanpa castanpa posesionninkuna 
chaskiyanqan markakunawan caseriunkuna karqan. 

9Simeón trïbukunapa posesionninkunaqa Judá trïbukunapa posesionninkuna 

chawpinchömi kaykan. Tsaynöqa karqan Judá trïbukunapa posesionnin 
alläpa jatun kaptinmi. 

Zabulón trïbukunapa mujunninkuna maypa kanqan 

10Posesionninkuna rakipunanpaq yapay sortiyaptinmi Zabulón trïbupa 

castankunapaq shikwarqan. Paykunapa posesionninkunaqa Saridyaqmi 
karqan. 

11Saridpita rupay jeqanan kaqläpa aywarmi mujunninkuna Marallapa 

päsarqan hasta Dabesetyaq. Tsaypitam Jocneam tsimpanchö kaykaq 
raqraman charqan. 

12Rupay yarqamunan Sarid kaqläpam Quislot-taborpa päsar Daberatyaq 

mujunninkuna charqan. Tsaynöllam Jafíayaq witsarqan. 

13Tsaypitam Gat-heferpa, Ita-cazínpa y Rimónpa päsarqan. Rimónpitam 

Neapa tumarqan. 

14Norti kaqläpa mujunninkuna tumarmi Hanatónpa päsarqan. Tsaypitam 

Jefte-el pampayaq charqan. 

15Tsay posesionchö markakunam Catat, Naalal, Simrón, Idala, Belén y wakin 

kaq markakunapis karqan. Paykunapaqa chunka ishkaymi markankuna 
caseriunkunawan karqan. 

16Tsaynömi Zabulón trïbukuna castanpa castanpa posesionninkuna 

chaskiyanqan markakuna y caseriunkuna karqan. 

Isacar trïbukunapa mujunninkuna maypa kanqan 

17Posesionninkuna rakipunanpaq yapay sortiyaptinmi Isacar trïbupa 

castankunapaq shikwarqan. 

18Paykunapa markankunam karqan Jezreel, Quesulot, Sunem, 

19Hafaraim, Sihón, Anaharat, 

20Rabit, Quisión, Abez, 

21Remet, En-ganim, En-hada y Bet-pases. 

22Taborpa, Sahazimapa y Bet-semespa päsarmi Jordán mayuyaq mujunnin 

charqan. Paykunapam chunka soqta markankuna caseriunkunawan karqan. 

23Tsaynömi Isacar trïbukuna castanpa castanpa posesión chaskiyanqan 

markakuna caseriunkunawan karqan. 

Aser trïbukunapa mujunninkuna maypa kanqan 

24Posesionninkuna rakipunanpaq yapay sortiyaptinmi Aser trïbupa 

castankunapaq shikwarqan. 

25Paykunapa markankunam karqan Helcat, Halí, Betén, Acsaf, 

26Alamelec, Amad y Miseal. Rupay jeqanan kaqläpa mujunninmi päsarqan 

Carmelo jirkapa, Sihor-libnatyaq. 

27Tsaypita rupay yarqamunan kaqläpa tumarmi Bet-dagónpa päsar Jefte-el 

pampayaq charqan. Jefte-el pampachömi Zabulón trïbukunapa mujunninwan 
tinkurqan. Tsaypita norti kaqläpa tumarmi päsarqan Bet-emecpa y Neielpa 
Cabulman chanqanyaq. 

28Tsaypitam päsarqan Abdónpa, Rehobpa, Hamónpa y Canápa jatusaq 

Sidón markaman chanqanyaq. 

29Tsaypita tumarmi mujunninkuna Ramápa päsar corralashqa Tiro 

markayaq. Tsaypitam Hosapa päsar Mediterráneo Lamarman charqan. Aser 
trïbukunapa markankunam Mahaleb, Aczib, 

30Uma, Afec Rehob karqan. Paykunapam ishkay chunka ishkay (22) 

markankuna caseriunkunawan karqan. 

31Tsaynömi Aser trïbukuna castanpa castanpa posesionninkuna 

chaskiyanqan markakunapis caseriunkunawan karqan. 

Neftalí trïbukunapa mujunninkuna maypa kanqan 

32Posesionninkuna rakipunanpaq yapay sortiyaptinmi Neftalí trïbupa 

castankunapaq shikwarqan. 

33Paykuna chaskiyanqan posesionpa mujunninmi Helefpita qallarqan. 

Tsaypitam päsarqan Alón-saananimpa, Adami-necebpa, Jabneelpa y 
Lacumpa Jordán mayuyaq. 

34Rupay jeqanan kaqläpanam mujunnin Aznot-taborpa päsar Hucocyaq 

charqan. Sur kaqlächömi Zabulón trïbukunapa mujunninkunawan tinkurqan. 
Rupay jeqanan kaqläpanam mujunninkuna Aser trïbukunapa mujunninwan 

tinkurqan. Rupay yarqamunan kaqläpanam Jordán mayuyaq mujunninkuna 
charqan. 

35Paykunapa corralashqa markankunam karqan Sidim, Zer, Hamat, Racat, 

Cineret, 

36Adama, Ramá, Hazor, 

37Cedes, Edrei, En-hazor, 

38Irón, Migdal-el, Horem, Bet-anat y Bet-semes. Paykunapam chunka isqun 

markankuna caseriunkunawan karqan. 

39Tsaynömi Neftalí trïbukuna castanpa castanpa posesionninkuna 

chaskiyanqan markakuna y caseriunkuna karqan. 

Dan trïbukunapa mujunninkuna maypa kanqan 

40Posesionninkuna rakipunanpaq yapay sortiyaptinmi Dan trïbupa 

castankunapaq shikwarqan. 

41Paykunapa markankunam karqan Zora, Estaol, Ir-semes, 

42Saalabín, Ajalón, Jetla, 

43Elón, Timnat, Ecrón, 

44Elteque, Gibetón, Baalat, 

45Jehúd, Bene-berac, Gat-rimón, 

46Mejarcón y Racón. Tsaynöllam paykunapaq Jope markapa cercanchö 

partikunapis karqan. 

47Peru tsaynö posesionninkuna mana paqtaptinmi Dan trïbukuna Lesemman 

witsäyarqan. Lesem runakunawan pelyar wañuskatsirmi tsaychö 
täkuyarqan. Tsaynöpam tsay markapa shutinta cambiatsiyarqan Dan 
kananpaq. Tsaynö shutin karqan unay taytankunapa shutin Dan 
kanqanpitam. 

48Tsaynömi Dan trïbukuna castanpa castanpa posesionninkuna 

chaskiyanqan markakunapis caseriunkunawan karqan. 

Josuépis posesionninkuna chaskinqan 

49Posesionninkuna rakipur ushaskiptinmi Nunpa tsurin Josuétapis 

posesionnin Israel runakuna rikätsiyarqan wakin kaq trïbukuna chaskiyanqan 
posesionpa chawpinchö. 

50DIOS YAYA ninqannöllam Josué mañakuptin markata rakipuyarqan. Tsaymi 

chaskirqan Efraín jallqakunachö Timnat-sera markata. Josuémi tsay markata 
allitsar wajikunatapis yapay sharkatsirnin tsaychö täkurqan. 



465 

 

 
©  Wycliffe Bible Translators, Inc. 

  
 

 

51Israel runakunata posesionninkuna rakipuyänanpaqmi sacerdöti 

Eleazarwan Josué y Israel runakunapa mandaqninkuna sortiyayarqan. 
Tinkuna Carpapa punkuchömi DIOS YAYAPA puntanchö tsaynö 
sortiyayarqan. Tinkuna Carpam Siluchö karqan. Tsaynömi llapan trïbukunata 
posesionninkuna rakipuyarqan. 

 

Josué 20 
Tsinkakuyänanpaq markakunata akrayanqan 

Números 35.6-34; Deuteronomio 4.41-43; 19.1-13 

1Tsaypitanam Josuéta DIOS YAYA nirqan: 

2<<Israel runakunata willanki Moisésta mandanqänölla tsinkakuyänan 

markakunata akrayänanpaq. 

3Tsay markakunamanmi runa majinta mana yarpaykar wañupukuq runa 

tsinkakunqa. Tsaymanmi qeshpinqa wañuq runapa ayllunkuna venganzata 
ashir mana wañutsiyänanpaq. 

4<<Tsinkakuyta munaq kaqqa mayqan tsinkakuyänan markamanpis chaykur 

marka yaykuna punkuchö mayor runakunawan parlanqa. Tsaychömi 
paykunata willanqa imanöpa wañutsinqanta. Tsaymi mayor runakuna 
markaman yaykatsir maychö täkunanpaqpis rikätsiyanqa. 

5Contran mana kaykar runa majinta wañuskatsiptin wañuq runapa legïtimu 

ayllunkuna qepanta qatipäyaptinmi mayor runakuna entregayanqatsu. 

6Tsaypa rantinmi tsaychö täkuq runakuna juzgayanqa yarpar o mana yarpar 

wañutsinqantapis. Mana yarpaykarmi wañutsishqa niyaptinqa tsay 
markallachömi täkunqa mandakuq sacerdöti wañunqanyaq. Tsaypitaraqmi 
wajinman kutikunqa>>. 

7 DIOS YAYA tsaynö niptinmi tsinkakuyänanpaq markakunata Israel runakuna 

akrayarqan Cedesta, Siquemta y Quiriat-arbata. Cedesqa Neftalí trïbukuna 
täkuyanqan jallqakunachö kaykaq Galileachömi kaykan. Siquemqa Efraín 
jallqakunachömi kaykan. Quiriat-arbaqa Judá trïbukuna täkuyanqan 
jallqakunachömi kaykan. Quiriat-arbapa jukaq shutinmi Hebrón. 

8Jericóta päsar Jordán mayupa wak tsimpanchömi Beserta, Ramotta y 

Golánta akrayarqan. Beserqa Rubén trïbukuna täkuyanqan tsunya 
pampachömi kaykan. Ramotmi Galaadchö kaykan. Golánqa Basánchömi 
kaykan. Basánqa Manasés trïbukuna täkuyanqanchömi kaykan. 

9Tsay markakunam Israel runakuna y Israel runakunachö täkuq juklä 

runakunapis mana yarpaykar runa majinta wañutsiyanqanpita 
tsinkakuyänanpaq karqan. Tsayman tsinkakuyaptinmi wañuqpa ayllunkuna 
venganzata ashirpis wañutsiyanqatsu. Tsaychö täkuq runakunam qorikaykur 

tsay runata juzgayanqa yarpaykar o mana yarpaykar wañutsinqanta 
musyayänanpaq. 

 

Josué 21 
Leví trïbukuna chaskiyanqan markakuna maychö kanqan 

1 Crónicas 6.54-81 

1Tsaypitanam Leví trïbupa mandaqninkuna Canaánchö kaykaq Silo 

markaman aywayarqan sacerdöti Eleazarwan, Josuéwan y Israel 
runakunapa mandakuqnin autoridäninkunawan parlayänanpaq. 

2Chaykurmi niyarqan: <<DIOS YAYAM Moisésta nirqan markakunatawan 

jallqakunata rakipayämänaykipaq. Tsaynöpam täkuyänäpaq y wätäkunata 
mitsikuyänäpaqpis kanqa>>. 

3Tsaynö niyaptinmi DIOS YAYA ninqannölla Israel runakuna rakipuyarqan 

markakunatawan jallqakunatapis. 

4Puntatam sortiyayarqan sacerdöti Aarónpita miraqkuna markankunata 

chaskiyänanpaq. Aarónpita miraq Coat casta wakin runakunam chunka 
kimsa markakunata chaskiyarqan. Tsay markakunam karqan Judá trïbu, 
Simeón trïbu, Benjamín trïbu chaskiyanqan posesionkunachö. 

5Coat casta wakin kaq runakunanam chunka markakunata chaskiyarqan. 

Tsay markakunam karqan Efraín trïbu, Dan trïbu y pullan Manasés trïbu 
chaskiyanqan posesionkunachö. 

6Tsaypitam sortiyayarqan Gersón casta runakuna markankunata 

chaskiyänanpaq. Paykunam chunka kimsa markakunata chaskiyarqan. Tsay 
markakunam karqan Isacar trïbu, Aser trïbu, Neftalí trïbu, Basánchö kaq 
pullan Manasés trïbu chaskiyanqan posesionkunachö. 

7Merari casta runakunanam chunka ishkay markakunata chaskiyarqan. Tsay 

markakunam karqan Rubén trïbu, Gad trïbu, Zabulón trïbu chaskiyanqan 
posesionkunachö. 

8Tsaymi Moisésta DIOS YAYA ninqannölla Israel runakuna sortiyaypa Leví 

trïbukunata rakipuyarqan markakunata y cercanchö kaykaq jallqakunata 
mitsikuyänanpaq. 

9-10Leví trïbu Coat casta runakunapaq puntata sortiyay töcaptinmi Judá trïbu 

runakunapa y Simeón trïbu runakunapa posesionninkunapita markakunata 
entregayarqan. 

11Tsaymi paykunata entregayarqan Judá trïbukuna täkuyanqan 

jallqakunachö Quiriat-arbata y lädunchö jallqakunatapis watankunata 
mitsikuyänanpaq. Quiriat-arbapa jukaq shutinmi kaykan Hebrón. Quiriat-
arbachömi anaceo runakuna täkuyarqan. 

12Peru Quiriat-arbapita mas washalänin jallqakunata y caseriunkunatam 

Jefonipa tsurin Calebta posesionnin kananpaq Josué entregarqan. 

13Sacerdöti Aarónpita miraq runakuna chaskiyanqan Hebrón markam karqan 

runa majinta mana yarpaykar wañutsiq runakuna tsinkakuyänanpaq. 
Tsaynöllam chaskiyarqan Libna, 

14Jatir, Estemoa, 

15Holón, Debir, 

16Aín, Juta y Bet-semesta. Tsaymi Judá trïbupita y Simeón trïbupita isqun 

markakunata chaskiyarqan. Cada markapam mitsikuyänanpaq jallqankuna 
karqan. 

17Benjamín trïbupitam chaskiyarqan Gabaón, Geba, 

18Anatot y Almónta. Tsaymi Benjamín trïbupita chusku markakunata 

chaskiyarqan. Cada markapam mitsikuyänanpaq jallqankuna karqan. 

19Tsaynöpam Aarónpita miraq sacerdötikuna chunka kimsa markakunata 

jallqakunatawan chaskiyarqan. 

20Coat casta wakin Leví trïbukunanam Efraín trïbu chaskinqan posesionchö 

markankunata chaskiyarqan. 

21Paykunam chaskiyarqan Efraín jallqakunachö Siquemta. Tsay markam 

runa majinta mana yarpaykar wañutsiq runakuna tsinkakunanpaq karqan. 
Tsaynöllam Gezer, 

22Kibsaim y Bet-horónta chaskiyarqan. Tsay chusku markakunapam 

mitsikuyänanpaq jallqankunapis karqan. 

23Dan trïbupitam Elteque, Gibetón, 

24Ajalón y Gat-rimónta chaskiyarqan. Tsay chusku markakunapam 

mitsikuyänanpaq jallqankuna karqan. 

25Pullan Manasés trïbupitam Taanacta y Gat-rimónta chaskiyarqan. Tsay 

ishkay markakunapam mitsikuyänanpaq jallqankuna karqan. 

26Tsaynöpam Coat casta wakin kaq Leví trïbukunapis chunka markakunata 

jallqakunatawan chaskiyarqan. 

27Gersón casta Leví trïbukuna pullan Manasés trïbupitam Basánchö kaq 

Golánta y Beesterata chaskiyarqan. Golánmi runa majinta mana yarpaykar 
wañutsiq runakuna tsinkakuyänanpaq karqan. Tsay ishkay markakunapam 
mitsikuyänanpaq jallqankunapis karqan. 

28Isacar trïbupitam Cisón, Daberat, 

29Jarmut y En-ganimta chaskiyarqan. Tsay chusku markakunapam 

mitsikuyänanpaq jallqankunapis karqan. 

30Aser trïbupitam Misael, Abdón, 

31Helcat y Rehobta chaskiyarqan. Tsay chusku markakunapam 

mitsikuyänanpaq jallqankunapis karqan. 

32Neftalí trïbupitam Galileachö Cedes, Hamot-dor y Cartánta chaskiyarqan. 

Cedesmi runa majinta mana yarpaykar wañutsiq runakuna tsinkakuyänanpaq 
karqan. Tsay kimsa markakunapam mitsikuyänanpaq jallqankunapis karqan. 

33Tsaynöpam Gersón casta Leví trïbukuna chunka kimsa markakunata 

jallqakunatawan chaskiyarqan. 

34Leví trïbukunapam ultimu kaq castankuna Merari casta kayarqan. Merari 

casta runakuna Zabulón trïbupitam Jocneam, Cartán, 

35Dimna y Naalal markankunata chaskiyarqan. Tsay chusku markakunapam 

mitsikuyänanpaq jallqankunapis karqan. 

36Rubén trïbupitam Beser, Jahaza, 

37Cademot y Mefaatta chaskiyarqan. Tsay chusku markakunapam 

mitsikuyänanpaq jallqankunapis karqan. 

38Gad trïbupitam Galaadchö Ramot markata chaskiyarqan. Ramotmi runa 

majinta mana yarpaypa wañutsiq runakuna tsinkakuyänanpaq karqan. 
Tsaynöllam Mahanaim, 

39Hesbón y Jazertapis chaskiyarqan. Tsay chusku markakunapam 

mitsikuyänanpaq jallqankunapis karqan. 

40Tsaynöpam Merari casta Leví trïbukuna chunka ishkay markakunata 

chaskiyarqan. 

41Israel runakunapa posesionninchö Leví trïbukuna chaskiyanqan 

markakunaqa chusku chunka pusaqmi (48) kayan. 

42Tsay markakunapa cercanchömi jallqakunatapis chaskiyarqan. 

Dios Yaya prometinqanta cumplinqan 

43Tsaynömi Israel runakunata DIOS YAYA posesionninkuna entregarqan unay 

ayllunkunata prometinqannölla. Tsaymi Israel runakuna yaykuskir tsaychö 
täkuyarqan. 

44DIOS YAYA yanapaptinmi contran runakuna ni imanöpapis pärapuyta 

puëdiyarqantsu. Tsaynöpam Abrahamta, Isaacta y Jacobta DIOS YAYA unay 
prometinqannö Israel runakuna tranquïluna täkuyarqan. 

45Israel runakunata llapan prometinqantam DIOS YAYA mana juk qonqar 

cumplirqan. 

Josué 22 
Rubénwan Gad y pullan Manasés trïbukuna posesionninkunaman kutiyanqan 

1Tsaypitanam Josuéqa Rubén trïbu, Gad trïbu y pullan Manasés trïbukunata 

qayaskatsir 

2nirqan: <<DIOS YAYAPA serviqnin Moisés niyäshunqaykitam llapantana 

cumpliyashkanki. Noqa mandayanqaqtapis llapantam cäsuyashkanki. 

3Kananyaqmi Israel majintsikkunata mana dëjaypa 

yanapayashkanki. DIOSNINTSIKPA mandamientunkunatapis llapantam 
cumpliyashkanki. 

4Tsaymi kananqa DIOSNINTSIK prometimanqantsiknö Israel majintsikkunata 

jamayman yaykatsishqa. Tsaymi kananqa Jordán mayuta tsimpaskir DIOS 

YAYAPA serviqnin Moisés entregayäshunqayki posesionnikikunaman 
kutikuyay. 

5Peru yätsimanqantsiknölla llapan yachatsimanqantsik leykunata mana 

qonqar imaypis cumpliyanki. DIOSNINTSIKTA kuyar pay munanqannölla 
llapayki kawakuyanki. Tsaynölla mandakunqankunata cumplir llapan 
shonquykikunawan voluntänikikunawan payta serviyanki>>. 

6Tsaynö Josué yätsiskirmi alli kawakuyänanpaq bendisaskir cada ünu 

wajinkunaman kutikuyänanpaq despacharqan. 

7Jordán mayuta Israel runakuna manaraq päsayaptinmi Basán partita pullan 

Manasés trïbukunata posesionninkuna Moisés rakipurqan. Wakin kaq 
Manasés trïbukunatanam Jordán mayuta päsaskirraq Josué 
posesionninkuna rakipurqan. Tsay tsimpachömi wakin kaq Israel 
runakunapis posesionta chaskiyarqan. Basán partiman kutiyänanpaqmi 
pullan Manasés trïbukunaman bendicionninta churar Josué 

8nirqan: <<Venciyanqayki runakunapa imaykankunata qechuyanqaykiwanmi 

alläpa rïcu kutiykäyanki. Maytsikatam wätakunata, qorita, qellayta, broncita, 
fiërruta y llatapakunatapis apaykäyanki. Tsay atska apayanqaykipita 
markaykikunaman chaykur marka majikikunata rakipuyanki>>. 

9Tsaynöpam Rubén trïbu, Gad trïbu y pullan Manasés trïbukuna Israel 

majinkunawan Siluchö kaykäyanqanpita Galaadman kutikuyarqan. 
Moisésta DIOS YAYA ninqannöllam paykunapa posesionninkuna Galaadchö 
karqan. 

Jordán mayu kuchunchö altarta rurayanqan 

10Rubén trïbu, Gad trïbu y pullan Manasés trïbukuna kutikurmi Jordán mayu 

kuchunman chaykur Canaánllachöraq jatunkaray altarta perqayarqan. 

11Tsay altarta perqayanqanta wakin kaq Israel runakuna musyaskirmi 

12DIOS YAYAPA contran shäriyanqanta yarpäyarqan. Tsaymi altarta perqaq 

runakunawan pelyaq aywayänanpaq Siluman qorikäyarqan. 

13Peru manaraq pelyaq aywarmi sacerdöti Eleazarpa tsurin Fineesta 

Galaadman kachayarqan Rubén trïbu, Gad trïbu y pullan Manasés 
trïbukunawan parlananpaq. 

14Fineeswanmi Israel runakunapa chunka mandaqninkunapis aywayarqan. 

Paykunam kayarqan cada castapa y cada trïbupa mandaqninkuna. 

15Galaadman chaykurmi Rubén trïbukunata, Gad trïbukunata y pullan 

Manasés trïbukunata niyarqan: 

16<<Israel majintsikkunam llapan musyayta munayan imanir DIOS 

YAYATA mana cäsuyanqaykita y paypa contran shärir juk altarta 
rurayanqaykita. 

17¿Manaku yarpäyanki jutsa ruraqkunata Peorchö DIOS 

YAYA ushakätsinqanta? Jutsa rurayanqanpita manam kananyaqpis 
purificashqaraqtsu kantsik. 

18¿Imanirtan DIOS YAYAPA contran shärir tsay altarta rurayashkanki? Tsaynö 

rurayanqaykipitam DIOS YAYA alläpa rabyar llapantsikta castigamäshun. 

19<< <Posesionnikikuna impüru kanqanta yarparqa noqakuna 

täkuyanqäman aywakayämuy täkuyänaykipaq. Tsaychömi DIOS 

YAYAPA Sagrädu Carpanpis kaykan. Aywakamurqa noqakuna kaqchömi 
qamkunapis posesionnikikuna chaskiyanki. Peru imanö kaptinpis juk 
altartaqa ama rurayankimantsu karqan. Juk altarta 
shäritsirqa DIOSNINTSIKPA y noqakunapa conträkunam shäriykäyanki. 

20Yarpäyay Zerapa tsurin Acán waykananpaq kaqkunata pakar jutsata 

ruranqanta. Tsaynö ruranqanpitam DIOS YAYA llapantsikwan alläpa 
rabyakurqan. Manam Acánllatsu jutsata ruranqanpita wañurqan, sinöqa 
wakin kaq Israel majintsikkunapismi wañuyarqan> >>. 

21Tsaynö niyaptinmi Rubén trïbu, Gad trïbu y pullan Manasés trïbukuna Israel 

majinkuna kachayanqan mandaqkunata niyarqan: 

22<<¡DIOS YAYALLAM Diosqa! ¡Paypita masqa manam Dios kantsu! Paypa 

contran mana shäriyanqätaqa DIOS YAYAM musyan. Juk diosta 
adorayänäpaq tsay altarta rurashqa kayaptïqa mana llakipaypa 
wañutsiyämay. 

23DIOS YAYAPA contran shärir waykana sacrificiuta, tsaki mikuy 

ofrendakunata o alli päsakuy sacrificiuta waykayänäpaq tsay altarta rurashqa 
kayaptïqa kikin DIOS YAYA juzgayämätsun. 

24<<Waray warantinchi noqakunapita miraqkunata qamkunapita miraqkuna 

talvezqa amatsakur niyanman: <Qamkuna ¿imanirtan yarpäyanki noqakuna 
adorayanqä DIOS YAYA qamkunapapis Diosnikikuna kanqanta? 

25Noqakuna adorayanqä DIOS YAYAM Jordán mayuta churashqa 

rakimänapaq. Tsaymi qamkunaqa, Rubén trïbu y Gad trïbukuna kar, 
adorayanqä DIOS YAYATAQA adorayankimantsu>. Tsaynö 
amatsakuyaptinmi DIOS YAYATA tsurïkuna adorayanqanatsu. 

26<<Tsaynö mana kananpaqmi tsay altarta rurayashkä. Manam waykana 

sacrificiuta ni alli päsakuy sacrificiuta tsaychö waykayänäpaqtsu rurayashkä, 

27sinöqa noqakunapita miraqkuna DIOS YAYATA imaypis mana qonqar 

adorayänanpaqmi. Tsaynöpam noqakunapita miraqkuna waykana 
sacrificiuta, alli päsakuy sacrificiuta y wakin sacrificiukunatapis Sagrädu 
Carpaman DIOS YAYAPAQ waykaq aywayaptin qamkunapita miraqkuna 
amatsakuyanqatsu. 

28Pipis tsaynö amatsakuptinmi niyanqa: <Rikäyay unay ayllükuna DIOS 

YAYAPA altarnin rikuqta rurayanqanta. Tsay altarta rurarpis manam waykana 
sacrificiuta ni wakin sacrificiuta waykayänäpaqtsu rurayarqan, sinöqa 
noqakunapis qamkunanö DIOS YAYATA serviyanqäta musyayänaykipaqmi>. 
Pipis amatsakuptinmi tsaynö niyanqa. 

29Noqakunaqa manam yarpäyätsu juk altarta rurarpis DIOS YAYAPA contran 

shäriyta. DIOSNINTSIKPA altarnin Sagrädu Carpan puntanchö kaykaptinqa 
¿imapaqnatan waykana sacrificiuta, tsaki mikuy ofrendata y wakin sacrificiuta 
waykayänäpaq juklächö altarta rurayäman?>> 

30Tsaynö niyaptinmi sacerdöti Fineeswan Israel runakunapa 

mandaqninkunapis tantiyayarqan imapaq rurayanqanta. 

31Tsaymi sacerdöti Eleazarpa tsurin Finees nirqan: <<Allita yarpar tsay altarta 

rurayanqaykita tantiyarmi kanan musyayä DIOS YAYA noqantsikwan 
kaykanqanta. Tsaymi DIOS YAYA castigamäshuntsu>>. 

32Tsaypitanam Fineeswan aywaq runakuna Galaadpita Canaánman 

kutikuyarqan. Wakin Israel runakuna kaqman chaykurmi Rubén y Gad 
trïbukuna ima niyanqantapis willayarqan. 

33Tsaymi kushikur Dios Yayata alabayarqan. Tsay junaqpitam Rubén y Gad 

trïbukunata ushakätsiq aywayänanpaq willanakuyarqannatsu. 

34Rubén y Gad trïbukunam tsay altarpa shutin churayarqan Yarpätsikuq 

kananpaq. Tsaynö shutin churarmi niyarqan: <<Kay altarmi runakunata 
yarpätsinqa noqantsikpis DIOS YAYATA adoranqantsikta>>. 

 

Josué 23 
Israel runakunata Josué yätsinqan 

1 DIOS YAYA yanapaptin contran runakunata ushakaskatsirmi Israel runakuna 

atska watana tranquïlu kawakuyarqan. Josué awkinna karmi 

2Israel runakunata, mayor runakunata, mandaqkunata, juezkunata y 

soldädukunapa mandaqninkunata qayaskatsir nirqan: 
<<Rikäyämanqaykinömi alläpa awkinna kä. 

3Qamkunam rikäyashkanki kay nacionchö täkuq 

runakunata DIOSNINTSIK imanö ushakätsinqanta. Paymi noqantsikpa 
favornintsik pelyashqa. 

4Tsaymi cada trïbu chaskinapaq tsay runakuna täkuyanqan partikunata 

sortiyar rakipuyashkaq. Manam qechunqantsik markakunallatatsu 
rakipuyashkaq, sinöqa qechuypaq kaqkunatapis Jordán mayupita qallaykur 
Mediterráneo Lamaryaqmi rakipuyashkaq. 

5Tsay qechuypaq kaq markakunachö täkunapaqmi tsaychö täkuq 

runakunata DIOSNINTSIK qarqunqa. Tsaymi DIOSNINTSIK prometinqannö tsay 
markakunata chaskiyanki. 

6<<Tsaynö kaykaptinqa Moisés qellqanqan libruchö leykuna ninqanta mana 

ni juktapis qonqar llapanta cumpliyanki. 

7Kay markakunachö täkuq juklä runakunawan ama tallukäyankitsu. Tsaynölla 

paykuna adorayanqan dioskunata adorayankitsu ni serviyankitsu ni 
shutinchö imatapis prometiyankitsu ni shutinkunallatapis parlayankitsu. 

8DIOSNINTSIKTA kanan cäsuyanqaykinö imaypis cäsuyanki. 

9<<Kaychö täkunapaqmi jatusaq markakunachö maytsikaq runakunata DIOS 

YAYA ushakätsishqa. Pay yanapamashqam kananyaqpis ni pï 
pärapamashkantsiktsu. 

10Änimanqantsiknölla favornintsik pelyaptinmi qamkunaqa jukllaqllapis 

waranqa (1,000) runakunata qatikachar ushakätsiyanki. 

11Tsaymi llapan shonquykikunawan imaypis DIOSNINTSIKTA kuyar pay 

munanqannö kawayay. 

12<<Mana wañutsiyanqayki runakunawan paqta täkur tsurikikunata 

tsurinkunawan churayaptikim 

13DIOSNINTSIK tsay runakunata qarqunqatsu. Tsaynöpam tsay runakuna 

qamkunapaq kayanqa imayka mällanö, trampanö, chicötinö y ñawikikunachö 
kasha jatiraqnö. Tsaynömi imaypis alli täkuypaq nacionnintsikman 
churayäshurnikipis DIOSNINTSIK llapaykikunata jankat ushakätsiyäshunki. 

14<<Noqaqa wañukushaqnam. Musyayankinam llapan 

prometimanqantsikta DIOSNINTSIK cumplinqanta. Tsaynö cumplinqanta 
imaypis ama qonqäyaytsu. 

15DIOSNINTSIK yanapayäshunaykipaq prometiyäshunqaykita 

cumplinqannöllam mana cäsuyaptikiqa ushakätsiyäshunaykipaq 
niyäshunqaykita cumplinqa. Tsaymi entregayäshunqayki alli nacionchö ni 
jukllayllapis quëdayankitsu. 

16Noqantsikwan Diosnintsik pactu ruranqanta mana cumplir juk dioskunata 

adorar serviyaptikiqa DIOS YAYA alläpam rabyakunqa. Tsaymi kay 
entregayäshunqayki alli nacionchö täkuyaptikipis ushakätsiyäshunki>>. 

 

Josué 24 
Josué despidikunqan 

1Tsaypita mayor runakunata, mandakuq runakunata, juezkunata, 

autoridäkunata y llapan Israel trïbukunata Siquem markaman Josué 
qayatsiptinmi Dios Yayapa puntanman llapan qorikäyarqan. 

2Qorikaskiyaptinmi Josué nirqan: <<DIOS YAYAM nin: <Puntatam unay 

aylluykikuna Tarépa tsurin Abrahamwan Nacor Éufrates mayu wak 
tsimpanchö täkur juk dioskunata adorayarqan. 

3Tsaychö täkuykaptinmi Abrahamta pushamurqä Canaánman. Tsaychömi 

tsurin Isaac yurirqan. Atskaman mirayänanpaqmi Isaacpita miraqkunaman 
bendicionnïta churashkä. 

4Isaacpa tsurinkunam kayarqan Jacobwan Esaú. Esaúpita miraqkuna 

täkuyänanpaqmi Seir jallqakunata rikätsirqä. Peru Jacobnam tsurinkunawan 
Egiptuchö täkuyänanpaq aywakuyarqan. 

5<< <Unay awiluykikuna Egiptuchö täkuykäyaptinmi Moiséstawan Aarónta 

mandarqä paykunata jipiyämunanpaq. Dëjamuyta mana munayaptinmi 
Egipto runakunata alläpa castigarqä. 

6Tsaynöparaqmi dëjayämurqan unay awiluykikuna Egiptupita 

yarqayämunanpaq. Shamuykäyaptinnam Egipto soldädukuna 
carrëtankunawan y bestiankunawan Puka Lamaryaq qatipäyämurqan. 

7Awiluykikuna mantsakar mañakayämaptinmi Egipto runakuna mana 

rikäyänanpaq jankat tutapaskatsirqä. Tsaypita lamar yakuta kutiskatsiptïmi 
shinqar wañuyarqan. Tsaykunata ruranqätam Egiptuchö rikäyashkanki. 
Tsaypita yarqamurmi atska wata desiertuchö täkuyashkanki. 

8<< <Tsaypitam pushayämurqaq Jordán mayu tsimpan amorreo runakuna 

täkuyanqanman. Peru amorreo runakuna contraykikuna shärir 
atacayäshuptikipis noqam yanapayarqaq paykunata ushakätsir 
nacionninkunatapis qechuyänaykipaq. 

9Tsaypitanam Ziporpa tsurin Balac qamkunawan pelyananpaq alistakurqan. 

Paymi moabita runakunapa mandakuqnin rey kar Beorpa tsurin Balaamta 
qayatsirqan maldicionäyäshunaykipaq. 

10Peru Balaam maldicionäyäshunaykita manam dëjarqätsu. Tsaymi 

maldicionäyäshunqaykipa rantin bendicionta chaskiyänaykipaq Balaam 
nirqan. Tsaynömi salvayarqaq. 

11<< <Tsaypitam Jordán mayuta päsamur Jericóman chäyämurqayki. 

Jericóchö täkuq runakunawan pelyayaptikipis venciyänaykipaqmi 
yanapayarqaq. Tsaynömi amorreo runakunata, ferezeo runakunata, 
cananeo runakunata, heteo runakunata, gergeseo runakunata, heveo 
runakunata y jebuseo runakunata ushakätsiyänaykipaq yanapayarqaq. 

12Amorreo runakunapa ishkay mandaqnin reykunatapis manam 

espädaykikuna ni flëchaykikuna kanqanpitatsu venciyarqayki, sinöqa kikï 
yanapayaptiqmi. 

13Tsaynöllam chakrakunata y wajikunata listullatana entregayarqaq. Tsaymi 

tsay wajikunachöna täkur juk plantanqan üvakunatawan aceitünastapis 
mikuyanki> >>. 

14Tsaypita mastam Josué nirqan: <<Kananqa DIOS YAYAPITA mantsakur pay 

munanqannö imaypis kawakuyanki. Éufrates mayu wak tsimpanchö y 
Egiptuchö täkur unay aylluntsikkuna adorayanqan dioskunata ama 
adorayankitsu. Tsaypa rantin Dios Yayallata adorar payllatana serviyanki. 

15Peru DIOS YAYATA serviyta mana munarqa kanan akrayay pita 

serviyänaykipaqpis. Éufrates mayu wak tsimpanchö unay aylluntsikkuna 
serviyanqan dioskunata o kaychö täkuq amorreo runakuna serviyanqan 
dioskunata serviyaptikipis noqam sïqa wajïchö täkuqkunawan DIOS 

YAYALLATA imayyaqpis serviyäshaq>>. 

16Tsaymi Israel runakuna niyarqan: <<Noqakunaqa DIOS 

YAYALLATAM imaypis serviyäshaq. Manam juk dioskunataqa serviyäshaqtsu. 

17Kikin DIOSNINTSIKMI unay aylluntsikkunatawan y noqantsiktapis Egiptuchö 

servikuq kaykashqa jipimarqantsik. Kikintsikmi rikashkantsik tukuyläya 
milagrukuna ruranqanta. Wakin kaq markakunata päsamunapaqpis paymi 
imaykapita tsapämashkantsik. 

18Kanan täkunqantsik markakunachö täkuq amorreo runakunatawan wakin 

kaq runakunatapis DIOSNINTSIKMI qarqushqa. Tsaynö 
yanapamanqantsikpitam payta imaypis servishun. Payllam Dios Yaya>>. 

19Josuénam nirqan: <<Manam fäciltsu DIOS YAYATA serviyänaykipaq. 

Payqa santu y castigakuq karmi jutsa ruraqkunata jananpantsu. 

20DIOS YAYATA serviykar juk dioskunata adorayaptikim yanapakuq kaykarpis 

castigayäshurniki ushakätsiyäshunki>>. 

21Tsaynö niptinmi Israel runakuna Josuéta niyarqan: <<Noqakunaqa DIOS 

YAYALLATAM imaypis serviyäshaq>>. 

22Josuénam nirqan: <<Kikikikunam niyashkanki DIOS YAYALLATA imaypis 

serviyänaykipaq>>. Paykunanam niyarqan: <<Awmi, taytay>>. 

23Josuénam nirqan: <<Tsaypunqa katsiyanqayki ïdulukunata 

ñutuskatsir DIOS YAYALLATANA llapan shonquykikunawan imaypis 
adorayay>>. 

24Israel runakunanam niyarqan: <<Noqakunaqa DIOSNINTSIKLLATA servirmi 

pay ninqallanta imaypis cäsuyäshaq>>. 

25Tsaynam Josué tsay junaq Israel runakunawan Siquem 

markachö pactuta rurar yätsirqan DIOS YAYAPA estatütunkunata y 
leyninkunata imaypis cumpliyänanpaq. 

26Llapan yätsinqankunatam Josué qellqarqan Dios Yayapa leyninkunata 

qellqayanqan libruman. DIOS YAYATA imaypis serviyänanpaq parlayanqanta 
yarpäyänanpaqmi encina jacha chakinman jatun shuytu rumita ichïtsirqan. 
Tsaychömi DIOS YAYAPA Sagrädu Carpan karqan. 

27Tsaypitanam runakunata Josué nirqan: <<Kay shuytu rumim 

testïgu DIOSNINTSIK imata nimanqantsikta y payta imaypis serviyänaykipaq 
äniyanqaykita. Mana cumpliyaptikiqa kay shuytu rumim shimpiyäshunki DIOS 

YAYA castigayäshunaykipaq>>. 

28Tsaynö tantiyaskatsirmi markankunapa kutikuyänanpaq runakunata Josué 

despacharqan. 

Josué wañukunqan 
Jueces 2.6-10 

29Tsaypita pöcu tiempullatanam pachak chunka (110) watayuq kaykar DIOS 

YAYAPA serviqnin Josué wañukurqan. 

30Wañukuskiptinmi Timnat-serachö kikinpa chakran kaptin tsayman 

pampayarqan. Tsayqa Gaas jirka norti kaqläpa y Efraín jallqakunapam 
karqan. 

31Josuéwan Egiptupita wakin kaq yarqamuqkunam Israel runakunata 

yanapar milagrukunata DIOS YAYA ruranqanta rikäyarqan. Tsaymi paykuna 
kawayanqanyaq Israel runakuna DIOS YAYA munanqannö kawakuyarqan. 

Josépa tullunkunata Israel runakuna pampayanqan 

32Israel runakunam Egiptupita Josépa tullunkuna apayämunqanta Siquem 

markaman apaykur chakranman pampayarqan. Tsay chakratam Josépa 
taytan Jacob rantirqan pachak (100) qellaywan Hamorpa 
tsurinkunapita. Hamorqa Siquempa taytanmi karqan. Tsay chakratam 
Josépa tsurinkunapita miraqkunapa herencian kananpaq entregarqan. 

Eleazar wañukunqan 

33Aarónpa tsurin Eleazar wañuskiptinnam tsurin Fineespa chakranman 

pampayarqan. Tsayqa Efraín jallqakunachö kaykaq Gibeachömi kaykan. 

Jueces 

Jueces 1 
Judá y Simeón trïbukuna Adonisedecta prësu achkuyanqan 

1Josué wañukuskiptinnam Israel runakuna DIOS YAYATA tapukuyarqan: 

<<Taytay, ¿mayqan trïbukunatan cananeo runakunawan pelyaq puntata 
aywayanqa?>> 

2Tsaynö tapukuyaptinmi DIOS YAYA nirqan: <<Judá trïbukunam puntata 

aywayanqa. Cananeo runakunata venciyänanpaqmi yanapashaq>>. 

3Tsaymi Judá trïbukuna Simeón trïbukunata niyarqan: <<Aypuyämanqan 

partichö täkuq cananeo runakunata atacayänäpaq yanapaykayällämay. 
Tsaynöllam noqakunapis töcayäshunqayki partichö täkuq runakunata atacar 
qarqüsiyäshayki>>. Tsaynö niyaptinmi Simeón trïbukuna paqtankuna 
pelyäsiyänanpaq aywayarqan. 

4Bezecman yaykur cananeo y ferezeo runakunawan pelyayaptinmi 

venciyänanpaq DIOS YAYA yanaparqan. Tsaymi chunka waranqa (10,000) 
runakunata wañutsiyarqan. 

5Tsaychö täkuq cananeo y ferezeo runakunapa mandaqninkunam rey 

Adonisedec karqan. Payta y paywan kaykaq runakunatam llapanta 
venciyarqan. 

6Adonisedec qeshpiykaqta taripaykurmi prësu achkuskir makinpa y chakinpa 

maman dëdunkunata roquyarqan. 

7Tsaymi rey Adonisedec nirqan: <<Noqapis qanchis chunka (70) reykunapa 

chakinkunapa y makinkunapa maman dëdunkunatam roqurqä. Tsaynöllam 
mësäpita shikwaqllata mikur kawayarqan. Tsaynö ruranqäpitam Dios Yaya 
kananqa castigaykäman>>. Tsaypitanam rey Adonisedecta Jerusalénman 
apayarqan. Tsaychömi wañukurqan. 

Hebrónta y Jerusalénta Judá trïbukuna qechuyanqan 

8Jerusalénman pelyaq aywarmi tsaychö täkuq runakunata Judá trïbukuna 

espädawan llapanta wañuskatsir wajikunatapis waykayarqan. 

9Tsaypitanam Neguevchö, jallqakunachö y Sefelachö täkuq cananeo 

runakunawan pelyaq aywayarqan. 

10Tsaynöllam Hebrón markachö täkuq cananeo runakunawan pelyaq 

aywayarqan. Tsay markapam unay shutin karqan Quiriat-arba. Tsaychömi 
Sesai runakunata, Ahimán runakunata y Talmai runakunata wañutsiyarqan. 

Debir markata Otoniel venciskir qechunqan 
Josué 15.15-19 

11Tsaypitanam Debirchö täkuq runakunata atacayänanpaq yaykuyarqan. 

Tsay markapa unay shutinmi Quiriat-sefer karqan. 

12Tsaynam Caleb nirqan: <<Pipis tsay markaman pelyaq yaykur venciq 

kaqtam warmi tsurï Acsawan churashaq>>. 

13Tsaynö niptinmi Cenazpa tsurin Otoniel tsay markaman yaykuskir tsaychö 

täkuqkunata vencirqan. Tsaynö venciskiptinmi Calebqa tsurin Acsawan 
Otonielta churarqan. Otonielqa Calebpa qepa kaq wawqinpa tsurinmi karqan. 

14Taytanpa wajinpita yarquykäyarnam warmin Acsata Otoniel nirqan: 

<<Chakrata rakipamänapaq taytaykita rugakamuy>>. Tsaymi ashnunpita 
Acsa bäjaskiptin taytan Caleb tapurqan: <<Hïja, ¿imatan munaykanki?>> 

15Acsanam nirqan: <<Taytay, Neguevchö chakrata rikätsimanqaykinölla 

pukyuyuq chakrakunatapis rikätsimänaykitam munä>>. Tsaymi janaqchö 
pukyuyuq chakrata y urachö pukyuyuq chakrata taytan rikätsirqan. 

Judá y Benjamín trïbukuna cananeo runakunata venciyanqan 

16Ceneo runakunam Moiséspa suegrun Hobabpita miraqkuna kayarqan. 

Paykunam Judá trïbukunaman tallukaskir Palmëra Markapita Judá trïbukuna 
chaskiyanqan desiertuman aywayarqan. Tsayqa Neguevchö Aradpa 
cercanchömi karqan. Tsaychömi Judá runakunawan paqta täkuyarqan. 

17Tsaypitanam Judá trïbukuna Simeón trïbukunawan Sefatchö täkuykaq 

cananeo runakunata atacarnin jankat ushakätsiyarqan. Tsaymi tsay markapa 
shutin churayarqan Horma. 

18Tsaynöllam Gazachö, Ascalónchö y Ecrónchö täkuq runakunata venciskir 

chakrankunatapis qechuyarqan. 

19 DIOS YAYA yanapaptinmi Judá trïbukuna jallqakunachö täkuq runakunallata 

wañutsiyarqan. Peru costachö täkuq runakunatam sïqa ushakätsiyta 
puëdiyarqantsu, fiërrupita rurashqa guërra carrëtankuna kaptin. 

20Moisés ninqannöllam Hebrón partita Calebta entregayarqan. Tsayman 

chaykurmi Anacpa kimsan tsurinkunapita miraqkunata qarqurqan. 

21Peru Benjamín trïbukunam Jerusalénchö täkuq jebuseo runakunata 

qarquyta puëdiyarqantsu. Tsaynöpam jebuseo runakuna y Benjamín 
trïbukuna kananyaqpis Jerusalénchö paqta täkuyan. 

Josépita miraqkuna Bet-el markaman yaykur qechuyanqan 

22 DIOS YAYA yanapaptinmi Josépita miraq runakuna Bet-el markachö 

täkuqkunata atacarnin venciyarqan. 

23Manaraq atacarmi tsay markaman runakunata kachayarqan imanö 

kayanqantapis rikapakayämunanpaq. Puntatam tsay markapa shutin Luz 
karqan. 

24Rikapakuqkuna chaykurnam tsay markapita juk runa yarqaykämuqwan 

tinkuskir niyarqan: <<Kay markaman maypa yaykuna kanqanta 
rikätsiyämaptikiqa manam wañutsiyäshaykitsu>>. 

25Tsaynö niyaptinmi mayläpa yaykuna kanqanta rikätsirqan. Tsaymi 

rikapakuqkuna kutiykur willayaptin Israel runakuna yaykuskir tsaychö täkuq 
runakunata espädankunawan llapanta wañutsiyarqan. Peru tsay markaman 
imanö yaykuyänanpaq rikätsiq runatam sïqa ayllunkunatawan 
prometiyanqannölla wañutsiyarqantsu. 

26Tsay runa heteo runakuna täkuyanqan kaqman aywakurmi juk mushuq 

markata sharkatsir shutin churarqan Luzta. Tsaymi tsay markapa shutin 
kananyaqpis Luz. 

Qechuyta mana puëdiyanqan kaq markakuna mayqan mayqan kanqan 

27Manasés trïbukuna manam qarquyta puëdiyarqantsu Bet-seán, Taanac, 

Dor, Ibleam y Meguido markakunachö täkuq runakunata y tsay markakunapa 
cercanchö täkuq runakunatapis. Tsaymi cananeo runakuna tsay patsan 
markakunachö täkuyan. 

28Tsaypitam Israel runakuna maytsikaman mirar cananeo runakunata alläpa 

arutsir poderninkunachö katsiyarqan. Peru qarquytam sïqa puëdiyarqantsu. 

29Tsaynöllam Efraín trïbukunapis Gezerchö täkuq cananeo runakunata 

qarquyta puëdiyarqantsu. Tsaymi cananeo runakuna Efraín trïbukunawan 
paqta täkuyan. 

30Zabulón trïbukunapis Quitrón y Naalal markakunachö täkuq cananeo 

runakunata qarquyta mana puëdirmi alläpa arutsir poderninkunachö 
katsiyarqan. Tsaymi cananeo runakunawan Zabulón trïbukuna paqta 
täkuyan. 

31Tsaynöllam Aser trïbukunapis Aco, Sidón, Ahlab, Aczib, Helba, Afec y 

Rehob markakunachö täkuq runakunata qarquyta puëdiyarqantsu. 

32Tsaymi cananeo runakunawan paqta täkuyarqan. 

33Neftalí trïbukunapis Bet-semes y Bet-anat markakunachö täkuq cananeo 

runakunata qarquyta mana puëdirmi alläpa arutsir poderninkunachö 
katsiyarqan. Tsaymi cananeo runakunawan Neftalí trïbukuna paqta täkuyan. 

34Dan trïbukunatam amorreo runakuna dëjayarqantsu costachö kaq 

posesionninkunaman yaykuyänanta. Tsaymi jallqaman kutiskir täkuyarqan. 

35Tsaynöpam amorreo runakunaqa Heres, Ajalón y Saalbim markakunachö 

täkuyarqan. Qepataraqmi Josépita miraq Efraín y Manasés trïbukuna 
poderösu kar tsaychö täkuq amorreo runakunata alläpa arutsir katsiyarqan. 

36Amorreo runakunapa mujunninkunam witsaypa karqan Acrabimpita 

qallaykur Selapa janaqninyaq. 

Jueces 2 
Dios Yayapa angelnin Boquim partichö Israel runakunata yuripunqan 

1 DIOS YAYAPA angelninmi Gilgalpita Boquimman aywaykur Israel runakunata 

nirqan: <<Egiptupita jipiyämurnikim Abrahamta, Isaacta y Jacobta 
prometinqä nacionman pushayarniki niyarqaq: <Pactu ruranqantsikta 
manam ni imaypis qonqäshaqtsu. 

2Peru kay nacionchö täkuq runakunawan ama ima pactutapis rurayankitsu. 

Tsaypa rantin altarninkunatapis jankat juchutsiyanki>. Peru tsaynö 
nikäyaptiqpis manam cäsuyämarqaykitsu. ¿Imanirtan tsaynö mana wiyakuq 
kayanki? 

3Tsaymi kanan niyaq: Täkuyanqayki markakunachö runakunata manam 

qarqushaqtsu. Paykunam chakikichö kasha jatiraykaqnö kayanqa. 
Adorayanqan diosninkunallapaqmi shonquykikunapis yarparanqa>>. 

4 DIOS YAYAPA angelnin parlapar ushaskiptinmi llapan Israel runakuna 

waqayarqan. 

5Tsaymi tsay partipa shutin churayarqan Boquim kananpaq. Tsaychömi DIOS 

YAYAPAQ sacrificiukunata waykayarqan. 

Josué wañukunqan 
Josué 24.29-31 

6Kutikuyänanpaq Josué despachaptinmi Israel runakuna posesionninkuna 

chaskiyanqan chakrankunaman kutikuyarqan. 

7Israel runakunata yanapar milagrukunata DIOS YAYA ruranqantam 

Josuéwan Egiptupita wakin kaq yarqamuqkunapis rikäyarqan. Tsaymi 
paykuna kawayanqanyaq Israel runakuna DIOS YAYA munanqannö 
kawakuyarqan. 

8Peru DIOS YAYAPA serviqnin Josuémi pachak chunka (110) watayuq kaykar 

wañukurqan. 

9Wañukuskiptinmi Timnat-serachö kikinpa chakranman pampayarqan. 

Tsayqa Gaas jirka norti kaqläpa y Efraín jallqakunachömi karqan. 

10Josuépa paqta majinkuna wañukuskiyaptinmi qepa yuriq kaqkunaqa 

musyayarqantsu DIOS YAYA mandakunqanta ni Israel runakunata imanö 
yanapanqantapis. 

Israel runakuna Dios Yayata dëjayanqan 

11Tsaypitam DIOS YAYATA mana cäsur Israel runakuna Baal dioskunata 

adorayarqan. 

12Egiptupita jipimushqa kaykaptinpis unay ayllunkuna creyikuyanqan DIOS 

YAYATA mananam adorayarqannatsu. Tsaypa rantinmi lädun nacionkunachö 

täkuq runakuna adorayanqan dioskunata adorar DIOS YAYATA alläpa 
piñatsiyarqan. 

13Dios Yayata adorayanqanpa rantinmi Baal diosta y Astarot diösata 

adorayarqan. 

14Tsaynö kayaptinmi DIOS YAYA alläpa piñakur Israel runakunata 

yanaparqannatsu. Tsaymi lädun nacionkunachö täkuq contrankuna 
yaykuskir imankunatapis qechur apakuyaptinpis defendikuyta 
puëdiyarqantsu. 

15Contrankunawan pelyaq aywayaptinpis albertinqannöllam DIOS YAYA Israel 

runakunapa contran karqan. Tsaymi ni imanaytapis mana puëdir alläpa 
llakikuyarqan. 

16Tsaypitanam juezkunata DIOS YAYA churarqan contran runakunata 

venciyänanpaq. 

17Peru tsay juezkunatapis mana cäsurmi juk dioskunata adorayarqan. 

Tsaymi DIOS YAYAPA mandamientunkunata unay ayllunkuna cäsuyashqa 
kayaptinpis paykunaqa cäsukuyarqantsu. 

18Tsaynö kayaptinpis contrankuna sufritsiyaptin alläpa llakikuyanqanta 

rikarmi DIOS YAYA llakipar juk juezta churarqan. Tsay juez kawanqanyaqmi 
contrankunata venciyänanpaq Israel runakunata DIOS YAYA yanaparqan. 

19Peru juez wañukuskiptinmi sïqa awilunkunapitapis mas peor yapay jutsa 

rurayman ishkiyarqan. Tsaynöpam juk dioskunata adorar mana alli 
rurayninkunata jaqiyta munayarqantsu. 

20Tsaymi Israel runakunata DIOS YAYA alläpa piñakur nirqan: <<Unay 

ayllunkunawan pactu ruranqäta mana cäsurmi kay runakuna mandanqätapis 
cumpliyantsu. 

21Tsaymi yanapashaqnatsu Josué mana ushakätsinqan contrankunata 

ushakätsiyänanpaq. 

22Tsay contrankunam jutsata rurayänanpaq Israel runakunata inkitayanqa. 

Tsaynöpam musyashaq Israel runakuna unay ayllunkunanö 
cäsuyämanqanta o mana cäsuyämanqantapis>>. 

23Tsaynöpam Josué mana ushakätsinqan markakunachö täkuq runakunata 

ushakätsiyänanpaq Israel runakunata DIOS YAYA yanaparqannatsu. 

 

Jueces 3 
Canaánpita mana qarquyanqan runakuna 

1Kaychömi qellqashqa kaykan Canaánchö mayqan marka runakunata DIOS 

YAYA mana ushakätsinqan. Tsay runakunam quëdayarqan qepa yuriq Israel 
runakunata jutsa rurayman inkitayaptin Dios Yaya pruëbaman churananpaq. 

2Tsaynöllam tsay runakunata DIOS YAYA ushakätsirqantsu qepa yuriq Israel 

runakuna pelyayta yachakuyänanpaq. 

3Tsay runakunam kayarqan filisteo runakunapa pitsqa mandaqninkuna, 

cananeo runakuna, sidonio runakuna y Líbano jallqakunachö täkuq heveo 
runakuna. Tsay heveo runakunam Baal-hermón jallqapita Hamatyaq 
täkuyarqan. 

4Tsay runakunatam DIOS YAYA ushakätsirqantsu Israel runakunata jutsa 

rurayman inkitayänanpaq. Musyaytam munarqan unay ayllunkunata Moisés 
yachatsinqan leykunata cäsuyanqanta o mana cäsuyanqantapis. 

5Tsaynöpam Israel runakuna paqta täkuyarqan cananeo, heteo, amorreo, 

ferezeo, heveo y jebuseo runakunawan. 

6Tsay runakunapa tsurinkunawanmi warmi y ollqu tsurinkunatapis 

churayarqan. Paykunawan täkurmi diosninkunata adorayarqan. 

Israel runakunata Otoniel libranqan 

7 DIOS YAYATA manana cäsurmi Baal dioskunata y Asera 

diösapaq jawiyanqan teta qerukunata adorar Israel runakuna DIOS 

YAYATA alläpa rabyatsiyarqan. 

8Tsaymi Mesopotamia nacionpa mandakuqnin rey Cusan-risataimpa 

poderninchö kayänanpaq Israel runakunata dëjaskiptin pusaq wata payta 
serviyarqan. 

9Tsaymi DIOS YAYATA mañakuyaptin paykunata salvananpaq Calebpa 

sobrinun Otonielta DIOS YAYA yanaparqan. Otonielpa taytan Cenazmi 
Calebpa qepa kaq wawqin karqan. 

10DIOS YAYAPA Espïritun Otonielta yanapaptinmi Israel runakuna mandakuq 

juezninkuna kananpaq churayarqan. Tsaymi runakunata pusharkur 
pelyayänanpaq aywaptin Cusan-risataimta venciyänanpaq DIOS 

YAYA yanaparqan. 

11Tsaypitam Otoniel wañunqanyaq chusku chunka (40) wata Israel runakuna 

tranquïlu kawakuyarqan. 

Israel runakunata Aod libranqan 

12Israel runakuna DIOS YAYATA mana cäsur yapay rabyatsiyaptinmi Moab 

nacionpa mandakuqnin rey Eglónta DIOS YAYA yanaparqan poderninchö 
katsinanpaq. 

13Tsaymi amonita y amalecita runakunawan Israel runakunata venciskir 

Palmëra Markata qechuyarqan. 

14Tsay junaqpitam Israel runakuna rey Eglónta chunka pusaq wata 

serviyarqan. 

15Tsaymi DIOS YAYATA mañakuyaptin Gerapa tsurin Aodta DIOS 

YAYA yanaparqan Israel runakunata salvananpaq. Aodmi itsuq kaq 
makinwan imatapis rurarqan. Payqa Benjamín trïbu runam karqan. 
Paywanmi Israel runakuna impuestu qoriyanqanta rey Eglónman 
apatsiyarqan. 

16Peru impuestuta manaraq aparmi Aodqa pullan metru largutanö ishkan 

lädunpa afilashqa espädata rurarqan. Tsay espädatam llatapan rurin derëchu 
kaq tseqllanman jatirqan. 

17Tsaypitam impuestu qoriyanqanta apar rey Eglónman chätsirqan. Eglónqa 

alläpa wera runam karqan. 

18Apanqanta entregaykurmi Aodqa compañaqninkunawan kutikuyarqan. 

19Peru kutikuykarnam Gilgalchö kaykaq rumipita rurashqa ïdulukunaman 

chaykur rey Eglónman yapay kutirqan. Chaykurnam nirqan: <<Taytay, 
kikillaykitam willaynikita munä>>. Tsaymi rey Eglón mandäsiqninkuna 
waqtaman upällalla yarquyänanpaq mandarqan. 

20Yarquskiyaptinnam jamaräkunan cuartunchö Aodwan rey Eglónllana 

quëdaskiyarqan. Tsaymi rey Eglónpa puntanman witiykur Aod nirqan: 
<<Taytay, Dios Yaya nimanqanta willaykushayki>>. Niptinmi jamaranqan 
trönunpita Eglón sharkurqan. 

21Tsaynam derëchu kaq tseqllanpita itsuq kaq makinwan espädanta sutaskir 

Aodqa Eglónta pachachö tuksiskirqan. 

22Eglón alläpa wera kaptinmi espäda chakintin illakat yaykuskirqan. Tsaymi 

jipiyta mana puëdir dëjaskiptin rakchanpis yarqaskamurqan. 

23Tsaypitanam Aodqa punkuta lläviskir ventänapa yarquskir aywakurqan. 

24Aod aywaskiptinnam rey Eglónpa mandäsiqninkuna kutir punku 

wichqaraykaqta tariskir niyarqan: <<Cuartunman yaykushqach 
ishpakuykan>>. 

25Rey Eglón mana yarqamuptin alläpa shuyararmi lläviwan kichaskir 

patsachö wañushqa jitaraykaqta tariskiyarqan. 

26Rey Eglónpa mandäsiqninkuna shuyaräyanqanyaqmi Aodqa Gilgalchö 

ïdulukuna lädunpa päsarnin Seiratman tsinkakurqan. 

27Tsaypita aywarmi Efraín jallqakunaman chaykur cornëtata töcarqan Israel 

runakuna qorikäyänanpaq. Tsayman qorikaskiyaptinmi llapanpa puntanta 
Jordán mayuman Aod urämurqan. 

28Manaraq urämurmi nirqan: <<Kananmi contrantsik moabita runakunata 

pelyar vencinapaq DIOS YAYA yanapamäshun>>. Tsaymi Jordán mayu 
väduman aywaykur tsaypa pipis päsananta dëjayarqannatsu. 



484 

 

 
©  Wycliffe Bible Translators, Inc. 

  
 

 

29Moabita runakuna pelyaq shamuqkunatam chunka waranqanö (10,000) alli 

pelyaq soldädukunata wañutsiyarqan. Manam ni jukllayllapis kawaykar 
quëdayarqantsu. 

30Tsaynömi Israel runakuna moabita runakunata venciyarqan. Tsaypitanam 

pusaq chunka (80) wata Israel runakuna tranquïlu kawakuyarqan. 

Israel runakunata Samgar salvanqan 

31Aod wañukuskiptinnam Anatpa tsurin Samgarna Israel runakunata 

contrankunapita salvarqan. Paymi qaruchallawan soqta pachak (600) filisteo 
runakunata wañutsirqan. 

 

Jueces 4 
Israel runakunata Baracwan Débora salvayanqan 

1Aod wañuskiptinnam Israel runakuna jutsata rurar DIOS YAYATA yapay 

rabyatsiyarqan. 

2Tsaymi DIOS YAYA Hazor markachö cananeo runakunapa mandakuqnin rey 

Jabínpa poderninman churarqan. Soldädunkunapa capitannin Sísaram 
Haroset-goim markachö täkurqan. 

3Rey Jabínpam karqan fiërrupita rurashqa isqun pachak (900) guërra 

carrëtankuna. Ishkay chunka (20) wata alläpa sufritsiyaptinmi Israel runakuna 
Dios Yayata mañakuyarqan salvananpaq. 

4Tsay witsaymi Israel runakunapa jueznin profetïsa Débora karqan. Paymi 

Lapidotpa warmin karqan. 

5Israel runakuna piñanakuyaptin arreglananpaqmi palmëra jacha chakinman 

Débora jamakuq. Tsay jachatam niyarqan Déborapa Palmëran. Tsay jacham 
karqan Efraín jallqakunachö Ramá y Bet-el tinkuqchö. Tsaymanmi Israel 
runakuna aywayaq ima problëmankunatapis Débora arreglananpaq. 

6Tsaypita juk junaqnam Neftalí trïbu Cedes markachö täkuq Abinoampa 

tsurin Baracta Débora qayatsirqan. Chaykuptinmi nirqan: <<Israel 
runakunata kuyaq DIOS YAYAM nishunki Tabor jirkaman aywar Neftalí 
trïbupita y Zabulón trïbupita chunka waranqa (10,000) runakunata 
qorikätsinaykipaq. 

7Qamkunawan pelyayänanpaqmi Jabínpa llapan soldädunkunata 

carrëtankunatawan capitán Sísarata Cisón raqraman DIOS YAYA chätsinqa. 
Paykunata venciyänaykipaqmi Dios Yaya yanapayäshunki>>. 

8Débora tsaynö niptinmi Barac nirqan: <<Qam compañamaptikiqa 

aywanäpaq listum kaykä. Peru mana compañamaptikiqa manam aywätsu>>. 

9Déboranam nirqan: <<Tsaypunqa compañashayki. Peru manam qamtsu 

Sísarata wañutsinki, sinöqa juk warmim DIOS YAYA yanapaptin 
wañutsinqa>>. Tsaypitam Déborawan Cedesman Barac aywayarqan. 

10Cedesman chaykurmi Zabulón y Neftalí trïbukunata Barac qayatsirqan. 

Tsayman chunka waranqa (10,000) runakuna qorikaskiyaptinmi Tabor 
jirkaman witsäyarqan. Paykunawanmi Déborapis aywarqan. 

11Cedes marka cercanchömi Heber shutiyuq runa täkurqan. Paymi karqan 

Moiséspa suegrun Hobab casta ceneo runa. Heberqa ayllunkunapita 
rakikaskirmi Zaanaimchö encina jacha kaqchö carpankuna sharkatsir 
täkurqan. 

12Sísaratam willayarqan Abinoampa tsurin Barac soldädunkunawan Tabor 

jirkaman witsäyanqanta. 

13Tsayta musyaskirmi Sísaraqa fiërrupita rurashqa isqun pachak (900) 

carrëtankunatawan llapan soldädunkunata qoriskir Haroset-goimpita Cisón 
raqrayaq aywayarqan. 

14Tsaymi Baracta Débora nirqan: <<Kanan junaqmi qampa makikiman 

Sísarata DIOS YAYA churamunqa. Paymi puntaykikunata aywar 
yanapayäshunki>>. Tsaynö niptinmi Tabor jirkapita Barac chunka waranqa 
(10,000) soldädunkunata pusharkur pelyayänanpaq urämurqan. 

15Tsaychö pelyar qallaykuyaptinmi DIOS YAYA alläpa mantsakätsirqan 

Sísaratawan carrëta manijaqkunata y wakin kaq soldädunkunatapis. Tsaymi 
Sísarapis carrëtanpita bäjaskir chakillapa qeshpir aywakurqan. 

16Tsay junaqmi Baracqa Sísarapa soldädunkunatawan carrëta 

manijaqkunatapis espädawan llapanta wañutsirqan Haroset-goimyaq. 

17Tsay witsaymi Hazorpa mandakuqnin rey Jabín alli päsakuyarqan ceneo 

casta Heberwan. Tsaymi Sísaraqa chakillapa qeshpir Heberpa carpanman 
charqan. Tsaychömi Heberpa warmin Jael kaykarqan. 

18Tsayman chaykuptinmi Jael nirqan: <<Taytay, kayllapa yaykakallämuy. 

Ama mantsakuytsu>>. Carpaman Sísara yaykuskiptinmi jakuwan Jaelqa 
tsapaskirqan. 

19Tsaynam Sísara nirqan: <<Mamïta, alläpam yakunä. Yakuta 

qaraykamay>>. Tsaynö niptinmi Jaelqa odripita lichita qaraykur yapay 
Sísarata tsapaykurqan. 

20Sísaranam nirqan: <<Carpa punkullapita rikachakuy. Pipis shamur 

tapushuptiki: <Manam pipis kaychö kantsu> ninki>>. 

21Sísaraqa alläpa pishipashqa karmi wañuypa puñukaskirqan. Tsayyaqnam 

Jaelqa puncha estäcatawan mäsuta aptarkur shumällalla yaykuskir Sísarapa 



486 

 

 
©  Wycliffe Bible Translators, Inc. 

  
 

 

llapllanman estacaskirqan patsamanpis päsanqanyaq. Tsaynömi Sísarata 
wañuskatsirqan. 

22Sísarata qatir Jaelpa carpanman Barac chaykuptinmi nirqan: <<Taytay, 

shamuy. Kanan rikätsishayki qatipämunqayki runata>>. Barac yaykuskirmi 
Sísarata tarirqan llapllanpa estäcawan clävashqa patsachö wañushqa 
jitaraykaqta. 

23Tsaynömi Israel runakunata Dios Yaya yanaparqan cananeo runakunapa 

mandakuqnin rey Jabíntapis venciyänanpaq. 

24Tsaynöpam Israel runakuna cananeo runakunapa mandakuqnin rey 

Jabínwan pelyar yapay yapay venciyarqan llapanta ushakätsiyanqanyaq. 

 

Jueces 5 
Déborawan Barac cantayanqan 

1Tsay venciyanqan junaqmi Déborawan Abinoampa tsurin Barac 

cantayarqan: 

2<<Contrantsikkunawan pelyaqmi Israel nacionchö mandakuq runakuna 

aywayarqan. Wakin kaq runakunapis llapan voluntäninkunawanmi 
guërraman aywayarqan. Tsaynö kayanqanpita DIOS YAYATA alabashun. 

3Mandakuq reykuna, wiyayämay. Markakunachö mandaqkunapis, 

wiyayämay. Israel runakunata kuyaq DIOS YAYAPAQMI cantayäshaq. 
Salmukunawanmi alabayäshaq. 

4<<Dios Yaya, Seirpita yarqaskamur Edom nación chakrakunapa puriptikim 

entëru patsa kuyurqan. Ciëluchö kaqkunapis alläpam kuyurqan. 
Pukutaypitam tamyapis shikwamurqan. 

5Israel runakuna respitayanqan DIOS YAYAPA puntanchömi jallqakunapis 

kuyurqan. Sinaí jirkapis kuyurqanmi. 

6<<Anatpa tsurin Samgar kanqan witsay y Jael kanqan witsaypis 

mantsakurmi jatun nänipa pipis purirqantsu. Jatun nänipa manana purirmi 
chaki nänillapana puriyarqan. 

7Tsaynö mantsakurmi jallqakunachöpis täkuyarqannatsu. Tsaynö kayaptinmi 

noqa Débora Israel runakunapa mamannö favorninkuna shärirqä. 

8<<Israel runakuna juk dioskunata adorayaptinmi janankunachöna guërra 

karqan. Peru chusku chunka waranqa (40,000) karpis escüdutawan espäda 
aptayta manam valorayarqantsu. 

9<<Tsaynö kaykäyaptinpis kananqa Israel runakunawan mandaqninkuna 

llapan voluntäninkunawanmi guërraman aywayashqa. Tsaynö 
kayanqanpita DIOS YAYATA alabaykulläshun. 

10Fïnu ashnun montashqa rïcukuna y silla jananchö aywaqkunapis, llapayki 

cantayay. Chakillapa puriqkunapis, Diosta alabayay. 

11Pukyukunaman chaykur tsaychö runakuna Diosta alabaykaqta wiyayay. 

Paykunam contrantsikkunata DIOS YAYA vencinqanpita cantaykäyan. 
Pelyashqa yanapamanqantsikpitam payta alabayan. Tsaymi DIOS 

YAYA kuyanqan runakuna mana mantsakur markankunaman kutiyarqan. 

12<<¡Kushikuy, kushikuy Débora! ¡Alläpa kushikur cantay! Abinoampa tsurin 

Barac, ¡kushikuy! ¡Prësu achkunqayki runakunata apay! 

13<<Tabor jirkapitam mandaqninkunawan Israel runakuna uräyarqan. 

Pelyayta yachaqkunawanmi DIOS YAYAMAN creyikuqkuna pelyayarqan. 

14Amalecita runakuna puntata täkuyanqan kaqpitam Efraín trïbukuna 

guërraman aywayarqan. Paykunapa qepantam Benjamín trïbukunapis 
aywayarqan. Tsaymanmi Maquirpita mandaqkunapis aywayarqan. Zabulón 
trïbu autoridäkunapis tsaymanmi aywayarqan. 

15Isacar trïbupa mandaqninkunapis Déborawanmi aywayarqan. Paykunam 

Baracpa qepanta raqra kuchun pampaman aywayarqan. <<Rubén 
trïbukunapam shimillankuna karqan. 

16Guërraman aywayanqanpa rantinmi üshankunata mitsikur quëdayarqan. 

Rubén trïbukunaqa rikayllankunam kayarqan. 

17<<Galaad partichö täkuqkunam Jordán mayu tsimpanchö quëdayarqan. 

Dan trïbukunam büquikuna ichiräyanqanchö quëdayarqan. Aser 
trïbukunapis lamar kuchunchö büquinkunata cuidarmi quëdayarqan. 

18Peru Zabulón y Neftalí trïbukunam sïqa wañuytapis mana mantsar 

jallqakunachö y pampakunachöpis pelyayarqan. 

19<<Tsaymi cananeo runakunapa mandakuqnin reykuna Israel runakunata 

atacaq Taanacman shayämurqan. Meguiduchö kaykaq pukyukuna 
lädunchömi atacayarqan. Peru mana vencirmi qellayta ni ima riquëzatapis 
apayarqantsu. 

20Qoyllurkunapis Sísarapa contranmi ciëlupita pelyayämurqan. 

21Cisón raqrapa qayararraq yaku aywarmi contrantsikkunata aparqan. Tsayta 

rikashqa kaykarqa mana qeläkur ni mantsakur yapay pelyashun. 

22<<Sísarapa bestiankunam patatarraq guërraman aywayarqan. Patatarraq 

cörriyanqanmi wiyakarqan. 

23Dios Yayapa angelninmi willakur nirqan: <¡Merozchö täkuqkuna 

castigashqa kayätsun! Paykunaqa DIOS YAYAPA soldädunkunata 
yanapayänanpaq manam aywayashqatsu>. 

24<<Ceneo runa Heberpa warmin Jael llapan warmikunapita mas respitashqa 

katsun. Carpachö täkuq llapan warmikunapitapis payta Dios Yaya mas 
yanapaykutsun. 

25Yakuta Sísara mañakuptinmi lichita Jael qararqan. Kuyakuypaq 

tazonwanmi tiktashqa lichita qararqan. 

26Itsuq kaq makinwanmi estäcata aptarqan. Derëchu kaq makinwanmi 

mäsuta achkurqan. Llapan kallpanwan takarmi Sísarapa llapllanta 
uchkuskirqan. Uma tullunta pakiskirmi toqshunpa päsatsirqan. 

27Sísaram Jaelpa puntanman shikwaskirqan. Nanakurmi patsachö 

qochparqan. Patpatyaykachaykarmi ushakaskirqan. 

28<<Sísarapa mamanmi llakikur ventänapa rikachakurnin nirqan: 

<¿Imanirtan carrëtan chämuntsu? ¿Imanirnatan guërra carrëtan 
jeqarkamunnatsu?> 

29Tsaypitam alli yachayyuq warmikunawan niyarqan: 

30<Pelyarnin venciskir imatapis qorinqankunatach talvez rakipunakuykäyan. 

Cada soldädukunach juk ishkay jipashkunata serviqninkunapaq 
aypunakuykäyan. Sísarapaqqa atska color tëlakunach kanqa. Juk ishkay 
kuyakuypaq bordashqa päñukunatatsuraq soldädukunapa mandaqninkunata 
wallqaykätsiyan>. 

31<<Dios Yaya, llapan contraykikuna tsaynö ushakäyätsun. Peru 

kuyashuqnikikunaqa patsa waraptin rupay atsikyaqnö kayätsun>>. Tsaypita 
chusku chunka (40) watayaqmi Israel runakuna tranquïluna kawakuyarqan. 

 

Jueces 6 
Gedeónta Dios Yaya qayanqan 

1Israel runakunam DIOS YAYATA yapay mana cäsur juk dioskunata adorar 

qallaykuyarqan. Tsaymi DIOS YAYA dëjaskirqan madianita runakunapa 
poderninkunachö qanchis wata sufritsiyänanpaq. 

2Madianita runakuna alläpa sufritsiyaptinmi Israel runakuna mantsakur 

tsinkakuyänankunata rurayarqan qaqakunachö, machaykunachö y pipis 
mana yaykunankunachö. 

3Wata watam cosëcha witsay madianita runakunawan amalecita runakuna y 

rupay yarqamunan kaqlächö täkuq wakin runakunapis Israel runakunata 
atacayaq. 

4Tsaymi Israel runakunapa chakrakunachö campamentunkuna ruraskir 

imaykankunatapis Gaza partiyaq ushayarqan. Llapan murukuyanqanta 
qechurmi dëjapuyarqantsu Israel runakuna mikuyänanpaq. Tsaynöllam 
üshankunata, cabrankunata wäkankunata y ashnunkunatapis apakuyarqan. 

5Tsay runakunaqa carpankunata apakurkurmi maymanpis wätankunawan 

aywayarqan. Mana yupayta puëdiypaq maytsika camëllunkunawan aywarmi 
chakrachö mikuykunatapis maytsika chukllushkunanöraq ushayarqan. 

6Madianita runakuna tsaynö rurayaptinmi Israel runakuna alläpa muchuychö 

kayarqan. Tsaynö alläpa sufrirmi DIOS YAYATA mañakuyarqan salvananpaq. 

7Madianita runakunapita salvananpaq mañakuyaptinmi 

8DIOS YAYA juk willakuqnin profëtata mandarqan. Tsay profëtam nirqan: 

<<Israel runakunata kuyaq DIOS YAYAM nin: <Egiptuchö servikuq kar 
sufriykäyanqaykipitam jipiyämushkaq. 

9Tsaynöllam wakin kaq nación runakuna sufritsiyäshuptikipis salvayashkaq. 

Contraykikunata ushakaskatsirmi täkuyanqan partikunata entregayashkaq. 

10Qamkunatam niyarqaq: <<Noqam DIOSNIKIKUNA kä. Amorreo runakunapa 

markankunachö täkur paykuna adorayanqan dioskunata ama 
adorayankitsu>>. Peru tsaynö nikäyaptiqpis manam cäsuyämashkankitsu> 
>>. 

11Tsaypitanam DIOS YAYAPA angelnin Ofrachö encina jacha chakinman 

jamaykurqan. Tsay jachaqa Abiezer castapita miraq Joáspa chakranchömi 
karqan. Tsaychömi madianita runakuna mana rikäyänanpaq Joáspa tsurin 
Gedeón üvata jarukunan kaqchö trïguta pakayllapa wayraykarqan. 

12Tsayman yuripuskirmi DIOS YAYAPA angelnin nirqan: <<Kallpasapa y 

valorösu runa, DIOS YAYAM yanapaykäshunki>>. 

13Tsaynam Gedeón nirqan: <<Ä, taytay. DIOS YAYA yanapaykämaptinqa 

¿imanirtan kay desgraciakuna päsayäman? Unay ayllükunam niyarqan 
Egiptupita Israel runakunata jipiyämunqanta. Tsaynö kaykarqa ¿imanirtan 
yanapayämantsu? DIOS YAYAM yanapayämanqanpa rantin qonqaskayämar 
madianita runakunapa poderninman dëjayämashqa>>. 

14Tsaynam Gedeónta rikaykur DIOS YAYA nirqan: <<Qam puëdinkim 

madianita runakunapa poderninpita Israel runakunata salvayta. Paykunata 
libranaykipaq kikïmi mandaq>>. 

15Peru Gedeónnam nirqan: <<Ä, taytay. ¿Imanöraq Israel runakunata 

salväman? Manasés trïbukunachö ayllükunam waktsa kayan. Tsaynöllam 
noqatapis ayllükuna manakaqman churayäman>>. 

16 DIOS YAYANAM nirqan: <<Tsaynö kaptikipis madianita runakunata juk 

runatanölla llapanta ushakätsinaykipaqmi noqa yanapashayki>>. 

17Gedeónnam nirqan: <<Rasunpa yanapamänayki kaptinqa ima 

milagrullatapis ruramuy. 

18Taytay, imanö kaptinpis kusinamunqäyaq kaychö jamaykay>>. DIOS 

YAYAM nirqan: <<Tsaypunqa kayllachö shuyaykäshayki>>. 

19Tsaymi Gedeónqa mallwa cabrata pishtaskir kusinarqan. Tsaynöllam 

ishkay chunka (20) kïlu jarinapita levadürannaq tantata ruraskir aytsata 
canastachö y calduntana mankachö encina jacha chakinman aparqan. 

20Chäratsiptinnam Dios Yayapa angelnin nirqan: <<Aytsatawan 

levadürannaq tantata kay jatun rumi jananman churaykur jananman caldunta 
wiñay>>. Ángel ninqannöllam Gedeón llapanta rurarqan. 

21Tsayta DIOS YAYAPA angelnin aptaraykanqan tukruwan töpaykatsiptinmi 

rumipita nina lunyar aytsatawan levadürannaq tantata rupaskirqan. 
Tsaypitanam DIOS YAYAPA angelnin illakaskirqan. 

22Ángel illakaskiptinmi Gedeón tantiyaskirqan DIOS YAYAPA angelnin 

kanqanta. Tsaymi nirqan: <<¡Taytay, kaychi kayllaräqa! DIOS 

YAYAPA angelnintam ñawïpa rikashkä. Kananqa wañushaqchi>>. 

23Peru DIOS YAYANAM nirqan: <<Ama llakikuytsu ni mantsakaytsu. Manam 

wañunkitsu>>. 

24Tsaynö niptinmi Gedeónqa DIOS YAYAPAQ altarta ruraskir shutitsirqan 

Yahweh-shalomta. Tsay altarmi hasta kanayaqpis Abiezer casta runakuna 
täkuyanqan Ofrachö kaykan. 

25Tsay paqasmi Gedeónta DIOS YAYA nirqan: <<Taytaykipa wäkanpita 

qanchis watayuq allin kaq töruta apamuy. Tsaypita Baalpaq taytayki 
ruranqan altarta juchuskatsir y lädunchö kaykaq Asera diösapaq jawiyanqan 
teta qerutapis tseqtaskir 

26qaqa jananchö juk altarta noqapaq ruranki. Apamunqayki töruta pishtaskir 

Asera diösapaq jawitsiyanqan teta qeruta tseqtanqayki yantawan altar 
jananchö waykana sacrificiupaq waykanki>>. 

27Tsaymi Gedeónqa chunka serviqninkunata pusharkur DIOS 

YAYA ninqannölla rurarqan. Peru taytanpa ayllunkunapita y marka 
majinkunapita mantsakurmi paqasllapa rurarqan. 

28Waränin alliqnam markachö täkuqkuna rikäyarqan Baalpa altarnin 

juchushqata y altarpa lädunchö Asera diösapaq jawiyanqan teta qerupis 
manana kaqta. Tsaynöllam mushuq altarchö mas allin kaq töru waykashqata 
tariyarqan. 

29Tsaymi runakuna juknin juknin niyarqan: <<¿Piraq kayta rurashqa?>> 

Tsaynö tapupakuyaptinmi Joáspa tsurin Gedeón ruranqanta willayarqan. 
Tsaymi Joásman aywaykur niyarqan: 

30<<¡Tsuriki Gedeónta wañutsiyänäpaq sas jipimuy! ¡Paymi Baalpa altarninta 

juchutsishqa y lädunchö Aserapaq jawinqantsik qerutapis tseqtashqa!>> 

31Peru Joásnam qorikashqa runakunata nirqan: <<¿Imanirtan Baalpa 

favornin shäriyanki? ¡Pipis Baalpa favornin shäriq kaqqa manaraq patsa 
waraptinmi wañutsishqa kanqa! Rasunpa dios karqa altarninta juchutsiq 
runata kikin Baal castigatsun>>. 

32Baalpa altarninta juchutsinqan junaqpitam Gedeónta Jerobaal shutiwan 

reqiyarqan. Jerobaal ninanqa <<kikin Baal castigatsun>> ninanmi. 

33Tsay witsaymi madianita runakuna, amalecita runakunawan rupay 

yarqamunan kaqlächö täkuq wakin runakunapis qorikaykur Jordán mayuta 
päsar Jezreel pampachö campamentunkuna rurayarqan. 

34Tsaymi DIOS YAYAPA Espïritun Gedeónta valoratsiptin runakuna 

qorikäyänanpaq cornëtata töcarqan. Töcaptinmi Abiezer casta majinkuna 
Gedeónwan qorikäyarqan. 

35Mas atskaq runakuna qorikäyänanpaqmi entëru Manasés trïbukuna 

täkuyanqanman willakuqkunata kachayarqan. Tsaynöllam willakatsirqan 
Aser trïbukunaman, Zabulón trïbukunaman y Neftalí trïbukunamanpis. 
Tsaynö qayatsiptinmi Gedeón kaqman llapan qorikäyarqan. 

36Llapan qorikaskiyaptinmi Dios Yayata mañakur Gedeón nirqan: 

<<Nimanqaykinö Israel runakunata salvanäpaq yanapamänayki kaptinqa 

37kanan paqasmi millwa qaratsata ëraman churashaq. Waray alliq qaratsa 

oqushqa kaptinpis patsa tsakilla kaptinmi rasunpa musyashaq nimanqaykinö 
Israel runakunata salvanaykipaq kanqanta>>. 

38Tsaymi waränin alliq Gedeón shärikuskir qaratsata qapiptin juk tazón junta 

shushall yaku yarqurqan. 

39Tsaynö kaptinpis yapaymi Dios Yayata Gedeón nirqan: <<Taytay, yapay 

mañakullaptiq ama piñakuykullaytsu. Yapaymi qaratsata patsaman 
churashaq. Patsa oqushqa kaptinpis qaratsa tsakilla warämuptinqa 
yanapamänaykipaq kanqantam musyashaq>>. 

40Tsaymi Gedeón mañakunqannölla Dios Yaya warätsimurqan patsa 

oqushqata y qaratsataqa tsakillata. 

 

Jueces 7 
Madianita runakunata Gedeón vencinqan 

1Jerobaal niyanqan Gedeónwan kaykaq runakunam tsaka tsakallana aywar 

Harod pukyukuna lädunchö campamentunkuna shäritsiyarqan. 
Madianitakunapa campamentunkunam Israel runakunapita norti kaqlä More 
jirkapa chakin pampachö karqan. 

2Gedeóntam DIOS YAYA nirqan: <<Alläpa atskaqmi paqtaykikuna kayan. 

Madianitakunata venciyänaykipaq yanapayaptiqmi atskaq kar kikillaykikuna 
venciyanqaykita yarpar aläbakurnin rabyatsiyämanki. 

3Kanan willakatsiy manchachi kaqkuna wajinkunapa kutikuyänanpaq>>. 

Kutikuyänanpaq Gedeón niptinmi ishkay chunka ishkay waranqa (22,000) 
manchachi kaqkuna kutikuskiyaptin chunka waranqallana (10,000) 
quëdayarqan. 

4Yapaymi Gedeónta DIOS YAYA nirqan: <<Atskaqllaraqmi kayan. Yakuman 

pushay yakuta upyayaptin akranaykipaq. Tsaychömi musyatsishayki 
guërraman aywayänanpaq o kutikuyänanpaq kanqantapis>>. 

5Tsaypita runakunata Gedeón pushaptinmi Dios Yaya nirqan: 

<<Makinkunawan chaqarkur allqunö laplaypa upyaqkunata jukläman akranki. 
Tsaynölla qonquriykur upyaqkunatapis jukläman akranki>>. 

6Yakuta makinkunawan chaqarkur laplaypa upyaqkunam kimsa pachak (300) 

kayarqan. Wakin kaq runakunanam qonquriykur upyayarqan. 

7Tsaynam Gedeónta DIOS YAYA nirqan: <<Tsay kimsa pachak (300) 

runakunallawan madianita runakunata vencinaykipaqmi yanapashayki. 
Wakin kaq runakunaqa wajinkunaman kutikuyätsun>>. 

8Tsaymi tsay wakin kaq runakunata Gedeón 

nirqan cornëtakunatawan mikuyninkunata dëjaykur wajinkunapa 
kutikuyänanpaq. Kutikuskiyaptinnam kimsa pachak akranqan 
runakunallawanna quëdarqan. Madianita runakunapa campamentunkunaqa 
uranin pampakunachömi karqan. 

9Tsay paqasmi Gedeónta Dios Yaya nirqan: <<Jina höra aywar madianita 

runakunata atacayay. Paykunatam podernikikunaman churamushkä. 

10Atacayta mantsarqa serviqniki Furallawanraq campamentunkunaman 

rikapakuq puntata aywar 

11imata parlayanqantapis shumaq wiyapäyanki. Tsaymi mana mantsakur 

pelyayänaykipaq valorakuyanki>>. Dios Yaya tsaynö niptinmi contrankunapa 
campamentunkuna waqtanman serviqnin Furawan Gedeón aywayarqan. 

12Tsaychömi madianita runakuna, amalecita runakuna y rupay yarqamunan 

kaqläpita shamuq wakin runakunapis maytsikaq imayka ñuyäshunöraq 
kayarqan. Tsaynöllam yupaytapis mana puëdiypaq 
maytsika camëllunkunapis kayarqan. 

13Tsay campamentuman chaykur wiyapaykäyanqanchömi Gedeón wiyarqan 

juk soldädu sueñunqanta willakur nikaqta: <<Sueñuynïchömi rikashkä 
cebäda tanta kuchpakämur carpantsikta juchutsiqta>>. 

14Tsaynam amïgun nirqan: <<Tsayqa Joáspa tsurin Gedeónpa espädanmi 

kanqa. Madianita runakunatam llapan campamentunkunatawan Gedeónpa 
poderninman Dios Yaya churanqa>>. 

15Sueñunqanta willakuykaqta wiyaykurmi Gedeónqa Dios Yayata 

agradëcikurqan. Tsaymi Israel runakuna kaykäyanqan campamentuman 
kutiykur nirqan: <<¡Shäriyay! ¡DIOS YAYAM madianita runakunata 
podernintsikmanna churamushqa!>> 

16Tsaymi kimsa pachak (300) soldädunkunata kimsa grüpuman rakiskir 

cornëtakunatawan puyñukunata aypurqan. Puyñukunaman lunyaykaq 
hisöpukunata wiñarkurmi 

17soldädunkunata nirqan: <<Madianita runakunapa campamentunkuna 

waqtanman chaykur noqa ruranqänölla qamkunapis rurayanki. 

18Cornëtata töcaskayämuptï qamkunapis madianita runakunapa 

campamentunkunata kunchawaskir töcayämunki. Tsaynölla qayaykachar 
niyämunki: <¡DIOS YAYAPA espädanwan y Gedeónpa espädanwan 
contrantsikkunata atacashun!> >> 

19Tsaynö yätsiskirmi ishkay grüpu runakunata Gedeón puntata kacharqan. 

Paykunapa qepantanam Gedeónqa pachak (100) runakunawan aywar pullan 
paqas chäyarqan madianita runakunapa campamentunkuna waqtanman. 
Tsay höram campamentuta täpaq soldädukuna cambianakuykäyarqan. 
Campamentu waqtanpita cornëtata töcarmi apayanqan puyñukunata 
pakiyarqan. 

20Tsaymi ishkan grüpu runakunapis cornëtata töcar puyñunkunata 

pakiyarqan. Itsuq kaq makinkunachö lunyaykaq aktsinkuna aptashqa y 
derëcha kaqwan cornëtata töcarmi qayaykachar niyarqan: <<¡DIOS 

YAYAPA espädanwan y Gedeónpa espädanwan contrantsikkunata 
atacashun!>> 

21Tsaynö nirmi Israel runakuna mana kuyukur madianita runakunapa 

campamentunkuna waqtanpa tumat ichiräyarqan. Tsaymi madianita 
runakuna qayaykachar qeshpiyta munar wakpa kaypa akataykachäyarqan. 

22Cornëtakunata kimsa pachak (300) Israel runakuna töcayaptinmi madianita 

runakunata DIOS YAYA pantatsirqan kikinpura espädawan 
wañutsinakuyänanpaq. Wakin kaq madianita soldädukunanam Zereraman 
aywaq nänipa qeshpir Bet-sita lädupa aywakuyarqan. Wakin kaqnam 
Tabatpa lädun Abel-meholapa mujunninyaq qeshpiyarqan. 

23Madianita soldädukuna qeshpiyaptinmi Neftalí trïbukuna, Aser trïbukuna y 

Manasés trïbukuna qorikaskir qatiparninkuna aywayarqan. 

24Tsaynöllam Efraín jallqakunaman Gedeón willakatsir nirqan: 

<<Qamkunapis shamur Bet-bara väduta y Jordán mayu väduta manaraq 

päsayaptin llallipaykur madianita runakunata atacayay>>. Tsaynö 
willakatsiptinmi Efraín trïbukuna llapan qorikaskir Bet-bara väduman y Jordán 
mayu väduchö atacaq aywayarqan. 

25Tsayman chaykurmi madianita runakunapa mandaqninkuna Orebta y 

Zeebta prësu achkuyarqan. Achkuskirmi juk qaqachö Orebta wañutsiyarqan 
y Zeebtana üva jarukuyänan kaq pözuchö wañutsiyarqan. Tsaypitam Orebta 
wañutsiyanqan qaqapa shutin Oreb Qaqa y Zeebta wañutsiyanqan pözupana 
shutin Zeeb Pözu. Madianitakunata karuyaq qatiskirmi Efraín trïbukuna 
Jordán tsimpanman kutiykur Orebpa y Zeebpa umanta Gedeónta 
entregayarqan. 

 

Jueces 8 
Madianita runakunapa mandakuqnin reykunata Gedeón prësu achkunqan 

1Efraín trïbukunam alläpa piñakur Gedeónta niyarqan: <<Madianita 

runakunawan pelyaq aywar ¿imanirtan qayatsiyämarqaykitsu?>> 

2Peru Gedeónnam nirqan: <<Mana qayatsiyaptiqpis madianita runakunapa 

mandakuqnin reykunata wañutsirmi noqapita mas allita rurayashkanki. 
Wallkallata rurayanqaykita yarparpis noqakunapita mas atskatam 
rurayashkanki. 

3Madianitakunapa mandakuqninkuna rey Orebta y rey Zeebta 

wañutsiyänaykipaqmi Dios Yaya makikikunaman churamushqa. Tsaymi 
paykunata wañutsir noqakunapita mas allita rurayashkanki>>. Tsaynö 
Gedeón niptinmi Efraín trïbukuna rabyaykäyanqanpita kushikuskiyarqan. 

4Tsaynöpam alläpa pishipashqa kaykarpis Gedeónqa pelyaq aywäsiq kimsa 

pachak (300) runakunawan Jordán mayuta tsimpayarqan madianita 
runakunata qatipar. 

5Sucotman chaykurnam tsaychö täkuq runakunata rugakur Gedeón nirqan: 

<<Madianita runakunapa mandakuqnin rey Zebata y rey Zalmunata qatirmi 
aywaykäyä. Yanapaqnï runakunam alläpa pishipashqana kayan. 
Mikuyänanpaq imallaykikunatapis qaraykayäpamay>>. 

6Peru Sucot markachö täkuq mayor runakunam niyarqan: <<Pachata 

qarayänaqpaq ¿Zebatawan Zalmunata prësu achkuyashkankinaku?>> 

7Tsaynö niyaptinnam Gedeón nirqan: <<Tsaypunqa Zebatawan Zalmunata 

prësu achkuyänäpaq DIOS YAYA makïman entregaskamaptin kutiykamurmi 
kashakunawan rachitsiyarniki qaraykikunapis pishtaranqanyaq 
astayäshayki>>. 

8Tsaypita päsar Penielman charpis Sucotchö rugakunqannöllam Gedeón 

rugakurqan. Peniel runakunapis Sucot runakuna niyanqannöllam niyarqan. 

9Tsaymi alläpa piñakur Peniel runakunatapis Gedeón nirqan: <<Llapanta 

venciskir kutimurmi kay törrikikunatapis juchutsishaq>>. 

10Tsayyaqnam rupay yarqamunan kaqläpita shamuq soldädunkunawan Zeba 

y Zalmuna Carcorman chäyarqan. Gedeónpa yanapaqninkuna pachak 
ishkay chunka waranqata (120,000) wañutsiyashqa kaptinmi chunka pitsqa 
waranqa (15,000) soldädunkunallawanna kayarqan. 

11Gedeónnam yanapaqninkunawan desiertuman aywaq nänipa witsar 

madianita runakunata illaqpita atacayarqan. Tsay nänim Noba y Jogbeha 
lädupa päsarqan. Tsay lädum rupay yarqamunan kaqläpa karqan. 

12Atacayaptin Zeba y Zalmuna qeshpiykaqtam qatipaykur Gedeón prësu 

achkurqan. Ishkan reykunata prësu achkuskiyaptinnam soldädunkunapis 
mantsakar maytsaypa witsikar aywakuyarqan. 

13Gedeón pelyanqanpita kutimurmi Herespa päsaykar 

14Sucotchö täkuq jövinta achkuskir tsaychö mayor runakunapa shutinkunata 

tapurqan. Tapuptinmi qanchis chunka qanchis (77) mayor runakunapa 
shutinkunata qellqarkur tsay jöven entregarqan. 

15Tsaymi Sucotman chaykur runakunata Gedeón nirqan: <<Zebata y 

Zalmunata qatipäyaptïmi burlakayämar niyämarqayki: <Zebata y Zalmunata 
manaraq wañutsiyaptikiqa manam pachata qarayäshaykitsu>. Zebata y 
Zalmunata prësu apayanqäta kanan rikäyay>>. 

16Tsaynö niskirmi Gedeónqa Sucotchö täkuq mayor runakunata kashawan y 

shirakawan astarqan. 

17Tsaypita päsaskirmi Penielman chaykur törrita juchuskatsir tsay markachö 

täkuqkunata wañutsirqan. 

18Tsaypitam Zebata y Zalmunata Gedeón tapurqan: <<Taborchö 

wañutsiyanqayki runakuna ¿imanötan kayarqan?>> Tsaymi niyarqan: 
<<Llapan qam rikuqllam kayarqan. Cada ünum reypa tsurinkunanölla 
kayarqan>>. 

19Tsaymi Gedeón jinchi nirqan: <<¡Wawqïkunam kayashqa! Mamäpa 

wawankunatam wañutsiyashkanki. Tsaymi kanan jurä kikikikunatapis 
wañutsiyänaqpaq. Wawqïkunata mana wañutsishqa kayaptikiqa manam 
wañutsiyaqmantsu karqan>>. 

20Tsaypitam mayor tsurin Jeterta nirqan: <<Kay runakunata wañutsiy>>. 

Tsaynö niptinmi wamrallaraq kar wañutsiyta valorarqantsu. 

21Tsaymi Gedeónta Zeba y Zalmuna niyarqan: <<Valienti karqa kikiki 

wañutsiyämay>>. Tsaynö niyaptinmi Gedeón ishkanta wañuskatsir Zebapa y 
Zalmunapa camëllunkunapa kuyakuypaq wallqankunata apakurqan. 

22Tsaymi Israel runakuna Gedeónta niyarqan: <<Madianita runakunapa 

poderninpitam salvayämashkanki. Kananqa mandayämaqnï rey kaykullay. 
Qam wañukuptikim tsurikipis rey kanqa y tsuriki wañukuptinpis willkaykim rey 
kanqa>>. 

23Peru Gedeónnam nirqan: <<Manam noqa ni tsurïkunapis mandaqnikikuna 

kayämantsu. Mandamaqnintsik reyqa DIOS YAYAM. 

24Peru imanö kaptinpis rugayäshayki guërrachö qoriyämunqaykipita cada 

ünuykikuna juk sortïjata qarayämänaykipaq>>. Tsaynö rugarqan Ismael 
runakuna qori sortïjakunata shukuräyaptinmi. 

25Tsaymi Israel runakuna <<taytay, allim kanqa>> nir jakuta mashtaykur cada 

ünun juk sortïjata churayarqan. 

26Tsay chaskinqan qori sortïjakunata pësaptinmi chunka isqun kïlunö 

pësarqan. Tsay jananmanmi Gedeón qorirqan wallqakunata, alhäjakunata, 
reykuna shukuräyanqan granäti llatapakunata y camëllukunapa kunkanchö 
adornukunatapis. 

27Tsay qorikunapitam juk efodta ruraskir markan Oframan Gedeón 

churarqan. Tsaypitanam Israel runakuna DIOS YAYATA mana cäsur tsay 
efodta adorayarqan. Tsaymi tsay efod imayka trampanö karqan Gedeónpaq 
y ayllunkunapaq. 

28Tsaynö madianita runakunata venciyaptinmi Israel runakunata achäquita 

ashipäyarqannatsu. Gedeón kawanqanyaqmi chusku chunka (40) wata Israel 
runakuna shumaq tranquïlu kawakuyarqan. 

Gedeón wañukunqan 

29Tsaypitam Joáspa tsurin Jerobaal niyanqan Gedeón wajinpa kutikurqan. 

30Atskaq warminkuna kaptinmi qanchis chunka (70) ollqu tsurinkuna karqan. 

31Siquemchö concubïna warmin Gedeónpa tsurinta qeshyakuskiptinmi 

shutin churarqan Abimelecta. 

32Gedeónqa alläpa awkinyanqanyaqmi kawakurqan. Wañukuskiptinmi taytan 

Joásta pampayanqan kaqllaman pampayarqan. Tsayqa Abiezer ayllu 
täkuyanqan Ofra markachömi karqan. 

33Gedeón wañukuskiptinnam Israel runakuna yapay Baal dioskunata 

adorayta qallaykur Baal-berit ïdulutana akrayarqan diosninkuna kananpaq. 

34Llapan contrankunapita DIOS YAYA salvaykaptinmi qonqaskiyarqan. 

35Tsaynöllam Jerobaal niyanqan Gedeón tsayläya yanapashqa kaykaptinpis 

paypa tsurinkunata Israel runakuna cäsuyarqantsu. 

 

Jueces 9 

Israel runakunapa jueznin Abimelec kanqan 

1Juk junaqmi Jerobaalpa tsurin Abimelec Siquem markaman aywarqan 

tiyunkunawan y ayllunkunawan parlaq. Chaykurnam nirqan: 

2<<Musyayankim aylluykikuna kanqäta. Tsaymi rugayaq marka 

majintsikkunawan qorikaskir niyänaykipaq: <Jerobaalpa qanchis chunka (70) 
tsurinkuna mandamanqantsikpa rantin mas allim kanman Abimeleclla 
mandamaqnintsik kaptin> >>. 

3Abimelec ninqannöllam marka majinkunata tiyunkuna niyarqan: 

<<Abimelecmi marka majintsik>>. Tsaymi mandaqninkuna kananpaq llapan 
willanakuyarqan. 

4Tsaynö willanakuskirmi Baal-beritpa templunpita qanchis chunka (70) 

qellayta jipiskir Abimelecta aptatsiyarqan. Tsay qellayta wañutsikuq 
runakunata pägaykurmi Abimelec paykunata pusharkur 

5taytan Jerobaal täkunqan Ofra markaman aywarqan. Tsaychömi juk rumi 

jananllachö qanchis chunka (70) wawqinkunata wañutsiyarqan. Peru qepa 
kaq wawqin Jotammi sïqa tsinkanqanpa salvakarqan. 

6Tsaypitanam Siquem y Bet-milo runakuna Siquemchö kaykaq encina jacha 

kaqchö sagrädu rumi kaqman qorikaskir rey kananpaq Abimelecta 
churayarqan. 

Gerizim jirkapita Jotam qayakunqan 

7Rey kananpaq Abimelecta churayanqanta musyaskirmi Gerizim jirkaman 

Jotam witsarqan. Tsaypitam jinchi qayaykachaypa nimurqan: <<Siquem 
runakuna, wiyayay. ¡Wiyayämaptikiqa talvez qamkunatapis Dios Yaya 
wiyayäshunkiman! 

8<<Juk kutish llapan jachakuna mandakuq reyyuq kayta munar olïvu jachata 

niyänaq: <Mandayämaqnï rey kanaykitam munayä>. 

9<<Peru olïvu jachanash ninaq: <Rey kaptïqa Dios Yayata adorayänanpaq y 

runakunata respitayänanpaq ¿maypitatan aceitita jipiyanman?> 

10<<Tsaynash jachakuna hïgustana mandaqninkuna rey kananpaq niyänaq. 

11Tsayshi hïguspis ninaq: <Rey kaptïqa alli mishkiq hïgusta ¿maypitatan 

jipiyanman?> 

12<<Tsaypitanash jachakuna üvatana mandaqninkuna rey kananpaq 

niyänaq. 

13Tsayshi üvapis ninaq: <Rey kaptïqa Dios Yayawan runakuna 

kushikuyänanpaq ¿maypitatan vïnupaq jipiyanman?> 

14<<Tsaynö mana munayaptinnash jachakunaqa shiraka kashatana 

mandaqninkuna rey kananpaq niyänaq. 

15Tsayshi shiraka ninaq: <Rasunpa mandaqnikikuna rey kanäta munarqa 

rämäkuna qopin llantuman yaykuyay. Manasïqa noqapita nina yarqurmi 
Líbanuchö jatusaq cedrukunatapis jankat rupanqa> >>. 

16Tsaypitanam Jotam nirqan: <<Kanan tapuyäshayki. ¿Rasunpa allita 

rurarku Abimelecta mandaqnikikuna rey kananpaq churayashkanki? 
¿Qamkunata alli rikäyäshunqaykinöllaku taytätawan wawqïkunatapis 
respëtuwan rikäyashkanki? 

17Madianita runakunapa poderninpita salvayäshunaykipaqmi wañuytapis 

mana mantsar pelyarqan. 

18Tsaynö salvaykäyäshuptikipis taytäpa contran shärirmi qanchis chunka (70) 

ollqu tsurinkunata rumi jananchö wañutsiyashkanki. Tsaymi aylluykikuna 
kaptillan taytäpa concubïna warminpa wawan Abimelecta mandaqnikikuna 
rey kananpaq churayashkanki. 

19<<Peru Jerobaaltawan tsurinkunata rasunpa alli respitashqa kayaptikiqa 

qamkunawan Abimelec alli kawakutsun y qamkunapis paywan alli 
kawakuyay. 

20Peru mana respitashqa kayaptikiqa Abimelecpita nina yarqamur 

Siquemchö y Bet-miluchö täkuq runakunata rupar ushayäshuy. Tsaynölla 
Siquem y Bet-milo markaykikunachö täkuq runakunapita nina yarqamur 
Abimelectapis rupar ushatsun>>. 

21Tsaynö niskirmi Jotamqa Beer markaman qeshpir aywakurqan. Tsay 

markachömi wawqin Abimelecpita mantsakur täkurqan. 

Siquem runakuna Abimelecpa contran shäriyanqan 

22Kimsa watana Israel runakunapa mandakuqnin Abimelec kaykaptinmi 

23Dios Yaya mana alli yarpayta payman churarqan Siquem runakunawan 

chikinakuyänanpaq. 

24Tsaynöpam Abimelecta Dios Yaya castigarqan Jerobaalpa qanchis chunka 

(70) ollqu tsurinkunata wañutsinqanpita. Siquem runakunatapis castigarqan 
wawqinkunata wañutsinanpaq Abimelecta yanapayanqanpitam. 

25Siquem runakunam jallqakunaman runakunata churayarqan tsaypa 

päsaqkunata suwapuyänanpaq. Tsaynö rurayanqantam Abimelec 
musyaskirqan. 

26Juk junaqmi Ebedpa tsurin Gaal wawqinkunawan Siquem markaman 

aywayarqan. Tsaychö täkuq runakunam paykunawan amistäta rurayarqan. 

27Tsaynöpam chakraman aywaykur üvata qoriskirnin vïnuta ruraskir 

diosninkunapa templunchö mikur upyar fiestata rurarnin Abimelecpaq 
rimayarqan. 

28Tsaymi Ebedpa tsurin Gaal nirqan: <<¿Pitan Abimelec payta alläpa 

cäsunapaq? Siquem runakuna kaykarqa ¿imanirtan mandädunkunachö 
kashwan? Abimelecqa ¿manaku Jerobaalpa tsurinlla? Markantsikchö 
mandakuq Zebulpis ¿manaku paypa yanapaqninlla? Abimelecta 
servinqantsikpa rantinqa Siquem markata formaq Hamor casta runakunallata 
servishun. 

29¡Mandaqnikikuna karqa unaynam Abimelecta ushakätsïman karqan! 

Tsaynöllam payta nïman: <Noqakunawan pelyayänanpaq soldäduykikunata 
qorimuy> >>. 

30Ebedpa tsurin Gaal tsaynö ninqanta wiyaykurmi Siquem markapa 

mandakuqnin Zebul alläpa rabyarqan. 

31Tsaymi Abimelecta willayänanpaq pakayllapa willakuqkunata kacharqan: 

<<Ebedpa tsurin Gaalmi wawqinkunawan kay markaman chäyämushqa. 
Tsaymi runakunata manakaqkunata willapaykan contrayki shäriyänanpaq. 

32Manaraq imapis kanqanyaq paqaspa soldäduykikunawan shamur marka 

waqtankunaman churanakuyay. 

33Patsa waraskiptillanna markata atacayay. Gaalwan kaykaq runakuna 

pelyayänanpaq yarqayämuptin llapanta ushakätsiyay>>. 

34Tsaymi Abimelec tsay paqas soldädunkunawan aywar Siquem markapa 

chuskun lädunman tsinkayllapa churanakuyarqan. 

35Markapa punkunman yarquskir Ebedpa tsurin Gaal ichiskiptinmi Abimelec 

soldädunkunawan tsinkaräyanqanpita yarqayämurqan. 

36Tsayta rikaskirmi Zebulta Gaal nirqan: <<¡Rikay! ¡Jirkakunapitam 

soldädukuna uräpakaykäyämun!>> Tsaynam Zebul nirqan: <<Jirkakunachö 
llantukunatach runakunatanö rikapukuykanki>>. 

37Peru niptinpis Gaalmi mas nirqan: <<Patsapa Pupun niyanqan lömapitam 

soldädukuna shamuykäyan. Tsaynöllam Adivinaqkunapa Encinan niyanqan 
jachaman aywaq nänipapis juk grüpu soldädukuna shamuykäyan>>. 

38Zebulnam nirqan: <<¡Mä, kanan parlay, baduläqui! ¿Manaku nirqayki: 

<Pitan kantsik Abimelecta cäsunapaq>? Manakaqman churanqayki 
soldädukunam shamuykäyan. ¡Mä, kanan allish chölu karqa paykunawan 
pelyaq yarquy!>> 

39Tsaymi Siquem runakunawan Gaal aywarqan Abimelecwan 

pelyayänanpaq. 

40Abimelec venciskir qatiptinmi Gaal y paywan kaykaq runakuna qeshpir 

markaman kutiyarqan. Tsaynö qeshpiyaptinpis marka yaykuna punkuman 
chäyanqanyaqmi atskaqta wañutsiyarqan. 

41Tsaypitam Abimelec Aruma markaman kutirqan. Zebulnam Gaalta llapan 

wawqinkunatawan Siquem markapita qarqurqan. 

42Waränin junaqmi Abimelec musyaskirqan Siquem runakuna 

chakrankunaman yarquyanqanta. 

43Tsayta musyaykurmi kimsa grüpu soldädunkunawan aywar marka 

yaykunaman churanakuyarqan. Tsaymi runakuna yarqayämuqllata 
tsinkaräyanqanpita yarquskir atacayarqan. 

44Markaman kutir mana qeshpiyänanpaqmi grüpunchö kaykaq 

soldädukunawan markaman yaykuna punkuman Abimelec llalliparqan. 
Ishkay kaq grüpu soldädunkunanam jallqachö quëdashqa kaqkunata llapanta 
wañutsiyarqan. 

45Tsay junaqmi qoyat Siquem runakunawan Abimelec pelyayarqan. 

Venciskirmi tsay markachö runakunata wañuskatsirnin wajinkunatapis 
juchuskatsir kachita maqtsirqan. 

46Abimelec tsaynö ruranqanta musyaskirmi Siquem törrichö täkuq runakuna 

El-berit templuman tsinkakuq qeshpiyarqan. Tsay templum alli segurashqa 
karqan. 

47Tsayman tsinkashqa kaykäyanqanta musyaskirmi 

48paqtan kaykaq runakunata pusharkur Salmón lömaman Abimelec 

aywarqan. Tsaypita fïlu jächawan jachapa rämanta walluskir matankarkurmi 
wakin kaq runakunatapis nirqan: <<¡Rämakunata walluskir llapayki noqanö 
matankäyay!>> 

49Tsaynö niptinmi rämata cada ünun walluskir Abimelecpa qepanpa aywar 

templuta waykayarqan. Tsaynö waykarmi törrichö kaq runakunata warmita 
ollqutapis waranqatanö (1,000) wañutsiyarqan. 

50Tsaypita Tebes markamanna aywarmi Abimelecwan kaykaq runakuna 

tumat churanakuskir atacarninkuna tsay markaman yaykuyarqan. 

51Tsay marka pullanchömi alli segurashqa jatun törri karqan. Abimelecwan 

kaykaq runakuna markaman yaykuskiyaptinmi tsay markachö täkuqkuna 
warmipis ollqupis törriman yaykuskir punkuta alli trancaskamur törri 
jananman llapan lätayarqan. 

52Tsay törrita waykananpaq Abimelec ninata tsariykätsiptinmi 

53törri jananpita juk warmi tuñaywan Abimelecta umanpis pakit 

saqmaskamurqan. 

54Tsaymi Abimelecqa armanta puritsir yanapaqnin runata qayaskir nirqan: 

<<Jina höra espädaykiwan tuksir wañuskatsimay <warmim wañutsishqa> nir 

runakuna mana parlayänanpaq>>. Tsaymi yanapaqnin runa espädawan 
wañut tuksiskirqan. 

55Abimelec wañushqa jitaraykaqta rikaykurmi Israel runakuna wajinkunapa 

kutikuyarqan. 

56Tsaynömi Abimelecta Dios Yaya ushakätsirqan taytanta chikir qanchis 

chunka (70) wawqinkunata wañutsinqanpita. 

57Tsaynöllam Siquem runakunatapis Dios Yaya ushakätsirqan Jerobaalpa 

tsurinkunata wañutsiyanqanpita. Tsaynömi Jerobaalpa tsurin Jotam 
maldicionanqanta cumplirqan. 

 

Jueces 10 
Israel runakunapa jueznin Tola kanqan 

1Abimelec wañuskiptinnam Tola shutiyuq runa Israel runakunata 

contrankunapita salvarqan. Tolaqa Isacar trïbu runam karqan. Payqa Dodupa 
willkan Fúapa tsurinmi karqan. Tolaqa Samir markachömi täkurqan. Tsay 
markaqa Efraín jallqakunachömi kaykan. 

2Payqa Israel runakunapa juezninmi ishkay chunka kimsa (23) wata karqan. 

Tola wañukuskiptinmi Samir markachö pampayarqan. 

Israel runakunapa jueznin Jair kanqan 

3Tola wañukuskiptinmi Galaadpita Jairna Israel runakunapa jueznin karqan. 

Paymi ishkay chunka ishkay (22) wata mandaqninkuna karqan. 

4Jairpam kimsa chunka (30) ollqu tsurinkuna kayarqan. Tsay tsurinkunam 

ashnunkuna montashqalla puriyaq. Paykunam Galaad partichö kimsa 
chunka markakunapa mandaqninkuna kayarqan. Tsay markakunatam 
kananyaqpis Jairpa markankuna niyan. 

5Jair wañukuskiptinnam Camón markachö pampayarqan. 

Israel runakunata amonita runakuna sufritsiyanqan 

6Peru Israel runakunanam Baal diostawan Astarot diösata adorar DIOS 

YAYATA rabyatsiyarqan. Tsaynöllam paykunaqa arameo, sidonio, moabita, 
amonita y filisteo runakunapa diosninkunata adorar DIOS 

YAYATA serviyarqannatsu. 

7Tsaymi DIOS YAYA alläpa rabyar filisteo runakunawan amonita runakuna 

sufritsiyänanpaq dëjaskirqan. 

8Tsaynöpam Galaad partichö täkuq Israel runakunata chunka pusaq wata 

alläpa sufritsiyarqan. Galaad partim Jordán mayu wak tsimpan amorreo 
runakuna täkuyanqanchö kaykan. 

9Tsaynöllam amonita runakuna Jordán mayuta tsimpaskir Judá trïbukunata, 

Benjamín trïbukunata y Efraín trïbukunatapis atacayarqan. Tsaymi Israel 
runakuna alläpa llakikur ni imanakaytapis mana puëdir 

10DIOS YAYATA mañakur niyarqan: <<Dios Yaya, perdonaykayällämay. 

Ninqaykita mana cäsur Baal dioskunata adorarmi alläpa jutsata 
rurayashkä>>. 

11Tsaynö mañakuyaptinmi DIOS YAYA nirqan: <<Egipto runakuna, amorreo 

runakuna, amonita runakuna, filisteo runakuna, 

12sidonio runakuna, amalecita runakuna y madianita runakunapis 

sufritsiyäshuptikim mañakayämarqayki. Tsaynö mañakayämaptiki ¿manaku 
paykunapa poderninpita jipiyämurqaq? 

13Tsaynö jipiykäyämuptiqpis juk dioskunata adorarmi cäsuyämarqaykitsu. 

Tsaymi kananqa salvayäshaykinatsu. 

14¡Tsay creyikuyanqayki dioskunatana mañakuyay contraykikuna 

sufritsiyäshunqaykipita salvayäshunaykipaq!>> 

15Tsaymi Israel runakuna DIOS YAYATA niyarqan: <<Taytay, mana cäsurnikim 

jutsata rurayashkä. Qam munanqaykinö noqakunapaq kaykullätsun. Peru 
imanö kaptinpis kanan salvaykayällämay>>. 

16Tsaynö nirmi Israel runakuna adorayanqan ïdulunkunata 

ushakaskatsir DIOS YAYALLATANA adorayarqan. Tsaymi alläpa sufriyanqanta 
rikar DIOS YAYA llakiparqan. 

17Tsaypitanam amonita runakuna pelyaq aywayänanpaq Galaadchö 

campamentunkuna rurayarqan. Tsaynöllam Israel runakunapis qorikaykur 
Mizpachö campamentunkuna rurayarqan. 

18Tsaymi Galaad partichö täkuq Israel mayor runakuna willanakur niyarqan: 

<<Amonita runakunawan pelyanapaq mayqanta karpis mandamaqnintsik 
kananpaq churashun>>. 

 

Jueces 11 
Israel runakunata Jefté salvanqan 

1Galaad partichö täkuq juk allish chölupam shutin karqan 

Jefté. Paymi prostitüta warmipa wawan y Galaad niyanqan runapa tsurin 
karqan. 

2Legïtimu warminchöpis Galaadpa tsurinkuna karqanmi. Paykuna wiñarkurmi 

wajinkunapita Jeftéta qarqur niyarqan: <<Qamqa juk warmichö taytäpa 
paytakuy tsurinmi kanki. Taytäpa kaqtaqa manam ni ima herenciatapis 
rakipuyäshaykitsu>>. 

3Tsaymi Tob partiman Jefté aywakur suwakuqkunawan tallukaskir suwakur 

purirqan. 

4Tsay witsaymi amonita runakuna Israel runakunata atacayarqan. 

5Tsaymi Galaad partichö täkuq Israel mayor runakuna Tob partiman 

aywaykur Jeftéta 

6niyarqan: <<Taytay, amonita runakunawan pelyayaptï mandaqnïkuna 

kanaykitam munayä>>. 

7Tsaynam Jefté nirqan: <<Qamkunaqa ¿manaku chikiyämar taytäpa 

wajinpitapis qarqayämarqayki? Tsaynö qarqaykäyämar ¿ima 
cäraykikunawantan yanapayänaqta munar shamuykäyanki?>> 

8Galaadpita aywaq mayor runakunanam niyarqan: <<Taytay, runakuna 

atacayämaptin ni imanakaytapis mana puëdirmi qamman shayämushkä. 
Aywaykulläshun amonita runakunawan pelyäsiyämänaykipaq. Pelyar 
yanapayämaptikiqa Galaad partichö mandaqnïkuna kanaykipaqmi 
churayäshayki>>. 

9Tsaynam Jefté nirqan: <<Amonita runakunata vencinäpaq DIOS 

YAYA yanapamaptinqa ¿rasunpaku mandaqnikikuna kanäpaq 
churayämanki?>> 

10Tsaymi Galaadpita aywaq mayor runakuna niyarqan: <<Imatapis 

rurayänäpaq niyämanqaykitam DIOS YAYA rikaykämashqa äniyaq>>. 

11Tsaymi Jefté paykunawan aywar Galaadman chaykuptin mandaqninkuna 

kananpaq churayarqan. Tsaypitam Mizpaman aywar DIOS 

YAYAPA puntanchö Jefté yapay Israel runakunata änirqan mandaqninkuna 
kar guërrachö yanapananpaq. 

12Tsaypitam amonita runakunapa mandakuqnin reyman runakunata Jefté 

kacharqan niyänanpaq: <<¿Imanirtan nacionnïkunaman yaykamur 
atacayämanki?>> 

13Tsaynam amonita runakunapa mandakuqnin rey nirqan: <<Egiptupita 

yarqamurmi Arnón mayupita Jaboc y Jordán mayuyaq nacionnïkunachö 
chakräkunata qechuyämarqayki. Tsaymi kananqa imapis manaraq 
kanqanyaq kutitsiyämay>>. 

14Tsaynö ninqanta willayaptinmi amonita runakunapa mandakuqnin reyman 

wakin kaq runakunata Jefté kacharqan 

15niyänanpaq: <<Jeftémi nin: << <Noqakunaqa manam moabita runakunapa 

ni amonita runakunapa nacionninkunapita mayqan partitapis 
qechuyashkaqtsu. 

16Unay ayllükunaqa Egiptupita yarqamur desiertupa päsarmi Puka 

Lamarman chäyämurqan. Tsaypita päsamurnam Cadesyaq chäyämurqan. 

17Tsayman chaykamurmi Edom nacionpa mandakuqnin reyta rugayarqan 

nacionninllapa päsakuyänanpaq. Peru rugayaptinpis manam päsayänanta 
munarqantsu. Tsaynöllam Moab nacionpa mandakuqnin reytapis 
rugakuyarqan. Peru paypis manam munarqantsu nacionninpa päsayänanta. 
Tsaynöpam Cadesllachö patsakuyarqan. 

18<< <Tsaynö päsayänanta mana munayaptinmi Edom y Moab 

nacionkunapa mujunnin lädun desiertullapa tumayämurqan. Rupay 
yarqamunan kaqläpa aywarmi Arnón mayuman chaykur campamentunkuna 
rurayarqan. Peru manam moabita runakuna täkuyanqanman päsayarqantsu. 

19<< <Tsaypitam Israel unay ayllükuna runakunata kachayarqan amorreo 

runakunapa mandakuqnin rey Sehónman. Paymi Hesbónchö täkurqan. 
Chaykurmi niyarqan: <<Taytay, aywayanqäman chäyänäpaq nacionllaykipa 
päsakuykuyälläshaq>>. 

20<< <Peru rey Sehónmi Israel runakunata mana confiakur nacionninpa 

päsayänanta munarqantsu. Tsaynö mana munarmi soldädunkunawan aywar 
Jahazachö campamentunkuna ruraykur unay ayllükunata atacayarqan. 

21Peru DIOS YAYA yanapaptinmi rey Sehóntawan soldädunkunata 

venciyarqan. Tsaynöpam tsay partichö täkuq amorreo runakunapa 
markankunatawan chakrankunata noqakunapana kananpaq qechuyarqan. 

22Tsay partim karqan Arnón mayupita Jaboc mayuyaq y desiertupita Jordán 

mayuyaq. 

23<< <¿Kikin DIOS YAYA amorreo runakunata qechuskir entregayämashqa 

kaykaptinku kananqa qarqayämayta munanki? 

24Quemos diosniki entregayäshunqaykim qamkunapaq kanqa. 

Tsaynöllam DIOSNÏ entregayämanqankunaqa noqakunapaq kanqa. 

25<< <Moab nacionpa mandakuqnin rey Ziporpa tsurin Balacpita ¿mas 

poderyuq kayanqaykitaku yarpäyanki? Payqa manam Israel runakunawan 
pelyaqtsu ni ofendiqtsu shamurqan. 

26<< <Kimsa pachak (300) watanam Hesbón markapita Aroer markayaq 

llapan chakrakunawan markakunapis Israel runakunapa kashqa. Tsaynöllam 
täkuyä Arnón mayu kuchun markakunachöpis. Qoriyta munarqa ¿imanirtan 
kananyaq reclamayashkankitsu? 

27Noqakunaqa manam ofendiyashkaqtsu ni contrayki imatapis 

rurayashkätsu. Masbienmi qamkuna ofendiyämar atacayämaqnï 
shamuykäyanki. Tsaymi kananqa jueznintsik DIOS YAYA juzgamäshun Israel 
runakuna o amonita runakuna kashqapis> >>. 

28Jefté tsaynö willakatsiptinpis amonita runakunapa mandakuqnin rey 

manam cäsurqantsu. 

Dios Yayata Jefté äninqan 

29Tsaymi DIOS YAYAPA Espïritun valoratsiptin Jeftéqa Manasés trïbukuna 

täkuyanqanpa Galaad partipa aywar runakunata qorir tumamurqan. 
Tsaypitam Galaadchö Mizpaman kutiykur qorinqan runakunata pusharkur 
amonita runakunawan pelyaq aywarqan. 

30Tsaymi yarqunqan höra DIOS YAYATA änir Jefté nirqan: <<Amonita 

runakunata venciyänäpaq yanapayämaptikim 

31wajïman kutiptï chaskimänanpaq punta yarqamuq kaq qampaq waykana 

sacrificiu kanqa>>. 

32Tsaypita amonita runakuna täkuyanqan partiman chaykuptinmi 

Jeftéta DIOS YAYA yanaparqan paykunata venciyänanpaq. 

33Aroer markapita Minitman y tsaypita Abel-queramimyaqmi amonita 

runakunapa ishkay chunka (20) markankunata ushakätsiyarqan. Tsaynömi 
amonita runakunata Israel runakuna venciyarqan. 

34Mizpaman kutir wajinman Jefté chaykaptinnam japallan warmi tsurin 

panderëtata töcarnin tushuraykar tinkupämurqan. Jeftépa manam mas tsurin 
karqantsu ollqupis ni warmipis. 

35Tsaymi tsurinta rikaskir alläpa llakikurnin llatapantapis rachirraq nirqan: 

<<¡Ay hïja! ¡Alläpa llakikuymanmi churamanki! ¿Imaqraq 
yarqamuruykipis? DIOS YAYATA äninqätam cumplishaq>>. 

36Tsaynam tsurin nirqan: <<Taytay, amonita runakunata venciyänaykipaq 

yanapaykäshuptikiqa DIOS YAYATA äninqaykita noqawan cumpliy. 

37Peru rugaqmi piwanpis manaraq kar wañukunä kaykaptinqa 

yanasäkunawan jallqakunapa aywar ishkay killa waqar purimunäpaq>>. 

38Tsaymi Jefté änirqan ishkay killa yanasankunawan waqar jallqakunapa 

aywar purimunanpaq. Tsaynö waqar purirqan piwanpis manaraq kar 
wañukunan kaptinmi. 

39Tsaynö ishkay killa puriskirmi taytan kaqman kutiptin Dios Yayata 

äninqannölla Jefté cumplirqan. Tsaymi Jeftépa tsurin manaraq ollquwan 
täkur wañukurqan. 

40Tsaynöpam Israel jipashkuna cada wata chusku junaqyaq Jeftépa 

tsurinpaq waqar puriyan. 

 

Jueces 12 
Galaadchö täkuq runakunawan Efraín trïbukuna pelyayanqan 

1Amonita runakunata Jefté venciskiptinmi Efraín trïbukuna Jordán mayuta 

tsimpar Zafón markaman chaykur Jeftéta niyarqan: <<Amonita runakunawan 
pelyaq aywar ¿imanirtan willayämarqaykitsu pelyäsiyänaqpaq? ¡Kananmi 
sïqa wajintinta waykayäshayki!>> 

2Tsaynam Jefté nirqan: <<Amonita runakunawan alläpa piñanakuychö kar 

willakatsimuptïpis yanapayämaq manam shayämushkankitsu. 

3Tsaymi kikilläkuna wañuytapis mana mantsar amonita runakunawan pelyaq 

aywayarqä. Tsay guërrachö DIOS YAYA yanapayämaptinmi venciyarqä. 
Tsaynö mana shamuykarqa ¿imanirtan atacayämaq shamuykäyanki?>> 

4Tsaymi Efraín trïbukuna niyarqan: <<Efraín trïbupitawan Manasés trïbupita 

mana väliq runakunam kayanki>>. Tsaynö manakaqman churayaptinmi 
Jeftéqa Galaad runakunata guërrapaq qoriykur Efraín trïbukunata vencirqan. 

5Tsaypitam Jordán vädukunaman aywaykur Efraín trïbukunata tsapäyarqan 

mana päsayänanpaq. Tsaymi vädupa päsayta munar pipis chaptin 
tapuyarqan: <<¿Efraín trïbupitaku kanki?>> <<Manam>> niptinqa: 

6<<Mä, <shibolet> niy>> niyarqan. Tsaynö niyarqan Efraín trïbukuna 

pronunciayta mana puëdir <<shibolet>> niyanqanpa rantin <<sibolet>> 
niyanqanta musyarmi. Tsaymi pipis <<sibolet>> niptinqa sas wañutsiyaq. 
Tsay guërrachömi chusku chunka ishkay waranqa (42,000) Efraín trïbukunata 
wañutsiyarqan. 

7Soqta watam Israel runakunapa jueznin Jefté karqan. Wañukuskiptinnam 

Galaad markanman pampayarqan. 

Israel runakunapa jueznin Ibzán kanqan 

8Jefté wañukuskiptinnam Belén markapita Ibzánna Israel runakunapa jueznin 

karqan. 

9Paypa tsurinkunam kimsa chunka (30) ollqu y kimsa chunka (30) warmi 

kayarqan. Llapan tsurinkunatam juklä runakunawan churarqan. Ibzánqa 
qanchis watam Israel runakunapa jueznin karqan. 

10Ibzán wañukuskiptinmi Belénman pampayarqan. 

Israel runakunapa jueznin Elón kanqan 

11Tsaypitanam Israel runakunapa jueznin karqan Zabulón trïbupita Elón. 

Payqa Israel runakunapa jueznin chunka watam karqan. 

12Elón wañukuskiptinmi unay trïbunkuna täkuyanqan Ajalón markaman 

pampayarqan. 

Israel runakunapa jueznin Abdón kanqan 

13Tsaypitanam Israel runakunapa jueznin karqan Abdón. Paymi Piratónchö 

täkuq Hilelpa tsurin karqan. 

14Abdónmi Israel runakunapa jueznin pusaq wata karqan. Paypam ollqu 

tsurinkuna chusku chunka (40) kayarqan. Willkankunam kimsa chunka (30) 
kayarqan. Tsurinkunawan willkankunapis ashnun montashqallam puriyaq. 

15Abdón wañukuskiptinmi Piratónman pampayarqan. Tsayqa Efraín 

jallqakunachömi karqan. Tsaychömi puntata amalecita runakuna täkuyarqan. 

 

Jueces 13 
Sansón yurinqan 

1Israel runakunam mana cäsukur DIOS YAYATA yapay rabyatsiyarqan. 

Tsaymi DIOS YAYA manana yanapaptin filisteo runakuna chusku chunka (40) 
wata allqutsäkuyarqan. 

2Tsay witsaymi Dan trïbupita Manoa shutiyuq runa Zora markachö täkurqan. 

Warmin qolluq kaptinmi tsurin karqantsu. 

3Peru juk junaqnam DIOS YAYAPA angelnin Manoapa warminta yuripuskir 

nirqan: <<Qolluq kaykarpis qeshyaq tikraskirmi ollqu wamrata qeshyakunki. 

4Peru wawayki yurinqanyaq vïnuta ni ima machätsikuqtapis ama upyankitsu. 

Tsaynölla impüru kaq wätatapis ama mikunkitsu. 

5Qeshyaq kaykaptikillaraqmi wawaykita Dios Yaya akranqa nazareo 

kananpaq. Tsaymi aqtsanta ni imaypis rutuyanqatsu. Paymi Israel 
runakunata filisteo runakunapa poderninpita salvar qallaykunqa>>. 

6Tsaynam ollqunta willaqnin aywar nirqan: <<Dios Yayapa willakuqninmi 

shamushqa. Kikin Dios Yayapa angelnin rikuqmi mantsakaypaq kashqa. 
Manam maypita kanqanta ni pï kanqantapis tapushkätsu ni kikinpis 
willamashqatsu. 

7Paymi nimashqa ollqu wamrantsik kananpaq. Kananpitaqa manash vïnuta 

ni ima machätsikuqtapis upyashaqtsu. Tsaynöllash impüru kaq 
wätakunatapis mikushaqtsu. Manaraq yuriptinshi wamrantsikta Dios Yaya 
akranqa yurinqanpita wañunqanyaq nazareo kananpaq>>. 

8Tsaymi DIOS YAYATA mañakur Manoa nirqan: <<DIOS YAYA, yapay tsay 

runata mandaykallämuy tsurï yuriptin imanö wätanäpaq kanqanta 
tantiyatsimänanpaq>>. 

9Tsaynö mañakuptinmi Manoapa warminta yapay ángel yuripurqan 

chakrachö kikillan kaykaptin. 

10Tsaymi warmiqa cörrilla aywar Manoata nirqan: <<¡Jukpun yuripamaq 

runam yapay chämushqa!>> 

11Tsaymi Manoaqa tsay runa kaykanqan kaqpa jina höra aywarqan. 

Chaykurnam nirqan: <<Taytay, ¿warmï qeshyaq kananpaq parlapaq runaku 
kanki?>> Tsaynam nirqan: <<Awmi, noqam tsay runa kä>>. 

12Manoanam tapurqan: <<Ninqaykinö tsurï yuriptin ¿imanötan wätashaq?>> 

13 DIOS YAYAPA angelninnam nirqan: <<Warmikim cumplinqa llapan 

yätsinqäkunata. 

14Ama üvata ni päsasta mikunqatsu ni ima machätsikuqtapis upyanqatsu. 

Impüru kaq wätakunatapis mikunqatsu. Llapan mandanqäkunata 
cumplinqa>>. 

15Tsaynam DIOS YAYAPA angelninta Manoa nirqan: <<Taytay, shuyaykullay 

mallwa cabrata pishtaskir kusinaskamunqäyaq>>. 

16Peru angelnam nirqan: <<Kusinamuptikipis manam mikushaqtsu. 

Qaramanqaykipa rantin mallwa cabrata DIOS YAYAPAQ waykana sacrificiuta 
waykay>>. Tsaynö niptinpis Manoa manam tantiyarqantsu DIOS 

YAYAPA angelnin kanqanta. 

17Tsaymi angelta nirqan: <<Taytay, shutikita willaykamay nimanqaykikuna 

cumpliptin agradëcikunaqpaq>>. 

18Peru angelnam nirqan: <<¿Imapaqtan shutïta musyayta munanki? 

Shutïtaqa manam pipis tantiyayta puëdintsu>>. 

19Tsaynam Manoaqa mallwa cabratawan tsaki mikuyta jatun rumi jananman 

churaykur DIOS YAYAPAQ waykarqan. Rupaykätsiptinmi Manoatawan 
warminta imaypis mana rikäyanqan milagruta DIOS YAYA rikätsirqan. 

20Tsaymi altarpita nina lunyaptin warminwan Manoa rikäyarqan DIOS 

YAYAPA angelnin nina rurinpita ciëluman witsaykaqta. Tsayta rikaykurmi 
mantsakar ishkan patsaman juklla pelatakuykuyarqan. 

21Nina rurinpita witsaykaqta rikarmi Manoa tantiyaskirqan DIOS 

YAYAPA angelnin kanqanta. Tsaypitaqa mananam mayqantapis ángel 
yuripurqannatsu. 

22Tsaymi warminta Manoa nirqan: <<¡Dios Yayatam rikashkantsik! ¡Kananqa 

wañushunchari!>> 

23Peru warminnam nirqan: <<DIOS YAYA wañutsimaynintsikta munarqa 

manam chaskimashwantsu karqan waykana sacrificiuta ni mikuy 
rupatsinqantsiktapis. Manam ni imata rikätsimashwantsu ni willamashwantsu 
karqan>>. 

24Killan paqtaskiptinmi ollqu wamrata qeshyakuskir shutin churarqan 

Sansónta. Sansóntam wiñanqallanman DIOS YAYA llapan imaykachöpis 
yanaparqan. 

25Zora y Estaol markakunachö kaykaq Mahané-dan partichö 

täkuykäyaptinmi DIOS YAYAPA Espïritun yanapanqanta runakuna 
tantiyayarqan. 

Jueces 14 
Adivinanzata Sansón ninqan 

1Juk junaq Timnat markaman Sansón aywarmi filistea jipashta rikaykur alläpa 

kuyakurkurqan. 

2Tsaymi wajinman kutiykur mamantawan taytanta nirqan: <<Timnat 

markachömi kuyakuypaq filistea jipashta rikashkä. Tsay jipashta warmïpaq 
ashipaykayämay>>. 

3Peru mamanwan taytannam niyarqan: <<¿Imanirtan filistea jipashta 

warmikipaq munanki? Paykunaqa manam Dios Yayaman creyiyantsu. 
¿Manaku Israel majintsikchö jipashkuna kan?>> Sansónnam nirqan: <<Tsay 
jipashtam alläpa kuyä. Warmïpaq ashipaykayämay>>. 

4Mamanwan taytan manam tantiyayarqantsu filisteo runakunata 

wajupänanpaq DIOS YAYA tsay yarpayta Sansónman churanqanta. Tsay 
witsaymi filisteo runakunapa poderninchö Israel runakuna kayarqan. 

5Tsaynöpam mamanwan y taytanwan Timnatman aywar üva chakrapa 

päsaykaptin Sansónta juk mallwa león qayararraq atacarqan. 

6Tsaymi DIOS YAYAPA Espïritun Sansónta yanapaptin cabrituta llaktiqnö 

leonta achkuskir ishkayman llaktiskirqan. Tsaynö wañutsinqantam mamanta 
ni taytanta willarqantsu. 

7Timnatman chaykurmi kuyanqan jipashwan parlar Sansón kushikurqan. 

8Tsaypita markanman kutinqanpita pöcu tiempullatam Timnaman yapay 

kutirqan jipashta apananpaq. Nänipa aywaykarmi Sansón yaqarqan 
wañutsinqan leonta rikaq. Tsaymi leonpa cuerpunchö maytsika abëjakunata 
y mishkinta tarirqan. 

9Tsay mishkita jipiskirmi mikuraykar aywarqan. Mamantawan taytanta 

taripaskir yawatsirpis manam willarqantsu maypita jipinqantapis. 

10Timnatman chaykurmi jipashpa wajinman Sansónpa taytan aywarqan. 

Tsaychömi paykunapa costumbrinmannö casaray fiestata jövinkunawan 
Sansón rurarqan. 

11Peru Sansónta rikaykurmi filisteo runakuna kimsa chunka (30) jövinkunata 

qayatsiyarqan paywan mikur upyar kayänanpaq. 

12Fiestaman chäyaptinmi tsay jövinkunata Sansón nirqan: <<Juk 

adivinanzata niyäshayki. Qanchis junaq fiesta kanqanyaq adivinanza 
niyanqaqta adivinäyaptikiqa cada ünutam lïnupita rurashqa fïnu llatapata y 
fiestapaq llatapakunatapis qarayäshayki. 

13Peru mana adivinarmi sïqa cada ünuyki lïnupita rurashqa fïnu llatapatawan 

fiestapaq llatapata qarayämanki>>. Paykunanam niyarqan: <<Mä tsay 
adivinanzata niyämay. Wiyayäshaykim>>. 

14Tsaymi Sansón nirqan: <<¿Imatan imatan kallan? Mikuq karpis mikuy. 

Kallpasapa karpis mishkim>>. Tsaytam kimsa junaqchöpis jövinkuna 
adivinäyarqantsu. 

15Chusku junaq päsaskiptinnam Sansónpa warminta niyarqan: <<Ollquykita 

tapuy tsay adivinanza ima kanqanta willayämänaykipaq. Mana 
willayämaptikiqa wajikichö kaykaqkunatawanmi llapaykita waykayäshayki. 
¡Qamkunam kay fiestaman qayatsiyämashkanki imaykäkunata qechuqnö 
waktsayätsiyämänaykipaq!>> 

16Tsaymi Sansónta waqapar warmin nirqan: <<¡Qam manam kuyamankitsu! 

¡Chikimankim! Rasunpa kuyamarqa marka majïkunata adivinanza ninqayki 
ima kanqantapis willamankimanmi>>. Tsaynam Sansón nirqan: <<Mamäta 
taytätapis manam willashkätsu. ¿Tsaytsuraq qamta willaqman?>> 

17Tsay adivinanza ima kanqantapis mana willaptinmi fiesta ushakanqanyaq 

waran waran warmin waqaparqan. Yapay yapay tapuptinmi fiesta ushay 
qanchis junaqchöraq ima kanqanta willarqan. Willaykuptinmi warminqa saslla 
aywar marka majinkunata willarqan. 

18Tsaymi fiesta ushanan qanchis junaqchöqa rupay manaraq jeqaptin filisteo 

jövinkuna Sansónta niyarqan: <<Abëjapa mishkinpita masqa manam ni 
imapis mishkintsu. Ni leonpita mas kallpasapaqa manam imapis kantsu>>. 
Sansónnam nirqan: <<¡Ternëräta mana arutsirqa manam 
musyayankimantsu karqan!>> 

19Tsaypitanam DIOS YAYAPA Espïritun yanapaptin Ascalón markaman 

aywaykur kimsa chunka (30) runakunata wañuskatsirqan. Tsay wañutsinqan 
runakunapa llatapankunata aparmi adivinanza ima kanqantapis contestaq 
jövinkunata qararqan. Tsaynö ruraskirmi alläpa rabyashqa taytanpa 
wajinman kutirqan. 

20Tsayyaqnam jipashpa taytan fiestaman aywashqa jövinwan Sansónpa 

warminta churarqan. Tsay jövinmi Sansónpa amïgun karqan. 

 

Jueces 15 
Filisteo runakunapa chakrankunata Sansón waykanqan 

1Tsaypita trïgu cosëcha witsaymi mallwa cabrata aparkur warmin watukaq 

Sansón kutirqan. Chaykurmi suegrunta nirqan: <<Taytay, warmïta rikaqmi 
shamushkä. Mä cuartunman yaykushaq>>. Peru suegrunnam yaykunanta 
mana munar 

2nirqan: <<Manana kuyar tsurïta dëjanqaykita yarparmi jukwanna churashkä. 

Peru qepa kaq ñañanmi paypita mas shumaq kuyakuypaq. Mayor kaqpa 
rantin qepa kaq ñañanwan churakay>>. 

3Peru Sansónnam nirqan: <<Kananmi sïqa kikikikuna achäquita 

ashipäyämashkanki qamkunatawan filisteo majikikunata perjuiciuta 
rurayänaqpaq>>. 

4Tsaypita aywaskirmi kimsa pachak (300) atuqkunata achkuskir ishkay ishkay 

chupapita sinrirqan. Tsaynö sinriskirmi aceitiman ratayta tullpurkur 
chupankunaman watarqan. 

5Tsay watanqan träpukunaman ninata tsarirkatsirmi filisteo runakunapa 

chakrankunaman atuqkunata qarqurqan. Tsaynömi chakrachö sëganni y 
sëgashqa qoturaykaq trïgukunata, üva chakrakunata y olïvus jachakunatapis 
kayarqan. 

6Tsaynö kayaskiptinmi filisteo runakuna niyarqan: <<¿Pitan kayta 

rurashqa?>> Tsaymi niyarqan: <<Timna runapa mashan Sansónmi 
kayashqa suegrun juk runawan tsurinta churanqanpita>>. Tsaymi filisteo 
runakuna aywaykur Sansónpa warmitawan suegrunta waykaskiyarqan. 

7Tsayta musyaykurmi filisteo runakunata Sansón nirqan: <<Tsaynö 

rurayanqaykipita mana ushakätsiyaptiqqa manam shutïpis shutïtsu kanqa>>. 

8Tsaynö alläpa rabyarmi maytsika filisteo runakunata wañuskatsirqan. 

Tsaypitam Etam qaqachö machayman aywaykur täkurqan. 

Filisteo runakunata Sansón wañutsinqan 

9Tsaypitam filisteo runakuna Judá trïbukuna täkuyanqan partiman aywaykur 

campamentunkuna rurayarqan. Lehi marka lädunkunamannam 
churanakuyarqan Israel runakunata atacayänanpaq. 

10Tsaynam Judá trïbukuna niyarqan: <<¿Imanirtan atacayämaq 

shayämushkanki?>> Filisteo runakunanam niyarqan: <<Sansónta prësu 
achkuqmi shayämushkä. Marka majïkunata wañutsinqannömi kikintapis 
wañutsiyäshaq>>. 

11Tsaynö niyaptinmi kimsa waranqa (3,000) Judá trïbukuna Etam qaqachö 

machayman aywayarqan. Chaykurmi Sansónta niyarqan: <<¿Manaku 
musyanki filisteo runakuna mandamaqnintsik kayanqanta? ¿Imanirtan 
tsaynö paykunata rabyatsishkanki?>> Sansónnam nirqan: <<Paykuna 
rurayämanqannöllam noqapis rurashkä>>. 

12Tsaymi Judá trïbukuna niyarqan: <<Noqakunam shayämushkä prësu apar 

filisteo runakunaman entregayänaqpaq>>. Sansónnam nirqan: <<Prësu 
achkuyämar ama wañutsiyämankitsu>>. 

13Tsaynam niyarqan: <<Rasunpam mana wañutsiyäshaykitsu. Filisteo 

runakunaman entregayänaqlläpaqmi apayäshayki>>. Tsaynö nirmi ishkay 
mushuq waskawan watarkur tsinkaranqan machaypita Sansónta 
jipiyämurqan. 

14Lehi markaman chätsiyaptinmi filisteo runakuna alläpa kushikur 

tinkupäyarqan. Sansónta DIOS YAYAPA Espïritun yanapaptinmi 
wataraykanqan waskatapis rupashqa jïlutanö rachiskirqan. 

15Tsaymi ashnupa quejädan manaraq shumaq tsakir jitaraykaqta aptarkur 

waranqa (1,000) filisteo runakunata wañutsirqan. 

16Tsaypitam nirqan: <<Ashnupa quejädallanwanmi muntuy muntuy 

runakunata wañutsishkä. Ashnupa quejädallanwanmi waranqa runakunata 
wañutsishkä>>. 

17Tsaynö nirmi ashnupa quejädan aptaranqanta jitaskirqan. Tsaypitam tsay 

partipa shutin Ramat-lehi. 

18Filisteo runakunata wañuskatsirmi Sansón alläpa yakunar DIOS 

YAYATA mañakur nirqan: <<¿Maytsika runakunata wañutsinäpaq 
yanapaykämarku yakunaypita wañunäta munanki? Wañunaykaqtach mana 
creyikuq runakuna achkuyämanqa>>. 

19Tsaynö mañakuptinmi uchkupita yakuta Dios Yaya pashtatsimurqan. 

Tsayta upyarkuptinmi Sansónpa kallpan yapay yuriskirqan. Tsaypitam 
Lehichö pashtaq yakuta kananyaqpis reqiyan En-hacore shutiwan. 

20Sansónmi ishkay chunka (20) wata Israel runakunapa jueznin karqan. 

Tsayqa karqan filisteo runakuna poderösu kayanqan witsaymi. 

 

Jueces 16 
Gaza markachö Sansón kanqan 

1Juk kutim Sansón filisteo runakunapa markan Gazaman 

aywar prostitütata tariskir paywan puñurqan. 

2Tsaychö täkuq runakunanam markankunachö Sansón kaykanqanta 

musyaskir tumat churanakur markaman yaykuna punkuchö täpar niyarqan: 
<<Patsa waraskiptinmi wañutsishun>>. 

3Sansónqa pullan paqasyaqllam puñurqan. Tsay höra shärikuskir aywakurmi 

markaman yaykuna waqta punku wichqaraykaqta tarirqan. Tsaymi 
marcuntawan trancantinta matankarkur Hebrón tsimpan lömayaq aparqan. 

Dalilata Sansón kuyanqan 

4Tsaypitanam Sorec pampachö täkuq Dalilatana Sansón kuyakurkurqan. 

5Tsayta musyaskirmi filisteo runakunapa mandaqninkuna aywaykur Dalilata 

niyarqan: <<Sansónpa tsayläya kallpan kanqanta y payta imanö vencina 

kanqanta musyanapaq kuyaq tumpalla tapumuy. Willayämaptikiqa 
imaykanöpis prësu achkuskirmi watäyäshaq. Tsaypitam cada ünu waranqa 
pachak (1,100) siclo qellayta pägayäshayki>>. 

6Tsaymi Sansónta Dalila tapurqan: <<¿Imanirtan kallpasapa kanki? 

¿Imawan watäyäshuptikitan kallpayki kanmantsu?>> 

7Sansónnam nirqan: <<Flëchapaq shuprayanqan qanchis manaraq tsakiq 

qashaqärawan watäyämaptinmi kallpä manana kaptin wakin kaq runanöllana 
käman>>. 

8Sansón ninqanta willaykuptinmi filisteo runakunapa mandaqninkuna qanchis 

manaraq tsakiq qashaqärata apapuykuyaptin Sansónta Dalila wataskirqan. 

9Manaraq watarmi Dalilaqa runakunata wajinman pakarqan. Tsaymi 

Sansónta wataskir jinchi nirqan: <<¡Sansón, filisteo runakunam 
janaykichöna!>> Tsaymi Sansónqa rupar qetyayashqa jïlutanö 
qashaqärakunata rachiskirqan. Tsaymi filisteo runakuna musyayarqantsu 
imanö dominayänanpaq kanqantapis. 

10Tsaypitanam Sansónta Dalila nirqan: <<¡Imanirtan llullatsimashkanki! 

Kanan rasunpa willamay. ¿Imanö watäyäshuptikitan rachinkimantsu?>> 

11Tsaymi Sansón nirqan: <<Manaraq imatapis watäyanqan mushuq 

waskawan watäyämaptinmi kallpä mana kaptin wakin kaq runanöllana 
kashaq>>. 

12Tsaymi Dalilaqa mushuq waskakunawan watarkur jinchi nirqan: 

<<¡Sansón, filisteo runakunam janaykichöna!>> Tsaypaqpis Dalilaqa 
runakunatam wajinchö pakaraykätsirqan. Filisteo runakuna jananchöna 
kanqanta niptinmi Sansónqa imayka jïlutanölla waskakunata rachiskirqan. 

13Tsaypitanam Sansónta Dalila yapay nirqan: <<¡Yapaymi engañamar 

llullatsimashkanki! Kananqa rasunpa willamay. ¿Imanö watäyäshuptikitan 
rachinkimantsu?>> Sansónnam nirqan: <<Kallwawan awanqaykiman 
qanchis piltay aqtsäta alli trämarkurnin estäcaman awata alli watanki>>. 

14Tsaynö niptinmi estäcaman alli wataykurnin jinchi nirqan: <<¡Sansón, 

filisteo runakunam janaykichöna!>> Tsaymi Sansón puñuykanqanpita 
rikcharkur alli jawishqa estäcantinta sutaskirqan. 

15Tsaynam Dalila nirqan: <<Rasunpa mana willaykämarqa ¿imanirtan 

<kuyaqmi kuyaqmi> nimanki? Kimsa kutinam llullatsimar imanöpa tsayläya 
kallpayki kanqanta willamankiraqtsu>>. 

16Tsaynö Dalila waran waran tapupaptinmi Sansón wañuyparaq llakikurqan. 

17Tsaymi Dalilata rasun kaqta willar nirqan: <<Manaraq yuriptïmi 

nazareo kanäpaq Dios Yaya akramashqa. Tsaymi llullu kanqäpita kananyaq 

aqtsäta ni pipis rutumashqatsu. Pipis aqtsäta rutuskiptinmi sïqa kallpannaq 
tikrar wakin runanöllana kashaq>>. 

18Rasunpa kaqta willanqanta musyaykurmi filisteo runakunapa 

mandaqninkunaman Dalila willakatsirqan: <<¡Peru kananqa llapayki 
shayämuy! ¡Rasun kaqtam Sansón willamashqa!>> Tsaymi mandaqkuna 
ofreciyanqannölla qellayta aparkur Dalila kaqman aywayarqan. 

19Tsaypitanam Sansónta Dalila millqaninchö puñukaskatsirqan. 

Puñukaskiptinmi runata qayaskir Sansónpa qanchis piltayninkunata 
rutuskatsirqan. Tsaynöpa Sansón kallpannaq tikraskiptinmi 

20jinchi nirqan: <<¡Sansón, filisteo runakunam janaykichöna!>> Tsaymi 

Sansón rikcharkamur imaypis salvakunqannölla salvakuyta yarparqan. Peru 
manam musyarqantsu Dios Yaya manana yanapanqanta. 

21Tsaymi filisteo runakuna jina höra Sansónta prësu achkuskir ñawinta 

jipiyarqan. Gaza markaman prësu apaykurmi broncipita cadenawan 
watäyarqan carcelchö rumi mulinuta tumatsir arunanpaq. 

22Tsaychö prësu kaykaptinmi aqtsan yapay wiñarqan. 

Sansón wañunqan 

23Tsaypitam filisteo runakunapa mandaqninkuna qorikaskir 

diosninkuna Dagónpaq sacrificiukunata waykayarqan. Alläpa kushikurmi 
tsay mandaqkuna niyarqan: <<¡Contrantsik Sansóntam diosnintsik Dagón 
makintsikman churamushqa!>> 

24Tsaynöllam Sansónta rikaykur runakuna diosninkunata alabar niyarqan: 

<<¡Mikuynintsikkunata ushakätsiq y wañutsimaqnintsik Sansóntam 
diosnintsik Dagón podernintsikman churamushqa!>> 

25Tsaynö alläpa kushikurmi niyarqan: <<¡Sansónta burlakuyänäpaq 

carcelpita apayämuy!>> Carcelpita apaskiyaptinmi alläpa burlakur 
pukllapäyarqan. Tsaypitam templuta tukmaraq ishkay parador chawpinman 
ichïtsiyarqan. 

26Tsaymi janchaqnin jövinta Sansón nirqan: <<Templu tukmaraq paradorta 

tsarikurkunäpaq yataykatsimay>>. 

27Tsay höram filisteo runakunapa mandaqninkunawan maytsikaq runakuna 

templuchö kaykäyarqan. Sansónta burlakuyanqanta rikäkurmi warmikuna y 
ollqukunapis kimsa waranqanö (3,000) templu jananchöpis kaykäyarqan. 

28Tsaymi DIOS YAYATA mañakur Sansón nirqan: <<DIOS 

YAYALLÄ, kananllana yapay kallpä kananpaq yanapaykallämay. Tsaynöpam 
ishkan ñawïta jipiyanqanpita filisteo runakunata juklla ushakätsishaq>>. 

29Tsaynö mañakuskirmi templuta tukmaraq paradorkunata itsuq kaq 

makinwan jukaqläta y derëchu kaq makinwan jukaqläta aptarkur 

30qayaraypa jinchi nirqan: <<¡Filisteo runakunawan paqta ushakäshaq!>> 

Tsaynö nirmi llapan kallpanwan paradorkunata tanqaskiptin templu juchur 
llapan runakunatawan mandaqninkunata qopiskirqan. Puntata 
wañutsinqanpitapis mas atskaqtam filisteo runakunata Sansón wañutsirqan. 

31Tsaypitam Sansónpa wawqinkunawan llapan castankuna aywar ayanta 

pampayänanpaq apakuyarqan. Taytan Manoa pamparanqanman aparmi 
Sansóntapis pampayarqan. Tsayqa Zora y Estaol markakunapa 
chawpinchömi kaykan. Sansónmi Israel runakunapa juezninkuna ishkay 
chunka (20) wata karqan. 

 

Jueces 17 
Micaíapa ïdulunkuna y sacerdötin kanqan 

1Efraín jallqakunachömi Micaía shutiyuq runa täkurqan. 

2Paymi mamanta nirqan: <<Mamay, ¿yarpankiku waranqa pachak (1,100) 

siclo qellayniki suwaqta maldicionanqaykita? Tsay qellaynikitam noqa katsï. 
Noqam suwapurqaq>>. Tsaymi maman nirqan: <<¡Hïju, DIOS 

YAYA bendicionninta qamman churaykallämutsun!>> 

3Tsay qellayta entregaykuptinmi maman nirqan: <<Wawä raykum kay 

qellay DIOS YAYAPAQ kanqa. Tsaymi kay qellaypita juk ïduluta ruraskatsir 
entregashayki>>. 

4Tsaynö nirmi wawan kutitsinqan ishkay pachak (200) qellayta ïdulu ruraq 

runata entregarqan. Ïduluta rurar ushaskiptinnam Micaíapa wajinman 
churarqan. 

5Micaíanam taksha wajita rurarqan ïdulunta adorananpaq. Efodta y wakin 

ïdulukunatapis ruraskirmi juk tsurinta sacerdöti kananpaq churarqan. 

6Tsay witsay Israel runakunapa mandaqninkuna rey mana kaptinmi 

munayanqanta imatapis rurayaq. 

7Tsay watakunam Leví trïbupita juk jäpa jöven Judáchö kaykaq Belénchö 

täkurqan. 

8Paymi Belénpita yarquskir maychöpis täkunanpaq sitiuta ashirqan. Tsaymi 

Efraín jallqakunapa puriykar Micaíapa wajinman charqan. 

9Tsayman chaykuptinmi Micaía tapurqan: <<¿Maypitatan shamuykanki?>> 

Jövinnam nirqan: <<Judáchö Belénpitam shamuykä. Leví trïbu runam kä. 
Maychö täkunäpaqpis sitiutam ashiykä>>. 

10Micaíanam nirqan: <<Kaychö täkushun sacerdötï y taytänö kanaykipaq. 

Chunka siclo qellaytam watachö pägashayki. Llatapatawan mikuytapis 
noqam previnimushaq>>. 

11Tsaymi tsay jöven tsaychö quëdakur Micaíapa wamrannö paqtan täkurqan. 

12Tsaynöllam sacerdöti kananpaq Micaía churaptin paypa wajillanchö 

täkurqan. 

13Tsaymi Micaía kushikur nirqan: <<Kananqa Leví trïbupita sacerdötï 

kaptinmi DIOS YAYA bendicionninta noqaman churamunqa mas allish 
kawakunäpaq>>. 

 

Jueces 18 
Micaíapa ïdulunkunata Dan trïbukuna apayanqan 

1Tsay witsayqa Israel runakunapa mandaqninkuna rey manam karqanraqtsu. 

Dan trïbukunam rikätsinqan posesionninkunaman yaykuyta mana puëdirnin 
maychö täkuyänanpaqpis rikapakur puriykäyarqan. 

2Tsaymi Zora markapita y Estaol markapita pitsqa allin kaq chölu runakunata 

mandayarqan maychö täkuyänanpaqpis rikapakayämunanpaq. Tsay pitsqan 
runakuna Efraín jallqakunapa aywarmi Micaíapa wajinman patsakuyarqan. 

3Micaíapa wajinchö Leví trïbu jövintam parlakuyninpita reqiskiyarqan. Tsaymi 

tsay jövinta tapuyarqan: <<¿Pitan kayman kachamushushkanki? ¿Imata 
rurartan kaychö kaykanki? ¿Imatatan kaychö ashiykanki?>> 

4Tsay jövinnam willarqan Micaíawan conträtuta rurashqa kar tsaychö paypa 

sacerdötin kanqanta. 

5Tsaymi niyarqan: <<Dios Yayata tapukaykallämuy. Mä allillakush 

puriyämushaq>>. 

6Tsaynam sacerdöti nirqan: <<Ama llakikuyaytsu. Maypa aywarpis allilla 

puriyämunaykipaqmi DIOS YAYA yanapayäshunki>>. 

7Tsaypita yarquskir aywarmi pitsqan rikapakuq runakuna Lais markaman 

chäyarqan. Sidón markachö runakuna tranquïlu täkuyanqannömi Lais 
markachö täkuq runakunapis tranquïlu täkuyarqan. Manam imaykankunapis 
faltarqantsu. Sidón runakunapita karuchö täkuyaptinmi cercankunachö ni 
pipis täkuyarqantsu yanapanakuyänanpaq. 

8Tsaynö täkuyanqanta rikapakuskirmi pitsqan rikapakuq aywaqkunaqa Zora 

y Estaol markanman kutiyarqan. Chaykuyaptinmi tapuyarqan: <<Rikapakur 
puriyämunqaykichö ¿imanö kayanqantatan rikäyämushkanki?>> 

9Tsaymi niyarqan: <<Rikapakur puriyämunqä partikunam alläpa allish. Aku 

kanan sas aywashun tsay partikunata achkunapaq. Kayllachö ama 
jamaraykäshuntsu. 

10Tsayman chaykurmi tranquïlu kakuq runakunata tarishun. Paykunapam 

chakrankuna atska kaptin ni imankunapis faltantsu. Tsay täkuyanqan 
partikunatam Dios Yaya entregamäshun>>. 

11Tsaymi Zora y Estaol markakunapita soqta pachak (600) runakuna 

pelyayänanpaq alli alistakushqa aywayarqan. Tsay aywaqkunam kayarqan 
Dan trïbukuna. 

12Judá trïbukuna täkuyanqan partiman chaykurmi Quiriat-jearimpita rupay 

jeqanan kaqlächö patsakuyarqan. Tsaypitam kananyaqpis tsay partita 
Mahané-dan niyan. 

13Tsaypita aywarmi Efraín jallqakunapa päsar Micaíapa wajinmanna 

chäyarqan. 

14Tsaymi pitsqan runakuna Lais partita rikapakuq aywashqa kar niyarqan: 

<<Kay wajichömi sacerdötipa efodnin, qellaypita rurashqa ïdulu y mas wakin 
kaq ïdulukunapis kayan. Tsaykunatam wanashun>>. 

15Tsaypitam tsay pitsqan rikapakuqkuna Micaíapa wajinman chäyarqan. 

Tsaychö täkuq Leví jövinta tariskirmi kushishqa saludayarqan. 

16Tsayyaqnam soqta pachak (600) Dan trïbukunana punku yaykunachö 

pelyayänanpaq alli alistakushqa shuyaraykäyarqan. 

17Tsay pitsqan rikapakuqkunam ïdulukunapaq ruranqan wajiman yaykuskir 

efodta, qellaypita rurashqa ïduluta y wakin ïdulukunatapis jipiyämurqan. 
Micaíapa sacerdötinnam soqta pachak runakunawan waqtachö 
ichiraykäyarqan. 

18Ïdulukunatawan efodta jipiyämuptinmi sacerdöti nirqan: <<¿Imapaqtan 

jipiyämunki?>> 

19Tsaynam niyarqan: <<¡Upälla qam shamuy! Sacerdötïkuna y taytäkunanö 

kanaykitam munayä. ¿Manaku mas alli kanman juk runallapa sacerdötin 
kanqaykipa rantin juk trïbu Israel runakunapa sacerdötin kaptiki?>> 

20Tsaynö niyaptinmi sacerdöti kushikur ïdulukunatawan efodta aparkur Dan 

trïbukunawan aywarqan. 

21Tsaypita aywakurmi Dan trïbukuna tsurinkunata, wätankunata y qepi 

apaqkunata puntankunaman churaskir qepankunata aywakuyarqan. 

22Karutana aywaykäyaptinmi Micaíaqa vecïnunkunawan qorinakuskir 

qatiparninkuna aywar taripäyarqan. 

23Qayaykachar taripäyaptinmi Dan trïbukuna tumaykamur Micaíata 

tapuyarqan: <<¿Imatan päsashunki? ¿Imanirtan maytsikaq runakunata 
qoriskir qepäkunata qayaykachar shamuykanki?>> 

24Micaíanam nirqan: <<Ruratsikunqä diosnïkunata apaskamur y 

sacerdötïtapis pushaskamurmi ni imannaqta dëjayämashkanki. Tsaynö 
ruraskayämarpis ¿<imatan päsashunki> niyämankiraqku?>> 

25Peru Dan trïbukunanam niyarqan: <<Qayaykachar ama rabyatsiyämaytsu. 

Cuidädutaq kaychö wakin kaq runakuna rabyaskir qamtawan 
shamüsiqnikikunatapis wañutsir ushakaskatsiyäshunkiman>>. 

26Tsaynö niskirmi Dan trïbukuna aywakuyarqan. Tsaymi maytsikaq kayaptin 

mantsakur Micaía minkakunqan runakunawan wajinpa kutikurqan. 

27Micaíapa ïdulunkunata aparkur y sacerdötintapis pushashqam Dan 

trïbukuna Laisman chäyarqan. Tsaychö täkuq runakuna tranquïlu kaykaqtam 
espädawan llapanta wañuskatsir markankunatapis jankat waykayarqan. 

28Sidón markapita karuchö kaptinmi ni pipis yanapananpaq karqantsu. Lais 

markaqa Bet-rehobpa cercan pampachömi karqan. Dan trïbukunam tsay 
waykayanqan markata yapay sharkatsir tsaychö täkuyarqan. 

29Tsay markapa punta kaq shutin Lais kaptinpis paykunam Dan shutin 

churayarqan. Tsaynö shutin churayarqan Israelpa tsurin Danpita miraq trïbu 
karmi. 

30Tsaychömi apayanqan ïduluta respitarnin adorayänanpaq churayarqan. 

Sacerdöti kananpaqnam Moiséspa tsurin Gersónpa ayllun Jonatánta 
churayarqan. Tsaypitam Jonatánpita miraq runakunallana Dan trïbukunapa 
sacerdötinkuna kayarqan juklä nacionman prësu apayanqanyaq. 

31Tinkuna Carpa Siluchö kanqan witsaymi Dan trïbukunaqa Micaíapa 

ïdulunta adorayarqan. 

 

Jueces 19 
Gabaa runakuna warmita violar wañutsiyanqan 

1Israel runakuna täkuyanqanchö rey manaraq kaptinmi Efraín jallqakunachö 

Leví trïbupita juk runa täkurqan. Paymi wakin kaq runakunapita karuchö täkur 
Judá partichö Belén markaman aywaykur concubïna warmin kananpaq 
warmita aparqan. 

2Tsaypitanam tsay warmi ollqunta dëjaskir Belénchö taytan kaqpa 

kutikurqan. Taytan kaqchömi chusku killa täkurqan. 

3Ollqunnam juk serviqninta pusharkur y ishkay ashnuta qatikurkur alli 

shimillanpa parlapar kutitsimunanpaq aywarqan. Chaykuyaptinmi warmin 
taytanpa wajinman chaskirqan. Tsaynöllam mashanta rikaykur suegrunpis 
kushikurqan. 

4Quëdakuyänanpaq niptinmi suegrunpa wajinchö mikur upyar kimsa junaq 

kayarqan. 

5Chusku junaqchönam kutikuyänanpaq alliqllana shärikuyarqan. Peru 

suegrunnam nirqan: <<Aywakuyänaykipaq imallatapis mikurkushunraq>>. 

6Tsaymi ishkan jamaykur mikur upyar kayarqan. Tsaypitam tsay paqaspis 

quëdayänanpaq suegrun rugarqan. 

7Tsaynö rugaptinmi aywakunanpaqna kaykarpis tsay paqas yapay 

quëdakurqan. 

8Pitsqa junaqchönam aywakunanpaq tsaka tsakallana shärikurqan. Peru 

yapaymi tsay junaqpis suegrun nirqan: <<Imallatapis valorpaq 
mikurkuyayraq. Mas rätunam aywakuyanki>>. Tsaymi mikur upyar 
jamayarqan. 

9Tsaypita concubïna warmintawan serviqninta pusharkur aywakuyänanpaq 

alistakuyaptinmi suegrun yapay nirqan: <<Taytay, rupaypis jeqaykannam. 
Quëdakushunllana. Kaychö puñukuskirmi waray alliq tsaka tsakallana 
kutikuyanki>>. 

10Peru Leví trïbu runam tsaychö puñuyta mana munar concubïna warminta, 

serviqninta pusharkur y ishkay sillashqa ashnunkunata qatikur 
aywakuyarqan. Aywaykarmi Jebús marka frentiman chäyarqan. Jebúsqa 
Jerusalénmi kaykan. 

11Jebús markaman tardina chaykarmi serviqnin nirqan: <<Taytay, ¿manaku 

jebuseo runakunapa markankunallachö patsakuykushwan?>> 

12Tsaymi patronnin nirqan: <<Juklä runakuna täkuyanqan markamanqa 

manam yaykushwantsu. Tsaypa rantin Gabaa markayaq chäshun. 

13Masbien sas apurashun Gabaachö o Ramáchö karpis patsakunapaq>>. 

14Tsaynö aywarmi rupay jeqaykaptinna Benjamín trïbukuna täkuyanqan 

Gabaa markaman chäyarqan. 

15Tsaymi nänipita yaqaskir Gabaa markachö patsakur puñukuyänanpaq 

yaykuyarqan. Peru pipis mana patsatsiptinmi pläzallachö jamakuyarqan. 

16Patsa qoyaykaptinnam chakrachö arunqanpita kutimur juk awkin 

päsaykarqan. Tsay awkinmi Efraín jallqakunapita kar Gabaa markachö juklä 
runa karqan. Gabaa markachömi Benjamín trïbukuna täkuyarqan. 

17Pläzachö jamakuykaqta rikarmi awkin tapurqan: <<¿Maypitatan 

shamuykäyanki? ¿Maypatan aywaykäyanki?>> 

18Leví trïbu runanam nirqan: <<Judáchö Belénman aywayanqäpita kutikurmi 

kaypa päsakuykäyä. Efraín karu jallqakunachömi noqakunapis täkuyä. 
Tsaymi wajïpa kutikur pipis mana patsatsiyämaptin kayllachö jamakuykäyä. 

19Ashnükuna mikuyänanpaq qewapis päjapis kanmi. Tsaynöllam 

kikïkunapaqpis tantawan vïnupis kayäpaman. Gastükunaqa manam 
faltäyämantsu>>. 

20Peru awkinnam nirqan: <<Imanö karpis pläzachöqa manam 

waräyankimantsu. Wajïchö puñukuyänaykipaq aywakushun. Imayka 
wanayanqaykitapis noqam previnipäyäshayki>>. 

21Tsaynö nirmi awkinqa wajinman pushaykur ashnunkunata qewankuna 

qararqan. Tsayyaqmi qorpankunapis chakinkunata mayllakuskir mikuyarqan 
y upyayarqan. 

22Tsaynö alläpa kushishqa kaykäyaptinmi tsay markachö täkuq runakuna 

mana alli kar wajita tumat juntapuskiyarqan. Tsaymi punkuta jinchi takakur 
awkinta niyarqan: <<¡Wajikiman patsakamuq runata qarqamuy! Tsay 
runatam violayta munayä>>. 

23Tsaymi wajiyuq awkin yarquskir nirqan: <<Taytakuna, rugayaqmi wajïman 

patsakamushqa qorpäta ama tsayta ruraykuyällaytsu. Tsayqa mana alli 
penqakuypaq jutsam. 

24Ni pï runawanpis manaraq täkushqa warmi tsurïtawan qorpäpa concubïna 

warminta jipimushaq munayanqaykita rurayänaykipaq. Peru kay runataqa 
ama penqakuypaq mana allita ruraykuyällaytsu>>. 

25Tsaynö niptinpis runakuna awkinta manam cäsuyarqantsu. Tsaymi Leví 

trïbu runa concubïna warminta waqtaman jipirqan. Tsay warmitam runakuna 
warat violaskir patsa waraykaptinna dëjaskir aywakuyarqan. 

26Dëjaskiyaptinmi ollqun patsakunqan waji punkuman kutiykur warmi 

wañuskirqan. 

27Aywakuyänanpaq punkuta alliqllana kichaskirmi concubïna warminta 

tariskirqan punkupa quiciunman makin churashqa kaykaqta. 

28Tsaymi nirqan: <<Shäriy. Aywakushunna>>. Tsaynö niptin warmin manam 

contestarqantsu. Tsaymi wañushqata pallarkur ashnunman chaqnarkur 
wajinpa apakurqan. 

29Wajinman chaykatsir chunka ishkay pedäzuman roquskirmi entëru Israel 

runakuna täkuyanqan kaqpa cada trïbuman juk pedäzuta apatsirqan. 

30Tsayta rikaykur warmita violarnin wañutsiyanqanta musyaskirmi llapan 

niyarqan: <<Egiptupita yarqamunqantsikpita manam ni imaypis tsayläya jutsa 
rurayanqanta wiyashkantsiktsu. Tsayta rurayanqanpita imata ruranapaqpis 
shumaq yarpachakushun>>. 

 

Jueces 20 
Guërrata rurayänanpaq Israel runakuna qorikäyanqan 

1Tsaymi llapan Israel runakuna Danpita Beersebayaq y Galaad partipitapis 

Mizpaman aywar DIOS YAYAPA puntanchö qorikäyarqan. 

2Llapan trïbukunapitam Israel runakunapa mandaqninkunapis kayarqan. 

Chusku pachak waranqa (400,000) runakunam espädankunawan tsaychö 
qorikäyarqan. 

3Mizpaman Israel runakuna qorikäyanqanta musyarpis Benjamín 

trïbukunaqa manam aywayarqantsu. Tsay Mizpachö Leví trïbu runatam 
Israel runakuna tapuyarqan: <<¿Imanöpatan concubïna warmikita 
wañutsiyashqa?>> 

4Tsaymi wañushqa warmipa ollqun nirqan: <<Benjamín trïbukuna 

täkuyanqan Gabaa markamanmi concubïna warmïwan patsakuq chäyarqä. 

5Peru tsay paqasmi tsaychö täkuq runakuna wañutsiyämayta munar 

patsakuyanqä wajiman tumat juntapayämarqan. Tsaychö mana yarqapuptïmi 
concubïna warmïta violar wañutsiyashqa. 

6Tsaynö alläpa penqakuypaq jutsata rurayanqanta musyayänaykipaqmi 

ayanta pedäzu pedäzu roquskir entëru Israel nacionman apatsimushkä. 

7Tsaymi kananqa Israel runakuna kaykarqa imata rurayänaykipaqpis shumaq 

yarpachakuyay>>. 

8Tsaynö niptinmi llapan runakuna juk yarpaylla niyarqan: <<Kayta manaraq 

arreglarqa manam ni mayqantsik wajintsikman kutishuntsu. 

9Kanan sortiyashun Gabaa markata mayqan trïbupis puntata atacananpaq. 

10Tsaynölla cada chunka runapita juk runata akrashun gastuntsik 

apapamänapaq. Tsaypitam Gabaaman aywashun Israel nacionchö 
penqakuypaq jutsata rurayanqanpita tsay runakunata ushakätsinapaq>>. 

11Tsaynö nirmi Israel runakuna llapanpis juk yarpaylla Gabaa markata 

atacayänanpaq kayarqan. 

12Tsaymi Benjamín trïbukuna täkuyanqan partikunaman Israel runakuna 

willakuqkunata kachayarqan niyänanpaq: <<¿Imanirtan penqakuypaq jutsata 
rurayashkanki? 

13Sas entregayämay Gabaa markachö täkuq jutsasapa runakunata 

wañutsiyänäpaq. Tsaynöpam Israelchö jutsa ruraqkunata illakätsiyäshaq>>. 
Peru Benjamín trïbukunam Israel majin runakuna tsaynö niyaptinpis 
cäsuyarqantsu. 

14Tsaymi Gabaachö llapan markankunapita qorikäyarqan Israel majinkunapa 

contran guërrachö pelyayänanpaq. 

15Benjamín trïbukuna guërraman aywayänanpaq qorikaqkunam ishkay 

chunka soqta waranqa (26,000) kayarqan. Tsaynö kayarqan Gabaa 
markachö täkuqkunapita qanchis pachak (700) alli pelyay yachaq runakunata 
mana yupayaptinmi. 

16Tsaynöllam Benjamín trïbukunachö qanchis pachak (700) runakuna itsuq 

kaq makinkunawan warakay yachaq kayarqan. Tsay runakunam mana juk 
perdir llanu aqtsatapis warakarnin chätsiyaq. 

17Tsaynöllam wakin kaq Israel trïbukunapis guërrachö pelyay yachaq kaqlla 

chusku pachak waranqa (400,000) qorikäyarqan. 

Benjamín trïbukunapa contran Israel runakuna guërrata rurayanqan 

18Manaraq guërraman aywarmi Israel runakuna Dios Yayata tapuyänanpaq 

Bet-elman aywayarqan. Tsaychömi mayqan trïbukuna Benjamín trïbukunata 
puntata atacayänanpaq tapuyarqan. Tsaymi Dios Yaya nirqan Judá 
trïbukuna puntata atacayänanpaq. 

19Tsaymi Israel runakuna waränin alliqllana aywar Gabaa markapa 

tsimpanchö campamentukuna shäritsiyarqan. 

20Tsaypitam tsay tsimpallanman guërrachö pelyayänanpaq 

churanakuyarqan. 

21Peru Benjamín trïbukunam markapita yarquskir Israel runakunata tsay 

junaqlla ishkay chunka ishkay waranqata (22,000) wañuskatsiyarqan. 

22Tsaynö venciskiyaptinpis Israel runakunaqa waränin junaq 

valoratsinakuyarqan pelyayanqan kaqllachö Benjamín trïbukunawan yapay 
pelyayänanpaq. 

23Pelyaq manaraq kutirmi Bet-elman yapay aywaykur DIOS 

YAYAPA puntanchö patsa tutapanqanyaq waqayarqan. Tsaychömi Dios 
Yayata tapur niyarqan: <<¿Benjamín trïbu Israel majïkunawan yapayku 
pelyayäshaq?>> Tsaynö tapuyaptinmi DIOS YAYA nirqan: <<Awmi, 
paykunata yapay atacayay>>. 

24Tsaynö niptinmi Benjamín trïbukunawan pelyayänanpaq aywayarqan. 

25Peru Benjamín trïbukunam Gabaapita yarqamur chunka pusaq waranqa 

(18,000) Israel runakunata yapay wañutsiyarqan. 

26Tsaymi Israel runakuna Bet-elman yapay kutiskir DIOS YAYAPA puntanman 

jamaykur llapan waqayarqan. Qoyat ayunarmi waykana sacrificiukunata alli 
päsakuy sacrificiukunata DIOS YAYAPAQ waykayarqan. 

27Israel runakunam Bet-elman aywayarqan DIOS YAYAPA Pactu 

Babulnin tsaychö kaptin. 

28Tsaynöllam Aarónpa willkan y Eleazarpa tsurin Finees DIOS YAYATA servir 

tsaychö kaykarqan. Tsaymi Israel runakuna tapuyarqan: <<Benjamín trïbu 
Israel majïkunawan ¿yapayku pelyayäshaq o tsayllachönaku dëjaykuyä?>> 
DIOS YAYAM nirqan: <<Yapay atacaq aywayay. Venciyänaykipaqmi waray 
yanapayäshayki>>. 

29Tsaymi Israel runakuna aywar wakin kaqkuna Gabaa marka 

waqtankunaman churanakur tsinkayarqan. 

30Pelyar qallayanqanpita kimsa junaqchönam wakin kaqkuna atacayänanpaq 

puntata churanakuyanqannölla Gabaa tsimpanman yapay churanakuyarqan. 

31Yapaymi Benjamín trïbukuna markapita yarqaskamur Israel runakunata 

wañutsir qallaykuyarqan. Chakrakunapa y Gabaapita Bet-elman aywaq 
nänikunapa qatiparmi kimsa chunka (30) Israel runakunata wañutsir 

32Benjamín trïbukuna yarpäyarqan puntata venciyanqannölla yapay 

venciyanqanta. Peru Israel runakunam karumanpa qeshpiq tukuyarqan 
Benjamín trïbukuna qatipar markankunapita yarquyänanpaq. 

33Baal-tamar partiman chaykurmi Israel runakuna tumapaykamur Benjamín 

trïbukunata atacayämurqan. Tsaynöllam Gabaa marka waqtankunaman 
churanakushqa tsinkaräyanqanpita yarqaskamur markachö quëdaqkunata 
atacayarqan. 

34Tsay atacaqkunam kayarqan chunka waranqa (10,000) allin kaq runakuna. 

Tsay junaq pelyar alläpa tsarapunakurmi Benjamín trïbukuna perdiyänanpaq 
kayanqanta yarpäyarqantsu. 

35Peru Israel runakunatam DIOS YAYA yanaparqan Benjamín trïbukunata 

venciyänanpaq. Tsay junaqmi Benjamín trïbukunata ishkay chunka pitsqa 
waranqa pachakta (25,100) wañutsiyarqan. Tsay runakunam llapanpis 
espädata alli manijayaq. 

36Tsaynö wañutsiyaptinmi Benjamín trïbukuna guërrachö perdiykäyanqanta 

tantiyaskiyarqan. Tsaypitam paykunata venciyänanpaq Israel runakuna 
qeshpiq tukuyarqan. Tsaymi Benjamín trïbukuna qatipaykäyaptin Gabaa 
marka waqtankunachö tsinkaraqkuna 

37markaman illaqpita yaykuskir tsaychö kaykaqkunata espädawan llapanta 

wañutsiyarqan. 

38Manaraq atacarmi Israel runakuna willanakuyarqan: <<Wakintsikmi marka 

waqtanchö tsinkaranqantsikpita markaman yaykuskir wajinkunata 
waykashun. Wakintsiknam markapita qoshni shäriqta rikar Benjamín 
trïbukunata tumapaykamur atacashun>>. 

39Willanakuyanqannöllam wakin kaq Israel runakuna qeshpiyaptin Benjamín 

trïbukuna qatiyarqan. Qatirninkuna kimsa chunkatanö (30) Israel runakunata 
wañutsirmi Benjamín trïbukuna kushikur niyarqan: <<Puntata 
vencinqantsiknöllam kananpis venciykantsik>>. 

40Peru tsaynö kushishqa qatiykäyanqanpita tumaykamurmi markankunapita 

pukutarraq qoshniwan lunyaq nina shäriykaqta rikaskiyarqan. 

41Tsaynöta rikaskir Israel runakunapis tumapaskayämuptinmi Benjamín 

trïbukuna mantsakar ni imanakayta puëdiyarqantsu. 

42Tsaymi tsunyaman aywaq nänikunapa qeshpiyarqan. Nänipa 

qeshpiykaqtam Israel runakuna markapita yarquskir wañutsiyarqan. 

43Tsaymi Benjamín trïbukunata tsapapänakuykurnin Menúhapita Gabaa 

washaninkunayaq qatipaykur Israel runakuna wañutsiyarqan. 

44Tsaynöpam Benjamín trïbukunata chunka pusaq waranqa (18,000) alli 

pelyay yachaqkunata wañutsiyarqan. 

45Desiertuchö Rimón qaqaman qeshpiq kaqkunatapis pitsqa waranqatam 

(5,000) wañutsiyarqan. Tsaynöllam wakin kaqtapis Gidomyaq qatipaykur 
ishkay waranqata (2,000) wañutsiyarqan. 

46Tsay junaqmi Benjamín trïbukunapita ishkay chunka pitsqa waranqa 

(25,000) mas allish pelyay yachaq kaqkuna wañuyarqan. 

47Peru soqta pachakllanam (600) Benjamín trïbukuna Rimón qaqaman 

qeshpir chusku killa tsaychö täkuyarqan. 

48Israel runakunanam Benjamín trïbukuna täkuyanqan markakunaman aywar 

tsaychö runakunatapis tariyanqan kaqtaqa llapanta wañutsiyarqan. 
Tsaynöllam wätankunatapis wañuskatsir markankunatapis kayayarqan. 

 

Jueces 21 
Benjamín trïbukunapaq warmikunata ashiyanqan 

1Israel runakuna Mizpachö kaykarmi Dios Yayapa shutinchö jurayarqan 

Benjamín trïbukunawan warmi tsurinkunata ni imaypis mana churayänanpaq. 

2Peru tsaypitam Bet-elman aywaykur Dios Yayapa puntanchö llakikurnin 

qoyat waqar niyarqan: 

3<<Ay DIOS YAYA, ¿imatan päsayämashqa? Kananqa Israel runakunachö juk 

trïbu manam kannatsu>>. 

4Tsaypita waräninnam alliqlla altarta ruraskir waykana sacrificiukunatawan 

alli päsakuy sacrificiukunata waykayarqan. 

5Tsaymi Israel runakuna niyarqan: <<Benjamín trïbukunawan manaraq 

pelyar Mizpachö qorikashqa ¿mayqan marka runakunatan noqantsikwan 
qorikäyarqantsu?>> (Mizpachömi Israel runakuna Dios Yayapa shutinchö 
jurayarqan mayqan runapis tsayman mana qorikaqtaqa wañutsiyänanpaq.) 

6Benjamín trïbukuna ushakäyanqanta llakikurmi Israel runakuna niyarqan: 

<<Kanan junaqmi Israelpita juk trïbu ushakashqa. 

7Kawaykar quëdaq Benjamín trïbu ollqukuna warmiyuq kayänanpaq 

¿imatatan rurashun? DIOS YAYAPA shutinchömi jurashkantsik warmi 
tsurintsikkunawan paykunata imaypis mana churanapaq>>. 

8Tsaymi tapunakur niyarqan: <<Mizpachö sesionta rurashqa ¿mayqan marka 

runakunatan noqantsikwan DIOS YAYAPA puntanchö qorikäyashqatsu?>> 
Tsaymi Jabes-galaadpita ni mayqanpis mana aywanqanta yarpaskiyarqan. 

9Tsay sesionchö listata qayayaptinmi Jabes-galaadpita ni pipis 

contestarqantsu. 

10Tsaymi Israel runakuna guërrachö pelyay yachaq chunka ishkay waranqa 

(12,000) soldädukunata Jabes-galaadman kachar niyarqan: <<Jabes-
galaadman aywar tsaychö ollqukunatawan warmikunata y wamrakunatapis 
espädawan llapanta wañutsiyämuy. 

11Peru doncëlla jipashkunataqa ama wañutsiyankitsu>>. 

12Tsaynö niyaptin Jabes-galaadman aywar llapanta wañutsirmi chusku 

pachak (400) doncëlla jipashkunata tariyarqan. Tsay jipashkunatam Silo 
markachö campamentuman apayämurqan. Siluqa Canaánchömi kaykan. 

13Tsaypitanam Rimón qaqachö Benjamín trïbukunaman aywar Israel 

runakuna alli shimillankunapa markankunaman kutiyämunanpaq 
parlapäyarqan. 

14Tsaypita markankunaman kutiyämuptinmi Jabes-galaadpita apayämunqan 

jipashkunata warminkunapaq entregayarqan. Peru tsay jipashkuna manam 
llapanpaq paqtäyarqantsu. 

15Benjamín trïbukunata wañutsiyänanpaq DIOS YAYA yanapaptin cäsi 

ushakaskatsirmi Israel runakuna alläpa llakikuyarqan. 

16Tsaymi mayor runakuna niyarqan: <<¿Imanötan warmikunata tarishun 

wakin kaq Benjamín trïbukunapaq? Paykuna casta warmikunatam jankat 
wañutsishkantsik. 

17Wakin quëdaq Benjamín trïbukunapa tsurinkuna mana kaptinqa Israel 

runakunapita jankatmi ushakäyanqa. 

18Peru llapantsikmi Dios Yayapa shutinchö jurashkantsik Benjamín 

trïbukunawan warmi tsurintsikta churarqa maldicionashqa kanapaq. Tsaymi 
warmi tsurintsikkunata entregashwantsu warminkuna kananpaq>>. 

19Tsaynö nikarmi yarpaskiyarqan DIOS YAYATA Siluchö adorayänanpaq jatun 

fiesta chaykämunqanta. Silum Bet-elpita norti kaqläpa, Lebonapita sur 
kaqläpa y Bet-elpita Siquemman näni aywaqpa rupay yarqamunan kaq 
lädupa karqan. 

20Tsaymi warminnaq kaq Benjamín trïbukunata mayor runakuna niyarqan: 

<<Siluman aywar üva rurinkunaman tsinkaykur 

21rikaq rikaqlla shuyaräyanki. Silo markachö jipashkuna tushuq yarqamuqta 

cada ünu achkuskir chaskiyanqayki posesionnikikunaman aparkur 
aywakuyanki. 

22Jipashkunapa maman taytan o turinkuna quëjakayämaptinmi niyäshaq: 

<Paykunata perdonaykuyay. Jabes-galaadchö pelyaskir manam 
llapanpaqtsu warminkuna tariyämushkä. Tsaynöllam paykunapa warminpaq 
kikikikuna mana entregaykarqa jurashqa karpis jutsayuqtsu kayanki> >>. 

23Tsaymi Israel mayor runakuna yätsiyanqannölla Benjamín trïbukuna 

rurayarqan. Tushuyanqanman aywaykurmi cada ünu juk jipashta suwar 
warminkunapaq apakuyarqan. Tsaypitam chakrankunaman kutiykur 
juchutsishqa markankunata sharkatsir tsaychö täkuyarqan. 

24Tsaynöllam Israel runakunapis kikinkunapa trïbunkunaman, 

castankunaman y chakrankunaman kutikuyarqan. 

25Tsay witsaymi Israel runakunapa mandakuqnin rey karqanraqtsu. Tsaymi 

imaykatapis kikinkuna yarpäyanqallanta rurakäyaq. 

Rut 

Rut 1 
Moab nacionman Elimelec aywanqan 

1Israel nacionchö juezkuna mandakuyanqan witsaymi alläpa muchuy karqan. 

Tsaymi Judá trïbukuna täkuyanqan Belén markapita juk runa warmintawan 
tsurinkunata pusharkur Moab nacionman aywakurqan. 

2Tsay runapam shutin karqan Elimelec. Warminpa shutinmi karqan Noemí. 

Tsurinkunanam Mahlónwan Quelión kayarqan. Paykunam Judáchö Belén 
markapita Efrata casta runakuna kayarqan. Moabman chaykurmi tsaychö 
täkuyarqan. 

3Moab nacionchö Elimelec wañukuskiptinmi Noemí viüdayaskir ishkay 

wawankunallawanna quëdarqan. 

4Tsay wawankuna jövinyaskirmi Moab nacionchö jipashkunawan 

churakäyarqan. Queliónpa warminmi karqan Orfa. Mahlónpa warminnam 
karqan Rut. Moab nacionchö chunka watana täkuykarmi 

5Mahlónwan Quelión wañukuyarqan. Tsaymi ollqunwan wawankunapis 

wañukuskiyaptin japallanna Noemí kakurqan. 

Rutwan Noemí Belénman kutiyanqan 

6Moab nacionchö kaykarmi Noemí musyarqan Israel runakunaman DIOS 

YAYA bendicionninta churaptin mikuyninkuna alli wayunqanta. 

7Tsaymi ishkan llumtsuyninkunata pusharkur Moab nacionpita Judáman 

kutikurqan. 

8Peru nänita aywaykarnam llumtsuyninkunata nirqan: <<Mamaykikunapa 

wajinman kutikuyay. Noqatawan wawäkunata cuidayämanqaykipita DIOS 

YAYA imaykachöpis yanapaykuyälläshuy. 

9Tsaynölla DIOS YAYA yanapaykuyäshuy juk ollquwan churakar alli 

kawakuyänaykipaq>>. Tsaypitam llumtsuyninkunata despidir mutsaykurqan. 
Llumtsuyninkunanam alläpa llakirnin waqar 

10niyarqan: <<Manam kutiyätsu. Paqtaykim markaykiman aywayäshaq>>. 

11Peru Noemínam nirqan: <<Kuyashqa wawalläkuna, kutikuyay. 

¿Imapaqnatan paqtäpis kayanki? Noqapaqa mananam wawäpis kanqanatsu 
wiñaptin churakäyänaykipaqpis. 

12Wajikikunaman kutikuyay. Noqaqa chakwannam kä. Mananam yapay 

ollquwan churakäshaqnatsu. Kanan paqas ollquwan puñur qeshyaq kaptïpis 

13shuyaräyankimanraqku wawä yuriskir jövinyanqanyaq. Manam 

ollqunnaqllaqa quëdayankimantsu. Wawäkunatawan qojäta DIOS 

YAYA qechumanqanpitam alläpa llakikü. Qamkuna paqtä aywar sufriyaptiki 
masraqmi llakikushaq>>. 

14Tsaymi llumtsuyninkuna alläpa waqayarqan. Waqaykäyanqanpitam 

llumtsuynin Orfa suegranta mutsaykur wajinpa kutikurqan. Peru Rutmi sïqa 
suegranwan quëdarqan. 

15Ruttam Noemí nirqan: <<Llumtsuy majikim markaykikunaman kutikuykan. 

Markaykikunachöqa diosnikikunapis kanmi. Paywan yanaqänakur 
kutikuyay>>. 

16Rutnam nirqan: <<Mamïta, ima nimaptikipis manam dëjashaykitsu. Qam 

aywanqaykipam aywashaq. Täkunqaykichömi täkushaq. Markaykim markä 
kanqa. Diosnikim Diosnï kanqa. 

17Maychöpis qam wañunqaykichömi noqapis wañushaq. ¡Kawaykarraq 

dëjaskirniki aywakuptïqa mana llakipaypa DIOS YAYA castigamätsun!>> 

18Tsaynö niptinmi Noemí ni ima nirqantsu. 

19Tsaymi ishkan aywakur Belénman chaykuyaptin llapan kushikuyarqan. 

Juknin jukninmi warmikunapis niyarqan: <<¡Noemí kutikamushqa!>> 

20Tsaynam Noemí nirqan: <<Kananqa amana Noemí niyämaynatsu. Tsaypa 

rantin Mara niyämay, llapanpaq poderyuq Dios Yaya alläpa 
castigamanqanpita. 

21Kaypita qojäwan y wawäkunawan aywakuptïmi imaykäpis karqan. Peru 

kananqa jankat waktsayashqam kutimushkä. Llapanpaq poderyuq DIOS 

YAYA tsayläya castigaykämaptinqa amana Noemí niyämaynatsu>>. 

22Tsaynömi Moab nacionpita llumtsuynin Rutwan Noemí kutikuyarqan. 

Paykunam cebäda cosëcha qallaykaptin Belénman chäyarqan. 

 

Rut 2 
Boozpa chakranchö Rut pallakunqan 

1Belén markachömi juk rïcu runa Booz shutiyuq karqan. Paymi Noemípa 

ollqun Elimelecpa ayllun karqan. 

2Juk junaqnam Noemíta Rut nirqan: <<Aywä cebäda sëgaqkuna 

dëjayanqanta pallakamunäpaq. Chakraman chaptïqa pillapis 
llakipämanqam>>. Suegrannam nirqan: <<Hïja, allim kanqa>>. 

3Tsaymi aywaykanqanchö cebädata sëgaykäyaqta rikar pallakuq yaykurqan. 

Tsay chakraqa suegrun Elimelecpa ayllun Boozpam karqan. 

4Rut pallakuykaptinmi markapita Booz chaykur llapan minkayninkunata 

saludar nirqan: <<DIOS YAYA yanapaykuyälläshuy>>. Tsaymi 
minkayninkunapis niyarqan: <<Qamtapis DIOS YAYA yanapaykulläshuy>>. 

5Tsaypitam minkayninkunapa capatazninta Booz tapurqan: <<¿Pipa 

tsurintan taqay jipash?>> 

6Capataznam nirqan: <<Moab nacionpita Noemíwan shamuq jipashmi. 

7Shamuykurmi pallakunanpaq rugamashqa. Tsaymi alliqpitana mana jamar 

pallakuykan. Tsayraqmi jamaykushqa>>. 

8Tsaynam Rutman witiykur Booz nirqan: <<Sëgar ushayanqanyaq kayllapa 

aywakamunki serviqnï jipashkunawan pallakunaykipaq. Ama jukpa 
chakranmanqa aywankitsu. 

9Cada alliq kutimur sëgayanqan qepallanpa pallakunki. Minkaynïkunatapis 

willashkämi mana amatsayäshunaykipaq. Yakunarpis puyñuchö yakuta 
upyanki>>. 

10Tsaynö niptinmi Rutqa urkunpis patsaman töpanqanyaq qonqurikuykur 

nirqan: <<Pächi taytay, juklä warmi kaykaptïpis llakipämanqaykipita>>. 

11Tsaynam Booz nirqan: <<Musyämi ollquyki wañukuskiptin suegraykiwan 

alli kawakunqaykita. Tsaynöllam musyä taytaykitawan mamaykita y 
markaykita dëjaskir kay juklä markaman shamunqaykita. 

12Tsaynöllam musyä noqakuna creyikuyanqä DIOS 

YAYAMAN creyikuykanqaykita. Llapan imaykachöpis pay 
yanapaykulläshuy>>. 

13Rutnam nirqan: <<Pächi taytay, serviqniki mana kaykaptïpis 

llakipämanqaykipita>>. 

14Almuerzu höranam Rutta Booz qayaskir nirqan: <<Kayllapa aywakamuy 

poqushqa vïnutawan tantata mikunapaq>>. Tsaynö niptinmi minkayninkuna 
jamayanqan kaqllaman Rutpis jamakurqan. Tsaychönam paytapis trïgu 
kamtsata Booz qararqan. Pacha junta mikuskiptinpis atskaraqmi sobrarqan. 

15Tsaypitanam minkayninkunata Booz nirqan: <<Gavïllakunapitapis Rut 

pallakuptin ama amatsayankitsu. 

16Masbien shikwatsiyanki pallakunanpaq. Pay pallakuptin ama ni 

mayqaykipis amatsayankitsu>>. 

17Tsay junaqmi patsa tutapanqanyaq Rut pallakurqan. Tsay pallakunqanta 

takaskiptinmi ishkay arröbanö yarqurqan. 

18Tsayta aparkurmi suegran kaqman chaykur pallakunqan cebädata 

rikätsirqan. Tsaynöllam mikuy qarayanqanta qepikunqantapis suegranta 
qararqan. 

19Tsaymi suegran Noemí nirqan: <<Hïja, ¿maychötan pallakamur kayläya 

arushkanki? ¿Pï runatan llakipäshushkanki maytsikata tarimunaykipaq? Tsay 

llakipäshuqnikita Dios Yaya yanapaykullätsun>>. Rutnam nirqan: <<Mamay, 
Booz shutiyuq runapa chakranpitam pallakamushkä>>. 

20Noemínam nirqan: <<¡Boozqa qojäpa ayllunmi! ¡Tsaynöllam pay 

yanapamänanpaq kaykan! ¡Dios Yaya payta yanapaykullätsun! ¡Dios Yayam 
qojätawan wawäkunata yanapanqannölla kananpis yanapaykämantsik!>> 

21Rutnam nirqan: <<Tsaynöllam nimashqa siëga ushakanqanyaq serviqnin 

jipashkunawan pallakunäpaq>>. 

22Noemínam nirqan: <<Hïja, tsaypunqa paykunallawan pallakamunki. 

Chakran chakran puriykaptiki pipis burlakushunkimanchi>>. 

23Tsaymi cebäda siëgawan trïgu siëga ushakanqanyaq Boozpa 

chakranllachö Rut pallakurqan. Tsay witsaymi suegranwan paqta 
täkuyarqan. 

 

Rut 3 
Rutta Booz llakipanqan 

1Tsaypita jukpunnam llumtsuyninta Noemí nirqan: <<Hïja, manam 

ollqunnaqlla kankimantsu. 

2Qojäpa ayllun kaptinmi Boozwan churaynikita yarpaykä. Pallakuq 

aywaptikipis paymi alli chaskishushkanki. Kanan paqasmi cebädata wayraq 
aywanqa. 

3Qampis armakuskir mas allin kaq llatapaykita shukukurkur y shumaq 

perfümita wiñäkurkur ayway. Peru ama yuripunkitsu mikur upyar 
ushanqanyaq. 

4Maylächö puñunqanta shumaq rikaykur chakin kaqllaman ujukuykunki. 

Tsaychömi parlapäshunki qamwan täkuyta munarqa>>. 

5Rutnam nirqan: <<Yätsimanqaykinöllam llapanta rurashaq>>. 

6Tsaymi ëraman aywaykur suegran yätsinqannölla Rut rurarqan. 

7Booznam tsay ërachö kushishqa mikuskir upyaskir cebäda qoturaq 

lädunman aywar puñurqan. Tsaychö puñuykaptinmi mana tantiyatsikuyllapa 
aywar qatanta kicharkur Boozpa chakin kaqllaman Rut ujukuykurqan. 

8Pullan paqas rikcharkamur Booz tikrakunqanchömi chakin kaqchö warmi 

puñuykaqta tantiyaskirqan. 

9Tsaymi Booz tapurqan: <<¿Pitan kanki?>> Paynam nirqan: <<Taytay, 

noqaqa Rutmi kallä. Qojäpa ayllun kaptikim costumbrintsiknö noqawan 
churakaskir cuidayämänaykita munallä>>. 

10Booznam nirqan: <<Noemípa wawankuna wañuptinpis qammi alli 

yarpachakushkanki tsay ayllu mana illakänanpaq. Tsaynö 

yarpachakunqaykipita Dios Yaya yanapaykulläshuy. Wakin warmikunanö 
karqa noqapita mas jövinkunawanmi waktsa o rïcu kayaptinpis 
churakankiman karqan. 

11<<Hïja, ama mantsakuytsu. Kay markachöqa llapanmi musyayan alli warmi 

kanqaykita. Tsaymi mañakamanqaykinö llapanta rurashaq. 

12Ollquykipa ayllun kaptïpis juk kanraqmi mas legïtimu kaq ayllun. 

13Kanan paqasllaqa kaychö puñukuy. Waraymi musyashun tsay runa 

qorishunaykipaq o mana qorishunaykipaq kanqantapis. Pay qorishuptikiqa 
allim kanqa. Peru mana qorishuptikiqa noqam qorikushayki. Noqa 
ninqaqtam DIOS YAYA wiyaykäman. Rasunpam äninqaqta cumplishaq>>. 

14Tsay paqasmi Boozpa matkallanchö Rut puñukurqan. Tsaychö puñunqanta 

pipis rikänanta Booz mana munaptinmi atsik atsikllana aywakunanpaq Rut 
shärikurqan. 

15Manaraq aywakuptinmi Booz nirqan: <<Cebädayki qaranaqpaq jakuykita 

mashtay>>. Jakunta mashtaskiptinmi ishkay arröbatanö cebädata qararqan. 
Pallarkur aparirkatsiptinmi wajinman kutikurqan. 

16Wajiman Rut chaykuptinmi suegran tapurqan: <<Hïja, ¿ima 

nishushkankitan Booz?>> Rutnam Booz llapan ninqankunata willarqan. 

17Tsaypitam nirqan: << <Jinallaykiqa ¿imanötan suegraykiman chanki?> 

nimarmi kay cebädata qaramashqa>>. 

18Tsaymi Noemí nirqan: <<Hïja, mä shuyäshun. Imanöshi kanqa. 

Nishunqaykita manaraq rurarqa tsay runa manam jamaytapis tarinqatsu>>. 

 

Rut 4 
Rutwan Booz churakäyanqan 

1Tsaypitanam marka yaykuna punkuman aywaykur Booz jamaykaptin Rutpa 

ollqunpa mas legïtimu kaq ayllun päsaykarqan. Päsaykaqta rikaskirmi Booz 
qayaykur nirqan: <<Parlanapaq shamuy>>. Tsaynö niptinmi tsay runa 
aywaykur jamarqan. 

2Tsaypitanam tsay markachö täkuq chunka mayor runakunata Booz 

qayaskatsir jamakuyänanpaq nirqan. 

3Ayllun runatanam Booz nirqan: <<Moab nacionpita kutimuq Noemími 

ollqunpa chakranta rantikuyta munaykan. Tsay chakram aylluntsik 
Elimelecpa. 

4Qam mas legïtimu ayllun kaptikim willaq rantiyta munarqa kay mayor 

runakunapa puntanchö rantinaykipaq. Mana munarqa willamay. Noqapis 
ayllun karmi rantishaq>>. Tsay runanam nirqan: <<Rantishaqmi>>. 

5Tsaymi Booz nirqan: <<Noemípa chakranta rantirqa Moab nacionpita 

shamuq viüda Rutwanpis churakänaykim. Tsaynöpam Rutpa wawan yurir 
wañuq ollqunpa tsurinnö kar tsay chakrapa duëñun kanqa>>. 

6Tsay runanam nirqan: <<Tsaynö kaptinqa manam rantiyta valorätsu. 

Rutwan churakaptïqa tsay rantinäpaq kaq chakra manam herenciätsu kanqa, 
sinöqa paypa wawanpaqmi kanqa. Peru rantiyta munarqa rantiy>>. 

7Tsay witsay Israel nacionchö pipis ayllunpa chakranta rantiyta mana 

munarqa chakra rantiy munaq kaqtam llanqinta llushtiskir entregaq. 
Tsaynöpam runakuna musyayaq llanqinta chaskiq kaqna chakrata 
rantinanpaq kanqanta. 

8Tsaymi llanqinta llushtiskir Boozta makyar nirqan: <<Aylluntsikpa chakranta 

qam rantiykuy>>. 

9Tsaynö niptinmi Boozqa mayor runakunatawan tsaychö kaykaq wakin kaq 

runakunata nirqan: <<Qamkunam rikaykäyanki Elimelecpa, Queliónpa y 
Mahlónpa chakranta Noemípita rantinqäta. 

10Tsaynöllam musyayanki Mahlónpa viüdan Rut warmïpaq kanqantapis. 

Tsaynöpam Rutpa wawan Mahlónpa tsurinnöna kanqa y Mahlónpa 
chakranpis Rutpa wawanpana kanqa. Llapaykim kay ninqäkunata 
wiyaykäyanki>>. 

11Tsaynö niptinmi mayor runakunawan tsaychö wakin kaq runakunapis 

niyarqan: <<Ninqaykitam llapä wiyaykäyä. DIOS YAYA bendicionninta Rutman 
churaykullätsun. Raquelpa y Leapa atska wawankuna kanqannö paypapis 
atska wawankuna kaykullätsun. Paykunapita miraqmi llapantsik Israel 
runakuna kantsik. Qamtapis DIOS YAYA yanapaykulläshuy Efrata niyanqan 
Belénchö pïmaypis respitayäshuptiki reqishqa runa kanaykipaq. 

12Tsaynölla DIOS YAYA bendicionninta churaykallämutsun Tamarchö Judápa 

tsurin Farespita maytsikaman mirayanqannö qampapis Rutchö atska 
tsurikikuna kananpaq>>. 

13Tsaynöpam Rutwan Booz churakäyarqan. Rutman DIOS 

YAYA bendicionninta churaptinmi ollqu wamrata qeshyakurqan. 

14Tsaymi warmikuna Noemíta niyarqan: <<¡DIOS YAYA alabashqa 

kaykullätsun! Paymi munashqa Rut wawayuq kananta. Tsay wawan 
willkaykinö kar Israel nacionnintsikchö reqishqa kaykullätsun. 

15Chakwanyaptikipis tsay willkaykim yanaparniki wätashunki. Kuyashuqniki 

llumtsuynikipa wawan karmi qanchis ollqu wawaykipitapis mas alli 
rikäshunki>>. 

16Noemínam willkanta alläpa kuyar katsikurqan. 

17Tsaymi Noemípa vecïnankuna niyarqan: <<¡Noemíqa wawan aparishqam 

puriykan!>> Tsay wamrapa shutinmi churarqan Obedta. Obedmi 
Isaípa taytan karqan. Isaínam Davidpa taytan karqan. 

Davidpa unay ayllunkuna 

18Kaykunam Farespita miraqkuna kayarqan: Farespa tsurinmi Hezrón, 

19Hezrónpa tsurinmi Ram, Rampa tsurinmi Aminadab, 

20Aminadabpa tsurinmi Naasón, Naasónpa tsurinmi Salmón, 

21Salmónpa tsurinmi Booz, Boozpa tsurinmi Obed 

22y Obedpa tsurinmi Isaí. Isaípa tsurinnam David karqan. 

1 Samuel 

1 Samuel 1 
Ana qolluq kanqan 

1Efraín jallqakunachö Ramá markapitam juk runa Zuf ayllupita Elcana 

shutiyuq karqan. Elcanam Jerohampa tsurin y Eliúpa willkan karqan. Eliúnam 
Tohupa tsurin karqan. Tohunam Zufpa tsurin karqan. Elcanaqa efrateo 
runam karqan. 

2Paypam ishkay warminkuna kayarqan. Jukaq warminpam shutin karqan Ana 

y juk warminpanam Penina shutin karqan. Peninapam wawankuna karqan 
peru Anapaqa manam wawan karqantsu. 

3Elcanam wata wata Silo markaman aywaq llapanta mandaq DIOS 

YAYATA adorar sacrificiuta waykananpaq. Tsaychömi sacerdöti Elípa 
tsurinkuna sacerdöti Ofni y Finees kayarqan. 

4Sacrificiupaq wätata pishtarmi warmin Peninata wawankunatawan 

racionninkuna mikuyänanpaq rakipuq. 

5Peru Anatam sïqa qolluq kaykaptinpis alläpa kuyar mas allin kaqta 

rakipurqan. 

6Tsaymi Penina kushipar Anata rabyatsiq. 

7Wata wata DIOS YAYAPA wajinman aywayaptinmi Anata rabyatsiq. Tsaymi 

Anaqa waqar mikuqpistsu. 

8Tsaynam Elcana nirqan: <<Ana, ¿imanirtan waqanki? ¿Imanirtan 

mikunkitsu? ¿Imanirtan alläpa llakishqa kaykanki? ¿Manaku chunka ollqu 
wawaykinö cuidanaqpaq kaykä?>> 

Dios Yayata Ana mañakunqan 

9Juk kutinam Siluchö mikuyta y upyayta ushaskir DIOS 

YAYATA mañakunanpaq Ana aywarqan. Sacerdöti Elínam Tinkuna Carpapa 
punkunchö jamaykarqan. 

10Anaqa alläpa llakikurnin waqarmi DIOS YAYATA mañakur 

11nirqan: <<Llapanta mandaq DIOS YAYA, wawä mana kaptinmi alläpa 

llakishqa kä. Ollqu wawä kananpaq bendicionnikita churaykamuptikiqa 
qamtam entregashayki wañunqanyaq servishunaykipaq. Tsaymi 
podernikichö kanqanta musyayänanpaq ni imaypis aqtsanta rututsinqatsu>>. 

12 DIOS YAYATA unayyaq Ana mañakuptinmi shimillan kuyuqta Elí rikarqan. 

13Tsaynö shonqullanchö mañakuptin imatapis parlanqanta mana wiyarmi 

Ana machashqa kanqanta Elí yarparqan. 

14Tsaymi nirqan: <<¿Imay hörayaqtan tsaychö machashqa kanki? 

¡Machanqaykiyaq vïnuta ama upyankitsu!>> 

15Ananam nirqan: <<Taytay, manam machashqatsu kaykä. Vïnuta ni ima 

machätsikuqtapis manam upyashkätsu, sinöqa alläpa llakishqa karmi DIOS 

YAYATA quëjakuykä. 

16Machäkuq warmi kanqäta yarpaytsu. Noqaqa alläpa llakishqa karmi Dios 

Yayata kay hörayaq mañakuykä>>. 

17Elínam nirqan: <<Llakipäkuq Dios Yayam mañakunqaykinö 

yanapaykushunki. Kananqa kushishqa kutikuy>>. 

18Tsaynö niptinmi Ana nirqan: <<Pächi taytay>>. Tsaypitam 

patsakunqanman kutiykur kushishqa mikupakurqan. Tsay junaqpitaqa 
mananam llakikurqannatsu. 

Samuel yurinqan 

19Waränin alliqnam DIOS YAYATA yapay adoraskir Ramáchö wajinkunaman 

kutikuyarqan. Kutiskir ollqun Elcanawan puñurmi DIOS 

YAYAPA bendicionninwan Ana qeshyaq tikrarqan. 

20Killan paqtaskiptinnam ollqu wamrata qeshyakurqan. DIOS 

YAYATA mañakunqanpita ollqu wamran yuriskiptinmi shutin churarqan 
Samuelta. 

21Elcanaqa DIOS YAYATAM änishqa karqan wata wata Siluman aywar tsaychö 

adorananpaq. Tsaynöpam tsurinkunawan y warmin Peninawan Silo 
markaman yapay aywayarqan. 

22Peru Anam sïqa aywayta mana munar ollqunta nirqan: <<Wamräta 

waqtsanqäyaq manam aywätsu. Waqtsaskirraqmi payta pusharkur DIOS 

YAYATA entreganäpaq aywashaq. Tsaychönam imayyaqpis payta 
servinqa>>. 

23Tsaymi Elcana nirqan: <<Tsaypunqa wamrantsikta waqtsanqaykiyaq 

quëdakuy. Prometinqaykita cumplinaykipaq DIOS YAYA yanapaykushuy>>. 
Tsaynö ollqunwan willanakuskirmi wamranta cuidar waqtsanqanyaq Ana 
quëdarqan. 

Tinkuna Carpaman Samuelta Ana pushanqan 

24Samuelta waqtsaskir pishillaraq kaykaptinmi Siluman aywar DIOS 

YAYAPA wajinman pusharqan. Tsaynöllam aparqan kimsa watayuq juk 
mallwa töruta, ishkay arröba trïgu jarinata y vïnu puritsikunan qarachö 
vïnutapis. 

25Tsay apanqan mallwa töruta sacrificiupaq altarchö waykaskirmi Samuelta 

pusharqan Elíta dëjapunanpaq. 

26Elí kaqman chaykurnam Ana nirqan: <<Taytay, noqam kaychö DIOS 

YAYATA unay mañakur kaykarqä. 

27Tsaychömi DIOS YAYATA mañakurqä wamrä kaykunanpaq. Tsaynö 

mañakunqäta wiyamaptinmi kanan wawayuq kaykä. 

28Tsaymi wawäta apamushkä DIOS YAYAPA makinman entreganäpaq. Paymi 

wañunqanyaq DIOS YAYATA servinqa>>. Tsaynö niptinmi Elíqa urkunpis 
patsaman töpanqanyaq qonqurikuykur DIOS YAYATA adorarqan. 

 

1 Samuel 2 
Dios Yayata Ana alabanqan 

1Tsaypitam DIOS YAYATA alabar Ana nirqan: <<DIOS 

YAYALLÄ, yanapamanqaykipitam llapan shonqüwan agradëcikuq. 
Chikimaqnïkunapis mananam asipäyämanqanatsu. Kananqa wawayuq 
kanäpaq permïtinqaykipitam alläpa kushikü. 

2<<DIOS YAYA, qamllam santu kanki. Manam qampita juk diosqa kantsu. 

Manam ni pipis qamnö yanapakuqqa kantsu. 

3<<Pipis ama yachaq tukutsuntsu, aläbakutsuntsu ni allish tukutsuntsu. DIOS 

YAYALLAM llapan imaykatapis musyan. Paymi runakuna imata 
rurayanqantapis juzgan. 

4Paymi poderösu runakunapa flëchankunatapis pakin. Kallpannaqkunatapis 

kallpankuna kananpaqmi yanapan. 

5Rïcukunatam juk tantallapaq arupukuyänanpaq waktsayätsin. Peru 

waktsakunatam sïqa pacha junta kawakuyänanpaq yanapan. Qolluq 
warmikunatam qanchis ollqu wawayuq kayänanpaq yanapan. Peru atska 
wawayuqkunatam sïqa japallankuna kayänanpaq wawankunata ushakätsin. 

6<<DIOS YAYAM kawayta y wañuyta qaramantsik. Pay munaptinmi wañuntsik 

y kawamuntsikpis. 

7 DIOS YAYAM waktsa kanapaq y rïcu kanapaqpis destinamantsik. Paymi alli 

rikashqa y mana alli rikashqa kanapaqpis churamantsik. 

8 DIOS YAYAM waktsakunatapis yanapan. Limushna mañakuqkunatapis 

tariyänanpaqmi permïtin. Alli respitashqa kayänanpaqmi churan. <<Kay 
patsapa cimientunkunatapis paymi rurashqa. Tsay jananmanmi kay patsata 
churashqa. 

9Pay munanqannö kawaq runakunataqa imaykapitam tsapan. Mana alli 

ruraqkunatam llakikuyninkunachö wañuyänanpaq dëjan. <<Manam pipis 
kikinpa kallpanllawanqa poderyuq kanmantsu. 

10Contran shäriqkunatam DIOS YAYA ushakätsinqa. Paykunataqa ciëlupitam 

maqakuywan mantsakätsin. Entëru munduchö runakunatam DIOS 

YAYA juzganqa. <<Akranqan reytam poderyuq kananpaq yanapanqa. 
Paytam runakunapita mas poderyuq kananpaq yanapanqa>>. 

11Tsaypitam Elcana warminkunawan y tsurinkunawan Ramáchö wajinman 

kutikuyarqan. Tsurin Samueltanam sacerdöti Elípa mandädunchö 
dëjarqan DIOS YAYATA servinanpaq. 

Elípa tsurinkuna mana cäsukuq kayanqan 

12Elípa tsurinkunam DIOS YAYATA mana cäsurnin jutsata rurayarqan. 

13Sacerdöti kar rurayänanpaq kaqkunata manam cumpliyarqantsu. Tsaymi 

Dios Yayata pipis adorananpaq wätata pishtaskir yanuykaptillanraq 
sacerdötipa serviqnin jatun trinchita aptarkur shamuq. 

14Paymi perolpita, aswanapita, taksha mankapita o cazuëlapita karpis jatun 

trinchinwan aytsata kashtiskir sacerdöti mikunanpaq apaq. Tsaynöllam Israel 
runakuna Siluman llapan apayanqankunata cada vez rurayaq. 

15Tsaynöllam wirata manaraq rupatsir serviqninta sacerdöti kachaq 

sacrificiupaq apamuq runata ninanpaq: <<Sacerdötita ankapunäpaqshi 
chawanllapa aytsata qaramanki. Chashataqa manam chaskishunkinatsu>>. 

16Wäta apamuq runa <<aytsata apanaykipaqqa wirantaraq rupatsitsun>> 

niptinmi sacerdötipa serviqnin niq: <<Manam, kanan jina höra entregamay. 
Mana entregamaptikiqa qechuskirnikim apashaq>>. 

17Sacrificiupaq apayämuptin tsaynö rurarmi Elípa tsurinkuna DIOS 

YAYATA alläpa rabyatsiyarqan. 

18Peru Samuelnam DIOS YAYATA servirqan lïnupita 

rurashqa efodnin shukushqa. 

19Samuelpa mamannam ollqunwan cada wata sacrificiuta waykayänanpaq 

Siluman aywar túnica awanqanta Samuelpaq apaq. 

20Siluchö kaykäyaptinmi Anaman y Elcanaman bendicionninta churar Elí 

nirqan: <<DIOS YAYATA servinanpaq Samuelta entregayanqaykipita mas 
wamraykikuna kananpaq bendicionninta churaykamutsun>>. Tsaypitanam 
Elcana warmin Anawan wajinkunapa kutikuyarqan. 

21DIOS YAYAPA bendicionninwanmi Anapa kimsa ollqu y ishkay warmi 

wawankuna karqan. Samuelqa DIOS YAYAPA poderninchömi jövinyarqan. 

22Elí alläpa awkinna kaykarmi tsurinkuna mana allita rurar Israel runakunata 

rabyatsiyanqanta musyarqan. Tsaynöllam musyarqan Tinkuna Sagrädu 
Carpapa patiunchö yanapakuq warmikunawan kakuyanqanta. 

23Tsaymi tsurinkunata nirqan: <<Llapan runakunam jutsa ruraykäyanqaykita 

willayämashqa. ¿Imanirtan tsaynö kayanki? 

24Hïjukuna, ama tsaynöqa kayaytsu. Mana allita rurayanqaykitam runakuna 

parlaykäyan. 

25Pipis runa majinpa contran kaptinqa DIOS YAYAM tsapanman. Peru kikin 

Dios Yayapa contran kaykaptinqa ¿piraq tsapanman?>> Tsaynö taytan 
consejaptinpis Dios Yaya ushakätsinanpaq destinashqa kaptinmi 
cäsuyarqantsu. 

26Samuelnam jövinyar alli kawananpaq shumaq tantiyakurqan. Tsaymi Dios 

Yaya munanqannö kawakuptin runakunapis kushikuyarqan. 

Elíta Diospa profëtan willanqan 

27Juk kutim Dios Yayapa willakuqnin profëta shamuykur Elíta nirqan: <<DIOS 

YAYAM nin: <Faraónpa mandädunchö unay aylluykikuna Egiptuchö 
kayaptinmi milagrukunata rurar salvarqaq. 

28Tsaypitam llapan trïbukunapita aylluyki Aarónta akrarqä servimaqnï 

sacerdöti kananpaq. Paytam churarqä altarnïchö sacrificiukunata 
waykananpaq, inciensiuta qoshnïtsinanpaq y efodnin shukushqa puntäman 
yaykamunanpaq. Tsaynöllam änirqä Israel runakuna apayämunqan 
sacrificiukunapita racionninkuna paypis y paypita miraqkunapis 
chaskiyänanpaq. 

29Tsaynö kaykaptin ¿imanirtan Israel runakuna apayämunqan 

sacrificiukunata respitayankitsu? Tsaynölla ¿imanirtan tsurikikunata mas 
cäsunki? Paykunam noqapaq apayämunqanpita allin kaqkunata mikur 
werayaykäyan>. 

30<<Tsaymi Israel runakunata kuyaq DIOS YAYA nin: <Tsaynö 

rurayanqanpitam imaypis servimaq sacerdöti kayänanpaq unay 
aylluykikunata akrashqa karpis qampita miraqkunata ushakätsishaq. Noqata 
respitamaq kaqkunataqa yanapashaqmi. Mana respitamaq kaqkunataqa 
penqakuymanmi churashaq. 

31Tsaymi tsurikikunata ushakätsinäpaq höra chaykämunna. Qampita 

miraqkunaqa manam ni mayqanpis awkinyäyanqanyaq kawayanqatsu. 

32Wakin kaq Israel runakunata yanapaptïpis qampita miraqkunam sufrir 

kawayanqa. Tsaymi ni mayqanpis awkinyäyanqanyaqqa kawayanqatsu. 

33Peru qampa miraynikipita jukninmi altarnïchö servimarpis alläpa llakikurnin 

waqar kawanqa. Wakin kaq miraynikikunatam wañutsishaq. 

34Tsurikikuna Ofni y Finees tsay junaqlla wañuyaptinmi llapan ninqäkuna 

cumplinanpaq kanqanta musyanki. 

35<< <Qampita miraqkuna ushakäyaptinpis juk ayllupitam akrashaq 

paykunapa rantin servimaq sacerdöti kananpaq. Paymi imaypis mandanqäta 
rurar kawanqa. Tsaynöllam paypita miraqkunaqa akranqä reykunata servir 
imaypis sacerdöti kayanqa. 

36Tsaymi qampa miraynikikunapita kawaykar quëdaq kaqqa qellayta o 

tantata mañakur puntanman qonqurikunqa. Tsaynöllam payta mañakur 
rugakunqa sacerdötikunachö arupukur mikuynin tarinanpaq> >>. 

 

1 Samuel 3 
Samuelta Dios Yaya qayanqan 

1Samuelqa Elí tantiyatsinqannömi DIOS YAYATA servirqan. Tsay 

witsaymi DIOS YAYAPA willakuyninta willakuqkuna juk ishkaylla kayarqan. 
Tsaynöllam DIOS YAYAPIS unaychö unayllachö revelaq. 

2Elí alläpa awkinna kaptinmi ñawin mana rikaptin reqikurqannatsu. Juk paqas 

cuartunchö Elí puñuykaptinmi 

3Tinkuna Carpa rurinchö Samuel puñuykarqan. Tsaychömi Dios Yayapa 

babulninpis karqan y candelërunam atsikyarraq rupaykarqan. 

4DIOS YAYAM qayarqan: <<¡Samuel!>> Samuelnam nirqan: <<Taytay, 

¿imallatatan?>> 

5Tsaypitam Elí puñuykanqanman cörrilla aywar nirqan: <<Taytay, kaychömi 

kaykä. ¿Imallapaqtan qayaykämanki?>> Elínam nirqan: <<Manam 
qayashkaqtsu. Kutiykur puñukuy>>. Samuelnam kutiykur puñukurqan. 

6Tsaychö puñuykaptinmi DIOS YAYA yapay qayarqan: <<¡Samuel!>> 

Tsaynam Samuel yapay sas sharkurnin Elí kaqman aywar nirqan: <<Taytay, 
kaychömi kaykä. ¿Imallapaqtan qayaykämanki?>> Elínam nirqan: <<Manam 
qayashkaqtsu. Kutiykur puñukuy>>. 

7Samuelta DIOS YAYA manaraq imaypis revelashqa kaptinmi qayaykanqanta 

Samuel tantiyarqantsu. 

8DIOS YAYA kimsa kutina Samuelta qayaptinmi sas sharkurnin Elí kaqman 

yapay aywar nirqan: <<Taytay, kaychömi kaykä. ¿Imallapaqtan 
qayaykämanki?>> Kimsa kutina aywaptinmi Elí tantiyaskirqan 
Samuelta DIOS YAYA qayaykanqanta. 

9Tsaynam nirqan: <<Kutir puñukuy. Yapay qayashuptikiqa ninki: <Taytay, 

wiyaykaqmi. ¿Imallapaqtan qayaykämanki?> >> Tsaynö yätsiskiptinmi 
Samuel yapay puñuq kutikurqan. 

10Tsayman DIOS YAYA chaykurmi punta qayanqannölla yapay qayarqan: 

<<¡Samuel! ¡Samuel!>> Samuelnam nirqan: <<Taytay, wiyaykaqmi. 
¿Imallapaqtan qayaykämanki?>> 

11Tsaynam DIOS YAYA nirqan: <<Israel runakuna imaypis mana rikäyanqanta 

ruraptïmi alläpa llakikur ni imanakayta puëdiyanqatsu. 

12Elípa y tsurinkunapa contran kanäpaq willakunqäkunatam tsay junaq 

llapanta cumplishaq. 



540 

 

 
©  Wycliffe Bible Translators, Inc. 

  
 

 

13Tsurinkuna rabyatsiyämar jutsata conträ rurayanqanta musyaykarpis Elí 

manam amatsashqatsu. Tsaymi musyatsishkä paypita miraqkunata 
ushakätsinäpaq kanqanta. 

14Tsaymi jurar nishkä: Elípita miraqkunataqa 

sacrificiuta altarchö waykayaptin ni ofrendata apayämuptinpis manam ni 
imay perdonashaqtsu>>. 

Dios Yaya ninqanta Samuel Elíta willanqan 

15Tsaypitanam Samuelqa patsa waranqanyaq puñukurqan. Shärikuskirnam 

imaypis ruranqannö DIOS YAYAPA wajinpa punkunta kicharqan. Peru Dios 
Yaya ninqantam sïqa Elíta willayta mantsakurqan. 

16Tsaynö yarpachakuykaptinmi Samuelta Elí qayar nirqan: <<Hïju, 

shamuy>>. Tsaymi Samuel aywar nirqan: <<Taytay, ¿imallatan kaykan?>> 

17Elínam tapurqan: <<Dios Yaya ¿ima nishushkankitan? Pay nishunqaykita 

llapanta willamay. Mana willamaptikiqa Dios Yayam mana llakipaypa 
castigashunki>>. 

18Tsaymi DIOS YAYA ninqankunata llapanta Samuel willarqan. Elínam nirqan: 

<<Alfin imanäshaqtan. DIOS YAYA munanqannöchi kanqa>>. 

19Samuelta jövinyanqallanman DIOS YAYA imaykachöpis yanapaptinmi 

llapan willakunqan cumplirqan. 

20Tsaymi Dan markapita Beerseba markayaq Israel runakuna tantiyayarqan 

Samuelqa DIOS YAYAPA profëtan kanqanta. 

21Tsay Silo markachömi Samuelta imaypis DIOS YAYA parlapaq. 

 

1 Samuel 4 
Pactu Babulta filisteo runakuna qechuyanqan 

1Dios Yaya ninqankunatam llapan Israel runakunata Samuel willaq. Tsay 

witsaymi Israel runakuna filisteo runakunawan pelyayänanpaq Eben-ezer 
cercanchö campamentunkuna shäritsiyarqan. Filisteo soldädukunanam 
Afecman aywaykur campamentunkuna shäritsiyarqan. 

2Tsaychö filisteo soldädukuna atacarmi Israel runakunata vencir chusku 

waranqatanö (4,000) wañutsiyarqan. 

3Israel runakuna pelyayanqanpita campamentunkunaman kutiyaptinmi 

mayor runakuna niyarqan: <<¿Imanirtan DIOS YAYA permïtishqa filisteo 
runakuna vencimänäpaq? Yapay mana vencimänapaq DIOS YAYAPA Pactu 
Babulninta Silo markapita apamushun. Tsaynöpam DIOS YAYA noqantsikwan 
kar contrantsikkunata vencinapaq yanapamäshun>>. 

4Tsaymi runakunata mandayarqan llapanta mandaq DIOS YAYAPA Pactu 

Babulninta Silupita apayämunanpaq. Babul jananchö kaykaq 

ishkay querubinkuna chawpinchömi DIOS YAYAPA trönun kaykan. Tsay Pactu 
Babulta apayämuptinmi Elípa tsurinkuna Ofni y Finees compañar 
aywayarqan. 

5DIOS YAYAPA Pactu Babulninta campamentuman chaykatsiyaptinmi Israel 

runakuna alläpa kushikur qaqakunapis yachapanqanyaq qayaykachäyarqan. 

6Tsaynö qayaykachäyanqanta wiyarmi filisteo soldädukuna niyarqan: 

<<Hebreo runakunapa campamentunkunachö ¿imanirtan tsayläya 
qayaykachaykäyan?>> DIOS YAYAPA babulninta chätsiyanqanta musyaskirmi 

7filisteo runakuna alläpa mantsakar niyarqan: <<¡Kaychi kayllaräqa! ¡Israel 

runakunapa Diosninmi campamentunkunaman chashqa! Kananqa 
¡imanöraq kalläshun! ¡Israel runakunapa Diosnin manam ni imaypis 
shamushqatsu contrantsik pelyananpaq! 

8¿Imanöraq poderösu Diosninkunapa poderninpita qeshpiykulläshun? Paymi 

tukuyläya desgraciawan Egipto runakunatapis desiertuchö ushakätsirqan. 

9Taytakuna, tsaynö kaptinpis valorakurnin mana mantsakaypa pelyashun. 

Paykunata mana vencishqaqa mananam serviqnintsiknatsu kayanqa, sinöqa 
noqantsiknam paykunapa serviqninkuna kashun. Tsaynö mana kanapaq 
tseqllata alli watarkur pelyashun>>. 

10Filisteo soldädukuna venciyaptinmi Israel runakuna qeshpir 

campamentunkunaman kutikuyarqan. Tsay pelyachömi filisteo soldädukuna 
kimsa chunka waranqa (30,000) Israel soldädukunata wañutsiyarqan. 

11Venciskirmi Dios Yayapa babulninta qechuskir Elípa tsurinkuna Ofnitawan 

Fineestapis wañutsiyarqan. 

Elí wañunqan 

12Benjamín trïbupita juk runa pelyapita qeshpirmi tsay junaqlla Silo markayaq 

charqan. Paymi alläpa llakishqa llatapanpis rachishqa y umanpis allpallana 
charqan. 

13Chänanpaqnam Elíqa nänipa rikachakurnin Dios Yayapa babulninpaq 

yarpachakur jamaykarqan. Markaman chaykur tsay runa pelyachö ima 
päsanqanta willakuskiptinmi qayaraykachar llapan waqayarqan. 

14Qayaraykachar waqayanqanta wiyarmi Elí tapurqan: <<¿Imanirtan 

waqapakuykäyan?>> Tsaynam tsay aywaq runa ima päsanqantapis 
willananpaq Elíman sas aywarqan. 

15Tsay witsaymi isqun chunka pusaq (98) watayuqna Elí karqan. Ñawin 

tsakashqana kaptinmi reqikurqannatsu. 

16Tsay runa chaykurmi Elíta nirqan: <<Pelyayanqanpita qeshpimurmi kanan 

junaqlla chämurü>>. Tsaynam Elí tapurqan: <<Hïju, tsay pelyachö ¿imatan 
päsashqa?>> 

17Tsay runam willakur nirqan: <<Filisteo runakuna atacar maytsikaqta 

wañutsiyaptinmi Israel runakuna qeshpir aywakuyashqa. Ofnitawan 
Fineestam wañutsiyashqa. Dios Yayapa babulnintapis qechuskirmi 
apakuyashqa>>. 

18Dios Yayapa babulninpaq willaykuptinmi Elíqa sillëtachö jamaykanqanpita 

punkuman tsakakat ankallaskirqan. Awkinna karmi pesädu cuerpunwan 
kunkan pakit shikwaskir wañuskirqan. Paymi Israel runakunapa jueznin 
chusku chunka (40) wata karqan. 

19Tsurin Fineespa warmin qeshyaq karmi killanwanna kaykarqan. Tsaymi 

Dios Yayapa babulninta apayanqanta y suegrunwan ollqunpis wañuyanqanta 
wiyaykur jina höra nanakuywan tsaripukuskirqan. Tsaynö nanakur 
qochpaykaptinmi wawan yurirqan. 

20Fineespa warmin wañuykaqtana rikarmi partërakuna niyarqan: <<Ama 

mantsakaytsu. Ollqu wamratam qeshpikushkanki>>. Tsaynö niyaptinpis 
alläpa antsa karmi parlarqannatsu. 

21Manaraq wañurmi tsay yuriq wawanpa shutin churarqan Icabodta. Icabod 

ninanqa Dios Yayam dëjamashkantsik ninanmi. Tsaynö shutinta churarqan 
Dios Yayapa babulninta apakuyaptin y suegrun y ollqun wañushqa 
kayaptinmi. 

22Tsaypitam nirqan: <<¡Dios Yayam Israel runakunata dëjaskamashkantsik! 

¡Dios Yayapa babulnintam filisteo runakuna apayashqa!>> 

 

1 Samuel 5 
Pactu Babulta filisteo runakuna katsiyanqan 

1Dios Yayapa babulninta filisteo runakuna qechuskirmi Eben-ezerpita Asdod 

markaman apayarqan. 

2Tsaychömi Dagón shutiyuq diosninkunapa templunman yaykaskatsir Dagón 

ïdulunkunapa lädunman churayarqan. 

3Waränin alliq Asdod runakuna templuman kutirmi babulpa puntanchö 

pelataypa Dagón jitaraykaqta tariyarqan. Tsaynö tariskirmi jamaräkunanman 
yapay kutitsiyarqan. 

4Tsaypa waränin alliqnam Asdod runakuna kutir DIOS YAYAPA babulninpa 

puntanchö pelataypa Dagón jitaraykaqta yapay tariyarqan. Umanpis 
makinpis punku yaykunachö pakishqa jitaraykaqtam tariyarqan. 

5Tsaymi kananyaq Asdod sacerdötikunapis ni mayqan runapis Dagón 

kanqan templuman yaykur punku yaykuna quiciuta jaruyantsu. 

6Tsaypitam Asdod runakunatawan cercanchö täkuqkunatapis chupu 

qeshyaywan DIOS YAYA castigarqan. 

7Tsaynö castigaptinmi Asdod runakuna niyarqan: <<Israel runakunapa 

Diosninpa babulninta ama katsishuntsu. Diosninkunam noqantsiktawan 
diosnintsik Dagóntapis castigaykämantsik>>. 

8Tsaymi filisteo autoridäkunata qayaskatsir tapuyarqan: <<Israel runakunapa 

Diosninpa babulninta ¿imanäshuntan?>> Tsaynam niyarqan: <<Gat 
markaman apatsishun>>. Tsaynö niyaptinmi filisteo runakuna Gat markaman 
apayarqan. 

9Peru tsayman apaskiyaptinmi tsaychö runakunatapis DIOS 

YAYA castigarqan mantsakaypaq chupu qeshyaywan. Tsay qeshyaymi 
wamrakunapita qallaykur awkinkunatapis usharqan. 

10Tsaymi filisteo runakuna Dios Yayapa babulninta Ecrón markamanna 

apayarqan. Chaykatsiyaptinnam tsaychö täkuq runakuna mantsakarnin 
qayaykachar niyarqan: <<¡Kaychi kayllaräqa! ¿Imapaqraq Israel runakunapa 
Diosninpa babulninta apapamashkantsik? ¡Kananqa llapantsiktam 
ushakätsimäshun!>> 

11Tsay markachöpis Dios Yaya castigaptinmi runakuna alläpa 

mantsakuyarqan. Tsaymi Ecrón runakuna filisteo autoridäkunata qayaskatsir 
niyarqan: <<Llapantsikta mana ushakätsimänapaq Israel runakunapa 
Diosninpa babulninta sas Israelman kutitsiyay>>. 

12Mana wañuq kaqkunapa entëru cuerpunchö chupu yuriptinmi alläpa 

nanakuywan qayaraykachar waqayarqan. 

 

1 Samuel 6 
Pactu Babulta kutitsiyanqan 

1Filisteo runakunam nacionninkunachö qanchis killa DIOS YAYAPA babulninta 

katsiyarqan. 

2Tsaypitanam sacerdötikunatawan brüjukunata qayaskatsir tapuyarqan: 

<<Israel runakunapa Diosninpa babulninta ¿imatatan rurayäshaq? Kutitsirqa 
¿imanötan kutitsiyäshaq?>> 

3Tsaymi niyarqan: <<Israel runakunapa Diosninpa babulninta kutitsirqa ama 

jinallantaqa kutitsiyaytsu, sinöqa ima qarayllatapis aparkur kutitsiyay. Babulta 
kutitsiyanqaykipita kutikarmi Israel runakunapa Diosnin 
castigayäshunqaykita musyayanki>>. 

4Filisteo runakunanam tapuyarqan: <<¿Ima qaraytatan qarayäshaq?>> 

Tsaynam niyarqan: <<Mandamaqnintsik reykunawan iwal sufriykarqa pitsqa 
chupu rikuqta y pitsqa ukush rikuqta qoripita ruraykur apatsiyay. Tsaymi 
mandamaqnintsik reykuna pitsqa kayaptin cada reypita juk qaray kanqa. 

5Tsaykunata apatsiyay Israel runakunapa Diosninta respitar. Tsaynö 

apatsiyaptiki talvezchi manana castigayäshurniki murukuynikikunata 
ushakätsinqatsu ni diosnintsikkunatapis ñututsinqatsu. 

6Mana cäsukuq Egiptukunawan mandaqnin Faraónnöqa mana wiyakuq 

ashnu rinri ama kayaytsu. Paykunam Israel runakunapa Diosnin alläpa 
castigaptinraq Israel runakuna aywakuyänanpaq dëjayarqan. 

7<<Tsaymi kananqa mushuq carrëtata ruraskatsir imaypis manaraq 

yuntashqa llullu wawayuq ishkay wäkakunata yuntarkurnin carrëtata watarkur 
apatsiyay. Peru wawankunataqa chiküyanki. 

8Tsaypitam Israel runakunapa DIOSNINPA babulninta carrëta jananman 

churayanki. Tsaynölla qoripita rurayanqayki qaraykunata juk cajonman 
wiñarkur babulpa lädunman churayanki. Tsaypita wäkakunata qarquyanki 
kikillankuna qaracharkur apayänanpaq. 

9Wäkakuna aywayaptin maypa aywayanqantapis rikäyänaykipaq karu 

qepallanta aywayanki. Israel nacionchö Bet-semesman aywaq nänipa 
apayaptinmi musyashun Israel runakunapa Diosnin castigamanqantsikta. 
Juklä nänipa aywayaptinmi sïqa musyashun pay mana castigamanqantsikta, 
sinöqa llapan päsananpaq kaqkunalla päsanqanta>>. 

10Sacerdötikuna tsaynö niyaptinmi wawayuq wäkakuna carrëtata 

qarachäyänanpaq yuntayarqan. Wawankunatanam chiküyarqan. 

11Tsaypitanam DIOS YAYAPA babulninta carrëtaman churayarqan. 

Tsaynöllam qoripita rurayanqan chupu rikuqta y ukush rikuqtapis cajonman 
wiñarkur carrëtaman watäyarqan. 

12Tsaynö ruraskir qarquyaptinmi wäkakunaqa wawankunapaq waqarnin 

maypapis mana yaqaykachaypa carrëtata qarachashqa Bet-semesman 
aywaq nänipa aywayarqan. Filisteo markakunapa mandakuqnin reykunanam 
karu qepallanta Bet-semespa mujunninyaq aywayarqan. 

13Bet-semes runakunam pampachö trïguta sëgaykäyarqan. Tsaypita 

rikachakuyanqanchö Dios Yayapa babulninta wäkakuna qarachashqa 
yaykaykätsiqta rikaskirmi alläpa kushikuyarqan. 

14Josuépa chakranchö jatunkaray rumi kaqman chaykurmi wäkakuna 

ichiskiyarqan. Bet-semes runakunanam carrëtata tseqtaskir tsay wäkakunata 
pishtaskirnin DIOS YAYATA agradëcikur sacrificiuta waykayarqan. 

15Manaraq waykarmi Leví trïbukuna carrëtapita jipiyarqan DIOS 

YAYAPA babulninta y cajonchö qoripita rurashqa qaraykunatapis. Babultawan 
cajontam jatun rumi jananman churayarqan. Tsaymi Bet-semes 
runakuna DIOS YAYATA adorar kikinkunapa wätankunatapis tsay junaq 
waykayarqan. 

16Tsay rurayanqanta rikarmi filisteo runakunapa pitsqa mandaqnin reykuna 

tsay junaqlla Ecrón markaman kutiyarqan. 

17 DIOS YAYAPAQ qoripita rurashqa chupu rikuqkunam karqan Asdod, Gaza, 

Ascalón, Gat y Ecrón markakunapa mandakuqnin reykunapita. 

18Qoripita rurashqa pitsqa ukushkunam karqan filisteo runakunapa pitsqa 

murallashqa markankunapita y cercanchö caseriunkunapita. DIOS 

YAYAPA babulninta churayanqan jatun rumim kananyaqpis kaykan Josuépa 
chakran Bet-semeschö. 

Pactu Babulta Quiriat-jearimman apayanqan 

19 DIOS YAYAPA babulnin tsaychö kaptinmi wakin kaq Bet-semes runakuna 

kicharkur rikäyarqan. Tsaymi DIOS YAYA qanchis chunka (70) runakunata 
wañutsirqan. Tsaynö wañuyaptinmi tsaychö täkuqkuna alläpa waqar 

20niyarqan: <<DIOS YAYA santu kaykaptinqa ¡piraq puntanchö kawanman! 

Tsaynö kaykaptinqa ¿maymantan babulninta apaykatsishwan?>> 

21Tsaynö nirmi Quiriat-jearimman willakuqkunata mandar niyarqan: <<DIOS 

YAYAPA babulninta filisteo runakuna kutitsiyämunqantash aywar 
apakayämunki>>. 

 

1 Samuel 7 

1Willakuq chaykur tsaynö niptinmi Bet-semesman aywaykur DIOS 

YAYAPA babulninta apayarqan. Quiriat-jearimman chaykatsirmi Abinadabpa 
lömachö wajinman churayarqan. Tsaypitanam babulta cuidananpaq 
Abinadabpa tsurin Eleazarta churayarqan. 

Israel runakunapa jueznin Samuel kanqan 

2Quiriat-jearimchömi Diospa babulnin ishkay chunka (20) wata churararqan. 

Filisteo runakunapa mandädunchö karmi Israel runakuna llakikur DIOS 

YAYA yanapananpaq mañakuyarqan. 

3Tsaymi Israel runakunata Samuel nirqan: <<DIOS YAYATA rasunpa cäsuyta 

munarqa Astarot ïdulukunatawan wakin kaq ïdulukunata jitaskir DIOS 

YAYALLATA serviyay. Tsaynöpam filisteo runakunapa mandädunchö 
kanqantsikpita libramäshun>>. 

4Tsaymi Israel runakuna Baal ïdulukunatawan Astarot ïdulukunata 

jitaskir DIOS YAYATANA adorayarqan. 

5Tsaypitam Samuel nirqan: <<Mizpa markaman llapantsik qorikäshun. 

Tsaychömi qamkunapaq DIOS YAYATA mañakamushaq>>. 

6Tsaynö niptinmi Israel runakuna Mizpaman qorikäyarqan. Tsaychömi mana 

cäsukuq kayanqanpita perdonta mañakur pukyupita yakuta wishirkur DIOS 

YAYAPAQ wiñäyarqan. Tsaynöllam qoyat ayunarnin DIOS YAYATA mañakur 

niyarqan: <<Taytay, jutsa rurayanqäpita perdonaykayämay>>. Tsay junaqmi 
Samuelta juez kananpaq churayarqan. 

7Israel runakuna Mizpachö qorikashqa kaykäyanqanta musyaskirmi filisteo 

runakunapa mandakuqnin soldädunkunata qorikaskatsir atacaq aywayarqan. 
Tsaynö aywaykäyanqanta musyaskirmi Israel runakuna alläpa mantsakar 

8Samuelta niyarqan: <<¡Filisteo runakunapita 

salvamänapaq DIOSNINTSIKTA mana dëjaypa mañakuykullay!>> 

9Tsaypitam cordëruta DIOS YAYAPAQ waykana sacrificiuta waykar Samuel 

mañakurqan Israel runakunata salvananpaq. Tsaynö mañakuptinmi filisteo 
runakunapita DIOS YAYA salvarqan. 

10Waykana sacrificiuta Samuel waykaykanqan höram filisteo runakuna Israel 

runakunata atacayänanpaq chäyarqan. Tsaymi ciëlupita DIOS YAYA alläpa 
maqakatsimuptin filisteo runakuna mantsakäyarqan. Tsaynö mantsakashqa 
kaykaqtam Israel runakuna atacar venciyarqan. 

11Venciskirmi filisteo runakunata qatiykur qatiykur wañutsiyarqan Mizpapita 

Bet-carpa uraninkunayaq. 

12Tsaypitam jatun shuytu rumita Mizpa y Sen markakunapa mujunninman 

Samuel ichïtsirqan. Tsay shuytu rumipa shutinmi churarqan Eben-ezer 
kananpaq. Tsaynö shutin churarmi nirqan: <<Kananyaqmi DIOS 

YAYA yanapamashkantsik>>. 

13Tsaypitam filisteo runakuna Israel runakunata atacayarqannatsu. Samuel 

kawanqan witsaymi Israel runakunata DIOS YAYA yanaparqan filisteo 
runakunata venciyänanpaq. 

14Tsaynömi Ecrón y Gat cercanchö markakunatapis filisteo runakunapita 

Israel runakuna qoriyarqan. Tsaynöllam wakin kaq markakunatapis 
qorikuyarqan. Tsay witsaymi Israel runakunawan amorreo runakunapis 
achäquita mana ashipänakur kawakuyarqan. 

15Samuelmi Israel runakunapa jueznin wañunqanyaq karqan. 

16Wata watam Bet-elman, Gilgalman y Mizpaman aywaq, tsaychö imapitapis 

quëjakuyanqanta justiciata rurananpaq. 

17Tsaypitanam Ramáman kutiq, tsaychö wajin kaptin. Ramáchöpis runakuna 

quëjakuyaptinmi justiciata ruraq. Tsaynöllam DIOS 

YAYATA adorayänanpaq altartapis tsaychö ruratsirqan. 

 

1 Samuel 8 
Reyta churananpaq Israel runakuna Samuelta mañakuyanqan 

1Samuel awkinna karmi Israel runakunapa juezninkuna kayänanpaq 

tsurinkunata churarqan. 

2Mayor kaq tsurinpa shutinmi karqan Joel y tapshi kaqpanam Abías. 

Paykunam Beerseba markachö juez kayarqan. 

3Peru paykunaqa manam taytannötsu alli juez kayarqan. Alli justiciata 

rurayanqanpa rantinmi ayrajashqa kar jukpa favorninkuna shäriyänanpaq 
päguta chaskipäkuyaq. 

4Tsaynö kayaptinmi Israel mayor runakuna Ramáman aywaykur Samuelta 

5niyarqan: <<Qamqa awkinnam kanki y tsurikikunaqa manam kikikinötsu 

quëjakuyaptinpis justiciata rurayan. Wakin nacionkunachö rey kanqannö 
nacionnintsikchöpis rey kananpaq churaykullay>>. 

6Tsaynö niyaptinmi Samuel llakikur DIOS YAYATA mañakurqan paykuna 

niyanqanta rurananpaq o mana rurananpaqpis tantiyatsinanpaq. 

7Tsaymi Samuelta DIOS YAYA nirqan: <<Paykuna mañayäshunqaykinö reyta 

churay. Manakaqman churayäshunqaykita yarpar ama jaqayaytsu. Juk reyta 
churanaykipaq mañayäshurnikim noqata manakaqman churaykäyäman. 

8Paykunam Egiptupita jipimunqä junaqpita juk dioskunata adorar 

rabyatsiyämashqa. Tsaynöllam qamtapis rabyaykätsiyäshunki. 

9Paykuna mañakuyäshunqaykinölla reyta churay. Peru paykunata rey 

ñakatsinanpaq kanqanta shumaq tantiyatsiy>>. 

10 DIOS YAYA tsaynö ninqankunata Israel runakunata Samuel willarmi 

11nirqan: <<Tsay mandaqnikikuna reymi tsurikikunata churanqa guërra 

carrëtawan pelyaq aywayänanpaq, bestian montashqa guërraman 
aywayänanpaq y paypa carrëtanpa puntanta cörriyänanpaq. 

12Wakin kaq tsurikikunatam churanqa waranqa (1,000) soldädukunata 

mandayänanpaq y wakin kaqtanam churanqa pitsqa chunka (50) 
soldädukunata mandayänanpaq. Wakin kaqtam churanqa chakranta 
arupäyänanpaq y wakin kaqtanam cosëchata qoriyänanpaq. Wakin kaqtam 
churanqa armata rurayänanpaq y wakin kaqtanam churanqa guërra 
carrëtankunata rurayänanpaq. 

13Warmi tsurikikunatam churanqa perfümikunata rurayänanpaq, 

kusinayänanpaq y tantata masarayänanpaq. 

14Churayanqayki reymi qechuyäshunki üva y olïvu plantaraq chakraykikunata 

y wakin allin kaq chakraykikunatapis. Tsaynö qechuskiyäshurnikim 
yanapaqninkunata aypunqa. 

15Tsaynöllam mandäsiqninkunata aypunanpaq cosëchata qoriyanqaykipita 

tsaki mikuy o üva kaptinpis cada chunka tupuypita juk tupuyta apayänaykipaq 
obligayäshunki. 

16Tsaynöllam payllatana servir aruyänanpaq qechuyäshunki serviqnikikunata 

warmita y ollqutapis, allin kaq wäkaykikunata allin kaq ashnuykikunatapis. 

17Tsaynöllam cada chunka üshaykikunapita jukta apanqa. Kikikikunatapis 

poderninmanmi churayäshunki. 

18Mandakuq rey tsaynö ñakatsiyäshuptiki alläpa llakikuyaptikipis DIOS 

YAYA manam cäsuyäshunkitsu>>. 

19Tsaynö Samuel niptinpis runakuna manam cäsuyarqantsu. Tsaypa rantinmi 

niyarqan: <<Imanö kaptinpis reyta churanaykitam munayä. 

20Wakin kaq nacionkunapa mandakuqnin rey kanqannö kanantam 

noqakunapis munayä. Paypa mandädunchömi kayäshaq. Paymi guërraman 
aywayaptïpis puntäkunata aywanqa>>. 

21Runakuna tsaynö niyanqanta DIOS YAYATA Samuel willaptinmi 

22DIOS YAYA nirqan: <<Paykuna mañakuyanqannö mandakuqnin reyta 

churay>>. Tsaynö niptinmi runakunata Samuel willarqan Dios Yaya 
äninqanta. Tsaymi markankunaman kutikuyänanpaq Samuel nirqan. 

 

1 Samuel 9 
Saúlwan Samuel tinkuyanqan 

1Benjamín trïbupitam Cis shutiyuq respitashqa juk runa karqan. Cispa 

taytanmi Abiel y Abielpa taytannam Zeror karqan. Zerorpa taytannam Becorat 
y Becoratpa taytannam Afía karqan. 

2Cispa tsurinmi kuyakuypaq jöven Saúl shutiyuq karqan. Paynö 

kuyakuypaqqa Israel runakunachö manam ni pipis karqantsu. Jatun kaptinmi 
wakin kaq runakuna umrullanman chäyaq. 

3Tsaypitam juk kutichö Cispa ashnunkuna oqrakaskiptin tsurin Saúlta nirqan: 

<<Juk serviqnintsikta pusharkur ashnuntsikkuna ashiq ayway>>. 

4Tsaymi ashnunkuna ashiq Saúl aywarqan. Efraín jallqakunapa ashirmi 

Salisa niyanqan jallqaman chäyarqan. Tsaychöpis mana tarirmi Saalim 
partipa y Benjamín trïbukuna täkuyanqan partipa ashir puriyarqan. 
Tsaychöpis manam tariyarqantsu. 

5Zuf partiman chaykurmi serviqninta nirqan: <<Kaypitaqa kutikushunna. 

Ashnukunapaq llakikunqanpitapis masmi noqantsikpaqna taytä llakikunqa>>. 

6Tsaymi serviqnin nirqan: <<Kay markachömi kan Dios Yayapa profëtan. 

Imapis päsananpaq niptinqa ninqannöllam päsan. Tsaymi pïmay payta 
respitayan. Tapukuykushun. Talvezqa willamäshun maypa ashiq 
aywanapaqpis>>. 

7Tsaynam Saúl nirqan: <<Tsaypunqa aku aywashun. Peru 

millkapäkamunqantsik tanta ushakashqanam. ¿Imallantsikwanraq payman 
chäshun?>> 

8Serviqninnam nirqan: <<Ichiklla qellaytam kaykätsï. Tsaytachari pägashun 

maypa ashiq aywanapaqpis willamänapaq>>. 

9(Unaymi Israel runakuna profëtapaq willakuq niyaq. Tsaymi imapis kaptin 

Dios Yayata tapukuyta munar niyaq: <<Willakuqman aywashun 
willamänapaq>>.) 

10Tsaymi serviqninta Saúl nirqan: <<Pay kaqman sas aywashun>>. Tsaynö 

nirmi Dios Yayapa profëtan kaqman aywayarqan. 

11Markaman witsaykarmi yaku apaq aywaq jipashkunawan tinkuyarqan. 

Tsaymi paykunata tapukur niyarqan: <<¿Tsaychötsuraq profëta kaykan?>> 

12Jipashkunanam niyarqan: <<¡Awmi! Tsayraqmi chämushqa. Peru sas 

aywayay. Runakuna qayatsiyaptinmi sacrificiuta rurananpaq 
shamushqa. Altar kaqman witsänanpaqnam kaykan. 

13Tsaychömi llapan runakunawan sacrificiuta mikuyanqa. Manaraq mikuq 

aywaptin saslla ashiyay. Pay manaraq chaptinqa manam runakuna 
mikuyanqatsu. Payraqmi runakuna mikuyänanpaq Dios Yayata mañakunqa. 
Saslla aywarqa manaraq yarquqtam tariyanki>>. 

14Tsaynö niyaptinmi markaman saslla witsar altar kaqchö mikunanpaq 

Samuel aywaykaqwan tinkuyarqan. 

15Tsay markaman Saúl chänanpaq juk junaq faltaykaptinmi Samuelta DIOS 

YAYA ninaq: 

16<<Israel runakuna alläpa ñakayanqanta rikarmi mandaqnin rey kananpaq 

mañakayämanqanta änishkä. Tsaymi waränin junaq kaynö höra qam 
kaqman Benjamín trïbu runa chämunqa. Paypa umanman aceitita wiñanki 
kuyanqä Israel runakunapa mandakuqnin rey kananpaq. Paymi Israel 
runakunata salvanqa filisteo runakunapa poderninchö ñakayanqanpita>>. 

17Saúl chaykuptinmi Samuelta DIOS YAYA nirqan: <<Taqay runa rey 

kananpaqmi qamta nirqaq. Paymi Israel nacionpa mandakuqnin rey 
kanqa>>. 

18Tsay höram marka yaykunachö Samuelwan tinkuskir Saúl nirqan: 

<<Taytay, tapukulläshayki. ¿Maychötan profëtapa wajin?>> 

19Samuelnam nirqan: <<Ashiyanqayki profëtaqa noqam kä. Aku altar 

kaqman mikuq aywashun. Waray alliqnam llapan tapukamanqaykita 
willaykuptiq aywakunki. 

20Kimsa junaqna ashiyanqayki ashnuykikunapaq amana llakikuyaynatsu. 

Tsay ashnuykikunata tariyashqanam. Peru kanan jukta willashayki. 

Kananpitam Israel nacionchö llapan imaykapis qampaq y aylluykikunapaq 
kanqa>>. 

21Tsaynam Saúl nirqan: <<Noqaqa Benjamín trïbullapitam kä. Tsaynöllam 

tsay trïbuqa llapan Israel trïbukunapitapis mas wallkaqlla kayan. Benjamín 
trïbuchö ayllükunapis manakaqllam kayan. Tsaynö kaykaptin ¿imanirtan 
tsaynö nimanki?>> 

22Tsaypitanam mikuyänanpaq kaq jatun cuartuman Saúltawan serviqninta 

pushaykur autoridäkuna jamakuyänanman Samuel jamatsirqan. Tsaychömi 
kimsa chunkanö (30) qayatsinqan runakuna kaykäyarqan. 

23Jamaskiyaptinnam kusinaqta Samuel nirqan: <<Churanaykipaq ninqaq allin 

kaq prësata apamuy>>. 

24Tsaynö niptinmi kusinaq runa jukaq entëru chankanta Saúlta churapurqan. 

Churapuykuptinmi Samuel nirqan: <<Taytay, mikuykullay. Kay runakunata 
manaraq qayatsimurmi kay aytsata qampaq churatsishkä>>. Tsaynö niptinmi 
paykunawan Saúl mikurqan. 

25Mikunqanpita wajinman kutiskirnam waji jananchö qorpan puñukunan kaq 

cuartuchö Saúlpaq cämata alistarqan. 

26Tsaymi tsay paqas Saúl tsaychö puñurqan. Waränin alliqnam qayaskir 

Samuel nirqan: <<Shärikuyna markaykipa kutikunaykipaq>>. Tsaynö niptin 
Saúl shärikuskir aywakuptinmi Samuelpis paqtan aywarqan markapita 
yarqunqanyaq. 

27Marka yarqunanman chaykurmi Samuel nirqan: <<Serviqnikilla 

puntaykätsun. Qamwanqa Dios Yaya nimanqantaraq parlashun>>. 
Puntaykay niptinmi serviqnin puntarqan. 

 

1 Samuel 10 
Rey kananpaq Saúlpa umanman aceitita wiñanqan 

1Tsaynam Saúlpa umanman aceitita pömupita Samuel wiñarqan. 

Mutsaykurmi nirqan: <<DIOS YAYAM churashushkanki kuyanqan Israel 
nacionpa mandakuqnin rey kanaykipaq. 

2Kaypita kanan aywakurmi Benjamín trïbukuna täkuyanqan mujunninchö 

Raquel pamparanqan Selsaman chaykur ishkay runakunawan tinkunki. 
Paykunam willayäshunki ashinqayki ashnuykikunata taytayki tarinqanta. 
Tsaynöllam willayäshunki qampaq taytayki llakikunqantapis. 

3<<Tsaypita päsarmi Taborchö encina jachaman chaykur kimsaq 

runakunawan tinkunki. Paykunam Bet-elman aywaykäyanqa DIOS 

YAYATA adorayänanpaq. Jukaqmi apanqa kimsa cabrata, jukaqnam kimsa 
tantata y jukaqnam vïnu puritsikunan qarachö vïnuta. 



551 

 

 
©  Wycliffe Bible Translators, Inc. 

  
 

 

4Paykuna saludayäshurniki ishkay tantata qarayäshuptiki chaskikunki. 

5<<Tsaypita päsarmi DIOS YAYATA adorana Gabaa markaman chanki. Tsay 

markachömi filisteo soldädukunapa cuartelnin. Tsay markaman yaykuykarmi 
Dios Yayapa profëtankunawan tinkunki. Paykunam shamuykäyanqa 
lömachö kaykaq altarchö Dios Yayata adorayanqanpita. Puntankunatam 
runakuna shayämunqa salteriuta, panderëtata, lautata y arpata töcaraykar. 
Profëtakunanam Dios Yayapa willakuyninta willakur shayämunqa. 

6Tsaychömi DIOS YAYAPA Espïritun tantiyakuq kanaykipaq yanapashuptiki 

paykunanö DIOS YAYAPA willakuyninta willakunki. 

7Kay ninqaqkuna cumpliptinmi musyanki Dios Yaya yanapashunqaykita. 

Tsaynö yanapaykäshuptikiqa shumaq yarpachakuskir imatapis ruranki. 

8<<Tsaypita Gilgal markaman puntar chämunqäyaq qanchis junaq 

shuyämanki. Tsaymanmi chämushaq waykana sacrificiuta y alli päsakuy 
sacrificiuta rupatsinäpaq. Tsaypitanam yätsishayki imata ruranaykipaqpis>>. 

Saúlta Samuel ninqannölla llapan kanqan 

9Samuelpita despidikuskir aywakuptinmi Saúlpa yarpayninta Dios Yaya 

tikratsirqan mas tantiyakuq kananpaq. Tsaymi Samuel ninqannölla tsay junaq 
llapan päsarqan. 

10Gabaa markaman serviqninwan Saúl chaykurnam profëtakunawan 

tinkuyarqan. Tsaymi Dios Yayapa Espïritun Saúlta yanapaptin paypis 
profëtanö willakur qallaykurqan. 

11Profëtakunanö willakunqanta rikarmi reqiqnin kaqkuna kikinkunapura 

parlayarqan: <<¿Imatan päsashqa Cispa tsurin Saúlta? ¿Paypis Dios 
Yayapa willakuqnin profëtanaku?>> 

12Tsaynö niyaptinmi tsaychö kaykaq runa nirqan: <<Taytan profëta mana 

kaptinpis ¿imanirtan tsurin profëta kanmantsu?>> Tsay junaqpitam 
kananyaqpis niyan: <<¿Saúlpis Dios Yayapa profëtannaku?>> 

13Willakuyta ushaskirnam Diosta adorayänan kaqman Saúl charqan. 

14Wajinman chaykuyaptinmi payta y serviqninta tiyun tapurqan: 

<<¿Maypatan aywayarqayki?>> Saúlnam nirqan: <<Ashnükunata ashiqmi 
aywayarqä. Maychöpis mana tarirmi Samuel kaqman tapukuq chäyarqä>>. 

15Saúlpa tiyunnam nirqan: <<Samuel ima nishunqaykitapis willamay>>. 

16Tsaynö tapuptinpis Saúlqa manam rey kananpaq Samuel ninqanta 

willarqantsu. Tsaypa rantinmi ashnukunata tarishqana kayanqanta 
ninqanllata willarqan. 

Rey kananpaq Saúlta churayanqan 

17Tsaypitanam Israel runakunata Mizpa markaman Samuel 

qayatsimurqan DIOS YAYAPA puntanchö qorikäyänanpaq. 

18Tsayman qorikaskiyaptinmi Samuel nirqan: <<DIOS YAYAM nin: 

<Egiptukunapa poderninchö sufriykäyaptikim noqa jipiyämushkaq. 
Tsaynöllam wakin kaq nacionpa mandakuqnin reykunapa poderninchö 
kaykäyaptiki salvayashkaq. 

19Peru tsaynö salvaykäyaptiqpis qamkunaqa allishtupäyämarmi mandakuq 

rey kanäta munayankitsu. Tsaymi mañayämashkanki jukna rantï 
mandaqnikikuna rey kananpaq> >>. Tsaynö nirmi Samuel nirqan: 
<<Kananqa trïbunpa trïbun castanpa castanpa DIOS YAYAPA puntanman 
shayämuy>>. 

20Tsaynö nir Israel trïbukunata Samuel qayaskatsir sortiyaptinmi Benjamín 

trïbupaq suerti shikwarqan. 

21Tsaypita Benjamín trïbupita llapan castakunata qayaskatsir sortiyayaptinmi 

Matri ayllupaq shikwarqan. Matri aylluchö sortiyayaptin Cispa tsurin Saúlpaq 
shikwarqan. Tsaymi Saúlta ashir tariyarqantsu. 

22Mana tarirmi DIOS YAYATA yapay mañakur tapukuyarqan Saúl maychö 

kanqanta musyayänanpaq. Tsaymi DIOS YAYA willarqan qepikuna rurinchö 
tsinkaraykanqanta. 

23Tsaymi cörrilla aywarnin tsinkaranqanpita jipiskamur runakunapa 

chawpinman apayarqan. Saúl mas jatun kaptinmi runakunaqa umrunyaqlla 
kayarqan. 

24Tsaymi runakunata Samuel nirqan: <<Rikaykäyankim DIOS YAYA akranqan 

runata. Manam mayqan Israel runakunapis paymanqa iwalantsu>>. Tsaymi 
runakuna kushikur niyarqan: <<¡Viva mandamaqnintsik rey!>> 

25Tsaynö niyaptinmi runakunata Samuel tantiyatsirqan rey imanö kananpaq 

kanqanta y imata rurananpaq kanqantapis. Tsay tantiyatsinqantam juk 
rölluman qellqarkur DIOS YAYAWAN Tinkuna Carpa rurinman churarqan. 
Tsaypitam runakuna wajinkunapa kutikuyänanpaq Samuel nirqan. 

26Saúlpis Gabaachö wajinman kutikuptinmi mas allish chölun kaq 

runakunata DIOS YAYA tantiyatsirqan Saúlta compañayänanpaq. 

27Tsaymi wakin kaq runakuna manakaqman churar niyarqan: <<¡Payqa 

imanötan contrantsikpa poderninpita salvamäshun!>> Tsaynö nirmi Saúlta 
respitayarqantsu ni qaraytapis apayarqantsu. Paykuna tsaynö kayaptinpis 
Saúlqa manam cäsurqantsu. 

 

1 Samuel 11 
Amonita runakunata Saúl vencinqan 

1Amonita runakunapa mandakuqnin rey Nahasmi soldädunkunata 

qorikaskatsir Galaad partichö Jabes markaman Israel runakunata atacaq 
aywayarqan. Tsayman chaykuyaptinmi Jabes runakuna niyarqan: 
<<Atacayämanqaykipa rantin pactuta rurashun podernikikunachö 
kayänäpaq>>. 

2Tsaymi rey Nahas nirqan: <<Qamkunawanqa pactuta rurashaq llapaykipa 

derëchu kaq ñawikikunata jipiskirraqmi. Tsaynöpam llapan Israel runakunata 
manakaqman churashaq>>. 

3Tsaymi Jabeschö mayor runakuna niyarqan: <<Qanchis junaqyaq 

shuyaykayämay ninqaykikunata entëru Israel nacionman willakatsiyanqäyaq. 
Tsaypita yanapayämänanpaq pipis mana shamuptinqa niyanqaykinöchi 
kanqa>>. 

4Tsaynö niyanqanta Nahas äniptinmi willakuqninkunata mandayarqan. Saúl 

täkunqan Gabaa markaman chaykur willakuyaptinmi llakikur llapan 
waqayarqan. 

5Saúlnam chakranchö yapyanqanpita törunkuna qatishqa chaykarqan. 

Runakuna waqaykaqta tariskirmi tapurqan: <<¿Imanirtan waqaykäyanki?>> 
Tsaynö tapuptinmi Jabes runakuna niyanqanta willayarqan. 

6Willayaptinmi Dios Yayapa Espïritun Saúlta mas valoratsirqan mana 

mantsakuypa amonita runakunawan pelyananpaq. Tsaymi alläpa rabyarnin 

7ishkan törunkunata pishtaskir pedäzu pedäzu roqurqan. Tsaytanam 

willakuqninkunawan entëru Israel nación markakunaman apatsirqan. Tsay 
markakunaman chaykurmi niyarqan: <<Mayqaykipis Saúltawan Samuelta 
pelyäsiq mana aywayaptikiqa töruykikunatapis kaynömi pedäzu pedäzu 
roqunqa>>. Tsaynö niyanqanta wiyaykurmi Israel runakuna alläpa mantsakur 
pelyäsiyänanpaq Bezecchö llapan qorikäyarqan. 

8Bezecchö qorikashqa runakunata Saúl yupaptinmi kimsa pachak waranqa 

(300,000) Israelpita kayarqan y kimsa chunka waranqa (30,000) Judápita 
kayarqan. 

9Tsaypitam Jabesman kutiyänanpaq willakuq aywaqkunata Saúl nirqan: 

<<Jabes runakunata willayay waray manaraq pullan junaq kaptin salvanäpaq 
kanqanta>>. Tsay willakuq runakuna kutiskir willakuyaptinmi Jabes runakuna 
alläpa kushikuyarqan. 

10Tsaypitanam amonita runakunapa mandakuqnin rey Nahasta niyarqan: 

<<Waray junaqchi munanqaykinö ñawïkunatapis alfin jipinki>>. 

11Tsaymi waränin junaq soldädunkunata Saúl kimsa grüpuman rakirqan. 

Patsa manaraq waraptinmi tsay kimsa grüpu soldädukuna amonita 
runakunaman illaqpita yaykuskir pullan junaqyaq wañutsiyarqan. Mana 
wañutsiyanqan kaq amonita runakunam wakpa kaypa witsikar qeshpiyarqan. 

12Tsaynö venciskirmi Israel runakuna Samuelta niyarqan: <<¿Pitan 

creyirqantsu Saúl mandamaqnintsik rey kananpaq kanqanta? Tsay runakuna 
pï kayanqantapis willayämay wañutsiyänäpaq>>. 

13Peru Saúlnam nirqan: <<Kanan junaqqa DIOS YAYA Israel runakunata 

salvaptinmi ni jukllaqllapis wañunqatsu>>. 

14Tsaypitam llapan runakunata Samuel nirqan: <<Gilgal markaman aku 

aywashun rey kayninta Saúl qallananpaq>>. 

15Tsaynö niptinmi llapan runakuna Gilgalman aywayarqan. Alli päsakuy 

sacrificiuta waykarmi DIOS YAYAPA puntanchö Saúlta churayarqan rey 
kananpaq. Tsaymi fiestata rurar llapan kushikuyarqan. 

 

1 Samuel 12 
Israel runakunata Samuel yätsinqan 

1Tsaypitanam llapan Israel runakunata Samuel nirqan: <<Qamkuna 

munayanqaykinömi mandayäshuqniki rey kananpaq churashkä. 

2Kananpitam payna mandaqnikikuna rey kanqa. Noqam jöven kanqäpita 

yanapayashkaq. Kananqa awkin soquyashqanam kä. Tsurïkunapis 
qamkunawanmi kaykäyan. 

3Pipa törunta o ashnuntapis duëñu tukushqa kaptïqa DIOS YAYAPA y 

akranqan reypa puntanchö shimpiyämätsun. Tsaynölla shimpiyämätsun 
pitapis sufritsishqa o maqashqa kaptïqa o pipa favorninpis shärinäpaq 
sobornuta chaskishqa kaptïqa. Mayqaykipapis jaqaykikuna karqa llapantam 
pägayäshayki>>. 

4Tsaymi niyarqan: <<Manam imaypis suwapayämashkankitsu, 

engañayämashkankitsu ni sobornutapis chaskishkankitsu>>. 

5Samuelnam nirqan: <<Dios Yaya akranqan reypis rikaykämanmi jutsannaq 

kanqäta>>. Runakunanam niyarqan: <<Rasun kaqtam ninki>>. 

6Samuelnam nirqan: <<DIOS YAYAPIS musyanmi. Paymi Moiséstawan 

Aarónta mandarqan Egiptupita unay aylluntsikkunata jipiyämunanpaq. 

7Tsaynöllam kananyaqpis DIOS YAYA salvaykämantsik. Tsaynö kaykaptinqa 

llapan imaykachö yanapamanqantsikta puntanchö yarpätsiyaptiq shumaq 
wiyayämay. 

8<<Jacobpita miraq unay aylluntsikkuna Egiptuchö sufrir DIOS 

YAYATA mañakuyaptinmi Moiséstawan Aarónta mandarqan paykunata 
jipiyämunanpaq. Tsaypitam kay täkunqantsikchö täkuyänanpaq 
pushamurqan. 

9Tsaynö churaykaptinpis paykunaqa DIOS YAYATA manam cäsuyarqantsu. 

Tsaymi DIOS YAYAPIS paykunata yanaparqannatsu Hazor marka 

soldädukunapa capitannin Sísara atacar poderninchö katsiptinpis. 
Tsaynöllam filisteo runakunawan moabita runakuna atacar poderninchö 
katsiptinpis yanaparqannatsu. 

10<<Tsaypitanam Israel runakuna DIOS YAYATA mañakur niyarqan: 

<Taytay, Baal y Astarot ïdulukunata adorayanqäpita perdonaykayämay. 
Conträkunapa poderninpita salvayämaptikiqa japallaykitam serviyäshayki>. 

11Tsaynö mañakuyaptinmi DIOS YAYA churarqan Jerobaalta, Baracta y 

Jeftéta contrankunapita salvayänanpaq. Tsaynöllam noqatapis churamarqan 
qamkunata salvayänaqpaq. Tsaynömi Dios Yaya yanapayäshushkanki alli 
kawakuyänaykipaq. 

12<<Tsaypitanam amonita runakunapa mandakuqnin rey Nahas 

qamkunawan pelyaq shamurqan. Tsaymi kikin DIOS YAYA qamkunapa 
mandaqnikikuna rey kaykaptinpis mañakayämarqayki juk reyta churanäpaq. 

13Tsay reymi noqantsikwan kaychö kaykan. Mañakayämanqaykinöllam DIOS 

YAYA tsay reyta churamushqa. 

14<<Kananqa DIOS YAYAPITA mantsakuyay, payllata serviyay y 

niyäshunqaykikunata wiyakuyay. Paypa willakuyninta manakaqman ama 
churayaytsu. Tsaynölla mandaqnikikuna reypis DIOSNINTSIKTA cäsur 
kawakutsun. Tsaynöpam shumaq alli kawakuyanki. 

15Peru DIOS YAYATA mana cäsur mana allikunata rurayaptikim sïqa 

qamkunatawan mandaqnikikuna reytapis mana llakipar castigayäshunki. 

16<<Kaypita ama mayqaykipis witiyaytsu. Kanan rikäyänaykipaqmi DIOS 

YAYA milagruta ruramunqa. 

17Usya kaykaptinpis tamyatsimur maqakatsimunanpaqmi DIOS 

YAYATA mañakushaq. Mañakunqänö tamyamuptin y maqakamuptinmi 
musyayanki reyta mañakur DIOS YAYATA rabyatsiyanqaykita>>. 

18Tsaypita DIOS YAYATA Samuel mañakuptinmi jina höra tamyar 

maqakamurqan. Samuel mañakunqannölla tamyar maqakamuptinmi llapan 
runakuna DIOS YAYAPITA y Samuelpita alläpa mantsakuyarqan. 

19Tsaymi Samuelta niyarqan: <<Taytay, rey kananpaq mañakurmi alläpa 

jutsata rurayashkä. Tsaypita mana wañutsiyämänanpaq DIOS 

YAYATA mañakuykullay>>. 

20Samuelnam nirqan: <<Qamkunam rasunpa jutsayuq kayanki. Peru ama 

mantsakäyaytsu. Tsaypa rantin llapan shonquykikunawan DIOS 

YAYA munanqannö imaypis kawakuyay. 

21Ïdulukunata ama adorayankitsu. Tsaykunam mana ima serviqlla kar 

yanapayäshunkitsu ni salvayäshunkitsu. 

22Ama yarpäyaytsu rey kananpaq mañakuyanqaykipita DIOS YAYA manana 

yanapashunaykipaq kanqanta. Paymi äniyäshushkanki mandädunchö 
katsiyäshunaykipaq. Tsayta cumplirmi imaypis yanapayäshunki. 

23<<Tsaymi imaypis mana qonqar DIOS YAYATA qamkunapaq mañakushaq. 

Mana mañakurqa jutsayuqmi kashaq. Tsaynöllam pay munanqannö 
kawayänaykipaq imaypis yätsiyäshayki. 

24DIOS YAYAPITA mantsakur llapan shonquykikunawan pay munanqannö 

imaypis kawakuyay. Imaypis alli kawakuyänaykipaq 
yanapaykäyäshunqaykita ama qonqayaytsu. 

25Dios Yayata mana cäsur jutsata rurayaptikim sïqa qamkunatawan 

mandaqnikikuna reytapis ushakätsiyäshunki>>. 

 

1 Samuel 13 
Filisteo runakunawan Israel runakuna guërrachö kayanqan 

1Israel runakunata mandar qallanqan witsaymi Saúlqa yashqa runana 

karqan. Ishkay wata mandakuq kaykarmi 

2Israel runakunapita kimsa waranqa (3,000) soldädunkuna kayänanpaq 

akrarqan. Mana akranqan kaqkunatam wajinkunapa kutikuyänanpaq 
mandarqan. Tsay kimsa waranqa soldädukunapitam ishkay waranqa (2,000) 
kaqta Micmaschö y Bet-el jallqachö kikinwan quëdayänanpaq akrarqan. 
Waranqa (1,000) kaqtanam Benjamín trïbukuna täkuyanqan Gabaa 
markaman Jonatánwan aywayänanpaq mandarqan. 

3Soldädunkunawan Gabaaman Jonatán chaykurmi filisteo runakunapa 

cuartelninta atacar soldädukunata wañutsiyarqan. Tsayta Filistea nacionchö 
täkuqkuna musyaskirmi alläpa piñakuyarqan. Filisteo runakuna 
atacayänanpaq kanqanta musyarmi hebreo 
runakuna qorikäyänanpaq cornëtata entëru Israel nacionchö Saúl 
töcatsirqan. 

4Cada markachö qorikäyaptinmi willayarqan filisteo soldädukunata Jonatán 

wañutsinqanta. Tsaynöllam filisteo runakuna alläpa piñakur 
shamuykäyanqantapis willayarqan. Tsaymi filisteo soldädukunawan 
pelyayänanpaq Israel soldädukuna Gilgal markaman Saúlwan qorikäyarqan. 

5Tsaynöllam filisteo runakunapis Israel runakunawan pelyayänanpaq 

qorikäyarqan. Filisteo runakunapam kimsa chunka waranqa (30,000) 
carrëtankuna y soqta waranqa (6,000) bestian montashqa soldädunkuna 
kayarqan. Chakillapa aywaq soldädukunaqa lamar kuchunchö aqushanöraq 
yupaytapis mana puëdiypaqmi kayarqan. Paykunam Micmaschö 
qorikäyarqan. Micmasqa Bet-avénman rupay yarqamunan kaqläpam karqan. 

6Tsaymi Israel runakuna alläpa mantsakar tsinkakuyarqan machaykunaman, 

raqrakunaman, qaqakunaman, zanjakunaman y tsaki pözukunamanpis. 

7Wakin kaqnam qeshpir Jordán mayuta päsar Gad partipa y Galaad partipa 

aywakuyarqan. Peru Saúlnam soldädunkunawan Gilgalchö quëdarqan. 
Tsaychö quëdarmi soldädunkunapis alläpa mantsakashqa kayarqan. 

8Puntatam Samuelwan willanakushqa kayarqan qanchis junaq tsaychö payta 

shuyaränanpaq. Peru qanchis junaq Saúl shuyaraptinpis Samuelqa manam 
Gilgalman charqantsu. Tsaymi runakuna waran waran qeshpir aywakuyaptin 

9Saúl nirqan: <<Waykana sacrificiutawan alli päsakuy sacrificiuta 

waykanapaq wätakunata sas apayämuy>>. Wätakunata apayaptinmi 
pishtaskatsir waykana sacrificiuta kikin Saúl waykarqan. 

10Sacrificiuta waykar ushaykaptinmi Samuel charqan. Chaykaqta rikaskirmi 

Samuelta saludaq Saúl aywarqan. 

11Tinkuskirmi Samuel nirqan: <<¿Imanirtan sacrificiuta waykashkanki?>> 

Saúlnam nirqan: <<Jitapamanqayki junaq mana chämuptiki y runakuna 
qeshpir dëjaskayämar aywakuyaptinmi tsayta rurashkä. Filisteo runakunam 
Micmaschöna qorikashqa kaykäyan atacayämänanpaq. 

12DIOS YAYAMAN manaraq mañakuptï atacayämänanpaq kanqantam 

yarpashkä. Tsaynöpam mana sas chämuptiki sacrificiuta waykashkä>>. 

13Samuelnam nirqan: <<Llutantam rurashkanki. DIOS YAYATA cäsuptikiqa 

qampita miraqkunallam Israel runakunapa mandakuqnin rey kanman karqan. 

14Peru payta mana cäsunqaykipitam juk runatana Israel runakunapa 

mandakuqnin rey kananpaq akranqa. Tsay runam DIOS YAYA munanqannö 
kawanqa>>. 

15Tsaynö niskirmi Gilgalpita Samuel aywakurqan. Saúlnam soldädunkunata 

pusharkur Benjamín trïbukuna täkuyanqan Gabaa markaman chäyarqan. 
Chaykur soldädunkunata yupaptinmi soqta pachakllana (600) kayarqan. 

16Saúlwan tsurin Jonatánmi Gabaachö campamentunkuna shäritsiyarqan. 

Filisteo soldädukunanam Micmaschö campamentunkuna shäritsiyarqan. 

17Filisteo soldädukunam kimsa grüpuman rakikaykur Micmaschö 

campamentunkunapita yarquyarqan Israel runakuna täkuyanqan 
markakunata ushakätsiyänanpaq. Juk grüpum Sualchö Ofra marka läduman 
aywayarqan. 

18Juk grüpum Bet-horón läduman aywayarqan y juk grüpunam Zeboim raqra 

janaqnin desiertu läduman aywayarqan. 

19Israel runakunata poderninkunachö katsirmi filisteo runakuna 

dëjayarqantsu ni jukllaqllapis herrëru kananta. Tsaynö dëjayarqantsu 
espädakunata ni lanzakunata mana rurayänanpaqmi. 

20Tsaymi Israel runakuna filisteo runakunamanraq aywayaq 

planchonninkunata aguzatsiyänanpaq y lampankunata, jächankunata y 
ösinkunata afilatsiyänanpaq. 

21Planchonta y lampata aguzapäyanqanpitam pusaq grämu qellayta 

cobrayaq. Jächata y qaruchata afilatsiyanqanpitanam chusku grämu qellayta 
cobrayaq. 

22Tsaynöpam filisteo soldädukunawan pelyayanqan junaq Israel 

soldädukunapa ni mayqanpapis espädankuna ni lanzankuna karqantsu. 
Saúlpawan Jonatánllapam karqan. 

23Juk grüpu filisteo soldädukunam Israel runakunata tsapäyänanpaq Micmas 

päsiman aywayarqan. 

 

1 Samuel 14 
Filisteo runakunata Jonatán venciskir wañutsinqan 

1Tsaypitam Saúlpa tsurin Jonatán yanapaqninta nirqan: <<Aku wak 

tsimpaman päsashun filisteo soldädukunata atacanapaq>>. Peru tsaynö 
willanakuyanqantaqa manam taytanta willarqantsu. 

2Taytan Saúlnam kaykarqan Gabaa markapa mujunnin Migrónchö kaykaq 

granadïlla jacha chakin ëra kaqchö. Tsaychömi soqta pachak (600) 
soldädunkunawan kaykarqan. 

3Paywanmi efodnin shukushqa Ahías sacerdötipis kaykarqan. Tsay 

sacerdötim Ahitobpa tsurin karqan. Ahitobnam Icabodpa wawqin karqan. 
Ahitobwan Icabodmi Fineespa tsurinkuna kayarqan. Fineesnam Elípa tsurin 
karqan. Sacerdöti Elími DIOS YAYATA Siluchö unay servirqan. 
Campamentuchö kaykaq runakuna manam musyayarqantsu filisteo 
soldädukunata atacayänanpaq Jonatán aywanqanta. 

4Filisteo soldädukuna kayanqan kaqman Jonatán chänanpaqmi wak tsimpa 

kay tsimpa lliwyaraq qaqakuna rakirqan. Jukaq qaqapa shutinmi karqan 
Boses y jukaqpanam Sene. 

5Juk qaqam Micmas läduchö karqan y jukaq qaqanam Gabaa läduchö. 

Micmasqa norti kaq läduchömi karqan y Gabaanam sur kaq läduchö karqan. 

6Tsaymi yanapaqninta Jonatán nirqan: <<Wak tsimpaman tsimpashun 

Diosman mana creyiq filisteo runakunata atacanapaq. DIOS 

YAYA yanapamashqam wakillantapis wañutsishun. Pay yanapamashqam 
atskaq o wallkaqlla karpis vencishun>>. 

7Tsaynam yanapaqnin nirqan: <<Yarpanqaykinö sas aywashun. Noqaqa 

imaykachöpis yanapanaqpaqmi listu kaykä>>. 

8Tsaymi Jonatán nirqan: <<Wak tsimpaman päsaskir paykuna rikämänapaq 

alayrinman aywashun. 

9<Tsayllachö shuyäyämay> nimashqam patsallanchö shuyaräshun. Manam 

paykuna kayanqan kaqmanqa witsäshuntsu. 

10Peru <witsäyämuy> nimashqam sïqa witsäshun. Tsaynöpam 

musyashun DIOS YAYA yanapamashqa vencinapaq kanqanta>>. 

11Tsaynö nirmi filisteo soldädukuna rikäyänanpaq alayrinman aywayarqan. 

Paykunata rikaskirmi niyarqan: <<¡Rikäyay! ¡Hebreo runakunam 
tsinkakuyanqan machaypita yarqaykäyämun!>> 

12Tsaymi filisteo runakuna qayakur niyarqan: <<¡Kayman witsämuy imata 

yarpäyanqäta willayänäpaq!>> Tsaymi yanapaqninta Jonatán nirqan: <<¡Aku 
aywashun! ¡Paykunatam Israel runakunapa makinman DIOS 

YAYA churamunqa!>> 

13Tsaymi Jonatán makinwan chakinwan tsaripakur achpaypa witsarqan. 

Tsaynöllam yanapaqninpis qepanta witsarqan. Chaykurnin Jonatán 
qarpamuptinmi yanapaqnin wañutsirqan. 

14Tsaynö atacarmi ichik sitiullachö yanapaqninwan Jonatán wañutsiyarqan 

ishkay chunka (20) filisteo runakunata. 

15Tsaynö wañutsiyaptinmi campamentuchö kaqkuna, campamentupita 

yarqushqa kaqkuna y markakunata atacaq aywaqkunapis alläpa 
mantsakäyarqan. Tsay höram illaqpita temblor kaptin llapan alläpa 
mantsakäyarqan. 

Filisteo soldädukunata Israel runakuna venciyanqan 

16Gabaapita rikachakuq Israel soldädukunam filisteo soldädukuna wakpa 

kaypa akataykachaykäyaqta rikäyarqan. 

17Tsayta willaykuyaptinmi soldädunkunata Saúl nirqan: <<Watukashun 

mayqan faltanqanta musyanapaq>>. Tsaynö watukarmi tantiyaskiyarqan 
Jonatánwan yanapaqnin mana kayanqanta. 

18Tsaymi sacerdöti Ahíasta Saúl nirqan: <<Imata ruranapaqpis Dios Yayata 

tapukunapaq babultninta apamuy>>. Tsay junaqmi Dios Yayapa babulnin 
Israel runakunawan kaykarqan. 

19Peru sacerdötiwan Saúl parlanqanyaqmi filisteo soldädukuna 

kaykäyanqanchö alläpa bülla wiyakämurqan. Tsaynam sacerdötita Saúl 
nirqan: <<Amana tapukushunnatsu. ¡Pelyaq sas aywashun!>> 

20Tsaymi jina höra filisteo runakunata atacayänanpaq soldädunkunata 

pusharkur Saúl aywarqan. Chäyänanpaqqa filisteo runakuna kikinkunapuram 
wañutsinakuykäyänaq. 

21Filisteo runakunawanmi wakin kaq hebreo runakunapis täkuyarqan. 

Paykunam ñawpapita filisteo soldädukunata yanapayarqan. Tsay 
runakunapis Saúlwan Jonatán venciyanqanta rikaykurmi filisteo runakunata 
tikrapuyarqan. 

22Wakin kaq Israel runakunanam Efraín jallqakunachö tsinkaräyarqan. 

Paykunam filisteo runakuna qeshpiyanqanta musyaskir qatipaykur 
wañutsiyarqan. 

23Tsaynö wañutsinakuy karqan Bet-avén markayaqmi. Tsay junaq filisteo 

runakunata venciyänanpaqmi Israel runakunata DIOS YAYA yanaparqan. 

Soldädunkunata Saúl juratsinqan 

24Pelyaman manaraq aywarmi ni imata mana mikuyänanpaq soldädunkunata 

Saúl nirqan: <<Contrantsikkunata kanan tardi manaraq jankat wañutsir 
imatapis mikuq kaqmi maldicionashqa kayanqa>>. Saúlta cäsur mana 
mikuyaptinmi Israel soldädukunapa valorninkunapis karqannatsu. 

25Tsaypita muntipa päsarmi abëjapa mishkin patsachö kaykaqta tariyarqan. 

26Tsay muntichö abëjapa mishkin yakunöraq atska kaptinpis Saúl juratsishqa 

kaptin mantsakurmi ni mayqanpis yawayarqantsu. 

27Peru Jonatánqa taytan Saúl tsaynö juratsinqanta mana musyarmi 

tukrunwan abëjapa mishkinta oqtiskir mikurqan. Tsayta mikurkurmi jankat 
aywapakashqana kaykar mas valorakurkurqan. 

28Mikuykaqta rikaykurmi juk soldädu nirqan: <<Taytaykim llapan 

soldädukunata juratsishqa kanan junaq imatapis mana mikuyänanpaq. 
Tsaynöllam nishqa imatapis mikuq kaqqa maldicionashqa kananpaq. Tsaymi 
soldädukuna ni imata mana mikuyaptin kallpankunapis kannatsu>>. 

29Jonatánnam nirqan: <<Tsaynö juratsir llutantam taytä rurashqa. Abëjapa 

mishkinta mikuskiptïmi kallpä yurishqa. 

30Qamkunapis filisteo soldädukuna dëjayanqan mikuykunata mikuyaptikiqa 

paykunatam jankat ushakätsishwan karqan>>. 

31Mallaqaywan kallpankuna ushakashqana kaykaptinpis filisteo runakunatam 

Israel runakuna Micmaspita Ajalónyaq wañutsiyarqan. 

32Tsaypitanam filisteo runakunapa üshankunata, cabrankunata, 

wäkankunata y becërrunkunata patsallanchö pishtaskir yawarnintinta 
mikuyarqan. 

33Peru tsayta rikaykurmi wakin kaq runakuna Saúlta willayarqan: 

<<Yawarnintinta aytsata mikurmi DIOS YAYATA cäsuyantsu>>. Saúlnam 
nirqan: <<¡Tsaynö rurarmi jutsata ruraykäyan! Tsaynö kaykaptinqa jatun 
rumita tanqar apayämuy. 

34Tsaynölla runakunata niyay törunkunata, üshankunata, cabrankunata 

apaykamur kaychö pishtaskir mikuyänanpaq. Ama jutsata rurayätsuntsu 
yawarnintin aytsata mikur>>. Tsaynö niptinmi törukunata, üshakunata 
apayämurqan tsay paqas patsanchö pishtaskir mikuyänanpaq. 

35Tsaychömi DIOS YAYAPAQ juk altarta Saúl rurarqan. Tsay altarmi punta kaq 

ruranqan altar karqan. 

36Tsaypitam Saúl nirqan: <<Kanan paqas warat llapanta filisteo runakunata 

wañuskatsirmi imaykankunatapis apamushun>>. Soldädunkunanam 
niyarqan: <<Taytay, llapan yarpanqaykita rurashun>>. Sacerdötinam nirqan: 
<<Manaraq imatapis rurar Dios Yayata mañakushun>>. 

37Tsaymi Dios Yayata Saúl tapukur nirqan: <<¿Filisteo soldädukunata 

qatipäyämanku o manaku? ¿Paykunata ushakätsiyänäpaq 
yanapayämankiku o manaku?>> Tsaynö mañakuptinpis DIOS YAYA tsay 
junaq manam imatapis nirqantsu. 

38Tsaymi soldädukunapa capitanninkunata Saúl nirqan: <<Kayman llapayki 

shayämuy. Kananmi musyashun mayqantsikpis jutsata ruranqantsikta>>. 

39Qorikaskiyaptinnam Saúl nirqan: <<Salvamaqnintsik DIOS 

YAYAM rikaykämantsik. Mayqantapis jutsayuq kaqtaqa tsurï Jonatán 
kaptinpis wañutsishaqmi>>. Tsaynö niptinmi soldädunkuna ni imata 
parlakuyarqantsu. 

40Tsaymi tsaychö kaykaqkunata Saúl nirqan: <<Qamkuna washalächö 

ichïyanki. Noqam tsurï Jonatánwan kaychö ichïyäshaq>>. Tsaynö niptinmi 
soldädukuna niyarqan: <<Ninqaykinö katsun>>. 

41Tsaypitanam Saúl mañakur nirqan: <<DIOS YAYA, mañakamuptï ¿imanirtan 

wiyamankitsu?>> Sortiyaptinmi yarqamurqan Saúlpaq y tsurin Jonatánpaq. 
Tsaynöpam musyayarqan wakin kaq runakuna jutsannaq kayanqanta. 

42Tsaymi Saúl nirqan: <<Tsurï Jonatánpaq y noqapaq sortiyayay>>. Tsaynö 

sortiyayaptinmi tsurin Jonatánpaq yarqamurqan. 

43Tsaymi Jonatánta Saúl nirqan: <<Hïju, ima jutsata ruranqaykitapis 

willamay>>. Tsaymi Jonatán willarqan: <<Aptaranqä tukrupa puntanwanmi 
abëjapa mishkinta ichik yawarkurqä. ¿Tsayllapitatsuraq wañüman?>> 

44Tsaynam Saúl nirqan: <<¡Jonatán! Mana wañutsiptiqqa mana llakipaypa 

Dios Yaya castigamätsun>>. 

45Tsaynö niptinmi Israel runakuna Saúlta niyarqan: <<¿Imanirtan Jonatánta 

pipis wañutsinqa? Paytam DIOS YAYA yanapashqa filisteo soldädukunata 
vencinanpaq. Tsaynöpam noqantsikpis paykunata vencishkantsik. Tsaymi ni 
pipis Jonatánta wañutsinmantsu>>. Tsaynöpam llapan runakuna Jonatánpa 
favornin shäriyarqan mana wañutsinanpaq. 

46Tsaymi soldädunkunawan Saúl manana qatikachäyaptin filisteo 

soldädukuna markankunapa kutikuyarqan. 

Israel runakunapa wakin kaq contrankunatapis Saúl vencinqan 

47Israel nacionpa mandakuqnin rey karmi maytsaypa soldädunkunawan Saúl 

Israel runakunapa contran nacionkunawan pelyaq aywayarqan. Tsay contran 
nacionkunam kayarqan Moab, Amón, Edom y Filistea. Tsaynöllam Sobapa 
mandakuqnin reykunapis contran shäriyarqan. Soldädunkunawan maypa 
aywarpis llapantam Saúl vencirqan. 

48Soldädunkunawan aywarmi amalecita runakunata venciskir 

asaltantikunapitapis Israel runakunata salvayarqan. 

Saúlpa ayllunkuna pï kayanqan 

49Saúlpa tsurinkunam kayarqan Jonatán, Isúi y Malquisúa. Mayor kaq warmi 

tsurinpa shutinmi karqan Merab y qepa kaqpanam Mical. 

50Saúlpa warminpa shutinmi Ahinoam karqan. Paymi Ahimaaspa tsurin 

karqan. Soldädunkunapa capitanninpa shutinmi karqan Abner. Abnerpa 
taytanmi karqan Ner. Nermi Saúlpa tiyun karqan. 

51Saúlpa taytan Cis y Abnerpa taytan Nermi Abielpa tsurinkuna kayarqan. 

52Saúl rey kanqan witsaymi filisteo runakunawan imaypis guërra karqan. 

Tsaymi valienti kaq jövinkunata soldädun kayänanpaq Saúl qorirqan. 

 

1 Samuel 15 
Amalecita runakunata Saúl ushakatsinqan 

1Juk kutim Saúlta Samuel nirqan: <<DIOS YAYA mandamaptinmi umaykiman 

aceitita wiñamurqä Israel runakunapa mandakuqnin rey 
kanaykipaq. Kanan DIOS YAYA nishunqaykita shumaq tantiyakuy. 

2Llapanta mandaq DIOS YAYAM nin: <Israel runakuna Egiptupita shayämuptin 

markankunapa päsayämunanta mana dëjayanqanpitam amalecita 
runakunata ushakätsishaq. 

3Amalecita runakunata ushakätsiyänaykipaq soldädukunata pusharkur 

aywayay. Mana llakipaypa wañutsiyanki ollqukunata, warmikunata 
wamrakunata y llullukunatapis. Tsaynölla wañutsiyanki wäkankunata, 
üshankunata, cabrankunata, camëllunkunata y ashnunkunatapis> >>. 

4Tsaynö Samuel niptinmi runakunata Telaim markaman Saúl qayatsirqan. 

Qayaskatsir yupaptinmi Israelpita ishkay pachak waranqa (200,000) 
soldädukuna kayarqan. Tsaynöllam Judápita chunka waranqa (10,000) 
soldädukuna kayarqan. 

5Tsay soldädukunawanmi Saúlqa amalecita runakunapa markankunaman 

aywayarqan. Chaykurnam mayu kuchunman churanakuykur atacayänanpaq 
shuyaräyarqan. 

6Tsaypitanam tsaychö täkuq ceneo runakunata Saúl nirqan: <<Unay 

aylluykikunam Israel runakunata llakipäyarqan Egiptupita shayämuptin. 
Tsaymi amalecita runakunapita witikuyay. Mana witikuyaptikiqa 
paykunatawantaq wañutsiyaqman>>. Tsaynö niptinmi ceneo runakuna 
amalecita runakunapita witikuyarqan. 

7Tsaypitam amalecita runakunata Saúl atacar wañutsiyarqan Havilapita 

qallaykur Shur niyanqan partiyaq. Tsayqa Egipto nacionpa mujunnin 
läduchömi kaykan. 

8Tsaychömi mandaqnin rey Agagta prësu achkuskir llapan soldädunkunata 

wañutsiyarqan. 

9Peru rey Agagtam sïqa wañutsiyarqantsu. Tsaynöllam üshata, cabrata, 

wäkata, mallwa törukunata y cordërutapis wera kaqtaqa wañutsiyarqantsu. 
Ni imankunatapis alli kaqkunataqa manam waykayarqantsu. Peru uyu 
kaqkunatam sïqa llapanta wañutsiyarqan. 

Saúl manana rey kananpaq Dios Yaya ninqan 

10Tsaypitam Samuelta DIOS YAYA nirqan: 

11<<Pësakümi rey kananpaq Saúlta churanqäta. Manam mandanqäkunata 

cumplishqatsu>>. Tsaymi Samuel llakikur Dios Yayata warat mañakur 
waqaparqan. 

12Waränin alliqnam tsaka tsakallana Saúlwan tinkunanpaq Samuel 

aywarqan. Aywaykaptinmi willayarqan Carmelman Saúl chaykur 
monumentuta ruranqanta y tsaypita Gilgalman aywanqanta. 

13Tsaypita Samuel aywar Saúl kaqman chaykuptinmi nirqan: <<Taytay, DIOS 

YAYA yanapaykulläshunki. Pay nimanqantam llapanta cumplishkä>>. 

14Samuelnam nirqan: <<Tsaypunqa ¿imanirtan üshakunawan cabrakuna 

waqayämunqanta y törukuna qaparimuqta wiyä?>> 

15Saúlnam nirqan: <<Waqamuq üshakuna, cabrakuna y qaparimuq 

törukunaqa amalecita runakunapam. Wiran kaq wätakunatam soldädukuna 
apayämushqa DIOS YAYAPAQ sacrificiuta waykayänäpaq. Peru wakin kaqtam 
sïqa llapanta wañutsiyashkä>>. 

16Tsaymi Samuel nirqan: <<Qanyan paqas DIOS YAYA imata nimanqantapis 

willanaqpaq ¡upälla kay!>> Saúlnam nirqan: <<Taytay, mä willaykallämay>>. 

17Samuelnam nirqan: <<Mana väliq kanqaykita yarpaptikipis DIOS 

YAYAM Israel nacionpa mandakuqnin rey kanaykipaq churashushkanki. 

18Tsaymi amalecita runakuna jutsasapa kayanqanpita wätantinta 

ushakätsinaykipaq DIOS YAYA mandashushkanki. 

19Tsaynö nikäshuptiki ¿imanirtan pay nishunqaykita cumplishkankitsu? 

¿Imanirtan DIOS YAYATA rabyatsir amalecita runakunapa imantapis 
apamushkanki?>> 

20Saúlnam nirqan: <<DIOS YAYA nimanqantaqa llapantam rurashkä. 

Amalecita runakunapa mandakuqnin rey Agagllatam prësu apamushkä. 
Tsaypita kaqtaqa llapantam wañutsishkä. 

21Peru pelyaq aywaqkunam sïqa allin kaq üshakunata, cabrakunata y 

wäkakunatapis apayämushqa DIOS YAYATA adorar Gilgalchö sacrificiuta 
waykayänäpaq>>. 

22Samuelnam nirqan: <<DIOS YAYA ¿mayqantatan munan: sacrificiukunata 

waykanataku o pay ninqanta cäsunataku? <<Sacrificiuta 
waykanqantsikpitapis mas allim payta cäsunqantsik. Tsaynöllam carnërupa 
wiranta waykanqantsikpitapis mas alli pay ninqanta chaskinqantsik. 

23Diosta mana cäsuq runakunaqa brüjunömi kayan. Mana cäsukuq 

runakunaqa ïdulukunata adoraqkunanömi kayan. DIOS YAYATA mana 
cäsunqaykipitam qamtapis kanan cäsushunkinatsu. Tsaymi rey kanqaykipita 
jipishunki>>. 

Perdonananpaq Samuelta Saúl ruganqan 

24Tsaypitanam Saúl nirqan: <<¡Kaychi kayllaräqa, rasunpam jutsata 

rurashkä! Runakuna parlayanqanta cäsurmi DIOS YAYA nimanqanta ni qam 
yätsimanqaykitapis cäsushkätsu. 

25Tsaynö jutsata ruranqäpita perdonaykallämay. DIOS YAYATA adoraq 

aywaptï compañaykamay>>. 

26Samuelnam nirqan: <<Qamwanqa manam aywätsu. DIOS 

YAYA nishunqaykitapis manam cäsushkankitsu. Tsaymi DIOS YAYAPIS Israel 
nacionpa mandakuqnin rey kanaykita munannatsu>>. 

27Peru Samuel aywakunanpaq tumaykaptinmi tünicanpita Saúl aptakurkur 

rachiskapurqan. 

28Tsaymi Samuel nirqan: <<Tünicäpita pedäzuta rachir 

jorqunqaykinöllam DIOS YAYA qamtapis Israel nacionpa mandakuqnin rey 
kanqaykipita jipishushkanki. Rey kananpaqmi qampita mas alli runatana 
churanqa. 

29Ninqantaqa rasunpam DIOS YAYA cumplinqa. Israel runakunata kuyaq Dios 

Yayaqa manam llullakuntsu. Payqa manam runatsu llullakunanpaq>>. 

30Saúlnam nirqan: <<Jutsatam rurashkä. Tsaynö kaptinpis DIOS 

YAYATA adoraq aywaptï compañaykallämay. Noqawan mana aywaptikiqa 
mayor runakunawan wakin kaq runakunapis ¿imataraq yarpäyanqa?>> 

31Tsaynö rugaptinmi Samuelqa Saúlwan aywarqan. Chaykurmi DIOS 

YAYATA Saúl adorarqan. 

Rey Agagta Samuel wañutsinqan 

32Tsaypitam Samuel nirqan: <<Amalecita runakunapa mandakuqnin rey 

Agagta pushayämuy>>. Pushayaptinmi manana wañunanpaq kanqanta 
yarpar Agag kushishqa aywarqan. 

33Chaykuptinmi Samuel nirqan: <<Warmikunapa wawankunata wañutsiptiki 

wawannaq quëdayanqannömi kanan qampa mamaykipis wawannaq 
quëdanqa>>. Tsaynö nirmi DIOS YAYAPA puntanchö rey Agagta Samuel 
wañuskatsir pedäzu pedäzu roqurqan. 

34Tsaypitanam Samuel Ramáman aywakuptin Saúlpis Gabaaman 

kutikurqan. 

35Tsaypitaqa Saúlwan Samuel manam ni imaypis tinkuyarqannatsu. Rey 

kananpaq Saúlta churanqantam DIOS YAYA pësakurqan. Tsaytam alläpa 
llakikur Samuel waqarqan. 

 

1 Samuel 16 
Rey kananpaq Davidta akranqan 

1Tsaypitanam Samuelta DIOS YAYA nirqan: <<¿Imayyaqtan Saúlpaq llakikur 

waqanki? Payqa mananam Israel runakunapa mandakuqnin rey kanqanatsu. 
Waqanqaykipa rantin carnërupa waqranchö aceitita aparkur Belénchö 
Isaíman ayway. Paypa jukaq tsurintam rey kananpaq akrashkä>>. 

2Samuelnam nirqan: <<¡Kananqa! ¿Imatatan rurashaq? ¡Juk reytana 

churanäpaq aywanqäta musyaykurqa Saúl wañutsimanqach!>> Tsaymi DIOS 

YAYA nirqan: <<Juk ternërata qatirkur ayway. Pipis tapushuptikiqa ninki: 
<Dios Yayapaq sacrificiuta waykaqmi aywaykä>. 

3Chaykur Isaíta pushanki sacrificiuta waykanayki kaqman. Tsaychömi 

mayqan tsurintapis rey kananpaq akranqäta rikätsiptiq umanman aceitita 
wiñanki>>. 

4Tsaymi DIOS YAYA ninqannölla Belén markaman Samuel aywarqan. 

Belénman chaykaptinmi mayor runakuna tinkupaykur chaskirnin 
mantsakashqa tapuyarqan: <<¿Taytay, imanöllapatan shamuykanki?>> 

5Samuelnam nirqan: <<DIOS YAYATA adoraqmi shamushkä. Qamkunapis 

purificäkuskir sacrificiuta waykanapaq shayämuy>>. Tsaynö nirmi Isaítawan 
tsurinkunata yakuwan purificaskir sacrificiuta waykaykanqanman 
aywayänanpaq invitarqan. 

6Chaykuyaptinmi Isaípa tsurin Eliabta rikaykur shonqullanchö Samuel nirqan: 

<<Paytam Dios Yaya akrashqa kanqa rey kananpaq>>. 

7Tsaymi DIOS YAYA nirqan: <<Buen mözu kanqanpita y jatun kanqanpita 

akranqäta ama yarpaytsu. Manam paytatsu akrashkä. Buen mözu 
kanqanpita alli runa kanqanta runakuna yarpäyaptinpis noqaqa manam buen 
mözu kanqanpitatsu pitapis akrä, sinöqa alli shonquyuq kanqanpitam>>. 

8Tsaypitam tsurin Abinadabta Isaí Samuelpa puntanman pusharqan. Payta 

rikaykurmi Samuel nirqan: <<Manam paytatsu DIOS YAYA akrashqa>>. 

9Tsaynö niptinmi tsurin Samata Isaí pusharqan. Samuelnam nirqan: 

<<Paytapis manam DIOS YAYA akrashqatsu>>. 

10Tsaynöllam qanchis tsurinkunata Isaí pusharqan. Llapanta rikaykurmi 

Samuel nirqan: <<Pushamunqayki tsurikikunataqa manam ni 
mayqantapis DIOS YAYA akrashqatsu>>. 

11Tsaymi Samuel tapurqan: <<¿Tsayllaku llapan tsurikikuna?>> Isaínam 

nirqan: <<Taytay, qepa kaq kaqllanam üshata mitsikuykan>>. Samuelnam 
nirqan: <<Payta sas qayatsimuy. Mana chämuptinqa manam 
mikushunraqtsu>>. 

12Tsaynö niptinmi tapshi kaq tsurin Davidta Isaí qayatsimurqan. Paymi 

kuyakuypaq shumaq jöven karqan. Chaykuptinmi Samuelta DIOS 

YAYA nirqan: <<Paytam akrashkä. Rey kananpaq umanman aceitita 
wiñay>>. 

13Tsaymi rey kananpaq wawqinkunapa puntanchö Davidpa umanman 

aceitita Samuel wiñarqan. Tsaypitanam DIOS YAYAPA Espïritun Davidta 
shumaq yanaparqan. Samuelnam Ramá markaman kutikurqan. 

Arpata David töcanqan 

14Tsay witsaymi DIOS YAYAPA Espïritun Saúlpita yarqushqa karqan. Tsaymi 

juk supayta DIOS YAYA mandaptin Saúlta löcuyätsirqan. 

15Saúlta yanapaqninkunanam niyarqan: <<Taytay, Dios Yaya mandamunqan 

supaymi löcuyaykätsishunki. 

16¿Alliku kanman pillatapis arpa töcaqta ashiyämuptï? Paymi Dios Yaya 

mandamunqan supay löcuyätsishuptiki töcapäshunki. Tsaynöpam 
löcuyanqaykipita kutikanki>>. 

17Tsaymi yanapaqninkunata Saúl nirqan: <<Tsaypunqa sas aywar alli 

töcaqta pushayämuy>>. 

18Tsaynö niptinmi jukaq yanapaqnin nirqan: <<Belén markachö Isaípa 

tsurintam arpata allish töcaqta rikashkä. Tsaynöllam tsay jövinqa pelyaytapis 
mantsakuntsu. Imatapis llutallaqa manam parlantsu y buen mözum. 
Paytaqa DIOS YAYAM yanapan>>. 

19Tsaynö niptinmi Saúl kachakur nirqan: <<Isaíta niykullay üsha mitsikuq 

tsurin Davidta kachamunanpaq>>. 

20Tsaymi Isaíqa tsurin Davidta Saúl kaqman mandarqan cabrata 

jancharkatsir, vïnu puritsikunan qaraman vïnuta wiñaparkur y tantata 
ashnuman chaqnaparkur. 

21Tsaynöpam Saúl kaqman David chaykur mandanqanta rurarqan. Davidta 

kuyarninmi arman puritsiq kananpaq Saúl churarqan. 

22Saúlnam Isaíta niyänanpaq kachakurqan: <<Tsuriki Davidshi alläpa 

kushitsin. Tsayshi rugakamushunki dëjapuykunaykipaq>>. 

23Tsaynöllam Dios Yaya kachamunqan supay Saúlta löcuyätsiptin arpanta 

David töcapaq. Töcapaptinmi Saúl kutikaskir tranquïluna kakuq. 

 

1 Samuel 17 
Israel runakunata Goliat achäquita ashipanqan 

1Tsaypitanam filisteo soldädukuna Soco markachö Israel runakunawan 

pelyayänanpaq qorikäyarqan. Tsaymi Efes-damimchö campamentunkuna 
rurayarqan. Efes-damimqa Socuwan Azeca markakunapa mujunninchömi 
karqan. Socuqa Judá trïbukuna täkuyanqan kaqchömi karqan. 

2Rey Saúlnam Israel nación soldädukunawan Ela pampaman qorikäyarqan 

filisteo runakunawan pelyayänanpaq. 

3Filisteo runakunapa campamentunkunam wak tsimpa jirkachö karqan. Y 

Israel runakunapanam kay tsimpa jirkachö karqan. Ishkan jirkakunapa 
chawpinchömi juk pampa karqan. 

4Tsaychö filisteo soldädukunapitam Goliat shutiyuq kimsa metrunö altu 

soldädu yarqamurqan. Payqa Gat markapitam karqan. 

5Goliatpaqa cascunwan chilïquinpis broncipitam karqan. Tsay chilïquinqa 

pitsqa chunka pitsqa (55) kïlum pësarqan. 

6Tsaynöllam chankanta tsapaqninwan lanzanpis broncipita karqan. 

7Lanzanpa chakinpis telarpa arrolladorninnö tetam karqan. Tsay lanzanpa 

puntanchö fiërrum soqta kïlu lasarqan. Pelyaq aywaptinmi yanapaqninpis 
escüdun aptashqa puntanta aywaq. 

8Tsaychö Israel soldädukunata wajuparmi Goliat nirqan: <<¿Imapaqtan 

atskaq pelyaq shayämushkanki? Noqaqa filisteo runam kä. Qamkunaqa 

Saúlpa serviqllanmi kayanki. Noqawan pelyananpaq allish chölunta 
kachayämuy. 

9Tsay soldäduykikuna vencimaptinqa mandäduykikunachömi kayäshaq. 

Noqa venciptïqa qamkunam mandädükunachö kayanki. 

10Israel soldädukuna, kananmi niyaq: ¡Allish chölu karqa mayqaykipis 

noqawan pelyanapaq shayämuy!>> 

11Filisteo runa tsaynö ninqanta wiyaykurmi Saúlwan llapan Israel runakuna 

alläpa mantsakäyarqan. 

Soldädukuna qorikashqa kaykäyanqanman David chanqan 

12Saúl mandakunqan witsaymi Belénchö juk awkin täkurqan Isaí shutiyuq. 

Paypam pusaq tsurinkuna kayarqan. Jukaq tsurinpam shutin karqan David. 

13Isaípa kimsa kaq mayor tsurinkunapa shutinkunam karqan Eliab, Abinadab 

y Sama. Paykunam poqushqa jövinna kar Saúlwan guërraman aywayarqan. 

14Davidnam tapshi kaq tsurin karqan. Kimsa kaq mayor tsurinkunam Saúlwan 

guërraman aywashqa kayarqan. 

15Davidnam Saúl kaqman imaypis aywaq wawqinkunata watukaq. Tsaypitam 

Belénman kutiq taytanpa üshankunata mitsinanpaq. 

16Goliatnam chusku chunka (40) junaqna alliqpapis tardipapis achäquita 

ashipaq. 

17Jukpunnam tsurin Davidta Isaí nirqan: <<Campamentuchö wawqikikunata 

watukaq ayway chunka tantata y ishkay chunka kïlu trïgu kamtsata aparkur. 

18Tsaynölla soldädukunapa capitanninpaq chunka moldi quësutapis apay. 

Wawqikikuna alli kaykäyanqanta musyanäpaq imallankunatapis apamunki. 

19Paykunam Saúlwan y Israel majinkunawan Ela pampachö filisteo 

runakunawan pelyayänanpaq kaykäyan>>. 

20Taytan tsaynö niptinmi Davidqa waränin atsik atsiklla üshankunata 

paytakuskir wawqinkunapaq gastunkuna aparkur aywarqan. Chänanpaqnam 
Israel soldädukuna filisteo soldädukunawan pelyayänanpaq büllata rurarnin 
yarquykäyarqan. 

21Tsaymi Israel soldädukunawan filisteo soldädukuna frenti frenti 

churanakuyarqan. 

22Tsayman David chaykurmi täpakuqta qepinta paytakuskir soldädukuna 

kaqpa cörrilla aywarqan wawqinkunata imanö kaykäyanqanta rikaq. 

23Wawqinkunawan David parlaykaptinmi filisteo soldädukunapita Goliat 

shamurqan. Imaypis achäquita ashipanqannölla Israel soldädukunata 
achäquita ashipanqantam David wiyarqan. 

24Goliatta rikaskirmi Israel soldädukuna alläpa mantsakar 

campamentunkunaman qeshpiyarqan. 

25Tsaychömi Davidta niyarqan: <<¿Rikaruykiku achäqui ashipämaqnintsik 

runa manakaqman churamanqantsikta? Tsay runata pipis venciq kaqtaqa rey 
Saúlshi imaykanpis previnipanqa. Tsaynöllash warmi tsurinwanpis churanqa 
y ayllunkunatapis manash impuestuta cobranqanatsu>>. 

26Tsay niyanqanta wiyarmi tsaychö kaykaq wakin runakunata David 

tapurqan: <<¿Imatan kanqa Israel runakunata achäqui ashipaq filisteo runata 
wañutsiqpaq? ¡Pitan tsay jutsasapa runa imayyaqpis kawaq Dios Yayapa 
soldädunkunata achäquita ashipar manakaqman churananpaq!>> 

27Tsaymi puntata niyanqannölla soldädukuna Davidta yapay niyarqan. 

28Runakunawan David tsaynö parlaykaqta wiyaskirmi mayor kaq wawqin 

Eliab piñapar nirqan: <<¡Imaqtan shamushkanki! Jirkachö wallkallana 
üshantsikta ¡pita dëjapuskirtan shamushkanki! Musyämi malgeniu 
kaynikiwan mana allita yarpar pelya rikäkuq shamunqaykita>>. 

29Tsaymi David nirqan: <<¿Ima mana allitatan rurashkä? ¿Mananaku 

imallatapis parlarküman?>> 

30Tsaynö nirmi wawqinpita jukläman witiskir wakin kaqta tapurqan: <<Taqay 

runata vencirqa ¿imatatan chaskinqa?>> Tsaynö tapukuptinmi wakin 
kaqkuna niyanqannölla paykunapis niyarqan. 

31Tsaynö tapukunqanta willayaptinmi Davidta Saúl qayatsirqan. 

Goliatta David wañutsinqan 

32Tsaymi Saúl kaqman aywaykur David nirqan: <<Taytay, taqay filisteo 

runata ama pipis mantsatsuntsu. Noqam paywan pelyamushaq>>. 

33Saúlnam nirqan: <<Tsay filisteutaqa manam venciyta puëdinkitsu. Qamqa 

wamrallaraqmi kanki. Payqa jöven kanqanpitam soldädu kar 
guërrakunallachö purishqa>>. 

34Davidnam nirqan: <<Taytäpa üshankunata mitsikuptï leonpis ösupis 

shamur üshäta apaptinmi 

35qatipaykurnin shiminpita qechurqä. Tsaychö tikrapämaptinmi quejädapita 

achkuskir maqarnin wañutsirqä. 

36Imayyaqpis kawaq Dios Yayapa soldädunkunata taqay jutsasapa filisteo 

runa achäquita ashipar manakaqman churanqanpitam leontawan ösuta 
wañutsinqänölla wañutsishaq. 

37Leonpitawan ösupitapis DIOS YAYA salvamanqannöllam taqay filisteo 

runapitapis salvamanqa>>. Saúlnam nirqan: <<Hïju, tsaynö kaptinqa ayway 
ari. Taqay runata wañutsinaykipaq DIOS YAYA yanapaykulläshuy>>. 

38Tsaynö nirmi Davidta shukutsirqan broncipita rurashqa cascutawan 

chilïquita. 

39Tsaypitam espädata tseqllanman jatirkur Davidqa purikachayta 

qallarkurqan. Peru shumaq puriyta mana puëdirmi Saúlta nirqan: <<Imaypis 
mana shukukushqa karmi kay shukutsimanqaykiwanqa puriyta puëdïtsu>>. 
Tsaynö nirmi llapan shukutsinqanta llushtiskirqan. 

40Tsaypitam raqrapita pitsqa qolluytakunata akrarkur bolsanman wiñarkur 

tukruntawan warakanta aptarkur Goliatwan pelyaq aywarqan. 

41Tsaynö aywaptinmi Goliatpis Davidwan pelyaq shamurqan. Goliatpa 

puntantanam yanapaqnin runa escüdun aptashqa shamurqan. 

42Kuyakuypaq jövinta rikarmi Davidta manakaqman churar 

43Goliat nirqan: <<¿Tukruykiwan shamunaykipaq allqu kanqätaku 

yarpanki?>> Tsaynö nirmi diosninkunapa shutinkunachö Davidta 
maldicionarqan. 

44Tsaymi nirqan: <<¡Mä, alli chölu karqa shamuy! ¡Kananmi wiskulkunawan 

aytsa mikuq wätakuna mikuyäshunaykipaq wañuskatsirniki jitaskishayki!>> 

45Davidnam nirqan: <<Qamqa espädaykiman y lanzaykiman confiakurmi 

wañutsimayta yarpanki. Peru noqam sïqa Israel soldädukunapa 
mandakuqnin poderyuq DIOS YAYAMAN confiakur shamushkä. Paytam 
manakaqman churashkanki. 

46Kananmi makïman DIOS YAYA churamushushkanki wañuskatsirniki 

kunkaykita roqunäpaq. Tsaynöllam soldädu majikikunapa ayankunapis 
wiskulkunawan aytsa mikuq wätakuna mikunanpaq mashtaräyanqa. 
Tsaynöpam maytsaychöpis runakuna musyayanqa Israel runakunata 
yanapaq Dios Yaya poderösu kanqanta. 

47Tsaynöllam kaychö qorikashqa kaykaq runakunapis musyayanqa 

espädannaqlla y lanzannaqlla DIOS YAYA yanapamaptin vencinqaqta. DIOS 

YAYA favornïkuna karmi ushakätsiyänaqpaq makïkunaman 
churayämushushkanki>>. 

48Davidta atacaq Goliat shamuptinmi Davidpis atacaqnin cörrilla aywarqan. 

49Bolsanpita rumita jipiskirmi juk makilla Goliatta urkuchö warakaskirqan. 

Tsaymi urkunman rumi jatikaskiptin uksikaypa patsaman shikwaskirqan. 

50Tsaynö espädan mana kaptinpis juk warakayllachömi filisteo runata David 

wañuskatsirqan. 

51Tsaynö shikwaskiptinnam Davidqa cörrilla aywar Goliatpa espädanta 

jipiskir tsay espädawan wañuskatsirqan. Tsaypitanam kunkanta roquskir 
umanta jipiskirqan. 

Filisteo soldädukunata venciyanqan 

Tsay valienti kaq soldäduta wañuskatsiqta rikaykurmi filisteo soldädukuna 
qeshpir aywakuyarqan. 

52Tsaymi Israel soldädukunawan Judá soldädukuna qayaykacharnin Gat y 

Ecrón markakunayaq qatipaykur wañutsiyarqan. Tsaymi Saaraimpita Gat y 
Ecrón markakunayaq aywaq nänikunachö filisteo soldädukunapa ayankuna 
mashtararqan. 

53Qatikachäyanqanpita Israel runakuna kutiykurmi filisteo runakunapa 

campamentunpita imaykatapis apakuyarqan. 

54Davidnam kikinpa carpan rurinman Goliatpa armankunata churarqan. Peru 

Goliatpa umantam sïqa Jerusalénman aparqan. 

55Filisteo runata David wañutsiq aywaptinmi soldädukunapa capitannin 

Abnerta Saúl tapurqan: <<¿Pitan tsay jövinpa taytan?>> Abnernam nirqan: 
<<Taytay, manam musyätsu pï taytan kanqantapis>>. 

56Saúlnam nirqan: <<Ayway, kikinta tapuykamuy>>. 

57Goliatpa umanta janchashqa David kutiykämuptinmi Saúl kaqman Abner 

pusharqan. 

58Saúlnam Davidta tapurqan: <<Jöven, ¿pipa tsurintan kanki?>> Davidnam 

nirqan: <<Taytay, Belén markachö täkuq Isaípa tsurinmi kä>>. 

 

1 Samuel 18 
Jonatánwan David jurarnin amistayanqan 

1Saúlwan parlayta ushaskirmi Davidqa Saúlpa tsurin Jonatánwan 

reqinakuyarqan. Amïguta armaskirmi alläpa kuyanakuyarqan. 

2Tsay junaqpitam Davidta yanapaqnin kananpaq Saúl churarqan. Tsaymi 

taytan kaqpa kutinantapis munarqannatsu. 

3Jonatánwan David alläpa kuyanakurmi imaypis mana dëjanakuyänanpaq 

jurarnin amistäta armayarqan. 

4Tsaymi Jonatán shukuranqan capötinta, tünicanta, espädanta, flëchanta y 

cinturonnintapis Davidta qararqan. 

5Imata rurananpaqpis mandanqanta David allish ruraptinmi soldädukunapa 

capitannin kananpaq Saúl churarqan. Tsaymi llapan soldädukunawan Saúlpa 
yanapaqninkunapis alläpa kushikuyarqan. 

Davidta Saúl chikinqan 

6Goliatta David wañuskatsir soldädukunawan kutiyaptinmi Israel 

markakunapita warmikuna tamborninkunata y panderëtankunata töcarnin 
cantaraykar y tushuraykar rey Saúlta chaskiq kushishqa yarqayämurqan. 

7Warmikunam tushurnin cantar niyarqan: <<Waranqa (1,000) runakunatam 

Saúl wañutsishqa. Davidnam chunka waranqa (10,000) runakunata 
wañutsishqa>>. 

8Tsaynö cantayanqanta wiyarmi alläpa rabyar Saúl nirqan: <<Davidpaqmi 

chunka waranqa runakunata wañutsinqanta niyan. Peru noqapaqqa 
waranqallata wañutsinqätam niyan. ¡Kananqa rey kananpaq 
churayänanllanam faltan!>> 

9Tsay junaqpitam Saúlqa Davidta chikir qallaykurqan. 

10Tsaypa waränin junaqnam palaciuchö David imaypis arpata töcanqannö 

töcapaykaptin Dios Yaya kachamunqan supay Saúlta alläpa löcuyätsirqan. 
Tsaymi aptaraykanqan lanzawan 

11Davidta wañutsiyta munar jitaykurqan. Cada jitaychö David 

esquïnaskiptinmi lanzawan ishkay kuti jitarpis chätsirqantsu. 

12Saúlta manana yanapar Davidtana DIOS YAYA yanapanqanta tantiyaskirmi 

Davidta Saúl mantsarqan. 

13Tsaymi puntanchö kananta manana munar waranqa (1,000) soldädukunapa 

capitannin kananpaq Davidta churarqan. Tsaymi maypapis pelyananpaq 
aywar kutimur soldädunkunata David pushararqan. 

14Pelyaq maypa aywaptinpis DIOS YAYAM yanapaq. 

15Tsayta musyaykurmi Davidta mantsarnin Saúl masraq chikirqan. 

16Peru Israel soldädukunawan Judá soldädukunam sïqa Davidta kuyayarqan 

maypa aywayaptinpis alli pushaptin. 

Tsurinwan Davidta Saúl churanqan 

17Jukpunnam Davidta Saúl nirqan: <<Mayor tsurï Merabwan 

churakänaykitam munä. Peru allish chölu kanqaykita musyanäpaq mana 
mantsakur filisteo runakunawanraq pelyay>>. Saúlmi yarparqan kikin 
wañutsinqanpa rantin filisteo runakuna Davidta wañutsiyänanpaq kanqanta. 

18Davidnam nirqan: <<Taytay, waktsa runapa tsurin kaykarqa ¡imanötan 

mashayki käman!>> 

19Mashan kayta mana munaptinmi David churakänanpaqna kaykaptin 

Mehola markapita Adriel niyanqan runawan tsurin Merabta Saúl churarqan. 

20Tsaypitanam Saúlpa jukaq tsurin Mical Davidta kuyakurkurqan. Tsaymi 

Saúl kushikur 

21yarparqan tsurinwan churaq tumpalla filisteo runakunapa makinman 

Davidta entregananpaq. Davidtanam nirqan: <<Kananmi sïqa rasunpa 
mashä kanki>>. 

22Tsaynöllam yanapaqninkunata Saúl nirqan: <<Kikillanta qayaskir Davidta 

niyay: <Rey Saúlqa kuyashunkim. Tsaynöllam noqakunapis kuyayaq. 
Tsaynö kaykaptinqa mashan kanaykipaq sas yaykuy> >>. 

23Tsaymi Davidman aywaykur yachatsinqannölla Saúlpa yanapaqninkuna 

niyarqan. Davidnam nirqan: <<¿Imanirtan qamkuna tsaynö yarpäyanki? 
Waktsa kaykarqa reypa mashan manam yaykümantsu>>. 

24Tsaynö niptinmi Saúlpa yanapaqninkuna kutiykur David ninqankunata 

willayarqan. 

25Tsaymi filisteo runakuna Davidta wañutsiyänanta munar yanapaqninkunata 

Saúl nirqan: <<Davidta niyay: <Tsurinwan täkunaykipaq Saúlqa manam 
päganaykita munantsu. Tsaypa rantinmi pachak (100) filisteo runakunata 
wañuskatsir penqayninkunapa puntanpa qaranta roquskir apamunaykita 
munan> >>. 

26Tsay ninqankunata Saúlpa yanapaqninkuna Davidta willayaptinmi 

mandakuq reypa mashan kananpaq änirqan. Tsaymi cïtanqan junaq 
manaraq chaptin 

27yanapaqninkunawan David aywaykur ishkay pachak (200) filisteo 

runakunata wañuskatsirqan. Mashan kananpaq änishqa karmi tsay 
wañutsinqan runakunapa penqayninpa qaranta roquskir rey Saúlman 
aparqan. Tsaynöpam Davidta tsurin Micalwan Saúl churarqan. 

28Peru DIOS YAYA yanapanqanta tantiyar y tsurin Micalpis Davidta alläpa 

kuyanqanta musyarmi 

29Saúl masraq mantsarqan. Tsaymi wañunqanyaq Davidta alläpa chikirqan. 

30Filisteo runakuna pelyaq shayämuptinmi wakin mandakuq soldädukuna 

wañutsiyanqanpitapis mas atskaqta David wañutsirqan. Tsaymi pïmaypis 
respitayaq. 

 

1 Samuel 19 
Davidta Saúl wañutsiyta munanqan 

1Davidta imaykanöpis wañutsiyänanpaqmi tsurin Jonatántawan 

yanapaqninkunata Saúl nirqan. Jonatánmi Davidwan kuyanakur 

2willarqan: <<Taytämi imaykanöpapis wañutsishunaykipaq yarpaykan. 

Waray tsaka tsakallana mayllamanpis tsinkakunki. 

3Tsinkaranqayki chakra kaqpa taytäwan aywarmi tapushaq qampaq imata 

yarpanqantapis. Tsaypitam ima nimanqantapis willashayki>>. 

4Tsay ninqannöllam waränin alliq Jonatánqa Davidpa favornin shärir taytanta 

nirqan: <<Taytay, ¿imanirtan yanapashuqniki Davidta wañutsiyta munanki? 

Payqa manam ni imaypis contrayki shärintsu. Tsaypa rantinmi llapan 
imaykachöpis yanapaykäshunki. 

5Wañuytapis mana mantsar Goliatta wañutsinqanpitam filisteo runakunapita 

Israel runakunata DIOS YAYA salvashqa. Goliatta venciskiptinmi kikikipis 
kushikurqayki. Jutsannaq kaykaptin ¿imanirtan Davidta wañutsiyta 
yarpanki?>> 

6Tsaynö Jonatán niptinmi tantiyakuskir Saúl nirqan: <<Rasunpam Davidta 

wañutsïmantsu. Davidta mana wañutsinäpaqmi DIOS YAYAPA shutinchö 
jurä>>. 

7Tsaypitam Davidta qayaskatsir taytanwan parlayanqanta Jonatán willarqan. 

Tsaypitanam taytan kaqman pushaptin puntata yanapanqannölla Saúlta 
yapay David yanaparqan. 

8Yapay guërra kaptinmi soldädunkunata pusharkur filisteo runakunawan 

pelyaq David aywarqan. Tsaychö mantsakaypaq atacayaptinmi filisteo 
runakuna qeshpir aywakuyarqan. 

9Tsaypita juk junaqnam wajinchö lanzan aptashqa Saúl kaykaptin DIOS 

YAYA kachanqan supay yapay löcuyätsirqan. Tsaymi arpata David 
töcapaykaptin 

10wañutsiyta munarnin lanzanwan Saúl jitaykurqan. David witiskiptinnam 

lanza päsar perqaman jawikaskirqan. Davidnam jina höra qeshpir 
aywakurqan. 

11Tsaymi soldädunkunata Davidpa wajinman kachar Saúl nirqan: 

<<Wajinpita mana qeshpinanpaq saslla aywar täpayay. Patsa waraskiptin 
wajinpita yarqamuqta sas wañutsiyanki>>. Peru taytan tsaynö ninqanta 
musyaskirmi Davidta warmin Mical nirqan: <<Kanan paqas qeshpir mana 
aywakuptikiqa waray junaqmi wañutsishunki>>. 

12Tsaynö nirmi waskawan ventänapa bäjaskatsiptin David qeshpir 

aywakurqan. 

13Micalnam juk ïduluta Davidpa cämanman puñuykatsirqan. Cabrapa 

millwanpita awashqa jawnata ïdulupa umanman churaykurmi qatarkurqan. 

14Tsaymi Saúl mandanqan soldädukuna Davidpa wajinman chaykuyaptin 

Mical nirqan: <<Davidqa qeshyaykanmi>>. 

15Kutiykur David qeshyaykanqanta willayaptinmi Saúl yapay kutitsir nirqan: 

<<¡Cämantinta kayman apayämuy wañutsinäpaq!>> 

16Tsaynö niptinmi soldädukuna aywar Davidpa cämanchö tariyarqan cabrapa 

millwanpita awashqa jawnan jawnashqa ïdulu jitaraykaqta. 

17Tsaynö tariyanqanta willayaptinmi Micalta qayaskatsir Saúl nirqan: 

<<Conträta qeshpiskatsir ¿imanirtan llullatsimashkanki?>> Tsaymi Mical 
nirqan: << <Wañuskatsishaykim> nimaptinmi qeshpinanpaq dëjashkä>>. 

18Davidnam Ramá markaman aywar Samuel kaqman charqan. Tsaychömi 

llapan ima päsanqantapis Samuelta willarqan. Tsaymi Naiot markachö 
täkuyänanpaq ishkan aywakuyarqan. 

19Ramá markapa cercan Naiotchö David kaykanqanta willaykuyaptinmi 

20prësu apayämunanpaq soldädunkunata Saúl kacharqan. Naiotman 

chaykurmi soldädukuna tariyarqan Samuelwan wakin kaq profëtakuna 
Diospa willakuyninta willakuykäyaqta. Tsaymi Dios Yayapa Espïritun 
parlatsiptin tsay soldädukunapis Diospa willakuyninta willakur 
qallaykuyarqan. 

21Tsayta musyaskirmi wakin soldädunkunatana Saúl kacharqan. Paykunapis 

punta kaq soldädunkunanöllam Diospa willakuyninta willakur qallaykuyarqan. 
Soldädunkunata kimsa kutina Saúl kachaptinpis tsaynöllam päsarqan. 

22Tsaymi kikin Saúlna Ramáman aywar Secú niyanqanchö jatun pözu 

kaqman chaykur Samuelpaq y Davidpaq tapukurqan. Tapukuptinmi juk runa 
Ramá cercan Naiot markachö kaykäyanqanta willarqan. 

23Naiotman aywaykaptinmi Dios Yayapa Espïritun Saúltapis parlatsiptin 

Diospa willakuyninta willakuraykar Naiotman charqan. 

24Chaykur Dios Yayapa willakuyninta willakurmi llushtikuskir tsay junaq y tsay 

paqas Samuelpa puntanchö qalapätulla jitararqan. Tsaymi niyan: <<¿Saúlpis 
Dios Yayapa profëtannaku?>> 

 

1 Samuel 20 
Davidta Jonatán yanapanqan 

1Tsaypitanam Ramá cercan Naiot markapita David qeshpir Jonatán kaqman 

chaykur nirqan: <<¿Ima mana allitatan rurashkä? ¿Imachötan taytaykita 
rabyatsishkä wañutsimayta yarpänanpaq?>> 

2Jonatánnam nirqan: <<¡Manam wañutsishunkitsu! Taytäqa imata 

rurananpaqpis willamanmi. Wañutsiynikita munarqa ¿imanirtan 
willamanmantsu? Manam wañutsishunkitsu>>. 

3Peru Davidnam nirqan: <<Alläpa kuyanakushqam llakikunaykita mana 

munar taytayki willashushkankitsu. Peru Dios Yayam musyan awja 
puntanllapana qeshpimunqäta>>. 

4Tsaymi Jonatán nirqan: <<Tsaypunqa ¿yanapanaqpaq imatatan 

ruräman?>> 

5Davidnam nirqan: <<Waraymi llullu killa fiesta kanqa. Tsay fiestachömi 

imaypis taytaykiwan mësachö jamaq kä. Peru waraymi sïqa fiestaman mana 
aywanäpaq chakrapa aywaskir warantin tardiyaq tsinkaräshaq. 

6Fiestachö taytayki noqapaq tapushuptiki ninki: <Belénchöshi ayllunkuna 

wata wata fiestata rurar sacrificiuta waykayan. Tsayman aywananpaqmi 
permïsuta mañakamashqa>. 

7<Allim> nishuptikiqa manam mantsakushaqnatsu. Peru piñakuptinmi sïqa 

qampis musyanki rasunpa wañutsimayta munanqanta>>. 

8Mastam David nirqan: <<Imaypis yanapanakunapaqmi DIOS 

YAYAPA puntanchö pactuta rurashkantsik. Tsaymi rugaq imatapis mana allita 
rurashqa kaptïqa kikiki wañutsimänaykipaq. Ama taytaykimanqa 
apamaytsu>>. 

9Jonatánnam nirqan: <<¡Tsaykunata yarpaytsu! Taytä wañutsishunaykipaq 

yarpanqanta musyarqa imaykanöpis willatsishaykim>>. 

10Davidnam nirqan: <<¿Piraq willamanqa taytayki alläpa rabyashqa imatapis 

nishunqaykita?>> 

11Jonatánnam nirqan: <<Aku chakrapa aywashun>>. Tsaynö nirmi ishkan 

aywayarqan. 

12Chakraman chaykurnam Jonatán nirqan: <<Creyikunqantsik DIOS 

YAYAPA shutinchömi prometiq taytä imata yarpanqantapis waray o warantin 
karpis kaynö höra willatsinaqpaq. Qampaq mana rabyaptinqa sasmi 
willatsimushayki. 

13Tsaynöllam imatapis contrayki parlaptinqa sas qeshpinaykipaq 

willatsimushayki. Mana willakatsimuptïqa DIOS YAYA castigamätsun. Taytäta 
yanapanqannölla qamtapis DIOS YAYA yanapaykulläshuy>>. 

14Mastam Jonatán nirqan: <<Kawaptïraqqa DIOS YAYA llakipäshunqaykinö 

llakipaykallämanki. 

15DIOS YAYA contraykikunata ushakaskatsiptinpis ayllükunata 

llakipaykullanki. 

16Llapan contrayki kaqtaqa DIOS YAYA juzgar jankat ushakätsitsun>>. 

Tsaynö nirmi parlayanqanta imaypis cumpliyänanpaq Davidwan Jonatán 
pactuta rurayarqan. 

17Tsaypitam Davidta alläpa kuyar imaypis mana dëjanakuyänanpaq yapay 

prometinakuyarqan. 

18Jonatánnam nirqan: <<Waray junaq llullu killa fiestachö mikuy höra 

jamakunaykichö mana kaptikim taytä watukashunki. 

19Kimsa junaq tsinkaranqayki tardina puntata tsinkaranqaykiman aywar Ezel 

rumi waqtallanman tsinkakunki. 

20Tsayman shamuykurmi yachakuq tumpalla kimsa kuti flëchamushaq 

tsinkaranqayki kaqläman. 

21Tsaypitam pusharanqä serviqnïta tsay flëchamunqäkunata qorimunanpaq 

kachamushaq. <Flëchakuna kaylächömi kaykan; tsayta qorimuy> niptï mana 
mantsakur yarqamunki. DIOS YAYAPA shutinchömi prometiq mana ni ima 
päsashunaykipaq. 

22Peru <mas washalächömi flëcha kaykan> niptïmi musyanki 

aywakunaykipaq DIOS YAYA munanqanta. 

23Kanan parlanqantsikta cumplinapaqmi DIOS YAYA testïgu>>. 

24Tsaymi Davidqa willanakuyanqannölla aywar tsinkakurqan. Waränin junaq 

llullu killa fiestata rurarmi mikunanpaq rey Saúl jamaykurqan. 

25Costumbrinmannömi Saúlqa perqa kaqläpa jamarqan. Jonatánnam Saúlpa 

frentinman jamarqan y Abnerna Saúlpa lädunman jamarqan. Peru Davidpa 
jamakunanmi sïqa jäkurqan. 

26Tsay junaqmi Saúl yarpayllanchö nirqan: <<Davidtaqa imallapis 

päsashqam kanqa. Tsaychi impüru kar shamunraqtsu>>. 

27Waränin junaqpis Davidta mana rikarmi Jonatánta tapur nirqan: 

<<¿Imanirtan qanyanpis ni kananpis Isaípa tsurin mikuq shamushqatsu?>> 

28Jonatánnam nirqan: <<Belénman aywananpaqmi permïsukamashqa. 

29Tsaychöshi sacrificiuta waykar ayllunkuna fiestata ruraykäyan. Tsay 

fiestachö kananpaqshi wawqin qayatsishqa. Tsaynöllam nimashqa tsayman 
aywaqnölla ayllunkunata watukananpaq. Taytay, tsaynöpam mikuq 
shamuntsu>>. 

30Tsaynö niptinmi Saúl alläpa rabyarnin nirqan: <<¡Supaypa wachashqan! 

Isaípa tsurinwan alläpa kuyanakuyanqaykita ¿mana musyanqäku yarpanki? 
Paywan kuyanakur penqakuypaq karmi mamaykitapis penqakuyman 
churaykanki. 

31David kawanqanyaqqa manam imaypis rey kankitsu. ¡Wañutsinäpaq 

maypitapis sas apamuy!>> 

32Peru Jonatánnam nirqan: <<Wañutsinaykipaqqa ¿ima mana allitatan 

rurashqa?>> 

33Tsaynö niptinmi alläpa rabyarnin tsurin Jonatán kaqman lanzanta Saúl 

jitaykurqan. Tsaynö jitaykuptinmi Davidta rasunpa wañutsiyta munanqanta 
Jonatán tantiyaskirqan. 

34Tsaymi alläpa piñashqa mësapita sharkur mikuytapis dëjaskir aywakurqan. 

Davidpaq tsaynö juraptinmi alläpa llakikurqan. 

35Tsaypa waränin alliqnam willanakuyanqannölla David tsinkaraykanqan 

kaqman Jonatán aywarqan. Tsayman aywarmi juk serviqnin jövinta 
pusharqan. 

36Tsaymi tsay jövinta nirqan: <<Ayway flëchanqä flëchakunata qorimuy>>. 

Tsaynö niptinmi tsay jöven qorimunanpaq cörrilla aywarqan. Tsaymi jöven 
jananpa flëcharqan mas washaman chänanpaq. 

37Flëchata flëchanqan kaqman chaykaptinmi Jonatán nirqan: <<¡Mas 

washachöraqmi flëcha!>> 

38Tsaypitam Jonatán yapay nirqan: <<¡Mana ichir sas cörrilla ayway!>> 

Tsaypitam flëchakunata jöven qoriskir Jonatánman aparqan. 

39Peru tsay jövinqa imanir tsaynö ninqantapis manam musyarqantsu. 

Tsaytaqa Jonatánwan Davidllam musyayarqan. 

40Tsaypitanam serviqnin jövinta flëchankunata aptarkatsir markapa 

kutikunanpaq mandarqan. 

41Jöven aywaskiptinnam tsinkaranqanpita David yarqaskamur Jonatánpa 

puntanman kimsa kuti qonqurikuykurqan urkunpis patsaman töpanqanyaq. 
Tsaypitam ishkan abrazanakurkur waqayarqan. Peru Davidmi Jonatánpitapis 
mas waqarqan. 

42Tsaymi Davidta Jonatán nirqan: <<Ama llakikuytsu. Imaypis 

kuyanakunapaqmi DIOS YAYAPA shutinchö prometinakushkantsik. 
Noqantsiktapis wamrantsikkunatapis mana cumplishqaqa DIOS 

YAYAM juzgamäshun>>. 

1 (21.1) Tsaynö willanakurnin despidinakuskirmi David aywakuptin Jonatánpis 

markapa kutikurqan. 

 

1 Samuel 21 
Saúlpita David qeshpir aywakunqan 

1 (2) Tsaypitam David Nob markaman aywakur Ahimelec sacerdöti kaqman 

charqan. David chaykaqta rikaskirmi Ahimelec tinkuparnin mantsakashqa 
nirqan: <<¿Imatan kashqa? ¿Imanirtan kikillayki shamuykanki?>> 

2 (3) Davidnam nirqan: <<Rey Saúlmi mandamashqa pitapis mana willakur 

yarpanqankunata ruranäpaq. Juk sitiuchö tinkuyänäpaqmi yanapamaqnï 
runakunawan cïtanakuyashkä. 

3 (4) Taytay, ¿imallaykipis mikurkunäpaq kanku? Pitsqa tantallatapis o 

imallatapis qaraykallämay>>. 

4 (5) Tsaynam sacerdöti Ahimelec Davidta nirqan: <<Katsinqä tantaqa 

manam común tantatsu, sinöqa Dios Yayapaq churanqä 
tantallam. Shuyäyäshunaykipaq cïtanqayki runakuna warminkunawan mana 
puñushqa kayaptinqa tsay tantata qarashayki>>. 

5 (6) Davidnam nirqan: <<Imaypis guërraman aywayänäpaq kaptinqa manam 

warmiwan puñuyätsu. Kananpis manam warmiwan puñuyashkätsu. Tsaymi 
compañamaq runakunapis püru kaykäyan>>. 

6 (7) Tsaynö niptinmi común tanta mana kaptin DIOS YAYAPAQ churanqan 

tantallata sacerdöti aptatsirqan. Tsay aptatsinqan tantam tsay junaqraq 
jipishqa karqan tsayraq masarashqa tantakunawan. 

7 (8) Tsaychömi Edom nacionpita Doeg shutiyuq runa Diosta mañakur 

kaykarqan. Payqa Saúlpa üsha mitsikuqninkunapa mandakuqninmi karqan. 

8 (9) Tsaymi Ahimelecta David nirqan: <<¿Lanzayki o espädayki 

mañamänaykipaq kanku? Rey Saúl apurädu mandamaptinmi tiempü 
kashqanatsu espädata o ima armatapis apamunäpaq>>. 

9 (10) Sacerdötinam nirqan: <<Ela pampachö filisteo runata wañutsinqayki 

Goliatpa espädanllam kaychö kaykan. Tsaytam efodpa rurinchö capötïwan 
pitushqa churaraykätsï. Wanarqa tsayta apay. Tsaypita masqa manam ni ima 
armapis kantsu>>. Davidnam nirqan: <<Taytay, tsayta entregaykamay. 
Tsaymanqa manam ni ima espädapis iwalantsu>>. 

10 (11) Tsay junaqmi Saúlpita qeshpir Gat markapa mandakuqnin rey 

Aquisman David aywakurqan. 

11 (12) Tsayman chaykuptinmi Aquispa capitanninkuna niyarqan: <<¡Payqa 

Israel runakunapa mandakuqnin rey Davidmi! ¿Manaku paypaq kushikur 
cantar niyarqan: <Waranqa (1,000) runakunatam Saúl wañutsishqa. Peru 
Davidmi sïqa chunka waranqa (10,000) runakunata wañutsishqa>?>> 

12 (13) Tsaynö parlayanqanta musyaykurmi Gat markapa mandakuqnin rey 

Aquispita David mantsakurqan. 

13 (14) Tsaymi löcu tukurnin waji punkukunachö imaykatapis llutalla 

qachikachar qellqarqan. Tsaynöllam shapran uraypa toqayninpis 
shikwarqan. 

14 (15) Tsaymi capitanninkunata rey Aquis nirqan: <<¿Imapaqtan kay löcuta 

kayman pushayämushkanki? 

15 (16) Kay markantsikchöpis löcukunaqa kayanmi. ¿Imapaqtan kay löcuta 

wajïman pushayämushkanki?>> 

 

1 Samuel 22 
Adulam machaychö David tsinkakunqan 

1Tsaypita David aywakurmi Adulam machayman tsinkakurqan. Tsaychö 

kaykanqanta wawqinkunawan ayllunkuna musyaskirmi pay kaqpa 
aywayarqan. 

2Tsaynöllam payman juntakäyarqan waktsakuna, dëbikuq runakuna y 

resentïdu runakunapis. Tsaynöpam Davidqa chusku pachak (400) 
runakunapa mandaqninkuna karqan. 

3Tsaypita Moab nacionchö Mizpa markaman David aywarmi tsay markapa 

mandakuqnin reyta rugakur nirqan: <<Dios Yaya imanö kanäpaqpis 
musyatsimanqanyaq mamä y taytä mandäduykichö täkuyällätsun>>. 

4Tsaynö rugakunqanta äniptinmi machayllachö David tsinkaranqanyaq Moab 

nacionpa mandakuqnin reypa mandädunchö mamanwan taytan täkuyarqan. 

5Peru Dios Yayapa profëtan Gadmi Davidta nirqan: <<Kayllachöqa ama 

tsinkaraytsu. Judá partiman kutikuy>>. Tsaynö niptinmi Haretchö muntiman 
David aywarqan. 

Nob markachö täkuq sacerdötikunata Saúl wañutsinqan 

6Tsaypitanam Judáchö David kaykanqanta Saúl musyaskirqan. Tsay junaqmi 

Gabaachö lömaman Saúl aywaykur tamarisco jacha chakinchö lanzan 
aptashqa jamaykarqan. Tsaychömi soldädunkunapa llapan 
capitanninkunapis kaykäyarqan. 

7Paykunatam Saúl nirqan: <<¡Benjamín trïbukuna, shumaq wiyayämay! 

¿Üva plantashqa chakrakunata y wakin kaq chakrakunatapis Isaípa 
tsurin entregayäshunaykipaq kanqantaku creyiyanki? ¿Tsaynölla waranqa 
(1,000) soldädunkunapa o pachak (100) soldädunkunapa mandaqninkuna 
churayäshunaykipaq kanqantaku creyiyanki? 

8¡Qamkunaqa llapaykim conträ shäriyashkanki! Tsaymi mayqaykipis 

willayämashkankitsu Isaípa tsurinwan tsurï Jonatán imaypis 
yanapanakuyänanpaq pactuta rurayanqanta. Tsaynöllam 
willayämashkankitsu serviqnï conträ shärinanpaq kikïpa tsurï yanapanqanta. 
Tsaymi kananqa wañutsimänanpaq ashiykäman>>. 

9Edom nacionpita Doegmi Saúlpa capitanninkunawan kaykar nirqan: 

<<Isaípa tsurintam rikashkä Nob markachö Ahitobpa tsurin Ahimelecwan 
parlaykaqta. 

10Imata rurananpaq kanqanta David musyayta munaptinmi DIOS 

YAYATA Ahimelec mañakuskir Goliatpa espädanta y mikuyta 
previnipashqa>>. 

11Tsaynö niptinmi Ahimelectawan llapan sacerdöti majinkunata Nob 

markapita Saúl qayatsimurqan. Paykunam tsay ayllulla llapan kayarqan. 
Chaykuyaptinmi 

12Saúl piñashqa nirqan: <<¡Ahitobpa tsurin, shumaq wiyamay!>> Niptinnam 

Ahimelec nirqan: <<Taytay, qampa makikichömi kaykä>>. 

13Saúlnam nirqan: <<¡Imanirtan conträ shärinanpaq Isaípa tsurinwan 

parlashkanki! ¿Mikuytawan espädatapis allim previnipashkanki, aw? 
Tsaynöllam Dios Yayatapis mañakushkanki yanapananpaq. Tsaymi kananqa 
wañutsimänanpaq ashiykäman>>. 

14Ahimelecnam nirqan: <<¿Imanirtan contrayki shärinqanta yarpanki? 

Davidqa ¿manaku llapan capitannikikunapitapis mas imayka 
mandanqaykitapis cumplin? Payqa mashaykim. Tsaynöllam cuidashuqniki 
soldädukunapa capitannin kaptin palaciuykichöpis pïmay respitayan. 

15Taytay, manam kananraqtsu paypaq Dios Yayata mañakü. David contrayki 

shärinqantapis manam musyashkätsu. Tsaynö mana musyaykaptïqa noqata 
ni ayllükunatapis ama culpatsayämaytsu>>. 

16Peru Saúlnam alläpa rabyarnin nirqan: <<¡Ahimelec, kananmi sïqa 

aylluykikunawan llapayki wañuyänaykipaq hörayki chämushqa!>> 

17Tsaynö nirmi rey Saúl cuidaqnin soldädukunata nirqan: <<¡DIOS 

YAYATA serviq sacerdötikunata wañutsiyay! Paykunam Davidpa favornin 
kaykäyan. David qeshpir puriykanqanta musyaykarpis manam 
willayämashqatsu>>. Tsaynö mandaptinpis manam sacerdötikunata 
wañutsiyta valorayarqantsu. 

18Tsaymi rey Saúl Edom casta Doegta nirqan: <<¡Qam wañutsiy!>> Tsaynö 

niptinmi pusaq chunka pitsqa (85) sacerdötikunata wañutsirqan. Tsay llapan 
sacerdötikunam lïnupita rurashqa efodninkuna shukushqa kayarqan. 

19Tsaypitanam Nob markaman aywaykur Doegqa sacerdötikunapa 

ayllunkunata ollqutapis, warmitapis, wamratapis y llullutapis espädanwan 
wañutsirqan. Tsaynöllam tsay sacerdötikunapa wäkankunata, ashnunkunata 
y üshankunatapis wañutsirqan. 

20Peru Ahimelecpa jukaq tsurin Abiatarmi sïqa qeshpirnin David kaqman 

aywarqan. 

21Chaykurmi willarqan Saúl mandaptin DIOS YAYATA serviq sacerdötikunata 

wañutsinqanta. 

22Davidnam nirqan: <<Edom nacionpita Doegta Nobchö rikar maliciarqänam 

Saúlta willapänanpaq kanqanta. Aylluykikunata wañutsiyänanpaq noqam 
jutsayuq kä. 

23Peru kananqa ama mantsakuytsu. Kaychö noqakunawan quëdakuy. 

Noqawan kaptikiqa manam ni pipis wañutsishunkitsu. Ishkantsiktam 
wañutsirqa wañutsimäshun>>. 

1 Samuel 23 
Keila markata David salvanqan 

1Tsaypitanam David musyaskirqan filisteo runakuna Keila markata atacarnin 

tsayraq jarutsiyanqan trïgutapis qechurninkuna apayanqanta. 

2Tsaymi DIOS YAYATA tapukur nirqan: <<¿Taytay, filisteo runakunawan 

pelyaq aywämanku?>> DIOS YAYANAM nirqan: <<Ayway filisteo runakunata 
atacar Keila markata salvamunaykipaq>>. 

3Peru Davidta yanapaqnin runakuna aywayta mana munarmi niyarqan: 

<<Kay Judáchö mantsakashqa kaykarqa ¡masraqchi mantsakäshun Keila 
markaman aywar filisteo runakunapa soldädunkunawan pelyayta!>> 

4Tsaymi David yapay DIOS YAYATA mañakur tapuptin nirqan: <<Keila 

markaman ayway. Filisteo runakunata venciyänaykipaq noqam 
yanapayäshayki>>. 

5Tsaynö niptinmi yanapaqnin runakunawan Keila markaman David 

aywarqan. Tsaychömi filisteo runakunata venciskir Keila markachö täkuq 
runakunata David salvarqan. Tsaynöllam filisteo runakunapa wätankunatapis 
apayarqan. 

6Ahimelecpa tsurin Abiatarmi efodta apakurkur Keila markachö David 

kaqman Saúlpita qeshpir aywakurqan. 

7Keila markachö David kaykanqanta musyaskirmi Saúl kushikur nirqan: 

<<Davidqa corralashqa markachömi achkunäpaq tsapakashqa kaykan. 
Tsaynöpam makïman Dios Yaya churamushqa>>. 

8Tsaymi jina höra Saúl mandarqan llapan soldädunkunata Keila markaman 

aywaykur Davidtawan yanapaqninkunata corralaskir prësu 
achkuyämunanpaq. 

9Soldädunkunata Saúl mandanqanta willaskiptinmi sacerdöti Abiatarta David 

nirqan: <<Efodta apamuy>>. 

10Apaykuptinmi Dios Yayata David tapukur nirqan: <<Israel runakunata 

kuyaq DIOS YAYA, noqam wiyashkä Saúl kay markata shamur 
ushakätsinanpaq kanqanta. Kaychö kanqäta musyarmi tsaynö yarpaykan. 

11¿Rasunpatsuraq willayämanqannö kay markaman Saúl shamunqa? ¿Kay 

markachö täkuq runakuna makinmantsuraq entregayämanqa? DIOS 

YAYA, imanö kananpaq kaptinpis willaykallämay>>. Tsaymi DIOS 

YAYA nirqan: <<Rasunpam Saúl shamunqa>>. 

12Tsaynam David yapay tapukurqan: <<¿Yanapamaq runakunatawantsuraq 

Keila marka runakuna Saúlpa makinman entregayämanqa?>> DIOS 

YAYANAM nirqan: <<Awmi, entregayäshunkim>>. 

13Tsaymi soqta pachak (600) yanapaqnin runakunawan David tsay markapita 

aywakur jallqan jallqan puriyarqan. Aywakuyanqanta musyaskirmi Saúlqa 
Keila markaman aywarqannatsu. 

Desiertuchö David tsinkaranqan 

14Tsaynöpam Zif niyanqan desiertuman chaykur yanapaqninkunawan 

qaqakunachö y machaykunachö David täkurqan. Dios Yaya tsapaptinmi 
waran waran ashirpis Saúl tarirqantsu. 

15Zif desiertuchö Hores partichö David kaykarmi Saúl wañutsinanpaq 

aywaykanqanta musyaskirqan. 

16Saúlpa tsurin Jonatánmi David kaqman chaykur mas animatsirqan Dios 

Yayaman imaypis firmi confiakunanpaq. 

17Tsaymi nirqan: <<Ama mantsakuytsu. Mayjina ashishurnikipis manam taytä 

tarishunkitsu. Israel runakunapa mandakuqnin rey kaptikim noqapis 
yanapashayki. Tsaytam kikin taytäpis musyan>>. 

18Tsay junaqmi Dios Yayapa shutinchö pactuta yapay rurayarqan imaypis 

yanapanakuyänanpaq. Tsaypitam Jonatán wajinpa kutikuptin Horeschö 
David quëdarqan. 

19Peru Zifchö täkuq runakunam Gabaa markaman aywar Saúlta willayarqan: 

<<Haquila jirkachö Hores qaqakunachömi David tsinkaraykan. Tsayqa 
desiertupita sur kaqläpam kaykan. 

20Taytay, munanqayki höra soldäduykikunawan shayämuy. Kikïkunam 

achkuskir makikiman entregayäshayki>>. 

21Saúlnam nirqan: <<Llakipäyämanqaykipita DIOS 

YAYA yanapaykuyälläshuy. 

22Tsay runa alläpa sabïdu kanqantam willayämashqa. Pï rikanqanta y 

maychö tsinkaranqantapis shumaq musyayämunaykipaq sas kanan 
aywayay. 

23Maychö tsinkaranqantapis rasunpa rikämur willayämaptikim qamkunawan 

achkumuq aywashaq. Judá partichö kaptinqa tsaychö llapan 
täkuqkunachöpis entërutam tarinqäyaq ashishaq>>. 

24Tsaypitanam Zifchö täkuq runakuna Saúl kaqpita markankunaman 

kutikuyarqan. Davidnam yanapaqnin runakunawan Maón desiertupita sur 
kaqlächö kaykäyarqan. Tsayqa Arabá pampachömi kaykan. 

25Yanapaqnin runakunawan Saúl aywaykäyanqanta musyaskirmi Maón 

desiertuchö jatun qaqaman tsinkakunanpaq David aywarqan. Tsayta Saúl 
musyaskirmi Davidta qatiparnin Maón desiertuchö qaqapa aywarqan. 

26Tsaymi jirka waqtanpa Saúl aywaptin Davidpis jukaqlä waqtanpa 

yanapaqninkunawan qeshpiyarqan. Saúlnam soldädunkunawan Davidta 
achkuyänanpaq kunchawaskiyarqan. 

27Tsayman juk willakuq chaykurmi Saúlta nirqan: <<¡Taytay, sas kutiy! 

¡Filisteo runakunam nacionnintsikman yaykayämushqa!>> 

28Tsaynö niptinmi Davidta manaraq achkur soldädunkunawan filisteo 

runakunawan pelyayänanpaq kutikurqan. Tsay junaqpitam tsay qaqapa 
shutin churayarqan Sela-hama-lecot. 

29 (24.1) Tsaypita David aywakurmi En-gadiman tsinkakurqan. 

 

1 Samuel 24 
Saúlta David mana wañutsinqan 

1 (2) Filisteo runakunata vencinqanpita Saúl kutiykaptinmi willayarqan En-

gadi desiertuchö David kaykanqanta. 

2 (3) Tsaymi Israel runakunapita kimsa waranqa (3,000) valienti kaq 

soldädukunawan chucaru cabrakuna puriyanqan qaqakunapa Davidta 
ashiqnin Saúl aywarqan. 

3 (4) Aywaykäyanqanchömi üsha majädakuna lädunchö kaykaq jatun 

machayman chäyarqan. Tsay machaychömi yanapaqnin runakunawan David 
tsinkaraykäyarqan. Machaychö David kaykanqanta mana musyarmi 
ishpakuq Saúl yaykurqan. 

4 (5) Saúlta rikaykurmi Davidwan kaykaq runakuna niyarqan: <<Kananmi 

contraykita makikiman churamur DIOS YAYA änishunqaykita cumplishqa. 
Tsaynö kaykaptinqa yarpanqaykinö imatapis ruray>>. Tsaymi David 
qepallanpa aywaykur Saúl tunkuraykaptin tünicanpa kuchunta mana 
tantiyatsiyllapa roquskirqan. 

5 (6) Peru tsayta ruraskirmi mana allita ruranqanta tantiyakur David alläpa 

pësakurqan. 

6 (7) Tsaymi yanapaqnin runakunata nirqan: <<Qamkuna yätsiyämanqaykita 

ruranäpaq DIOS YAYA ama permïtiykutsuntsu. Kikin DIOS YAYA Saúlta rey 
kananpaq akraykaptinqa noqapapis mandamaqnïmi. Tsaymi paytaqa 
yatayllapis yatashaqtsu>>. 

7 (8) Tsaynö nirmi yanapaqnin runakunata David amatsarqan Saúlta mana 

wañutsiyänanpaq. Saúlnam machaychö ishpakuskir aywakurqan. 

8 (9) Ichik qepallantana machaypita David yarquskirmi qayarnin nirqan: 

<<¡Rey Saúl!>> Saúl tumaykur rikaskiptinmi urkunpis patsaman 
töpanqanyaq qonqurikuykur David 



585 

 

 
©  Wycliffe Bible Translators, Inc. 

  
 

 

9 (10) nirqan: <<¿Imanirtan runakunata creyinki <Davidqa contraykim> 

niyäshuptiki? 

10 (11) Kananmi DIOS YAYA makïman pushamushushkanki. Rasunpa 

contrayki karqa kay machaychömi wañutsiqman karqun. Yanapamaq 
runakuna <wañutsiy> niyämaptinpis manam wañutsishkaqtsu. Tsaypa 
rantinmi rey kanaykipaq DIOS YAYA akrashqa kashuptiki imaypis 
yatashaykitsu. Tsaytaqa kikikim rikaykanki. 

11 (12) <<Taytay, kay kaykätsinqä träputa rikay. Kayqa ¿manaku tünicaykipa 

puntan? Wañutsiynikita munarqa tünicaykipa kuchunta roqunqänömi 
wañuskatsiqman karqun. Tsaynö kaykaptinqa tantiyakuy wañutsiynikita 
mana yarpanqäta ni contrayki mana kanqäta. Tsaynö kaykaptïpis ¿imanirtan 
wañutsimänaykipaq qatikachämanki? 

12 (13) Mayqantsikpis jutsayuq kashqaqa DIOS YAYA castigamäshun. Noqaqa 

imaypis manam wañutsishaykitsu. 

13 (14) <<Unay runakunam niyaq: <Mana alli runapitam mana allikunaqa>. 

Tsaymi noqaqa ni imaypis wañutsishaykitsu. 

14 (15) Pulganö y allqunö mana väliq kaykaptïqa ¿imanirtan qatikachämanki? 

15 (16) Mayqantsikpis jutsayuq kanqantsiktam DIOS YAYA juzgamäshun. 

Paymi imata yarpanqätapis musyar makikipita libramanqa>>. 

16 (17) David parlar ushaskiptinmi Saúl nirqan: <<¡David! ¿Qamku rasunpa 

kanki?>> Tsaynö nirmi qayaraykacharnin waqar 

17 (18) nirqan: <<Alläpa chikiykaptiqpis alli runa karmi llakipämashkanki. 

18 (19) DIOS YAYA makikiman churaykämaptinpis manam 

wañutsimashkankitsu. Tsaymi kanan musyä kuyamanqaykita. 

19 (20) Manam ni pï runapis contranta tariykurqa kawaykaqta dëjantsu. Peru 

tsaynö kaykaptinpis qamqa kuyamarmi wañutsimashkankitsu. Mana 
wañutsimanqaykipita DIOS YAYA imaykachöpis yanapaykulläshuy. 

20 (21) <<Kananmi sïqa musyä rey kanaykipaq kanqanta. Rey kaptikim Israel 

runakuna alli kawayanqa. 

21 (22) DIOS YAYA wiyaykämashqa kanan prometimay rey kar ayllükunata 

mana wañutsinaykipaq ni shutïtapis mana ushakätsinaykipaq>>. 

22 (23) Tsaynö niptinmi Davidqa Saúlta prometirqan ayllunkunata mana 

wañutsinanpaq. Tsaypitanam Saúl palaciunman kutikuptin Davidpis 
tsinkaranqanman kutikurqan. 

 

1 Samuel 25 
Samuel wañukunqan 



586 

 

 
©  Wycliffe Bible Translators, Inc. 

  
 

 

1Samuel wañukuskiptinnam llapan Israel runakuna qorikaykur waqarnin 

täkunqan Ramá markachö pampayarqan. Tsaypitanam Davidqa 
Parán desiertuman aywakurqan. 

Davidta Nabal rabyatsinqan 

2Maón partichömi Nabal shutiyuq rïcu runa täkurqan. Paypam kimsa waranqa 

(3,000) üshankuna y waranqa (1,000) cabrankuna karqan. Carmel marka 
lädunchö majädan kaptinmi üshankunata rututsiq tsayman aywarqan. 

3Nabalqa Calebpa ayllunpitam karqan. Payqa mana tantiyakuq y mana alli 

runam karqan. Peru warmin Abigailmi sïqa shumaq kuyakuypaq y alli 
yachayyuq karqan. 

4Carmelchö üshankunata Nabal rutuykätsinqanta musyaskirmi 

5chunka yanapaqninkunata qayaskir David nirqan: <<Carmelman aywar 

Nabalta shutïchö saludarnin 

6niyanki: <Aylluykikunatawan qamtapis Dios Yaya yanapaykuyälläshuy. 

Tsaynölla llapan imaykachöpis yanapaykuyälläshuy. 

7Tayta Nabal, üshaykita rutuykätsinqaykitam David musyashqa. Carmel 

partichö üsha mitsikuqnikikuna noqakunawan kayanqan witsay manam 
paykunapa imankunatapis yatayashkätsu ni rabyatsiyashkätsu. 

8Serviqnikikunata tapuptikipis niyanqaqnö rasun kaqllatam willayäshunki. 

Davidqa kuyay tsurikinöllash kaykan. Tsaymi fiestachö kaykäyanqaykita 
musyar rugakushurniki mandayämashqa voluntänikipita imallatapis 
apatsiyämänaykipaq> >>. 

9Tsaynö David yätsiskiptinmi yanapaqninkuna Nabal kaqman chaykur 

ninqannölla willayarqan. Tsaypitanam imata contestananpaqpis 
shuyaräyarqan. 

10Peru Nabalnam nirqan: <<¿Pitan tsay David? ¿Pitan Isaípa tsurin? Paymi 

patronninpita qeshpir tsaynö puriykan. Kanan tiempum atskaq servikuqkuna 
tsaynö puriyan. 

11Üsha rutuqnïkunallapaqmi tantata ruratsishkä, yakuta previnishkä y aytsata 

kusinatsishkä. Manam qarämantsu mana reqishqa purikuq runataqa>>. 

12Tsaymi Davidpa yanapaqninkuna jinallankuna kutikuyarqan. Chaykurnam 

Nabal ima ninqantapis willayarqan. 

13Davidnam alläpa rabyar espädanta alistaskir paqtan kaykaq runakunata 

nirqan: <<¡Espädaykikunata llapayki alistakuyay!>> Tsaypitanam chusku 
pachak (400) runakunawan Nabal kaqpa David aywarqan. Ishkay pachak 
(200) runakunanam campamentuta täpar quëdayarqan. 

14Peru tsayman aywaykäyanqanta musyaskirmi Nabalpa juk serviqnin 

Abigailta nirqan: <<Desiertupitam willakuqninkunata David kachamushqa 
patronnïta saludayänanpaq. Peru patronnïqa piñapar manam chaskishqatsu. 

15Mitsikur puriyaptïmi alli yanapayämashqa. Manam piñatsiyämashqatsu ni 

imäkunatapis qechuyämashqatsu. 

16Imaykapitapis tsapäyämarmi paqaspa y junaqpapis noqakunatawan 

üshäkunata alli cuidayämashqa. 

17Peru kananqachari patronnïtawan noqantsikta David ushakätsimäshun. 

Ollquykiqa malgeniu karmi ima nishqapis cäsumäshuntsu. Kanan shumaq 
yarpachakuy imata ruranaykipaqpis>>. 

18Tsaynö willaptinmi Abigailqa saslla alistarqan ishkay pachak (200) tantata, 

ishkay puyñu vïnuta, pitsqa üsha kankashqata, kimsa arröba pullan trïgu 
kamtsata, pachak (100) päsas tantata y ishkay pachak (200) hïgus 
tantata. Tsaykunata alistaskirmi ashnukunaman chaqnarqan. 

19Tsaypitam serviqninkunata nirqan: <<Cargakunata qatirkur puntaraykäyay. 

Qepallaykikunatanam shamuykä>>. Tsaykunataqa ollqun Nabalta mana 
willarllam rurarqan. 

20Ashnun montashqa pakayllapa jallqapita bäjaykämurmi Abigail rikarqan 

runankunata pushashqa David shamuykaqta. 

21Davidnam yarpachakur aywaykarqan: <<Envänuch Nabalpa imaykantapis 

mana yatayllapa desiertuchö täpashkä. Nabalqa malgeniu karmi tsayläya 
yanapaykaptïpis yanapamayta munantsu. 

22¡Nabalwan kaykaq llapan ollqu kaqkunata waray alliq mana wañutsiptïqa 

Dios Yaya mana llakipaypa castigamätsun!>> 

Davidta Abigail rugakunqan 

23Davidwan tinkuskirnam Abigailqa ashnunpita yarpuskir urkunpis patsaman 

töpanqanyaq Davidpa puntanman qonqurikuykurqan. 

24Tsaynö qonqurikuykurmi nirqan: <<Taytay, ollqü mana yarpachakuypa 

llutalla parlanqanpita perdonaykallämay. Kanan rugakunqaqta 
wiyaykallämay. 

25Nabalqa shutin ninqannö malgeniu karmi mana yarpachakurnin imatapis 

llutalla parlan. Taytay, payta ama cäsuytsu. Noqaqa mandamunqayki 
runakunata manam rikarqätsu. 

26<<Peru DIOS YAYA manam permïtishqatsu llapäta wañutsiyämänaykita. 

Nabalta castigananpaq kanqannölla llapan chikishuqnikikunata DIOS 

YAYA castigaykullätsun. 

27Taytay, kay apamunqä mikuyta yanapashuqnikikunawan mikurkullay. 

28Noqallätapis perdonaykallämay. DIOS YAYA rayku pelyar purinqaykipitam 

Israel runakunapa mandakuqnin rey kanki. Qampita miraqkunapis reymi 
kayanqa. Kawanqaykiyaqqa manam pipis yatashunkitsu. 

29Pipis wañutsishunaykipaq qatikachäshuptikipis DIOS YAYAM tsapäshunki. 

Warakawan rumita warakaqnömi chikishuqnikikunata jukläman qarqunqa. 

30DIOS YAYA änishunqaykita cumplirmi Israel runakunapa mandakuqnin rey 

kanaykipaq churashunki. 

31<<Kanan noqakunata wañutsiyämarqa rey kayman yaykurmi pësakur ninki: 

<¿Imanirraq tsay runakunata wañutsirqä? ¿Imanirraq shuyashkätsu kikin 
Dios Yaya paykunata juzgananpaq?> Taytay, rey kanaykipaq DIOS 

YAYA churashuptiki noqallätapis yarpaykallämanki>>. 

32Davidnam nirqan: <<¡Israel runakunapa Diosnin alabashqa kaykullätsun! 

Paymi kanan tinkunapaq kachamushushkanki. 

33Runakunata mana wañutsinäpaqmi kanan junaq tsapämashkanki. Dios 

Yayapa makinman dëjanqäpa rantin runakunata wañutsirqa llutantam 
ruräman karqan. Alli yarpayyuq kanqaykipita Dios Yaya yanapaykulläshuy. 

34DIOS YAYA mana kachamushuptikiqa Nabalpa ayllun kaqtaqa waray 

junaqmi llapanta wañutsïman karqan. Paymi sas kachamushushkanki 
qamkunata mana wañutsiyänaqpaq>>. 

35Abigail apanqankunata chaskiskirmi David nirqan: <<Kananqa mana 

llakikur wajikipa kutikuy. Ollquykita manam wañutsishaqtsu>>. 

36Tsaypita Abigail wajinman kutinanpaqmi alli allillata kusinaskatsir reynöraq 

fiestata Nabal ruraykänaq. Alläpa machashqa kaptinmi Abigail waränin 
alliqyaq imatapis willarqantsu. 

37Machashqa kanqanpita waränin alliq paskakaskiptinnam ima 

päsanqantapis willarqan. Tsayta willaykuptinmi Nabalta atäqui tsariskirqan. 

38Tsaypita chunka junaqllatanam Dios Yayapa castïgunwan wañuskirqan. 

Abigailwan David churakanqan 

39Nabal wañunqanta musyaskirmi David nirqan: <<¡DIOS YAYA alabashqa 

kaykullätsun! Paymi Nabalta wañutsirnin jutsata ruranäpaq kaykaptin 
tsapämashqa. Manakaqman churamanqanpitam kikin DIOS 

YAYA wañutsishqa>>. Warminpaq Abigailta David qoriyta munarmi 
yarpanqanta willayänanpaq kacharqan. 

40Carmel partiman chaykurmi Abigailta niyarqan: <<Davidmi warminpaq 

qorikushuynikita munan>>. 

41Tsayta willaykuyaptinmi urkunpis patsaman töpanqanyaq Abigail 

qonqurikuykur nirqan: <<Tayta David tsaynö nikaptinqa serviqninkunapa 
chakin mayllaqllanpis kashaqchi>>. 

42Tsaynö nirmi sas alistakuskir ashnunta montarkur y pitsqa serviqnin 

jipashkunata pusharkur Davidpa yanapaqninkunawan aywarqan. 
Tsaynöpam Davidpa warminna karqan. 

43Tsaynöllam Jezreel markapita Ahinoam warmiwanpis David täkurqan. 

44Davidpa warmin Micaltanam taytan Saúl Laispa tsurin Paltiwan churarqan. 

Paltiqa Galim markapitam karqan. 

 

1 Samuel 26 
Saúlta yapay David mana wañutsinqan 

1Tsaypitanam Zif markachö täkuq runakuna Gabaa markaman aywaykur 

Saúlta willayarqan: <<Desiertu tsimpan Haquila lömachömi David 
tsinkaraykan>>. 

2Tsaychö tsinkaraykanqanta musyaskirmi kimsa waranqa (3,000) valienti kaq 

soldädukunata pusharkur Zif desiertuman Davidta ashiyänanpaq Saúl 
aywarqan. 

3Haquila jirkaman chaykurmi näni lädunchö campamentun Saúl shäritsirqan. 

Davidnam paykunapa frentin desiertuchö tsinkaraykarqan. Tsaymanpis Saúl 
qatipaykanqanta musyaskirmi 

4runakunata David mandarqan chäyanqanta o mana chäyanqantapis 

musyapakayämunanpaq. 

5Tsay runakuna kutiskayämuptinmi Davidpis Saúlpa campamentunman 

aywarqan. Chaykurmi Nerpa tsurin capitán Abner y Saúl maylächö 
puñuyanqanta rikäyarqan. Tsaynöllam rikarqan Saúlpa soldädunkuna 
entërunpa tumat lädunchö puñuykäyaqta. 

6Tsayta rikarmi Davidqa heteo runa Ahimelectawan Sarviapa wawan Abisaita 

nirqan: <<¿Mayqaykitan Saúlman aywaptï compañayämayta munayanki?>> 
(Abisaiqa Joabpa wawqinmi karqan.) Abisainam nirqan: <<Taytay, noqa 
compañashayki>>. 

7Tsaymi tsay paqas Davidwan Abisai Saúl kaykanqan kaqman chäyarqan. 

Yaykuskirmi Saúlta jawnan lädunman lanzanta jawiykur wañuypa 
puñukashqa kaykaqta tariyarqan. Tsaynöllam Abnerwan soldädunkunapis 
lädunkunachö wañuypa puñukashqa kaykäyarqan. 

8Tsaynö puñuykäyaqta rikaykurmi Davidta Abisai nirqan: <<Dios Yayam 

contrayki runata makikiman churamushqa. Kikinpa lanzanllawan juk tuksiylla 
wañuskatsimunäpaq dëjaykamay>>. 

9Peru Davidnam nirqan: <<¡Ama wañutsiytsu! DIOS YAYA akranqantaqa 

manam wañutsishwantsu. 

10DIOS YAYA destinanqan höram awkinyaypa o guërrachö karpis wañunqa. 

11Saúlta mana wañutsinäpaq DIOS YAYA tsapaykamätsun. Tsaypa rantin sas 

aywakunapaq jawnan lädunchö jawiraykaq lanzantawan yaku puritsikunanta 
jipimuy>>. 

12Tsaynöpam Saúlpa lanzantawan yaku puritsikunanta aparkur 

aywakuyarqan. DIOS YAYA paykunata wañuypa puñukätsishqa kaptinmi ni 
mayqanpis tantiyayarqantsu. 

13Tsaypitanam Davidqa paykunapita karuman aywar wak tsimpa lömaman 

witsarqan. 

14Tsaypitanam Abnertawan soldädunkunata jinchi qayamur nirqan: 

<<¡Abner! ¡Wiyamay!>> Abnernam nirqan: <<¡Pitan qamqa kanki mandakuq 
reyman tsaynö qayaykachämunaykipaq!>> 

15Davidnam nirqan: <<¿Qamqa manaku allish chölu kanki? Israel 

nacionchöqa manam pipis qamnö allish chöluqa kantsu. Tsaynö kaykarqa 
¿imanirtan mandakuq reyta cuidankitsu? ¿Manaku tantiyashkanki payta 
wañutsiq juk runa yaykamunqanta? 

16Mana cuidar ¿imanirtan puñukushkanki? DIOS YAYA akranqanta mana 

cuidayanqaykipitam llapayki wañutsishqa kayankiman. ¡Mä ashiy jawnan 
kaqchö lanzantawan yaku puritsikunanta!>> 

17David kanqanta tantiyaskirmi Saúl nirqan: <<David, ¿qamku 

qayakaykämanki?>> Davidnam nirqan: <<Taytay, noqallämi kallä. 

18Peru serviqniki kaykaptïqa ¿imanirtan wañutsimayta munar 

qatikachämanki? ¿Ima mana allitatan rurashkä? 

19Taytay, kanan ninqäta wiyaykallämay. Conträ kanaykipaq DIOS 

YAYA yarpätsishuptikiqa paypaqmi sacrificiuta altarchö waykashaq. Peru 
conträ kanaykipaq runakunalla willapäyäshuptikiqa DIOS YAYA tsay 
runakunata maldicionaykutsun. Paykuna jananmi DIOS 

YAYA entregamanqantsik nacionpita qarqushqa kar juklä markakunapa 
puriykä. Tsay runakunam munayan tsay markakunachö adorayanqan mana 
reqinqantsik dioskunata adoranäta. 

20Tsaynö munayaptinpis DIOS YAYAPA puntanpita karu markachö ¿imanirtan 

wañüman? ¡Peru qamqa imayka pulgatanö ashimarmi shamushkanki! 
¡Tsakwatanömi jallqakunapa qatikachämanki!>> 

21Saúlnam nirqan: <<Hïju, qampa contrayki shärir jutsatam rurashkä. Kanan 

kutikamuy. Mananam wañutsishaykinatsu. Imayka upanö mana allikunata 
ruraykaptïpis qamqa llakipämarmi wañutsimashkankitsu>>. 

22Davidnam nirqan: <<Kaychömi lanzaykitapis kaykätsï. Entregamunäpaq 

juk serviqnikita kachamuy. 

23Allita o mana allita ruranqantsikpita DIOS YAYAM juzgamäshun. 

Tsaymi DIOS YAYA akrashunqaykita musyar makïman churamuptikipis 
wañutsishkaqtsu. 

24Kanan qamta respitarniki mana wañutsinqaqnölla noqatapis DIOS 

YAYA tsapaykamätsun pipis mana wañutsimänanpaq. Tsaynölla imayka 
ñakaykunapitapis jipiykamätsun>>. 

25Saúlnam nirqan: <<Hïju David, llapan imaykachöpis allillata 

ruraykunaykipaq DIOS YAYA yanapaykulläshuy>>. Tsaypitanam David 
aywakuptin Saúlpis wajinpana kutikurqan. 

 

1 Samuel 27 
Filisteo runakunapa markankunaman David aywakunqan 

1Tsaypitanam shonqullanchö David yarpachakur nirqan: <<Saúlqa imay 

karpis illaqpitam wañutsimanqa. Mejorqa mana wañutsimänanpaq filisteo 
runakunapa markankunaman aywakushaq. Tsayman aywakuptïqa 
mananam wañutsimänanpaq ashimanqanatsu. Tsaynöpam paypa makinpita 
qeshpishaq>>. 

2Tsaynöpam Davidqa soqta pachak (600) yanapaqnin runakunawan Gat 

markaman aywakuyarqan. Tsay markachömi Maocpa tsurin Aquis rey 
kaykarqan. 

3Gat markachönam Davidpa yanapaqninkuna warminwan y tsurinkunawan 

täkuyarqan. Tsaychömi Davidpis ishkan warminwan täkurqan. Jezreel 
markapita warminpam Ahinoam shutin karqan. Jukaq warminpanam shutin 
karqan Abigail. Paymi Carmel markapita Nabalpa viüdan karqan. 

4Gat markaman David aywakunqanta Saúl musyaskirmi ashiq 

aywarqannatsu. 

5Rey Aquistam David nirqan: <<Taytay, rasunpa chaskimarqa mayqan 

markallatapis rikätsimay tsaychö täkuyänäpaq. Manam allitsu kanman 
täkunqayki markachö täkuyaptï>>. 

6Tsay junaqmi Siclag markata rikätsirqan. Tsaynöpam Siclag marka Judá 

nacionpa mandakuqnin reykunapana kaykan. 

7Filisteo runakuna täkuyanqanchömi juk wata chusku killa David täkurqan. 

8Tsaypitam David yanapaqnin runakunawan gesurita, gezrita y amalecita 

runakuna täkuyanqan markakunaman asaltaqninkuna aywayaq. Tsay 
runakunam Telaim partipita Sur niyanqan partiyaq täkuyarqan. Tsayqa 
Egipto lädupam karqan. 

9Tsay markakunaman charmi warmitapis ollqutapis llapanta wañuskatsirnin 

üshankunata, cabrankunata, wäkankunata, 
ashnunkunata, camëllunkunata y llatapankunatapis apakurkur rey Aquisman 
kutiyaq. 

10Yapay yapay tsaynö kutiyaptinmi Aquis tapurqan: <<¿Kananqa mayqan 

markatanatan asaltayämushkanki?>> Tsaynam David llullatsir Judá 
partipita Neguev kaqläta asaltayämunqanta nirqan. Tsaynöllam abësis 
nirqan tsay läduchö täkuq Jerameel runakunata o tsay läduchö täkuq ceneo 
runakunatapis asaltayämunqanta. 

11Aquisman aywarmi pipis rasun kaqta mana willakunanpaq Davidqa 

ollqutapis warmitapis llapanta wañutsiq. Filisteo runakunapa markankunachö 
täkunqan witsaymi tsaynölla imaypis David ruraq. 

12Davidta creyirmi rey Aquis yarparqan: <<Tsaynö ruraptin Israel majinkuna 

Davidta chikiyaptinmi imaypis mandädüllachö kanqa>>. 

1 Samuel 28 

1Tsay witsaymi filisteo runakuna qorikaykur Israel runakunata 

atacayänanpaq aywayarqan. Tsaymi rey Aquis Davidta nirqan: <<Qamwan 
kaykaq runakunapis guërraman aywayaptï yanapayämänaykipaq 
aywäsiyämay>>. 

2Davidnam nirqan: <<Taytay, yanapayänaqpaq aywashun. Kananmi 

rikämanki imanö pelyanqätapis>>. Aquisnam nirqan: <<Tsaynö kaptinqa 
noqata cuidamänaykipaqmi churashayki>>. 

Endor markachö täkuq brüjaman Saúl qatitsikuq aywanqan 

3Tsay witsaymi Samuel wañushqana karqan. Israel runakuna waqarmi 

Ramá markanman pampayarqan. Tsaynöllam wañushqakunapa 
almanwan parlaqkunata, brüjukunata Israel nacionpita rey Saúl qarqushqa 
karqan. 

4Israel runakunawan pelyayänanpaqmi filisteo runakuna 

campamentunkuna Sunem markachö rurayarqan. Saúlnam Israel 
runakunawan Gilboa jirkachö campamentunkuna rurayarqan. 

5Peru filisteo soldädukuna qorikashqa kaykaqta rikaskirmi Saúl alläpa 

mantsakar upilakaskirqan. 

6Tsaymi imata rurananpaqpis DIOS YAYATA mañakuptin sueñuyninchö 

ni Urim rumiwan ni profëtakunawanpis contestarqantsu. 

7Tsaymi yanapaqninkunata Saúl nirqan: <<Rikaq warmita aywar 

ashiyämuy rikätsikuq aywanäpaq>>. Tsaynö niptinmi niyarqan: <<Endor 
markachömi rikaq warmi kan>>. 

8Tsaymi Saúl juk llatapata shukukurkur ishkay yanapaqninkunata 

pusharkur paqasllapa tsay warmi kaqman aywayarqan. Chaykurmi rugakur 
nirqan: <<Mamïta, imanö kanäpaq kanqätapis musyanäpaq wañushqa 
runapa almanta yurikaykatsimuy>>. 

9Tsay warminam nirqan: <<Qam musyankim rey Saúl kay nacionpita llapan 

brüjukunata y wañushqakunapa almanwan parlaqkunata qarqunqanta. 
Tsaynö kaykaptinqa ¿imanirtan wañushqa runapa almanta qayamunäta 
munanki? Tsayta ruraptïqa noqatapis wañuymanmi jitarpamanki>>. 

10Peru Saúlnam nirqan: <<DIOS YAYAPA shutinchömi prometiq imapis mana 

päsashunaykipaq>>. 

11Warminam nirqan: <<¿Pipa almanta yuritsimunätatan munanki?>> 

Saúlnam nirqan: <<Samuelpa almanta yuritsimunaykitam munä>>. 

12Illaqpita Samuelpa almanta rikaykurmi warmi qayaraypa nirqan: <<¡Peru 

qamqa kikin rey Saúltsaq kanki! Taytay, ¡imanirtan engañamashkanki!>> 

13Saúlnam nirqan: <<Ama mantsakaytsu. ¿Imatatan rikaykanki?>> 

Warminam nirqan: <<Patsa rurinpita alma yarqaykämuqtam rikaykä>>. 

14Saúlnam tapurqan: <<¿Pï rikuqtan tsay yarqaykämuq alma?>> 

Warminam nirqan: <<Tünican shukushqa awkin runam yarqaykämun>>. 
Samuel yarqaykämuqta tantiyaskirmi urkunpis patsaman töpanqanyaq 
Saúl qonqurikuykurqan. 

15Samuel yuripuskirnam Saúlta nirqan: <<¿Imapaqtan rabyatsimar kayman 

qayatsimashkanki?>> Saúlnam nirqan: <<Filisteo runakuna conträ 
pelyayänanpaq shayämuptinmi alläpa llakishqa kaykä. Dios Yayapis 
mañakuptï manam cäsumannatsu. Sueñuynïchöpis ni profëtakunawanpis 
willatsimantsu. Tsaymi qayatsimushkaq imata ruranäpaqpis 
tantiyatsimänaykipaq>>. 

16Samuelnam nirqan: <<DIOS YAYA dëjaskishurniki contrayki kaykaptinqa 

¿imapaqnatan imatapis tapukamanki? 

17DIOS YAYA nimanqanta willanqaqnöllam llapan päsaykäshunki. Tsaymi 

rey kanqaykipita jipiskishurniki Davidtana churashqa Israel runakunapa 
mandakuqnin rey kananpaq. 

18Tsaynö jipishushkanki <amalecita runakunata ushakätsiy> nishuptikipis 

mana cäsunqaykipitam. 

19Israel soldädukunatam filisteo runakunapa makinman DIOS 

YAYA entreganqa. Qamtawan tsurikikunata wañuskatsiyäshuptikim waray 
junaq noqa kaykanqäman chäyämunki>>. 

20Tsaynö niptinmi Saúl alläpa mantsakar patsaman shikwaskirqan. Juk 

junaq juk paqas ni imatapis mana mikushqa karmi kallpannaq karqan. 

21Tsaynö alläpa mantsakashqa kaykaqta rikaykurmi tsay warmi witiykur 

nirqan: <<Taytay, wañunäpaq kanqanta mantsaykarpis alläpa 
rugamaptikim Samuelpa almanta yuritsimushkä. 

22Tsaymi kanan rugaq serviqniki kaykaptïqa ninqaqta wiyaykamänaykipaq. 

Kallpayki yurirkunanpaq mikuytaraq mikurkuy. Tsaynö mikurkurnam 
päsakunki>>. 

23Tsaynö niptinpis Saúl manam mikuyta munarqantsu. Peru 

yanapaqninkuna y tsay warmi yapay yapay rugayaptinraqmi patsapita 
sharkurnin bancuman jamaykurqan. 

24Tsay warmi yarquskirnam wera kaq mallwa törunta pishtaskir 

levadürannaq tantatapis masararqan. 

25Tsaypitanam Saúlman y yanapaqninkunaman tsay kusinanqan mikuyta 

mikuyänanpaq aparqan. Tsayta mikuskirnam tsay paqas despidikuskir 
aywakuyarqan. 

 

1 Samuel 29 
Filisteo runakuna Davidman mana creyiyanqan 

1Tsaypitanam llapan filisteo soldädukuna Afecman qorikäyarqan. Israel 

runakunanam Jezreelchö kaykaq pashtaq yaku lädunchö qorikäyarqan. 

2Filisteo runakunam waranqa waranqa (1,000) soldädunkunawan y pachak 

pachak (100) soldädunkunawan Afecman aywayarqan. Paykunapa 
qepantam Davidwan yanapaqninkunapis rey Aquiswan aywayarqan. 

3Tsaymi filisteo runakunapa mandaqninkuna Aquista niyarqan: <<Kay 

hebreo runakuna ¿imatatan kaychö ruraykäyan?>> Rey Aquisnam nirqan: 
<<Payqa Davidmi, Israel runakunapa mandakuqnin rey Saúlpa serviqninmi. 
Paymi juk ishkay watana paqtä kaykan. Chämunqanpita kanayaqmi 
imaykatapis allillata rurashqa>>. 

4Peru filisteo runakunapa mandaqninkunanam alläpa piñakurnin Aquista 

niyarqan: <<Tsay runaqa rikätsinqayki markaman sas kutitsun. 
Noqantsikwan aywarqa guërrachö kaykashqam contrantsik shärinqa. 
Payqa rey Saúlwan amistayta munarmi wañuskatsimarnintsik umantsikta 
roquskir apapunqa. 

5Tsay runapaqqa ¿manaku cantar niyarqan: <Saúlmi waranqa (1,000) 

runakunata wañutsishqa y Davidnam chunka waranqa (10,000) runakunata 
wañutsishqa>?>> 

6Tsaymi Davidta Aquis qayaskir nirqan: <<Musyämi alli runa kanqaykita. 

Tsaytaqa DIOS YAYAPIS musyanmi. Tsaynöllam chämunqaykipitapis 
allillata rurashkanki. Tsaynöpam guërrachö yanapamänaykita munarqä. 
Peru filisteo rey majïkunam qampaq mana allita yarpäyan. 

7Tsaynö rey majïkuna mana piñakuyänanpaq mana piñakuyllapa 

rikätsinqaq markaman kutikuy>>. 

8Davidnam nirqan: <<Taytay, qammi mandamaqnï rey kanki. ¿Imanirtan 

michämanki contraykikunawan pelyaq aywanäta? Makikiman 
chämunqäpita kananyaq ¿ima mana allitatan rurashkä?>> 

9Aquisnam nirqan: <<Musyämi Dios Yayapa angelninnö alli runa 

kanqaykita. Peru filisteo rey majïkunam niyämashqa: <Ama noqantsikwan 
guërraman aywatsuntsu>. 

10Tsaynö nikäyaptinqa waray alliq tsaka tsakalla yanapashuqniki 

runakunawan kutikuyay>>. 

11Tsaynöpam David yanapaqninkunawan waränin alliq tsay rikätsinqan 

markaman kutikuyarqan. Filisteo runakunanam Israel runakunawan 
pelyayänanpaq Jezreelman aywayarqan. 

 

1 Samuel 30 
Amalecita runakunata David vencinqan 

1Tsaypita kimsa junaqta Siclag markaman chaykurmi wajinkuna 

waykashqa tsunyaraykaqta tariyarqan. Illäyanqanyaqmi amalecita 
runakuna Neguevman yaykuskir Siclag markatapis waykayarqan. 

2Tsaynöllam tsaychö kaykaq warmikunata y wamrakunatapis mana 

wañutsirlla llapanta prësu apayarqan. 

3Wajinkuna jankat waykashqata tariskir y warminkunatawan llapan 

wamrankunata mana tariykurmi 

4yanapaqninkunawan David ikyayanqanyaq waqayarqan. 

5Tsaynöllam Davidpa ishkan warminkunatapis amalecita runakuna prësu 

apashqa kayarqan. Jukaq warminmi karqan Jezreelpita Ahinoam. Jukaq 
warminnam karqan Carmelpita Abigail. Abigailqa Nabalpa viüdanmi 
karqan. 

6Tsurinkunata prësu apashqa kayaptinmi Davidta yanapaqnin runakuna 

alläpa rabyar saqmayta munayarqan. Tsaymi David alläpa llakikur DIOS 

YAYATA mañakurqan. 

7Ahimelecpa tsurin sacerdöti Abiatartam David nirqan: 

<<Efodta makyaykallämay>>. Efodta makyaykuptinmi 

8DIOS YAYATA David mañakurqan: <<¿Tsay asaltakuq amalecita 

runakunapa qepanta aywämanku? Sas aywarnin ¿taripämanku?>> DIOS 

YAYANAM nirqan: <<Qatiparninkuna sas ayway taripaykur llapan 
apayanqankunatapis qechuskir kutitsimunaykipaq>>. 

9Tsaymi Davidqa soqta pachak (600) yanapaqnin runakunata pusharkur 

Besor raqraman chäyarqan. 

10Ishkay pachak (200) runakuna jankat pishipashqa karmi mayuta päsayta 

mana puëdir tsayllachö quëdakuyarqan. Peru chusku pachak (400) kaq 
runakunawanmi sïqa amalecita runakunata qatiparnin David aywarqan. 

11Tsaynö aywaykäyanqanchömi Egiptupita juk runa jankat pishipakashqa 

jitaraykaqta tariyarqan. Tsay runatam David kaqman apaykur tantatawan 
yakuta qarayarqan. 

12Tsaynöllam juk hïgus tantata y ishkay päsas tantata qarayarqan. 

Tsaykunata mikurkurmi kutikaskirqan. Tsay runash kimsa paqas y kimsa 
junaq imatapis mikushqatsu kanaq. 

13Tsaypitanam David tapurqan: <<¿Pipa serviqnintan kanki? ¿Maypitatan 

shamushkanki?>> Tsay runanam nirqan: <<Amalecita runakunapa 
serviqninmi kä. Qeshyaptïmi kimsa junaqna patronnï dëjaskamar 
aywakushqa. 

14Neguevchö täkuq cereteo runakunata, Judá runakuna täkuyanqan wakin 

kaq markakunata y Calebpita miraq runakuna täkuyanqan markakunata 
asaltaqmi aywayarqä. Tsaypita kutimurmi Siclag markatapis 
waykayashkä>>. 

15Davidnam nirqan: <<¿Tsay runakuna kaykäyanqanman 

pushamankimanku?>> Tsay Egipto runanam nirqan: <<Mana 
wañutsimänaykipaq ni patronnïmanpis mana entregamänaykipaq Dios 
Yayapa shutinchö prometimaptikiqa pushashayki>>. 

16Tsay runa pushaptin chäyänanpaqmi amalecita runakuna witsikashqa 

mikur upyar fiestata rurar kaykäyänaq. Judáchö y Filisteachö täkuq 
runakunapa imaykankunata apayanqanpitam tsaynö kushishqa 
kaykäyänaq. 

17Tsaynö kaykaqta tariskirmi Davidqa yanapaqninkunawan alliqpita 

waränin tardiyaq tsay runakunata wañutsiyarqan. Chusku pachak (400) 
jövinkunallam camëllunkunata montarkur qeshpiyarqan. 

18Tsaynöpam amalecita runakuna llapan apayanqankunata David 

qechuskir ishkan warminkunatapis kutitsimurqan. 

19Tsay llapan apayanqanpita manam faltarqantsu ni jatunpis ni takshapis ni 

ollqu wamrapis ni warmi wamrapis. Tsay apayanqankunatam David 
llapanta kutitsimurqan. 

20Tsaynöllam apayanqan üshankunatawan wäkankunatapis llapanta 

kutitsimurqan. Qorimunqan wätakunata kutitsimuptinmi qatïsiqninkuna 
niyarqan: <<¡Kay wätakunaqa Davidpaqnam!>> 

21Besor raqraman chaykäyaptinmi tsaychö quëdaq ishkay pachak (200) 

runakuna chaskiqninkuna tinkupäyarqan Davidta y paywan aywaq 
runakunata. Tsay runakunaqa alläpa pishipashqa karmi amalecita 
runakunata qatipayta mana puëdir Besor raqrallachö quëdakuyarqan. 
Paykunawan tinkuskirmi David kushikur saludarqan. 

22Peru Davidwan aywaq wakin kaq mana alli yarpayyuq runakunanam 

Davidta niyarqan: <<Noqantsikwan mana aywaq runakunataqa ama 
imatapis entregashuntsu. Warminkunatawan wamrankunallata aparkur 
aywakuyätsun>>. 

23Davidnam nirqan: <<Wawqikuna, ama tsaynöqa rurashuntsu. DIOS 

YAYAM llapanta kutitsimunapaq yanapamashkantsik. Tsaynöllam 
salvamarnintsik asaltantikunata vencinapaq yanapamashkantsik. 

24Qamkunaqa llutantam yarpaykäyanki. Rakipunakunqantsik höraqa iwal 

iwalmi rakipunakushun qepita täpar quëdaqkunawan y pelyaman 
aywaqkunawanpis>>. 

25Tsay junaqpita kananyaqmi Israel runakuna guërrapita 

apayämunqantaqa iwal iwal imatapis rakipunakuyan. 

26Siclag markaman David chaykurmi llapan kutitsiyämunqanpita rakiskir 

Judáchö mayor runakunapaq apatsir nirqan: <<DIOS YAYAPA contran 
runakunata qechumunqätam qamkunapaq apaykätsimü>>. 

27Tsaynöllam apatsirqan Bet-elman, Neguev Ramotman, Jatirman, 

28Aroerman, Sifmotman, Estemoaman, 

29Racalman, Jerameel runakuna täkuyanqan markakunaman, ceneo 

runakuna täkuyanqan markakunaman, 

30Hormaman, Corasánman, Atacman 

31y Hebrónman. Yanapaqninkunawan puntata chäyanqan llapan 

markakunamanmi David apatsirqan. 

 

1 Samuel 31 
Guërrachö tsurinkunawan Saúl wañunqan 

1 Crónicas 10.1-12 

1Gilboa jirkachö filisteo runakuna atacayaptinmi Israel runakuna qeshpir 

aywakuyarqan. Tsaynö qeshpiykäyaqtam filisteo runakuna atskaqta 
wañutsiyarqan. 

2Tsaynöllam Saúltawan tsurinkunatapis qatikachäyarqan. Tsaychömi 

Saúlpa tsurinkuna Jonatánta, Abinadabta y Malquisúata wañutsiyarqan. 

3Tsaypitanam filisteo runakuna Saúlta flëchaskiyarqan. Tsaymi qeshpiyta 

mana puëdir 

4armanta puritsir yanapaqnin soldäduta Saúl nirqan: <<Espädaykiwan 

wañuskatsimay. Manam munätsu Diosman mana creyiq filisteo runakuna 
wañuskatsiyämar kushikuyänanta>>. Tsaynö niptinpis yanapaqnin soldädu 
alläpa mantsakarmi wañutsiyta munarqantsu. Mana munaptinmi espädanta 
kamaskir Saúl shikwarnin kikillan tuksikuskirqan. 

5Saúl wañushqata rikaykurmi yanapaqnin soldädupis tsaynölla 

tuksikuskirqan. Tsaynöpam paypis Saúl wañunqan kaqchö wañurqan. 

6Tsaynöpam Saúl, kimsan tsurinkuna y yanapaqnin soldäduwan llapan 

soldädunkunapis wañuyarqan. 

7Saúltawan tsurinkunata filisteo runakuna wañutsiyanqanta y 

soldädukunapis qeshpir aywakuyanqanta musyaskirmi Jezreel pampa 
tsimpanchö y Jordán mayu tsimpanchö täkuq Israel runakuna 
markankunapita qeshpir aywakuyarqan. Tsaymi filisteo runakunana tsay 
markakunachö täkuyarqan. 

8Saúl wañunqanpita waränin junaqnam wañushqakunapa 

imaykankunatapis apayänanpaq filisteo runakuna aywayarqan. Tsaychömi 
Saúlta y kimsan tsurinkunata Gilboa jirkachö wañushqa jitaraykaqta 
tariyarqan. 

9Saúlpa umanta roquskirnam espädantawan pelyananpaq kaq llatapanta 

apakuyarqan. Tsaychö Saúl wañunqanta willakuyänanpaqmi entëru 
markakunaman y diosninkunapa templunkunaman willakuqkunata 
kachayarqan. 

10Saúlpa espädantawan pelyananpaq kaq llatapantanam Astarot diösapa 

templunman churayarqan. Saúlpa cuerpuntanam Bet-sán markapa 
murällanman warkayarqan. 

11Saúlta tsaynö rurayanqanta Galaad partichö kaykaq Jabes markachö 

täkuq Israel runakuna musyaykurmi 

12valienti kaq soldädukuna willanakuskir tsay paqas Bet-sán markayaq 

aywayarqan. Chaykurnam Saúlpa y tsurinkunapa cuerpunkuna 
warkaraykaqta jipiskir apakuyarqan. Tsaynam Jabesman chaykatsir 
ayankunata waykayarqan. 

13Tullunkunatanam juk jacha chakinman pampaskir qanchis junaqyaq 

ayunayarqan. 

2 Samuel 

2 Samuel 1 
Saúl wañunqanta David musyanqan 

1Saúl wañushqana kaptinmi amalecita runakunata vencinqanpita 

kutir ishkay junaq Siclagchö David qoyarqan. 

2Waränin junaqnam Saúlpa soldädunkunapita juk soldädu charqan. Paymi 

guërrachö Israel runakuna wañushqa kayaptin alläpa llakikur llatapanta 
rachiskir umanmanpis uchpata wiñäkurqan. Davidpa puntanman 
chaykurnam urkunpis patsaman töpanqanyaq qonqurikuykurqan. 

3Davidnam tapurqan: <<¿Maypitatan shamuykanki?>> Soldädunam 

nirqan: <<Taytay, filisteo runakunawan Israel runakuna pelyayanqanpitam 
qeshpimushkä>>. 

4Davidnam nirqan: <<¿Imatan päsashqa? Mä willamay>>. Tsay 

soldädunam nirqan: <<Guërrachö pelyaykäyanqanpitam Israel 
soldädukuna qeshpir aywakuyashqa. Atska soldädukunatam tsaychö 
wañutsiyashqa. Tsaychömi Saúltawan tsurin Jonatántapis 
wañutsiyashqa>>. 

5Davidnam nirqan: <<¿Imanöpatan Saúlwan tsurin Jonatán wañunqanta 

musyanki?>> 

6Tsay soldädunam nirqan: <<Gilboa jirkachömi Israel runakunata pelyachö 

yanapaykarqä. Tsaychömi rikarqä Saúl lanzanwan tukmakushqa kaykaptin 
filisteo soldädukuna carrëtankunawan y bestiankunawan 
achkuyänanpaqna kaykäyaqta. 

7Saúl rikaskamar qayamaptinmi pay kaqman aywarqä. 

8Pï kanqäta tapumaptinmi amalecita runa kanqäta willarqä. 

9Tsaymi nimarqan: <Mana ñakanäpaq saslla wañuskatsimay>. 

10Tsaynö nimaptinmi ñakaykaqta rikar juklla wañuskatsirqä. Tsaymi 

shukuranqan corönantawan rikranchö shukuranqan adornunta 
entreganaqpaq apamushkä>>. 

11Tsayta wiyaykurmi Davidwan yanapaqnin runakunapis llakikurnin 

llatapankunatapis rachiyarqanraq. 

12Alläpa waqarmi tsay junaq imatapis mikuyarqantsu. Tsaynö waqayarqan 

Saúl y tsurin Jonatán wañuyanqanpita y Israel runakunata filisteo runakuna 
venciyanqanpitam. 

13Tsay willakuq jövintam David tapurqan: <<¿May runatan kanki?>> Tsay 

jövinnam nirqan: <<Taytay, amalecita runam kallä>>. 

14Davidnam nirqan: <<¿Imanirtan mana mantsakur DIOS YAYA churanqan 

rey Saúlta wañutsishkanki?>> 

15Tsaynö nirmi juk yanapaqnin runata qayaskir nirqan: <<¡Kay runata sas 

wañutsiy!>> Tsaynö niptinmi wañuskatsirqan. 

16Manaraq wañutsirmi tsay jövinta David nirqan: <<DIOS YAYA churanqan 

reyta wañutsinqaykipita kikikim wañunaykipaq jutsayuq kanki>>. 

Saúlwan Jonatán wañuyanqanpita llakikur David cantanqan 

17Tsaypitanam Saúlwan tsurin Jonatán wañuyanqanpita David llakikur juk 

cantuta qellqarqan. 

18Tsay cantutam Judá runakuna yachakuyänanpaq mandarqan. Tsay 

cantuqa Jaser libruchö qellqashqam kaykan. 

19<<¡Allaw Israel! ¡Jirkachömi tsurinkunawan mandaqnikikuna 

ushakäyashqa! ¡Tsayläya valienti kaykarmi wañuyashqa! 

20Wañuyanqanta Gat markachö ama willakuyätsuntsu. Ascalón markapa 

cällinkunachöpis tsaypaq ama parlayätsuntsu. Tsayta musyaykurmi filisteo 
warmikuna kushikuyanqa. Diosman mana creyiq runakunapis fiestatam 
rurayanqa. 

21<<Gilboa jirkakuna, qamkunaman tamyapis ni shushallpis ama 

chämutsuntsu. Qamkunachö ofrendapaq mikuykunapis ama wiñätsuntsu. 
Qamkunachömi alli pelyaqkunapa escüdunta jarur ushayashqa. Tsaymi 
Saúlpa escüdun aceitiwan chipakyannatsu. 

22Jonatánpa flëchanqa yawartam jichaskamuq. Saúlpa espädanmi 

wiswiypa wiswirraq kutiq. Alli pelyaq kayaptinpis contran runakunatam 
imaypis wañutsiq. 

23<<Saúltawan Jonatántam runakuna kuyayarqan. Kawar paqta 

puriyanqannömi paqta wañuyashqapis. Pitsakkunapitapis mas cörriqmi 
kayarqan. Leonkunapitapis mas kallpasapam kayarqan. 

24<<Israel warmikuna, Saúl wañunqanta waqayay. Kananqa ¿piraq 

shukutsiyäshunki lïnupita awashqa puka tëlata? ¿Piraq shukutsiyäshunki 
qoriwan bordashqa llatapata? 

25<<¡Allish chölukunam guërrachö wañuyashqa! ¡Jonatánpis jirkachömi 

wañushqa! 

26¡Alläpam llakiq, wawqi Jonatán! ¡Qammi alläpa kuyamashkanki! Imayka 

juk warmi ollquntawan wawankunata kuyanqanpitapis masmi 
kuyamashkanki. 

27<<¡Allish chölukunam guërrachö wañuyashqa! ¡Armankunapis jankatmi 

ushakashqa!>> 

2 Samuel 2 
Judá runakunapa mandakuqnin rey kananpaq Davidta churayanqan 

1Tsaypitanam DIOS YAYATA David tapukur nirqan: <<¿Judáchö mayqan 

markamanpis kutïmanku o manaku?>> DIOS YAYANAM nirqan: <<Aw, 
kutiy>>. Davidnam tapurqan: <<¿Taytay, mayqan markamantan 
kutïman?>> Niptinnam nirqan: <<Hebrón markaman kutiy>>. 

2Tsaymi David ishkan warminta pusharkur aywarqan. Jukaq warminpam 

shutin karqan Ahinoam. Paymi Jezreel markapita karqan. Jukaq 
warminpanam shutin karqan Abigail. Paymi Carmelchö täkuq Nabalpa 
viüdan karqan. 

3Tsaynöllam yanapaqnin runakunatapis warmintinta y wamrantinta 

pusharqan. Hebrónman chaykurmi lädunchö kaykaq markakunachö 
täkuyarqan. 

4Tsaychö täkuykäyaptinmi Judá autoridäkuna chaykur Davidpa umanman 

aceitita wiñar rey kananpaq churayarqan. Tsaypitanam David 
musyaskirqan Galaad parti Jabes markachö täkuq runakuna Saúlta 
pampayanqanta. 

5Tsaymi Jabes runakunaman willakuqkunata kachar nirqan: <<Llakipäkuq 

kaynikikunawan Saúlta pampayanqaykipita DIOS YAYA bendicionninta 
qamkunaman churaykallämutsun. 

6Tsaynölla llapan imayka rurayanqaykipis alli kananpaq 

yanapaykuyälläshuy. Noqapis yanapayäshaykim Saúlta shumaq 
pampayanqaykipita. 

7Kananqa imapitapis amana llakikuyaytsu. Rey Saúl wañushqana kaptinmi 

noqatana rey kanäpaq Judá runakuna churayämashqa>>. 

Israel runakunapa mandakuqnin rey kananpaq Is-bosetta Abner churanqan 

8Peru Nerpa tsurin Abnernam Mahanaim markaman Saúlpa tsurin Is-

bosetta pusharqan. Abnerqa Saúlpa soldädunkunapa mandakuqninmi 
karqan. 

9Tsaychömi runakunata nirqan Is-boset Israel runakunapa mandakuqnin 

rey kanqanta. Tsaymi Is-boset mandarqan Galaadchö, Gesurichö, 
Jezreelchö, Efraínchö, Benjamínchö y llapan Israelchö täkuq runakunata. 

10Is-boset chusku chunka (40) watayuq kaykarmi Israel runakunapa 

mandakuqnin rey kayta qallaykurqan. Paymi ishkay wata rey karqan. Judá 
runakunallam mandaqnin rey kananpaq Davidta churayanqanta 
välitsiyarqan. 

11Hebrón markapitam Judá runakunata qanchis wata soqta killa David 

mandarqan. 

Judá runakunawan Israel runakuna pelyayanqan 

12Tsaypitanam Nerpa tsurin Abner Mahanaimpita Gabaón markaman 

Saúlpa tsurin Is-bosetpa soldädunkunata pusharkur aywarqan. 

13Tsaynöllam Sarviapa wawan Joabpis Davidpa soldädunkunata pusharkur 

Hebrónpita Gabaón markaman aywarqan. Gabaónchö pashtaq yaku 
lädunchömi tsimpapura soldädukuna ichiskiyarqan. 

14Tsaymi Joabta Abner nirqan: <<Llapantsik rikänapaq juk ishkay jövinkuna 

yarqamur pelyayämutsun>>. Joabnam nirqan: <<Allim kanqa. Sas 
yarqayämutsun>>. 

15Tsaymi Saúlpa tsurin Is-bosetpa soldädunkunapita chunka ishkay 

jövinkuna yarquyarqan. Paykunaqa Benjamín trïbu runakunam kayarqan. 
Tsaynöllam Davidpa soldädunkunapitapis chunka ishkay jövinkuna 
yarquyarqan. 

16Tsaymi aqtsapita achkunakuskir custillachö tukshinakurnin 

wañutsinakuyarqan. Tsaychö wañutsinakuyanqanpitam tsay sitiupa shutin 
churayarqan Helcat-hazurimta. 

17Tsaynö wañutsinakuskiyaptinmi wakin kaq soldädukunapis 

mantsakaypaq pelyar qallaykuyarqan. Tsaychömi Abnerta y pushanqan 
Israel soldädukunata Davidpa soldädunkuna venciyarqan. 

Asaelta Abner wañutsinqan 

18Tsaychömi Sarviapa kimsa wawankuna Joab, Abisai y Asael 

kaykäyarqan. Asaelqa lluytsunöraqmi cörriq. 

19Tsaymi Abnerta Asael qatikachar maypa qeshpiptinpis dëjarqantsu. 

20Abnernam tumaykur nirqan: <<Qamqa ¿manaku Asael kanki?>> 

Asaelnam nirqan: <<¡Awmi!>> 

21Abnernam nirqan: <<Amana qatikachämaynatsu. Tsaypa rantinqa pitapis 

venciskir armankunata apakuy>>. Peru tsaynö niptinpis Asaelqa mana 
dëjarmi qatikacharqan. 

22Abnernam yapay nirqan: <<¡Sänu qarallaykiwan aywakuy! Wañutsiynikita 

mana munaykarpis wañuskatsiqmantaq. Qamta wañuskatsirnikiqa ¿ima 
nïmantan wawqiki Joabta?>> 

23Tsaynö qatikachaykaptinmi Abnerqa lanzanpa qepa kaq puntanwan 

pachachö waqtanpa päsat tukshiskiptin Asael wañuskirqan. Wañushqa 
jitaraykaqtam tsaypa päsaqkuna ichiykurraq rikapäyarqan. 

24Wawqinta wañutsinqanta musyaskirmi Joabwan Abisaina Abnerta 

qatikachäyarqan. Rupay jeqaykaptinnam Amma lömaman chäyarqan. 
Tsayqa kaykan Gía marka tsimpan Gabaónchö desiertuman aywana näni 
lädunchömi. 

25Tsay lömachömi Benjamín trïbu soldädukuna Abnerwan tallukaskir 

churanakuyarqan Davidpa soldädunkunawan pelyayänanpaq. 

26Tsaypitam Abner Joabman qayakur nirqan: <<¡Amana 

wañutsinakushuntsu! Tsaynölla wañutsinakurqa llakipaypaqmi 
ushakätsinakushun. ¿Imanirtan soldäduykikunata amatsankitsu Israel 
majinkunata manana wañutsiyänanpaq?>> 

27Joabnam nirqan: <<Tsaynö mana nimaptikiqa patsa waranqanyaqmi 

qatikachäyaqman karqan. Rasun kaqta ninqaqtam Dios Yaya musyan>>. 

28Tsaymi cornëtata Joab töcaskatsiptin Davidpa soldädunkuna 

qatikachäyarqannatsu. 

29Tsay paqasmi Abnerwan soldädunkuna kutikur Jordán mayuta tsimparnin 

lädunchö kaykaq pampaman aywayarqan. Tsaypitam Bitrón partipa päsar 
Mahanaim markaman chäyarqan. 

30Joabqa Abnerta manana qatikacharmi Davidpa soldädunkunata 

qorikaskatsir yupaptin Asaelwan chunka isqun soldädukuna kayarqantsu. 

31Abner pushanqan Benjamín trïbu soldädunkunatam Davidpa 

soldädunkuna kimsa pachak soqta chunkata (360) wañutsiyarqan. 

32Asaelpa ayantanam Belénman apaykur taytan pamparanqan kaqman 

pampayarqan. Tsaypitanam Joabpa soldädunkuna tsay paqas warat aywar 
Hebrónman chäyarqan. 

 

2 Samuel 3 

1Saúlpa soldädunkunawanmi Davidpa soldädunkuna atska wata 

atacanakur guërrachö kayarqan. Pelyachö Davidpa soldädunkuna 
venciyaptinmi Saúlpa soldädunkuna wallkaqllana kayarqan. 

Hebrón markachö Davidpa tsurinkuna yuriyanqan 
1 Crónicas 3.1-4 

2Hebrón markachö kaykaptinmi Davidpa wakin tsurinkuna yuriyarqan: 

Mayor tsurinpa shutinmi karqan Amnón. Payqa Jezreelpita kaq warmin 
Ahinoampa wawanmi karqan. 

3Amnónpa qepanman kaq tsurinpam shutin karqan Quileab. Quileabqa 

Carmel markachö täkuq Nabalpa viüdan Abigailpa wawanmi karqan. 
Quileabpa qepanman kaq tsurinpa shutinmi karqan Absalón. Absalónqa 



604 

 

 
©  Wycliffe Bible Translators, Inc. 

  
 

 

Maacapa wawanmi karqan. Maacaqa Gesur markapa mandakuqnin rey 
Talmaipa tsurinmi karqan. 

4Absalónpa qepanman yuriq kaqpam shutin karqan Adonías. Adoníasqa 

Haguitpa wawanmi karqan. Adoníaspa qepanman yuriqpam shutin karqan 
Sefatías. Sefatíasqa Abitalpa wawanmi karqan. 

5Sefatíaspa qepanman yuriq kaqpam shutin karqan Itream. Itreamqa 

Eglapa wawanmi karqan. Hebrónchö David täkuykaptinmi tsay tsurinkuna 
yuriyarqan. 

Davidwan Abner amistayanqan 

6Davidpa soldädunkunawan pelyayänanpaq Saúlpa soldädunkunata 

pusharmi Abner mas poderyuq tikrarqan. 

7Saúlpa concubïna warminmi Ajapa tsurin Rizpa karqan. Juk junaqnam 

Abnerta qayaskatsir Is-boset nirqan: <<¡Imanirtan taytäpa concubïnanwan 
puñushkanki!>> 

8Tsaymi Abner alläpa rabyashqa nirqan: <<¡Acäsu noqaqa Judá 

runakunapa täpakuq allqunku kä! Noqaqa taytayki Saúlta imaypis 
respitarmi llapaykitapis cuidaykäyaq. Tsaynöpam Davidpa poderninchö 
mana kayänaykipaq entregayashkaqtsu. ¿Tsaynö cuidaykäyaptiqku 
kananqa <¿imanirtan tsay warmiwan puñushkanki?> nimanki? 

9Kananpitaqa manam cuidayäshaykinatsu. Tsaypa rantinmi Davidtana 

yanapashaq. DIOS YAYA castigamätsun Davidta prometinqankunata 
llapanta chaskinanpaq mana yanapaptïqa. 

10Rey kanqaykipa rantinmi Davidna llapan Israel runakunapa y Judá 

runakunapa mandakuqnin rey kanqa. Paymi Dan markapita Beerseba 
markayaq mandanqa>>. 

11Tsaynö niptinmi Abnerta mantsar Is-bosetqa ni ima niyta puëdirqantsu. 

12Tsaymi willakuqkunata Hebrónman Abner kacharqan Davidta 

niyänanpaq: <<Qampa podernikichönam kay nación kaykan. Tsaynö 
kaykaptinqa pactuta rurashun wakin kaq Israel runakunatapis 
podernikiman churamunäpaq>>. 

13Davidnam nirqan: <<Allim kanqa pactuta ruranapaq. Peru pactu ruraq 

shamurqa Saúlpa warmi tsurin Micalta pushamunki. Payta mana 
pushamurqa ama chämunkipistsu>>. 

14Tsaypitam Saúlpa tsurin Is-bosetman willakuqkunata David mandarqan 

niyänanpaq: <<Warmï Micalta kutitsimuy. Paywan churakänäpaqmi pachak 
(100) filisteo runakunata wañuskatsir penqayninkunapa jana qaranta 
kutsuskir taytayki Saúlta entregarqä>>. 

15Tsaymi Laispa tsurin Paltielwan täkuykäyaptin Micalta Is-boset 

rakitsimurqan. 

16Micalta rakiskir Abner pushaptinmi ollqun Paltiel qatiparnin Bahurim 

markayaq waqaraykar aywarqan. Tsaychö wajinpa kutikunanpaq Abner 
niptinmi Paltielqa kutikurqan. 

17Abnernam Israel mayor runakunata nirqan: <<Unaypitanam 

munayashkanki David mandamaqnintsik rey kananta. 

18Kananqa rey kananpaq churashun. DIOS YAYAPIS nirqan: <Servimaqnï 

Davidtam yanapashaq Israel runakunata filisteo runakunapa poderninpita 
jipimunanpaq. Paymi Israel runakunata libranqa llapan contrankunapa 
poderninpita> >>. 

19Tsaynöllam Benjamín trïbukunawanpis Abner parlarqan. Tsaypitanam 

Hebrónman aywar Davidta willar nirqan: <<Israel autoridäkunawan 
Benjamín autoridäkunapis llapanmi rey kanaykita munaykäyan>>. 

20Tsaynö niptinmi David kushikur Abnerpaqwan pushanqan ishkay chunka 

(20) soldädukunapaq atska mikuyta kusinatsirqan. 

21Abnernam Davidta nirqan: <<Kananqa Israel runakunata qorimuq 

aywashaq. Llapan qorikaskirmi rey kanaykipaq qamwan pactuta rurayanqa. 
Tsaynöpam yarpanqaykinö mandakunki>>. Tsaypita David 
despachaptinmi Abner tranquïlu aywakurqan. 

Abnerta Joab wañutsinqan 

22Davidwan parlanqanpita Abner yarquskiptillannam Davidpa 

soldädunkunawan Joab chäyarqan guërrachö qechuyämunqan atska 
qepinkuna aparishqa. 

23Soldädunkunawan Joab chaykuptinmi willayarqan Nerpa tsurin Abner 

Davidman chanqanta y David despachaptin kushishqa kutikunqantapis. 

24Tsaymi rey Davidman aywaykur Joab nirqan: <<¡Taytay, imatatan 

rurashkanki! ¡Shamuykaptin imanirtan kutinanta dëjashkanki! 

25Qam reqinkim Nerpa tsurin Abnerta. Payqa engañashurnikim imata 

ruranqaykitapis musyapakuq shamushqa>>. 

26Tsaynö nir David kaqpita yarquskirmi runakunata Joab mandarqan 

Davidta mana musyatsiyllapa Abnerta kutitsiyämunanpaq. Tsaymi Sira 
niyanqan pözu kaqchö taripaykur Abnerta kutitsiyämurqan. 

27Hebrón markaman Abner kutiykaptinmi pakayllapa parlananpaq marka 

yaykunaman Joab pusharqan. Tsaychömi wawqin Asaelta wañutsinqanpita 
kikintapis pachanchö tuksiskir wañuskatsirqan. 

28Tsaynö wañutsinqanta musyaskirmi David nirqan: <<DIOS 

YAYA musyanmi Nerpa tsurin Abnerta mana wañutsinqäta ni payta 
wañutsiyänanpaq ni pitapis mana mandanqäta. 

29Abnerta wañutsinqanpitam Joab jutsayuq. Tsaynö ruranqanpita llapan 

castankuna y paypita miraqkuna yawarta ishpar o leprawan imayyaqpis 
ñakayätsun. Tsaynölla ratayarnin wishtuyar tukrullawan puriyätsun, 
espädawan wañutsishqa kayätsun y imaypis muchuyllachö kayätsun>>. 

30Tsaynömi Asaelta Gabaónchö wañutsinqanpita wawqin Abisaiwan Joab 

Abnerta wañutsiyarqan. 

31Tsaypitanam Joabtawan paywan kaykaq runakunata David nirqan: 

<<Abner wañunqanpita llakikurnin llatapaykita rachiskir lütu 
llatapaykikunata shukukuyay>>. Tsaypitam pampaq apayaptin rey 
Davidpis aywarqan. 

32Tsaychömi rey David llapan runakunawan Abnerpaq jinchi qayaraykachar 

waqapakuyarqan. Tsaymi Hebrónchö Abnerta pampayarqan. 

33Abnerpaq llakikurmi rey David cantarqan: <<¡Ay Abner! ¡Imanirtan imayka 

upatanö wañutsiyäshushkanki! 

34Wañutsiyäshunaykipaq manam makiki watarashqatsu. Chakikipis 

manam mandiyashqatsu karqan. Qamtaqa mana alli runakunam 
wañutsiyäshushkanki>>. Abnerpaq David tsaynö cantaptinmi runakuna 
masraq waqayarqan. 

35Tsaypitanam Davidta runakuna rugar niyarqan patsa manaraq tutapaptin 

imallatapis mikunanpaq. Peru tsaynö rugayaptinpis nirqan: <<Patsa 
manaraq tutapaptin tantata o imallatapis mikuptïqa Dios Yaya mana 
llakipaypa castigamätsun>>. 

36Abnerta David kuyanqanta tantiyarmi llapan runakuna kushikuyarqan. 

David imayka ruranqanpis paykunapaq allillam karqan. 

37Tsay junaqmi Israel runakuna tantiyayarqan Nerpa tsurin Abner 

wañunqanpita rey David jutsannaq kanqanta. 

38Tsaypitam yanapaqninkunata rey David nirqan: <<Kanan junaqmi Israel 

nacionchö alli runa wañushqa. 

39Peru rey karpis Sarviapa wawankuna Joabtawan Abisaita manam ni 

imanayta puëdïtsu. Paykunata DIOS YAYA castigatsun mana allita 
rurayanqanpita>>. 

 

2 Samuel 4 
Is-bosetta wañutsinqan 

1Hebrónchö Abner wañunqanta musyaskirmi Is-boset imanaytapis 

puëdirqantsu. Tsaynöllam llapan Israel runakunapis mantsakäyarqan. 

2Is-bosetmi asaltantikunata imaypis mandaq runakunata asaltayänanpaq. 

Tsay asaltantikunapa mandaqninkunam Baana y Recab kayarqan. 
Paykunam Beerot markachö täkuq Rimónpa tsurinkuna kayarqan. Beerot 
markaqa Benjamín trïbukuna täkuyanqanchömi kaykan. 

3Benjamín trïbukuna manaraq tsaychö täkuyaptinmi tsaychö täkuq 

cananeo runakuna qeshpir Gitaim markaman aywakuyarqan. Tsaychömi 
tsay runakuna kananyaq täkuyan. 

4Saúlpa tsurin Jonatánpam juk tsurin Mefi-boset karqan. Mefi-boset pitsqa 

watayuq kaykaptinmi taytan Jonatánta y awilun Saúlta Jezreel markachö 
filisteo runakuna wañutsiyarqan. Tsayta musyaskir katsiqnin warmi Mefi-
bosetta aparikurkur qeshpiykätsiptinmi chakinkuna moqakat wamra 
shikwaskirqan. Tsay junaqpitanam ishkan chakin wishtuyashqa karqan. 

5Jukpunmi Rimónpa tsurinkuna Recabwan Baana Saúlpa tsurin Is-bosetpa 

wajinman aywayarqan. Chäyänanpaqmi alläpa achachaptin cämanchö Is-
boset puñukashqa chacharaykänaq. 

6Waji punku kichaq warmipis trïguta wayraykanqanchömi puñukashqa 

kaykarqan. Tsaymi Recabwan wawqin Baana wajiman yaykuskir 

7cämanchö puñuykaptin Is-bosetta wañuskatsiyarqan. Tsaypitanam 

umanta roquskirnin aparkur Arabá pampapa aywaq nänipa tsay paqas 
warat aywayarqan. 

8Hebrónman chaykurmi rey Davidta niyarqan: <<Taytay, kay umaqa 

contrayki Saúlpa tsurin Is-bosetpa umanmi. Qamta wañutsishuynikita 
munanqanpitam kananqa Saúltawan tsurinkunatapis DIOS 

YAYA ushakätsishqa>>. 

9Davidnam nirqan: <<Llapan conträkunapita libramaq DIOS 

YAYA wiyaykaptinmi qamkunata niyaq. 

10Kushishqa kanäta yarparmi Saúl wañunqanta juk runa willamaqnï 

chämurqan. Tsaynö willamaq shamunqanpitam achkuskir kikinta Siclag 
markachö wañuskatsirqä. 

11Tsay runata wañutsinqänöllam qamkunatapis wañutsiyäshayki. 

Jutsannaq runa wajinchö añaw puñukuykaqta wañutsiyanqaykipitam 
kikikikunatapis ushakätsiyäshayki>>. 

12Tsaynö nirmi rey David soldädunkunata mandarqan paykunata 

wañutsiyänanpaq. Wañuskatsirmi makinkunata chakinkunata roquskir 
Hebrónchö kaykaq pözu lädunman ayankunata warkayarqan. Is-bosetpa 
umantanam Abner pamparanqan lädunman Hebrónchö pampayarqan. 

2 Samuel 5 
Rey kananpaq Davidta churayanqan 

1 Crónicas 11.1-3 

1Tsaypitam llapan trïbu Israel runakuna Hebrón markaman aywaykur 

Davidta niyarqan: <<Noqakunaqa castaykikuna karmi rey kanaykita 
munayä. 

2Rey Saúl mandakunqan witsaypis qammi Israel soldädukunata guërrachö 

pelyayänanpaq pusharqayki. Tsaynöllam rey kanaykipaq DIOS 

YAYA nishushkanki: <Qamtam kuyanqä Israel runakunapa mandakuqnin 
rey kanaykipaq akrashkaq. Tsaymi üsha mitsikuqnö Israel runakunata 
shumaq rikanki> >>. 

3Tsaynö niyaptinmi DIOS YAYAPA puntanchö Israel mayor 

runakunawan pactuta David rurarqan. Tsaychömi mandakuq rey kananpaq 
umanman aceitita wiñayarqan. 

4Kimsa chunka (30) watayuq kaykarmi David mandakur qallaykurqan. 

Paymi Israel nacionchö chusku chunka (40) wata rey karqan. 

5Judá runakunapa mandakuqnin rey karmi Hebrónchö qanchis wata soqta 

killa täkurqan. Tsaypitanam Israel y Judá runakunapa mandakuqnin rey kar 
Jerusalénchö kimsa chunka kimsa (33) wata täkurqan. 

Jerusalén markata David qorinqan 
1 Crónicas 11.4-9 

6Tsaypitanam soldädunkunawan rey David Jerusalénchö täkuq jebuseo 

runakunata atacaq aywayarqan. Tsaymi jebuseo runakuna niyarqan: 
<<Qamkunaqa manam ni imanöpa kayman yaykayämunkitsu. Yaykamuyta 
munayaptikiqa qaprakunawan wishtukunallam pärapuyäshunki>>. 

7Tsaynö nikäyaptinpis Davidqa jebuseo runakunata 

venciskirmi Sión lömachö kaq murallashqa markata qechurqan. 
Tsaynöpam kananyaqpis tsay markata Davidpa Markan niyan. 

8Manaraq yaykurmi soldädunkunata David nirqan: << <Qaprakunawan 

wishtukunallam pärapuyäshunki> nimaqnintsikkunatam alläpa chikï. 
Paykunata atacanapaq yaku aywaq tünilllapa tsay markaman 
yaykushun>>. David tsaynö ninqanpitam pitapis chikir imaypis niyan: 
<<Qaprakunawan wishtukuna templuman manam yaykuyanqatsu>>. 

9Jerusalénchö David täkurmi shutitsirqan Davidpa Markan nir. Tsaypitanam 

tumaypa murallatsirqan Milo niyanqan patak perqapita hasta palaciuyaq. 

10Llapanta mandaq DIOS YAYA yanapaptinmi David mas poderyuq karqan. 

Yanapaqninkunata Davidman Hiram mandanqan 
1 Crónicas 14.1-2 

11Tsaypitam Tiro markachö rey Hiram runakunata Davidman mandarqan 

rey yaykunqanpita felicitäyänanpaq. Paykunatawanmi Davidpa palaciunta 
shäritsiyänanpaq rumi llaqllaqkunata y carpintërukunata kacharqan. 
Tsaynöllam cedru qerukunatapis apatsirqan. 

12Tsaymi David tantiyarqan DIOS YAYA Israel runakunata kuyar rey 

kananpaq churanqanta. 

Davidpa tsurinkuna Jerusalénchö yuriyanqan 
1 Crónicas 3.5-9; 14.3-7 

13Hebrón markapita aywakur Jerusalénchö täkurnam mas warminkuna 

y concubïnankuna kayänanpaq David ashirqan. Paykunachömi ollqupis 
warmipis tsurinkuna yuriyarqan. 

14Jerusalénchö yuriq ollqu tsurinkunapa shutinkunam kayarqan Samúa, 

Sobab, Natán, Salomón, 

15Ibhar, Elisúa, Nefeg, Jafía, 

16Elisama, Eliada y Elifelet. 

Filisteo runakunata David vencinqan 
1 Crónicas 14.8-17 

17Israel nacionpa mandakuqnin rey David kanqanta musyaskirmi llapan 

filisteo runakuna wañutsiyänanpaq ashiq aywayarqan. Tsayta musyaskirmi 
tsinkaranqanman David aywarqan. 

18Filisteo runakuna chaykurmi campamentunkunata Refaim pampachö 

shäritsiyarqan. 

19Tsaymi DIOS YAYATA mañakur David nirqan: <<¿Filisteo runakunata 

atacaq aywämanku? ¿Paykunata vencinäpaq yanapamankimanku?>> 
DIOS YAYANAM nirqan: <<Awmi, yanapashaykim>>. 

20Tsaymi soldädunkunawan Baal-perazimman David chaykur filisteo 

runakunata vencirqan. Venciskirmi David nirqan: <<Juchu shamur 
imaykata apanqannömi conträkunata vencinäpaq DIOS 

YAYA yanapamashqa>>. Tsaynöpam tsay pampapa shutin churarqan Baal-
perazimta. 

21Tsaychömi filisteo runakuna ïdulunkunata jaqiskir aywakuyarqan. 

Tsaytanam soldädunkunawan David qoriskir waykayarqan. 

22Tsaypitanam filisteo runakuna Davidta yapay atacayänanpaq Refaim 

pampaman kutipuyarqan. 

23Tsaymi David yapay tapukuptin DIOS YAYA nirqan: <<Puntankunapaqa 

ama atacayaytsu. Masbien balsamu jachakuna kaqllapa aywar 
qepankunapa tumapaskamur atacayanki. 

24Tsaychö tsinkaykur shuyäyanki. Balsamu jachakunapa puntankuna 

kuyuqta wiyarmi filisteo runakunata vencinäpaq puntaykikunata aywanqäta 
musyayanki. Tsaynö kaptin sas atacaq yaykuyanki>>. 

25Tsaymi Davidqa DIOS YAYA mandanqannölla filisteo runakunata venciskir 

Gabaón markapita Gezer markayaq qatipaykurnin wañutsirqan. 

 

2 Samuel 6 
Dios Yayapa babulninta Jerusalénman David apayta munanqan 

1 Crónicas 13.5-14 

1Tsaypitam kimsa chunka waranqa (30,000) valienti kaq Israel 

soldädukunata David qorikätsirqan. 

2Paykunawanmi Judáchö Baala markaman aywayarqan Dios Yayapa 

babulninta Jerusalénman apayänanpaq. Babul jananchö 
ishkay querubinkuna chawpinchömi llapanta mandaq DIOS YAYAPA trönun. 

3Dios Yayapa babulninmi Abinadabpa löma wajinchö karqan. Tsay wajipita 

jipiskirmi mushuq carrëtaman babulta churarkur apayarqan. Abinadabpa 
tsurinkuna Uza y Ahíunam lädunkunapa aywayarqan. 

4Carrëtapa puntantanam Ahío aywarqan. 

5Babulta apayaptinmi Israel runakunawan Davidpis alläpa kushishqa 

tushuraykar aywayarqan. DIOS YAYATA alabarmi 
arpakunata, salteriukunata, panderëtakunata, shaqshaqyaqkunata y 
platïllukunata töcaraykar aywayarqan. 

6Nacónpa ëran kaqman chaykurmi törukuna trenzakar ishkiyaptin Uzaqa 

babul mana shikwananpaq achkurkurqan. 

7Tsaynö achkurkuptinmi DIOS YAYA alläpa rabyar jina höra wañuskatsirqan. 

Tsaymi babul lädunman Uza shikwaskirqan. 

8Uzata DIOS YAYA wañuskatsiptinmi David rabyanarqan. Tsaypitam tsay 

ërapa shutin churarqan Pérez-uzata. Tsay shutillawanmi kananyaqpis 
reqiyan. 

9Tsay junaqmi DIOS YAYATA mantsar David nirqan: <<¡Taytay, jina 

kakullätsun! DIOS YAYAPA babulninta ¡imapaqtan apashaqpis!>> 

10Tsaynö nirmi tsay babulta Davidpa Markanman apayarqannatsu. Tsaypa 

rantinmi Gat markapita Obed-edompa wajinman paytakuyarqan. 

11Paypa wajinchömi kimsa killayaq tsay babul karqan. Tsaymi DIOS 

YAYA llapan imaykachöpis Obed-edomta y castankunata yanaparqan. 

Dios Yayapa babulninta Jerusalénman David apatsinqan 
1 Crónicas 15.1—16.6 

12Tsaypitanam rey Davidta willayarqan DIOS YAYAPA babulnin Obed-

edompa wajinchö kaptin llapan imaykachöpis yanapaykanqanta. 
Tsaymi DIOS YAYAPA rabyaynin päsashqana kanqanta tantiyaskir David 
aywaykur DIOS YAYAPA babulninta Jerusalénman kushishqa apatsirqan. 

13Jerusalénman apayänanpaq yarquskatsiyaptinmi Davidqa juk törutawan 

wera carnëruta sacrificiupaq pishtaskir waykarqan. Tsaynö waykarqan 
babulta apaqkuna soqta japayta japarkuyaptinmi. 

14Davidmi lïnupita rurashqa efodnin shukushqa DIOS YAYAPA babulnin 

puntanta alläpa kushishqa tushuraykar aywarqan. 

15Davidwan llapan Israel runakunanam alläpa kushikur qayaykacharnin 

y cornëtakunata töcaraykar Jerusalénman babulta apayarqan. 

16 DIOS YAYAPA babulninta Davidpa Markanman yaykaykätsiyaptinmi 

Saúlpa tsurin Mical ventänapa qawakur David kushishqa DIOS 

YAYAPA puntanta tushuraykar shamuykaqta rikarqan. Rey kaykar 
tushuraykar shamuykaqta rikarmi shonqullanchö Davidta musyaparqan. 

17Markaman chaykatsirnam DIOS YAYAPA babulninta churananpaq David 

shäritsinqan carpa rurinman churayarqan. Tsayman churaykurnam 
wätakunata pishtaskatsir waykana sacrificiutawan alli päsakuy 
sacrificiuta DIOS YAYAPA puntanchö waykarqan. 

18Waykayta ushaskirmi llapanta mandaq DIOS YAYATA Israel majinkunapaq 

mañakur Davidqa Diospa shutinchö bendicionta churarqan. 

19Tsaypitanam ollquta y warmitapis llapan Israel runakunata juk tantata, 

pedäzu aytsata y päsaswan rurashqa juk biscöchuta aypurqan. Tsayta 
mikuskirnam wajinkunapa llapan kutikuyarqan. 

20Tsaynöllam Davidpis ayllunkunaman bendicionta churananpaq wajinman 

kutikurqan. Peru Saúlpa tsurin Micalnam yarqaskamur nirqan: <<¡Israel 
nacionpa mandakuqnin rey kaykarmi servikuq warmikunapa puntanchö 
cösa tushuraykar shamushkanki! ¡Qamqa alläpa penqakuypaq mana 
musyaq runanömi sikikipis rikakanqanyaq jiruriykachar tushushkanki!>> 

21Davidnam nirqan: <<Noqaqa DIOS YAYAPA puntanchömi tushushkä. 

Paymi Israelchö rey kanäpaq taytaykipa rantin akramashqa. Israel 
runakunapa mandakuqnin rey karmi DIOS YAYAPA puntanchö imaypis 
tushushaq. 

22Dios Yayata adoranqäpita musyapämaptikipis payta masraqmi 

adorashaq. Peru tsay servikuq warmikunam respitayämanqa tsaynö mana 
allikunata yarpaptikipis>>. 

23Davidta tsaynö musyapanqanpitam Mical qolluq karqan. 

2 Samuel 7 
Davidta Dios Yaya prometinqan 

1 Crónicas 17.1-14 

1 DIOS YAYA yanapaptinmi llapan contrankunata venciskir rey David 

tranquïluna palaciunchö täkurqan. 

2Tsaymi profëta Natánta qayaskatsir nirqan: <<Cedru qerupita kuyakuypaq 

rurashqa palaciuchö täkuptïpis Dios Yayapa babulninqa carpachömi 
kaykan>>. 

3Natánnam nirqan: <<Dios Yaya yanapaykäshuptikiqa allim kanqa 

imaykatapis rurayta yarpanqaykita ruraptiki>>. 

4Tsay paqasmi Natánta DIOS YAYA nirqan: 

5<<David kaqman kutiykur ninki: <DIOS YAYAM nin: Noqa täkunäpaq 

wajitaqa manam qamtsu shäritsinki, sinöqa jukraqmi shäritsinqa. 

6Egiptupita Israel runakunata jipimunqä junaqpita kananyaqmi wajichötsu 

täkurqä, sinöqa juklä jukläman puritsikuna carpallachömi täkushkä. 

7Kaytsika unayna kuyanqä Israel runakunawan purirpis churanqä 

autoridäninkunata manam imaypis mañakushkätsu cedru qerupita wajita 
rurayämunanpaq>. 

8<<Tsaymi servimaqnï Davidta ninki: <Llapanta mandaq DIOS YAYAM nin: 

Üshata mitsikur puriykaptikim Israel runakunapa mandakuqnin rey 
kanaykipaq akrashkaq. 

9Tsaymi maypa aywaptikipis yanaparniki llapan contraykikunatapis jankat 

ushakätsishkä. Tsaynöllam yanapashayki kay patsachö mas poderyuq 
runakuna kayanqannö qampis kanaykipaq. 

10<< <Tsaynöllam kuyanqä Israel runakunata yanapashaq 

nacionninkunachö pipitapis mana mantsakur tranquïlu kawakuyänanpaq. 
Tsaychö täkuyaptinmi puntatanöqa contrankuna atacayanqanatsu ni 
qarquyanqanatsu. 

11Churanqä juezkuna mandakuyanqan witsaypitam kuyanqä Israel 

runakunata atacayarqan. Qamtam yanapashayki llapan chikishuqnikikuna 
achäquita mana ashipäyäshunaykipaq. << <Mastam DIOS YAYA nin: 
Kananmi qamta prometiq qampita miraqkuna imaypis reykuna 
kayänanpaq. 

12Tsaymi wañuskir unay aylluykikunawan tinkuq aywaptikipis jukaq tsurikita 

rey kananpaq churashaq. 

13Paymi noqapaq wajita shäritsinqa. Paypita miraqkunam imaypis reykuna 

kayanqa. 



613 

 

 
©  Wycliffe Bible Translators, Inc. 

  
 

 

14Noqam paypa taytan kashaq. Paynam noqapa tsurï kanqa. Tsaymi 

imatapis llutanta ruraptinqa juk tayta tsurinta castiganqannö castigashaq. 

15Peru castigarpis llakipäshaqmi. Tsaymi rey kanqanpita Saúlta jipinqänöqa 

payta imaypis jipishaqtsu. 

16Qampita miraqkunaqa imayyaqpis reykunam kayanqa> >>. 

Dios Yayata David mañakunqan 
1 Crónicas 17.15-27 

17Revelacionchö Dios Yaya tsaynö ninqanta wiyanqannöllam Davidman 

aywaykur llapanta Natán willarqan. 

18Willaptinmi DIOS YAYAPA puntanman aywaykur David nirqan: 

<<Gracias, DIOS YAYA. Kananyaqpis yanapayämanqaykita manam noqa ni 
ayllükunapis merëciyätsu. 

19Tsaynöllam nimashkanki noqapita miraqkuna imaypis reykuna 

kayänanpaq. DIOS YAYA, runakunapaq yarpanqayki tsaynö kaptinmi alläpa 
kushikü. 

20<<Qammi imanö kanqätapis musyanki. DIOS YAYA, ¡imatanaraq mastaqa 

mañakuqman! 

21Alläpa kuyamarmi tsay llapan prometimanqaykita cumplinaykipaq 

musyatsimashkanki. 

22<<Tsaymi qamlla poderyuq DIOS YAYA kanki. Manam ni pipis qamnö 

poderyuqqa kantsu. Tsaynöllam qampita masqa ni ima diospis kantsu. 
Japallayki Dios kanqaykitam unay ayllükunapis willayämarqan. 

23Kuyanqayki Israel runakunatanöqa manam pitapis yanapashkankitsu. 

Israel runakuna Egiptuchö servikur kaykäyaptin jipimunqaykinöqa manam 
ni mayqan nación runakunatapis serviyäshunaykipaq jipimushkankitsu. 
Kuyanqayki runakunata jipimurmi poderösu kanqaykita musyatsishkanki. 
Tsaymi poderösu kaynikiwan contran shäriq nacionkunata 
diosninkunatawan ushakätsishkanki. 

24DIOS YAYA, Israel runakunatam akrashkanki kuyanqayki runakuna 

imaypis kayänanpaq. Tsaynöllam nishkanki paykunapa Diosnin imayyaqpis 
kanaykipaq. 

25<<DIOS YAYA, noqapaq y noqapita miraq ayllükunapaq 

prometimanqaykikunata imaypis cumpliykullay. 

26Tsaynö cumpliptikim runakuna imayyaqpis alabayäshurniki pïmaypis 

niyanqa: <Llapanta mandaq DIOS YAYAM Israel runakunapa Diosnin>. 
Tsaynömi noqapita miraqkuna qampa puntaykichö imaypis rey kayanqa. 

27<<Llapanta mandaq DIOS YAYA, qammi prometimashkanki noqapita 

miraqkuna imaypis rey kayänanpaq. Tsaymi serviqniki kaykarpis 
prometimanqaykita cumplinaykipaq mana mantsakur mañakuq. 

28DIOS YAYA, qampita masqa manam juk Dios kantsu. Llapan 

ninqaykikunapis rasun kaqmi. Tsaymi musyä tsay prometimanqaykikunata 
cumplinaykipaq kanqanta. 

29Serviqniki kaptï noqapita miraqkuna imaypis serviyäshunaykipaq 

bendicionnikita churaykullay. DIOS YAYA, bendicionnikita churanaykipaqmi 
prometimashkanki. Prometinqaykita cumpliptikim noqapita miraqkuna 
imaypis bendicionta chaskiyanqa>>. 

 

2 Samuel 8 
Contrankunata David vencinqan 

1 Crónicas 18.1-13 

1Tsaypitanam filisteo runakunata venciskir Meteg-ama marka 

poderninkunachö kaykaqta David qechurqan. 

2Tsaynöllam Moab nación runakunatapis soldädunkunawan vencirqan. 

Tsaypitam moabita runakunata patsaman pelataykatsir jatun cordelwan 
tupurqan. Ishkay tupuyta tupuskirmi rurinchö pelataraykaq runakunataqa 
llapanta wañutsirqan. Tsaypita juk tupuyta tupuskirmi rurinchö pelataraykaq 
runakunata kawaykaqta dëjarqan. Tsaynö rurar mana wañutsinqan 
kaqkunam Davidpa poderninchö kar impuestuta imaypis pägayarqan. 

3Tsaynöllam Rehobpa tsurin Hadad-ezertapis soldädunkunawan David 

vencirqan. Hadad-ezerqa Soba nacionpa mandakuqnin reymi karqan. 
Paykunata vencirqan Éufrates mayu kuchunchö kaq markakunata Hadad-
ezer qoriq aywaykaptinmi. 

4Tsaynö venciskirmi David prësu apatsimurqan waranqa qanchis pachak 

(1,700) bestiankuna montashqa soldädukunatawan ishkay chunka waranqa 
(20,000) chakillapa puriq soldädukunata. Pachak (100) carrëtakunata 
qarachäyänanpaq bestiakunatapis qorirqan. Peru wakin kaq 
bestiakunatanam sïqa ankunkunata roqurqan. 

5Davidwan pelyaptinmi Soba nacionpa mandakuqnin rey Hadad-ezerta 

yanapayänanpaq Siria nacionpita soldädukuna chäyarqan. Peru Davidqa 
paykunatapis venciskirmi ishkay chunka ishkay waranqa (22,000) 
soldädukunata wañutsiyarqan. 

6Tsaypitanam Davidqa Siria nación runakunata impuestuta 

pägatsiyänanpaq Damascuman soldädunkunata churarqan. Tsaynöllam 
David maypa aywaptinpis DIOS YAYA yanaparqan contrankunata 
mandädunchö katsinanpaq. 

7Hadad-ezerta venciskirmi soldädunkunapa capitanninkuna puritsiyanqan 

qoripita rurashqa escüdunkunata Jerusalénman David apatsirqan. 

8Tsaynöllam Beta y Berotai markakunapita maytsika broncitapis 

apatsirqan. Beta y Berotai markakunaqa Hadad-ezerpa poderninchömi 
karqan. 

9Tsaypitanam Hamat markapa mandakuqnin rey Toi wiyarqan Hadad-

ezerpa soldädunkunata David vencinqanta. 

10Toiqa Hadad-ezerwan contra contram tsaränakuyarqan. Tsaymi Davidta 

felicitänanpaq tsurin Joramta kushikur kacharqan. Qoripita, qellaypita y 
broncipita rurashqa tukuyläya qaraykunata qaraptinmi 

11DIOS YAYAPAQ David churarqan. Tsaynöllam llapan vencinqan 

nacionkunapita qorinqan qorita, qellayta y broncitapis churarqan. 

12Tsay llapan qorinqankunam karqan edomita runakunapita, moabita 

runakunapita, amonita runakunapita, filisteo runakunapita, amalecita 
runakunapita y Soba nacionpa mandakuqnin rey Hadad-ezerpita. 

13Tsaynöpam David maytsay nacionchöpis reqishqa karqan. Siria nacionta 

venciskir soldädunkunawan Jerusalénman kutirmi Kachi Pampa 
niyanqanchö pelyar chunka pusaq waranqa (18,000) edomita runakunata 
wañutsiyarqan. 

14Tsaymi entëru Edom markakunaman soldädunkunata David churarqan 

tsaychö täkuqkuna paypa mandädunchö kayänanpaq. DIOS YAYAM Davidta 
yanaparqan maychö pelyarpis vencinanpaq. 

Davidpa soldädunkunapa capitanninkuna pikuna kayanqan 
2 Samuel 20.23-26; 1 Crónicas 18.14-17 

15Israel runakunapa mandakuqnin rey karmi Davidqa llapan imaykachöpis 

alli mandakurqan. 

16Soldädunkunapa capitanninmi Sarviapa wawan Joab karqan. Ahiludpa 

tsurin Josafatmi Israelchö ima päsanqankunatapis qellqaq karqan. 

17Sacerdötikunam kayarqan Ahitobpa tsurin Sadoc y Abiatarpa tsurin 

Ahimelec. Davidpa secretariunmi Seraías karqan. 

18Tsaynöllam Joiadapa tsurin Benaía karqan cereteo soldädukunapa y 

peleteo soldädukunapa capitannin. Davidpa tsurinkunanam sacerdötikuna 
kayarqan. 

 

2 Samuel 9 
Mefi-bosetta David qorinqan 

1Juk kutim paywan kaykaq runakunata David tapurqan: <<¿Saúlpa 

ayllunkuna pillapis kawanraqtsuraq Jonatán rayku yanapanäpaq?>> 

2Tsaymi Saúlpa serviqninkunapa capataznin Sibata qayaykatsir David 

tapurqan: <<¿Qamku Siba kanki?>> Sibanam nirqan: <<Awmi, taytay>>. 

3Davidnam tapurqan: <<Dios Yayapa shutinchö yanapanäpaq ¿Saúlpa 

ayllunkuna mayqallanpis kawayanraqku?>> Sibanam nirqan: <<Awmi 
taytay, Jonatánpa tsurin kawaykanraqmi. Peru ishkan chakinmi 
ratayashqa>>. 

4Rey Davidnam nirqan: <<¿Maychötan kaykan?>> Sibanam nirqan: <<Lo-

debar markachö Amielpa tsurin Maquirpa wajinchömi kaykan>>. 

5Tsaynö niptinmi rey Davidqa Mefi-bosetta pushayämunanpaq mandarqan. 

6Saúlpa willkan y Jonatánpa tsurin Mefi-bosetta chaykatsiyaptinmi Davidpa 

puntanman urkunpis patsaman töpanqanyaq qonqurikuykurqan. Davidnam 
nirqan: <<¿Qamku Mefi-boset kanki?>> Mefi-bosetnam nirqan: <<Awmi, 
taytay>>. 

7Davidnam nirqan: <<Ama mantsamaytsu. Taytayki Jonatán raykum 

yanapashayki. Tsaynöllam awiluyki Saúlpa chakrankunata 
kutitsishunaykipaq mandashaq. Qammi noqa mikunqächö imaypis 
mikunki>>. 

8Peru Mefi-bosetnam Davidpa puntanman yapay qonqurikuykur nirqan: 

<<Taytay, allqunö mana väliq kaykaptïpis tsaynö llakipämanqaykipitam 
alläpa agradëcikuq>>. 

9Tsaymi Saúlpa serviqnin Sibata qayaskir David nirqan: <<Saúlpa kaqtam 

llapan imaykantapis willkan Mefi-bosetta entregashkä. 

10Qammi tsurikikunawan y serviqnikikunawan chakrankunata arutsir 

mikuyninkuna churatsinki Mefi-bosetpa ayllunkuna mikuyänanpaq. Peru 
Mefi-bosetmi sïqa mandädüchö kar noqawan paqta mikunqa>>. 
(Sibapanam chunka pitsqa tsurinkuna y ishkay chunka (20) serviqninkuna 
kayarqan.) 

11Tsaymi Davidta Siba nirqan: <<Taytay, serviqniki kaykarqa llapan 

mandamanqaykitam rurashaq>>. Mefi-bosetqa imayka tsurinnömi David 
mikunqan mësachö imaypis mikurqan. 

12Mefi-bosetpam wamrallaraq tsurin Micaía shutiyuq karqan. Sibapa 

wajinchö llapan täkuqkunam Mefi-bosetpa serviqninkuna kayarqan. 

13Mefi-bosetnam ishkan chakin ratayashqa kaptin Jerusalénchö täkur rey 

Davidwan paqta imaypis mikuyaq. 

 

2 Samuel 10 
Siria runakunatawan Amonita runakunata David vencinqan 

1 Crónicas 19.1-19 

1Tsaypitanam amonita runakunapa mandakuqnin rey wañuskiptin tsurin 

Hanún taytanpa rantin rey karqan. 

2Tsaymi David nirqan: <<Nahaswan alli päsakuyanqänömi tsurin 

Hanúnwanpis päsakuyäshaq>>. Tsaynö nirmi Hanún kaqman 
willakuqkunata mandarqan taytan wañushqa kaptin consulayänanpaq. 
Peru mandanqan willakuqkuna chaykuyaptinmi 

3soldädunkunapa capitanninkuna Hanúnta niyarqan: <<¿Creyinkiku 

taytayki wañushqa kaptin consulayäshunaykipaq runakunata David 
kachamunqanta? ¿Manatsuraq tsay tumpalla markantsikta rikapakuq 
shayämushqa kutiykamur ushakätsimänapaq?>> 

4Tsaymi Hanúnqa David mandanqan runakunata prësu achkuskatsir 

qaqllanchö jukaqlä shaprankunata rutuskatsirqan. Tsaynöllam 
tünicankunatapis tseqllanyaq tumaypa rutuskir qarquskirqan. 

5Tsaynö ruraptinmi tsay runakuna alläpa penqakur kutikuyarqan. Hanún 

tsaynö ruranqanta musyaskirmi willakuqta David tsay runakunaman 
kacharqan paykunata niyänanpaq: <<Jericó markallachöshi shapraykikuna 
wiñanqanyaq täkuyanki. Tsaypitaraqshi kutiyämunki>>. 

6Davidta rabyatsinqanta tantiyakuskirmi amonita runakuna Siria nacionman 

aywaykur Bet-rehobwan Soba markakunachö täkuq ishkay chunka 
waranqa (20,000) soldädukunata yanapayänanpaq contratayarqan. 
Tsaynöllam Maaca runakunapa mandakuqnin reyta waranqa (1,000) 
soldädukunawan yanapayänanpaq contratayarqan. Y Is-tob partimanpis 
aywaykurmi chunka ishkay waranqa (12,000) soldädukunata 
yanapayänanpaq contratayarqan. 

7Peru tsayta David musyaskirmi llapan valienti kaq soldädunkunatawan 

capitannin Joabta pelyaq aywayänanpaq mandarqan. 

8Tsaymi amonita soldädukuna alistakuskir markapa punkunman Israel 

runakunawan pelyayänanpaq churanakuyarqan. Siriapita, Is-tobpita y 
Maacapita aywaq soldädunkunanam pampaman churanakuyarqan Israel 
runakunawan pelyayänanpaq. 

9Tsaymi puntankunapa y qepankunapa atacayanqanta musyaskir mas 

valienti kaq soldädunkunata Joab akrarqan Siria soldädukunawan 
pelyayänanpaq. 

10Wakin kaq soldädukunatanam wawqin Abisaitawan mandarqan amonita 

soldädukunawan pelyayänanpaq. 

11Tsaymi Abisaita nirqan: <<Siria soldädukuna venciyämaqta rikar 

yanapayämänaykipaq shayämunki. Tsaynöllam amonita soldädukuna 
venciyäshuqnikita rikar noqapis soldädükunawan yanapayänaqpaq 
shamushaq. 

12¡Paykunapita mana mantsakur pelyashun! 

¡DIOSNINTSIK entregamanqantsik nacionnintsikpaq y markantsikkunapaq 
pelyashun! ¡DIOS YAYA munanqannölla kaykullätsun!>> 

13Tsaymi pelyananpaq soldädunkunawan Joab aywaptin Siria soldädukuna 

qeshpir aywakuyarqan. 

14Siria soldädukuna qeshpiyanqanta rikaskirmi amonita soldädukunapis 

Abisaipita qeshpir markaman yaykukuykuyarqan. Tsaynö llapan 
qeshpiskiyaptinmi Jerusalénman soldädunkunawan Joab kutikurqan. 

15Israel runakuna tsaynö venciyaptinmi Siria runakuna yapay paykunawan 

pelyayänanpaq qorikäyarqan. 

16Éufrates mayu tsimpanchö täkuq Siria runakunatapis pushayämunanpaq 

rey Hadad-ezer mandaptinmi Helam markaman yanapayänanpaq 
chäyarqan. Llapan soldädukunapa mandakuqninmi Hadad-ezerpa 
capitannin Sobac karqan. 

17Pelyayänanpaq qorikäyanqanta willaykuyaptinmi Davidqa llapan Israel 

soldädukunata pusharkur Jordán mayuta päsaskir Helam markayaq 
aywarqan. Tsaychömi Siria soldädukuna atacayämurqan. 

18Davidpa soldädunkuna venciyaptinmi Siria soldädukuna qeshpir 

aywakuyarqan. Tsaychömi Davidwan kaykaq soldädukuna qanchis pachak 
(700) carrëtawan puriq soldädukunata y chusku chunka waranqa (40,000) 
bestian montashqa soldädukunata wañutsiyarqan. Tsaynöllam Siria 
soldädukunapa capitannin Sobactapis wañutsiyarqan. 

19Tsaynö venciyaptinmi Hadad-ezerta yanapaq reykuna rindikur Davidpa 

poderninchöna kayarqan. Tsaypitam Siria soldädukunaqa amonita 
soldädukunata yanapayarqannatsu. 

 

2 Samuel 11 
Betsabéwan David jutsata rurayanqan 

1Wata watam tamya tiempu päsaskiptin reykuna guërraman aywayaq. Tsay 

witsaymi capitannin Joabta David mandarqan soldädukunata pusharkur 
amonita runakunawan pelyayänanpaq. Chaykurmi amonita runakunapa 
chakrankunata y markankunata jankat ushakätsiyarqan. Tsaynöllam Rabá 
markachö täkuq runakunata tumat kunchawaskiyarqan. Tsayyaqnam 
Davidqa Jerusalénllachö quëdashqa karqan. 

2Juk tardinam puñunqanpita shärikuskir palaciu jananchö purikachaykar 

kuyakuypaq warmi armakuykaqta rikarqan. 

3Tsaymi David juk serviqninta mandarqan pï kanqanta reqimunanpaq. 

Kutiykurnam heteo casta Uríaspa warmin Betsabé kanqanta willarqan. 
Betsabéqa Eliampa tsurinmi karqan. 

4Costumbrinpita purificäkurmi armakuykarqan. Betsabé kanqanta 

willaykuptinmi palaciunman pushaykatsirnin paywan David puñurqan. 
Tsaypitanam Betsabéqa wajinpa kutikurqan. 

5Qeshyaq kanqanta tantiyaskirmi Davidman willakatsirqan. 

6Tsayta musyaykurmi capitán Joabman mandar David nirqan: <<Heteo 

casta Uríasta saslla mandaykallämuy>>. Tsaymi David kaqman Uríasta 
Joab sas kachamurqan. 

7Urías chaykuptinmi David tapurqan Joabwan soldädunkuna imanö 

kaykäyanqanta y guërrachö imanö kaykäyanqantapis. 

8Tsaynam Uríasta David nirqan: <<Kanan wajikiman aywar chakikita 

mayllakuskir shütapay>>. Palaciupita aywaskiptinmi allin kaq mikuyta 
David apatsirqan. 

9Peru Uríasqa wajinpa aywanqanpa rantinmi Davidpa palaciun punkuta 

täpaq soldädukunawan paqta puñurqan. 

10Wajinpa mana aywanqanta musyaykurmi Uríasta qayaskir David nirqan: 

<<Tsayraq karupita chämushqa kaykarqa ¿imanirtan wajikiman 
aywashkankitsu?>> 

11Uríasnam nirqan: <<Israelpa y Judápa soldädunkuna guërraman aywar 

carpakunallachömi puñuykäyan. Tsaynöllam capitán Joabwan capitán 
majinkunapis kaykäyan. Paykunawanmi Dios Yayapa babulninpis kaykan. 
Tsaynö kaykäyaptinqa ¿imanötaqshi wajïman aywäman mikunäpaq, 
upyanäpaq, warmïwan puñunäpaq? ¡Taytay, tsaytaqa manam ni imaypis 
rurashaqtsu!>> 

12Tsaymi David nirqan: <<Tsaypunqa kanan junaq kayllachö quëdakuy. 

Waraynam kutinki>>. Tsaynö niptinmi Jerusalénchö Urías quëdakurqan. 

13Tsay junaqmi Uríasta machanqanyaq David mikutsirqan y upyatsirqan. 

Urías machaskir wajinman aywanqanpa rantinmi palaciuta täpaq 
soldädukuna puñuyanqan kaqchö yapay puñurqan. 

14Waränin alliqnam juk cartata David qellqarkur Uríaswan Joabman 

apatsirqan. 

15Tsay cartachömi nirqan: <<Guërrachö pelyar Uríasta mas puntaman 

churanki. Pelyaykaptin kikillanta dëjaskir witikuskiyanki 
wañutsiyänanpaq>>. 

16Cartachö tsaynö David niptinmi Joabqa Rabá markata atacar mas valienti 

kaq soldädukunawan pelyananpaq Uríasta churarqan. 

17Atacayaptinmi Rabá soldädukunaqa markapita yarquskir Joabpa 

soldädunkunawan pelyayarqan. Tsay pelyachömi Davidpa juk ishkay 
capitanninkunata wañutsir heteo casta Uríastapis wañuskatsiyarqan. 

18Tsaypitanam Joabqa Davidman guërrachö ima päsanqankunatapis 

willakatsirqan. 

19Willakuqta mandarmi nirqan: <<Guërrachö ima päsamanqantsiktapis 

willaptiki 

20talvezqa rey David piñakur nishunki: <¡Imanirtan alläpa yaykuyarqayki 

markapa murällan chakinyaq! ¿Manaku musyayarqayki jananpita 
flëchayämunanpaq kanqanta?> 

21Tsaynöllam talvezqa David yarpätsishunki Tebes markachö ima 

päsanqantapis. Tsaychömi murälla jananpita tuñaywan warmi saqmamur 
Jerobaalpa tsurin Abimelecta wañutsirqan. Tsaynö David piñapäshuptiki 
ninki: <Taytay, heteo casta Uríaspis wañushqam> >>. 

22Tsaynö yätsiskiptinmi tsay mandanqan willakuq runa David kaqman 

chaykur Joab ninqannölla willarqan. 

23Willarmi nirqan: <<Pelyayänanpaq yarqamuq soldädukunam 

venciykäyämarqan. Tsayta tikrapur venciyaptïmi markaman qeshpiyarqan. 

24Marka punkuchö pelyaykäyaptïmi murällapita flëchayämunqanchö wakin 

kaq soldäduykikunata wañutsiyashqa. Tsaychömi Uríastapis 
wañutsiyashqa>>. 

25Davidnam nirqan: <<Tsaypaq Joab ama llakikutsuntsu. Guërrachöqa 

mana yarpashqatam pitapis wañutsiyan. Tsaynö kaykaptinpis payta 
animatsinki tsay runakunata venciyanqanyaq atacayänanpaq>>. 

26Uríaspa warminnam ollqun wañunqanta musyaskir llakikurnin lüturqan. 

27Lütunqan tiempu cumpliskiptinnam Betsabéta warminpaq David 

palaciunman pushatsirqan. Tsaychönam killan paqtaskiptin qeshyakurqan. 
Tsaynö David ruranqanpitam DIOS YAYA alläpa rabyakurqan. 

 

2 Samuel 12 
Davidta Natán piñapanqan 

1Tsaypitanam Davidman DIOS YAYA profëta Natánta mandarqan. 

Chaykurnam nirqan: <<Juk markachömi rïcu runawan waktsa runa 
kayarqan. 

2Rïcu runapam atska wäkankunawan üshankunapis karqan. 

3Waktsa runapanam rantinqan jukllaylla washki üshan karqan. Tsay 

üshantam wamrankunatawan paqta wätarqan. Tsaymi mikuyanqan 
mikuyta mikuq y upyayanqan yakuta matinkunapita upyaq. 

Marqaninkunallachö puñutsirmi waktsa runaqa warmi tsurintanö washki 
üshanta alläpa kuyarqan. 

4Juk kutim tsay rïcu runaman qorpan charqan. Chaykuptinmi mikuyta 

qarananpaq kikinpa üshanta o wäkanta pishtanqanpa rantin tsay waktsa 
runapa jukllaylla washki üshanta pishtaskir qorpanta qararqan>>. 

5Tsaynö Natán willaptinmi David alläpa rabyar nirqan: <<DIOS 

YAYAPA shutinchömi niq: ¡Tsaynö ruranqanpita tsay runata sas 
wañutsiyätsun! 

6Tsaynölla waktsa runata mana llakipar üshanta qechunqanpita chusku 

üsha masta kutitsitsun>>. 

7Natánnam nirqan: <<¡Tsay runaqa qammi kanki! DIOS YAYAM nin: <Israel 

nacionpa mandakuqnin rey kanaykipaqmi akrarqaq. Tsaynöllam Saúl 
wañutsishunaykipita salvarniki 

8palaciuntawan warminkunata entregarqaq. Paypa rantin Israel 

runakunapa y Judá runakunapa mandakuqnin rey kanaykipaqmi 
churashkaq. Tsaykunapitapis mas imaykakunatam entregaqman karqan. 

9Tsaynö yanapaykaptiq ¿imanirtan mandamientükunata mana cäsur mana 

allita rurashkanki? ¿Imanirtan warminta qechunayki rayku Uríasta 
wañutsishkanki? Paytaqa manam amonita runakunatsu wañutsiyashqa, 
sinöqa qammi wañutsishkanki. 

10Uríaspa warminta warmikipaq qechurmi manakaqman churamashkanki. 

Tsaynö ruranqaykipitam aylluykikuna chikinakurnin imaypis wañutsinakur 
kayanqa>. 

11<<Mastam DIOS YAYA nin: <Kikikipa aylluykipita contrayki shärirmi llapan 

runakuna rikaykäyaptin warmikikunawan kakunqa. 

12Qamqa pakayllapam Betsabéwan jutsata rurashkanki. Peru contrayki 

shäriq runaqa llapan Israel runakuna rikaykäyaptinmi warmikikunawan 
junaqpa kakunqa> >>. 

13Tsaymi David nirqan: <<Taytay, DIOS YAYAPA contranmi jutsata 

rurashkä>>. Natánnam nirqan: <<Jutsa ruranqaykipitam DIOS 

YAYA perdonashushkanki. Tsaymi sasllaqa wañunkitsu. 

14Peru DIOS YAYATA mana cäsur rabyatsinqaykipitam tsayraq yurishqa 

tsuriki wañunqa>>. 

15Tsaynö piñapaskirmi wajinpa Natán kutikurqan. Uríaspa warminchö 

yurishqa wamrantam DIOS YAYA alläpa qeshyatsirqan. 

16Tsaymi tsurin alläpa qeshyaptin David ayunarnin Dios Yayata mañakur 

patsallachö puñurqan. 

17Tsaynö kaptinmi patsachö ujuranqanpita shärinanpaq palaciunchö täkuq 

mayor runakuna Davidta rugayarqan. Peru payqa manam shärirqantsu ni 
pachatapis mikurqantsu. 

18Tsaypita qanchis junaqta wamra wañuskiptinmi yanapaqninkuna willayta 

mantsar kikinkunapura ninakuyarqan: <<Kawaykaptinllaraq mikuytapis 
mana munaykarqa ¿imanöraq tsurin wañunqanta willaykushqa kanqa? 
¡Imaykatapis rurakaskinqach!>> 

19Peru yanapaqninkuna chapchapänakuyllapa parlaykäyanqanta rikarmi 

tsurin wañushqana kanqanta David tantiyaskirqan. Tsaymi tapurninkuna 
nirqan: <<¿Tsurïku wañushqa?>> Niptinnam niyarqan: <<Awmi taytay, 
wañushqam>>. 

20Tsaymi patsachö ujuraykanqanpita David sharkur armakuskirnin 

perfumakuskir llatapanta cambiakurqan. Tsaypitanam DIOS 

YAYAPA wajinman adoraq aywarqan. Wajinman kutiykurmi mikuyta 
mañaskir mikurqan. 

21Tsaynam yanapaqninkuna tapuyarqan: <<Taytay, ¿imanirtan tsuriki 

manaraq wañuptin waqarnin mikurqaykitsu, peru wañuskiptinqa sharkur 
tranquïluna mikupakunki?>> 

22Davidnam nirqan: <<Tsurï kawaykaptinmi ayunarnin waqar nirqä: 

<Talvezchi DIOS YAYA llakipämar tsurïta kutikaykatsinman>. 

23Wañushqana kaykaptinqa ¿imapaqnatan ayunashaqpis? Ayunaptïpis 

tsurï manam kawamunqanatsu. Masbienmi wañukur pay kaykanqan 
kaqman aywakushaq. Payqa manam kay patsaman imaypis 
kutimunqanatsu>>. 

Salomón yurinqan 

24Wawan wañunqanpita alläpa Betsabé waqaptinmi David shoqaqnin 

aywarqan. Tsaypitam yapay Davidwan puñurnin qeshyaq kaskir ollqu 
wamrata qeshyakurqan. Tsay wamrapa shutinmi Salomónta churarqan. 
Paytam DIOS YAYA alläpa kuyarqan. 

25Tsaymi profëta Natánta DIOS YAYA mandarqan tsay wamrapa shutin 

Jedidíasta churananpaq. 

Amonita runakunata David vencinqan 
1 Crónicas 20.1-3 

26Joabnam soldädunkunawan Rabá marka runakunawan pelyaykäyarqan. 

Tsay runakunam amonita runakuna kayarqan. Reypa palaciun kaykanqan 
sitiuman yaykuyänanpaqna kaykarmi 

27Davidman willakatsir niyarqan: <<Rabá marka runakunata atacarmi 

markaman yaykuna yaku kaqchöna kaykäyä. 

28Tsaymi kananqa wakin kaq soldäduykikunawan kikiki sas shamuy 

venciskir markaman yaykunaykipaq. Mana shamuptikiqa markaman 
yaykuptï Israel runakuna qamta aläbayäshunqaykipa rantin noqatam 
aläbayämanqa>>. 

29Tsaymi Davidqa soldädunkunata pusharkur Rabá markaman aywarqan. 

Tsaychö täkuq runakunata venciskirmi markaman yaykur 

30reypa corönanta qechurqan. Tsay corönam kimsa arröba qoripita y 

kuyakuypaq rumikunawan adornashqa karqan. Tsay corönatam Davidta 
shukutsiyarqan. Tsaynöllam Rabá markapita atska imaykatapis allin 
kaqkunata David aparqan. 

31Tsay markachö mana wañutsiyanqan runakunatam wakinta churarqan 

qeruta partiyänanpaq, wakinta chakrachö aruyänanpaq y wakintana 
ladrilluta rurayänanpaq. Tsaynöllam wakin kaq markakunachö täkuq 
amonita runakunatapis tsay aruykunaman churaskir Davidqa 
soldädunkunawan Jerusalénman kutikurqan. 

 

2 Samuel 13 
Panin Tamarta Amnón violanqan 

1Davidpa tsurin Absalónpam alläpa kuyakuypaq panin karqan. Paypa 

shutim karqan Tamar. Davidpa jukaq tsurin Amnónnam payta alläpa 
kuyakurkurqan. 

2Tamartaqa doncëlla jipash kaptinmi imaypis cuidayaq. Tsaymi turin 

Amnónqa ni imanöpa paninwan puñunanpaq mana puëdirnin mikuytapis ni 
puñuytapis mana tarir qeshyaskirqan. 

3Peru Amnónpa amïgun Jonadabmi alläpa sabïdu jöven karqan. Payqa 

Davidpa wawqin Simeapa tsurinmi karqan. 

4Tsaymi juk kutichö Amnónta Jonadab tapurqan: <<Reypa tsurin kaykarqa 

¿imanirtan waran waran mas aywapakashqa puriykanki? Ima 
päsaykäshunqaykitapis willamay>>. Amnónnam nirqan: <<Wawqï 
Absalónpa panin Tamartam alläpa kuyarnin munapä>>. 

5Jonadabnam nirqan: <<Qeshyaykaq tukurlla cämaykichö ujuray. Taytayki 

watukaqniki shamuptin ninki: <Panï Tamarta kachaykallämuy kaychö 
rikaykaptï kusinaskir qaramänanpaq> >>. 

6Tsaynö yätsiskiptinmi Amnónqa qeshyaykaq tukurlla cämanchö 

ujuraykarqan. Tsayman taytan watukaq chaptinmi Amnón nirqan: 
<<Kayman kachaykallämuy panï Tamarta juk ishkay tortïllakunata ankaskir 
qaramänanpaq>>. 

7Tsaymi Tamarta David nirqan: <<Hïja, kusinapänaykipaq turiki Amnónpa 

wajinman ayway>>. 

8Tsaynö niptinmi aywar turin Amnónta cämachö ujuraykaqta tarirqan. 

Tsaychömi jarinapita tortïllata ruraskir ankarqan. 

9Mikunanpaq makyaptinnam turinqa mikuyta munarqantsu. Masbienmi 

tsaychö kaykaq runakunata nirqan: <<Llapayki yarqukuyay>>. 
Yarquskiyaptinnam 

10paninta nirqan: <<Mikutsimänaykipaq cuartüman mikuyta apamuy>>. 

Tsaynö niptinmi tortïlla ankanqanta aparqan. 

11Makyaykaptinmi makipita achkukurkur nirqan: <<Pani, qamwan 

puñuytam munä>>. 

12Tamarnam nirqan: <<¡Ama turillay penqakuyman churaykamaytsu! Israel 

nacionchöqa tsaynö penqakuypaq jutsata manam rurayantsu. Tsaynö 
rurarqa alläpa jutsatam ruraykanki. 

13Desonramaptikiqa penqakuypita ¿mayparaq aywaküman? Qamtapis kay 

Israel nacionchö mana alli runatanömi rikäyäshunki. Noqawan täkuyta 
munarqa taytantsiktaraq rugay. Rugaptiki manam nëgashunkitsu>>. 

14Tsaynö rugaptinpis turin Amnónqa mana cäsurmi mas kallpasapa 

kayninwan venciskir violarqan. 

15Violaskirnam Amnónqa Tamarta alläpa chikirnin kuyanqantapis 

yarparqannatsu. Tsaymi nirqan: <<¡Kaypita sas aywakuy!>> 

16Tamarnam nirqan: <<Desonraskamar wajikipita ama qarqaykallämaytsu. 

Qarqamarqa violamanqaykipitapis mas peormi jutsata ruraykanki>>. Peru 
Amnónqa manam ni imatapis cäsurqantsu. 

17Tsaypa rantinmi serviqninta qayaskir nirqan: <<Kay jipashta qarquskir 

punkuta alli trancay>>. 

18Tsaynö niptinmi Amnónpa serviqninqa jipashta qarquskir punkuta 

trancaskirqan. Tsay witsaymi costumbrinkunamannömi reykunapa tsurin 
doncëlla jipashkuna shumaq kuyakuypaq tünicata shukukuyaq. Tsaymi 
Tamarpis kuyakuypaq tünican shukushqa kaykarqan. 

19Alläpa llakikurmi shukuranqan tünicanta rachiskir umanmanpis uchpata 

wiñäkurqan. Tsaymi umanta achkushqa waqaraykar aywakurqan. 

20Turin Absalónnam tapurqan: <<¿Rasunpaku turiki Amnón 

violashushkanki? Tsaynö rurashunqaykipita ama llakikuytsu. Turiki 
kaykaptinqa tsayllachöna ushakäkutsun>>. Tsaypitam alläpa penqakurnin 
turin Absalónpa wajillanchö Tamar täkurqan. 

21Tamarta Amnón violanqanta musyaykurmi rey David alläpa rabyarqan. 

Tsaynö rabyarpis mayor tsurin kaptinmi kuyarnin imatapis nirqantsu. 



625 

 

 
©  Wycliffe Bible Translators, Inc. 

  
 

 

22Absalónpis wawqin Amnónta manam ni ima nirqantsu, panin Tamarta 

violanqanpita alläpa chikiykarpis. 

Amnónta Absalón wañutsinqan 

23Tsaypita ishkay wata päsaskiptinnam Absalónqa Baal-hazorchö 

üshankunata rututsir mikuyta ruratsirqan. Tsayqa Efraín trïbukuna 
täkuyanqan lädunchömi karqan. Tsaymanmi llapan wawqinkunawan 
qorikaskir mikuyänanpaq qayatsirqan. 

24Tsaynöllam Absalónqa taytan rey Davidman aywaykur nirqan: <<Taytay, 

kanan millwa rutuychö kanqäyaq imallatapis mikupakunapaq 
yanapashuqniki runakunawan shamuykullay>>. 

25Rey Davidnam nirqan: <<Hïju, llapantsik aywashqaqa alläpa gastutam 

ruranki>>. Absalón yapay yapay rugaptinpis manam aywayta munarqantsu. 
Peru llapanpis allilla kananpaqmi bendicionta Absalónman churarqan. 

26Absalónnam nirqan: <<Aywayta mana munarqa wawqï Amnónllatapis 

kachaykamuy>>. Davidnam nirqan: <<¿Imanirtan pay aywananta 
munanki?>> 

27Tsaynö niptinpis Absalón yapay yapay rugaptinmi rey David änirqan 

tsurin Amnónwan wakin kaq tsurinkunapis aywayänanpaq. Tsaypita 
kutiskirmi Absalónqa maytsika alli mikuykunata reypaqnöraq ruratsirqan. 

28Puntatanam serviqninkunata Absalón yachatsir nirqan: <<Vïnuta upyar 

Amnón machashqa kanqan höram wañutsiyay niyäshayki. 
Wañutsiyänaykipaq mandayaptiq mana mantsakur sas wañuskatsiyanki>>. 

29Tsaymi Absalónpa serviqninkunaqa patronnin mandanqannölla Amnónta 

wañuskatsiyarqan. Tsaynö wañuskatsiyaptinmi rey Davidpa wakin kaq 
tsurinkuna mulankunata montarkur qeshpirnin aywakuyarqan. 

30Manaraq chäyaptinmi Davidta juk runa willarqan: <<Llapan 

tsurikikunatash Absalón wañutsishqa. Manash mayqanpis kawantsu>>. 

31Tsaynö willaptinmi Davidqa alläpa llakikurnin llatapantapis rachiskir 

patsaman shikwaskirqan. Tsaynöllam yanapaqninkunapis alläpa llakikurnin 
llatapankunata rachir ushayarqan. 

32Peru Davidpa wawqin Simeapa tsurin Jonadabnam nirqan: <<Llapan 

tsurikikunata wañutsinqanta ama yarpaytsu. Amnónllatam Absalónqa 
wañutsishqa. Panin Tamarta violanqanpitam payta wañutsinanpaq Absalón 
jurarqan. 

33Taytay, ama yarpaytsu llapan tsurikikunata wañutsinqanta, sinöqa 

Amnónllatam wañutsishqa>>. 

34Absalónnam qeshpir aywakurqan. Tsaypitanam Jerusalén marka cuidaq 

runa rikachakuykanqanchö atskaq runakuna tsimpapa uraykäyämuqta 

rikaskirqan. Tsaymi rey Davidman aywar nirqan: <<Maytsikaq runakunam 
Horonaim markaman aywaq nänipa shamuykäyan>>. 

35Jonadabnam rey Davidta nirqan: <<¿Manaku nirqaq tsurikikuna mana 

wañuyanqanta?>> 

36Tsaynö parlaykaptinmi Davidpa tsurinkuna chaykur wawqinkuna 

Amnónta wañutsiyanqanpita qayaraykachar llapan waqayarqan. Rey 
Davidwan yanapaqninkunapis timpull timpullmi llapan waqayarqan. 

37Davidnam tsurin Amnónpaq llakikur waran waran waqaq. Absalónnam 

Gesur nacionpa mandakuqnin rey Talmai kaqman qeshpir aywakurqan. 
Talmaiqa Amiudpa tsurinmi karqan. 

38Tsaychömi kimsa wata Absalón täkurqan. 

39Tsurin Amnónpaq llakikuynin päsaskiptinnam Davidqa tsurin Absalónpaq 

alläpa llakikur paywan tinkuyta munarqan. 

 

2 Samuel 14 
Absalónta Joab kutitsinqan 

1Tsurin Absalónpaq David alläpa llakikurpis kutitsimuyta mana 

munanqantam Sarviapa wawan Joab musyarqan. 

2Tsaymi Davidta änitsinanpaq Tecoa markapita juk astüta warmita 

qayaskatsimur nirqan: <<Perfümita mana wiñäkuyllapa lütu llatapata 
shukukunki. Tsaynölla imayka wañupukushqanö atska junaq llakishqa 
purinki. 

3Tsaypitana rey kaqman aywaykur yachatsinqaqkunata llapanta willanki>>. 

Tsaynö nirmi imata ninanpaqpis tsay warmita yachatsirqan. 

4Rey kaqman chaykurmi urkunpis patsaman töpanqanyaq qonqurikuykur 

tsay warmi nirqan: <<Taytay, yanapaykallämay>>. 

5Davidnam nirqan: <<¿Imatan päsashushkanki?>> Warminam nirqan: 

<<Taytay, noqaqa viüdam kä. 

6Tsay jananmanmi ishkay ollqu wawäkuna chakrachö maqanakurnin pipis 

mana washaptin jukaq wawqinta wañutsishqa. 

7Tsaymi kananqa llapan castäkuna conträ shärir niyäman: <Wawqin 

wañutsiq wawaykita wañutsiyänäpaq kayman pushamuy>. Niyanqannölla 
wañutsirqa wawannaqtachari dëjayämanqa. Tsaynö kaptinqa qojäpa 
apellïdunpis illakanqach>>. 

8Davidnam nirqan: <<Wajikipa tranquïlu kutikuy. Kananpitaqa noqanam 

arreglamushaq>>. 

9Tsaymi Tecoa warmi nirqan: <<Taytay rey, yanapamanqaykipita pipis 

contrayki parlaptinqa noqawan taytäpa ayllunkunam jutsayuq kayäshaq. 
Peru qam y mandakuynikiqa jutsannaqmi kanqa>>. 

10Davidnam nirqan: <<Pipis ofendiyäshuptikiqa arreglanäpaq kayman 

pushamunki. Arreglaptïqa mananam mas wajupäyäshunkinatsu>>. 

11Tsay warminam nirqan: <<DIOS YAYAPA shutinchö prometimay wawäta 

mana wañutsiyänanpaq>>. Davidnam nirqan: <<Wawaykita pipis mana 
wañutsinanpaq DIOS YAYAPA shutinchömi prometiq>>. 

12Peru warminam yapay nirqan: <<Taytay, ama piñakuykullaytsu. Mastapis 

rugakulläshayki>>. Davidnam nirqan: <<¿Imatan kaykan masta 
nimänaykipaq?>> 

13Warminam nirqan: <<Juk nacionchö kaykanqanpita tsurikita mana 

kutitsimurqa castäkuna conträ shäriyanqannömi qampis Israel runakunapa 
contran shäriykanki. Taytay, noqata yanapamänaykipaq nikämarpis 
tsurikita mana kutitsimurqa kikillaykim condenakuykanki. 

14Patsaman yaku jichaskir illakaskiqnöllam noqantsikpis wañur ushakaqlla 

kantsik. Tsaynö kaykaptinpis Dios Yayaqa manam munantsu pipis paypita 
karuchö wañunanta, masbienmi imanöpis runata tantiyatsin kawanqanyaq 
payman kutinanpaq. 

15<<Taytay, wawäta wañutsiyänanpaq parlayaptinmi alläpa mantsakarqä. 

Tsaymi qamman shamurqä <rugakuptï maypischi yanapaykamanqa> nir. 

16Yarpäyanqannö wawäta wañutsirqa Dios Yayapita chaskiyanqä 

posesionnïpitapis qarquyämanqach. Tsaynö mana kananpaqmi 
rugakuqniki shamushkä. 

17Dios Yayapa angelninnömi qamqa allitapis mana allitapis tantiyanki. 

Tsaymi confiakuq favornï shärinaykipaq kanqanta. DIOS 

YAYA yanapaykulläshuy>>. 

18Tsaynam warmita rey David nirqan: <<Kanan tapuptiq rasun kaqllata 

willamay>>. Warminam nirqan: <<Taytay, tapullämayri>>. 

19Rey Davidnam tapurqan: <<Tsay llapanta nimänaykipaq ¿manaku Joab 

yätsishushkanki?>> Warminam nirqan: <<Awmi taytay, rasunpam qam 
ninqaykinö kaykan. Yanapashuqniki Joabmi llapan ninqaqkunata 
yachatsimashqa. 

20Peru yanapashuqniki Joabqa tsaynö yätsimashqa tsaykunata 

arreglanaykita munarmi. Qamqa Dios Yayapa angelninnömi kay nacionchö 
ima päsanqantapis musyaykanki>>. 

21Tsaypitanam Joabta qayaskatsir rey David nirqan: <<Allim 

yarpanqaykinö. Tsurï Absalónta sas kutitsimuy>>. 

22Tsaynam urkunpis patsaman töpanqanyaq Davidpa puntanman 

qonqurikuykurqan. Bendicionninta David churaptinmi Joab nirqan: 
<<Taytay rey, mañakunqaqta änimanqaykipitam kuyamanqaykita 
musyä>>. 

23Tsaypitam Gesur nacionman Joab aywar Absalónta Jerusalénman 

kutitsimurqan. 

24Peru rey Davidnam nirqan: <<Absalónqa wajinman aywakutsun. Paytaqa 

manam rikaytapis munätsu>>. Tsaynö niptinmi Absalónqa reyman mana 
chayllapa wajinman aywakurqan. 

Davidwan Absalón amistayanqan 

25Israel nacionchö manam ni pipis Absalónnö kuyakuypaqqa karqantsu. 

Chaki puntanpita uma jirkanyaq kuyakuypaq kaptinmi llapan runakuna 
alläpa kuyayaq. 

26Aqtsanta cada wata rututsikur palaciuchö pësakunawan pësaptinmi 

ishkay kïlu mas pësarqan. 

27Absalónpa tsurinkunam kimsa ollqu y juk warmi kayarqan. Alläpa 

kuyakuypaq warmi tsurinpa shutinmi karqan Tamar. 

28Absalónqa Jerusalénchö ishkay watam taytan Davidwan mana tinkur 

täkurqan. 

29Tsaymi Joabta qayatsinanpaq Absalón yarpachakur nirqan: <<Joabta 

rugakushaq taytäman aywar favornï parlamunanpaq>>. Peru tsaynö 
qayatsiptinpis Joabqa manam aywarqantsu. Tsaymi yapaypis Joabta 
Absalón qayatsirqan. Peru yapay qayatsiptinpis Joabqa manam 
aywarqantsu. 

30Tsaymi serviqninkunata Absalón nirqan: <<Chakrä lädunchö Joab 

murunqan cebäda poqushqana kaykaqta kayaskayämuy>>. Tsaynam 
serviqninkuna aywaykur Joabpa cebädanta kayaskiyarqan. 

31Tsaymi Joabqa Absalónpa wajinman sas aywaykur nirqan: <<¿Imanirtan 

serviqnikikunawan cebädäta kayatsishkanki?>> 

32Absalónnam nirqan: <<Taytäwan parlanaykipaq qayatsimuptiqpis mana 

shamuptikim kayatsishkä. Kanan aywar niy: <¿Imapaqtaqshi Gesur 
nacionpita tsurikita kutitsimushkanki? Mana tinkunaykipaq kaykaptinqa 
Gesurllachöshi mas alli täkunman kanaq. Kaychöna karshi qamwan 
tinkuyta munan. Ima jutsatapis rurashqa kaptinqa wañuskatsinkish> >>. 

33Tsaynö niptinmi Joab rey David kaqman aywaykur Absalón ninqannölla 

nirqan. Tsaymi Absalónta David qayatsirqan. Chaykurmi Absalónqa 
Davidpa puntanman urkunpis patsaman töpanqanyaq qonqurikuykurqan. 
Rey Davidnam mutsaykur Absalónta chaskirqan. 

2 Samuel 15 
Davidpa contran Absalón shärinqan 

1Tsaypitanam carrëtatawan bestiakunata alistaskir pitsqa chunka (50) 

soldädukunata puntanta cörriyänanpaq Absalón akrarqan. 

2Waran waranmi tsaka tsakallana markapa yaykunan punkuman Absalón 

aywaq. Tsaychömi David kaqman quëjakuq aywaqkunata qayaskir mayqan 
trïbupita kayanqanta tapupaq. Willaykuyaptinnam 

3Absalón niq: <<Rasun kaqtam qamqa quëjakuq aywaykanki. Peru reypa 

yanapaqninkuna manam ni pipis kantsu quëjakunqaykita justiciata 
rurashunaykipaq>>. 

4Tsaynöllam niq: <<¡Imanöllaraq Israel nacionpa jueznin kayküman llapan 

quëjakuqkunata alli justiciata ruranäpaq!>> 

5Tsaynöllam puntanman pipis qonqurikuptin makipita sas sharkatsirnin 

abrazarkur saludarnin mutsaykuq. 

6Davidman quëjakuq aywaq runakunata tsaynö rurarmi llapan Israel 

runakunata Absalón kuyatsikurqan. 

7Chusku wata päsaskiptinnam rey Davidta Absalón nirqan: <<Taytay, DIOS 

YAYATA prometinqäta cumplir sacrificiuta waykanäpaqmi Hebrón 
markaman aywayta munä. 

8Siriachö Gesur markachö kaykarmi DIOS YAYATA prometir nirqä: <Dios 

Yaya, Jerusalénman kutitsimaptikiqa sacrificiuta waykarmi adorashayki> 
>>. 

9Rey Davidnam nirqan: <<Hïju, tsaynö kaptinqa ayway>>. Tsaymi Hebrón 

markaman Absalón aywar 

10willakuqninkunata kacharqan Israel nación markakunaman willakur 

niyänanpaq: <<Cornëta waqaqta wiyar llapayki niyanki: <¡Absalónmi 
Hebrónchö mandamaqnintsik rey kaykan!> >> 

11Jerusalénpita Hebrónman aywarmi ishkay pachak (200) runakunata 

Absalón pusharqan. Tsay runakunaqa Absalónwan aywarpis manam 
musyayarqantsu rey kayta munanqanta. 

12Dios Yayata adorarnin sacrificiukunata waykanqan höram Gilo markachö 

täkuq Ahitofelta Absalón qayatsirqan. Ahitofelqa rey Davidpa yätsiqninmi 
karqan. Ahitofelpis Absalónta yanapaqta rikarmi Absalónpa favornin mas 
atskaq kayarqan. 

Jerusalénpita David qeshpir aywakunqan 

13Tsayta musyaskirmi juk willakuq aywaykur rey Davidta nirqan: <<Absalón 

rey kananpaqmi llapan Israel runakuna favornin kayan>>. 

14Tsayta wiyaykurmi Jerusalénchö llapan yanapaqninkunata qayaskatsir 

David nirqan: <<¡Jerusalénpita sas aywakushun! Kaychö 
tariykamarnintsikqa noqantsiktawan Jerusalénchö täkuq llapan 
runakunatam espädawan wañutsimäshun. Absalón chämuptinqa manam ni 
mayqantsikpis qeshpishunnatsu>>. 

15Tsaynam yanapaqninkuna niyarqan: <<Taytay, niyämanqaykita 

rurayänäpaq listum kayä>>. 

16Tsaymi rey David llapan castankunatawan palaciunchö wakin kaq 

täkuqkunatapis pusharkur qeshpir aywakurqan. 
Chunka concubïna warminkunallatam palaciunta cuidayänanpaq dëjarqan. 

17Llapan yanapaqninkunawan rey David aywaykarmi markapita yarquskirlla 

ichiskirqan. 

18Tsaychö capitanninkunawan ichiraykäyaptinmi cereteo soldädukunawan 

peleteo soldädukuna puntanpa desfilar päsayarqan. Tsaynöllam soqta 
pachak (600) Gat runakunapis puntanpa päsayarqan. Tsay runakunaqa 
Gat markapitam Davidta yanapayänanpaq aywashqa kayarqan. 

19Tsaypitam Gat markapita capitán Itaita rey David nirqan: <<Mana Israel 

runa kaykarqa noqawan ama aywaytsu. Mas allim kanman Jerusalénman 
kutikur rey Absalón kaqchö quëdakuptiki. 

20Qanyankunallaraq kayman chämushqa kaykarqa ¿imanötaqshi 

noqakunawan aywankiman? Kikïpis manam musyätsu maypa aywanäpaq 
kanqantapis. Tsaynö kaykaptinqa mas allim kanman marka majikikunata 
pusharkur Jerusalénman kutikuyaptiki. DIOS YAYA kuyakuyninwan imaypis 
yanapaykuyälläshuy>>. 

21Tsaymi Itai nirqan: <<Mandamaqnï rey kaykaptikiqa wañunä o kawanä 

kaptinpis paqtaykim maypapis yanapaqniki aywashaq. Imaypis 
yanapanaqpaqmi Dios Yayapa shutinchö äniq>>. 

22Davidnam nirqan: <<Tsaypunqa aywashun>>. Tsaynöpam Gat markapita 

capitán Itai, paqtan aywaq runakuna y paykunapa ayllunkunapis Davidwan 
aywayarqan. 

23Aywakuyaptinmi llapan runakuna alläpa llakikur waqayarqan. Cedrón 

raqrata päsaskirmi rey Davidwan paqtan aywaq runakuna desiertuman 
aywaq nänillapa aywayarqan. 

24Sacerdöti Sadocpis y Dios Yayapa Pactu 

Babulninta apaq levita runakunapis Davidwanmi aywayarqan. Markapita 

yarquskirmi tsay babulta sacerdöti Abiatarpa puntanman churayarqan 
llapan runakuna yarqur ushakäyanqanyaq. 

25Sacerdöti Sadoctam David nirqan: <<Dios Yayapa babulninta markaman 

kutitsiy. DIOS YAYA yanapamaptinqa babultawan carpantapis kutimur 
rikäshaqraqmi. 

26Peru rey kanäta mana munaptinqa alfin imanäshaqtan. Pay 

munanqannöchi llapanpis kanqa>>. 

27Mastam sacerdöti Sadocta rey David nirqan: <<Qamqa tantiyaq runam 

kanki. Tsaynö kaykarqa sacerdöti majiki Abiatarwan, tsuriki Ahimaaswan y 
Abiatarpa tsurin Jonatánwan Jerusalénman kutikuyay. 

28Noqanam willakatsimunqaykiyaq Jordán mayu väduchö 

shuyämushayki>>. 

29Tsaynö niptinmi Dios Yayapa babulninta aparkur Abiatarwan Sadoc 

Jerusalénman kutiyarqan. 

30Davidnam alläpa llakikur umanta tsapakurkur y qala chakilla Olivos 

lömapa waqaraykar witsarqan. Tsaynöllam llapan aywaqkunapis 
umankunata tsapakushqa waqaraykar paqtan aywayarqan. 

31Tsaynö aywaykäyaptinmi Davidta willayarqan yätsiqnin Ahitofelpis 

Absalónta yanapaykanqanta. Tsaymi DIOS YAYATA mañakur David nirqan: 
<<DIOS YAYA, Ahitofelpa yarpayninta pantaykatsillay Absalónta yätsirpis 
llutanta yätsinanpaq>>. 

32Olivos lömaman jeqarkur Dios Yayata adorayänan kaqman chaykuptinmi 

Aracpita Husaipis tinkupämurqan. Paypis alläpa llakikurmi llatapan 
rachishqa y umanmanpis allpata wiñäkushqa charqan. 

33Davidnam nirqan: <<Paqtä aywarqa afannïmi kanki. 

34Masbien Jerusalénman kutikur Absalónta ninki: <Taytay, taytaykita 

yanapanqänöllam kanan qamtapis yanapashayki>. Tsaynö niptikiqa 
talvezchi yätsiqnin kanaykipaq churashunki. Churashuptiki Ahitofel 
yätsinqanta mana chaskinanpaq jukmanpa pantatsir willanki. 

35Tsaychömi sacerdöti Abiatarwan sacerdöti Sadocpis kaykanqa. 

Palaciuchö Absalónwan yanapaqninkuna imata willanakuyanqantapis 
paykunata sas willanki. 

36Sadocpa tsurin Ahimaas y Abiatarpa tsurin Jonatánpis tsaychömi 

kaykäyanqa. Paykunawan willatsimanki tsaychö ima päsanqantapis>>. 

37Tsaypitam Davidpa amïgun Husai Jerusalénman kutirqan. Kutirmi 

Jerusalénman Absalón yaykuykanqan höra charqan. 

 

2 Samuel 16 

Sibawan David parlanqan 

1Tsaypita aywar Olivos lömata David päsaskiptinmi Mefi-bosetpa serviqnin 

Siba tinkuparqan. Paymi ishkay sillashqa ashnukunata Davidpaq 
apamurqan. Tsaynöllam chaqnashqa apamurqan ishkay pachak (200) 
tantakunata, päsaswan rurashqa pachak (100) tantakunata, pachak (100) 
frütakunata y vïnu puritsikunan qarachö vïnuta. 

2Rey Davidnam Sibata tapurqan: <<¿Imapaqtan kaykunata 

apamushkanki?>> Sibanam nirqan: <<Taytay, qam y qamwan aywaykaq 
aylluykikuna montayänaykipaqmi ashnukunata apamushkä. 
Tantakunatawan frütakunatam soldäduykikuna mikuyänanpaq apamushkä. 
Vïnutanam desiertupa aywar pishipaqkuna upyayänanpaq apamushkä>>. 

3Davidnam tapurqan: <<¿Maytan patronnikipa willkan Mefi-boset?>> 

Sibanam nirqan: <<Jerusalénchömi kaykan. Paymi yarpaykan awilun 
Saúlta rey kananpaq Israel runakuna churayanqannö kanan junaq paytapis 
churayänanpaq kanqanta. Tsayta yarparmi Jerusalénchö 
quëdamushqa>>. 

4Davidnam nirqan: <<Tsaynö kanqanpitam Mefi-bosetpa llapan imaykanpis 

qampana kanqa>>. Rey David tsaynö niptinmi puntanman qonqurikuykur 
Siba nirqan: <<Taytay rey, qampa makikichömi kaykällä>>. 

Davidta Simei qayapanqan 

5Tsaypitanam Bahurim markaman David chaykuptin Saúl casta runa 

Gerapa tsurin Simei tinkupaykur imaykata Davidta qayaparqan. 

6Tsaymi mas valienti kaq soldädunkunapa chawpinchö rey David 

aywaykaptinpis paykunata saqmar 

7nirqan: <<¡Runa majinta trägaq mana alli runa! Rikaytapis manam 

munayaqtsu. ¡Kaypita aywakuy! 

8¡Qammi rey yaykunayki rayku Saúltawan ayllunkunata wañutsishkanki! 

¡Tsaypitam DIOS YAYA castigashurniki tsuriki Absalóntana rey kananpaq 
churashqa! ¡Tsaykuna päsashunaykipaq kikikim jutsayuq kanki, runa 
majinta trägaq mana penqakuq!>> 

9Tsaynö niptinmi Sarviapa wawan Abisai rey Davidta nirqan: <<Taytay, 

¿imanirtan taqay mana väliq allqu tsayläya qayapäshunki? ¡Noqata 
dëjaykamay tsimpaskir jina höra umanta roquskamunäpaq!>> 

10Tsaynam Abisaitawan Joabta rey David nirqan: <<Sarviapa wawankuna, 

¿imanirtan problëmäman mëtikäyämunki? Kikin DIOS YAYA munaptinchi 
tsaynö qayapäman. ¿Imapaqtan amatsashunpis?>> 

11Tsaynam Abisaitawan llapan yanapaqninkunata David nirqan: <<Kikïpa 

tsurïpis wañutsimayta yarpaykaptinqa rasunnach kay Benjamín trïbu 

runapis qayapäman. DIOS YAYA munaptinqa ¿imanäshuntan 
qayapäyämaptinpis? 

12Talvezchi llakikunqäta rikar DIOS YAYA llakipämar runakuna 

qayapäyämanqanpita bendicionninta churamunqa>>. 

13Tsaynö nirmi yanapaqninkunawan David aywakuyarqan. Simeinam wak 

tsimpanpa aywarqan qayaparaykar saqmarnin allpatapis altupa jitarraq. 

14Jordán mayu kuchunman chaykurmi pishipashqa yanapaqninkunawan 

David jamaykuyarqan. 

Jerusalénman Absalón yaykunqan 

15Absalónnam llapan Israel runakunawan y Ahitofelwanpis Jerusalénman 

yaykuyarqan. 

16Tsaymi Davidpa amïgun Husai chaskiqnin sas aywar qayaykacharnin 

nirqan: <<¡Viva rey Absalón! ¡Viva rey Absalón!>> 

17Tsaynam Absalón tapurqan: <<Kananqa ¿amïguyki Davidpa 

contrannaku kaykanki? ¿Tsaynöku alli amïgu? ¿Imanirtan paywan 
aywashkankitsu?>> 

18Husainam nirqan: <<DIOS YAYA y Israel runakuna akrayanqan kaq 

reywanmi noqaqa quëdashaq. 

19Pitapis servirqa amïgüpa tsurintam servishaq. Taytaykita servinqänömi 

qamtapis servishayki>>. 

20Tsaypitanam Ahitofelta Absalón tapurqan: <<Tsaypunqa ¿imata 

ruranäpaqtan yätsimanki?>> 

21Ahitofelnam nirqan: <<Palaciuta cuidayänanpaq taytayki 

dëjanqan concubïna warminkunawan puñuy. Tsaynöpam llapan Israel 
runakuna musyayanqa taytayki alläpa rabyar manana ni imaypis 
chaskishunaykipaq kanqanta. Tsayta musyaykurmi yanapayäshuqnikikuna 
masraq favorniki kayanqa>>. 

22Tsaymi llapan Israel runakuna rikäyänanpaq palaciu jananchö juk carpata 

Absalónpaq rurayarqan. Tsaychömi taytanpa concubïna warminkunawan 
Absalón kakurqan. 

23Tsay witsaymi llapan runakuna yarpäyarqan Ahitofel imatapis 

yätsinqanqa kikin Dios Yayapa yachatsikuyninnö kanqanta. Tsaymi Ahitofel 
yätsinqanta David ruranqannölla Absalónpis Ahitofel yätsinqallanta 
rurarqan. 

 

2 Samuel 17 
Absalónta Husai yätsinqan 

1Ahitofelnam Absalónta nirqan: <<Chunka ishkay waranqa (12,000) 

soldädukunata akraskirmi kanan paqas Davidta qatipar aywashaq. 

2Alläpa pishipashqa aywaykaqta taripaskiptïmi paqtan aywaqkuna 

mantsakar wakpa kaypa qeshpiyanqa. Tsaynö qeshpir dëjaskiyaptinmi rey 
David kikillan quëdashqata wañuskatsishaq. 

3Paywan aywaq runakunataqa manam wañutsishaqnatsu, sinöqa 

yarpanqaykinöllam Davidllata wañutsishaq. Tsaynöpam podernikichöna 
llapanpis tranquïlu kawakuyanqa>>. 

4Ahitofel tsaynö yätsiptinmi Absalón y Israel mayor runakuna 

kushikuyarqan. 

5Peru tsaynö kaptinpis Arac casta Husaitam Absalón qayatsimurqan imata 

yarpanqantapis tapukunanpaq. 

6Chaykuptinmi Ahitofel yarpanqankunata willarnin tapurqan: <<Ahitofel 

yätsimanqanta ¿rurämanku o manaku? ¿Qamqa ima ninkitan?>> 

7Husainam nirqan: <<Kay vezqa Ahitofel yätsishunqaykita ama ruraytsu. 

8Qam musyankim taytaykipis y soldädunkunapis mas valienti kayanqanta. 

Wawan qechushqa ösunömi Davidwan yanapaqninkunapis alläpa 
rabyashqa kaykäyan. Tsaynöllam taytayki musyan guërrachö puriq runa 
kar contrankuna wañutsiyänanpaq ashiyanqanta. Tsaynö kaykarqa 
yanapaqninkuna puñuyanqanchöpis manach puñunqanatsu. 

9Tsaypa rantinchi may machaychö o may qaqachö karpis tsinkaraykan. 

Guërra qallaykuptillanraq wakin kaq soldäduykikunata 
wañuskatsiyämuptinmi runakuna niyanqa: <Absalónpa soldädunkunatam 
wañuskatsiyämunna>. 

10Tsaynö wañutsiyämuptinmi leonnö mayjina valienti karpis 

soldäduykikuna pelyayta munayanqanatsu. Llapan runakunam musyayan 
taytaykiwan soldädunkunapis mana mantsakur pelyaq kayanqanta. 

11<<Noqapa yarpaynïpitaqa mas allim kanqa Danpita Beersebayaq llapan 

Israel runakunata qoritsimuptiki. Tsaynöpam lamar kuchunchö 
arenïllanöraq yupaytapis mana puëdiypaq maytsikaq kashun. Tsaypitam 
guërraman tsay llapan runakunawan kikiki aywanki. 

12Tsaynöpam taytayki maychö kaptinpis qatipaykur atacashun. Qajapa 

mikuyta ushanqannömi paykunatapis jankat ushakätsishun. 

13May markaman tsinkakuptinpis waskantsikkunawan sutarmi markapa 

murällankunata juchutsishun. Tsaypitam tsay markachö rumikunatapis ni 
jukllayllapis mana quëdananpaq raqraman jitarishun>>. 

14Tsaynö niptinmi Ahitofel yätsinqanta chaskiyanqanpa rantin Absalón y 

llapan Israel runakunapis Husai yätsinqantana chaskiyarqan. Tsaynömi 
chaskiyarqan Absalón ushakänanpaq DIOS YAYA destinashqa kaptin. 

Davidta qeshpinanpaq willayanqan 

15Husainam Sadoc sacerdötiman y Abiatar sacerdötiman aywaykur 

willarqan Absalónta y mayor runakunata Ahitofel yätsinqankunata. 
Tsaynöllam kikin yätsinqankunatapis willarqan. 

16Tsaymi nirqan: <<Davidta sas willayanki kanan paqas Jordán mayu 

väduchö puñuyanqanpa rantin Jordán mayuta päsayänanpaq. Mana sas 
päsayaptinqa paytawan paqtan kaykaq llapan yanapaqninkunatam 
wañutsiyanqa>>. 

17Jerusalénman yaykuqta pipis mana rikäyänanpaqmi Jonatánwan 

Ahimaas En-rogel pashtaq yaku kaqllachö kayarqan. Tsaymanmi servikuq 
jipash aywar Husai ninqanta willarqan. Willaykuptinmi Jonatánwan 
Ahimaas jina höra Davidta willaq aywayarqan. 

18Tsaynö aywaykäyanqanta juk jöven rikaskirmi Absalónta willarqan. 

Tsaymi qatipäyänanpaq kanqanta maliciar Jonatánwan Ahimaas sas 
aywarnin Bahurim markaman chäyarqan. Tsayman chaykurmi juk runapa 
wajin patiuchö pözuman tsinkakuyarqan. 

19Pipis mana tarinanpaqmi tsaychö warmi jakuwan pözuta tsaparkur 

jananman trïguta majarqan. Tsaynöpam ni pipis musyarqantsu tsaychö 
tsinkaraykäyanqanta. 

20Absalón kachanqan runakuna chaykurmi warmita tapukuyarqan: 

<<¿Rikällaruykiku Ahimaastawan Jonatánta?>> Warminam nirqan: 
<<Mayutapis maynach päsayashqa>>. Tsaymi Absalón kachanqan 
runakuna qatiparpis mana taripar Jerusalénman kutikuyarqan. 

21Kutiskiyaptinmi Ahimaaswan Jonatán pözupita yarquskir rey Davidta 

willaq aywayarqan. Chaykurnam niyarqan: <<Ahitofelshi Absalónta 
yätsishqa soldädunkunawan kanan paqas shamuykur 
wañutsiyäshunaykipaq. Kaypitash sas qeshpir mayu tsimpanman 
aywakuyanki>>. 

22Tsaynö willaykuyaptinmi manaraq patsa waraptin Davidwan paqtan 

kaykaq llapan runakuna mayuta päsayarqan. 

23Ahitofelnam yätsinqanta Absalón mana cäsuptin ashnunta karunakurkur 

markanpa kutikurqan. Tsaychömi testamentun ruraskir jurkakuskirqan. 
Tsaynö wañuskiptinmi taytan pamparanqan kaqman pampayarqan. 

24Tsaypitanam Mahanaim markaman David chaykaptin Absalónwan llapan 

Israel runakuna qatiparnin Jordán mayuta päsayarqan. 

25Absalónmi soldädunkunapa capitannin Joabpa rantin Amasata 

churarqan. Amasapa taytanmi Ismael casta Itra karqan. Mamannam 
Nahaspa tsurin Abigail karqan. Abigailnam Sarviapa ñañan karqan. 
Sarvianam Joabpa maman karqan. 

26Absalónmi Israel runakunawan Jordán tsimpan Galaad partichö 

campamentunkuna shäritsiyarqan. 

27Mahanaimman David chaykuptinmi Nahaspa tsurin Sobi, Amielpa tsurin 

Maquir y Barzilai chaskiyarqan. Sobim amonita runakuna täkuyanqan Rabá 
markapita karqan. Amielnam Lo-debar markapita y Barzilainam Galaadchö 
Rogelim markapita karqan. 

28Tsay kimsan runakunam Davidpaqwan soldädunkunapaq apayarqan 

puñunakunata, tazonkunata, mitu mankakunata, trïguta, cebädata, 
jarinakunata, kamtsakunata, häbasta y lentëjasta. 

29Tsaynöllam apayarqan abëjapa mishkintawan lichi cuajashqata, üshata, 

cabrata y wäkapa lichinpita rurashqa quësuta. Tsaykunata mikuyänanpaq 
qararmi niyarqan: <<Taytay, desiertupaqa mallaqar, yakunar 
pishipashqach shamuykäyanki>>. 

 

2 Samuel 18 
Absalón wañunqan 

1Tsaypitanam soldädunkunata David qorikaskatsir capitankunata 

churarqan cada waranqa (1,000) soldädukunapaq y cada pachak (100) 
soldädukunapaq. 

2Tsaypitam kimsa tröpaman rakiskir juk tröpa soldädukunata mandananpaq 

Joabta churarqan. Joabpa wawqin y Sarviapa wawan Abisaitanam juk tröpa 
soldädukunata mandananpaq churarqan. Jukaq tröpa soldädukunata 
mandananpaqnam Itaita churarqan. Tsaypitanam soldädunkunata David 
nirqan: <<Guërrachö yanapayänaqpaq noqapis aywashaq>>. 

3Peru paykunanam niyarqan: <<Taytay, qamqa ama aywaytsu. Manam 

noqakunatatsu wañutsiyämänanpaq ashiykäyäman, sinöqa qamtam. 
Qeshpiyaptïpis o pullan kaqta wañutsiyämarpis qamtam 
wañutsiyäshunaykipaq ashiykäyäshunki. Chunka waranqa (10,000) 
soldädukunata wañutsirpis qamta mana wañutsiyäshurnikiqa manam 
contentutsu kayanqa. Aywanqaykipa rantin kay markallachö quëday 
venciyämaptinqa mas soldädukunata kachamunaykipaq>>. 

4Davidnam nirqan: <<Tsaypunqa niyanqaykinö katsun>>. Tsaynö nirmi 

markaman yaykuna jatun punku lädunman ichiskirqan. Tsaychö 
ichiraykaptinmi waranqa waranqa (1,000) pachak pachak (100) 
soldädukuna yarquyarqan. 

5Rey Davidnam Joabta, Abisaita y Itaita yarquykäyaptin nirqan: <<Noqa 

rayku tsurï Absalónta llakipaykuyanki>>. Tsaynö ninqantam llapan 
soldädunkuna wiyayarqan. 

6Tsaypitam Davidpa soldädunkuna Israel soldädukunawan pelyaq 

aywayarqan. Tsay guërram Efraín muntikunachö karqan. 

7Tsaychö pelyarmi Israel soldädukunata Davidpa soldädunkuna 

venciyarqan. Tsay junaqmi ishkay chunka waranqa (20,000) runakunata 
wañutsiyarqan. 

8Tsay muntichö pelyarmi entërupa qatikachänakuyarqan. Soldädukuna 

espädawan runakunata wañutsiyanqanpitapis mas atskaqmi muntichö 
ushakäyarqan. 

9Absalónqa mulan montashqa aywarmi Davidpa soldädunkunawan illaqpita 

kamakaskirqan. Tsaymi mulan montashqa encina jacha rurinpa qeshpir 
aywaykaptin aqtsapita rämakuna achkuskirqan. Tsaychö warkakashqatam 
mulanpis jaqiskirqan. 

10Tsaynö warkakashqa kaykaqta juk soldädu rikaykurmi Joabman 

aywaykur nirqan: <<Absalónmi encina jachachö warkaraykan>>. 

11Joabnam nirqan: <<Rikaykarqa ¿imanirtan patsallanchö 

wañuskatsiruykitsu? Wañuskatsiptikiqa chunka siclo qellayta y juk 
cinturontam pägaqman karqan>>. 

12Tsay runanam nirqan: <<Reypa tsurin kaykaptinqa waranqa (1,000) siclo 

qellayta pägamaptikipis manam wañutsïmantsu. Absalónta 
llakipäyänaykipaqmi qamtawan Abisaita y Itaitapis rey David 
niyäshushkanki. Tsaytam llapä wiyayashkä. 

13Rey Davidqa ima ruranqantsiktapis musyanqam. Absalónta wañutsiptïqa 

kikïtapis wañutsimanmanchi. Wañutsimaptinqa manam ni qampis 
tsapämankimantsu>>. 

14Joabnam nirqan: <<Tiempütapis perdirmi qamwan parlaykä>>. Tsaynö 

nir kimsa puñalkunata aptarkur aywarmi encina jachachö Absalón 
warkaraykaqta shonquchö tuksiskirqan. 

15Tsaytanam Joabpa yanapaqnin chunka jövinkuna kunchawaskirnin 

Absalónta wañuskatsiyarqan. 

16Tsaypitanam cornëtata Joab töcaskatsiptin Israel soldädunkunata 

qatikachäyarqannatsu. 

17Tsaypitam Absalónpa ayanta muntichö uchkuman jitarpur atska 

rumikunata jananman montunayarqan. Davidpa contran Israel 
soldädukunanam qeshpirnin wajinkunapa kutikuyarqan. 

18Puntatanam Reypa Pampan niyanqanchö monumentuta ruratsir Absalón 

nirqan: <<Tsurïpis manam kantsu shutïta apananpaq>>. Tsaymi tsay 
monumentupa shutin churayarqan Absalónta. Tsaymi kananyaqpis tsay 
monumentuta <<Absalónpa monumentun>> niyan. 

Absalónta wañuskatsiyaptin David waqanqan 

19Absalónta wañuskatsiyaptinmi Sadocpa tsurin Ahimaas Joabta nirqan: << 

<Chikishuqnikipa poderninpita DIOS YAYA salvashushkankinam> nir 
willanäpaq rey Davidman sas aywashaq>>. 

20Peru Joabnam nirqan: <<Tsurin wañunqan mana alli noticia kaykaptinqa 

manam qamtsu rey Davidta willaq aywankiman, sinöqa juk aywatsun. Alli 
noticia kaptinmi sïqa willaq aywankiman>>. 

21Tsaypitam Etiopía runata Joab nirqan: <<Llapan rikanqaykita 

willanaykipaq rey David kaqman ayway>>. Tsaynam tsay runaqa Joabpa 
puntanman qonqurikuskir cörrilla rey Davidta willaqnin aywarqan. 

22Sadocpa tsurin Ahimaasmi Joabta yapay nirqan: <<Imanö kaptinpis tsay 

Etiopía runapa qepanta cörrilla aywanäpaq dëjaykamay>>. Joabnam 
nirqan: <<Hïju, ¿imanirtan aywayta munaykanki? Willanqaykipita manam ni 
imatapis pägashunkitsu>>. 

23Ahimaasnam nirqan: <<Imanö kaptinpis willaqnin aywämi>>. Joabnam 

nirqan: <<Alläpa ayrajaykarqa ayway>>. Tsaymi Ahimaasqa pampallapa 
aywaq chaki nänipa cörrilla aywar Etiopía runata llalliskirqan. 

24Markaman yaykuyänan ruri kaq punku kaqchömi David jamaykarqan. 

Markata cuidaqnin runanam punku janan altuman lätarkur rikachakuykarnin 
juk runa cörrilla shamuykaqta rikaskirqan. 

25Tsaymi rey Davidta jinchi qayar willaptin nirqan: <<Kikillan shamurqa alli 

noticiatam apamunqa>>. Tsay runa yaykuykaptinnam 

26markata täpaq runa yapay juk runa cörrir shamuykaqta rikaskirqan. 

Tsaynam punku täpaq runata jinchi qayarqan: <<¡Juk runana masmi 
cörriykämun!>> Davidnam nirqan: <<Paypis alli noticiatam apamunqa>>. 

27Markata täpaq runanam nirqan: <<Puntata cörrimuq kaqmi Sadocpa 

tsurin Ahimaasnö>>. Tsaynö niptinmi David nirqan: <<Ahimaas karqa alli 
willakuytam apamunqa. Payqa alli runam>>. 

28Ahimaas chaykurnam rey Davidta saludarnin puntanman urkunpis 

patsaman töpanqanyaq qonqurikuykur nirqan: <<DIOS YAYA alabashqa 
kaykullätsun. Paymi chikiyäshuqnikikunata ushakätsishqa>>. 

29Rey Davidnam tapurqan: <<Tsurï Absalón ¿allillaku kaykan?>> 

Ahimaasnam nirqan: <<Yanapashuqniki Joab mandamanqan höram 

runakuna büllata ruraqta wiyashkä. Peru ni ima päsanqantapis manam 
musyätsu>>. 

30Rey Davidnam nirqan: <<Washaläman witiy>>. Tsaymi washaläninman 

witiskir shuyararqan. 

31Tsaymannam Etiopía runa chaykur nirqan: <<Taytay David, alli 

noticiatam apaykämü. Kanan junaqmi llapan chikishuqnikikunapita DIOS 

YAYA salvashushkanki>>. 

32Rey Davidnam tapurqan: <<Tsurï Absalón ¿alliku kaykan?>> Etiopía 

runanam nirqan: <<Taytay, llapan chikishuqnikikunapis ojalä tsay jövinnö 
ushakäyanman>>. 

33 (19.1) Tsayta wiyaykurmi rey Davidqa markaman yaykuna punku jananchö 

kaq cuartuman lätaykar waqarnin nirqan: <<¡Ay Absalónllay Absalón! ¡Qam 
wañunqaykipa rantin noqa wañuküman karqan, hïju! ¡Ay Absalónllay 
Absalón!>> 

 

2 Samuel 19 

1 (2) Tsaypitanam Joabta willayarqan tsurin Absalónpaq alläpa llakikur rey 

David waqaykanqanta. 

2 (3) Tsay junaqmi contrankunata venciyanqanpita kushikuyanqanpa rantin 

tsurinpaq rey David llakikuptin wakin kaq runakunapis alläpa llakikur 
waqayarqan. 

3 (4) Guërrapita qeshpiq runakuna penqakuypaq markankunaman 

kutiyanqannömi paykunapis alläpa penqakur kutiyarqan. 

4 (5) Rey Davidnam makinwan qaqllanta tsaparkur qayaraykachar nirqan: 

<<¡Ay Absalónllay, Absalón! ¡Ay tsurillanay tsuri!>> 

5 (6) Tsaymi David waqaykaqman aywaykur Joab nirqan: <<Kikikita, 

tsurikikunata ollqutapis warmitapis, warmikikunata 
y concubïna warmikikunatapis salvaykäyaptiq Absalónpaq tsayläya 
waqarmi penqakuyman churaykäyämanki. 

6 (7) Qamqa chikiyäshuqnikikunata kuyarmi kuyashuqnikikunataqa chikinki. 

Imapis manam importakushunkimantsu llapan soldäduykikunawan 
capitannikikuna wañuyaptinpis. Absalón mana wañuptinqa llapä 
wañuyaptïpis kushikunkimanchi karqan. 

7 (8) Waqanqaykipa rantin sas aywar soldäduykikunata felicitay. Sinöqa 

kanan paqasmi llapan aywakuyanqa. Paykuna dëjaskiyäshuptikiqa jöven 
kanqaykipita kananyaq mana ñakanqaykitam ñakanki. Rasun kaqtam DIOS 

YAYAPA shutinchö niq>>. 

8 (9) Tsaynö niptinmi rey David bäjaskamur markaman yaykuna punku 

lädunman jamarqan. Tsaychö jamaykanqanta musyaskirmi llapan 
runakuna kushikur Davidpa puntanman qorikäyarqan. Davidpa contran 
pelyaq Israel runakunanam qeshpir wajinkunaman kutikuyarqan. 

Jordán mayuman David chanqan 

9 (10) Tsaypitanam llapan trïbu Israel runakuna kikinkunapura 

ninakuyarqan: <<Filisteo runakunapa y wakin kaq chikimaqnintsikpa 
poderninpitam rey David jipimashkantsik. Kananqa Absalón 
qatikachaptinmi jukläpa qeshpir aywakushqa. 

10 (11) Mandamaqnintsik rey kananpaq churanqantsik Absalónmi guërrachö 

wañushqa. Kananqa rey yapay kananpaq Davidta sas kutitsimushun>>. 

11 (12) Tsayta musyaskirmi sacerdöti Sadocman y sacerdöti Abiatarman 

David kachakurqan Judá trïbuchö mayor runakunaman aywaykur 
niyänanpaq: <<Rey Davidmi nin: <Palaciüman kutitsiyämänanpaq Israel 
runakuna willanakuykäyaptinqa ¿imanirtan kutitsiyämänaykipaq 
qamkunapis sas shayämunkitsu? 

12 (13) Qamkunapa aylluykikuna y yawarnikikuna kaykaptïqa ¿imanirtan sas 

kutitsiyämankitsu?> >> 

13 (14) Tsaynöllam Amasamanpis tsay sacerdötikuna aywaykur niyänanpaq 

David nirqan: <<Rey Davidmi nin: <¿Manaku yawarnï 
kayanki? Kananpitam llapan soldädükunapa capitannin Joabpa rantin 
kanaykipaq churashayki. Tsay ninqaqta mana cumpliptïqa DIOS 

YAYA castigamätsun> >>. 

14 (15) Tsaynö niptinmi llapan Judá runakunata Amasa tantiyatsirqan 

Davidta kutitsiyämunanpaq. Llapan juk yarpaylla karmi Davidman 
kachakuyarqan niyänanpaq: <<Taytay David, rey kanaykipaq llapan 
soldäduykikunawan kutikayämuy>>. 

15 (16) Tsaymi rey David kutir Jordán mayuyaq charqan. Judá runakunanam 

Gilgalman aywayarqan chaskirnin Jordán mayuta päsatsiyämunanpaq. 

16 (17) Tsaynöllam Gerapa tsurin Simeipis Judá runakunawan Davidta 

chaskiyänanpaq apurädu uräyämurqan. Simeiqa Bahurim markapita 
Benjamín trïbu runam karqan. 

17 (18) Simeiwanmi Benjamín trïbu waranqa (1,000) runakunapis 

aywayarqan. Tsaynöllam Saúlpa serviqnin Sibapis chunka pitsqa 
tsurinkunawan y ishkay chunka (20) serviqninkunawan aywar rey David 
manaraq chaptin Jordán mayuman mas puntata chäyarqan. 

18 (19) Chaykurmi rey Davidta y ayllunkunata päsatsiyämunanpaq väduta 

päsayarqan. 

Simeita David perdonanqan 

Jordán mayuta rey David tsimpananpaq kaykaptinmi Davidpa puntanman 
qonqurikuykur Gerapa tsurin Simei 

19 (20) nirqan: <<¡Ay tayta! Jerusalénpita aywakunqayki junaq saqmar 

qayaparnikim alläpa jutsata rurashkä. Tsaypita perdonaykallämay. Qammi 
mandayämaqnï rey kanki. Taytay, jutsata ruranqäta qonqaykullay. 

20 (21) Taytay, qamta rabyatsinqaqpita pësakurmi José casta 

runakunapitapis mas puntata chaskiqniki shamushkä>>. 

21 (22) Tsaynö niptinmi Sarviapa wawan Abisai Davidta nirqan: <<Dios Yaya 

churanqan rey kaykaptiki qayapäshunqaykipita kay runa wañutsun>>. 

22 (23) Tsaynö niptinmi Abisaitawan Joabta David nirqan: <<Sarviapa 

wawankuna, ¿imanirtan wishllaykita jatimur llutanta ruratsiyämayta 
munayanki? Rey kanäpaq yapay kutiykaptïqa manam kanan junaq pipis 
wañunmantsu>>. 

23 (24) Tsaypitam Diospa shutinchö jurar Simeita nirqan: <<Manam 

wañutsishaykitsu>>. 

Mefi-bosetta rey David llakipanqan 

24 (25) Tsaynöllam Saúlpa willkan Mefi-bosetpis rey Davidta chaskiq 

aywarqan. Paymi rey David aywakunqanpita kutimunqanyaq alläpa llakikur 
chakinta mayllakurqantsu, shapranta rutukurqantsu ni llatapantapis 
taqshakurqantsu. 

25 (26) Jerusalénpita chaskiqnin chaptinmi David nirqan: <<¿Imanirtan 

noqawan aywarqaykitsu?>> 

26 (27) Mefi-bosetnam nirqan: <<Tayta rey, puriyta mana puëdir ashnuta 

sillapämänanpaq serviqnï Sibata mandaykaptï dëjaskamaptinmi shamuyta 
puëdishkätsu. 

27 (28) Paymi manakaqkunata willapäshushkanki. Tsaynö kaptinpis Dios 

Yayapa angelninnö kaptikim noqalläqa listu kaykä ima nimanqaykitapis 
ruranäpaq. 

28 (29) Saúl casta kaykaptïqa noqatawan taytäpa ayllunkunatam 

wañutsinkiman karqan. Tsaynö kaykaptinpis llakipämar mësaykichö 
mikunäpaqmi qorimarqayki. Taytay, tsaynö llakipaykämaptikiqa 
¿imatanatan masta mañaküman?>> 

29 (30) Davidnam nirqan: <<Tsaypaq amana masta parlashunnatsu. Tsaynö 

kaptinqa Siba chaskinqan chakrakuna pullan qampaq y pullanna paypaq 
katsun>>. 

30 (31) Peru Mefi-bosetnam nirqan: <<Taytay, tsay llapan chakrakuna 

payllapaqna katsun. Palaciuykiman yamaylla kutimunqaykitam noqalläqa 
kushishqa kaykä>>. 

Barzilaipita David despidikunqan 

31 (32) Galaad partichö Rogelim markapitam Barzilai urämurqan Jordán 

mayuta rey David päsamuptin compañamunanpaq. 

32 (33) Tsay runam pusaq chunka (80) watayuq karqan. Paymi rïcu kar 

Mahanaimchö rey David kaykaptin imaykawanpis yanaparqan. 

33 (34) Tsaymi Barzilaita rey David nirqan: <<Jerusalénman aywakushun. 

Tsaychömi imayka wananqaykita yanapashayki>>. 

34 (35) Peru Barzilainam nirqan: <<Taytay, Jerusalénman aywanäpaq 

awkinnam kä. Juk ishkay watallanach kawashaqpis. 

35 (36) Pusaq chunka (80) watatanam ushaykä. Mishkiqta ni puchquqtapis 

manam tantiyänatsu. Mikurpis, upyarpis gustunta manam tarïnatsu. 
Tsaynöllam warmi o ollqu cantanqantapis tantiyänatsu. Tsaynö kaykarqa 
¿imaqnatan afannikipaq aywashaq? 

36 (37) Jordán mayuta päsanaykipaq yanapanqaqpita manam merëcïtsu 

wajikichö yanapamänaykipaq. 

37 (38) Afannikipaq Jerusalénman aywanqäpa rantin markäpa kutikushaq. 

Tsaychö wañukuptïmi taytäwan mamä pamparäyanqan kaqman 
pampayämanqa. Masbien noqapa rantï tsurï Quimamta imaykachöpis 
yanapashunaykipaq pushakullay>>. 

38 (39) Rey Davidnam nirqan: <<Tsaynö kaptinqa Quimam noqawan 

aywatsun. Qampa rantikim llapan imaykachöpis payta yanapashaq. 
Qamtapis llapan imayka wananqaykichömi yanapashayki>>. 

39 (40) Jordán mayuta llapan runakunawan rey David tsimpaskamurnam 

Barzilaita mutsaykur bendicionninta churarqan. Barzilainam wajinmanna 
kutikurqan. 

40 (41) Tsaypitanam Quimamwan rey David Gilgalman aywayaptin Judá 

runakunawan pullan Israel runakunapis paqtan aywayarqan. 

Israel runakunawan Judá runakuna piñanakuyanqan 

41 (42) Gilgalchö Israel runakuna qorikaskirmi rey Davidta niyarqan: 

<<¿Imanirtan Judá runakunalla duëñu tukurnin soldäduykikunatawan 
yanapashuqnikikunata y castaykikunata Jordán mayuta 
päsatsiyämushushkanki?>> 

42 (43) Tsaymi Judá runakuna niyarqan: <<Rey Davidqa Judá trïbupita 

karmi ayllükuna. Peru tsayta ¿imanirtan qamkuna alläpa piñakuyanki? 

¿Acäsu noqakunaqa paypita wätashqaku kayä o imantapis 
noqakunapaqku apayashkä?>> 

43 (44) Israel runakunanam niyarqan: <<Noqakunaqa chunka trïbum kayä. 

Tsaymi chunka kuti mas rey David mandayämaqnï rey kanman. Tsaynö 
kaykaptinqa ¿imanirtan manakaqman churaykäyämanki? Tsaynöllam 
noqakuna mas puntata mañakuyarqä rey kayman kutimunanpaq>>. 
Tsaynö niyaptinmi Judá runakuna mas peor Israel runakunawan 
piñanakuyarqan. 

 

2 Samuel 20 
Davidpa contran Seba shärinqan 

1Tsaychömi Bicripa tsurin Seba karqan. Sebaqa Benjamín trïbupita mana 

alli runam karqan. Paymi cornëtata töcarnin Davidpa contran shärir 
qayaykachar nirqan: <<¡Israel runakuna, wajintsikkunaman kutikushun! 
¡Davidqa manam mandakuqnintsik rey kanmantsu! ¡Isaípa tsurin 
Davidpitaqa manam ni imata chaskishuntsu!>> 

2Tsaymi Israel runakuna Davidta dëjaskir Bicripa tsurin Sebapa qepanta 

aywayarqan. Peru Judá runakunam sïqa rey Davidpa paqtan Jordán 
mayupita Jerusalénman aywakuyarqan. 

3Jerusalénman David kutiykurmi palaciuta cuidayänanpaq dëjanqan 

chunka concubïna warminkunata aparti juk wajichö cuidatsirqan. 
Paykunata wätaykarpis rey Davidqa manam paykunawan puñurqannatsu. 
Tsay warmikunam wañukuyanqanyaq imayka viüdanölla täkuyarqan. 

4Tsaypitanam Amasata rey David nirqan: <<Kananpita kimsa junaqta Judá 

soldädukunata qoriskir paykunawan kayman kutimunki>>. 

5Tsaymi soldädukunata qorimunanpaq Amasa aywarqan. Peru kimsa 

junaqllachö qorimuyta mana puëdirmi sas kutimurqantsu. 

6Tsaynam Abisaita David nirqan: <<Sebaqa Absalónpita masmi problëmata 

ruramäshun. Kaychö kaykaq soldädükunata pusharkur wañutsinaykipaq 
sas qatipanki. Cuidädutaq manaraq taripaptiki alli murallashqa markaman 
chaykur tsinkakunman>>. 

7Tsaynö niptinmi cereteo soldädukunata, peleteo soldädukunata, tsaychö 

mas valienti soldädukunata y Joabpa soldädunkunata pushakurkur 
Joabwan Abisai Bicripa tsurin Sebata qatipar Jerusalénpita aywayarqan. 

8Gabaónchö jatun rumi kaqman chaykäyaptinmi Amasa tinkuparninkuna 

yarqaskamurqan. Joabqa pelyananpaq kaq llatapan shukushqa y 
tseqllanman cutsillun jatishqam karqan. Amasawan tinkuq aywarmi tsay 
cutsilluta pakayllapa jipiskirqan. 

9Tinkuskirmi Joab nirqan: <<Wawqi, ¿allillaku kaykanki?>> Tsaynö nirmi 

derëchu kaq makinwan shapranpita achkurkurqan qaqllanchö 
mutsananpaq. 

10Jukaq makinchö cutsillun aptanqanta Amasa manam tantiyarqantsu. 

Tsaymi Joabqa aqashninpis patsaman qotukat pachachö tuksiskirqan. 
Tsaymi jina höra wañuskiptin yapayqa tuksirqannatsu. Tsaypitanam 
Joabwan wawqin Abisai Bicripa tsurin Sebata wañutsiyänanpaq qatipar 
aywayarqan. 

11Tsaymi wañushqapa lädunman ichiykur Joabpa juk soldädun nirqan: 

<<¡Joabtawan Davidta yanapayta munaqkunaqa Joabwan aywashun!>> 

12Tsaynö niptinpis nänichö yawar püru Amasa wañushqa jitaraptinmi 

tsaypa päsaq soldädukuna ichiykurraq rikapäyarqan. Tsaymi tsay soldädu 
nänipita jukläman apaykur cäpawan tsaparkurqan. 

13Jukläman witiskatsiptinmi Joabwan aywaq soldädukuna Bicripa tsurin 

Sebata qatiparnin aywayarqan. 

14Tsayyaqmi Sebaqa llapan trïbu Israel runakuna täkuyanqanpa päsar 

Abel-bet-maaca markayaq charqan. Bicripita miraq castankunawan 
tsaychö qorikaskirmi tsay markaman yaykuyarqan. 

15Tsaypitanam soldädunkunawan Joab Abel-bet-maacaman chaykurnin 

yaykuyta mana puëdir markapa murällan waqtanman rumikunatawan 
allpata montunayarqan. Tsaypa lätarkurnam llapan soldädukuna murällata 
juchutsir qallaykuyarqan. 

16Tsaymi juk astüta warmi jinchi qayakur nirqan: <<¡Taytakuna, 

wiyaykuyällay! ¡Tayta Joabta willaykuyay! ¡Parlayänäpaq kayman 
shamuykutsun!>> 

17Joab chaykuptinnam warmi tapurqan: <<¿Qamku Joab kanki?>> 

Joabnam nirqan: <<Awmi, noqam kä>>. Warminam nirqan: <<Taytay, 
ninqaqkunata shumaq wiyaykallämay>>. Joabnam nirqan: <<¿Imatatan 
nimanki?>> 

18Tsaynam warmi nirqan: <<Unay runakunam niyaq: <Alli yätsikuqta tariyta 

munarqa Abel markaman aywatsun>. Tsaynöpam rasunpa kay markachö 
pipis alli yätsikuqta tarin. 

19Tsaynöllam kay markachö pïmaywanpis shumaq kawakur rey 

mandakunqanta imaypis rurayä. Kay markanö alli markaqa Israel 
nacionchö juk ishkayllam kaykan. Kay marka DIOS YAYAPA herencian 
kaykaptinqa ¿imanirtan juchutsiyanki?>> 

20Joabnam nirqan: <<¡Kay markata juchutsir ushakätsiyänäpaq 

shayämunqäta ama yarpaytsu! 

21Manam tsaynötsu, sinöqa Efraín jallqakunachö täkuq Bicripa tsurin 

Sebata wañutsiqmi shayämushkä. Paymi rey Davidpa contran 
shärinqanpita kaychö tsinkaraykan. Tsay runata entregayämaptikiqa kay 
markapitam aywakuyäshaq>>. Tsaynam warmi nirqan: <<Tsaynö kaptinqa 
Sebapa umanta markapa murällan jananpa jitapuykuyäshayki>>. 

22Tsaynö nirmi tsay warmiqa Sebata wañutsiyänanpaq marka majin 

runakunawan willanakuyarqan. Tsaymi Sebapa umanta roquskir markapa 
murällan jananpa jitaskayämurqan. Jitaskayämuptinnam cornëtata Joab 
töcatsirqan soldädunkuna markata manana atacayänanpaq. Tsaymi llapan 
soldädukuna wajinkunapana kutikuyarqan. Joabnam Jerusalénchö rey 
David kaqman kutikurqan. 

Davidpa yanapaqninkuna pikuna kayanqan 
2 Samuel 8.15-18; 1 Crónicas 18.14-17 

23Joabmi Israel nacionchö llapan soldädukunapa capitannin karqan. 

Joiadapa tsurin Benaíanam cereteo soldädukunapawan peleteo 
soldädukunapa capitannin karqan. 

24Adorammi rey Davidpa aruqninkunapa capataznin karqan. Ahiludpa 

tsurin Josafatmi Israelchö ima päsanqankunatapis qellqaq karqan. 

25Sevanam Davidpa secretariun karqan. Sadocwan Abiatarnam 

sacerdötikuna kayarqan. 

26Jairpita miraq Iranam Davidpa sacerdötin karqan. 

 

2 Samuel 21 
Gabaón runakuna Saúlpa ayllunkunata wañutsiyanqan 

1David rey kanqan witsaymi kimsa wata muchuy karqan. Muchuy imapita 

kanqanta musyananpaq David mañakuptinmi DIOS YAYA nirqan: <<Kay 
muchuymi kaykan Saúlwan ayllunkuna Gabaón runakunata mana llakipar 
wañutsiyanqanpita>>. 

2Tsaymi Gabaón runakunata rey David parlayänanpaq qayatsirqan. 

Paykunaqa manam Israel runakunatsu kayarqan, sinöqa amorreo 
runakunapita miraqkunam. Paykunapa unay ayllunkunatam Israel 
runakuna prometiyarqan Gabaón runakunata mana 
wañutsiyänanpaq. Tsaynö kaykaptinpis Israel runakunapaq y Judá 
runakunapaq Gabaón runakuna täkuyanqan markakunata qechunanpaqmi 
tsaychö täkuq atskaq runakunata Saúl wañutsirqan. 

3Tsaypitam Gabaón runakunata David tapurqan: <<Aylluykikunata Saúl 

wañutsinqanpita ¿imatatan ruräman? Tsaynölla ¿imatatan ruräman 
noqakunapaq DIOS YAYATA mañakuyänaykipaq?>> 

4Gabaón runakunam niyarqan: <<Noqakunaqa manam Saúlpa ayllunkuna 

qellaywan o qoriwan pägayämänantatsu munayä. Tsaynöllam poderyuqtsu 

kayä kikïkunallapita Israel runata wañutsiyänäpaq>>. Davidnam nirqan: 
<<Tsaynö kaptinqa ¿imata ruranätatan munayanki?>> 

5Paykunanam niyarqan: <<Saúlmi Israel nacionchö manana täkuyänäta 

munar jankat ushakätsiyämayta munarqan. 

6Tsaynö wañutsinqanpita Saúlpa tsurinkunata o willkankunata karpis 

qanchista wañutsiyänäpaq entregayämay. Paykunatam DIOS 

YAYAPA puntanchö wañuskatsir qerukunapa puntanman warkayäshaq. 
Tsaynömi wañutsiyäshaq DIOS YAYA akranqan Saúlpa markan 
Gabaachö>>. Rey Davidnam nirqan: <<Tsaypunqa imanäshaqtan 
entregayäshaykichari>>. 

7 DIOS YAYAPA shutinchö Jonatánwan pactu ruranqanta cumplirmi 

Jonatánpa tsurin y Saúlpa willkan Mefi-bosetta Gabaón runakuna 
wañutsiyänanta David munarqantsu. 

8Peru Saúlpa tsurin kaq Mefi-bosetta y wawqin Armonitam sïqa 

wañutsiyänanpaq entregarqan. Paykunapa mamanmi Ajapa tsurin Rizpa 
karqan. Tsaynöllam Saúlpa warmi tsurin Merabpa pitsqa wawankunatapis 
wañutsiyänanpaq entregarqan. Paykunapa taytankunam Mehola markapita 
Barzilaipa tsurin Adriel karqan. 

9Tsay qanchis runakunata entregaykuptinmi DIOS YAYATA adorayänan 

lömachö Gabaón runakuna wañuskatsir qerukunapa puntanman 
warkayarqan. Tsaynömi cebäda cosëcha qallaykunqan witsay 
qanchisnintin runakunata wañutsiyarqan. 

10Tsaymi ayakuna warkaraykäyanqanman Ajapa tsurin Rizpa aywaykur 

jatun rumi jananman qachqa pullushta mashtarqan. Tsayman jamaykurmi 
wiskulkunawan chucaru watakuna mana mikuyänanpaq paqaspa junaqpa 
wajakurnin täpararqan. Tsaynömi cebäda cosëcha qallanqanpita tamya 
qallanqan witsayyaq täpararqan. 

11Saúlpa concubïna warmin Rizpa tsaynö täparaykanqanta Davidta 

willaykuyaptinmi 

12Galaad partichö kaykaq Jabes markaman aywar Saúlpa y tsurin 

Jonatánpa tullunkunata qorimurqan. Unaynam filisteo runakuna Saúltawan 
Jonatánta Gilboachö wañuskatsir Bet-sán pläzachö ayankunata 
warkayarqan. Tsaypitanam Jabes runakuna suwaskir markankunaman 
pampayänanpaq apayarqan. 

13Tsay Jabes markapitam Saúlpa y tsurin Jonatánpa tullunkunata David 

qoritsimurqan. Tsaynöllam Gabaón runakuna wañutsiyanqan qanchis 
runakunapa tullunkunatapis qoritsimurqan. 

14Qoriskatsimurmi Saúlpa taytan Cispa tullunkuna churaranqan 

sepultüraman Saúlpa y tsurin Jonatánpa tullunkunatapis churayarqan. Tsay 

sepultüraqa Benjamín trïbukuna täkuyanqan Zela markachömi karqan. Rey 
David ninqannölla llapanta ruraskiyaptinmi Israel runakunata Dios Yaya 
yanaparqan mikuyninkuna allina wayuyänanpaq. 

Chusku jatusaq runakunata wañutsiyanqan 
1 Crónicas 20.4-8 

15Filisteo runakuna Israel runakunawan yapay guërrata rurayaptinmi 

pelyayänanpaq soldädunkunawan David aywayarqan. Pelyayanqanchö 
David jankat pishipaskiptinmi 

16Isbi-benob jatusaq casta runa Davidta wañutsiyta munar qatiparqan. Tsay 

runapa lanzanmi kimsa kïlu mas lasarqan. Tsaynöllam juk mushuq 
espädatapis katsirqan. 

17Peru Sarviapa wawan Abisainam cörrilla aywaykur tsay filisteo runata 

wañuskatsirqan. Tsaypitam Davidta soldädunkuna niyarqan: <<Taytay, 
kananpitaqa amana noqakunawan guërraman aywaynatsu. Pelyachö 
wañutsiyäshuptikiqa Israel nación aktsinnaqnöchi quëdanqa>>. 

18Tsaypitanam Gob partichö filisteo runakunawan yapay guërra karqan. 

Tsaychömi jatusaq casta Saf shutiyuq runata Sibecai wañuskatsirqan. 
Sibecaiqa Husa markapitam karqan. 

19Tsaypita yapaymi Gobchö filisteo runakunawan guërrata rurayarqan. 

Tsaychömi Belénpita Jaare-oregimpa tsurin Elhanán Gat markapita 
Goliatta wañuskatsirqan. Goliatpa lanzanqa telarpa arrolladorninnö tetam 
karqan. 

20Gat markachö yapay guërra kaptinmi jatusaq casta filisteo runa 

yarqamurqan Israel runakunawan pelyananpaq. Paypa cada makinchö y 
cada chakinchö soqta dëdunkuna kaptinmi ishkay chunka chusku (24) 
dëdunkuna karqan. 

21Tsay runa Israel runakunata wajupaptinmi Davidpa wawqin 

Simeapa tsurin Jonatán payta wañuskatsirqan. 

22Tsay chuskun jatusaq filisteo runakunam Gat markapita Refa casta 

kayarqan. Paykunatam Davidwan soldädunkuna wañutsiyarqan. 

 

2 Samuel 22 
Dios Yayata David alabanqan 

Salmo 18 

1Saúlpita y llapan contrankunapita salvaptinmi DIOS YAYATA alabar David 

2cantarqan: <<DIOS YAYAM tsapämaqnï qaqa. Paymi tsinkakunä y 

salvamaqnï. 

3Paymi japallan Diosnï. Tsinkakunä rumim kaykan. Paymanmi confiakü. 

Escüdü karmi tsapäman. Poderyuq karmi imaypis salvaman. Payqa altuchö 

tsinkakunä machaymi kaykan. Imaykapitapis salvamaqnïmi kaykan. 
Wañutsiyämänanpaq kaykaptinpis salvamanmi. 

4 DIOS YAYATAM imaypis alabashaq. Mañakuptïmi conträkunapita imaypis 

salvaman. 

5<<Alläpa laqchikaq lamarnömi wañuypis katsimarqan. Imaykata apaq 

juchunömi ushakätsimänanpaq karqan. 

6Wañuypis waskanwanmi watämarqan. Wañutsikuq trampatam 

churapämarqan. 

7Wañunäpaqna kanqäta yarparmi Dios Yayata mañakurqä. 

Yanapamänanpaqmi Diosnïta rugakurqä. Rugakuptïmi templunpita 
wiyamarqan. Alläpa llakikur mañakunqätam wiyamarqan. 

8<<Patsapis alläpam kuyurqan. Ciëluta tsaraqninpis alläpam karkaryarqan. 

DIOS YAYA rabyaptinmi llapanpis kuyurqan. 

9Senqanpitam qoshnipis yarqamurqan. Shiminpitam lunyaykaq ninapis 

yarqamurqan. Rawraykaq shanshatam aqtumurqan. 

10Ciëlu punkuta kichaskirmi urämurqan. Chakin qopinchömi yana pukutay 

karqan. 

11 Querubín angelnin montashqam urämurqan. Wayra jananchömi cörrilla 

shamurqan. 

12Paypa tsinkakunanmi yana chiwi tutapay karqan. Yana pukutaymi payta 

tsapaskirqan. 

13Puntanpitam illaqunö chipakyay yarqamurqan. Ninarraq shanshallam 

tamyamurqan. 

14<<DIOS YAYA ciëlupita parlamunqanmi maqakuynöraq wiyakämurqan. 

Ciëlupitam poderösu Diospa vozninpis wiyakämurqan. 

15Illaqunta flëchatanöraq kachamuptinmi conträkuna wakpa kaypa 

qeshpiyarqan. 

16Dios Yaya piñakamuptinmi lamar rurinpis alayri rikakarqan. Piñakur 

pükamuptinmi kay patsata tukmaraqkunapis rikakäyarqan. 

17<<Dios Yayam ciëlupita makinta makyamarqan. Lamar rurinchö 

tallpukashqanö kaykaptïmi sutarkamarqan. 

18Poderyuq conträkunapa makinpitam salvamarqan. Noqapita mas 

poderyuq kayaptinpis paymi libramarqan. 

19Alläpa desgraciachö kaykaptïmi conträkuna atacayämarqan. Peru tsaynö 

kaykaptïmi DIOS YAYA yanapamarqan. 

20Yanapamarmi tranquïlu kawakunäpaq churamarqan. Alläpa kuyamarmi 

salvamarqan. 

21Munanqannö kawakuptïmi jipimarqan. Allillata ruraq kaptïmi libramarqan. 

22 DIOS YAYA munanqannöllam imaypis kawaykä. Jutsata mana rurarmi 

payta imaypis qatiraykä. 

23Ninqankunatam imaypis yarparaykä. Estatütunkunatam imaypis 

cumpliykä. 

24Noqaqa pay munanqannömi kawakushkä. Mana alli ruraykunapitapis 

witikushkämi. 

25Allillata ruraq kaptïmi imaykapitapis DIOS YAYA salvamashqa. Jutsannaq 

kanqäta musyarmi yanapamashqa. 

26<<Dios Yaya, llakipäkuqkunatam llakipanki. Allillata ruraqkunatam 

imaypis yanapanki. 

27Alli kawakuqkunatam alli rikanki. Peru trampösukunatam sïqa castiganki. 

28Qollmi shonqukunatam salvanki. Peru allish tukuqkunatam sïqa 

manakaqman churanki. 

29 DIOS YAYALLÄ, noqapaq aktsinömi kanki. Tutapäpukushqanö kaptïpis 

qammi tantiyatsimanki. 

30Yanapamaptikim conträkunatapis vencishaq. Markapa murällan altu 

kaptinpis achparmi yaykushaq. 

31<<Dios Yaya munanqannö kawayqa imaypis allim. Paymi llapan 

prometinqantapis cumplin. Payman confiakuqkunatam imayka escüdunö 
tsapan. 

32 DIOS YAYAPITA juk Diosqa manam kantsu. Diosnintsiknöqa manam pipis 

tsapämantsiktsu. 

33Kikin DIOS YAYAM kallpatapis qaraman. Paypa poderninchö karmi 

munanqannö alli kawakü. 

34Pay yanapamaptinmi imayka lluytsunö cörrï. Jirkakunapa purirpis manam 

ishkïtsu. 

35Guërrachö allish pelyaq kanäpaqpis paymi yachatsiman. Bronci flëchata 

sutar wiksütsinäpaqpis paymi kallpata qaraman. 

36<<Qammi escüdü kar imaykapitapis tsapämar salvamashkanki. 

Llakipämarmi imaykachöpis yanapamashkanki. 

37Qammi shumaq tantiyatsimashkanki maypa aywarpis munanqaykinö 

kawanäpaq. 

38<<Chikimaqnïkunatapis qatiykur qatiykurmi ushakätsishkä. Llapanta 

wañuskatsirraqmi jamashkä. 

39Paykunatam jankat ñututsir ushashkä. Venciskirmi mashtaraykaqta 

dëjashkä. Manam conträkuna yapayqa shäriyashqanatsu. 

40Qammi guërrachö pelyanäpaq kallpata qaramashkanki. Conträkunata 

vencinäpaqmi makïman churamushkanki. 

41Vencinäpaq yanapamaptikim kunkapita jarurashkä. Chikimaqnïkunatam 

jankat ushakätsishkä. 

42Conträkuna qayakuyaptinpis manam ni pï yanapashqatsu. DIOS 

YAYATA mañakuyaptinpis manam cäsushqatsu. 

43Jarutakurnin allpata polvuyätsiqnömi paykunatapis ushakätsishkä. 

Cällichö qetäta llutskaqnömi paykunata llutskashkä. 

44Israel nacionchö conträ shäriyaptinpis qammi salvamashkanki. Juk 

nacionkunapa mandakuqnin kanäpaqmi churamashkanki. Mana reqinqä 
runakunam kanan serviyäman. 

45Juklä nación runakunapis mandädüchömi kayan. Mandaptïpis sasmi 

cäsuyäman. 

46Tsay juklä runakunam alläpa mantsayäman. Qayaptïpis 

tsinkaräyanqanpita tsuktsukyarraqmi yarqayämun. 

47<<¡DIOS YAYA alabashqa kaykullätsun! ¡Tsapämaqnï alabashqa 

kaykullätsun! ¡Salvamaqnï alabashqa kaykullätsun! 

48Dios Yaya, qammi conträ shäriqkunata castigashkanki. Llapan nación 

runakunatam podernïman churamushkanki. 

49Qammi chikimaqnïkunapita salvamashkanki. Conträ shäriqkunapitam 

libramashkanki. Wañutsikuq runakunapitam tsapämashkanki. 

50Tsaymi may nacionchö karpis adorashayki. Llapan shonqüwan cantarmi 

alabashayki. 

51Akranqayki reytam llapan imaykachö yanapaykanki. Davidta y paypita 

miraqkunatam imaypis llakipaykanki>>. 

 

2 Samuel 23 
Davidpa ultimu kaq salmun 

1Davidpa ultimu kaq salmunmi kaynö: Isaípa tsurin Davidmi kay cantuta 

qellqarqan. Paytam Dios Yaya yanaparqan pïmay respitayänanpaq. 
Paytam rey kananpaq Jacob creyikunqan Dios Yaya akrarqan. Paymi Israel 
runakunapa shonqunkuna kushikunanpaq cantan. 

2<<DIOS YAYAPA Espïritunmi imata parlanäpaqpis tantiyatsiman. Paypa 

palabranmi imaypis shimillächö kaykan. 

3Israel runakunapa Diosninmi parlapämashqa. Tsapämaqnï Diosnintsikmi 

nimashqa: <Runakunapaq alli justiciata ruraq runaqa y 
noqapita mantsakur mandakuq runaqa 

4patsa waraptin atsikyaqnömi kanqa, chipyaychö rupay yarqamuqnömi 

kanqa y qewa wiñämunanpaq tamyamuqnömi kanqa>. 

5Tsaymi noqapita miraqkunata Dios Yaya imaypis yanapanqa. Tsaynö 

yanapananpaqmi noqawan pactuta rurashqa. Pactu ruranqantaqa manam 
cambianqatsu. Ninqankunata cumplirmi Dios Yaya imaypis salvaman. Pay 
yanapamaptinmi llapan yarpanqäkunapis allilla kanqa. 

6Peru mana alli ruraqkunam kashanö jitarishqa kayänanpaq kaykäyan. 

Yatashqa tukshimashqam 

7kashakunataqa fiërruwan o lanzawanraq wititsintsik. Kashakunata nina 

rupar ushanqannömi paykunapis ushakäyanqa>>. 

Davidpa mas valienti kaq kimsa soldädunkuna 
1 Crónicas 11.10-19 

8Davidpa mas valienti kaq soldädunkunam kimsaq kayarqan. Punta kaqmi 

Hacmonipa tsurin Joseb-basebet karqan. Paymi tsay kimsa soldädukunapa 
capitannin karqan. Juk kutim Joseb-basebetqa pusaq pachak (800) 
soldädukunata lanzanwan wañuskatsirqan. 

9Tsaypitanam Dodupa tsurin Eleazar karqan. Payqa Ahohí markapitam 

karqan. Eleazarpis mas valienti soldädum karqan. Israel runakunawan 
guërrata rurayänanpaq filisteo runakuna Pasdamimchö qorikäyaptinmi 
Eleazarpis tsaychö Davidwan kayarqan. Peru llapan Israel soldädukuna 
qeshpir aywakuyaptinpis 

10Eleazarmi sïqa mana mantsakuypa makinchö espädapis aptakanqanyaq 

filisteo soldädukunawan pelyarqan. Venciskiptinnam Israel soldädukuna 
Eleazar kaqman kutiyarqan wañushqa soldädukunapa imaykankunatapis 
apakuyänanpaq. Tsay junaqmi filisteo soldädukunata venciyänanpaq DIOS 

YAYA yanaparqan. 

11Tsaynöllam Arar markapita Agipa tsurin Samapis Davidpa valienti kaq 

soldädun karqan. Juk kutim filisteo runakuna Lehichö qorikaskir lentëjas 
chakra chawpinchö Israel runakunata atacayarqan. Peru Israel 
soldädukuna qeshpir aywakuyaptinpis 

12Samam sïqa tsay chakra chawpinchö filisteo soldädukunata vencirqan. 

Tsaynöpam Israel runakunata DIOS YAYA yanaparqan filisteo runakunata 
venciyänanpaq. 

13Tsaynöllam Davidpa wakin valienti kaq soldädunkunapis kayarqan. Tsay 

soldädunkunatam Kimsa Chunka shutiwan reqiyarqan. Davidpa kimsa 
valienti kaq soldädunkunapis Kimsa Chunka kaqchömi kayarqan. Juk 
kutichömi cosëcha witsay Adulam machaychö David tsinkaraykarqan. 
Filisteo runakunanam campamentunkuna ruraykur Refaim pampachö 
kaykäyarqan. Adulam machaymanmi Davidpa kimsa mas valienti kaq 
soldädunkuna paywan tinkuyänanpaq aywayarqan. 

14Belénchö juk tröpa filisteo soldädukuna kayaptinmi tsay machayman 

David tsinkakurqan. 

15Kimsan mas valienti kaq soldädunkuna chaykuyaptinmi David nirqan: 

<<¡Ojalä pillapis Belénman yaykuna pözupita yakuta upyanäpaq 
apaykamunman!>> 

16Tsaymi filisteo soldädukuna Belénchö kaykäyaptin tsay kimsa mas 

valienti kaq soldädukuna tsinkayllapa yaykuskir pözupita yakuta David 
upyananpaq apapayämurqan. Peru yakuta chaykatsiyaptinmi David 
upyayta munarqantsu. Masbienmi DIOS YAYATA qaraqnö patsaman jichar 
nirqan: 

17<<¡DIOS YAYA! Kay yakuta upyarqa wañuytapis mana mantsar apamuq 

runakunapa yawarninta upyaqnömi kashaq>>. Tsaynö nirmi yakuta David 
upyarqantsu. Tsay kimsan mas valienti kaq soldädukunam tsay yakuta 
Davidpaq apayämurqan. 

Kimsa Chunka niyanqan valienti kaq soldädukuna 
1 Crónicas 11.20-41 

18Kimsa Chunka niyanqan valienti kaq soldädukunapa capitanninmi 

Sarviapa wawan Joabpa wawqin Abisai karqan. Juk kutim kimsa pachak 
(300) contran soldädukunawan pelyar lanzawan llapanta wañuskatsirqan. 
Tsaynöpam kimsa valienti kaq soldädukunanö paypis respitashqa karqan. 

19Abisaiqa Kimsa Chunka niyanqan soldädukunapita mas reqishqa karmi 

paykunapa capitannin karqan. Tsaynö karpis manam iwalarqantsu kimsan 
mas valienti kaq soldädukunamanqa. 

20Benaíapis valienti soldädum karqan. Payqa Cabseel markapita Joiadapa 

tsurinmi karqan. Valienti soldädu karmi Moab nacionpita alli pelyay yachaq 
ishkay soldädukunata wañuskatsirqan. Tsaynöllam jukpun rashtaykaptin 
jatun pözuman yaykuskir leonta wañuskatsirqan. 

21Tsaynöllam Egiptupita jatunkaray runatapis wañuskatsirqan. Tsay runa 

lanzan aptashqa shamuptinmi Benaíaqa qerullawan garutir lanzanta 
qechuskirqan. Tsay lanzawanmi kikinta wañuskatsirqan. 

22Joiadapa tsurinta Benaía tsaynö wañutsinqanpitam kimsan mas valienti 

kaq soldädukuna respitashqa kayanqannö paypis respitashqa karqan. 

23Kimsa Chunka niyanqan soldädukunachö respitashqa karpis Benaíaqa 

manam iwalarqantsu kimsa valienti kaq soldädukunamanqa. Paytam 
cuidaqnin soldädunkunapa capitannin kananpaq David churarqan. 

24Kimsa Chunka niyanqan mas valienti kaq soldädukunam kayarqan: 

Joabpa wawqin Asael; Belén markapita Dodupa tsurin Elhanán; 

25Harod markapita Sama; Elica (paypis Harod markapitam karqan); 

26Palti markapita Heles; Tecoa markapita Iquespa tsurin Ira; 

27Anatot markapita Abiezer; Husa markapita Sibecai; 

28Ahohí markapita Salmón; Netofa markapita Maharai; 

29Baanapa tsurin Heleb (paypis Netofa markapitam karqan); Gabaa 

markapita Ribaipa tsurin Itai (Gabaaqa Benjamín trïbukuna 
täkuyanqanchömi kaykan); 

30Piratón markapita Benaía; Gaas raqrapita Hidai; 

31Arba markapita Abi-albón; Bahurim markapita Azmavet; 

32Saalbón markapita Eliaba; Jasénpa tsurin Jonatán; 

33Arar markapita Sama; Sararpa tsurin Ahíam (paypis Arar markapitam 

karqan); 

34Maaca markapita Ahasbaipa tsurin Elifelet; Gilo markapita Ahitofelpa 

tsurin Eliam; 

35Carmel markapita Hezrai; Arab markapita Paarai; 

36Soba markapita Natánpa tsurin Igal; Gat markapita Bani; 

37amonita runa Selec; Beerot markapita Naharai (paymi Sarviapa wawan 

Joabpa armankunata puritsir yanaparqan); 

38Itri markapita Ira; Gareb (paypis Itri markapitam karqan); 

39heteo runa Urías. Llapan tsay runakunaqa kimsa chunka qanchismi (37) 

kayarqan. 

 

2 Samuel 24 
Israel runakunata David censanqan 

1 Crónicas 21.1-17 

1Yapay piñakurmi DIOS YAYA Israel runakunata castigayta munarqan. 

Tsaymi Davidpa yarpayninman churarqan Israel runakunatawan Judá 
runakunata censananpaq. 

2Tsaynam soldädunkunapa capitannin Joabta qayaskir rey David nirqan: 

<<Llapan trïbu Israel runakuna täkuyanqanman aywar Danpita hasta 

Beersebayaq censayämunki ayka runakuna kayanqantapis 
musyanäpaq>>. 

3Peru Joabnam nirqan: <<Taytay, ¿imanirtan runakunata censayta 

munanki? DIOS YAYATA mañakushqaqa kawanqaykiyaq pachak (100) kuti 
mas atskaman miranapaqmi permïtinman>>. 

4Joabwan capitanninkuna amatsayaptinpis rey Davidqa manam 

cäsurqantsu. Tsaymi capitankunawan Joab Israel runakunata 
censayänanpaq aywayarqan. 

5Jordán mayuta päsaskirmi Aroer markachö täkuq runakunata y mayu 

kuchun markachö täkuq runakunata censar qallaykuyarqan. Tsaypitanam 
Gad trïbukuna täkuyanqan partita censaskir päsayarqan hasta Jazer 
markaman chäyanqanyaq. 

6Tsaypitanam Galaad partipa y heteo runakuna täkuyanqan Cades 

markapa censarnin päsar Dan trïbukuna täkuyanqanman chaykur Sidón 
markapa tumayarqan. 

7Tsaynöllam alli murallashqa Tiro markapa päsar heveo runakuna y 

cananeo runakuna täkuyanqanpa y Judá trïbukuna täkuyanqan sur kaqläpa 
censar päsayarqan Beerseba markayaq. 

8Isqun killa ishkay chunka (20) junaq entërupa censayta ushaskirmi 

Jerusalénman kutiyarqan. 

9Rey Davidman kutiykurnam ayka runakunata censayämunqantapis Joab 

willarqan. Israelchö täkuq runakunata censayaptinmi pusaq pachak 
waranqa (800,000) runakuna kayarqan. Judáchö täkuq runakunata 
censayaptinmi pitsqa pachak waranqa (500,000) runakuna kayarqan. Tsay 
llapan censayanqan runakunaqa guërraman aywayänanpaq 
kallpankunachönam kayarqan. 

Censayanqanpita Dios Yaya castiganqan 

10Peru Davidnam censayta ushaskatsir jutsata ruranqanta tantiyaskir 

shonqunpis nanaptinraq llakikurqan. Tsaymi DIOS YAYATA mañakur nirqan: 
<<Runakunata censar alläpa jutsatam rurashkä. DIOS YAYA, kanan 
perdonaykallämay. Imayka upanömi mana allita rurashkä>>. 

11Dios Yaya imata ninqantapis musyananpaqmi profëta Gadta David 

imaypis tapukuq. Tsaymi waränin alliq David shärikuykaptin profëta 
Gadta DIOS YAYA nirqan: 

12<<Davidman aywar willanki kimsa castïgupita jukta akrananpaq. 

Akranqan castïguwanmi castigashaq>>. 

13Tsaynam David kaqman Gad aywar nirqan: <<Kimsa castïgupitash 

mayqanta karpis jukta akranki. Jukshi kaykan qanchis wata kay nacionchö 
muchuy kananpaq. Juknash contraykikuna kimsa killa 

qatikachäyäshunaykipaq. Y juknash entëru Israel nacionchö kimsa junaq 
mantsaypaq qeshyaywan qeshyayänanpaq. Mandamaqnï Dios Yayata 
willanäpaq shumaq yarpachakurnin mayqantapis akranqaykita willamay>>. 

14Davidnam Gadta nirqan: <<¡Kaychi kayllaräqa! Kananqa manam ni 

mayqanta akrayta puëdïtsu. Imanö kaptinpis alläpa llakipäkuq kayninwan 
kikin DIOS YAYA castigamätsun. Peru conträ runakunapa poderninmanqa 
ama dëjaykallämätsuntsu>>. 

15Tsaymi tsay alliqpita qallaykur cïtanqan junaqyaq Danpita hasta 

Beersebayaq Israel runakunata pesti qeshyaywan DIOS YAYA castigaptin 
qanchis chunka waranqa (70,000) runakuna wañuyarqan. 

16Mandamunqan ángel Jerusalénchö täkuq runakunatapis 

wañutsinanpaqna kaykaptinmi DIOS YAYA pësakurqan runakunata tsaynö 
wañutsinqanpita. Tsaymi angelta nirqan: <<Tsayllachöna. Amana 
wañutsiytsu>>. Tsay höram DIOS YAYAPA angelnin jebuseo runa Araunapa 
ëranchö kaykarqan. 

17Wañutsikuq angelta rikaskirmi DIOS YAYATA David nirqan: <<Taytay, 

manam Jerusalén runakunatsu jutsayuq kayan, sinöqa noqallämi. 
Runakunata censatsir jutsata ruranqäpita noqatawan ayllükunata 
castigaykayämay>>. 

Dios Yayata adorananpaq altarta David ruranqan 
1 Crónicas 21.18-27 

18Tsay junaqmi David kaqman aywaykur Gad nirqan: <<Jebuseo runa 

Araunapa ëranman aywaykur DIOS 

YAYATA adorayänaykipaq altarta ruray>>. 

19Tsaymi DIOS YAYA ninqannölla David aywarqan. 

20Rey David yanapaqninkunawan aywaykäyanqanta rikaskirmi Arauna 

tinkupaykur puntanman qonqurikuykurqan urkunpis patsaman 
töpanqanyaq. 

21Tsaypitam nirqan: <<Taytay, ¿imanöllapatan servishuqnikita 

watukaykällämanki?>> Davidnam nirqan: <<DIOS YAYAPAQ altarta 
ruranäpaq ëraykita rantikaykamay. Tsay altarchömi sacrificiukunata 
waykashaq pesti qeshyaywan runakuna manana wañuyänanpaq>>. 

22Tsaynam Arauna nirqan: <<Taytay, kaychömi ërapis kaykan. Sacrificiuta 

waykanaykipaqpis törükuna kayanmi. Yantata wanaptikipis 
jurquïtakunawan yügukunapis kanmi. 

23Tsaykunata llapantam qaraq>>. Tsaypita mastam nirqan: <<Ojalä DIOS 

YAYA waykanqayki sacrificiuta chaskiykushunki>>. 

24Peru rey Davidnam nirqan: <<Pächi, taytay. Llapanpis allim kanman. Peru 

imanö kaptinpis qaramanqaykipa rantin rantikaykallämay. 

Qaraytukuyllawanqa manam DIOSNÏPAQ sacrificiuta rurämantsu>>. Tsaynö 
nirmi tsay ëratawan törukunata David rantirqan pitsqa chunka (50) siclo 
qellaywan. 

25Tsaypitanam tsay ërachö altarta David ruraskatsir waykana 

sacrificiukunatawan alli päsakuy sacrificiukunata waykarqan. Tsaymi 
runakuna mañakuyanqanta wiyar DIOS YAYA pesti qeshyaywan pitapis 
wañutsirqannatsu. 

1 Reyes 
1 Reyes 1 

Rey David awkinna kanqan 

1Rey David awkinna karmi mayjina pituyaptinpis qoñurqannatsu. 

2Tsaymi yanapaqninkuna niyarqan: <<Taytay, atiendishunaykipaq y oqllar 

qoñütsishunaykipaq doncëlla jipashta ashiyämushaq>>. 

3Tsaynö nirmi entëru Israel nacionpa aywar kuyakuypaq jipashta 

ashiyämurqan. Tariskirnam Sunam markapita Abisag jipashta rey 
Davidman pushayarqan. 

4Tsay jipashqa alläpa kuyakuypaqmi karqan. Paymi rey Davidta cuidarnin 

oqllar qoñütsirqan. Peru oqllaptinpis rey Davidqa manam yataparqantsu. 

Rey kayta Adonías munanqan 

5Davidpa tsurin y Haguitpa wawan Adoníasmi rey kayta munarqan. Tsaymi 

rey yaykuyta munaqkunapa costumbrin kanqannö puntanta cörriyänanpaq 
alistarqan guërra carrëtakunata, bestian montashqa aywaq soldädukunata 
y pitsqa chunka (50) chakillapa aywaq soldädukunatapis. 

6Adoníasqa Absalónpa qepan yuriq kuyayllapaq jövinmi karqan. 

Llutankunata ruraptinpis taytan manam imaypis piñaparqantsu. 

7Rey kayta munaptinmi Sarviapa wawan Joab y sacerdöti Abiatar 

Adoníasta yanapayarqan. 

8Peru sacerdöti Sadoc, Joiadapa tsurin Benaía, profëta Natán, Simei, Rei 

y Davidpa valienti kaq soldädunkunaqa manam Adoníasta 
yanapayarqantsu. 

9Rey yaykuyta munarmi Adoníasqa Rogel pashtaq yaku kaqman aywaykur 

Zohelet qaqa lädunchö banquëtita ruratsinanpaq pishtatsirqan atska 
üshakunata, cabrakunata, wäkakunata y wera mallwa törukunata. 
Tsaymanmi wawqinkunata y rey Davidpa serviqnin Judá runakunata 
qayatsirqan. 

10Peru manam qayatsirqantsu profëta Natánta, Benaíata, Davidpa valienti 

kaq soldädunkunata ni wawqin Salomóntapis. 

11Tsaynam Natán Salomónpa maman Betsabéta nirqan: <<Qam ¿manaku 

musyanki Haguitpa wawan Adonías rey kananpaq yaykuykanqanta? 
Tsaytaqa rey Davidpis manam musyantsu. 

12Tsaymi yätsinqaqta shumaq wiyamay kikikiwan wawayki Salomónpis 

wañuyta mana munarqa. 

13Kanan sas aywar rey Davidta niy: <Taytay, puntatanam änimashkanki 

wawä Salomón rantiki rey kananpaq. Tsaynö äniykämaptikiqa ¿imanirtan 
Adonías rey kananpaq yaykuykan?> >> 

14<<Tsaynö reywan parlaykaptikim noqa yaykamushaq rasunpa kaqta 

parlaykanqaykita ninäpaq>>. 

15Tsaymi Betsabéqa reypa cuartunman aywarqan. Rey David alläpa 

awkinna kaptinmi Sunam markapita jipash Abisag cuidaykarqan. 

16Cuartunman yaykuskir urkunpis patsaman töpanqanyaq reypa 

puntanman qonqurikuptinmi nirqan: <<¿Imatan päsaykäshunki?>> 

17Betsabénam nirqan: <<Taytay, DIOS YAYAPA shutinchömi änimarqayki 

wawä Salomón rantiki rey kananpaq. 

18Peru mana musyatsishurnikim Adonías rey kananpaq yaykushqa. 

19Banquëtita rurarmi pishtatsishqa atska üshakunata, cabrakunata, 

wäkakunata y wera mallwa törukunata. Tsaymanmi qayatsishqa llapan 
tsurikikunata, sacerdöti Abiatarta y soldäduykikunapa capitannin Joabtapis. 
Peru wawä Salomóntam sïqa qayatsishqatsu. 

20Tsaymi kananqa llapan Israel nación runakuna shuyaraykäyan rantiki 

mayqan tsurikipis rey kananpaq ninaykita. 

21Manaraq churar wañukuskiptikiqa wawä Salomóntawanmi Adonías 

wañutsiyämanqa>>. 

22Tsaynö Betsabé rey Davidwan parlaykäyaptinmi profëta Natán charqan. 

23Pay chaykuptinmi rey Davidta niyarqan: <<Profëta Natánmi 

chämushqa>>. Natánnam yaykuskir urkunpis patsaman töpanqanyaq 
reypa puntanman qonqurikuykur 

24nirqan: <<Taytay, ¿qamku nishkanki Adonías rantiki rey kananpaq? 

25Rey kayta munarmi kanan junaq pishtatsishqa atska üshakunata, 

cabrakunata, wäkakunata y wera mallwa törukunatapis. Tsaymanmi llapan 
tsurikikunata, soldäduykikunapa capitanninkunata y sacerdöti Abiatartapis 
qayatsishqa. Tsaychömi paywan llapan mikur upyar qayaykachar nikäyan: 
<¡Viva rey Adonías! ¡Kananpitam pay rey kanqa!> 

26Peru noqata, sacerdöti Sadocta, Joiadapa tsurin Benaíata ni tsuriki 

Salomóntapis manam qayatsiyämashqatsu. 

27Tsaynö Adonías yaykunanpaqqa ¿qamku nishkanki? ¿Noqakunata mana 

musyatsiyämarku rantiki rey kananpaq Adoníasta churaykanki?>> 

Salomónta rey kananpaq David churanqan 

28Profëta Natán tsaynö niptinmi rey David Betsabéta qayatsirqan. Tsaymi 

Betsabé yaykuskir reypa puntanman ichiskirqan. 

29Tsaymi rey nirqan: <<Wañuypita salvamaq DIOS YAYAPA shutinchö 

jurarmi niq: 

30Kanan junaqmi cumplishaq wawayki Salomón rantï rey kananpaq DIOS 

YAYAPA shutinchö äninqaqta>>. 

31Tsaynö niptinmi Betsabéqa urkunpis patsaman töpanqanyaq reypa 

puntanman qonqurikuykur nirqan: <<¡Imayyaqpis kawanaykipaq Dios Yaya 
yanapaykulläshuy!>> 

32Tsaypitanam rey David qayatsirqan sacerdöti Sadocta, profëta Natánta y 

Joiadapa tsurin Benaíata. Paykuna yaykuskiyaptinmi 

33nirqan: <<Yanapamaqnïkunata qoriskir tsurï Salomónta muläman 

montarkatsir Gihónchö pashtaq yakuman pushayay. 

34Tsaychönam sacerdöti Sadocwan profëta Natán Salomónman aceitita 

wiñäyanqa Israel runakunapa mandakuqnin rey kananpaq. 
Wiñarkuyaptinna cornëtata töcar llapan runakuna jinchi niyanqa: <¡Viva rey 
Salomón! ¡Viva!> 

35Tsaypitana llapayki paqtan shamur trönüman jamatsiyanki rantï rey 

kananpaq. Paytam churashkä Judá runakunapa y Israel runakunapa 
mandakuqnin rey kananpaq>>. 

36Tsaynam Joiadapa tsurin Benaía nirqan: <<Taytay, ninqaykinömi 

rurayäshaq. Tsaynö kananpaq DIOS YAYAPIS permïtiykullätsun. 

37Qamta yanapashunqaykinölla Salomóntapis yanapaykullätsun. Qam 

mandakunqaykipitapis mas atska markakunata mandakuykullätsun>>. 

38Tsaypitanam sacerdöti Sadoc, profëta Natán, Joiadapa tsurin Benaía, 

cereteo runakuna y peleteo runakuna Salomónta rey Davidpa mulanman 
montarkatsir Gihónchö pashtaq yakuman pushayarqan. 

39Tsaychönam waqrachö wiñaraykaq aceitita sacerdöti Sadoc sagrädu 

carpapita jipiskir Salomónpa umanman rey kananpaq wiñarqan. Tsaynam 
cornëtata töcayaptin llapan runakuna jinchi niyarqan: <<¡Viva rey Salomón! 
¡Viva!>> 

40Palaciuman alläpa kushishqa kutirmi qaqakunapis yachapanqanyaq 

qayaykacharnin lawtata töcaraykar Salomónpa qepanta vïvar aywayarqan. 

41Tsaynö qayaykachäyanqantam Adonías y paywan kaykaq runakuna 

mikur ushaykarna wiyaskiyarqan. Cornëtata töcayämunqanta wiyaskirmi 
Joab nirqan: <<¿Imanirtan markachö tsayläya büllata ruraykäyan?>> 

42Tsaynö parlaykäyaptinmi sacerdöti Abiatarpa tsurin Jonatán charqan. 

Chaykuptinmi Adonías nirqan: <<Taytay, päsakallämuy. Qam respitädu 
runaqa alli noticiatach apaykämunki>>. 

43Tsaynam Adoníasta Jonatán nirqan: <<Mana alli noticiatam apaykämü. 

Rey Davidmi Salomónta rey kananpaq churashqa. 

44Gihón pashtaq yaku kaqman pushaykur churayänanpaqmi rey David 

mandashqa sacerdöti Sadocta, profëta Natánta, Joiadapa tsurin Benaíata, 
cereteo runakunata y peleteo runakunata. Tsaymi rey Davidpa mulanta 
montarkatsir tsayman pushayashqa. 

45Tsaychömi sacerdöti Sadocwan profëta Natán Salomónpa umanman 

aceitita wiñäyashqa rey kananpaq. Tsaymi alläpa kushishqa markaman 
kutir llapan qayaykachaykäyan. Tsaynöpam kushikur vïvaykäyanqanta 
wiyaykäyanki. 

46<<Kananqa reypa trönunchönam Salomón jamaykan. 

47Tsaymi rey Davidpa yanapaqninkunapis Davidta felicitar niyashqa: <Dios 

Yaya yanapashunqaykinölla Salomóntapis yanapaykullätsun. Qam 
mandakunqaykipitapis mas atska markakunata mandakuykullätsun>. 
Tsaynö niyaptinmi rey Davidpis cämachö ujuraykarllana Dios Yayata 
adorar 

48nishqa: <Israel runakunapa DIOSNIN alabashqa kaykullätsun. Paymi 

kawaykaptïllaraq jukaq tsurï trönüman jamananpaq churashqa> >>. 

49Tsaynö päsanqanta willaykuptinmi Adonías qayatsinqan runakuna alläpa 

mantsakar wakpa kaypa witsikar qeshpiyarqan. 

50Adoníasnam wawqin Salomón wañutsinanta mantsakur Sagrädu 

Carpaman qeshpiskir altarpa waqrankunata aptakushqa ichiraykarqan. 

51Tsaytam Salomónta juk runa willarqan: <<Adoníasqa alläpa 

mantsashurnikim altarpa waqranta achkukushqa ichiraykan. Paymi 
rugakushunki Dios Yayapa shutinchö jurar mana wañutsinaykipaq>>. 

52Salomónnam nirqan: <<Imatapis llutanta mana ruraptinqa manam imapis 

payta päsanqatsu. Peru llutankunata ruraptinmi sïqa wañutsishaq>>. 

53Tsaypitam Salomón mandarqan altar kaqpita Adoníasta 

pushamunanpaq. Puntanman chaykur qonqurikuykuptinmi Salomón 
nirqan: <<Shumaqllalla wajikipa kutikuy>>. 

 

1 Reyes 2 
Salomónta rey David yätsinqan 

1Wañukunanpaqna kanqanta tantiyarmi tsurin Salomónta rey David yätsir 

nirqan: 



661 

 

 
©  Wycliffe Bible Translators, Inc. 

  
 

 

2<<Llapan runakunanöllam noqapis atsikyay patsata dëjaskir aywakushaq. 

Ushakäkuptïpis mana mantsakur shumaq mandakunki. 

3DIOS YAYA mandakunqankunata cumplir pay munanqannö imaypis 

kawakunki. Moisés qellqanqan leykunachö ninqannölla estatütunkunata, 
mandamientunkunata, ninqankunata y mandanqankunata llapanta 
cumplinki. Tsaynö cumpliptikim imayka ruranqaykichöpis y maypa 
aywaptikipis yanapashurniki 

4llapan änimanqankunata DIOS YAYA cumplinqa. Prometimarmi nimarqan: 

<Qampita miraqkuna mandakunqäkunata cäsuyämar llapan 
yarpayninkunawan voluntäninkunawan munanqänö kawarqa imaypis Israel 
runakunapa mandakuqnin reymi kayanqa> >>. 

5Mastam Salomónta rey David nirqan: <<Qam musyankim Nerpa tsurin 

capitán Abnerta y Jeterpa tsurin capitán Amasata Sarviapa wawan Joab 
wañutsiptin wachäkanman y llanqinman yawarnin pilchinqanta. Tsaynöpam 
imayka guërrachönö yawarninta jichar wañutsinqanpita noqata 
tumpayäman. 

6Imata ruranaykipaqpis shumaq yarpachakunki. Joabtaqa awkinyanqanyaq 

tranquïlu kawananta ama dëjankitsu. 

7<<Peru Galaadpita Barzilaipa tsurinkunata sïqa llakipar mikuyninkuna 

qaraykunki. Paykunam mikuyta qarayämarqan wawqiki Absalónpita 
qeshpir aywakuptï. 

8<<Tsaynölla Bahurim markapita Benjamín trïbu runa Gerapa tsurin 

Simeita imanö ushakätsinaykipaqpis yarpachakunki. Paymi Mahanaimman 
qeshpir aywakuptï manakaqman churamar imaykata 
qayapämarqan. Tsaynö kaykaptinpis kutimuptï Jordán mayuman 
chaskimaq tinkupämaptinmi DIOS YAYAPA shutinchö jurar prometirqä mana 
wañutsinäpaq. 

9Peru ama imanöpapis payta perdonankitsu. Qamqa alli tantiyakuq runa 

kaynikiwan shumaq yarpachakunki imanöpapis wañutsinaykipaq>>. 

Rey David wañukunqan 
1 Crónicas 29.26-30 

10David wañuskiptinnam Davidpa Markan niyanqanchö pampayarqan. 

11Puntatam Hebrón markachö qanchis wata rey karqan. Tsaypitanam 

Jerusalénchöpis kimsa chunka kimsa (33) wata rey karqan. Tsaymi Israel 
runakunapa mandakuqnin rey karqan chusku chunka (40) wata. 

12Tsaypitam Salomónna taytanpa rantin rey karqan. Salomón rey kanqan 

witsaymi llapan runakunapis shumaq tranquïlu kawakuyarqan. 

Rey Adonías wañukunqan 

13Juk junaqmi Haguitpa wawan Adonías Salomónpa maman Betsabéta 

watukaqnin aywarqan. Chaykuptinmi Betsabé nirqan: <<¿Alli 
yarpaynikiwanku shamushkanki?>> Adoníasnam nirqan: <<Awmi>>. 

14Mastam nirqan: <<Mamïta, jukta rugakuqnikim shamuykällä>>. 

Betsabénam nirqan: <<¿Imallataraq?>> 

15Adoníasnam nirqan: <<Musyanqaykinöpis llapan Israel runakunam noqa 

rey kanäpaq kanqanta yarpäyarqan. Peru tsaynö kaptinpis DIOS 

YAYA munaptinmi wawqïta churashqa rey kananpaq. 

16Tsaymi kananqa yapay rugakuykulläshayki. Ama nëgaykamaytsu>>. 

Betsabénam nirqan: <<Kaptinqa allim kanqa>>. 

17Adoníasnam nirqan: <<Rey Salomónta rugakaykalläpamay Sunam 

markapita Abisag jipashwan churaykamänanpaq. Qamtaqa änishunkim>>. 

18Betsabénam nirqan: <<Allim kanqa. Rey Salomóntam rugakamushaq>>. 

19Tsaypitam Betsabé rey Salomónman Adoníaspaq rugakuq aywarqan. 

Chaykuptinmi mamanta shumaq respitar rey Salomónqa ichirkur 
chaskirqan. Tsaypitanam trönunman yapay jamaykurqan. Maman 
jamananpaq juk trönuta apatsimuptinmi derëchu kaq lädunman 
jamaykurqan. 

20Tsaymi nirqan: <<Hïju, jukta rugakuqnikim shamushkä. Ama 

nëgaykallämaytsu>>. Rey Salomónnam nirqan: <<Mamay, imatapis 
rugakamanqaykitaqa änishaykim>>. 

21Mamannam nirqan: <<Hïju, Sunam markapita Abisag jipashwan wawqiki 

Adoníasta churaykullay>>. 

22Rey Salomónnam nirqan: <<¿Imanirtan Abisagwan Adoníasta churanäta 

munanki? Tsayta mañamarqa Adonías mayornï kaptin rey kanqäta 
entregaykunäpaq mañamänaykillanam faltaykan. Tsaynöllam sacerdöti 
Abiatarwan Sarviapa wawan Joabpis payta yanapaykäyan>>. 

23Tsaymi DIOS YAYAPA shutinchö jurarnin rey Salomón nirqan: <<Adonías 

tsaynö rugashunqaykipita supayninta mana apatsiptïqa Dios Yaya mana 
llakipaypa castigamätsun. 

24DIOS YAYA prometimanqannöllam taytä Davidpa trönunman rey kanäpaq 

jamatsimashqa. Tsaymi Adoníasta jina höra wañutsiyänanpaq Dios Yayapa 
shutinchö mandakü>>. 

25Tsaynöpam Adoníasta wañutsinanpaq Joiadapa tsurin Benaíata jina höra 

mandarqan. Tsaymi Benaía aywaykur Adoníasta wañuskatsirqan. 

26Tsaypitam sacerdöti Abiatarta rey Salomón nirqan: <<¡Sänu 

qarallaykiwan aywakuy Anatot markaykiman! Qampis wañutsinaqpaqmi 

kaykanki. Peru manam wañutsishaykitsu taytä Davidpa puntanta DIOS 

YAYAPA babulninta apamushqa kaptiki. Tsaynöllam taytäwan paqta 
imaykata ñakarpis puriyashkanki>>. 

27Tsaynöpam DIOS YAYATA serviq sacerdöti kanqanpita Abiatarta Salomón 

qarqurqan. Tsaynö rurarmi Siluchö Elípa ayllunpaq Dios Yaya ninqanta 
cumplirqan. 

28Tsaynö ruranqanta Joabtapis willaykuyaptinmi mantsakarnin 

qeshpir DIOS YAYAPA carpanman tsinkakur altarpa waqrankunata 
achkukushqa kaykarqan. Tsaynö qeshpirqan Absalónta mana yanaparpis 
Adoníasta yanapashqa karmi. 

29Tsaychö kaykanqanta willayaptinmi rey Salomón Joiadapa tsurin 

Benaíata mandarqan Joabta tsaychö wañutsinanpaq. 

30Tsaymi DIOS YAYAPA carpanman aywaykur Joabta Benaía nirqan: 

<<Reymi mandashunki altarpita yarqamunaykipaq>>. Joabnam nirqan: 
<<¡Kaypitaqa manam ni imanöpapis yarqushaqtsu! ¡Kaychömi wañurpis 
wañushaq!>> Tsaynö niptinmi reyman kutiykur Benaía willarqan. 

31Tsaymi rey nirqan: <<Tsaynö niptinqa patsallanchö wañuskatsir jukläman 

pampay. Tsaynöpam ishkan capitankunata Joab wañutsinqanpitaqa 
taytäwan noqapis jutsannaq kayäshaq. 

32Tsaynö wañutsiptikim DIOS YAYA payta juzganqa jutsannaq 

capitankunata wañutsinqanpita. Payqa taytäta mana musyatsirmi Nerpa 
tsurin Abnerta Jeterpa tsurin Amasata tuksiskirqan. Abnermi Israel 
soldädukunapa capitannin y Amasanam Judá soldädukunapa capitannin 
karqan. Ishkanpis Joabpita mas alli runakunam kayarqan. 

33Paykunata wañutsinqanpita Joabwan paypita miraqkuna imayyaqpis 

maldicionashqa kayätsun. Peru Davidpita miraqkunataqa DIOS 

YAYA yanapaykullätsun alli kawakur imayyaqpis alli mandakuq 
kayänanpaq>>. 

34Tsaynö rey niptinmi Benaíaqa aywaykur Joabta wañuskatsirqan. Joabta 

wañuskatsiptinmi estancianchö kaykaq wajiman apaykur pampayarqan. 

35Tsaypitanam soldädukunapa capitannin Joabpa rantin kananpaq 

Joiadapa tsurin Benaíata rey Salomón churarqan. Tsaynöllam Abiatarpa 
rantin kananpaq sacerdöti Sadoctapis churarqan. 

36Tsaypitanam Simeita qayaskatsirnin nirqan: <<Jerusalénchö wajikita 

ruraskir maypapis mana yarqukuypa tsayllachö täkunki. 

37Markapita yarqur Cedrón raqrata päsarqa wañutsishqam kanki. Tsaynö 

wañunaykipaq kikikim jutsayuq kanki>>. 

38Tsaymi reyta Simei nirqan: <<Taytay, allim kanqa. Mandamanqaykita 

rurarmi cumplilläshaq>>. Ninqannöllam Simeiqa Jerusalénchö täkurqan. 

39Tsaychö kimsa watana täkuykaptinmi ishkay serviqninkuna qeshpir 

Maacapa tsurin Aquis kaqpa aywakuyarqan. Aquisqa Gat markapa 
mandakuqnin reymi karqan. Simeiqa qeshpiq serviqninkuna Gat markachö 
kaykäyanqanta musyaskirmi 

40ashnunta karunakurkur Gat markaman serviqninkunata ashiq aywarqan. 

Tsaychö tariskirmi Jerusalénman kutitsimurqan. 

41Jerusalénpita yarquskir Gat markaman Simei aywanqanpita 

Jerusalénman kutiykämunqantam Salomónta willayarqan. 

42Tsaymi Simeita qayaskatsir Salomón nirqan: <<¿Manaku qamta willarqaq 

Jerusalénpita maypapis yarqurqa wañunaykipaq kanqanta? Tsaynö niptiq 
¿manaku DIOS YAYAPA shutinchö änimarqayki maypapis mana yarqur 
cäsumänaykipaq? 

43Tsaynö nikämarqa ¿imanirtan cumplishkankitsu DIOS YAYAPA shutinchö 

änimanqaykita? Tsaynölla mandakunqätapis ¿imanirtan 
cäsumashkankitsu?>> 

44Tsaypitanam Simeita rey Salomón nirqan: <<Qamqa taytä Davidpa 

contranmi shärirqayki. Tsaymi kananqa jutsaykipita wañunaykipaq DIOS 

YAYA permïtishqa. 

45Peru noqapaqmi sïqa DIOS YAYA permïtishqa bendicionninta 

chaskinäpaq. Tsaynöllam Davidpita miraqkunata DIOS YAYA imaypis 
yanapanqa rey kar trönunchö jamayänanpaq>>. 

46Tsaypitanam Simeita wañutsinanpaq Joiadapa tsurin Benaíata rey 

Salomón mandarqan. Tsaynö niptinmi waqtaman yarquskir jina höra 
wañuskatsirqan. Tsaynöpam rey Salomón contrankunapita librina karqan. 

 

1 Reyes 3 
Faraónpa mashan Salomón yaykunqan 

1Tsaypitanam Egipto nacionpa mandakuqnin rey Faraónpa tsurinwan 

Salomón churakar Davidpa Markanman pusharqan. Tsay witsaymi 
Salomón palaciuntawan DIOS YAYAPA wajinta y Jerusalén markapa 
murällanta ruraykätsirqan. 

2DIOS YAYATA adorayänanpaq wajin manaraq 

kaptinmi altarkunallachö sacrificiukunata waykayaq. 

Tantiyakuq kananpaq Dios Yayata Salomón mañakunqan 
2 Crónicas 1.1-13 

3Salomónmi DIOS YAYATA kuyar taytan David yätsinqankunata llapanta 

cumplirqan. Peru juklä altarkunachömi sacrificiukunata waykar 
inciensiutapis qoshnïtsirqan. 

4Llapan tsay altarkunapitapis Gabaónchö kaykaq altarmi mas jatun y mas 

reqishqa karqan. Tsaymi rey Salomón tsayman aywaykur waranqa (1,000) 
wätakunata pishtaskir waykana sacrificiukunata waykarqan. 

5Gabaónchö Salomón kaykaptinmi sueñuyninchö yuripuskir DIOS 

YAYA nirqan: <<Imaykatapis mañakamay. Noqam yanapashayki>>. 

6Salomónnam nirqan: <<Servishuqniki taytä David llapan voluntäninwan 

munanqaykinö kawaptinmi imaykachöpis yanapashkanki. Kananpis pay 
raykum rantin rey kanäpaq churamashkanki. 

7Tsaymi noqata churamaptiki taytäpa rantin rey kaykä. Jövinllaraq karmi 

imanö mandakunäpaq kanqantapis musyäraqtsu. 

8Kananqa yupaytapis mana puëdiypaq akranqayki runakunapa 

mandakuqnin reymi kä. 

9Taytay, tsay runakunata shumaq mandanäpaq alli yarpaytawan yachayta 

qaraykallämay. Shumaq tantiyaykatsillämay yarpaynï alli o mana alli 
kanqantapis tantiyakunäpaq. Tantiyaynï mana qaramaptikiqa manam 
kuyanqayki maytsikaq runakunata mandayta puëdishaqtsu>>. 

10Salomón mañakunqan alli kaptinmi 

11Dios Yaya nirqan: <<Qamqa manam mañakamashkankitsu atska wata 

kawanaykipaq, rïcu kanaykipaq ni contraykikunata ushakätsinäpaqtsu, 
sinöqa shumaq mandakunaykipaq y alli tantiyakunaykipaqmi 
mañakamashkanki. 

12Tsay mañakamanqaykinömi yanapashayki alli yarpayyuq y yachayyuq 

kanaykipaq. Qam yachayyuq kanqaykinöqa manam ni pipis kashqatsu ni 
imaypis kanqatsu. 

13Tsaynöllam mana mañakaykämaptikipis yanapashayki rïcu kanaykipaq y 

poderyuq kanaykipaq. Tsaymi kawanqaykiyaqqa qampita mas poderyuq 
rey kanqatsu. 

14Noqa munanqänö llapan leynïkunatawan mandamientükunata taytayki 

Davidnö cumpliptikiqa atska watakuna kawakunaykipaqmi bendicionnïta 
qamman churamushaq>>. 

15Puñukashqa kanqanpita Salomón rikcharkamurmi sueñuykanqanta 

tantiyaskirqan. Tsaymi Jerusalénman kutiykur DIOS YAYAPA Pactu 
Babulnin kaykanqan kaqman sas aywarqan. Tsaychömi waykana 

sacrificiukunata y alli päsakuy sacrificiukunata waykarqan. Tsaynöllam 
llapan yanapaqninkunapaqpis mikuyta ruratsirqan. 

Alli justiciata Salomón ruranqan 

16Tsay witsaymi rey Salomónman ishkaq prostitütakuna quëjakuq aywar 

17jukaq warmi nirqan: <<Taytay rey, kay warmiwan ishkallä wajichö 

kaykarmi qeshyakurqä. 

18Qeshpikunqäpita kimsa junaqllatam paypis qeshyakushqa. Manam ni 

pipis paqtäkuna kashqatsu. Ishkalläkunam kayashkä. 

19Peru juk paqasmi kay warmi puñunqanchö wawanta wañut qopishqa. 

20Tsaymi pullan paqas sharkur puñukashqa kaykanqäman wañushqa 

wawanta oqllarkatsimar wamräta apashqa. 

21Rikcharkamur chuchunäpaqmi oqllanïchö wañushqana kaykänaq. Peru 

patsa waraskiptin rikaykunäpaqqa manam wawätsu kanaq, sinöqa kay 
warmipa wawanllam>>. 

22Jukaq warminam nirqan: <<Manam qam ninqaykinötsu. Kay kawaykaq 

wamraqa noqapa wawämi. Qampa wawaykim wañushqaqa>>. Peru jukaq 
warminam nirqan: <<Manam qam ninqaykinötsu. Qampa wawaykim 
wañushqa kaykaq. Noqapa wawämi kawaykaq wamraqa>>. Tsaynömi 
reypa puntanchö alläpa piñanakuyarqan. 

23Tsaymi rey nirqan: <<Juknikim niyanki: <Noqapa wawäqa kawaq kaqmi. 

Wañushqa kaykaqmi paypa wawan>. Tsaynöllam juknikipis niyanki: 
<Paypam wañushqa kaqqa. Noqapam kawaq kaq> >>. 

24Tsaymi yanapaqninta rey nirqan: <<¡Espädata apamuy!>> Espädata 

apaykuptinnam 

25rey nirqan: <<Kawaykaq wamrata pullanpa ishkayman roquskir pullan 

pullan ishkan warmikunata entregayay>>. 

26Tsaynam wamrapa maman alläpa llakir reyta rugarnin nirqan: <<¡Taytay, 

ama wañuykatsillaytsu! ¡Tsaypa rantinqa kay warmita kawaykaqllata 
entregaykuy!>> Peru jukaq warminam nirqan: <<Paypis noqapis 
gustukunachö mana kayänäpaq tsay wamrata ishkayman roquskiyay>>. 

27Tsaymi rey nirqan: <<Amana roquyaytsu. Wañunanta mana munaq kaq 

warmita entregaykuyay. Paymi rasunpa kaq mamanqa>>. 

28Tsay warmikuna demandanakuyanqanta rey Salomón alli justiciata 

ruranqanta llapan Israel runakuna musyaskirmi tantiyayarqan alli 
yachayyuq kananpaq Dios Yaya yanapanqanta. Tsaymi llapan runakunapis 
rey Salomónta respitayarqan. 

1 Reyes 4 
Salomónpa yanapaqninkuna pikuna kayanqan 

1Salomónmi llapan Israel runakunapa mandakuqnin rey karqan. 

2Payta yanapaqninkunam kaykuna kayarqan: Sadocpa tsurin Azaríasmi 

sacerdöti karqan. 

3Sisapa tsurinkuna Elihorefwan Ahíasmi secretariun kayarqan. Ahiludpa 

tsurin Josafatmi Israelchö ima päsanqankunatapis qellqaq karqan. 

4Joiadapa tsurin Benaíam soldädunkunapa capitannin karqan. Sadocwan 

Abiatarmi sacerdöti kayarqan. 

5Natánpa tsurin Azaríasmi gobernadorkunapa mandakuqnin karqan. 

Natánpa tsurin Zabudmi sacerdöti y Salomónpa yätsiqnin karqan. 

6Ahisarmi palaciuchö kaqkunata cuidaq karqan. Abdapa tsurin 

Adoniramnam faenakunachö aruqkunapa capataznin karqan. 

7Entëru Israel nacionchömi Salomónpa chunka ishkay gobernadorninkuna 

kayarqan. Paykunam cada ünun watachö juk killayaq rey Salomónpaq, 
Salomónpa ayllunkunapaq y yanapaqninkunapaq mikuyta alistaq 
kayarqan. 

8Tsay gobernadorkunam kaykuna kayarqan: Ben-hurmi Efraín 

jallqakunachö gobernador karqan. 

9Ben-decarmi Macazchö, Saalbimchö, Bet-Semeschö, Elónchö y Bet-

hanánchö gobernador karqan. 

10Ben-hesedmi Arubot markachö, Socuchö y entëru Hefer partichö 

gobernador karqan. 

11Ben-abinadabmi entëru Dor provinciachö gobernador karqan. Paypa 

warminmi Salomónpa tsurin Tafat karqan. 

12Ahiludpa tsurin Baanam Taanac markachö, Meguiduchö y entëru Bet-

seánchö gobernador karqan. Bet-seánqa Saretán cercanchö y Jezreelpa 
uraninchömi karqan. Tsaynöllam gobernador karqan Bet-seánpita Abel-
meholayaq y Jocmeam washalädunyaq 

13Ben-gebermi Galaadchö kaykaq Ramotchö gobernador karqan. Paypa 

mandädunchömi karqan Manaséspa tsurin Jair shäritsinqan markakuna. 
Tsay markakunapis Galaadchömi karqan. Tsaynöllam Basánchö Argob 
provinciapis paypa mandädunchö karqan. Tsaychömi soqta chunka (60) 
corralashqa jatusaq markakuna kayarqan. Tsay markakunaman yaykuna 
punkunkunapa trancankunam broncipita rurashqa karqan. 

14Iddupa tsurin Ahinadabmi Mahanaimchö gobernador karqan. 

15Ahimaasmi Neftalíchö gobernador karqan. Paymi Salomónpa tsurin 

Basematwan churakashqa karqan. 

16Husaipa tsurin Baanam Aserchö y Alotchö gobernador karqan. 

17Parúapa tsurin Josafatmi Isacar partichö gobernador karqan. 

18Elapa tsurin Simeim Benjamín partichö gobernador karqan. 

19Uripa tsurin Gebermi Galaad partichö gobernador karqan. Galaad 

partitaqa amorreo runakunapa mandakuqnin rey Sehón y Basánchö rey 
Ogmi poderninchö unay katsiyarqan. Tsay llapan gobernadorkunapa 
mandaqninmi juk gobernador karqan. 

Salomón rïcu y yachayyuq kanqan 

20Judáchö y Israelchö täkuq runakunaqa lamar kuchunchö arenïllanöraq 

yupaytapis mana puëdiypaq maytsikam kayarqan. Atskaq kayaptinpis 
mikuyänanpaqwan upyayänanpaq manam ni ima faltarqantsu. Tsaynöpam 
llapanpis kushishqa kawakuyarqan. 

21 (5.1) Salomónpa poderninchömi karqan Éufrates mayupita Filistea 

nacionpa mujunninyaq y Egipto nacionpa mujunninyaq. Tsaychö täkuq 
runakunam impuestuta llapan pägayarqan. Salomón kawanqanyaqqa tsay 
runakuna paypa mandädunchömi llapanpis kayarqan. 

22 (5.2) Salomónpaqmi waran waran mikuyta qoriyaq soqta waranqa soqta 

pachak (6,600) kïlu allin kaq jarinata, chunka kimsa waranqa ishkay pachak 
(13,200) kïlu jukläya jarinata, 

23 (5.3) alli cëbashqa chunka törukunata, alli qewachö mitsishqa ishkay 

chunka (20) törukunata y pachak (100) üshakunata. Tsaynöllam tukuyläya 
lluytsukunata, wera wallpakunata y wera pätukunata qoriyarqan. 

24 (5.4) Éufrates mayupita rupay jeqanan kaqläpam Salomón mandakurqan 

Tifsapita Gazayaq. Tsaychö täkuq llapan reykunam Salomónpa 
mandädunchö kayarqan. Tsaynöpam pay mandakunqan kaqkunachöqa 
ima guërrapis karqannatsu. 

25 (5.5) Salomón kawanqanyaqqa Judáchö täkuq runakunam Danpita 

Beersebayaq kushishqa kawakuyarqan. Tsaymi üva jachapa y hïgus 
jachapa chakinchöpis tranquïlu jamaräkuyarqan. 

26 (5.6) Salomónpa carrëtankunata qarachaq chusku waranqa (4,000) 

bestiakunapaqmi ramädakunapis karqan. Bestiankuna montaq 
soldädukunapis chunka ishkay waranqam (12,000) kayarqan. 

27 (5.7) Mana qonqarmi rey Salomónpaq y paypa wajinchö 

mikuqkunapaqpis llapan gobernadorkuna töcanqan killa trukanakuypa 
mikuyta apayarqan. Tsaymi ni imaypis mikuyänanpaq faltaqtsu. 

28 (5.8) Tsaynöllam turnun chämuptin carrëtata qarachaq bestiakunapaq y 

wakin kaq bestiakunapaqpis cebädatawan päjata apayarqan. 

29 (5.9) Dios Yayam Salomónta yachayta qararqan shumaq tantiyakuq 

kananpaq. Tsaymi aja tantiyay kaqkunatapis payqa tantiyarqan. 

30 (5.10) Salomónqa mas yachayyuqmi karqan Egiptuchö täkuq yachayyuq 

runakunapita y rupay yarqamunan kaqlächö täkuq yachayyuq 
runakunapitapis. 

31 (5.11) Pïmay runapitapis mas yachayyuq kaptinmi Etánpis payman 

iwalarqantsu. Etánqa Zerapita miraqmi karqan. Tsaynöllam mas yachayyuq 
karqan Maholpa tsurinkuna Hemánpita, Calcolpita y Dardapitapis. 
Pïmaypitapis mas yachayyuq kanqanmi maytsaychöpis musyakarqan. 

32 (5.12) Kimsa waranqa (3,000) proverbiukunatam Salomón 

qellqarqan. Tsaynöllam waranqa pitsqa (1,005) poesíakunatapis 
qellqarqan. 

33 (5.13) Paymi tukuyläya jachakuna imanö kanqantapis tantiyarqan. Tsaymi 

Líbanuchö jatusaq cedru qerukunapaq y perqakunachö wiñämuq 
qewakunapaq allish yachatsikurqan. Tsaynöllam yachatsikurqan tukuyläya 
wätakunapaq, päriqkunapaq, lätaypa puriqkunapaq y pescädukunapaqpis. 

34 (5.14) Salomón alläpa yachayyuq kanqanta musyaykurmi maytsay 

nacionkunapita shayämuq yachayyuq kanqanta wiyayänanpaq. 

 

1 Reyes 5 
Rey Hiramwan Salomón willanakuyanqan 

2 Crónicas 2.1-18 

1 (15) Tiro markachö rey Hirammi wiyarqan Salomóntana taytan Davidpa 

rantin rey kananpaq churayanqanta. Tsaymi Davidwan kuyay amïgu kar 
runakunata mandarqan Salomónta felicitäyänanpaq. 

2 (16) Tsay felicitaqnin runakunatawanmi Salomón encargakurqan rey 

Hiramta niyänanpaq: 

3 (17) <<Musyankim contrankunawan guërrachö kar taytä David DIOS 

YAYAPAQ templuta ruratsiyta mana puëdinqanta. Paymi DIOS 

YAYA yanapaptin llapan contrankunata venciskirraq templuta ruratsiyta 
yarparqan. 

4 (18) Kananqa DIOSNÏ yanapamaptinmi llapan nacionkunawanpis shumaq 

tranquïlu kawakuyä. Pipis conträ mana shäriptinmi guërrapis kannatsu. 

5 (19) Tsaymi kananqa DIOSNÏPA templunta shäritsishaq. Templunta 

shäritsinäpaqmi taytä Davidta DIOS YAYA nirqan: <Rantiki mandakunanpaq 
tsurikita churaptïraqmi templüta shäritsinqa>. 

6 (20) Tsaymi templuta shäritsinäpaq Líbano muntipita cedru qerukunata 

wallupaykallämay. Qam musyankim kaychö täkuq runakuna qeru walluyta 
mana yachayanqanta. Tsaymi rugaq arupäyäshuqnikikuna 
arupäyämaqkunata yanapaykuyällänanpaq. Tsay arupäyäshuqniki 
runakunapa jornalnintaqa ayka kaptinpis pägalläshaykim>>. 

7 (21) Salomón tsaynö ninqanta willaykuyaptinmi alläpa kushikur rey Hiram 

nirqan: <<¡Dios Yaya alabashqa kaykullätsun! ¡Paymi Davidpa tsurinta alli 
yachayyuq kananpaq shumaq yanapashqa y Israel nacionta alli 
mandananpaqpis!>> 

8 (22) Tsaymi rey Hiram Salomónta willatsir nirqan: <<Mandamunqä 

runakunam rugamanqaykita willayämashqa. Qam nimanqaykinöllam 
cedruta y ciprés qerukunata jorqatsimushaq. 

9 (23) Arupämaq runakunam Líbanupita lamar kuchunyaq jipiskamur 

sinrirkur yakullapa apayämunqa mayyaqpis nimanqaykiyaq. Tsayman 
chaykatsiyämuptinnam qoritsinki. Apatsimunqä qerukunapita mikuykunata 
apatsimunki palaciüchö täkuqkuna mikuyänanpaq>>. 

10 (24) Rey Hiramnam cedru y ciprés qerukunata Salomón munanqanta 

apatsirqan. 

11 (25) Salomónnam Hirampa palaciunchö täkuqkuna mikuyänanpaq cada 

wata apatsiq chusku millón chusku pachak waranqa (4'400,000) kïlu trïguta 
y chusku waranqa chusku pachak (4,400) läta olïvupita aceitita. 

12 (26) DIOS YAYAM Salomónta prometinqanta cumplir alli yachayyuq 

kananpaq yanaparqan. Tsaymi rey Hiramwan rey 
Salomón pactuta rurayarqan imaypis mana chikinakur kawakuyänanpaq. 

13 (27) Rey Salomónmi entëru Israel nacionpita kimsa chunka waranqa 

(30,000) runakunata qorikätsirqan. 

14 (28) Tsay runakunatam kimsa grüpuman rakiskir cada killa juk grüputa 

kacharqan Líbanuchö aruyänanpaq. Tsaychö juk killa aruskirmi ishkay killa 
jamayänanpaq wajinkunaman kutiyarqan. Faynar aruqkunapa 
capatazninmi Adoniram karqan. 

15 (29) Tsaynöllam Salomónpa aruqninkuna kayarqan qanchis chunka 

waranqa (70,000) ashtaqkuna y pusaq chunka waranqa (80,000) rumi 
llaqllaqkuna. 

16 (30) Runakunata arutsiyänanpaqmi kimsa waranqa kimsa pachak (3,300) 

capatazkuna kayarqan. 

17 (31) Rey Salomón mandaptinmi jatusaq allin kaq rumikunata ashtaskamur 

templupa cimientunpaq llaqllayarqan. 

18 (32) Gebal marka runakunapis Salomónpa aruqninkunata y Hirampa 

aruqninkunatam qeru walluychö y rumi llaqllaychö yanapayarqan. 

 

1 Reyes 6 
Templuta Salomón shäritsinqan 

2 Crónicas 3.1-14 

1Chusku wata Israel nacionpa mandakuqnin rey Salomón kaykarmi Zif 

killachö DIOS YAYAPA wajinta shäritsir qallaykurqan. Tsay killam wata 
qallananpita ishkay kaq killa karqan. Tsay watawanqa Israel runakuna 
Egiptupita yarqayämunqan chusku pachak pusaq chunka (480) watatanam 
cumplirqan. 

2 DIOS YAYAPAQ rey Salomón shäritsinqan templupa largunmi ishkay 

chunka qanchis (27) metru karqan. Anchunnam isqun metru y altunnam 
chunka kimsa pullan (13.5) metru karqan. 

3Templupa anchunnöllam coredorninpa largunpis isqun metru karqan. 

Anchunnam chusku metru pullan karqan. 

4Salomónmi templupa ventänankunatapis rejïllayuqta ruratsirqan. 

5Tsaynöllam templuman laqayllapa cuartukunatapis tumat ruratsirqan. 

6Tsay cuartukunam ishkay altusyuq karqan. Patsa kaq cuartukunapa 

anchunmi ishkay metru mas ishkay chunka pitsqa centïmetru karqan. 
Altuschö kaq cuartukunapa anchunnam ishkay metru mas qanchis chunka 
centïmetru karqan. Janan kaq altuschö kaq cuartukunapa anchunnam 
kimsa metru mas 

15 centïmetru karqan. Cuartukunata shäritsinanpaqmi templupa waqtan 

perqakunachö patakkunata dëjayllapa shäritsirqan. Tsay 
patakkunamannam cuartukunapa terantinkunata churayarqan. Tsaynöpam 
templupa perqanta uchkutsirqannatsu. 

7Templuta shäritsiyänanpaqmi rumikunatapis llaqllashqallatana 

apayämurqan. Tsaymi templuta shäritsir ni martïlluwanpis ni cincelwanpis 
ni ima herramientawanpis takayarqannatsu. 

8Patsa kaq cuartukunaman yaykuna punkukunam templupa derëchu 

kaqläninchö karqan. Altuschö y janan kaq altuschö kaq cuartukunaman 
lätayänanpaqmi tuma tuma escalëra karqan. 

9Templupa perqankunata shäritsirmi terantinkuna churatsirqan. Tsay 

terantikuna jananmanmi cedru tablakunawan entablatsirqan. 

10Templuman laqayllapa ruratsinqan cuartukunapa cada pïsupa altunmi 

ishkay metru mas ishkay chunka pitsqa centïmetru karqan. Tsay 
cuartukunaqa cedru terantikunawanmi templuman laqararqan. 

11Salomóntam DIOS YAYA nirqan: 

12<<Estatütükunata, leynïkunata y mandamientükunata cumpliptikiqa 

noqapis taytayki Davidta prometinqätam cumplishaq. Tsaymi shäritsinqayki 
templuchö 

13Israel runakunawan täkurmi paykunata imaypis dëjashaqtsu>>. 

14Tsaynömi templuta Salomón shäritsirqan. 

15Templu rurin perqatam terantipita patsayaq cedru tablakunawan 

entablatsirqan. Pïsuntanam ciprés tablakunawan entablatsirqan. 

16Templu rurinchö Lugar Santïsimu kananpaqnam isqun metru larguta 

rakirqan. Tsay cuartupa perqantapis terantipita patsayaqmi cedru tablawan 
entablatsirqan. 

17Lugar Santïsimupita punkuyaqmi chunka pusaq metru karqan. 

18Llapan templu rurintam cedru tablakunawan entablatsirqan. Tsaymi 

perqayanqan rumikuna ni jukllayllapis rikakarqantsu. Tsay tablakunamanmi 
calabäzakunata y tuktuykaq waytakunata tällatsirqan. 

19Templu rurinchö Lugar Santïsimutam Salomón ruratsirqan tsayman DIOS 

YAYAPA Pactu Babulninta churananpaq. 

20Lugar Santïsimupa largunmi isqun metru karqan. Anchunnam isqun 

metru y altunpis isqun metrum karqan. Lugar Santïsimutam entërunpa 
qoriwan enchapatsirqan. Tsaynöllam cedrupita 
ruratsinqan altartapis qoriwan enchapatsirqan. 

21Lugar Santïsimuman yaykuna cuartukunatapis qoriwanmi entërunpa 

enchapatsirqan. Lugar Santïsimuman yaykuna punkupa kuchunpita jukaqlä 
kuchunyaqmi qoriwan enchapashqa cadenata watarqan. 

22Llapan templu rurintawan Lugar Santïsimuchö altartam entërunpa 

qoriwan enchapatsirqan. 

23Tsaypitanam olïvus qerupita ishkay querubinkunata ruratsirqan Lugar 

Santïsimuman ichïtsinanpaq. Tsay querubinkunapa altunmi chusku metru 
pullan karqan. 

24Cada riprankunam ishkay metru mas ishkay chunka pitsqa centïmetru 

karqan. Tsaymi jukaqlä puntapita jukaqlä puntayaq chusku metru pullan 
karqan. 

25Jukaq querubinpa riprankunapis chusku metru pullanmi karqan. Tsaymi 

ishkan tsay tamäñulla y tsay rikuqlla kayarqan. 

26Ishkanpam tamäñunkuna chusku metru pullan karqan. 

27Tsay ishkan querubinkunatam Lugar Santïsimu cuartuman Salomón 

churatsirqan. Tsayman ichiykatsiyaptinmi jukaq querubinpa ripran jukaqlä 
perqaman töparqan y jukaq querubinpa riprannam jukaqlä perqaman 
töparqan. Jukaqlä riprankunanam Lugar Santïsimu chawpinchö 
töpanakuyarqan. 

28Tsay querubinkunatam qoriwan entërunkunapa Salomón 

enchapatsirqan. 

29Lugar Santïsimupa perqankunaman y Lugar Santïsimuman yaykuna 

cuartupa perqankunamanpis querubinkunata, waytakunata, palmakunatam 
tällatsirqan. 

30Ishkan cuartukunapa pïsunkunatapis qoriwanmi entërunpa 

enchapatsirqan. 

31Lugar Santïsimuman yaykuna punkunkunatapis olïvus qerupitam 

ruratsirqan. Tsay punkupa umbralninkuna y marcunkunapis pitsqa 
esquïnayuqmi karqan. 

32Olïvus qerupita ruratsinqan ishkan punkukunachömi tällatsirqan 

querubinkunata, waytakunata y palmakunata. Tsaykuna jananpam qoriwan 
entërunpa enchapatsirqan. 

33Tsaynöllam templu punkupa marcunkunatapis olïvus qerupita cuadrädu 

listonkunata ruratsirqan. 

34Templu punkupa ishkan höjankunatam ciprés qerupita ruratsirqan. Punku 

kichakänanpaqmi burunyuqta ruratsirqan. 

35Tsay punkukunachöpis querubinkuna, waytakuna y palmakunam 

tällashqa karqan. Tsaykunatapis qoriwanmi entërunpa enchapatsirqan. 

36Templupa ruri kaq patiuntapis kimsa hilëra llaqllashqa rumikunawan y 

jukaq hilëra cedru tablonkunawanmi corralatsirqan. 

37Chusku watana mandakuq kaykarmi Zif killachö Salomónqa DIOS 

YAYAPA templunta shäritsiyänanpaq cimientuta churar qallaykatsirqan. 

38Chunka juk watana rey kaykarmi Bul ninqan killachö Salomón DIOS 

YAYAPA templunta shäritsir usharqan. Tsay killaqa watachö pusaq killam 
karqan. Templuta shäritsinanpaq imanö yarpanqannöllam Salomón 
shäritsirqan. Qanchis watachömi templuta ushatsirqan. 

 

1 Reyes 7 
Palaciukunata Salomón shäritsinqan 

1Tsaynöllam wajikunatapis Salomón shäritsirqan. Tsay wajikunatam 

chunka kimsa watachöraq ushatsirqan. 

2Jukaq wajinpa shutinmi Líbano Munti karqan. Tsay wajinpam largun 

chusku chunka pitsqa (45) metru y anchunnam ishkay chunka ishkay metru 
pullan (22.5) y altunnam chunka kimsa metru pullan (13.5) karqan. Cedrupita 
rurashqa terantinkunatam chusku fïla paradorkuna tukmararqan. 

3Tsay terantikunam chusku chunka pitsqa (45) kayarqan. Tsaykunatam 

kimsa fïlata paradorkunaman churatsirqan. Tsaymi cada fïlachö chunka 
pitsqa terantikuna karqan. Tsaypitam cedru tablakunawan teranti jananpa 
entablatsirqan. 

4Kimsa hilëra ventänakunatapis frenti frenti kananpaqmi ruratsirqan. Cada 

hilërachömi kimsa ventänakuna karqan. 

5Llapan punkukunawan ventänakunapis kimsa fïla frenti frenti cuadrädum 

kayarqan. 

6Juk coredortapis paradorkunallawanmi ruratsirqan. Tsay coredorpa largun 

ishkay chunka ishkay metru pullan (22.5) y anchunna chunka kimsa metru 
pullan (13.5) karqan. Tsay coredorpa punku yaykunanchöpis 
paradorkunallawanmi juk coredorta ruratsirqan. 

7Demandanakuqkunata justiciata rurananpaq despächunpis ruratsirqan. 

Tsay despächunpa perqankunatapis cedruwanmi enchapatsirqan. 

8Täkunan palaciutapis qepanchö patiuyuqtam despächun rikuqllata 

ruratsirqan. Tsay palaciuqa patiuyuqmi karqan. Faraónpa warmi 
tsurinwan churakänanpaqpis tsay rikuqllatam patiuyuqta palaciuta 
shäritsirqan. 

9Tsaykunatam cimientupita hasta mujinïtiyaq y jatun patiunyaq alli 

rumikunawan Salomón perqatsirqan. Tsay shumaq rumikuna alli 
kamakänanpaqmi llapan lädunpa shumaq llaqllayarqan. 

10Wajikunapa coredorpa y despächunpa cimientunkunapis alläpa chaniyuq 

jatusaq alli rumikunawan perqashqam karqan. Tsay rumikunam wakinqa 
chusku metru pullan y wakinnam kimsa metru pullan mas karqan. 

11Llapan perqatapis tupuykur tupuykurmi llaqllashqa alli rumikunawan 

perqatsirqan. Tsay rumikuna jananmanmi cedru qerukunata churatsirqan. 

12Entëru kuchuntam tumat jatun patiuta kimsa hilëra rumikunawan y juk 

hilëra cedru tablonkunawan corralatsirqan. Tsay corralatsinqan 
perqakunaqa templupa ruri kaq patiunta corralatsinqan perqakunanömi 
karqan. Tsaynöllam templuman yaykuna coredorpa perqankunanö karqan. 

Tiro markapita Hiramta rey Salomón contratanqan 
2 Crónicas 2.13-14; 3.15-17 

13Tiro markachö täkuq Hiramtam arupänanpaq rey Salomón qayatsirqan. 

14Hiramqa Neftalí trïbu viüdapa wawan y Tiro markachö bronci fundiyta 

yachaq runapa tsurinmi karqan. Tsaymi Hiramqa broncipita tukuyläya 
imatapis shumaq rurayta yachaq. Rey Salomón qayatsiptin aywarmi 
munanqantanö llapanta ruraparqan. 

15Hiramqa broncipitam ishkay jatusaq paradorkunata fundirqan. Tsay 

paradorkunam pusaq metru largun y pitsqa metru pullan tumaypa 
mïdiyaptin teta karqan. 

16Parador jananman churananpaqpis broncipitam adornukunata rurarqan. 

Tsay adornukunam ishkay metru juk cuarta altu karqan. 

17Cada paradorpa adornunman churananpaqmi qanchis cadenakunata 

rurarqan. Tsay cadenakunaqa tukupa ñawinnömi karqan. 

18Paradorkunapa adornunchö warkaränanpaqmi granadïlla frütakunatanö 

ishkay fïlata rurarqan. 

19Paradorkunapa jananchö adornukunaqa liriu wayta rikuqmi karqan. Tsay 

adornukunapa tamäñun ishkay metrunömi karqan. 

20Tsaynöllam cada adornupa jananchö entëru puntanpa ishkay pachak 

(200) granadïllakunatanö ishkay fïlata rurarqan. Tsaykunam cadena 
lädunchö kar adornupa mas anchu kaq partichö warkararqan. 

21Tsay paradorkunata templupa punkunman ichirkatsirmi derëcha kaqlächö 

kaqta Hiram shutin churarqan Jaquínta y itsuq kaqlächö kaqpanam shutin 
churarqan Boazta. 

22Tsay paradorkunapa adornunkunam imayka liriu wayta pashtaykaqnö 

karqan. Tsaynömi paradorkunata rurar usharqan. 

Templupa manëjunkunata ruranqan 
2 Crónicas 4.1—5.1 

23Tsaynöllam yakuta qoriyänanpaq Hiram rurarqan broncipita fundiypa 

lamar niyanqan jatunkaray redondu lavatoriuta. Tsay lavatoriupa anchunmi 
karqan chusku metru pullan y altunnam ishkay metru mas 

25 centïmetru. Tumat kuchunta mïdiyaptinmi chunka kimsa metru pullan 

(13.5) karqan. 

24Lavatoriupa shimin chakinpam ishkay fïla tumaypa broncipita rurashqa 

calabäzakuna karqan. Cada pullan metruchömi chunka calabäzakuna 
karqan. Tsay calabäzakunaqa lavatoriuwan juk piëzallam karqan. 

25Tsay lavatoriutam broncipita rurashqa chunka ishkay törukunapa 

jananman jamatsirqan. Kimsa törukunam rupay yarqamunan kaqläpa 
rikaräyarqan y kimsa kaqnam rupay jeqanan kaqläpa. Tsaynöllam kimsa 
kaq törukunana norti kaqläpa rikaräyarqan y kimsa kaqnam sur kaqläpa. 

Tsay törukunam llapan sikipura ichiräyarqan. Lavatoriunam törukunapa 
jananchö karqan. 

26Tsay lavatoriupam pusaq centïmetru raktan karqan. Shiminnam liriu 

wayta pashtaykaqnö karqan. Tsay lavatoriumanmi chusku chunka chusku 
waranqa (44,000) litru yaku yaykuq. 

27Tsaynöllam chunka carrëtakunata broncipita rurarqan. Carrëtakunapa 

largun y anchun ishkay metru 

80 centïmetru y altunnam juk metru 

35 centïmetru karqan. 

28Tsay carrëtakunata rurananpaqqa marcuta ruraskirmi lädunkunapa 

mantaykunata churarqan. 

29Carrëtakunapa chuskun lädunpam leonkunata, törukunata 

y querubinkunata tällarqan. Törukunapa y leonkunapa jananpa y qopinpam 
tällarqan. 

30Cada carrëtapam chusku ruëdankunawan ëjinkunapis broncillapita 

rurashqa karqan. Carrëtakunapa chuskun esquïnanchömi tïnapa 
chakinkuna karqan. Chakinkunapa lädunkunachömi waytakunata tällarqan. 

31Carrëtapa shimin imayka coröna rurinchönömi kaykarqan. Tsay 

corönapitam chusku chunka pitsqa (45) centïmetru mas päsararqan. 
Tsaynöllam shiminpis ruyru karqan. Carrëtapa altunmi karqan soqta 
chunka pusaq (68) centïmetru. Shiminpam tumat dibüjukuna tällashqa 
karqan. Peru carrëtapa lädunkunaqa manam ruyrutsu karqan sinöqa 
cuadrädum. 

32Chuskun ruëdankunam ëjiman segurashqa karqan. Ëjinkunam 

carrëtawan tsay piëzalla karqan. Cada ruëdapa altunmi 

68 centïmetru karqan. 

33Ruëdankunapis carrëtapa ruëdannö ëjiyuq, äruyuq, räyuyuq y cübuyuqmi 

karqan. Llapanmi broncipita fundishqa karqan. 

34Chuskun esquïnanchö rinrinkunapis juk piëzallam carrëtawan karqan. 

35Carrëtapa jananchö kaq rebëtinmi ishkay chunka ishkay (22) centïmetru 

altu tumat ruyru päsararqan. Rebëtinwan cajonninpis juk piëzallam karqan. 

36Tsay cajonpa tablërunkuna jäkuraqninmanmi Hiramqa tällarqan 

querubinkunata, leonkunata y palmakunata. Tsaynöllam entërunpa tumat 
waytakunatapis tällarqan. 

37Tsay chunka carrëtakunataqa tsay tamäñullata y tsay rikuqllatam 

fundiypa rurarqan. 

38Tsaynöllam chunka lavatoriukunatapis broncipita rurarqan. Cada tïnapa 

tamäñunmi juk metru mas pusaq chunka (80) centïmetru karqan. Cada 
tïnamanmi pusaq pachak pusaq chunka (880) litru yaku yaykuq. Tsay 
lavatoriukunatam carrëtakuna ruratsinqanman jamatsirqan. 

39Tsaypitam pitsqa carrëtakunata templupa derëchu kaq lädunman 

churarqan y pitsqa carrëtakunatanam templupa itsuq kaq lädunman 
churarqan. Tsaynöllam lamar niyanqan jatun lavatoriuta templupa derëchu 
kaqläninman churarqan. Llapanpis rupay yarqamunan kaqlächömi karqan. 

40Tsaynöllam Hiram rurarqan mankakunata, tenäzakunata y 

tazonkunatapis. Salomón contratanqannöllam DIOS YAYAPA templunchö 
kananpaq llapanta Hiram rurarqan. 

41Tsay ruranqankunam karqan: ishkay paradorkuna, paradorkunapa 

puntanchö adornunkuna, paradorkunapa cada adornunchö tukupa 
ñawinnö rurashqa ishkay adornukuna, 

42tsay adornupita warkaraq chusku pachak (400) granadïllakuna (tsay 

granadïllakunatam rurarqan ishkay fïla warkaräyänanpaq), 

43chunka carrëtakuna, carrëtakunapaq chunka lavatoriukuna, 

44chunka ishkay törukuna, törukuna jananman jamananpaq lamar niyanqan 

jatun lavatoriu, 

45mankakuna, palëtakuna y tazonkunapis. Tsay llapantam Hiram DIOS 

YAYAPA wajinpaq rey Salomón ninqannölla broncipita chipakyaqtaraq 
rurarqan. 

46Arenïllantin allpapita moldita ruraskirmi tsay llapanta fundirqan Sucotwan 

Saretán markakuna tinkuqchö. Tsaymi kaykan Jordán mayu kuchun 
pampachö. 

47Broncipita maytsika manëjukunata ruratsirmi ayka broncita 

gastanqantapis Salomón pësatsirqannatsu. 

48Tsaynöllam DIOS YAYAPA templunman churayänanpaq wakin kaq 

manëjukunatapis Salomón ruratsirqan. Tsay manëjukunam karqan: 
qoripita altar, tanta churakuna qoripita mësakuna, 

49Lugar Santïsimu derëchu kaq läduman churananpaq qoripita rurashqa 

pitsqa candelërukuna, Lugar Santïsimu itsuq kaq läduman churananpaq 
qoripita rurashqa pitsqa candelërukuna, wayta rikuq adornukuna, 
mechërukuna, tenäzakuna, 

50cöpakuna, mëchapa qetyanta jipinanpaq taksha alicätikuna, tazonkuna, 

wishllakuna, inciensiu qoshnïtsikuna, Lugar Santïsimuman yaykuna 
punkupa bisagrankuna y templu punkupa bisagrankunapis. Tsay 
llapankunam qoripita rurashqa karqan. 

51 DIOS YAYAPA templunta ruratsiyta ushaskirmi templupa manëjunkunata 

tsayman churananpaq Salomón apatsimurqan. Tsay manëjukunatam 
ruratsirqan taytan David DIOS YAYAPAQ alistanqan qoripita y qellaypita. 

 

1 Reyes 8 
Pactu Babulta templuman apatsinqan 

2 Crónicas 5.2-14 

1Tsaypitanam Salomón llapan Israel mayor runakunata, trïbukunapa 

mandakuqnin runakunata y Israel ayllukunachö mas reqishqa 
runakunatapis Jerusalénman qayatsirqan. Paykunatam qayatsirqan DIOS 

YAYAPA Pactu Babulnin Davidpa Markanchö kaykaqta templuman 
apayänanpaq. Davidpa Markanpam jukaq shutin Sión. 

2Etanim killachö jatun fiestata rurayanqan junaqmi tsay qayatsinqan 

runakunawan Salomón qorikäyarqan. Etanim killaqa watachö qanchis kaq 
killam karqan. 

3Llapan mayor runakuna qorikaskiyaptinmi sacerdötikuna babulta 

matankarkur templuman apayarqan. 

4Paykunawanmi levitakunapis tsay babulta, Tinkuna Carpata y 

manëjunkunatapis apayarqan. 

5Templuman chaykatsirmi babulpa puntanman rey Salomónqa llapan Israel 

runakunawan qorikäyarqan. Tsaychömi Dios Yayata adorarnin yupaytapis 
mana puëdiypaq maytsika üshakunata, cabrakunata y törukunata 
pishtaskir altarchö waykayarqan. 

6Tsaypitanam DIOS YAYAPA Pactu Babulninta sacerdötikuna Lugar 

Santïsimuchö ishkay querubinkunapa riprankuna qopinman churayarqan. 

7Tsay querubinkunapa riprankunam babul jananpa makyaräyarqan. 

Tsaymi babul y apayänan kirmakunapis querubinkunapa riprankuna 
qopinchö karqan. 

8Apayänan kirmakuna largu karmi Lugar Santupita rikakarqan. Peru 

patiupitam sïqa rikakarqantsu. Tsaynöllam kananyaqpis kaykan. 

9Tsay babulchömi Horebchö Moisés churanqan ishkay parara rumikunalla 

karqan. Tsay pararakunachömi qellqashqa karqan Israel runakuna 
Egiptupita yarqayämunqan witsay paykunawan DIOS 

YAYA pactuta ruranqan. 

10Lugar Santupita sacerdötikuna yarquskiyaptinmi DIOS YAYAPA templunta 

pukutay jankat tsapaskirqan. 

11Pukutay tsaychö junta kaptin y kikin DIOS YAYA tsay pukutaychö kaptinmi 

sacerdötikunaqa ima ruraytapis mana puëdir aywakuyarqan. 

Templuta Salomón bendisanqan 

2 Crónicas 6.1—7.10 

12Tsaymi Dios Yayata mañakur Salomón nirqan: <<DIOS YAYA, yana 

pukutay rurinchö täkunqaykitam nishkanki. 

13Tsaynö kaptinpis kananqa templutam shäritsishkä tsaychö imayyaqpis 

täkunaykipaq>>. 

14Tsaypitam tsaychö kaykaq Israel runakunaman tumaykur bendicionta 

churar rey Salomón 

15nirqan: <<Creyikunqantsik DIOS YAYA alabashqa kaykullätsun. Paymi 

taytä Davidta äninqankunata llapanta cumplishqa. Davidta änirmi nirqan: 

16<Kuyanqä Israel runakunata Egiptupita jipimunqä junaqpita kananyaq 

manam mañashkätsu mayqan Israel trïbukunapa markanchöpis täkunä 
templuta rurayämunanpaq. Peru Davidtam sïqa akrashkä Israel 
runakunapa mandakuqnin rey kananpaq>. 

17<<Taytä Davidmi kuyamaqnintsik DIOS YAYATA adoranapaq templuta 

ruratsiyta munarqan. 

18Tsaynö munaptinmi DIOS YAYA nirqan: <Noqapaq templuta 

shäritsinaykipaq yarpanqayki allim. 

19Peru manam qamtsu ruratsinki, sinöqa tsurikiraqmi templü 

ruratsimunqa>. 

20<<Äninqannöllam DIOS YAYA cumplishqa. Tsaymi taytä Davidpa rantin 

Israel runakunapa mandakuqnin rey kä. Tsaynöllam kuyamaqnintsik DIOS 

YAYAPAQ templuta ruratsishkä. 

21Tsaymanmi DIOS YAYAPA Pactu Babulninta churatsishkä. Tsay babul 

rurinchömi qellqashqa kaykan Egiptupita jipimur unay 
aylluntsikkunawan DIOS YAYA pactu ruranqan>>. 

22Tsaynö niskirmi Salomónqa DIOS YAYAPA altarnin puntanman aywar 

llapan Israel runakuna rikaraykäyaptin makinta pallarkurqan. 

23Tsaypitam Dios Yayata mañakur nirqan: <<Israel runakunata kuyaq DIOS 

YAYA, ciëluchö ni kay patsachöpis qamnöqa manam ima diospis kantsu. 
Servishuqnikikunawan pactu ruranqaykitam imaypis cumplinki. Tsaynöllam 
llapan shonqunkunawan munanqaykinö kawakuqkunata imaypis 
llakipashkanki. 

24Servishuqniki taytä Davidta llapan äninqaykita cumplirmi templuykita 

ruratsinäpaq yanapamashkanki. 

25<<Israel runakunata kuyaq DIOS YAYA, taytä Davidta änirmi nirqayki: 

<Qampita miraqkunapis qam cumplinqaykinö mandamientükunata 

cumpliyaptinqa Israel runakunapa mandakuqnin reykuna kayänanpaqmi 
imaypis churashaq>. 

26Taytay, tsay äninqaykita imaypis cumpliykullay. 

27<<Peru ¿rasunpatsuraq kay patsaman shamur runakuna täkuyanqanchö 

täkunkiman? Ciëlu tsayläya jatun kaykarpis täkunaykipaq manam 
paqtantsu. Tsaynö kaykaptinqa ¡imanöraq kay ruratsinqä templu paqtanqa! 

28Imanö kaptinpis DIOS YAYA, llapan shonqüwan mañakamunqaqta 

wiyaykallämay. Tsaynölla kanan rugakamunqaqta chaskiykallämay. 

29Kikikim kay templuchö imaypis täkunaykipaq nirqayki. Paqaspapis 

junaqpapis kay templuchö kaykullay mañakamunqaqta imaypis 
wiyaykamänaykipaq. 

30Noqa mañakamuptiq y kuyanqayki Israel runakuna kay templuchö 

mañakayämuptinpis wiyaykayällämay. Jutsäkunapita perdonta 
mañakayämuptiq ciëluchö täkunqaykipita perdonaykayämay. 

31<<Pipis runa majinpa contran mana allita ruraptin rasun kaqta 

musyayänanpaq kay altarnikiman qayaskatsimur juratsiptin 

32ciëlupita wiyaykullanki. Tsaynöpa jutsayuq kaqta castigarpis jutsannaq 

kaqtaqa ama castigaykullankitsu. 

33<<Kuyanqayki Israel runakuna jutsata rurayanqanpita contrankuna vencir 

nacionninman apayaptin kay templumanpa rikämur perdonta mañakur 
alabayäshuptikiqa 

34ciëlupita wiyaykullanki. Paykunata perdonar unay ayllükunata 

entreganqayki nacionman kutiykatsillämunki. 

35<<Jutsata rurayanqanpita alläpa usyawan castigaptiki kay templumanpa 

rikämur perdonta mañakur alabayäshuptikiqa 

36ciëlupita wiyamur kuyanqayki Israel casta serviqnikikunata 

perdonaykullanki. Tsaynölla cäsuyäshurniki alli kawakuyänanpaq 
tantiyaykatsillanki. Entreganqayki chakrakunaman tamyaykatsillämunki. 

37<<Taytay, kay nacionchö muchuy o pesti kaptin, usyawan llapan tsakiptin, 

mikuykunata rancha ushaptin, chukllushkuna o shiwrikuna ushaptin, 
mayqan markatapis contrankuna tumat kunchawaskir atacayaptin, o ima 
desgracia y qeshyaypis achkuptin llakipaykullanki. 

38Kuyanqayki Israel runakuna mayqanpis jutsa rurayanqanta tantiyaskir kay 

templumanpa makinkunata pallarkur mañakayämuptin 

39ciëluchö täkunqaykipita wiyar perdonaykullanki. Taytay, qammi musyanki 

runa imata yarpanqantapis. Tsaymi imanöpis kawayanqanmannö 
yanapaykullanki. 

40Tsaynö yanapanqaykita musyarmi unay ayllükunata entreganqayki 

nacionchö qampita imaypis mantsakuyanqa. 

41<<Llakipäkuq Dios Yaya kanqaykita musyarmi juklä nacionchö täkuq 

mana Israel runakunapis kay nacionman shayämunqa. 

42Paykunapis musyayanqam imaykachöpis poderösu Dios kanqaykita y 

imaykapis qampaq mana aja kanqanta. Kay templuchö kanqaykiman 
mañakayämuptin 

43ciëlupita wiyamur yanapaykullanki. Tsaynö yanapaykunki kay patsachö 

llapan nación runakunapis rikarnin kuyanqayki Israel runakunanö qampita 
mantsakuyänanpaq. Tsaynöpam paykunapis musyayanqa kay ruratsinqä 
templuchö adorayäshunqaykita. 

44<<Kuyanqayki Israel runakuna contrankunawan pelyayänanpaq 

maymanpis mandaptiki kay akranqayki markaman y qampaq ruratsinqä 
templuman rikämur mañakayämuptinqa 

45ciëlupita wiyamur yanapaykullanki. 

46<<Taytay, llapan runakunapis jutsa ruraqllam kayan. Tsaymi kuyanqayki 

Israel runakuna jutsata rurayaptin alläpa rabyarnin talvezqa 
yanapankinatsu. Tsaynö mana yanapaptikim contrankuna shamur talvezqa 
nacionninkunaman apayanqa cercaman o karuman karpis. 

47Tsaychömi talvezqa tantiyakur <jutsata rurarmi cäsuyashkaqtsu> nir 

perdonta mañakuyäshunki. 

48Tsaynölla talvezqa contran runakunapa markankunachö kar llapan 

shonqunkunawan creyikamur mañakuyäshunki. Unay castäkunata 
entreganqayki nacionman, kay akranqayki markaman y qampaq 
shäritsinqä templuman rikämur mañakuyäshuptikiqa 

49täkunqayki ciëlupita wiyamur yanapaykullanki. 

50Kuyanqayki Israel runakuna jutsata rurayanqanpita perdonaykullanki. 

Tsaynölla poderninchö katsiq runakunatapis tantiyaykatsillanki Israel 
runakunata llakipäyänanpaq. 

51Kuyanqayki runakuna kaykäyaptinqa tsaynö yanapaykullanki. Egiptuchö 

alläpa sufriyaptinmi llakipar jipimurqayki. 

52<<Taytay, noqa mañakamunqaqta y Israel runakuna 

mañakuyäshunqaykita wiyaykayällämay. Imay höra karpis 
mañakuyällanqaqta wiyaykayällämay. 

53Unay castäkunata Egiptupita jipimunqayki witsaymi servishuqniki 

Moiséswan musyatsirqayki Israel runakunata kuyar akranqaykita. 
Tsaynöllam paywan musyatsirqayki mayqan nacionta akranqaykipa rantin 

Israel nación runakunata akranqaykita. Tsaymi Israel runakuna qampa 
herenciayki kayan>>. 

54 DIOS YAYAPA altarnin puntanchö qonqurikuykur y makinta pallarkur 

Salomón mañakuskirmi sharkurqan. 

55Ichiraykarnam llapan Israel runakunata bendisar jinchi nirqan: 

56<<DIOS YAYA alabashqa kaykullätsun äninqannölla Israel runakuna 

kushishqa kawakuyänanpaq yanapanqanpita. Moisés willakunqannöllam 
llapan änimanqantsikkunata cumplishqa. 

57Unay aylluntsikkunata DIOSNINTSIK mana dëjaypa yanapanqannöllam 

noqantsiktapis mana dëjaypa imaypis yanapamäshun. 

58Tsaynölla alli yarpayta y alli tantiyakuyta qaraykamäshun unay 

aylluntsikkuna chaskinqan mandamientunkunata, estatütunkunata y 
leyninkunata cumplir pay munanqannö shumaq kawakunapaq. 

59<<Kanan mañakunqäta paqaspa junaqpapis Diosnintsik imaypis 

yarpaykullätsun. Tsaynöpam noqatawan qamkunatapis imayka 
wananqantsikchö mana dëjaypa yanapamäshun. 

60Tsaynö yanapamashqam maytsay nacionchö runakunapis 

musyayanqa DIOS YAYA japallan poderösu kanqanta y paypita masqa juk 
dios mana kanqanta. 

61Tsaymi kanan junaq llapantsik äniykantsik llapan 

shonquntsikwan DIOSNINTSIK ninqankunata cäsur leyninkunata, 
mandamientunkunata cumplir kawakunapaq. Kanan junaq äninqantsiknölla 
imaypis cumplishun>>. 

62Tsaypitam rey Salomónwan llapan Israel runakuna DIOS 

YAYAPAQ sacrificiukunata waykayarqan. 

63Tsaymi alli päsakuy sacrificiupaq waykayarqan ishkay chunka ishkay 

waranqa (22,000) törukunata y pachak ishkay chunka waranqa (120,000) 
üshakunata y cabrakunata. Tsaynömi DIOS YAYAPAQ ruratsinqan templuta 
llapan Israel runakunawan Salomón bendisarqan. 

64Waykana sacrificiukuna, tsaki mikuy ofrendakuna y alli päsakuy 

sacrificiukuna tsaytsika kaptinmi DIOS YAYAPA puntanchö bronci altar 
paqtarqantsu rupatsiyänanpaq. Tsaymi templupa patiun pullanta Salomón 
tsay junaqlla bendisarqan tsay pampachö rupatsiyänanpaq. 

65Altarta bendisayänanpaqmi llapan Israel 

runakunawan DIOSNINTSIKPA puntanchö Salomón qanchis junaq fiestata 
rurayarqan. Tsay fiestamanmi Israel nación llapan markakunapita 
shayämurqan. Bendisayänan fiestata ushaskirnam qanchis junaq 

mastapis Ramäda fiestata rurayarqan. Tsaynömi chunka chusku junaq 
fiestata rurayarqan. 

66Fiesta ushaskiptinnam runakuna kutikuyänanpaq rey Salomón 

despachaptin agradëcikur kushishqa wajinkunapa kutikuyarqan. 
Tsaynöllam DIOS YAYATA agradëcikuyarqan serviqnin Davidta y kuyanqan 
Israel runakunata yanapanqanpita. 

 

1 Reyes 9 
Salomónta Dios Yaya prometinqan 

2 Crónicas 7.11-22 

1Salomónmi yarpanqannölla DIOS YAYAPA templunta, rey täkunan palaciuta 

y llapantapis munanqan kaqta ruratsir usharqan. 

2Tsaypitanam Gabaónchö yuripunqannölla DIOS YAYA Salomónta yapay 

yuripuskir 

3nirqan: <<Wiyashkämi puntächö rugakamar mañakamanqaykita. 

Shäritsimunqayki templuchö imayyaqpis adorayämänanpaqmi 
chaskishkaq. Imapis mana päsananpaqmi tsay templuta imaypis 
cuidashaq. 

4<<Qampis taytayki Davidnö llapan shonquykiwan cäsumar jutsata mana 

rurarnin leynïkunatawan mandamientükunata cumpliptikiqa 

5taytayki Davidta prometinqänöllam qampita miraqkuna imayyaqpis Israel 

runakunapa mandakuqnin rey kayanqa. 

6<<Peru qamkuna y qampita miraqkunapis leynïkunatawan 

mandamientükunata mana cäsur juk dioskunata adorayaptikiqa 

7entregayanqaq nacionpitam qarquyäshayki. Adorayämänaykipaq 

chaskinqä templutapis dëjaskishaqmi. Qamkunata castigayaptiqmi juklä 
nacionchö täkuq runakunapis kushipäyarniki manakaqman churayäshunki. 

8Kay templu raqällana kaykaqta runakuna rikarmi mantsakar niyanqa: 

<¡Imanirtan kay nación runakunata y kay templutapis DIOS 

YAYA ushakätsishqa!> 

9Tsaymi niyanqa: <Creyikuyanqan DIOS YAYATA serviyanqanpa rantin juk 

dioskunatana adorar serviyanqanpitam paykunata tsaynö päsashqa. Unay 
ayllunkunata Egiptupita Diosnin jipiykämuptinpis mana cäsuyanqanpitam 
tsaynö castigashqa> >>. 

Rey Salomón wakin ruraykunata ruranqan 
2 Crónicas 8.1-18 

10 DIOS YAYAPA templunta y rey täkunan palaciuta ishkay chunka (20) 

watachöraqmi Salomón ruratsir ushatsirqan. 

11Templuta shäritsinanpaqmi cedru qeruta, ciprés qeruta y qoritapis según 

wananqanman Tiro markachö rey Hiram previniparqan. Tsaynö 
previnipanqanpitam rey Salomónqa Galileachö ishkay chunka (20) 
markakunata entregarqan. 

12Tsaymi Salomón entreganqan markakunata rikaqnin aywar rey Hiram 

gustunpaqnö mana kaptin 

13Salomónta nirqan: <<Amïgu, ¿imanirtan tsay rikuq markakunata 

entregamashkanki?>> <<Tsay markakunaqa väliyantsu>> ninqanpitam 
tsay partita Cabul niyan. Tsaymi hasta kananyaqpis tsay partikunapa 
tsaynölla shutin kaykan. 

14Salomónman Hiram apatsinqan qoriqa kimsa waranqa isqun pachak 

soqta chunka (3,960) kïlum karqan. 

15Rey Salomónqa faenachömi arutsirqan DIOS YAYAPA templunta, kikinpa 

palaciunta, patak kananpaq Milo perqata y Jerusalén markapa murällanta. 
Tsaynöllam allitsatsirqan Hazor, Meguido y Gezer markakunatapis. 

16Ñawpatam Gezer markaman chaykur Egiptupa mandakuqnin rey Faraón 

tsaychö täkuq llapan cananeo runakunata wañuskatsir wajinkunatapis 
waykar usharqan. Tsaypitam Salomónwan churanqan warmi tsurinta tsay 
markata entregarqan. 

17Tsaymi Salomónqa Gezer markatapis allitsatsirqan. Tsaynöllam ura kaq 

Bet-horón markata, 

18Baalat markata y desiertuchö kaykaq Tamar markatapis allitsatsirqan. 

19Tsaynöllam allitsatsirqan mikuy churakuyänan markakunata, guërra 

carrëta churakuyänan wajikunata y bestian montashqa aywaq 
soldädukunapa cuartelninkunatapis. Tsaynöllam Jerusalénchö, Líbanuchö 
y maytsay mandakunqan kaqchöpis llapan yarpanqantanö ruratsirqan. 

20Tsay witsay Israel nacionchö täkuyarqanraqmi amorreo runakuna, heteo 

runakuna, ferezeo runakuna, heveo runakuna y jebuseo runakunapis. 
Paykunaqa manam Israel runakunatsu kayarqan. 

21Tsay runakunapa unay ayllunkunatam Israel runakuna 

nacionninkunaman yaykur wañutsiyarqantsu. Tsaynöpam tsay 
runakunapita miraqkuna Israel nacionchö kayaptinraq faenakunachö 
aruyänanpaq Salomón churarqan. Tsaymi kananyaqpis paykuna tsaynölla 
faenakunachö aruyan. 

22Peru Israel runakunatam sïqa faenakunachö aruyänanpaq obligarqantsu. 

Tsaypa rantinmi paykunata churarqan soldädukuna, autoridäkuna, 
mandakuqkuna, capitankuna, carrëtata manijaq soldädukuna y 
bestiankuna montashqa aywaq soldädukuna kayänanpaq. 

23Salomónpa aruqninkunapa capatazninkunam pitsqa pachak pitsqa 

chunka (550) kayarqan. Paykunam faenakunachö aruqkunata controlayaq. 

24Faraónpa warmi tsurinmi Davidpa Markanchö täkunqanpita Salomón 

ruratsinqan palaciuman aywarqan. Tsaychö täkuptinnam patak kananpaq 
Milo perqata Salomón ruratsirqan. 

25Templuta ruratsiyta ushanqanpitam cada watachö kimsa kuti Salomón 

ruratsinqan altarchö waykana sacrificiukunata y alli päsakuy 
sacrificiukunata waykayaq. Tsaynöllam inciensiutapis DIOS 

YAYAPAQ qoshnïtsiyaq. 

26Rey Salomónqa Ezión-geber markachömi büquikunatapis ruratsirqan. 

Tsayqa kaykan Puka Lamarpa kuchunchö y Elatpa lädunchömi. Elatqa 
Edom nacionchömi kaykan. 

27Payta yanapayänanpaqmi rey Hiram tsayman mandarqan büqui manijay 

yachaq capitankunata. 

28Tsaynöpam tsay runakuna Salomónpa capitanninkunawan lamarpa 

aywarnin Ofirman chaykur cäsi chunka chusku waranqa (14,000) kïlu qorita 
Salomónpaq apayämurqan. 

 

1 Reyes 10 
Sabá nacionpa mandakuqnin warmi Salomónta tapupaq aywanqan 

2 Crónicas 9.1-12 

1 DIOS YAYA yanapaptin Salomón alläpa alli yachayyuq kanqanta 

musyaskirmi Sabá nacionpa mandakuqnin warmi alläpa aja tapukuykunata 
tapunanpaq aywarqan. 

2Atska serviqninkunawanmi Jerusalénman charqan mushkuq jachakunata, 

atska qorita y kuyakuypaq chaniyuq 
rumikunata camëllukunaman chaqnashqa. Salomónman chaykurmi llapan 
yarpanqankunata tapurqan. 

3Salomónnam llapan imayka tapunqantapis manyapita contestarqan. 

Tukuyläyapa tapuptinpis paypaqqa manam ajatsu karqan. 

4Salomón alli yachayyuq kanqanta y palaciun ruratsinqanta rikarmi Sabá 

nacionpa mandakuqnin warmi 

5jankat mantsakashqa karqan. Tsaynöllam mantsakashqa karqan alli 

mikuykunata rikar, mandäsiqninkunapa cuartunkunata rikar, 
servikuqninkunata rikar, shukuräyanqan llatapankunata rikar, cöpa 
serviqninkunata rikar y DIOS YAYAPAQ sacrificiukunata templuchö 
waykanqanta rikar. 

6Tsaymi rey Salomónta nirqan: <<Llapan ruranqaykita y alli yachayyuq 

kanqaykita nacionnïchö willayämanqan rasunpam kanaq. 

7Peru tsaynö willayämaptinpis ñawïwan kikï mana rikarqa manam 

creyirqätsu. Kananmi sïqa musyä willayämanqanpitapis mas alli yachayyuq 
y rïcu kanqaykita. 

8Alli yachaynikiwan parlanqaykita wiyar ¡ima kushishqaraq 

mandäsishuqnikikunawan servishuqnikikunapis kayan! 

9¡DIOSNIKI alabashqa kaykullätsun kuyashurniki Israel nacionpa 

mandakuqnin rey kanaykipaq churashunqaykipita! Israel runakunata 
imaypis kuyarmi rïcutawan waktsatapis alli rikänaykipaq 
churashushkanki>>. 

10Tsaypitam Salomónta qararqan kimsa waranqa isqun pachak soqta 

chunka (3,960) kïlu qorita, maytsika perfümikunata y kuyakuypaq chaniyuq 
maytsika rumikunatapis. Salomónta qaranqan perfümikunatanöqa manam 
ni imaypis maytsikata Israel nacionman apayämurqantsu. 

11(Tsaynöllam rey Hirampa negociunta apaq büquikunawan Ofir partipita 

apayämuq atska qorita, sándalo shutiyuq qerukunata y kuyakuypaq 
chaniyuq rumikunatapis. 

12Tsay sándalo qerupitam rey Salomón DIOS YAYAPA templunpa 

balconninkunata y palaciupa balconninkunata ruratsirqan. Tsaynöllam 
töcaqkuna töcayänanpaq arpakunatawan salteriukunata ruratsirqan. 
Tsaynö atskataqa manam ni imaypis Judáman sándalo qeruta 
chätsiyarqantsu.) 

13Sabá nacionpa mandakuqnin warmitam rey Salomón atska qaraykunata 

qararqan. Tsay jananmanmi tsay warmi imata munanqantapis qararqan. 
Tsaypitanam tsay mandakuq warmi nacionninman serviqninkunawan 
kutikuyarqan. 

Salomón rïcu kanqan 
2 Crónicas 9.13-24 

14Cada watam Salomón chaskiq ishkay chunka ishkay waranqa (22,000) 

kïlu qorita. 

15Tsaypa jananmanmi negociantikuna, Arabia nacionpa mandakuqnin 

reykuna y Israel nacionpa gobernadorninkuna pägayanqan 
impuestukunatapis chaskiq. 

16Ishkay pachak (200) escüdukunatam rey Salomón martïlluwan takayllapa 

qoripita ruratsirqan. Tsay escüdukunam cada ünu soqta kïlu lasarqan. 

17Tsaynöllam kimsa pachak (300) mas escüdukunatapis martïlluwan 

takayllapa qoripita ruratsirqan. Tsay escüdukunam cada ünu juk kïlu pullan 

pësarqan. Tsaykunataqa Líbano Munti shutiyuq palaciunmanmi 
churatsirqan. 

18Tsaynöllam trönuntapis marfilpita ruraskatsir qori püruwan 

enchapatsirqan. 

19Tsay trönum karqan soqta grädayuq, waqtanpa redondu y ishkan lädupa 

rikrankuna churakunayuq. Trönupa cada lädunchömi ruratsinqan león 
ichirarqan. 

20Grädakunapa lädunkunachömi chunka ishkay ruratsinqan leonkuna 

kayarqan cada läduchö soqta soqta. Tsay kuyakuypaq trönutanöqa manam 
ni mayqan nacionpa mandakuqnin reypis ruratsirqantsu. 

21Rey Salomónpa cöpankunawan Líbano Munti shutiyuq palaciuchö llapan 

manëjukunapis qorillapitam karqan. Tsay palaciuchöqa manam imapis 
yuraq qellaypitaqa karqantsu. Qellaypita kaqtaqa Salomón rey kanqan 
witsayqa manam ni pipis cäsuyaqtsu. 

22Rey Salomónpa büquinkunam cada kimsa watachö rey Hirampa 

büquinkunawan paqta Tarsisman kutimur qorita, yuraq qellayta, marfilta, 
mönukunata y pävu realkunatapis apayämuq. 

23Rey Salomónqa maytsay nación reykunapitapis mas kapuqyuq alli 

yachayyuqmi karqan. 

24Alli yachayyuq kananpaq Dios Yaya yanapaptinmi llapan nacionpitapis 

payman aywayarqan yachatsinqanta wiyayänanpaq. 

25Aywarmi yuraq qellaypita y qoripita imayka ruranqankunata Salomónpaq 

apayaq. Tsaynöllam apayaq llatapakunata, armakunata, mushkuq 
jachakunata, bestiakunatawan mulakunatapis. Cada watam atska qarayta 
Salomón chaskiq. 

Bestiakunata y carrëtakunata Salomón rantinqan 
2 Crónicas 1.14-17; 9.25-28 

26Salomónmi maytsika carrëtakunatawan bestiakunata rantirqan. 

Tsaynöpam paypa karqan waranqa chusku pachak (1,400) carrëtankuna y 
chunka ishkay waranqa (12,000) bestiankuna. Tsay bestiakunatam wakinta 
churarqan guërra carrëtakuna kayanqan cuartelkunachö kayänanpaq y 
wakin kaqtanam churarqan Jerusalén palaciun cercachö kayänanpaq. 

27Rey Salomón qoritsinqan yuraq qellaypis imayka aqusha ruminöraqmi 

Jerusalénchö maytsika karqan. Tsaynöllam cedru 
jachatapis Sefelachö plantatsirqan hïgus jachanöraq maytsika kananpaq. 

28Salomón kachanqan negociantikunam Egiptupita y Ciliciapita maytsika 

bestiakunata rantiyämurqan. 

29Egiptupitam cada carrëtata soqta pachak (600) yuraq qellaywan 

rantiyämurqan. Juk bestianam pachak pitsqa chunka (150) yuraq qellay 
cuestarqan. Tsay bestiakunata y carrëtakunatam wakinta rantikuyaq heteo 
runakunapa mandakuqnin reykunata y wakintana Siria runakunapa 
mandakuqnin reykunata. 

 

1 Reyes 11 
Juk dioskunata Salomón adoranqan 

1Salomónpaqa manam Faraónpa tsurinllatsu warmin karqan sinöqa Moab 

nacionpita, Amón nacionpita, Edom nacionpita, Sidón markapita y heteo 
runakunapitam warminkunapaq ashirqan. 

2Juklä warmikunawan Israel runakuna churakäyänanta mana 

munarmi DIOS YAYA prohibirnin nishqa karqan: <<Juklä nación 
warmikunawanqa ama churakäyankitsu ni paykunapis qamkunawan 
churakäyanqatsu. Tsay warmikunawan churakäyaptikiqa diosninkunatam 
adoratsiyäshunki>>. Salomónqa mana cäsukurmi tsay warmikunata 
kuyakurkur churakarqan. 

3Salomónpa warminkunam qanchis pachak (700) kayarqan. 

Tsaynöllam concubïna warminkunapis kimsa pachak (300) kayarqan. Tsay 
warmikunam ïdulukunata adorar Salomónta jutsaman ishkitsiyarqan. 

4Tsaymi Salomónqa awkinyayninchöraq warminkunata cäsur 

ïdulukunatana adorar qallaykurqan. Manam taytan Davidnötsu DIOS 

YAYAMAN creyikur kawarqan. 

5Salomónmi adorarqan Sidón runakuna adorayanqan Astoret diösata y 

amonita runakuna adorayanqan melanaypaq Milcom diosta. 

6Tsaynö mana allikunata rurarmi Salomónqa taytan Davidnötsu llapan 

shonqunwan DIOS YAYATA cäsurqan, sinöqa DIOS YAYA mana 
munanqantam rurarqan. 

7Tsaymi Jerusalén markapa tsimpan lömachö moabita runakuna 

adorayanqan melanaypaq Quemos diospaq altarta ruratsirqan. Tsaynöllam 
amonita runakuna adorayanqan melanaypaq Moloc diospaqpis altarta 
ruratsirqan. 

8Tsaynöllam juklä warminkuna adorayanqan dioskunapaqpis altarkunata 

Salomón ruratsirqan. Tsay altarkunachömi tsay warmikuna diosninkunapaq 
inciensiutawan sacrificiukunatapis waykayaq. 

9Salomón mana cäsukur juk dioskunata adoraptinmi DIOS YAYA alläpa 

rabyakurqan. Israel runakunata kuyaq DIOS YAYA ishkay kuti 
yuripuykaptinpis Salomón manam cäsurqantsu. 

10DIOS YAYAM yuripuskir juk dioskunata imaypis mana adorananpaq 

albertirqan. Tsaynö albertiykaptinpis Salomón mana cäsuptinmi 

11DIOS YAYA nirqan: <<Pactu ruranqäta manam cumplishkankitsu ni 

leynïkunatapis cäsushkankitsu. Tsaynö kanqaykipitam qampita miraqkuna 
wakin Israel runakunapa mandakuqnin rey kayanqanatsu. Paykunapa 
rantinmi jukaq serviqnikina rey yaykunqa. 

12Peru tsaynö kaykaptinpis taytayki Davidta llakiparmi kawanqaykiyaqqa 

tsay serviqnikita churashaqraqtsu. Tsuriki rey yaykuskiptinmi sïqa imayka 
makinpita qechuqnö juknin serviqnikitana pullan kaq Israel nacionta 
entregashaq. 

13Imanö kaptinpis manam llapantaraqtsu qechushayki servimaqnï David 

rayku y akranqä Jerusalén raykum juk trïbutaraq dëjashaq tsuriki 
mandakunanpaq>>. 

Salomónpa contran shäriqkuna 

14Tsaypitanam edomita runa nacionpita Hadadpa yarpayninman DIOS 

YAYA churarqan Salomónpa contran shärinanpaq. Hadadqa Edom 
nacionpa mandakuqnin rey castam karqan. 

15Salomón manaraq rey kaptinmi rey David aywar Edom nación 

runakunawan guërrachö kayarqan. Tsaypitam Israel soldädukunapa 
capitannin Joab guërrachö wañuq Israel soldädukunata pampananpaq 
aywarqan. Tsaychö kaykarmi Edom nacionchö llapan ollqu kaqkunata 
wañutsiyarqan. 

16Llapanta wañutsiyanqanyaqmi Joabqa Israel soldädukunawan soqta killa 

Edomchö täkurqan. 

17Tsay witsay wamrallaraqmi Hadad kaykarqan. Edomita runa majinkunata 

Joab wañutsinqanta musyaskirmi taytanpa yanapaqninkunawan qeshpir 
Egiptupa aywakurqan. 

18Madián nacionpita Egiptuman aywakurmi Parán partiman chaykur mas 

runakunata qoriyarqan. Tsay runakunawan aywarmi Egiptuman chaykur 
rey Faraón kaqman aywayarqan. Tsayman chaykuptinmi Faraónqa wajita, 
chakrakunata rikätsir tsaychö täkuyänanpaq mikuyninkunapis alistaparqan. 

19Hadad tsaychö täkurmi Faraónwan kuyanakuyarqan. Tsaymi Faraónqa 

warmin reina Tahpenespa ñañanwan Hadadta churarqan. 

20Tsaychömi Hadadpa tsurin Genubat yurirqan. Paytam Faraónpa 

palaciunchö Tahpenes qeshpitsirqan kikinpa wawankunatawan paqta. 

21Hadadmi Egiptuchö kaykar rey David y soldädunkunapa capitannin Joab 

wañunqanta musyaskirqan. Tsaymi Faraónta nirqan: <<Taytay, markäman 
kutikunäpaq dëjaykamay>>. 

22Faraónnam nirqan: <<¿Imanirtan markaykiman kutikuyta munanki? 

¿Imatan kaychö faltäshunki?>> Hadadnam nirqan: <<Taytay, manam 
imapis faltämantsu. Peru imanö kaptinpis markäman kutikunäpaq 
dëjaykamay>>. 

23Eliadapa tsurin Rezónpa yarpayninmanmi Dios Yaya churarqan 

Salomónpa contran shärinanpaq. Rezónqa Soba markachö rey Hadad-
ezerpa serviqninmi karqan. Tsaynö servikuq kaykanqanpita qeshpiskirmi 

24asaltantikunawan juntakar paykunapa cabecïllan tikrarqan. Hadad-ezerta 

rey David venciskiptinmi Rezónwan paqtan puriq runakuna Damascuman 
qeshpir aywayarqan. Damascuchönam runakuna Rezónta rey kananpaq 
churayarqan. 

25Tsaynöpam Siria nacionpa mandakuqnin rey kananpaq yaykurqan. Israel 

runakunapa contran Hadad kanqannöllam Salomón wañunqanyaq 
Rezónpis Israel runakunata chikir contran karqan. 

Salomónpa contran Jeroboam shärinqan 

26Tsaynöllam serviqnin Jeroboampis Salomónpa contran shärirqan. Payqa 

Efraínchö Sereda markapita Nabatpa tsurinmi karqan. Mamanpis Zerúa 
shutiyuq viüdam karqan. 

27Kaychömi qellqashqa kaykan Salomónpa contran Jeroboam imanöpa 

shärinqan. Rey Salomónmi taytan Davidpa Markanchö Milo niyanqan 
perqashqa pataktawan markapa murällan rajashqatapis allitsatsirqan. 

28Jeroboam kallpasapa y alli chölu yachayyuq kanqanta Salomón 

tantiyarmi Josépita miraq runakunapa capataznin kananpaq churarqan. 

29Jukpunmi Jerusalénpita Jeroboam yarquskir Silupita profëta Ahías 

mushuq tünican shukushqa aywaykaqwan nänichö tinkurqan. Tsay höra 
manam pipis karqantsu. 

30Tsaychömi Ahías shukuranqan mushuq tünicanta chunka ishkay 

pedäzuman rachiskir 

31chunka pedäzuta aptarkatsir Jeroboamta nirqan: <<Creyikunqantsik DIOS 

YAYAM nin: <Salomón rey kanqanta qechuskirmi chunka trïbukunata 
entregashayki mandakuqnin rey kanaykipaq. 

32Servimaqnï David rayku y Israel markakunapita akranqä Jerusalén marka 

raykum Salomónta dëjapushaq juk trïbullatana mandakunanpaq. 

33Tsaynömi rurashaq Salomón manana cäsumar Sidón runakuna 

adorayanqan Astoret diösata, moabita runakuna adorayanqan Quemos 
diosta y amonita runakuna adorayanqan Moloc diosta adoranqanpita. 
Payqa manam taytan Davidnötsu mandamientükunata, leynïkunata y 
mandakunqäkunata cäsushqa. 

34<< <Peru tsaynö kaykaptinpis servimänanpaq akranqä David 

mandamientükunata y leynïkunata cäsunqanpitam Salomón 
kawanqanyaqqa llapan trïbukunapa mandakuqnin kanqa. 

35Tsurin rey yaykuskiptinmi sïqa chunka trïbu Israel runakunata qechuskir 

entregashayki rey kanaykipaq. 

36Peru Salomónpa tsurintam dëjapushaq juk trïbullatana mandakunanpaq. 

Tsaynöpam servimaqnï Davidpita miraqkuna Jerusalénchö mandakuyta 
sïguiyanqa. Jerusalén markatam akrashkä imayyaqpis tsaychö 
adorayämänanpaq. 

37<< <Qamtam churashayki Israel runakunapa mandakuqnin rey 

kanaykipaq. Tsaymi shonquyki yarpanqannö kushishqa mandakunki. 

38Servimaqnï rey David cäsumanqannö qampis mandamientükunatawan 

leynïkunata cumpliptikiqa Davidta yanapanqänöllam yanapashayki. Rey 
kanaykipaq churanqaqnöllam qampita miraqkunatapis Israel runakunapa 
mandakuqnin rey kayänanpaq churashaq. 

39Davidpita miraqkuna mana cäsuyämanqanpita castigarpis manam 

cadallaqa castigashaqtsu> >>. 

40Profëta Ahías tsaynö willanqanta musyaskirmi Jeroboamta Salomón 

wañutsiyta munarqan. Tsaymi Jeroboamqa Egiptupa mandakuqnin Sisac 
kaqman tsinkakur Salomón wañunqanyaq tsaychö täkurqan. 

Rey Salomón wañukunqan 
2 Crónicas 9.29-31 

41Rey Salomón ruranqankuna y alli yachayyuq kanqanmi Salomónpa 

vïdanta qellqayanqan libruchö qellqashqa kaykan. 

42Salomónqa chusku chunka (40) watam Israel runakunata Jerusalénpita 

mandarqan. 

43Wañuskiptinmi taytan Davidpa Markanman pampayarqan. Salomónpa 

rantinnam tsurin Roboamna rey karqan. 

 

1 Reyes 12 
Israel nación ishkayman rakikäyanqan 

2 Crónicas 10.1—11.4 

1Roboamta rey kananpaq churayänanpaqmi llapan Israel runakuna Siquem 

markaman qorikäyarqan. Tsaymanmi Roboampis aywarqan. 

2Tsayman qorikäyänanpaq kanqanta musyaskirmi Nabatpa tsurin 

Jeroboam Egiptupita kutimurqan. Paymi Salomónpita qeshpirnin aywakur 
Egiptuchö täkurqan. 

3Tsaymi Israel runakuna qayatsiyaptin Israelman Jeroboam kutimurqan. 

Tsaypitam Israel runakunawan aywaykur Roboamta niyarqan: 

4<<Taytaykim alläpa impuestukunata cobrayämashqa y faenakunachöpis 

yana ashnuntanö arutsiyämashqa. Paynöqa amana cobrayämaynatsu ni 
faenakunachöpis alläpa arutsiyämaynatsu. Mañakuyanqaqta 
äniyämaptikim serviyäshayki>>. 

5Roboamnam nirqan: <<Mañakayämanqaykita alli yarpachakunqäyaq 

kananpita kimsa junaqta kutiyämunki imata yarpanqätapis 
willayänaqpaq>>. Tsaynö niptinmi aywakuyarqan. 

6Tsaymi Roboam taytanpa yätsiqnin mayor runakunawan qorikaskir 

tapukur nirqan: <<¿Ima nïmantan tsay runakunata?>> 

7Tsaynö tapukuptinmi niyarqan: <<Tsay runakunata shumaq yanapaptiki y 

alli shimillaykipa parlapaptikim imayyaqpis serviyäshunki>>. 

8Peru mayor runakuna yätsiyanqanta mana cäsurmi Roboamqa edä 

majinkunata tapukuq aywarqan. Paykunatam yätsiqnin kayänanpaq 
churashqa karqan. 

9Paykunata tapurmi nirqan: <<Tsay runakunam rugayämashqa impuestuta 

taytä alläpa cobranqannö manana cobranäpaq. Tsaynöllam 
rugakayämashqa faenakunachöpis alläpa mana arutsinäpaq. ¿Imatatan 
tsay runakunata nïman?>> 

10Peru edä majin jövinkunanam niyarqan: <<Taytayki alläpa 

impuestukunata cobranqanta y alläpa arutsinqanta niyäshuptiki ninki: 
<Taytä alläpa yaqa kanqanpitapis masraqmi noqaqa kashaq. 

11Pay ñakatsiyäshunqaykipitapis mas peorraqmi ñakatsiyäshayki. Taytä 

chicötiwan astashqa kayäshuptikipis noqaqa fiërru puntayuq 
chicötiwanraqmi astayäshayki> >>. 

12Tsaymi cïtanqan junaq Jeroboamwan llapan Israel runakuna Roboam 

imata ninqantapis musyaq kutiyarqan. 

13Kutiskiyaptinmi rey Roboamqa ni imatapis mayor runakuna 

yätsiyanqannöqa nirqantsu, sinöqa ayaq shiminpam parlaparqan. 

14Tsaymi jövinkuna yätsiyanqannölla nirqan: <<Taytä 

ñakatsiyäshunqaykipitapis mas peorraqmi ñakatsiyäshayki. Taytä 
chicötiwan astashqa kayäshuptikipis noqaqa fiërru puntayuq 
chicötiwanraqmi astayäshayki>>. 

15Tsaynö nirmi runakuna rugakuyanqanta änirqantsu. Mana 

äninanpaqmi DIOS YAYA permïtirqan Nabatpa tsurin Jeroboamta äninqanta 
cumplirnin. Jeroboamta prometinqantam Silo markapita profëta Ahíaswan 
musyatsirqan. 

16Rugakuyanqanta Roboam mana äniptinmi Israel runakuna niyarqan: 

<<¡Acäsu Davidpitaku kawantsik paypita miraqta servikänapaq! Por 
ultimuqa manam David castatsu kantsik. Payqa kikinpa ayllunkunata 
mandakutsun. Israel kaqkuna, llapantsik wajintsikpa kutikushun>>. Tsaynö 
nirmi Israel runakuna wajinkunapa kutikuyarqan. 

17Tsaynö kaptinpis Judá markakunachö täkuq Israel runakunaqa manam 

Roboamta dëjayarqantsu. 

18Tsaypitanam capataznin Adoramta Roboam mandarqan rakikar aywakuq 

Israel runakunata faenakunachö arutsinanpaq. Peru chaykuptinmi Israel 
runakuna saqmar wañuskatsiyarqan. Wañutsiyanqanta musyaskirmi 
Roboam alläpa mantsakar carrëtanman jeqakurkur Jerusalénpa qeshpir 
aywakurqan. 

19Roboamta dëjayanqanpitam kananyaqpis Israel runakunaqa David 

castakunata rey kayänanpaq chaskiyantsu. 

20Egiptupita Jeroboam kutimunqanta musyaskirmi llapan Israel runakuna 

qayaskatsir rey kananpaq churayarqan. Judá trïbukunallanam David casta 
reypa mandädunchö quëdayarqan. 

Israel majinkunawan mana pelyayänanpaq Semaías willakunqan 

21Jerusalénman Roboam kutiykurmi rakikaq Israel runakunata 

poderninman kutitsiyämunanpaq Judá trïbukunapita y Benjamín 
trïbukunapita pachak pusaq chunka waranqa (180,000) mas valienti kaq 
soldädukunata qorirqan. 

22Peru profëta Semaíastam DIOS YAYA parlapar nirqan: 

23<<Salomónpa tsurin Judá nacionpa mandakuqnin rey Roboamta, Judá 

trïbukunata, Benjamín trïbukunata y wakin runakunatapis willar ninki: 

24<DIOS YAYAM nin: Noqam Israel nacionta ishkay nación kananpaq 

rakishkä. Tsaynö kaykaptinqa Israel majikikunawan pelyaq ama 
aywayaytsu. Tsaypa rantinqa cada ünu wajikikunapa kutikuyay> >>. DIOS 

YAYAPA willakuqnin tsaynö niptinmi wajinkunapa llapan kutikuyarqan. 

Qoripita mallwa törukunata Jeroboam ruratsinqan 

25Tsaypitanam Jeroboamqa Efraín jallqakunachö kaykaq Siquem markata 

allitsaskatsir tsayman täkuq aywarqan. Tsaynöllam Penuel markatapis 
allitsatsirqan. 

26Peru Jeroboamnam yarpachakur nirqan: <<Davidpa willkan Roboamqa 

Israel runakunata qorirpis qorinmanchi. 

27Tsaynöllam DIOS YAYAPA templunchö sacrificiuta waykayänanpaq 

Jerusalénman aywar Roboamwan amistarpis amistayanman. Tsaynö 

amistaskirchi wañuskatsiyämar Judá runakunapa mandakuqnin rey 
Roboampa poderninman kutiyanqa>>. 

28Tsaynö yarpachakurmi yätsiqninkunawan parlaskir qoripita ishkay mallwa 

törukunata Jeroboam ruratsirqan. Tsaypitanam Israel runakunata nirqan: 
<<Israel runakuna, Jerusalénchö templuman alläpanam aywayashkanki. 
Egiptupita jipiyämushuqniki diosnikikuna kaychömi kaykan>>. 

29Tsay törukunatam jukaqta Bet-elman y jukaqtana Danman churarqan. 

30Tsay ïdulukunata adorarmi Israel runakuna alläpa jutsata rurayarqan. 

Karu kaykaptinpis hasta Danyaqmi töruta adoraq aywayarqan. 

31Tsaynöllam maytsaychö altarkuna kanqanchö wajikunata Jeroboam 

ruratsirqan. Tsaychö sacerdöti kayänanpaqmi mana Leví trïbukunatapis 
llutalla churarqan. 

32Tsaynömi Jeroboam mandarqan Judáchö Ramäda 

fiestata rurayanqannö Israel runakuna Bet-elchöpis cada wata fiestata 
rurayänanpaq. Tsay fiestam qallaq pusaq killachö chunka pitsqa junaq. Bet-
elchö fiesta kaptinmi kikin Jeroboam sacrificiukunata waykarqan qoripita 
rurashqa mallwa törukunata adorar. Tsaynöllam runakunata markakunachö 
kaq altarkunachö sacerdöti kayänanpaq churayarqan. 

33Tsaymi pusaq kaq killa kaykaptin chunka pitsqa junaqchö Jeroboam Bet-

elchö kaykaq altarchö sacrificiukunata waykarqan. Kikinpa yarpayllanpitam 
fiestata rurayänanpaq tsay junaqta akrarqan. Tsaynöllam tsay fiestachö 
inciensiuta qoshnïtsinanpaq altarman aywarqan. 

 

1 Reyes 13 
Judápita shamuq profëta willakunqan 

1Jukpunmi DIOS YAYA profëtata Judápita Bet-elman mandarqan. Bet-elman 

chaykurmi inciensiuta altarchö Jeroboam waykaykaqta tarirqan. 

2Tsaymi DIOS YAYA tantiyatsinqannölla altarta parlaparnin jinchi nirqan: 

<<¡Altar, altar! Markakunachö kaq altarkunapita shamuykurmi 
sacerdötikuna qampa janaykichö inciensiuta qoshnïtsiyan. Tsaymi DIOS 

YAYA nin: <Davidpa ayllunpita juk wamra Josías shutiyuq yuriskirmi tsay 
mana alli sacerdötikunata wañuskatsir janaykichö waykanqa. Tsaynöllam 
wañushqa runakunapa tullunkunatapis janaykichö waykanqa> >>. 

3Dios Yaya ninqanta willakurmi tsay profëta nirqan: <<Willakunäpaq DIOS 

YAYA mandamanqanta musyanaykipaqmi kanan junaq rikanki kay altar 
pakiskiptin uchpanpis patsaman jankat witsikanqanta>>. 

4Bet-elchö altarpa contran tsay profëta tsaynö niykuptinmi rey Jeroboam 

makinwan señalar nirqan: <<¡Tsay runata prësu achkuyay!>> Tsaynö 
señalaykaptinmi rikran patsallanchö chukruskiptin kuyutsiyta puëdirqantsu. 

5Tsay höram altar pakiskiptin jananchö uchpapis wakpa kaypa 

witsikaskirqan. Tsaynö päsarqan DIOS YAYAPA profëtan ninqannöllam. 

6Tsaymi rey Jeroboam profëtata nirqan: <<Rikrä kutikänanpaq DIOS 

YAYATA mañakuykullay>>. Tsaynö rugakuptinmi kutikätsinanpaq DIOS 

YAYATA profëta mañakurqan. Profëta mañakuptinmi Jeroboampa rikran 
kutikaskirqan. 

7Rikran kutikaskiptinmi rey Jeroboam profëtata nirqan: <<Aku imallatapis 

mikurkunaykipaq wajïman aywaykulläshun. Tsaynöllam imallaykipis 
qarashayki>>. 

8Profëtannam nirqan: <<Palaciuykichö llapan kaykaqkunapita pullanta 

rakipamaptikipis manam aywätsu. Kaychöqa manam mikuyta mikushaqtsu 
ni yakutapis upyashaqtsu. 

9Kayman mandamaq DIOS YAYAM nimashqa: <Tsaychöqa ama mikuyta 

mikunkitsu ni yakutapis upyankitsu ni aywanqayki nänipapis ama 
kutimunkitsu> >>. 

10Tsaynö niskirmi profëtaqa Bet-elpita yarquskir juklä nänipana kutikurqan. 

11Tsay witsaymi Bet-elchö juk awkin profëta täkurqan. Paytam tsurinkuna 

wajinman kutiykur willayarqan Judápita shamuq profëta rey Jeroboamta 
imata ninqantapis. 

12Tsayta willaykuyaptinmi awkin profëta tapurqan: <<¿Mayqan nänipatan 

kutikushqa?>> Tsaynö tapukuptinmi mayqan nänipa kutikunqantapis 
rikätsir tsurinkuna willayarqan. 

13Tsaypitanam awkin profëta nirqan: <<Ashnullä karunaparkayämay>>. 

Tsaymi tsurinkuna karunaparkuyaptin ashnuta montarkur aywarqan. 

14Judápita shamushqa profëtata qatirnin aywarmi encina jacha chakinchö 

jamaykaqta tariskir tapurqan: <<¿Qamku Judápita shamuq profëta 
kanki?>> Tsaynam nirqan: <<Taytay, noqallämi kallä>>. 

15Tsay awkin profëtanam nirqan: <<Taytay, imallatapis mikurkunaykipaq 

aku wajïman aywashun>>. 

16Tsaynam nirqan: <<Manam qamwan wajikiman mikuq ni yakuta upyaq 

aywashaqtsu. 

17Kay partichö mana mikunäpaq ni yakutapis upyanäpaq ni shamunqä 

nänipapis mana kutinäpaqmi DIOS YAYA nimashqa>>. 

18Tsaymi awkin profëta llullatsirnin nirqan: <<Noqapis qamnö profëtam 

kä. DIOS YAYAPA angelninmi yuripaskamar nimashqa wajïman pushaykur 
mikuytawan yakuta qaranaqpaq>>. 

19Tsaymi Judápita shamuq profëta paypa wajinman aywar mikurqan y 

yakutapis upyarqan. 

20Mësachö jamaykäyaptinmi awkin profëtata DIOS YAYA tantiyatsiptin 

21Judápita shamuq profëtata nirqan: <<Dios Yayam nin: <Qamqa manam 

cäsumashkankitsu Bet-elchö mana mikunaykipaq ni yakutapis 
upyanaykipaq mandanqaqta>. 

22DIOS YAYA mandashunqaykita mana cäsukur kayman kutiykamur 

mikunqaykipita y yakuta upyanqaykipitam castaykikuna 
pamparäyanqanman pampakankitsu>>. 

23Mikuyta mikuskiptin y yakuta upyaskiptinnam awkin profëta ashnunta 

karunaparqan montarkur aywakunanpaq. 

24Judápita shamuq profëta aywakuykaptinmi león yuripuskir 

wañuskatsirqan. Tsaymi nänichö cuerpun jitaraptin ashnuwan leonpis 
ayata täpararnin lädullanchö kaykäyarqan. 

25Tsaypa päsaq runakuna nänichö profëta wañushqa jitaraykaqta y 

lädunchö cuidar león ichiraykaqta rikarmi awkin profëta täkunqan markachö 
willakuyarqan. 

26Tsayta wiyaykurmi awkin profëta nirqan: <<Tsay profëtaqa DIOS 

YAYATA mana cäsuq profëtam karqan. Mana wiyakunqanpitam DIOS 

YAYA dëjashqa león rachikacharnin wañutsinanpaq. Tsaynö león 
wañutsiptinmi DIOS YAYA albertinqan cumplishqa>>. 

27Tsaypitam tsurinkunata nirqan: <<Ashnü karunaparkayämay>>. Ashnuta 

karunaparkuyaptinmi 

28awkin profëta aywar tsay jukaq profëta nänichö wañushqa jitaraykaqta y 

ashnuwan leonpis lädunchö täparaykäyaqta tarirqan. Tsay leonqa manam 
mikushqatsu karqan profëtapa cuerpunta ni ashnutapis. 

29Tsaynö jitaraykaqta tariskirmi ayata ashnuman chaqnarkur markaman 

aparqan tsaychö täpaskir pampayänanpaq. 

30Tsaymi kikinpa sepultüranman ayata churaykur llakirnin waqar nirqan: 

<<¡Ay wawqillanay wawqi!>> 

31Ayata pampaskirnam tsurinkunata nirqan: <<Noqa wañukuptï kay 

profëtata pampanqantsik kaqllaman pampaykayämanki. Aytsä ismurnin 
ushakaptin tullükunata qoriskir paypa tullunkuna kanqanman 
churaykuyanki. 

32Bet-elchö altarpa contran y Samaria markakunachö altarkunapa contran 

kay profëta willakunqanmi llapanpis ninqannölla päsanqa>>. 

33Jeroboamqa profëta amatsaykaptinpis Dios Yayata mana cäsurmi pitapis 

sacerdöti kananpaq llutalla churarqan. Tsaynö churarmi tsay 
sacerdötikunata mandarqan markakunachö kaq altarkunachö 
sacrificiukunata waykayänanpaq. 

34Tsaynö ruranqan alläpa jutsa kaptinmi achäqui karqan Jeroboampita 

miraqkuna Israelchö ushakäyänanpaq. 

 

1 Reyes 14 
Jeroboamta ima päsananpaq kanqanta profëta Ahías willakunqan 

1Tsay witsaymi Jeroboampa tsurin Abías qeshyarnin antsa ujuraykarqan. 

2Tsaymi Jeroboamqa warminta nirqan: <<Warmï kanqaykita mana pipis 

musyananpaq jukläya llatapata shukukurkur Silo markachö profëta 
Ahíasman ayway. Paymi kay nacionpa mandakuqnin rey kanäpaq 
nimarqan. 

3Paypaq chunka tantata, biscöchukunata y puyñuwan abëjapa mishkin 

qarayta aparkur ayway. Tsaykunata qarar tapunki wamrantsik 
kutikänanpaq o antsänanpaq kanqantapis>>. 

4Tsaymi Jeroboampa warmin Silo markaman ollqun yätsinqannölla aywar 

profëta Ahíaspa wajinman charqan. Ahíasqa alläpa awkinna karmi 
reqikurqannatsu. 

5Tsaymi Ahíasta DIOS YAYA nirqan: <<Jeroboampa warminmi mana 

reqinaykipaq jukläya llatapan shukushqa shamunqa. Paymi qeshyaykaq 
wamranpaq tapukushunki. Pay chämuptin yätsinqaqnölla willanki>>. 

6Tsay warmi punkupa yaykuqta sientiskirllanam Ahías nirqan: 

<<Päsakallämuy, Jeroboampa warmin. ¿Imanirtan pipis mana 
reqishunaykipaq jukläya llatapashqa shamushkanki? DIOS 

YAYAM desgracia päsashunaykipaq nimashqa. 

7Kaypita kutir ollquyki Jeroboamta willanki Israel runakunata kuyaq DIOS 

YAYA ninqanta: <Qamta akraskirnikim churashkaq Israel runakunapa 
mandakuqnin rey kanaykipaq. 

8Tsaynöpam Davidpita miraqta jipishkä Israel nacionpa mandakuqnin rey 

kanqanpita. Peru qamqa manam servimaqnï rey Davidnötsu 
mandamientükunatawan leynïkunata llapan shonquykiwan cumplishkanki. 

9Noqata cäsumanqaykipa rantinmi despreciamar runa fundinqan 

ïdulukunata adorar alläpa rabyatsimashkanki. Tsaynö rurarmi wakin kaq 
reykunapitapis mas peor jutsata rurashkanki. 

10<< <Tsaykunata ruranqaykipitam kananqa qampita miraq llapan ollqu 

kaqkunata ushakätsishaq, servikuq o mana servikuq kayaptinpis. Noqam 
paykunata ushakätsishaq imayka wanuta pitsaqnö. 

11Markachö wañuqkunatam allqukuna mikuyanqa. Markapita juklächö 

wañuqkunatam wiskulkunawan condorkuna mikuyanqa> >>. Tsaypitam 
Ahías nirqan: <<Tsaynö päsananpaqmi kikin DIOS YAYA nimashqa>>. 

12Tsay warmitanam Ahías nirqan: <<Qamqa markaykipa kutikuy. 

Markaman yaykuykaptikim wawayki wañunqa. 

13Llapan Israel runakunam llakikurnin waqar payta pampayanqa. 

Jeroboampa llapan tsurinkunapitam tsay japallan wamra Israel runakunata 
kuyaq DIOS YAYA munanqannö kawashqa. Tsaymi Jeroboampa 
tsurinkunapita payllata tsaynö pampayanqa. 

14Tsaypitam juk reyta DIOS YAYA churanqa Israel runakunata 

mandananpaq. Tsay reymi Jeroboampita miraqkunata llapanta 
ushakätsinqa. Llapan tsay ninqäkunaqa kanan junaqmi cumplir 
qallaykunqa. 

15<<Asera diösapaq jawiyanqan teta qerukunata adorarmi DIOS 

YAYATA Israel runakuna alläpa rabyatsiyan. Tsaymi mana llakipaypa 
castigar paykunata qarqunqa unay ayllunkunata entreganqan alli 
nacionpita Éufrates mayu mas washaninkunayaq. 

16Tsaynö qarqunqa rey Jeroboam jutsata rurarnin Israel runakunatapis 

jutsata ruratsinqanpitam>>. 

17Tsaynö willaykuptinmi Jeroboampa warmin täkunqan Tirsa markaman 

kutikurqan. Chaykur wajinman yaykuykaptinmi wamran wañuskirqan. 

18DIOS YAYAPA serviqnin profëta Ahías willanqannöllam Israel runakuna 

waqar Jeroboampa tsurinta pampayarqan. 

19Jeroboam guërrata ruranqankuna y Israel runakunata 

mandanqankunapis Israel nacionpa mandakuqnin reykunapa acta 
librunchömi qellqashqa kaykan. 

20Ishkay chunka ishkay (22) watam Israel runakunapa mandakuqnin rey 

Jeroboam karqan. Pay wañuskiptinnam tsurin Nadabna rey karqan. 

Judá nacionchö Roboam rey kanqan 
2 Crónicas 12.1-16 

21Judáchömi Salomónpa tsurin Roboam rey kaykarqan. Mandakur 

qallanqan witsaymi chusku chunka juk (41) watayuq kaykarqan. DIOS 

YAYA akranqan Jerusalénpitam chunka qanchis wata mandakurqan. Israel 
runakunapa llapan trïbunkunachö markakunapitam Jerusalénta DIOS 



699 

 

 
©  Wycliffe Bible Translators, Inc. 

  
 

 

YAYA akrarqan tsaychö payta adorayänanpaq. Roboampa mamanmi Amón 
nacionpita Naama karqan. 

22Roboam rey kanqan witsaymi DIOS YAYATA mana cäsur Judá runakuna 

jutsata rurayarqan unay ayllunkunapitapis mas peor. 

23Tsaymi lömakunachöpis y rämasapa jachakuna chakinchöpis shuytu 

rumikunata ichirkatsir y Asera diösapaq teta qerukunata 
jawirkur altarkunata shäritsiyarqan. 

24Tsaychömi diosninkunata adorar ollqukunapis y warmikunapis altarkuna 

kanqanchö jukwan jukwan kakuyaq. Tsaynömi DIOS YAYA unay qarqunqan 
Israel runakunanölla alläpa melanaypaq jutsata rurayarqan. 

25Roboam pitsqa wata rey kaykaptinmi Egiptupa mandakuqnin rey Sisac 

soldädunkunawan Jerusalénta atacayänanpaq aywar 

26DIOS YAYAPA templunpita y reypa palaciunpita llapan tesörunkunata 

apakuyarqan. Tsaynöllam rey Salomón ruratsinqan qoripita 
escüdukunatapis apakuyarqan. 

27Apayanqan escüdukunapa rantinmi broncipita escüdukunata Roboam 

ruraskatsir palaciu punku täpaq soldädukunapa mandaqninkunata 
entregarqan. 

28Templuman rey aywaptinmi soldädunkunapis tsay escüdunkuna 

aptashqa paywan aywayaq. Palaciunman rey kutiskiptinnam 
soldädukunaqa tsay escüdukunata sälaman churayaq. 

29Roboam imata ruranqanpis llapanmi Judá nacionpa mandakuqnin 

reykunapa acta librunchö qellqashqa kaykan. 

30Roboam mandakunqan witsaymi Jeroboamwan chikinakur guërrata 

imaypis rurayaq. 

31Roboam wañuskiptinmi Davidpa Markanchö unay ayllunkuna 

pamparäyanqanman pampayarqan. Roboampa mamanmi Amón 
nacionpita Naama karqan. Roboampa rantinmi tsurin Abiamna rey karqan. 

 

1 Reyes 15 
Judá nacionchö Abiam rey kanqan 

2 Crónicas 13.1-22 

1Nabatpa tsurin Jeroboam chunka pusaq wata Israel nacionchö rey 

kaykaptinmi Judá nacionchö Abiam rey yaykurqan. 

2Jerusalénchömi kimsa wata rey karqan. Mamanmi Abisalompa tsurin 

Maaca karqan. 

3Rey Abiamqa manam unay ayllun Davidnötsu DIOS YAYATA llapan 

shonqunwan cäsurqan, sinöqa taytannöllam jutsata rurar karqan. 

4Peru tsaynö kaykaptinpis Davidta kuyanqanpitam Abiamta DIOS 

YAYA qarqurqantsu rey kanqanpita. Tsaynöllam Abiam wañuskiptin 
tsurintana Jerusalénchö rey kananpaq DIOS YAYA churarqan. 

5Rey Davidqa DIOS YAYA munanqannö kawarmi llapan 

mandamientunkunata cumplirqan. Peru Davidpa jutsanqa Betsabéwan 
kakur Uríasta wañutsinqanmi karqan. 

6Jeroboamwan Roboam cada vezlla guërrata rurayanqannömi Abiamwan 

Jeroboampis imaypis guërrata rurayaq. 

7Abiam imata ruranqanpis llapanmi Judá nacionpa mandakuqnin 

reykunapa acta librunchö qellqashqa kaykan. 

8Abiam wañuskiptinmi Davidpa Markanman pampayarqan. Paypa 

rantinnam tsurin Asana rey karqan. 

Judá nacionchö Asa rey kanqan 
2 Crónicas 14.1-5; 15.16-19 

9Jeroboam ishkay chunka (20) wata Israel nacionchö rey kaykaptinmi Judá 

nacionchö Asa rey yaykurqan. 

10Asaqa Jerusalénchö chusku chunka juk (41) watam rey karqan. Paypa 

awilanmi Abisalompa tsurin Maaca karqan. 

11Peru rey Asam sïqa unay ayllun Davidnö DIOS YAYA munanqannö 

kawakurqan. 

12Tsay witsaymi wakin ollqukuna y warmikuna diosninkunata 

adorar altarkuna kanqanchö jukwan jukwan kakuyaq. Tsay ollqukunata y 
warmikunatam Judá nacionpita rey Asa qarqurqan. Tsaynöllam taytanwan 
awilun y awilunpa taytan ruratsinqan ïdulukunatapis llapanta ushakätsirqan. 

13Asera diösapaq awilan Maaca jawitsinqan qerutapis Cedrón raqraman 

apaykurmi waykarqan. Tsaypitam tsay ïduluta ruratsinqanpita Maacatapis 
reina kanqanpita qarqurqan. 

14Tsaynö rurarpis markakunachö kaq altarkunataqa Asa manam 

juchutsirqantsu. Asaqa wañukunqanyaqmi DIOS YAYA munanqannö 
kawakurqan. 

15Tsaymi taytanwan kikinpis DIOS YAYAPAQ rakiyanqankunata templuman 

aparqan qorita, qellayta y alhäjakunata. 

Rey Ben-adadwan rey Asa parlayanqan 
2 Crónicas 16.1-10 

16Israel runakunapa mandakuqnin rey Baasawan rey Asam cadalla 

guërrata rurayaq. 

17Tsaymi rey Baasa Judá nacionchö Ramá markata atacar 

soldädunkunawan venciskir tsay markaman soldädunkunata churarqan 

Judápita tsayman pipis mana yaykunanpaq ni tsaypita Judáman pipis mana 
yarqunanpaq. 

18Tsaymi Asaqa DIOS YAYAPA wajinchö y palaciunchö churaraq qorita y 

yuraq qellayta jipiskir Siria nacionpa mandakuqnin rey Ben-adadman 
apatsirqan. Ben-adadqa Tabrimónpa tsurin y Heziónpa willkanmi karqan. 
Paymi Damascuchö täkurqan. Tsaynö apatsirmi encargakurqan 
niyänanpaq: 

19<<Rey Asam nishunki: <Pipis atacaptin taytaykiwan taytä 

yanapanakuyänanpaq pactuta rurayanqannö noqantsikpis 
yanapanakunapaq pactuta rurashun. Yanapamänaykipaqmi qoritawan 
yuraq qellayta apaykätsimü. Tsaynölla manana atacamänanpaq Israel 
nacionpa mandakuqnin rey Baasatapis yanapaynatsu> >>. 

20Tsaynö mañakuptinmi rey Ben-adad änirnin soldädunkunatawan 

capitanninkunata mandarqan Israel nacionchö markakunata 
atacayänanpaq. Tsaynö atacarmi venciyarqan Ijón, Dan y Abel-bet-maaca 
markakunata, Cineret partichö kaq markakunata y Neftalí partichö kaq 
markakunatapis. 

21Tsay markakunata atacayanqanta musyaykurmi rey Baasaqa Ramá 

markachö cuartelta shäritsinanpaq qoritsinqankunata dëjaskir Tirsaman 
kutikuyarqan. 

22Tsaymi rey Asa llapan Judá runakunata Ramáman qayatsirqan. 

Chaykuyaptinmi Ramá markata seguraraq rumikunatawan qerukunata 
Benjamínchö Geba y Mizpa markakunaman apatsirqan. Tsay llapan 
apatsinqankunawanmi tsay markakunata allitsatsirnin seguratsirqan. 

Rey Asa wañukunqan 
2 Crónicas 16.11-14 

23Rey Asa ruranqankuna, guërrakunachö vencinqankuna y markakunata 

shäritsinqankunapis llapanmi Judá nacionpa mandakuqnin reykunapa acta 
librunchö qellqashqa kaykan. Awkinna karmi chakin nanaptin rey Asa antsa 
qeshyaykarqan. 

24Asa wañuskiptinmi Davidpa Markanchö unay ayllunkuna 

pamparäyanqanman pampayarqan. Paypa rantinnam tsurin Josafatna rey 
karqan. 

Israel nacionchö Nadab rey kanqan 

25Ishkay watana Judá nacionchö Asa rey kaykaptinmi Israel nacionchö 

Jeroboampa tsurin Nadab rey yaykurqan. Nadabqa ishkay watallam rey 
karqan. 

26Paymi DIOS YAYATA mana cäsur taytan Jeroboamnölla Israel runakunata 

jutsata ruratsirqan. 

27Juk kutim llapan Israel soldädunkunata qorikaskatsir Nadab aywarqan 

Filistea nacionchö Gibetón marka runakunata atacaqnin. Tsaynö atacar 
markata tumat tsaparaykäyaptinmi Ahíaspa tsurin Baasa contran shärir 
Nadabta wañuskatsirqan. Baasaqa Isacar trïbu runam karqan. 

28Tsaynö wañuskatsirqan Judá nacionchö kimsa wata Asa rey kaykaptinmi. 

Tsaynöpam Baasana Israel nacionchö rey karqan. 

29Rey kaykarmi Jeroboampita miraqkunataqa llapanta wañutsir usharqan. 

Tsaynö llapanta wañuskatsirqan DIOS YAYA ninqanta profëta Ahías Siluchö 
willakunqannölla. 

30Tsaynö päsarqan Israel runakunata kuyaq DIOS YAYATA Jeroboam 

rabyatsinqanpitam. Tsaynö rabyatsirqan jutsata rurar y Israel 
runakunatapis jutsata ruratsirmi. 

31Rey Nadab wakin kaq ruranqankunam Israel nacionpa mandakuqnin 

reykunapa acta librunchö qellqashqa kaykan. 

32Israel runakunapa mandakuqnin rey Asam rey Baasawan imaypis 

guërrata rurayaq. 

Israel nacionchö Baasa rey kanqan 

33Judá nacionchö Asa kimsa watana rey kaykaptinmi Israel nacionchö 

Ahíaspa tsurin Baasa rey yaykurqan. Paymi Tirsa markapita Israel 
runakunata mandarqan ishkay chunka chusku (24) wata. 

34Baasaqa DIOS YAYATA mana cäsurmi Jeroboamnölla Israel runakunata 

jutsata ruratsirqan. 

 

1 Reyes 16 

1Tsaymi Hananipa tsurin profëta Jehúta DIOS YAYA nirqan Baasata 

willananpaq: 

2<<Pipis mana cäsushqa kaykaptikim kuyanqä Israel runakunapa 

mandakuqnin rey kanaykipaq churarqaq. Peru qamqa Jeroboamnöllam 
Israel runakuna jutsata rurayänanpaq animatsishkanki. Tsaynö rurarmi 
alläpa rabyatsimashkanki. 

3Tsaymi Nabatpa tsurin Jeroboamta ushakätsinqänölla qamtawan qampita 

miraqkunatapis ushakätsiyäshayki. 

4Markachö wañuqkunatam allqukuna mikuyanqa. Markapita juklächö 

wañuqkunatam wiskulkunawan condorkuna mikuyanqa>>. 

5Baasa ruranqankunawan guërrakunachö vencinqankuna llapanmi Israel 

nacionpa mandakuqnin reykunapa acta librunchö qellqashqa kaykan. 

6Baasa wañuskiptinnam Tirsa markachö pampayarqan. Paypa rantinnam 

tsurin Elana rey karqan. 

7Jeroboamnö y tsurinnö DIOS YAYATA rabyatsir jutsata ruranqanpita y 

Jeroboampa ayllunkunata wañutsinqanpitam Hananipa tsurin profëta 
Jehú DIOS YAYA tantiyatsinqannö Baasapa y ayllunkunapa contran 
willakurqan. 

Israel nacionchö Ela rey kanqan 

8Judá nacionchö ishkay chunka soqta (26) watana Asa rey kaykaptinmi 

Baasapa tsurin Ela Tirsa markapita Israel runakunata mandar qallaykurqan. 
Rey Elaqa ishkay watallam mandakurqan. 

9Elapa soldädunkunapa jukaq capitanninmi karqan Zimri. Paymi guërra 

carrëtakunata pullan kaqta poderninchö katsirqan. Capitannin kaykarmi rey 
Elapa contran shärirqan. Jukpunmi Tirsa markachö rey Ela palaciunta 
cuidaq Arsapa wajinchö upyaykarqan. Tsaychö alläpa machashqa 
kaykaptinmi 

10Zimri chaykur wañuskatsirnin kikin rey kananpaq yaykurqan. Tsaynö 

päsarqan Judá nacionchö ishkay chunka qanchis (27) wata Asa rey 
kaykaptinmi. 

11Zimri rey kaykarnam Baasapa tsurinkunata, ayllunkunata y 

amïgunkunatapis llapan ollqu kaqkunata jankat wañutsirqan. 

12Tsaynö llapanta wañutsirqan DIOS YAYAPA willakuqnin profëta Jehú 

willakunqannöllam. 

13Rey Baasapa contran Jehú tsaynö willakurqan Baasa y tsurin Ela jutsata 

rurayanqanpita y jutsata rurayänanpaq Israel majinkunata 
animatsiyanqanpitam. Tsaynöpam ïdulukunata adorar Israel runakunata 
kuyaq DIOS YAYATA alläpa rabyatsiyarqan. 

14Ela imata ruranqankunapis llapanmi Israel nacionpa mandakuqnin 

reykunapa acta librunchö qellqashqa kaykan. 

Israel nacionchö Zimri rey kanqan 

15Ishkay chunka qanchis (27) wata Judá nacionchö Asa rey kaykaptinmi 

Tirsa markachö Zimri rey yaykurqan. Peru qanchis junaqllam rey karqan. 
Tsay junaqkunam Israel soldädukuna Filistea nacionchö Gibetón markata 
atacaykäyarqan. 

16Tsaychömi Israel soldädukuna musyaskiyarqan rey Elata wañuskatsir 

Zimrina rantin rey yaykunqanta. Tsayta musyaskirmi jina höra 
capitanninkuna Omrita rey kananpaq churayarqan. 

17Tsaynö churaskiyaptinmi Omriqa Gibetón markata manana atacar llapan 

Israel soldädukunawan Tirsa markata atacayänanpaq aywayarqan. 



704 

 

 
©  Wycliffe Bible Translators, Inc. 

  
 

 

18Zimriqa täkunqan markata atacaykäyanqanta rikaykurmi palaciuchö 

kaykaq törri rurinman tsinkakur jeqakuykurqan. Peru tsay törriman ninata 
tsariskatsiptinmi kikintapis nina rupar usharqan. 

19Tsaynö wañurqan DIOS YAYATA rabyatsir jutsata ruranqanpitam. 

Ïdulukunata adorayänanpaq Israel runakunata Jeroboam 
animatsinqannömi Zimripis animatsirqan. 

20Zimri ruranqankuna y Elapa contran shärir wañutsinqanpis Israel 

nacionpa mandakuqnin reykunapa acta librunchömi qellqashqa kaykan. 

Israel nacionchö Omri rey kanqan 

21Tsaypitanam Israel nacionchö wakin kaq runakuna munayarqan Ginatpa 

tsurin Tibni rey kananta y wakin kaqnam Omri rey kananta. 

22Tsaymi Omripa favornin kaqkuna pelyar Ginatpa tsurin Tibnipa favornin 

kaqkunata venciyarqan. Tibnita wañuskatsiyaptinmi Omrina rantin rey 
karqan. 

23Judá nacionchö kimsa chunka juk (31) wata Asa rey kaykaptinmi Israel 

nacionchö Omri rey yaykurqan. Payqa chunka ishkay watam Israel 
runakunapa mandakuqnin rey karqan. Peru soqta watam Tirsa markapita 
mandakurqan. 

24Tsaypitanam juk markata shäritsinanpaq Samaria lömata Semer runapita 

Omri rantirqan. Tsay lömapa chanintam pägarqan soqta chunka soqta (66) 
kïlu qellayta. Tsaychö markata sharkatsirmi tumat corralatsirqan. Lömapa 
punta kaq duëñunpa shutin Semer kaptin tsay markata Samariata 
shutitsirqan. 

25Omriqa DIOS YAYATA mana cäsurmi punta reykunapitapis mas peor 

jutsata rurarqan. 

26Nabatpa tsurin Jeroboam jutsata ruranqannömi jutsata rurarqan. Tsaymi 

ïdulukunata adorayänanpaq Israel runakunata Jeroboam animatsinqannö 
paypis animatsirqan. Tsaynöpam DIOS YAYATA alläpa rabyatsirqan. 

27Omri ruranqankunawan guërrakunachö vencinqankunam Israel nacionpa 

mandakuqnin reykunapa acta librunchö qellqashqa kaykan. 

28Wañuskiptinmi Samaria markaman pampayarqan. 

Israel nacionchö Acab rey kanqan 

29Judá nacionchö kimsa chunka pusaq (38) wata Asa rey kaykaptinmi Israel 

nacionchö Omripa tsurin Acab rey yaykurqan. Paymi ishkay chunka ishkay 
(22) wata Israel runakunata Samaria markapita mandarqan. 

30Acabqa DIOS YAYATA mana cäsurmi punta kaq reykunapitapis mas 

peorraq jutsata rurarqan. 

31Nabatpa tsurin Jeroboam jutsata ruranqannöllam paypis jutsata rurarqan. 

Manam tsaypis tsayllatsu, sinöqa Sidón runakunapa mandakuqnin rey Et-
baalpa tsurin Jezabelwan churakaskirmi Baal diostapis adorar 
qallarkurqan. 

32Tsaymi Baalpaq templutawan altartapis Samariachö ruratsirqan. 

33Asera diösapaqpis qeruta jawitsirmi wakin kaq reykunapitapis mas peor 

Israel runakunata kuyaq DIOS YAYATA rabyatsirqan. 

34Acab mandakuq kanqan witsaymi Bet-elchö täkuq Hiel shutiyuq runa 

Jericó markata yapay allitsatsirqan. Cimientukunata perqar qallaykuptinmi 
mayor tsurin Abiram wañuskirqan. Markapa punkunta churaskatsiptinnam 
tapshi kaq tsurin Segubna wañuskirqan. Tsaykuna llapanmi päsarqan 
Nunpa tsurin Josué ninqannölla. 

 

1 Reyes 17 
Alläpa usya kananpaq Elías willakunqan 

1Profëta Elíasqa Galaad partichö Tisbé markapitam karqan. Paymi rey 

Acabta nirqan: <<Israel runakunata kuyaq y servinqä DIOS 

YAYAPA shutinchömi niq: Kay watakunachö manam tamyanqatsu ni 
shushallkunapis kanqatsu. Tsaynö kanqa yapay willayanqaqyaqmi>>. 

2Tsaypitanam Elíasta DIOS YAYA nirqan: 

3<<Kaypita rupay yarqamunan kaqläpa aywakur Jordán mayupa wak 

tsimpanchö Querit raqra kuchunman tsinkakunki. 

4Tsaychömi tsay raqrapita yakuta upyar kawanki. Tsaynöllam 

cuervukunata mandamushkä mikuyniki apayämunanpaq>>. 

5Tsaynö niptinmi DIOS YAYA ninqannölla Jordán mayuta tsimpaskir Querit 

raqraman Elías aywakurqan. 

6Tsaymanmi cuervukuna tantatawan aytsata alliqpa y tardipapis Elías 

mikunanpaq apayarqan. Yakutapis tsay raqrallapitam upyarqan. 

Viüdapa wajinchö Elías täkunqan 

7Unayna mana tamyaptinmi tsay raqrachö yaku tsakirqan. 

8Tsaymi Elíasta DIOS YAYA nirqan: 

9<<Sidón marka cercanchö kaykaq Sarepta markaman ayway tsaychö 

täkunaykipaq. Tsaychömi juk viüdata nishkä mikuyniki qarashunaykipaq>>. 

10Tsaynam Elías Sarepta markaman aywarqan. Marka punkuman 

chaykurmi juk viüda yantakuykaqta tariskir nirqan: <<Rugakushayki 
mamïta. Upyarkunäpaq juk täza yakuta qaraykallämay>>. 

11Yaku apaq aywaptinmi Elías yapay nirqan: <<Tsaynöllam rugakullaq juk 

tantatapis qaraykamänaykipaq>>. 

12Tsaymi viüda nirqan: <<DIOSNIKIKUNAM musyan ni juk tantapis wajïchö 

mana kanqanta. Juk aptay jarinällam mankachö kaykan y ichik aceitillam 
puyñuchö kaykan. Ultimu kapamaqnïkunata kusinaskir wawäwan 
mikuyänäpaqmi kanan yantakuykä. Mikunäpaq ni imäkunapis mana 
kaykäpamaptinqa wañukuyäshaqnach>>. 

13Elíasnam nirqan: <<Wañuyänaykipaq ama yarpaytsu. Kusinanaykipaq 

yarpanqaykita sas kusinakaskamuy. Peru mas puntata noqapaqraq 
takshalla tortïllata ankaskamuy. Tsaypitanam kikikipaq y wamraykipaq 
kusinakunki. 

14Israel runakunata kuyaq DIOS YAYAM nin: <Kay patsaman yapay 

tamyatsimunqäyaq manaraqmi ushakanqatsu mankachö jarinayki ni 
aceitikipis> >>. 

15Tsaynam Elíasta qarananpaq viüda sas aywar kusinakurqan. Tsaypitam 

Elías, kikin viüda y wawanpis waran waran mikuyänanpaq mikuyninkuna 
karqan. 

16DIOS YAYA ninqanta Elías willakunqannöllam mankapita jarinapis ni 

aceitipis ushakarqantsu. 

17Tsaypita juk tiempullatanam viüdapa wawan alläpa qeshyaskirqan. 

Tsaynö alläpa antsa qeshyarmi wañuskirqan. 

18Wawan wañuskiptinmi viüdaqa Elíasta nirqan: <<¡Dios Yayapa 

willakuqnin! ¿Imanirtan unay jutsata ruranqäpita castigamar wawäta 
wañutsishkanki?>> 

19Elíasnam nirqan: <<Wawaykita apamuy>>. Tsaymi marqarkatsiptin 

patsatsinqan cuartuman apar cämaman sutaykurqan. 

20Tsaypitam DIOS YAYATA mañakur nirqan: <<DIOS YAYALLÄ, wajinchö 

patsakushqa kaykaptïqa ¿imanirtan kay viüdata llakikuyman churar 
wawanta wañutsishkanki?>> 

21Tsaynö niskirmi kimsa kuti ayapa jananman pelataykur DIOS 

YAYATA mañakur nirqan: <<DIOS YAYALLÄ, ¡kay wamrata 
kawaykatsillämuy!>> 

22 DIOS YAYATA Elías mañakuptinmi tsay wamrata kawatsimurqan. 

23Tsaymi Elíasqa wamrata marqarkur patsatsinqan cuartupita bäjatsimur 

mamanta entregaykur nirqan: <<Wawaykim kawamushqa>>. 



707 

 

 
©  Wycliffe Bible Translators, Inc. 

  
 

 

24Wawan kawamunqanta rikaykurmi viüda nirqan: <<Kananmi sïqa musyä 

Dios Yayapa willakuqnin profëta kaptiki llapan ninqaykikuna rasunpa 
kanqanta>>. 

 

1 Reyes 18 
Rey Acabwan Elías yapay tinkuyanqan 

1Usya qallanqanpita kimsa wata päsaskiptinnam Elíasta DIOS YAYA nirqan: 

<<Aywar rey Acabta willay kay patsaman tamyatsimunäpaq kanqanta>>. 

2Elíasnam Acabta willaq aywarqan. Samaria markachö alläpa muchuy 

kaptinmi mikuyänanpaq imapis karqantsu. 

3Tsaymi Acab qayatsirqan palaciunchö yanapaqnin Abdíasta. Payqa DIOS 

YAYAPITA mantsakuq runam karqan. 

4Tsaynöpam DIOS YAYAPA profëtankunata Jezabel wañutsinqan witsay 

pachak (100) profëtakunata Abdías qoriskirnin pitsqa chunka (50) pitsqa 
chunka (50) ishkay machaykunaman pakaskir mikuytawan yakutapis 
apapurqan. 

5Abdíastam rey Acab nirqan: <<Maytsay wayllakunapa y raqrakunapa 

qewata ashiq aywashun. Talvez qewata tarimushwan bestiantsikkuna y 
mulantsikkuna mana wañunanpaq>>. 

6Tsaynö willanakuskirmi Acab juk nänipa y Abdíasna juk nänipa 

yarquyarqan. 

7Nänipa Abdías aywaykarmi Elíaswan tinkurqan. Elías kanqanta 

tantiyaskirmi urkunpis patsaman töpanqanyaq qonqurikuykur nirqan: 
<<Taytay, ¿Elíasku kanki o rikapukuykäku?>> 

8Elíasnam nirqan: <<Awmi, noqam kä. Kanan sas aywar kaychö 

kaykanqäta patronnikita willay>>. 

9Abdíasnam nirqan: <<Taytay, Acabman mandamänaykipaq ¿ima mana 

allitatan rurashkä? Nimanqaykinö willaptï llullaykätsinqäta yarparmi 
wañutsimanqa. 

10DIOS YAYAM musyan patronnï maytsay nacionkunachö 

ashitsishunqaykita. Mana tarishurnikim tsay nacionpa mandakuqnin 
reykunata juratsishqa rasunpa mana rikäyäshunqaykita. 

11¿Tsaynö mana tariykäyäshuptikiku kanan nimanki kaychö kaykanqaykita 

patronnïta willanäpaq? 

12Willaq aywaykaptillänach DIOS YAYAPA Espïritun maypapis 

pushakushunki. Wamra kanqäpitapis DIOS YAYAPITA mantsakur 
kawaykaptïpis Acab shamur mana tarishurnikiqa noqatam wañutsimanqa. 

13¿Manaku willayäshushkanki profëtakunata Jezabel wañutsinqan witsay 

imata ruranqätapis? Pachak (100) profëtakunatam ishkay machayman 
pitsqa chunka (50) pitsqa chunka (50) pakaykur mikuyninkunawan 
yakunkuna aparqä. 

14¿Tsayku kananqa mandamanki kaychö kaykanqaykita Acabman aywar 

willanäpaq? Willaykuptï mana tarishurnikim wañutsimanqa>>. 

15Elíasnam nirqan: <<Kananmi Acabwan tinkushaq. Llapanta mandaq DIOS 

YAYAPA serviqnin karmi niq>>. 

16Tsaynam Abdíasqa rey Acabta willaqnin aywarqan. Willaykuptinmi 

Acabqa Elíaswan tinkunanpaq sas aywarqan. 

17Elíasta rikaykurmi Acab nirqan: <<¡Qammi jutsayuq kanki Israel runakuna 

kayläya sufriyänanpaq!>> 

18Elíasnam nirqan: <<Manam noqatsu jutsayuq kä sufriyänanpaq, sinöqa 

qamwan aylluykikunam jutsayuq kayanki. Qamkunam DIOS 

YAYAPA mandamientunkunata dëjaskir mana cäsurnin Baal dioskunata 
adoraykäyanki. 

19Carmelo jirkaman llapan Israel runakunata kanan qorikätsimuy. Tsaynölla 

tsayman qayatsimuy Baalpa chusku pachak pitsqa chunka (450) 
profëtankunatawan Asera diösapa chusku pachak (400) profëtankunatapis. 
Tsay profëtakunatam warmiki Jezabel mikuyninkuna qaraykan>>. 

Baalpa profëtankunata Elías manakaqman churanqan 

20Tsaynö niptinmi llapan Israel runakunatawan profëtakunata Carmelo 

jirkaman Acab qorikätsirqan. 

21Tsaychömi runakunata Elías nirqan: <<Qamkunaqa ¿imayyaqtan mana 

tantiyakur ishkay yarpayyuq kayanki? DIOS YAYA rasunpa Dios kaykaptinqa 
payllatana adorayay. Peru Baal Dios kanqanta creyirqa payta adorayay>>. 
Tsaynö niptinmi tsaychö kaykaq runakuna ni imata parlakuyarqantsu. 

22Tsaymi Elías nirqan: <<Noqa japallänam DIOS YAYAPA profëtan kä. Peru 

Baalpa profëtankunam sïqa chusku pachak pitsqa chunka (450) kayan. 

23Kanan ishkay mallwa törukunata apaskamur Baalpa profëtankuna juk 

mallwa töruta pishtaskir yanta jananman churayätsun. Peru tsay yantaman 
ninata ama tsaritsiyätsuntsu. Noqapis tsaynöllam juk mallwa töruta 
pishtaskir yanta jananman churaykur ninata tsaritsishaqtsu. 

24Tsaypita diosnikikunata mañakuyanki. Tsaynöllam 

noqapis DIOSNÏTA mañakushaq. Mayqanpis ninata yantaman tsaritsiq 
kaqmi rasunpa kaq Dios kanqa>>. Tsaymi runakuna niyarqan: <<Taytay, 
ninqaykinö kaykullätsun>>. 

25Tsaymi Baalpa profëtankunata Elías nirqan: <<Atskaq kaykarqa qamkuna 

puntata mayqan mallwa törutapis pishtaskir altar jananman churayay. 
Tsaypita ninata mana tsaritsiyllapa diosnikikunata mañakuyay>>. 

26Tsaymi juk mallwa töruta pishtaskir aytsata yanta jananman churarkur 

alliqpita pullan junaqyaq Baalta mañakur niyarqan: <<¡Tayta Baal, ninata 
tsariykatsillämuy!>> Tsaynö nir rurayanqan altar waqtankunapa 
qayaykacharnin saltaykacharraq tumapäyaptinpis manam ni pï 
contestamurqantsu. 

27Tsaymi pullan junaqqa Elías paykunata manakaqman churarnin asipar 

nirqan: <<¡Wiyayäshunaykipaq mas jinchi qayaykachäyay! ¿Manaku 
paypis diosnikikuna? Talvez imatapis ruraykan. ¿O ishpakurtsuraq kaykan? 
Quizás viäjipa aywashqa o puñukashqa kaykan. ¡Rikchamunanpaq mas 
jinchi qayaykachäyay!>> 

28Tsaymi mas jinchi qayaykachar costumbrinkuna kanqannö 

cutsillukunawan y espädakunawan yawar yawar roqukuyarqan. 

29Tardi kaq sacrificiuta waykayänan hörayaq imayka löcunöraq 

qayaykachäyaptinpis manam pipis contestarqantsu ni imapis 
wiyakämurqantsu. 

30Tsaypitam llapan runakunata Elías nirqan: <<Kanan kayman llapayki 

witiyämuy>>. Tsaynö niptin puntanman llapan qorikaskiyaptinmi Elías DIOS 

YAYAPA altarnin juchushqata allitsar qallaykurqan. 

31Allitsananpaqmi Jacobpa chunka ishkay tsurinkuna kanqanpita chunka 

ishkay rumikunata qorirqan. Jacobpa shutin Israel kananpaqmi kikin DIOS 

YAYA nirqan. 

32Tsay qorinqan rumikunawan DIOS YAYAPA altarninta Elías allitsaskirmi 

waqtankunapa zanjata rurarqan ishkay chunka (20) litru yaku yaykunanpaq. 

33Altarman yantata pëlarkurmi pishtanqan mallwa törupa aytsanta 

cuartizaskir yanta jananman churarkur 

34nirqan: <<Aytsaman y yanta jananman chusku puyñu yakuta wiñäyay>>. 

Ninqannö wiñäyaptinmi <<mas yakuta wiñäyay>> nirqan. Yapay 
wiñäyaptinmi <<mastapis tsaynölla wiñäyay>> nirqan. Tsaynö niptinmi 
yakuta yapay wiñäyarqan. 

35Ninqannö yakuta wiñäyaptinmi altarchö kaykaqkunata jankat ushmütsir 

zanjamanpis juntarqan. 

36Tsaypitam sacrificiuta waykayänan höra DIOS YAYATA Elías mañakur 

nirqan: <<Abraham, Isaac y Jacob creyikuyanqan DIOS YAYA, kanan junaq 
runakuna musyayätsun Israel nacionchö poderösu Dios kanqaykita. 

Tsaynölla musyayätsun profëtayki kar mandamanqaykinölla imatapis 
ruranqäta. 

37DIOS YAYALLÄ, poderösu kanqaykita musyayänanpaq y qamllamanna 

yapay creyikayämunanpaq mañakunqaqta wiyaykallämay>>. 

38Tsaymi ciëlupita nina shikwamur pishtanqan mallwa törupa aytsanta, 

yantata, perqanqan rumikunatawan allpatapis jankat rupaskirqan. Altar 
lädun zanjachö yakutapis chipyatmi tsakiskatsirqan. 

39Tsayta rikaykurmi runakuna pelatakuykur niyarqan: <<¡Elías 

mañakunqan kaqmi rasunpa kaq Diosqa!>> 

40Elíasnam nirqan: <<Baalpa profëtankuna mana qeshpiyänanpaq prësu 

sas achkuyay>>. Tsaynö niptinmi runakuna tsay profëtakunata prësu 
achkuskir Cisón raqraman apaykuyaptin llapan profëtakunapa kunkanta 
Elías roqurqan. 

Tamyamunanpaq Dios Yayata Elías mañakunqan 

41Tsaypitanam Acabta Elías nirqan: <<Wajikipa sas kutikuy mikur upyar 

kanaykipaq. Alläpa mangäda tamya qallaykunanpaqnam kaykan>>. 

42Tsaynö Elías niptinmi Acab mikur upyar kananpaq aywakurqan. Peru 

Elíasnam Carmelo jirkaman witsarkur qonqurikurqan qaqllanpis 
qonqurninman töpanqanyaq. 

43Qonqurishqa umpuraykarmi serviqninta nirqan: <<Aywar lamar kaqläpa 

rikchakamuy>>. Tsaynam serviqninqa aywarnin lamar kaqpa 
rikchakaskamur nirqan: <<Taytay, manam imapis kantsu>>. Elíasnam 
serviqninta yapay nirqan qanchis kuti rikchakamunanpaq. 

44Qanchis kutina rikchakamunqanchömi nirqan: <<Maki paltanöllam 

lamarpita pukutay shäriykämun>>. Tsaynam Elías nirqan: <<Sas aywar 
Acabta willay tamya manaraq qallanqanyaq carrëtanwan wajinpa sas 
kutikunanpaq>>. 

45Aywar willaykuptin carrëtaman sas lätarkur Jezreelman aywaskiptinmi 

ciëlu alläpa yanarraq tutapaskir wayrantin apäkuy tamya qallaykurqan. 

46Elíasnam DIOS YAYA yanapaptin llatapanta chachak watakurkur 

Jezreelman cörrilla aywar Acabpa puntanta charqan. 

 

1 Reyes 19 
Horebman Elías qeshpir aywakunqan 

1Acab wajinman kutiykurmi warmin Jezabelta willarqan Elías llapan 

ruranqankunatawan Baalpa profëtankunata jankat wañutsinqanta. 

2Tsaynam Jezabelqa kachakunan runata mandarqan Elíasta ninanpaq: 

<<Tsay profëtakunata wañutsinqaykipitam kikikitapis wañutsishayki. Waray 

kaynö höra mana wañutsiptiqqa llapan diosnïkunapis mana llakipar 
castigamätsun>>. 

3Tsaynö niykuptinmi Elías alläpa mantsakar qeshpir aywakurqan. Judá 

nacionchö Beersebaman chaykurmi serviqninta dëjarqan. 

4Tsaypita qoyat desiertupa aywar pishipaskirmi retäma chakinman 

jamaykurqan. Tsaychömi wañuyta munar nirqan: <<DIOS 

YAYA, noqallätapis sas qorikallämay. Wañukuq ayllükunapa ayan mana 
väliq kanqannöllam noqapis välïnatsu>>. 

5Tsaynö mañakuskirmi tsay retäma chakinman chachaykur puñukaskirqan. 

Tsaychö puñukashqa kaykaptinmi ángel yataykurnin rikcharkatsir nirqan: 
<<Mikunaykipaq shäriy>>. 

6Elías rikcharkamurmi jawnan kaq shanshachö kuwashqa tantatawan 

puyñuchö yakuta rikaykurqan. Tsayta mikuskir y upyaskirmi yapay 
puñukuykurqan. 

7Ángel yapay kutiykurmi yataykurnin nirqan: <<Karuraqmi aywanaykipaq 

kaykan. Sharkur mikuy>>. 

8Tsaymi sharkur mikurqan y yakutapis upyarqan. Tsay mikuyta 

mikunqallanwanmi chusku chunka (40) junaq chusku chunka paqas 
aywakur Dios Yayawan tinkuna Horeb jirkaman charqan. 

9Tsaychömi machayman yaykuskir tsay paqas puñukurqan. Tsaychö 

puñuykaptinmi DIOS YAYA nirqan: <<Elías, ¿imatatan kaychö 
ruraykanki?>> 

10Elíasnam nirqan: <<Poderyuq DIOS YAYA kaptikim llapan shonqüwan 

qamta serviq. Israel runakunam pactu ruranqaykita cumpliyannatsu. 
Tsaynöllam altarnikikunata juchuskatsir profëtaykikunatapis 
wañutsiyashqa. Noqallanam qeshpishkä. Peru kananqa noqatapis 
wañutsiyämänanpaqmi ashiykäyäman>>. 

11Tsaynam DIOS YAYA nirqan: <<Machaypita yarquskir puntäman ichiy>>. 

Tsaynö niskir DIOS YAYA tsaypa päsaptinmi jirkakunata rajakätsir y 
rumikunatapis allmirraq shukukuy wayra päsarqan. Peru DIOS 

YAYAQA manam tsay wayrachö karqantsu. Shukukuy wayra 
päsaskiptinnam mantsakaypaq patsa kuyurqan. Peru tsay patsa 
kuyuychöpis manam DIOS YAYA karqantsu. 

12Tsay patsa kuyuy päsaskiptinnam bunyaypa bunyar nina rupaykaq 

päsarqan. Peru tsay ninachöpis manam DIOS YAYA karqantsu. Nina 
päsaskiptinnam yanqallana wayra päsaqta wiyarqan. 

13Tsayta Elías wiyaykurmi cäpanwan qaqllanta tsapakurkur machay 

punkuman yarquskir ichiskirqan. Tsaychö ichiraykaptinmi DIOS 

YAYA nirqan: <<Elías, ¿imatatan kaychö ruraykanki?>> 

14Elíasnam yapay nirqan: <<Poderyuq DIOS YAYA kaptikim llapan 

shonqüwan qamta serviq. Israel runakunam pactu ruranqaykita 
cumpliyannatsu. Tsaynöllam altarnikikunata juchuskatsir 
profëtaykikunatapis wañutsiyashqa. Noqallanam qeshpishkä. Peru 
kananqa noqatapis wañutsiyämänanpaqmi ashiykäyäman>>. 

15Tsaynam DIOS YAYA nirqan: <<Shamunqayki nänillapa kutir Damasco 

desiertuyaq ayway. Tsayman chaykur Hazaelpa umanman aceitita wiñanki 
Siria nacionpa mandakuqnin rey kananpaq. 

16Tsaypita aywakur Israel nacionpa mandakuqnin rey kananpaq Nimsipa 

tsurin Jehúpa umanmanpis aceitita wiñanki. Tsaynöllam rantiki profëta 
kananpaq Abel-mehola markapita Safatpa tsurin Eliseupa umanmanpis 
aceitita wiñanki. 

17<<Hazaelpa poderninpita qeshpiq kaqtam Jehú wañutsinqa. Jehúpa 

poderninpita qeshpiq kaqtanam Eliseo wañutsinqa. 

18Peru tsaynö kayaptinpis kikïmi tsapäshaq noqaman creyikamuq qanchis 

waranqa (7,000) Israel runakunata. Paykunaqa manam Baalpa puntanman 
qonqurikuyashqatsu ni mutsayashqatsu>>. 

Eliseuta discïpulun kananpaq Elías pushanqan 

19Tsaypita Elías kutikurmi Safatpa tsurin Eliseuta tarirqan chunka ishkay 

yuntakunawan räyapunakur yapyaykaqta. Ultimu kaq räyachö Eliseo 
yapyaykaptinmi Elías puntanman aywaykur cäpanta ashqurkatsir 
päsakurqan. 

20Tsaymi Eliseuqa yuntanta dëjaskir Elíasta qatipaykurnin rugar nirqan: 

<<Qamwan aywanapaq mamätawan taytätaraq mutsaykur 
despidiykamushaq>>. Elíasnam nirqan: <<Allim kanqa. Peru ama 
qonqaytsu aywanapaq kanqanta>>. 

21Tsaypita Eliseo kutiskirmi yuntashqa törunkunata pishtatsirqan. 

Tsaypitam yüguntawan takllanta tseqtaskatsir tsay yantawan aytsata 
kankaskir tsay markachö runakunata qararqan. Tsaypitanam Elíasta 
yanapananpaq Eliseo aywakurqan. 

 

1 Reyes 20 
Samaria markata atacayänanpaq soldädunkunawan Ben-adad chäyanqan 

1Tsay witsaymi Siria nacionpa mandakuqnin rey Ben-adad kimsa chunka 

ishkay (32) mandakuq majinkunata qorikätsirqan. Tsaypita soldädunkuna 
bestiankunawan y carrëtankunawan aywarmi Samaria markata tumat 
tsapaskir tsaychö täkuq runakunata atacayarqan. 

2Manaraq atacarmi tsay markaman runakunata kacharqan Israel nacionpa 

mandakuqnin rey Acabta niyänanpaq: 

3<<Ben-adadmi nin: <Llapan qoriki, qellayniki, warmikikuna y shumaq kaq 

tsurikikunapis noqapaqmi kayanqa> >>. 

4Tsaynö niyaptinmi rey Acab nirqan: <<Rey Ben-adadman kutir niyanki: 

<Taytay, makikichömi kaykä. Ninqaykinöchi llapan imaykäkunawan 
warmïkuna y shumaq kaq tsurïkunapis qampaq kayanqa> >>. Tsaynam 
willakuqkuna aywaykur Ben-adadta willayarqan. 

5Tsaypitanam yapay tsay willakuqkuna runakuna kutiykur rey Acabta 

niyarqan: <<Rey Ben-adadmi nin: <Llapan qorikita, qellaynikita, 
warmikikunata y tsurikikunata entregamänaykipaqmi willatsirqaq. 

6Tsaynö kaptinpis kananqa manam tsayllatatsu apashaq, sinöqa 

palaciuykichö kaykaqta y mandäsishuqniki runakunapa wajinkunachö allin 
kaqkunatapis apashaqmi. Tsaymi mandakuq soldädukunata waray junaq 
kachamushaq munayanqanta kikinkunapaq apakayämunanpaq> >>. 

7Tsaynam Israel mayor runakunata qayaskatsir rey Acab nirqan: <<Tsay 

runaqa tsay tumpallam ïllu llapantsikta atacamarnintsik 
ushakätsimaynintsikta munaykan. Qorïta, qellaynïta, warmïkunata, 
tsurïkunata y imaykätapis apakuyänanpaq äniykaptïpis mastaraqmi 
munaykan>>. 

8Tsaynö niptinmi Israel mayor runakuna niyarqan: <<Taytay, pay 

nishunqaykita ama cäsuytsu. Tsaynölla munanqanta mañashuptikipis ama 
entregaytsu>>. 

9Tsaymi Ben-adad kachakunqan runakunata rey Acab nirqan: 

<<Mandamaqnintsik rey Ben-adadta niyanki: <Puntata mañanqaykitash 
änishushkanki. Peru kanan ninqaykitash sïqa änishunkitsu> >>. Tsaynö 
ninqantam Ben-adadman kutiykur kachakunqan runakuna willayarqan. 

10Tsaynö willayaptinmi Ben-adad yapay mandarqan Acabta niyänanpaq: 

<<Kananqa llapan Samaria markatam polvuyanqanyaq ushakätsiyäshaq. 
Tsaynö mana ushakätsiptiqqa diosnïkuna mana llakipaypa 
castigamätsun>>. 

11Tsayta wiyarmi rey Acabpis mandarqan niyänanpaq: <<Manaraq 

vencimarqa ama aläbakuytsu>>. 

12Tsay rey Acab ninqantam Ben-adad mandakuq majinkunawan 

carpankunachö upyaykäyaptin willayarqan. Ninqanta wiyaykurmi 
mandakuq soldädunkunata nirqan: <<¡Samaria runakunata sas 
atacashun!>> Tsaynam soldädunkuna atacayänanpaq alistakuyarqan. 

Ben-adadpa soldädunkunata Acabpa soldädunkuna venciyanqan 

13Ben-adadpa soldädunkuna manaraq atacayaptinmi Israel runakunapa 

mandakuqnin rey Acabman juk profëta chaykur nirqan: <<DIOS YAYAM nin: 
<Maytsika soldädukuna shayämuptinpis llapanta venciyänaykipaqmi 

podernikiman churamushaq. Tsaynömi rurashaq DIOS YAYA kanqäta 
musyanaykipaq> >>. 

14Tsay profëtatanam Acab tapurqan: <<¿Imanötan DIOS YAYA makïman 

churamunqa?>> Tsaynam profëta nirqan: <<DIOS YAYAM nin: 
<Provinciakunapita shamuq capitankunapa soldädunkuna 
venciyänanpaqmi yanapashaq> >>. Acabnam nirqan: <<¿Noqakunaku 
puntata atacayäman o shuyäyämanku Ben-adadpa soldädunkuna 
atacayämanqanyaq?>> Profëtanam nirqan: <<Qamkunam puntata 
atacayanki>>. 

15Tsaynam Acab yuparqan provinciakunapita shamuq capitankunapa 

soldädunkunata. Tsay soldädukunam ishkay pachak kimsa chunka ishkay 
(232) kayarqan. Tsaynöllam wakin kaq Israel soldädukunatapis yuparqan. 
Paykunam qanchis waranqa (7,000) kayarqan. 

16Pullan junaqmi Israel soldädukuna pelyayänanpaq yarquskir 

aywayarqan. Tsay höram kimsa chunka ishkay (32) mandakuq 
majinkunawan Ben-adad qorikashqa carpankunachö upyar machashqa 
kaykäyarqan. 

17Israel soldädukunapa puntantam provinciakunapita shamuq kaq 

capitankunapa soldädunkuna aywayarqan. Samariapita soldädukuna 
yarquskir aywaykäyanqanta willayaptinmi 

18Ben-adad nirqan: <<Atacamänapaq o mana atacamänapaq 

shayämuptinpis kawaykaqta achkuskir apayämuy>>. 

19Provinciakunapita shamuq capitankunapa soldädunkunawan wakin kaq 

Israel soldädukunapis pelyayänanpaq listum aywayarqan. 

20Pelyayta qallaykurmi cada soldädu Siriapita shamuq juk soldäduta 

wañutsirqan. Mana wañutsiyanqan kaq Siria soldädukuna qeshpir 
aywakuyaptinmi Israel soldädukuna qatipäyarqan. Peru Siriapa 
mandakuqnin rey Ben-adadwan wakin kaq soldädunkunanam 
bestiankunata montarkur qeshpir aywakuyarqan. 

21Tsaynöpam Israel nacionpa mandakuqnin rey Acab venciskir Siria 

soldädukunapa bestiankunatawan guërraman aywayänanpaq kaq 
carrëtankunata qechuskirqan. 

22Tsaymi rey Acabta profëta nirqan: <<Watan kaynö witsaymi 

atacayäshunaykipaq Siria soldädukuna yapay kutiyämunqa. Tsaymi 
shumaq yarpachakurnin soldäduykikunata alistanki pelyayänanpaq>>. 

Soldädunkunawan Ben-adad Samaria markata yapay atacayanqan 

23Tsaypitanam Siria nacionpa mandakuqnin rey Ben-adadta 

capitanninkuna niyarqan: <<Israel runakunapa diosninkunaqa 

jallqakunallachö yanapaptinmi guërrachö vencimashkantsik. Peru 
pampaman apanakuykurmi sïqa vencishun. 

24Guërramanqa reykuna amana aywayätsuntsu. Paykunapa rantin 

capitankunallana soldädunkunawan aywayätsun. 

25Puntata alistakunqantsiknölla kananpis alli alistakushun bestiakunatawan 

carrëtakunata y soldädukunatapis. Pampaman apanakuykur Israel 
runakunawan pelyarmi mana tantiyatsiyllapa vencishun>>. Tsaynö nir 
yätsiyaptinmi Ben-adadqa niyanqannölla alistakurqan. 

26Tsaypita juk wata päsaskiptinnam Ben-adadqa llapan soldädunkunata 

qorikaskatsir Afecman aywayarqan Israel soldädukunawan 
pelyayänanpaq. 

27Acabpis Israel soldädukunata qorikaskatsirmi Siria soldädukunawan 

pelyayänanpaq aywarqan. Siria soldädukunam maytsikaq tiwillyarraq 
tsimpankunachö kayarqan. Peru Israel soldädukunanam ishkay manäda 
wallka cabranölla kayarqan. 

28Manaraq pelyayaptinmi rey Acabman chaykur profëta nirqan: <<DIOS 

YAYAM nin: <Siria soldädukunam yarpäyan jallqakunallachö 
yanapayanqaqta. Tsaynö yarpaykäyaptinmi kananqa pampakunachöpis 
paykunata venciyänaykipaq yanapayäshayki. Tsaynöpam DIOS 

YAYA kanqäta musyayanki> >>. 

29Siria soldädukunawan Israel soldädukunam soqta junaq frenti frenti 

campamentunkunachö kayarqan. Tsaypita qanchis junaqchönam pelyar 
qallaykuyarqan. Tsay junaqllam chakipa aywaq pachak waranqa (100,000) 
Siria soldädukunata Israel soldädukuna wañuskatsiyarqan. 

30Tsaymi wakin kaq soldädukuna Afecman qeshpir aywakuyarqan. 

Tsaychö kaykäyaptinnam markapa murällan juchur ishkay chunka qanchis 
waranqa (27,000) Siria soldädukunata qopiskirqan. Ben-adadpis tsay 
markaman qeshpiskirmi wajin wajin tsinkakur purirqan. 

31Tsaynö tsinkakur puriykaptinmi soldädunkunapa mandaqninkuna 

niyarqan: <<Israel nacionpa mandakuqnin reykunaqa llakipäkuqshi kayan. 
Tsaynö kaykäyaptinqa lütu llatapakunata shukukurkur y waskata 
kunkantsikman watäkurkur Israel runakunapa mandakuqnin reyman 
aywashun. Tsaynöta rikämarnintsik talvezqa mana wañutsimarnintsik 
perdonaykamashwan>>. 

32Tsaynö willanakuskirmi lütu llatapakunata shukukurkur y waskata 

kunkankunaman wallqakurkur Israel runakunapa mandakuqnin reyman 
aywayarqan. Chaykurmi niyarqan: <<Taytay Acab, rey Ben-adadmi 
rugashurniki mandayämashqa perdonarnin mana wañuykatsinaykipaq>>. 
Rey Acabnam nirqan: <<¿Kawaykanraqku? ¡Payqa imayka wawqïnömi 
kaykan!>> 

33Tsaynö niptinmi rugaqnin aywaqkuna Ben-adadta mana wañutsinanpaq 

kanqanta musyayarqan. Tsaymi sas niyarqan: <<¡Awmi, Ben-adadqa 
imayka wawqikinömi!>> Acabnam nirqan: <<Ben-adadta sas 
pushayämunaykipaq kutiyay>>. Ben-adad chaykuptinnam guërra 
carrëtaman Acab lätatsirqan. 

34Tsaychömi Acabta Ben-adad nirqan: <<Taytaykita taytä qechunqan 

markakunata kutiykatsishayki. Qampis Damascuchö ima negociutapis 
churay Samariachö taytä negociunta churanqannö>>. Rey Acabnam 
nirqan: <<Rasunpa tsaynö kananpaq kaptinqa libri kutikunaykipaq 
dëjashayki>>. Pactuta Ben-adadwan tsaynö ruraskirmi kutikunanpaq 
dëjarqan. 

Acab wañunanpaq kanqanta juk profëta willanqan 

35Tsaypitanam profëta majinta juk profëta nirqan: <<Dios Yayam munan 

maqamänaykita. Kanan mana llakipaypa maqamay>>. Peru profëta 
majinqa manam maqayta munarqantsu. 

36Maqayta mana munaptinmi tsay profëta nirqan: <<DIOS YAYA ninqanta 

mana cäsunqaykipitam kaypita aywakur yarquskiqllata juk león 
wañutsishunki>>. Tsay profëta ninqannöllam aywaykaptin juk león 
yuripuskir wañuskatsirqan. 

37Tsaypitanam tsay profëta juk runawan tinkuskirqan. Profëta majinta 

ninqannölla tsay runatapis <<maqamay>> niptin tsay runaqa yawar 
yawarllana maqaskirqan. 

38Tsaynö maqaskiptinmi tsay profëtaqa pipis mana reqinanpaq ñawinta 

tsapäkurkur rey Acabta nänichö shuyarqan. 

39Tsaypa rey Acab päsaykaptinmi tsay profëta jinchi nirqan: <<Taytay, 

guërramanmi pelyaq aywashkä. Tsaychömi juk soldädu prësuta 
cuidanäpaq entregamarqan. Tsay prësuta entregamarmi nimarqan: <Tsay 
prësu qeshpiptinqa kikikim wañunki. Wañuyta mana munarqa kimsa 
waranqa (3,000) qellaytam pägakunki>. 

40Tsaynö nikäyämaptinmi imayka ruraykunachö ocupädu kanqäyaq tsay 

prësu qeshpishqa>>. Rey Acabnam nirqan: <<Qamtaqa kikikipa 
shimillaykim condenashushkanki>>. 

41Tsaymi ñawin tsaparaqta patsa jipiskiptin profëta kanqanta rey Acab 

tantiyaskirqan. 

42Profëtanam nirqan: <<DIOS YAYAM nin: <Wañutsinaykipaq makikiman 

Ben-adadta churamuptï dëjanqaykipitam kananqa paypa rantin kikiki 
wañunki. Paypa soldädunkunata wañutsiyanqaykipa rantinmi qampa 
soldäduykikunatana wañutsiyanqa> >>. 

43Tsaynö profëta niptinmi rey Acabqa alläpa yarpachakurnin rabyashqa 

Samaria markachö palaciunman kutirqan. 

 

1 Reyes 21 
Nabotpa üva chakranta Acab qechunqan 

1Jezreel markapita Nabot shutiyuq runapam üva chakran karqan 

Samariapa mandakuqnin rey Acabpa palaciun lädunchö. 

2Jukpunnam Nabotta Acab nirqan: <<Huertä ruranäpaq palaciü lädunchö 

üva chakraykita allin kaq chakräwan trukaykushun. Qellaychö niptikipis 
qellaychömi pägashayki>>. 

3Peru Nabotnam nirqan: <<DIOS YAYAM permïtintsu ayllükuna 

dëjapayämanqan herenciäta pitapis rantikunäta>>. 

4Tsaynö niptinmi rey Acab llakikurnin rabyashqa wajinpa kutikurqan. 

Tsaymi mikuytapis mana munar cämanman ujuykur perqa kaqpa tikrakuskir 
puñurqan. 

5Tsayta rikaykurmi warmin Jezabel tapurqan: <<¿Imanirtan mikuytapis 

mana munar llakishqa kaykanki?>> 

6Acabnam nirqan: <<Jezreelpita Nabotta <üva chakraykita juk chakräwan 

cambiaykushun o rantikaykamay> niptïmi munantsu>>. 

7Warmin Jezabelnam nirqan: <<Peru qamqa Israel nacionpa mandakuqnin 

reymi kanki. Tsaynö kaykarqa sharkur mikur tranquïlu kakuy. Noqam 
entregashayki Nabotpa üva chakranta>>. 

8Tsaymi jina höra cartata rey Acabpa shutinchö Jezabel qellqaskir reypa 

sëllunwan sëllarkur Nabotpa markan Jezreelchö täkuq mayor 
runakunaman y autoridäkunaman apatsirqan. 

9Tsay qellqanqan cartachömi nirqan: <<Llapayki qorikaykurnin ayunar 

runakunapa puntanman Nabotta jamatsiyay. 

10Tsaychö llullakuq ishkay runakunata yachatsiyanki <kay runaqa Dios 

Yayapa contran y mandamaqnintsik reypa contranmi parlashqa> nir 
Nabotpa contran parlayänanpaq. Tsaynöpam tsay markapita jukläman 
jipiskir Nabotta saqmar wañuskatsiyanki>>. 

11Llapan runakunawan autoridäkuna y mayor runakunam cartachö Jezabel 

ninqannölla rurayarqan. 

12Tsaymi ayunayänanpaq qorikaskir llapan runakunapa puntanman 

Nabotta jamatsiyarqan. 

13Tsayman ishkay llullakuq runakuna chaykurmi Nabotpa puntanman 

jamaskiyarqan. Paykunam llapan runakunapa puntanchö acusarnin 
manakaqkunata culpatsar niyarqan: <<Kay runam Dios Yayapa contran y 



718 

 

 
©  Wycliffe Bible Translators, Inc. 

  
 

 

mandamaqnintsik reypa contran parlashqa>>. Tsayta wiyaykurmi 
markapita jukläman jipiskir runakuna saqmar Nabotta wañutsiyarqan. 

14Tsaypitam Jezabelman willakatsir niyarqan: <<Nabottam saqmar 

wañutsiyashkä>>. 

15Jezabel tsayta wiyaykurmi ollqun Acabta nirqan: <<Üva chakranta 

rantikuyta mana munashuqniki Nabot wañushqanam. Kananqa tsay 
chakrapa ämun kanaykipaq sas ayway>>. 

16Nabot wañushqanam niptinmi Acabqa sas aywarqan Nabotpa üva 

chakranpa ämun kananpaq. 

17Tsaymi Elíasta DIOS YAYA nirqan: 

18<<Israel nacionpa mandakuqnin rey Acabwan tinkunaykipaq sas ayway. 

Payqa Samariachömi kaykan. Kanan höram Nabotpa üva chakranta 
qoriykan. 

19Payta ninki: <DIOS YAYAM nin: ¿Imanirtan Nabotta wañuskatsir chakranta 

qechuykanki? Tsaynö ruranqaykipitam Nabotpa yawarninta allqukuna 
laqwayanqanchö qampa yawarnikitapis allqukuna laqwayanqa> >>. 

20Tsaynam Acabman Elías aywarqan. Payta rikaykurmi Acab nirqan: 

<<Conträ kaykar ¿imaqtan shamushkanki?>> Elíasnam nirqan: <<DIOS 

YAYATA mana cäsur mana allikunata ruraptikim shamushkä. 

21DIOS YAYAM nishunki: <Imayka desgraciawan castigarmi qampita miraq 

llapan ollqu kaqkunata ushakätsishaq, servikuq o mana servikuq 
kayaptinpis. Noqam paykunata ushakätsishaq imayka wanuta pitsaqnö. 

22Israel runakunata jutsata ruratsir rabyatsimanqaykipitam Nabatpa tsurin 

Jeroboamta y Ahíaspa tsurin Baasata llapan tsurinkunatawan 
ushakätsinqänölla qamtapis tsurikikunatawan ushakätsiyäshayki>. 

23Tsaynöllam Jezabelpaqpis Dios Yaya nin: <Jezreel markapa 

murällankuna waqtanchömi Jezabelpa ayantapis allqukuna mikuyanqa>. 

24<<Tsaynöllam markachö wañuq aylluykikunatapis allqukuna mikuyanqa. 

Markapita juklächö wañuq kaqtanam wiskulkuna mikuyanqa>>. 

25Acabnöqa manam ni pipis warmin ninqankunata cäsur DIOS 

YAYATA rabyatsirqantsu. 

26Tsaynö alläpa jutsata rurarmi amorreo runakuna adorayanqan 

ïdulukunata adorarqan. Tsay ïdulukunata adorayanqanpitam amorreo 
runakunata DIOS YAYA Israel nacionpita qarqushqa karqan. 

27 DIOS YAYA ninqanta Elías willaykuptinmi rey Acab llatapanta rachiskir lütu 

llatapata shukukur ayunarqan. Tsaynöllam lütu llatapanllawan puñurqan y 
umpuräkurllam purirqanpis. 

28Tsaymi Elíasta DIOS YAYA nirqan: 

29<<Acab mana allikunata ruranqanpita llakikur yarpachakunqanta 

¿tantiyashkankiku? Tsaynö llakikur perdonta mañakamanqanpitam 
kawanqanyaq ninqaq castïgukuna kanqaraqtsu. Pay wañuskiptin tsurin rey 
yaykuskiptinmi sïqa castïgukuna kanqa>>. 

 

1 Reyes 22 
Acab ushakänanpaq profëta Micaías willakunqan 

2 Crónicas 18.1-27 

1Siria nacionwan Israel nación kimsa watanam guërrachönatsu kayarqan. 

2Tsaypita kimsa watatanam Judá nacionpa mandakuqnin rey Josafat Israel 

nacionpa mandakuqnin rey Acabta watukaqnin aywarqan. 

3Chaykuptinmi yanapaqninkunata rey Acab nirqan: <<Musyayanqaykinömi 

Siria nacionpa mandakuqnin rey kananyaq Galaadchö Ramot markantsikta 
poderninchö katsin. Imanöpapis tsay markantsikta qorimushun>>. 

4Tsaynö willanakuskirmi rey Josafatta Acab nirqan: <<¿Galaadchö Ramot 

markata qoriq aywaptï yanapamankimanku?>> Josafatnam nirqan: 
<<Soldädükunawan bestiäkunawanpis yanapanaqpaq listum kaykä. 

5Peru puntataqa DIOS YAYATARAQ tapukushun>>. 

6Tsaynam rey Acab chusku pachak (400) profëtakunata qayaskatsir 

tapurqan: <<Galaadchö Ramot markata qoriq aywarnin ¿atacayämanku o 
manaku?>> Profëtakunanam niyarqan: <<Aywar atacayämuy. DIOS 

YAYAM yanapayäshunki tsay markata qoriyämunaykipaq>>. 

7Peru Josafatnam tapurqan: <<¿Manatsuraq DIOS YAYAPA profëtan kaychö 

kan tapukunapaq?>> 

8Rey Acabnam nirqan: <<Awmi, kaychö kanmi DIOS YAYAPA juk profëtan. 

Paymi Imlapa tsurin Micaías. Payta tapukuptï imaypis mana allikunalla 
päsamänanpaq nimaptinmi alläpa chikï>>. Rey Josafatnam nirqan: 
<<Tsaynö ama parlaytsu>>. 

9Tsaymi jina höra juk capitanninta qayaskatsir rey Acab nirqan: <<Imlapa 

tsurin Micaíasta sas pushamuy>>. 

10Israel nacionpa mandakuqnin rey Acabwan Judá nacionpa mandakuqnin 

rey Josafatmi Samaria marka yaykuna punkuchö mandakuq kay 
llatapankuna shukushqa trönunkunachö jamaykäyarqan. 
Puntankunachönam profëtakunapis willakur kaykäyarqan. 

11Quenaanapa tsurin profëta Sedequíasmi fiërrupita waqrakunata ruraskir 

nirqan: <<DIOS YAYAM nin: <Waqrakuq töru runata waqraqnömi Siria 
nación runakunata ushakätsinki> >>. 

12Tsaynöllam llapan profëtakunapis reyta niyarqan: <<Galaadchö Ramot 

markata atacaq aywayay. Dios Yayam yanapayäshunki tsay markata 
qoriyämunaykipaq>>. 

13Kacha aywaqnam Micaías kaqman chaykur nirqan: <<Llapan 

profëtakunam rey Acabta nikäyan tsay markaman aywar soldädunkunawan 
venciyämunanpaq kanqanta. Qampis paykuna niyanqannölla niykullay>>. 

14Micaíasnam nirqan: <<Noqaqa DIOS YAYA nimanqallantam willashaq. 

Nimanqallanta mana willaptïqa mana llakipaypa castigamätsun>>. 

15Tsayman Micaías chaykuptinmi rey Acab tapurqan: <<Galaadchö Ramot 

markata qoriyämunäpaq atacaqnin ¿aywayämanku o manaku?>> 
Micaíasnam nirqan: <<Aywar atacayay. Venciyänaykipaqmi DIOS 

YAYA yanapayäshunki>>. 

16Peru engañaykanqanta maliciarmi rey Acab nirqan: <<¡Ayka kutitan 

nishayki DIOS YAYAPA shutinchö rasunpa kaqllata willamänaykipaq!>> 

17Micaíasnam nirqan: <<DIOS YAYA revelamaptinmi Israel runakuna 

mitsiqninnaq üshakunanö maytsaypa witsikashqa kaykaqta rikashkä. DIOS 

YAYAM nin: <Israel runakuna ämunnaq üshanö kaykarqa wajinkunapa 
tranquïlu kutikuyätsun> >>. 

18Tsaynam Josafatta rey Acab nirqan: <<¿Manaku nirqaq kay runaqa 

desgracia päsamänanllapaq imaypis nimanqanta?>> 

19Micaíasnam yapay nirqan: <<Kanan wiyay DIOS YAYA ninqanta: 

Revelacionchömi rikashkä DIOS YAYA trönunchö jamaptin 
llapan angelninkuna itsuq kaq lädunchö y derëchu kaq lädunchö tiwillyarraq 
ichiraykäyaqta. 

20DIOS YAYAM nirqan: <Rey Acabta ¿piraq valoratsinman Galaadchö 

Ramot markata atacaq aywar tsaychö wañunanpaq?> >> <<Paytam wakin 
kaq angelkuna jukmanpa niyarqan y wakin kaqnam jukmanpa niyarqan. 

21Tsaynö nikäyaptinmi juk espíritu DIOS YAYAPA puntanman chaykur 

nirqan: <Noqam valoratsishaq>. <<DIOS YAYANAM tapurqan: <¿Imanötan 
qam valoratsinki?> 

22<<Espïritunam nirqan: <Acabpa llapan profëtankunatam 

llullakuyänanpaq valoratsishaq>. <<DIOS YAYAM nirqan: <Allim 
yarpanqaykita ruraptikiqa kanqa. Sas valoratsinaykipaq ayway> >>. 

23Tsaypitam rey Acabta profëta Micaías nirqan: <<Tsaynö DIOS 

YAYA mandamuptinmi tsay espíritu shamur llapan profëtaykikunata 
llullakaykätsin. Tsaynö llullaykätsiyäshunki wañuyniki höra chämuptinmi>>. 

24Tsaynö niptinmi Quenaanapa tsurin Sedequías Micaíasta laqyaykur 

nirqan: <<¡Imanirtan yarpanki DIOS YAYAPA Espïritun noqata dëjaskamar 
qamllatana parlapäshunqaykita!>> 

25Micaíasnam nirqan: <<Wajin wajin tsinkakur purinqayki höram musyanki 

rasun kaqta willanqaqta>>. 

26Tsaynam rey Acab yanapaqninkunata nirqan: <<Micaíasta prësu 

achkuskir markapa gobernadornin Amónpa y tsurï Joáspa despächunman 
apayay. 

27Paykunata niyanki carcelman qaykaskatsir kawananllapaq yakutapis 

mikuytapis qarayänanpaq. Llapanta venciskir kutimunqäyaq tsaychö 
qaykurätsun>>. 

28Micaíasnam nirqan: <<Llapanta venciskir kutimuyta yarpaptikipis DIOS 

YAYAM <wañunqam> nimashqa. Tsay niyanqaqta llapayki musyayay>>. 

Ramot markachö Acab wañunqan 
2 Crónicas 18.28-34 

29Tsaypitam Israel nacionpa mandakuqnin rey Acabwan Judá nacionpa 

mandakuqnin rey Josafat Galaadchö Ramot markata atacaq aywayarqan. 

30Manaraq atacarmi rey Acab nirqan: <<Contrantsik soldädukuna mana 

reqiyämänanpaq guërrapaq kaq llatapata shukurkur pelyaq yaykushaq. 
Peru qammi sïqa mandakuq kanqayki llatapaykillawan pelyamunki>>. 
Tsaynö nirmi rey Acabqa guërrapaq llatapata shukurkur pelyaq yaykurqan. 

31Peru Siria nacionpa mandakuqnin reynam carrëtakunawan aywaq kimsa 

chunka ishkay (32) capitanninkunata yätsir nirqan: <<Soldädukunata 
atacayanqaykipa rantin rey Acabllata imaykanöpapis atacayanki>>. 

32Tsaynam capitankuna pelyayta qallaykur Josafatta rikaskirnin Israel 

nacionpa mandakuqnin rey Acab kanqanta yarpäyarqan. Tsaymi 
atacayänanpaq kunchawaskiyaptin Josafat ausiliuta mañakur 
qayaykacharqan. 

33Tsaynö qayaykachaptinmi Acab mana kanqanta tantiyaskir 

wañutsiyarqantsu. 

34Tsaypita pelyaykanqanchömi juk soldädu llutalla flëchaskiptin rey Acabpa 

bronci chilïquin tinkuraqninpa flëcha yaykuskirqan. Tsaynam carrëtan 
manijaqta Acab nirqan: <<Sas kaypita jipimay. Flëchayämashqam>>. 

35Tsay junaq alläpa mantsakaypaq pelyarmi rey Acabta antsa kaykaqta 

carrëtanman ichiykatsiyarqan pelyayanqanta rikänanpaq. 
Flëchayanqanpita yawar mana päraypa carrëtanmanpis qochakarraq 
aywaptinmi tsay tardilla wañuskirqan. 

36Rupay jeqaykaptinna rey Acab wañunqanta musyaskirmi soldädunkunata 

willakur niyarqan: <<Kananqa cada ünu markantsikman kutikushun. 

37Mandamaqnintsik reymi wañushqa>>. Tsaychö wañuskiptinmi rey 

Acabpa ayanta Samariaman apaykur pampayarqan. 

38Acabpa carrëtanta mayllayänanpaqmi prostitüta warmikuna 

armakuyänan Samaria punliman apayarqan. Tsaychö mayllayaptinmi 
Acabpa yawarninta allqukuna laqwayarqan. DIOS YAYA ninqannöllam tsay 
llapan päsarqan. 

39Acab ruranqankuna, marfilwan adornanqan palaciuta shäritsinqan y 

markakunata shäritsinqankunapis llapanmi Israel nacionpa mandakuqnin 
reykunapa acta librunchö qellqashqa kaykan. 

40Acab wañuskiptinmi tsurin Ocozíasna Israel nacionpa mandakuqnin rey 

karqan. 

Judá nacionchö Josafat rey kanqan 
2 Crónicas 20.31-37 

41Israel nacionchö chusku watana Acab rey kaykaptinmi Asapa tsurin 

Josafat Judá nacionchö rey yaykurqan. 

42Mandakur qallanqan witsaymi chunka pitsqa (35) watayuq kaykarqan. 

Paymi ishkay chunka pitsqa (25) wata Jerusalénpita mandakurqan. 
Mamanmi Silhipa tsurin Azuba karqan. 

43Payqa taytan Asanöllam DIOS YAYA munanqannö kawakurqan. 

44 (44) Peru templupita juklächö kaykaq altarkunata manam 

juchutsirqantsu. Tsay altarkunachömi imaypis sacrificiukunata 
waykayarqan y inciensiuta qoshnïtsiyarqan. 

44 (45) Israel nacionpa mandakuqnin reywan amistäta rurashqa karmi 

Josafatqa paywan mana chikinakur kawakuyarqan. 

45 (46) Josafat ruranqankunawan guërrakunachö vencinqankuna llapanmi 

Judá nacionpa mandakuqnin reykunapa acta librunchö qellqashqa kaykan. 

46 (47) Tsay witsaymi wakin ollqukuna y warmikuna diosninkunata adorar 

altarkuna kanqanchö jukwan jukwan kakuyaq. Llapan tsay ollqukunata y 
warmikunatam Judá nacionpita rey Josafat qarqurqan. Paykunaqa 
Josafatpa taytan Asa kawanqan witsaypitam diosninkunata tsaychö 
adorayarqan. 

47 (48) Josafat mandakunqan witsayqa Edom nacionchö manam rey 

karqantsu, sinöqa gobernadorllam karqan. 

48 (49) Josafatqa qorita Ofirpita 

apayämunanpaqmi büquikunata ruratsirqan. Tsay büquikunaqa Tarsisman 

aywaq büquikunanömi karqan. Tsay büquikuna Ezión-geberchö pakir 
tallpukaskiyaptinmi aywayarqannatsu. 

49 (50) Juk kutinam Acabpa tsurin Ocozías Josafatta nirqan: 

<<Büquikikunata manijäsiyänanpaq serviqnïkunapis aywayätsun>>. Peru 
Josafatqa manam munarqantsu paykuna aywayänanta. 

50 (51) Josafat wañuskiptinmi Davidpa Markanchö unay ayllunkuna 

pamparäyanqanman pampayarqan. Paypa rantinnam tsurin Joramna rey 
karqan. 

Israel nacionchö Ocozías rey kanqan 

51 (52) Judá nacionchö chunka qanchis wata Josafat mandakuq 

kaykaptinmi Acabpa tsurin Ocozías Israel nacionchö rey yaykurqan. Paymi 
ishkay wata Samariapita mandakurqan. 

52 (53) DIOS YAYATA mana cäsurmi taytannö, mamannö y Nabatpa tsurin 

Jeroboamnö Israel runakunata jutsata ruratsirqan. 

53 (54) Ocozíaspis taytan Acabnömi Baal diosta adorarqan. Tsaynö 

adorarmi Israel runakunata kuyaq DIOS YAYATA alläpa rabyatsirqan. 

2 Reyes 
2 Reyes 1 

Rey Ocozías wañukunqan 

1Rey Acab wañuskiptinmi Moab nación runakuna Israel runakunapa 

contran shäriyarqan. 

2Jukpunmi Acabpa tsurin rey Ocozías Samaria markachö kaq palaciunpa 

ishkay kaq pïsunchö kaykar ventänapa jeqarpamurqan. Tsaymi alläpa 
antsa kar kutikänanpaq kanqanta o mana kutikänanpaq kanqanta 
musyayta munar Ecrón markaman Baal-zebub diosta tapukayämunanpaq 
mandarqan. 

3Peru DIOS YAYAPA angelninnam Elíasta nirqan: <<Sas aywarnin Ocozías 

kachakunqan runakunata tinkupaykur ninki: <¿Imanirtan Israelchö Dios 
mana kaptinnö Ecrónchö kaykaq Baal-zebub diosman tapukuq 
aywaykäyanki? 

4Rey Ocozíaspaqmi DIOS YAYA nin: Qeshyanqaykipita kutikanqaykipa 

rantinmi wañunki> >>. Ángel ninqannöllam Elías aywaykur tsay 
kachakunqan runakunata willarqan. 

5Tsaynö willaptinmi kachakunqan runakuna rey kaykanqanman kutiyarqan. 

Kutiskiyaptinmi rey tapurqan: <<¿Imanirtan saslla kutiyämushkanki?>> 

6Paykunanam niyarqan: <<Juk runam tinkupaykayämar qamta 

willayänaqpaq niyämashqa: <¿Imanirshi Israelchö Dios mana kaptinnö 
Ecrónchö kaykaq Baal-zebub diosman tapukuq mandayämashkanki? 
Tsayman mandayämanqaykipitash kananqa kutikankitsu, sinöqa 
wañunkish. Tsaynö kananpaqshi DIOS YAYA nishqa> >>. 

7Tsaynö willayaptinmi rey tapurqan: <<Tsaynö niyäshuqniki runa 

¿imanötan kashqa?>> 

8Tapuptinnam niyarqan: <<Paypa llatapanqa aqtsapita awashqam y 

wachäkanpis qarapita rurashqam kashqa>>. Tsaynö willaykuyaptinmi rey 
nirqan: <<¡Payqa Tisbépita Elíasmi kanqa!>> 

9Tsaymi Elíasta prësu achkuyänanpaq pitsqa chunka (50) soldädukunata 

capitannintawan kacharqan. Paykuna chäyänanpaqmi Elíasqa lömachö 
jamaraykarqan. Chaykurmi capitán nirqan: <<¡Profëta Elías, qamta 
pushayänaqpaqmi rey Ocozías kachayämashqa!>> 

10Elíasnam nirqan: <<Dios Yayapa profëtan kanqäta musyanaykipaqmi 

ciëlupita nina shamur qamtawan pitsqa chunka soldäduykikunata 
rupayäshunki>>. Tsaynam ciëlupita nina shamur paykunata rupaskirqan. 

11Tsaypitanam rey kacharqan juk capitantana pitsqa chunka (50) 

soldädukunatawan. Paypis tsayman chaykurmi Elíasta nirqan: <<¡Profëta 
Elías, sas pushayänaqpaqmi rey Ocozías kachayämashqa!>> 

12Elíasnam nirqan: <<Dios Yayapa profëtan kanqäta musyanaykipaqmi 

ciëlupita nina shamur qamtawan pitsqa chunka soldäduykikunata 
rupayäshunki>>. Tsaynam ciëlupita nina shamur paykunatapis 
rupaskirqan. 

13Tsaypitam reyqa yapay juk capitantana mandarqan pitsqa chunka (50) 

soldädunkunatawan. Tsay capitannam Elías kaqman chaykur puntanman 
qonqurikuykur rugakurqan: <<Tayta profëta, noqatapis kay 
soldädükunatapis ama wañuykatsiyällämaytsu. 

14Musyämi punta shamuq ishkan capitankunatawan soldädunkunata 

ciëlupita shamuq ninawan rupatsinqaykita. Ama paykunatanöqa 
ushakaykatsiyällämaytsu>>. 

15Tsaynö mañakuptinmi DIOS YAYAPA angelnin Elíasta nirqan: <<Mana 

mantsakayllapa paykunawan ayway>>. Tsaynam paykunawan rey kaqman 
Elías aywarqan. 

16Chaykurmi rey Ocozíasta Elías nirqan: <<DIOS YAYAM nin: <Israel 

nacionchö Dios mana kaptinnö ¿imanirtan Ecrónchö kaykaq Baal-zebub 
diosman tapukuq kachakushkanki? Tsaynö kachakunqaykipitam 
kutikanqaykipa rantin wañunki> >>. 

17Elías ninqannöllam rey Ocozías wañuskirqan. Ocozíaspa tsurin mana 

kaptinmi wawqin Joram rey karqan. Tsaynömi karqan Josafatpa tsurin kaq 
Joram ishkay watana Judá nacionchö rey kaykaptin. 

18Rey Ocozías imayka ruranqanpis llapanmi Israel nacionpa mandakuqnin 

reykunapa acta librunchö qellqashqa kaykan. 

 

2 Reyes 2 
Elíasta ciëlupa apakunqan 

1Shukukuy wayrawan Elíasta DIOS YAYA apakunanpaq tiempu 

chäramuptinmi Gilgal markapita Eliseuwan yarquyarqan. 

2Yarquykäyaptinnam Eliseuta Elías nirqan: <<Bet-elman 

aywanäpaqmi DIOS YAYA mandamashqa. Qamqa kayllachö quëdakuy>>. 
Eliseunam nirqan: <<Taytay, mana dëjarnikim maypa aywaptikipis 
qatishayki>>. Tsaynö niptinmi Bet-elman ishkan aywayarqan. 

3Bet-elman chaykuyaptinmi tsaychö täkuq profëtakuna tinkupaykurnin 

Eliseuta niyarqan: <<¿Musyankiku yachatsishuqniki Elíasta DIOS 

YAYA kanan junaq apakunanpaq kanqanta?>> Eliseunam nirqan: <<Awmi, 
musyämi. Peru ama pitapis willakuyaytsu>>. 

4Eliseutam Elías yapay nirqan: <<Jericóman aywanäpaqmi DIOS 

YAYA mandamashqa. Qamqa kayllachö quëdakuy>>. Eliseunam nirqan: 
<<Taytay, mana dëjarnikim maypa aywaptikipis qatishayki>>. Tsaynö 
niptinmi Jericóman ishkan aywayarqan. 

5Tsaychöpis profëtakuna tinkupaskirmi Eliseuta niyarqan: <<¿Musyankiku 

yachatsishuqniki Elíasta DIOS YAYA kanan junaq apakunanpaq 
kanqanta?>> Eliseunam nirqan: <<Awmi, musyämi. Peru ama pitapis 
willakuyaytsu>>. 

6Elíasnam yapay nirqan: <<Jordán mayuman aywanäpaqmi DIOS 

YAYA mandamashqa. Qamqa kayllachö quëdakuy>>. Eliseunam nirqan: 
<<Taytay, mana dëjarnikim maypa aywaptikipis qatishayki>>. Tsaynö 
niptinmi Jordán mayuman ishkan aywayarqan. 

7Tsaynö aywayaptinmi Jericóchö täkuq profëtakunapita pitsqa chunka (50) 

profëtakuna paqtankuna aywayarqan. Jordán mayu kuchunman Elíaswan 
Eliseo chaykur ichiskiyaptinmi tsay profëtakuna karullapita rikaräyarqan. 

8Tsaychö kaykarmi Elíasqa cäpanta doblarkur mayuta tsapiykurqan. 

Tsaynö tsapiykuptin janaqman y uraman mayu rakikaskiptinmi tsakitana 
ishkan päsayarqan. 

9Mayuta päsaskirnam Eliseuta Elías nirqan: <<Manaraq aywakunqäyaq 

imatapis munanqaykita sas mañakamay>>. Eliseunam nirqan: <<Qam 
poderyuq kanqaykipita mas poderyuq kaytam munä>>. 

10Elíasnam nirqan: <<Tsaytaqa alläpa ajatam mañakamanki. Peru imanö 

kaptinpis apakamanqanta rikarmi noqapita mas poderyuq kanki. Peru mana 
rikämarqa kanqaykinöllam kanki>>. 

11Tsaynö parlar aywaykäyaptinmi illaqpita nina lunyaykaq carrëtawan nina 

lunyaykaq bestiakuna chawpinkunapa päsar rakiskiyarqan. Tsaymi Elíasta 
shukukuy wayra ciëlupa apakurqan. 

12Tsayta rikaykurmi Eliseo mantsakar nirqan: <<¡Ay taytallay tayta! ¡Israel 

runakunapa guërra carrëtankunata y bestiankunatam rikaykä!>> 
Tsaypitaqa Elíasta manam rikarqannatsu. Elías aywakuskiptinmi Eliseo 
alläpa llakikurnin llatapantapis rachiskirqan. 

Milagrukunata Eliseo ruranqan 

13Elíaspa cäpan shikwashqata qoriskirmi Jordán mayu kuchunman Eliseo 

kutirqan. 

14Tsaychömi Elíaspa cäpanwan mayuta tsapiykur nirqan: <<Elías 

creyikunqan DIOS YAYA, noqallätapis yanapaykallämay>>. Tsaynö nir 
yakuta tsapiykuptinmi janaqman y uraman rakikaskiptin tsakillapana Eliseo 
päsarqan. 

15Tsayta rikaykurmi Jericópita shamuq profëtakuna niyarqan: 

<<¡Elíastanömi kananqa Eliseutana DIOS YAYA yanapaykan!>> Tsaynö 
nirmi tinkupaykur urkunkunapis patsaman chäyanqanyaq qonqurikuyarqan. 

16Eliseutanam niyarqan: <<Taytay, munaptikiqa noqakunachö pitsqa 

chunka (50) mas kallpasapa runakuna Elíasta ashimuq aywayätsun. 
Talvezqa DIOS YAYAPA espïritun may jirkachö o may raqrachöpis 
dëjaskishqa>>. Tsaynam Eliseo nirqan: <<Ama envänu afanakurnin pitapis 
mandayaytsu>>. 

17Tsaynö niptinpis yapay yapay ashiq aywayänanpaq rugayaptinmi Eliseo 

mana munaykar änirqan. Tsaymi pitsqa chunka (50) runakuna aywar kimsa 
junaq ashirpis Elíasta tariyarqantsu. 

18Mana tarirnin Jericóman kutiskiyaptinmi Eliseo nirqan: <<Qamkunam 

willaykäyaptiq aywayarqayki>>. 

19Jukpunnam Jericó runakuna Eliseuta niyarqan: <<Taytay, rikanqaykinömi 

kay markaqa alli sitiuchö kaykan. Peru yaku puchqu kaptinmi chakrachö 
imapis wayuntsu>>. 

20Tsaymi Eliseo mañarqan mushuq tazonta y kachita. Apaykuyaptinnam 

21pashtaqman aywaykur tsay kachita wiñar nirqan: <<DIOS YAYAM nin: 

<Noqam kay yakuta mishkiq yakuman tikratsirqü. Kananpitaqa kay yakuta 
upyar manam ni pipis wañunqatsu y chakrachöpis allinam wayunqa> >>. 

22Eliseo ninqannöllam kananyaqpis tsay yaku puchqunnatsu. 

23Tsaypitanam Bet-elman Eliseo aywakurqan. Cuestata witsaykaptinmi 

markapita yarqaskamur jövinkuna burlakurnin niyarqan: <<¡Qala putum 
witsaykämun! ¡Qala putum witsaykämun!>> 

24Tsaynö burlakuykäyaptin Eliseo tumaykurmi DIOS YAYAPA shutinchö 

maldicionaykurqan. Tsaymi muntipita ishkay ösukuna yarqaskamur chusku 
chunka ishkay (42) jövinkunata rachikachar llapanta mashtaskirqan. 

25Eliseunam Carmelo jirkaman aywarqan. Tsaypitanam Samaria 

markaman kutikurqan. 

 

2 Reyes 3 
Israel nacionchö Joram rey kanqan 

1Josafat chunka pusaq wata Judá nacionchö rey kaykaptinmi Israel 

nacionchö Acabpa tsurin Joram rey yaykurqan. Paymi chunka ishkay wata 
Samariapita mandakurqan. 

2Joramqa DIOS YAYATA mana cäsurmi jutsata rurarqan. Peru taytanwan 

maman jutsata rurayanqannöqa manam jutsata rurarqantsu. 



728 

 

 
©  Wycliffe Bible Translators, Inc. 

  
 

 

Tsaymi Baalta adorananpaq taytan ichïtsinqan shuytu rumikunata 
jipitsirqan. 

3Tsaynö karpis Nabatpa tsurin Jeroboam Israel runakunata jutsata 

ruratsinqannömi Jorampis jutsata ruratsirqan. 

Moabita soldädukunata venciyänanpaq Eliseo willakunqan 

4Moab nación runakunapa mandakuqnin rey Mesam atska üshakunata 

wätarqan. Tsaymi Israel nacionpa mandakuqnin reypa poderninchö kar 
wata wata pachak waranqa (100,000) üshakunawan y pachak waranqa 
poqushqa carnërukunapa millwanwan pägaq. 

5Peru rey Acab wañuskiptinmi Israel nacionpa mandakuqnin reypa contran 

shärirqan. 

6Tsaymi rey Joram Samaria markapita aywarnin llapan Israel 

soldädukunata guërraman aywayänanpaq qorikätsirqan. 

7Tsaynöpam Judá nacionpa mandakuqnin rey Josafatman mandarqan 

niyänanpaq: <<Moab nacionpa mandakuqninmi conträ shärishqa. Paywan 
pelyaq aywaptï ¿manatsuraq yanapaykamankiman?>> Rey Josafatnam 
nirqan: <<Soldädükunawan y bestiäkunawan yanapanaqpaq listum 
kaykä>>. 

8Tsaymi tapurnin nirqan: <<Peru ¿mayqan nänipatan aywashun?>> 

Joramnam nirqan: <<Edomman aywaq desiertu nänipam aywashun>>. 

9Tsaynö parlaskirmi Israel nacionpa, Judá nacionpa y Edom nacionpa 

mandakuqnin reykuna contrankunata atacayänanpaq soldädunkunawan 
guërraman aywayarqan. Qanchis junaq desiertupa aywayaptinmi 
soldädunkunapaq y wätankunapaqpis yaku karqannatsu. 

10Tsaynam Joram nirqan: <<¡Kaychi kayllaräqa! ¡DIOS YAYAM ïllu kayman 

kimsantsikta pushamashkantsik Moab nación runakuna 
wañutsimänapaq!>> 

11Tsaynam Josafat tapurqan: <<¿Manatsuraq DIOS YAYAPA profëtan 

kaychö noqantsikwan aywaykan tapukaykatsinapaq?>> Tsaynö niptinmi 
rey Jorampa juk capitannin nirqan: <<Safatpa tsurin Eliseum noqantsikwan 
aywaykan. Payqa profëta Elíaspa discïpulunmi>>. 

12Tsaymi Josafat nirqan: <<Payqa DIOS YAYA imata yarpanqantam 

willamäshun>>. Tsaynö niptinmi Israel nacionpa mandakuqnin rey Joram, 
Judá nacionpa mandakuqnin rey Josafat y Edom nacionpa mandakuqnin 
reypis Eliseo kaqman sas aywayarqan. 

13Peru rey Joramtam Eliseo nirqan: <<¿Taytaykiwan mamayki 

creyikuyanqan llulla profëtakunata tapukuq mana aywarku noqaman 
tapukamaqnï shamushkanki?>> Tsaynam rey Joram nirqan: <<Moab 
nacionta atacanäpaq DIOS YAYA niptinmi tsay profëtakunaman 

aywayanqäpa rantin qamman shayämurqü. Tsaynö kaykaptinpis Moab 
nación runakuna wañutsiyämänanllapaqmi ïllu kayman DIOS 

YAYA pushaykayämashqa>>. 

14Eliseunam nirqan: <<Llapanta mandaq DIOS YAYAPA serviqnin karmi niq: 

Judá nacionpa mandakuqnin rey Josafatta mana respitarqa manam qamta 
rikayllapis rikaqmantsu. 

15DIOS YAYATA tapukamunäpaq arpa töcaqta ashiyämuy>>. Arpata 

töcaykaptinmi DIOS YAYA Eliseuta tantiyatsiptin 

16nirqan: <<DIOS YAYAM nin: <Kay pampachö yaku juntänanpaq atska 

zanjakunata oqtiyay. 

17Mana wayraptinpis y mana tamyamuptinpis qamkuna y wätaykikuna 

upyayänanpaqmi kay entëru pampaman yaku juntanqa. 

18Tsay milagrum kanqa DIOS YAYA poderösu kanqanta musyayänaykipaq. 

Tsaynöllam pay yanapayäshunki moabita soldädukunata 
wañutsiyänaykipaq. 

19Paykunata venciskirmi murallashqa jatusaq markakunatapis juchutsir 

ushakätsiyanki. Tukuyläya frütakunatapis wallurmi ushayanki y yaku 
pözukunatapis tsaparmi ushayanki. Tsaynöllam muruna 
chakrankunamanpis rumikunata juntäyanki> >>. 

20Tsaypitam Eliseo ninqannölla waränin alliq DIOS YAYAPAQ sacrificiuta 

waykanan höra Edom kaqläpita yaku illaqpita shamurnin llapan qorikashqa 
kaykäyanqan pampaman juntarqan. 

21Moabita runakunanam kimsaq reykuna atacayänanpaq 

aywaykäyanqanta musyaskiyarqan. Tsaymi llapan jövinpita qallaykur hasta 
yashqa runakunayaq qoriskir guërrachö pelyayänanpaq markankunapa 
mujunninkunaman churanakuyarqan. 

22Waränin alliq rupay yarqamur yakuman chipakyaptinmi moabita 

soldädukuna imayka yawar qocharaqtanö rikäyarqan. 

23Tsaymi niyarqan: <<¡Taqayqa yawartsaq qocharaykan! Atacamaqnintsik 

shamuq reykunam kikinkunapura wañutsinakushqa kayanqa. 
¡Imaykankuna dëjayanqanta qorimunapaq sas aywashun!>> 

24Peru moabita soldädukuna yaykuykäyaptinmi Israel soldädukuna 

atacayarqan. Tsay moabita soldädukuna qeshpiyaptinmi qatipaykurnin 
wañutsiyarqan. 

25Tsaynöllam jatusaq markakunatapis juchuskatsir chakrakunamanpis 

rumikunata juntäyarqan, pashtaq yakukunatapis tsapaskir früta 
jachakunatapis wallur ushayarqan. Kir-hareset markallatam mana 

juchutsiyarqantsu. Mana juchutsirpis warakawan pelyaqkunam 
kunchawaskirnin atacayarqan. 

26Soldädunkunata venciyanqanta rikarmi Moab nacionpa mandakuqnin 

reyqa edomita soldädukunata atacar tsaypa qeshpiyänanpaq kanqanta 
yarparqan. Peru espäda manijayta yachaq qanchis pachak (700) 
soldädunkunata qoriskir atacarpis manam venciyta puëdirqantsu. 

27Tsaymi rey kananpaq kaq mayor tsurinta wañuskatsir markapa murällan 

jananman churaykur diosninpaq waykarqan. Tsaynö waykanqanta 
rikaykurmi Israel soldädukunaqa mantsakurnin nacionninkunapa 
kutikuyarqan. 

 

2 Reyes 4 
Viüdapa aceitin atskayanqan 

1Juk profëtapa viüdan warmim profëta Eliseuta nirqan: <<Taytay, qojämi 

wañukushqa. Payqa musyanqaykinöpis DIOS 

YAYAPITA mantsakurmi kawakurqan. Dëbiyanqä runam kanan cobramaq 
shamushqa. Tsaymi päganäpaq imäpis mana kaptin ishkan wawäkunata 
serviqnin kayänanpaq apayta munan>>. 

2Eliseunam nirqan: <<¿Imanötan yanapaqman? ¿Imallaykitan wajikichö 

kan?>> Viüdanam nirqan: <<Taytay, manam ni imäpis kantsu. Peru ichik 
aceitillämi kaykan>>. 

3Eliseunam mandarqan: <<Ayway llapan vecïnuykikunapita aykatapis 

puëdinqaykiyaq jäkuq puyñunkunata mañakamuy. 

4Tsaypita wawaykikunawan wajiman yaykuskir punkuta wichqaskamur 

mañakamunqayki puyñukunaman aceitita wiñäyay. Tsay cada puyñuman 
juntaqtaqa jukläman churar jamatsiyanki>>. 

5Tsaymi warmiqa wajinman wawankunawan kutiskir wichqapukuskiyarqan. 

Tsaychömi jäkuq puyñukunata wawankuna makyayaptin aceiti 
juntanqallanta jukläman churar jamatsirqan. 

6Llapan puyñukunaman juntaskiptinmi jukaq wawanta nirqan mas 

puyñukunata apananpaq. Jinallan puyñukuna manana kanqanta 
willayaptinmi aceiti manana mas yarqurqannatsu. 

7Tsaymi profëta Eliseuman aywaykur warmi llapan puyñukuna junta 

wiñanqanta willaptin Eliseo nirqan: <<Tsay aceitita rantikuskir 
dëbikunqaykita pägakuy. Sobraq kaq qellayna gastuykikunapaq kanqa>>. 

Sunemchö täkuq warmipa wawanta Eliseo kawatsinqan 

8Jukpunnam profëta Eliseo Sunem markapa päsaykaptin tsaychö täkuq 

rïca warmi wajinchö mikunanpaq invitarqan. Tsaypitam imaypis tsaypa 
päsar tsay warmipa wajinchö mikuq charqan. 

9Tsaymi ollqunta tsay warmi nirqan: <<Tsay imaypis wajintsikman chämuq 

runam DIOS YAYAPA santu profëtan. 

10Imaypis watukaqnintsik chämuptin patsatsinapaq waji jananchö juk 

cuartuta rurashun. Tsaychö cämata, mësata, sïllata y aktsita alistashun>>. 

11Tsaymi jukpun tsay alistayanqan cuartuchö patsakur 

12serviqnin Giezita Eliseo nirqan: <<Wajiyuq warmita qayamuy>>. 

Qayaskamuptinmi tsay warmi charqan. 

13Eliseunam Giezita nirqan: <<Wajiyuq warmita niy: <Wajikiman alli 

chaskiyämanqaykipita ¿imachö yanapashunaykitataqshi munanki? 
¿Mandakuq reytakush o soldädukunapa mandakuqnin capitantakush 
yanapashunaykipaq mañakamunqa?> >> Eliseo ninqannö Giezi niptinmi 
warmi nirqan: <<Pächi, taytay. Llapan marka majïkunawanmi allilla kawakü. 
Manam imapis faltämantsu>>. 

14Tsaynö warmi ninqanta Giezi willaptinmi Eliseo nirqan: <<Tsaypunqa 

¿imachötan yanapäman?>> Giezinam nirqan: <<Paypaqa manam wawan 
kantsu y ollqunpis awkinnam>>. 

15Eliseunam <<qayamuy>> nirqan. Qayaptin aywarmi cuartu punkullachö 

warmiqa ichiskirqan. 

16Tsaynam Eliseo nirqan: <<Watan kanannö witsayqa wawayki 

marqashqanam kaykanki>>. Warminam nirqan: <<Taytay, DIOS 

YAYAPA profëtan kaykarqa ama tsaynö llullatsimaytsu>>. 

17Eliseo ninqannöllam jukaq watapaqqa tsay warmi ollqu wamrata 

qeshyakurqan. 

18Tsay wamra jatunyarkurmi minkayninkunawan taytan trïguta 

sëganqanman rikaq aywashqa kaykar 

19qayaraykachar nirqan: <<¡Ay umallä! ¡Umämi nanan!>> Tsaymi taytan 

juknin serviqninta qayaskir nirqan: <<Wamräta maman kaqpa sas apay>>. 

20Tsay serviqnin runa wamrata aparirkur maman kaqman chaykatsiptinmi 

pullan junaqyaq marqaraykaptin wañuskirqan. 

21Tsaymi profëta patsakunqan cuartuman apaykur cäma jananman 

sutaykurnin punkuta wichqarkurqan. 

22Tsaypitam ollqunta qayaskir nirqan: <<Ashnuta aparkur shamunanpaq 

juk serviqnintsikta mandamuy. DIOS YAYAPA profëtan kaqpita saslla 
kutiskamushaq>>. 

23Tsaynam ollqun nirqan: <<Llullu killa ni jamay junaq manaraq kaykaptinqa 

¿imaqtan profëta kaqpa aywanki?>> Warminam nirqan: <<Ama 
yarpachakuytsu. Sasllam kutiskamushaq>>. 

24Tsaymi sillanqan ashnuta montarkur serviqninta nirqan: <<Ashnuta 

jancharkur sas aywashun. Maychöpis mana <ichiy> niptiqqa ama 
ichinkitsu>>. 

25Tsaynö aywarmi Carmelo jirkachö profëta Eliseo täkunqanman 

chäyarqan. Karullataraq aywaykaqta Eliseo reqiskirmi serviqnin Giezita 
nirqan: <<Sunempita warmim shamuykan. 

26Cörrilla aywar tinkupaykurnin tapur ninki: <¿Imanötan ollquykiwan 

wamrayki kaykäyan?> >> Tinkupaykur tapuptinmi warmi nirqan: <<Allillam 
kaykäyällan>>. 

27Eliseo kaqman chaykurnam tsay warmi chakipita abrazakurkurqan. Giezi 

sutayta munaptinmi Eliseo nirqan: <<Dëjaykuy. Alläpa llakishqam 
kaykan. DIOS YAYAM tantiyatsimashqatsu ima päsanqantapis>>. 

28Warminam nirqan: <<Taytay, manam wawayuq kanäpaqtsu mañakurqaq. 

Masbienmi Dios Yayapa profëtan kaykarqa <ama tsaynö nimaytsu> 
nirqaq>>. 

29Eliseunam Giezita nirqan: <<Tseqllaykita chachaq watarkurnin tukrüta 

aptakurkur sas ayway. Nänichö piwanpis tinkur ama saludankitsu ni 
saludashuptikipis ama chaskinkitsu. Wajiman chaykur wamrapa 
qaqllanman tukrüta sas churanki>>. 

30Peru wamrapa mamannam Eliseuta nirqan: <<Taytay, kikiki mana 

aywaptikiqa kaypita manam kutishaqtsu>>. 

31Tsaymi Eliseupis paykunawan aywarqan. Giezinam cörrilla puntata aywar 

wamrapa qaqllanman tukruta churaptinpis wamra kawamurqantsu. Tsaymi 
Gieziqa Eliseo aywaykaqman tinkupaskir nirqan: <<Wamra manam 
kawamunnatsu>>. 

32Patsakunqan cuartuman Eliseo yaykunanpaqmi cämanchö wamraqa 

wañushqa sutaraykänaq. 

33Tsayman yaykuskirmi punkuta wichqaskamur DIOS YAYATA mañakurqan. 

34Tsaymi wañushqa wamrapa jananman pelataykur shiminta töpatsirqan 

wamrapa shiminman, ñawinta töpatsirqan wamrapa ñawinman y 
makinkunata töpatsirqan wamrapa makinkunaman. Jananchö 
pelataraptinmi wañushqa wamrapa cuerpun qoñuyta qallaykurqan. 

35Tsaynam Eliseo sharkur wakläpa kayläpa cuartuchö purikachaskir 

wañushqa wamrapa jananman yapay pelataykurqan. Tsaymi wamraqa 
qanchis kuti achiwsakuskir ñawinta kicharkamurqan. 

36Tsaypitam Giezita Eliseo nirqan: <<Wamrapa mamanta qayamuy>>. 

Maman yaykuskiptinmi nirqan: <<Wawaykita apakuyna>>. 

37Warminam pächi nikur urkunpis patsaman töpanqanyaq Eliseupa 

puntanman qonqurikuykurqan. Tsaypitanam wawanta marqakurkur 
cuartupita yarqurqan. 

Alläpa ayaq mikuyta Eliseo alliyätsinqan 

38Tsaypitanam Gilgalman Eliseo kutikurqan. Tsay witsaymi alläpa muchuy 

karqan. Jukpunmi profëta majinkunawan kaykar serviqninta nirqan: 
<<Profëtakunawan mikunapaq juk jatun mankapa mikuyta kusinakamuy>>. 

39Tsaymi juk profëta caldupaq jachakunata ashiq chakrapa aywarqan. 

Ashiykanqanchömi munti calabäza rikuqta tariskir millqanin juntata 
apamurqan. Tsayta chaykatsiptinmi mikuna kanqanta yarpar ikiskir 
mankaman wiñaskiyarqan. 

40Kusinayanqanta yawarkurmi profëtakuna mantsakashqa qayaykachar 

Eliseuta niyarqan: <<¡Taytay profëta, kayqa venenashqam kaykan!>> 
Tsaynö nirmi mikuyarqannatsu. 

41Peru Eliseunam nirqan: <<Jarinata apayämuy>>. Apapuykuyaptinnam 

mankaman wiñarqan. Tsaypita yapay qaraykuyaptinmi mikuy 
ayarqannatsu. 

42Tsaypitanam Baal-salisapita juk runa punta poquq cebädapita ruranqan 

ishkay chunka (20) tantata chätsirqan. Tsaynöllam tsayraq cosechanqan 
trïgutapis kutamachö aparqan. Tsaymi serviqninta Eliseo nirqan: <<Tsay 
llapan mikuyänanpaq chätsimunqan mikuyta qaray>>. 

43Peru serviqninnam nirqan: <<¿Imanötan pachak (100) runakuna 

mikuyänanpaq kay wallka mikuyta paqtätsishaq?>> Eliseunam nirqan: 
<<Wallkalla kaptinpis qaray. DIOS YAYAM nimashqa llapan mikuyaptinpis 
sobrananpaqraq>>. 

44Tsaymi llapan runakunata servirnin qararqan. DIOS YAYA ninqannöllam 

llapan mikuskiyaptinpis mikuykuna sobrashqaraq karqan. 

 

2 Reyes 5 
Leprawan qeshyaykanqanpita Naamán kutikanqan 

1Siria soldädukunapa capitanninmi Naamán karqan. DIOS 

YAYA yanapaptinmi Siria nacionpa contrankunata imaypis venciq. Payqa 
Siria nacionpa mandakuqnin rey confiakunqan runam karqan. Peru tsaynö 
kaykarmi leprawan qeshyaskirqan. 

2Jukpunmi Siria nación soldädukuna Israel runakunata atacarnin 

venciyarqan. Tsaypitam Naamánpa warminta servinanpaq juk jipashta 
apayarqan. 

3Tsay jipashmi patrönanta nirqan: <<Samariachö profëtaman patronnï 

aywar rugakuptinqa leprawan qeshyanqanpita kutikatsinmanmi>>. 

4Tsaymi Naamánqa reyman aywaykur jipash ninqanta willarqan. 

5Tsaynö willaptinmi rey nirqan: <<Tsaypunqa saslla ayway. Chaykuptiki 

jampishunaykipaq Israel nacionpa mandakuqnin reyman juk cartata 
apatsishayki>>. Tsaymi qarayta apananpaq alistakurqan kimsa chunka 
waranqa (30,000) yuraq qellayta, qoripita soqta waranqa (6,000) qellayta y 
chunka möday tünicakunata. Tsayta apakurkurmi Israel nacionman 
aywarqan. 

6Chaykurnam apanqan cartata Israel nacionpa mandakuqnin reyta 

entregarqan. Tsay cartachömi nirqan: <<Kay cartatam apaykätsimü 
soldädükunapa capitannin Naamánta leprawan qeshyanqanpita 
kutikaykatsinaykipaq>>. 

7Tsay cartata Israel nacionpa mandakuqnin rey liyiskirmi alläpa 

mantsakarnin llatapantapis rachiskir yanapaqninkunata nirqan: <<¿Acäsu 
noqaqa Diosku kä runata kawatsinäpaq o wañutsinäpaq? Tsay rey 
¿imanirtan leprawan qeshyaykaq runata kutikätsinäpaq apatsimashqa? 
¡Shumaq tantiyakushun! ¡Tsay tumpallam ïllu wajupaykämantsik!>> 

8Tsaynö alläpa piñakur llatapanta rachinqanta Eliseo musyaskirmi 

kachakurqan niyänanpaq: <<¿Imanirtaqshi alläpa piñashqa kaykanki? 
Eliseumanshi tsay runata mandanki Israel nacionchö Dios Yayapa 
willakuqnin profëta kanqanta musyananpaq>>. 

9Tsaynam Naamánqa carrëtanwan y bestiankunawan aywar Eliseupa waji 

punkunman ichiskiyarqan. 

10Peru Eliseunam chaskiqnin yarqunqanpa rantin serviqninllata mandarqan 

ninanpaq: <<Jordán mayuman aywar qanchis kuti armakuptikish leprawan 
qeshyanqaykipita cuerpuyki kutikanqa>>. 

11Naamánmi alläpa rabyashqa kutikur nirqan: <<Noqam yarparqä 

yarqaskamurnin shumaq chaskimar DIOSNINTA mañakurnin leprä jananpa 
makinta puritsir kutikätsimänanpaq kanqanta. 

12Damascuchö Abanawan Farfar mayukunam Israelchö kaq mayukunapita 

mas mejor kayan. Mayuchö armakuskirlla kutikänäpaq kaptinqa 
Damascuman kutikushun tsaychö armakunäpaq>>. Tsaynö nirmi alläpa 
rabyashqa aywakurqan. 

13Tsaynö rabyashqa aywaykaptinmi serviqninkuna niyarqan: 

<<Kutikänaykipaq alläpa ajata ruranaykipaq profëta mandashuptikipis 
¿manatsuraq ruraykunkiman? Taytay, Jordán mayuchö armakuskirmi 
kutikanki nikäshuptikiqa aywar armakuykullay>>. 

14Tsaynöpam Naamánqa Jordán mayuman aywar profëta ninqannölla 

qanchis kuti tallpukar armakurqan. Tsaynö tallpukaptinmi imayka pishi 
wamrapa qarannö llapan cuerpun sänu tikraskirqan. 

15Tsaypitam llapan compañaqninkunawan Eliseo kaqman kutiykur nirqan: 

<<Kananmi sïqa musyä Israel runakuna adorayanqan Dios Yayalla kay 
patsachö Dios kanqanta. Taytay, kay qaraynikikuna apamunqäkunata 
chaskiykallämay>>. 

16Peru Eliseunam nirqan: <<Servinqä DIOS YAYAPA shutinchömi niq: 

Manam ni ima qaraynikitapis chaskishaykitsu>>. Tsaynö nirmi mayjina 
Naamán rugaptinpis qaray apanqanta Eliseo chaskirqantsu. 

17Tsaynam Naamán nirqan: <<Taytay, tsaypunqa rugakulläshayki ishkay 

muläkunawan kaypita allpata apakunäpaq. Kananpitaqa mananam ni 
imaypis juk dioskunapaq waykana sacrificiukunata ni wakin kaq 
sacrificiukunatapis waykashaqnatsu. Tsaypa rantinmi rasunpa kaq DIOS 

YAYALLATANA adorashaq. 

18Peru markäman kutiptïmi Rimón diospa templunman rey pushamanqa. 

Rikräpita achkukarkamar qonqurikuptin noqapis qonqurikuptï DIOS 

YAYA perdonaykallämätsun>>. 

19Eliseunam nirqan: <<Tsaypaq yarpachakunqaykipa rantin tranquïlu 

kutikuy>>. Tsaymi kutikurnin karutana aywaykaptin 

20profëta Eliseupa serviqnin Giezi yarpachakuskir nirqan: <<Naamán 

qaraykuna apamunqanta mana chaskir patronnï perdishqam. Qatiparnin 
aywaptï maypischi imallatapis qaraykamanman>>. 

21Tsaynam Gieziqa Naamánpa qepanta aywarqan. Qepanta cörrir 

aywaykaqta rikaskirmi Naamánqa carrëtanta ichiykatsir yarpurqan Giezita 
chaskinanpaq. Chaykuptinnam tapurqan: <<¿Imanöpatan 
cörriykämunki?>> 

22Giezinam nirqan: <<Taytay, llapan allillam kaykan. Peru Efraín 

jallqakunapita ishkay jöven profëtakuna chämushqa kaptinmi paykunapaq 
patronnï wanan kimsa waranqa (3,000) qellaytawan ishkay möday 
llatapakunata>>. 

23Naamánnam nirqan: <<¡Aw, allim kanqa! Tsayllata apanqaykipa rantinqa 

soqta waranqa qellayta (6,000) apay>>. Tsaynö nirmi ishkay 
kutamakunaman qellaytawan ishkay möday llatapata wiñarkur ishkaq 
serviqninkuna apäsiyänanpaq mandarqan. 

24Eliseo täkunqan lömaman chaykurnam apäsiqninkunata Giezi 

kutikuyänanpaq despidirqan. Tsaypitam apayanqankunata wajinman 
churarqan. 

25Tsaypita aywar Eliseo kaqman yaykuskiptinmi Eliseo tapurqan: <<Giezi, 

¿maypitatan kutiykämunki?>> Giezinam nirqan: <<Manam maypapis 
aywarütsu>>. 

26Peru Eliseunam nirqan: <<Tsay runa chaskishunaykipaq carrëtanpita 

bäjanqan höram espïritü tsaychö kaykarqan. Peru kananqa manam 
qellayta, llatapata, chakrata, üshata, wäkata ni serviqnikikunata 
chaskinapaq hörachötsu kaykantsik. 

27Tsaynö ruranqaykipitam Naamánpa lepranwan qeshyanki. Tsay 

leprawanmi qampita miraqkuna imayyaqpis qeshyayanqa>>. Ninqannöllam 
Eliseupa puntanpita yarquskiptin leprawan imayka jankanöraq 
yuraqaskirqan. 

 

2 Reyes 6 
Yakupita jächa wampümunqan 

1Jukpunnam profëta majinkuna Eliseuta niyarqan: <<Taytay, kaychö 

llapantsik paqta täkurmi kichki kantsik. 

2Mejorqa Jordán mayu kuchunpita qerukunata walluskir täkunapaq wajita 

rurayämushaq>>. Eliseunam nirqan: <<Aywayay ari>>. 

3Eliseutanam jukaq profëta nirqan: <<Taytay, kikikiwanpis aywashun>>. 

Eliseunam nirqan: <<Aku aywashun>>. 

4Paykunawan Eliseo aywarmi Jordán mayu kuchunchö qerukunata 

walluyarqan. 

5Jukaq profëta qeruta walluykaptinmi jächa jipikaskir yakuman 

shikwaskirqan. Tsaymi nirqan: <<¡Taytay, kaychi kayllaräqa! ¡Kay 
jächataqa mañakamushkällam!>> 

6Eliseunam tapurqan: <<¿Maylämantan shikwarun?>> Tsaynö niptinmi 

mayläman shikwanqanta rikätsirqan. Tsaymi takshalla qeruta walluskir 
jächa shikwanqan kaqman jitarpuptin jächa wampurkamurqan. 

7Tsaymi Eliseo nirqan: <<Sas achkuy>>. Tsaynam lamkaykur jächata 

jipiskamurqan. 

Siria nación soldädukunapa ñawinkunata pantatsinqan 

8Siria nacionpa mandakuqnin reymi Israel nacionwan guërrachö kar 

soldädunkunapa capitanninkunawan willanakuyarqan mayqan partichöpis 
campamentunta rurayänanpaq. 

9Tsayta musyaskirmi profëta Eliseo kachakurqan Israel nacionpa 

mandakuqnin reyta willar niyänanpaq: <<Siria soldädukunam tsayman 
shamuykäyan. Ama tsaypaqa päsayaytsu>>. 

10Profëta Eliseo tsaynö cadalla willatsiptinmi Israel nacionpa mandakuqnin 

rey cercanchö markakunaman soldädunkunata mandarqan Siria 
soldädukuna mana yaykuyänanpaq. Tsaynöpam atska kuti Israel runakuna 
salvakäyarqan. 

11Tsaynö päsaptinmi Siria nacionpa mandakuqnin rey alläpa piñakur 

capitanninkunata qayaskir nirqan: <<¿Mayqaykitan maypa atacanapaq 
willanakunqantsiktapis Israel nacionpa mandakuqnin reyta 
willaykäyanki?>> 

12Tsaynam juk capitán nirqan: <<Taytay, noqakunaqa manam ni pitapis 

willayashkätsu. Israelchö kaykaq profëta Eliseum cuartuykichö pakayllapa 
parlanqaykitapis mandakuqnin reyta willan>>. 

13Tsaynam nirqan: <<Tsay runata prësu apatsimunäpaq maychö 

kanqantapis musyayämuy>>. Tsaymi juknin nirqan: <<Dotán markachömi 
profëta Eliseo kaykan>>. 

14Tsaymi bestiankunawan y carrëtankunawan maytsikaq soldädunkuna 

paqaspa aywarnin Eliseo täkunqan Dotán markaman chaykur tumat 
kunchawaskiyarqan. 

15Patsa waraskiptin Eliseupa serviqnin waqtapa yarquskirmi rikarqan 

maytsikaq soldädukuna bestiankuna montashqa y carrëtankunawan 
markata tumat kunchawaraykaqta. Tsaymi Eliseuta nirqan: <<¡Taytay, 
kaychi kayllaräqa! ¡Kananqa imatatan ruraykulläshun!>> 

16Eliseunam nirqan: <<Ama mantsakaytsu. Dios Yaya 

kachamunqan angelkunaqa paykunapa soldädunkunapitapis mas 
atskaqmi kayan>>. 

17Tsaynam Dios Yayata mañakur Eliseo nirqan: <<DIOS 

YAYALLÄ, serviqnïta yanapaykullay mandamunqayki angelkunata 
rikänanpaq>>. Tsaymi Eliseupa serviqninta DIOS YAYA rikätsirqan 
maytsikaq angelkunata bestiankunawan y ninanö atsikyaq 
carrëtankunawan Eliseuta tumat kunchawashqa lömachö kaykäyaqta. 

18Siria soldädukuna prësu achkuyänanpaq aywayaptinmi Eliseo DIOS 

YAYATA mañakur nirqan: <<Dios Yayallä, kay soldädukunapa ñawinta 
qaprayaykatsillay>>. Tsaynö mañakuptinmi jina höra soldädukunata Dios 
Yaya qaprayaskatsirqan. 

19Tsaymi tsay soldädukunata Eliseo nirqan: <<Llutan nänipam 

shayämushkanki. Ashiykäyanqayki runa manam kay markachötsu. Aku pay 
kaqman pushayäshayki>>. Tsaynö nirmi Samaria markaman pusharqan. 

20Samaria markaman chaykatsirnam Dios Yayata mañakurqan: <<DIOS 

YAYA, kay soldädukuna rikäyänanpaq ñawinkunata kutikaykatsillay>>. 



738 

 

 
©  Wycliffe Bible Translators, Inc. 

  
 

 

Tsaymi soldädukunapa ñawinkuna kichakaskiptin tantiyaskiyarqan 
Samaria pläzachöna kaykäyanqanta. 

21Pläzachö kaykäyaqta rikaykurmi Israel nacionpa mandakuqnin rey 

Eliseuta tapurqan: <<Taytay, kay soldädukunata ¿jukllaku 
wañuskatsishaq?>> 

22Peru Eliseunam nirqan: <<Ama wañutsiytsu. Manam ni imaypis 

guërrachö achkunqantsik prësukunata wañutsintsiktsu. Wañutsinqaykipa 
rantin mikuytawan yakuta qaraykur mandakuqnin rey kaqman 
kutikuyänanpaq despachay>>. 

23Tsaynö niptinmi alli mikuykunata kusinaskatsir qararqan. Mikur y upyar 

ushaskiyaptinnam mandakuqnin rey kaqman kutikuyänanpaq 
despacharqan. Tsaypitam Israel nacionta Siria nación runakuna 
atacayarqannatsu. 

Samariachö muchuy kanqan 

24Tsaypita unaytanam Siria nacionpa mandakuqnin rey Ben-adad llapan 

soldädunkunawan qorikaskir Samaria markata atacayänanpaq aywar 
kunchawaskiyarqan. 

25Tsaynö kunchawaräyaptinmi Samaria markachö alläpa muchuy kaptin 

ashnupa umantapis pusaq chunka (80) qellaychö rantikuyarqan. 
Tsaynöllam palumapa wanuntapis juk täzawan tupurkur pitsqa qellaychö 
rantikuyarqan. 

26Jukpunmi Israel nacionpa mandakuqnin rey murälla jananpa puriykaqta 

rikaskir juk warmi jinchi qayarqan: <<Taytay, yanapaykallämay>>. 

27Tsaynam rey nirqan: <<Manam trïgüpis ni vïnüpis qaranaqpaq 

kantsu. DIOS YAYA mana yanapashuptikiqa ¿imanötan noqa 
yanapaqman?>> 

28Tsaypita mastam nirqan: <<¿Imachötan yanapaqman?>> Tsaynam 

nirqan: <<Kay warmiwanmi wawäkunata mikuyänäpaq willanakuyarqä. 
Tsaymi paywan ninakuyarqä noqapa wawäta puntata mikuskir paypa 
wawantana mikuyänäpaq. 

29Tsaynö willanakuskirmi wawäta mikuyashkä. Waränin paypa wawanta 

mikuyänäpaq willanakushqa kaykäyaptïmi wawanta pakashqa>>. 

30Tsaynö warmi ninqanta wiyaykurmi reyqa alläpa llakikur llatapanta 

rachiskirqan. Murälla jananpa yapay puriptinmi llatapan qopinman lütu 
llatapan shukushqa puriykaqta rikäyarqan. 

31Tsaynö puriykarmi nirqan: <<¡Dios Yaya castigamätsun Safatpa tsurin 

Eliseupa umanta kanan junaq mana roqutsiptïqa!>> 

32Tsaynö nirmi Eliseuta wañutsinanpaq juk runata mandarqan. Tsayyaqmi 

Israel mayor runakunawan Eliseo wajinchö jamaykäyarqan. Rey 
mandanqan runa Eliseupa wajinman manaraq chaptinmi Eliseo nirqan: 
<<Mandamaqnintsik rey wañutsikuq runa karmi umäta roqunanpaq juk 
runata mandaykämun. Wiyaq wiyaqlla kaykäyay. Tsay runa chaykämuqta 
rikar punkuta alli trancayanki. Paypa qepantanam patronninpis 
shamunqa>>. 

33Tsaynö parlaykaptinmi rey mandanqan runa Eliseupa wajinman chaykur 

nirqan: <<DIOS YAYAM kayläya desgraciakunaman churamashkantsik. 
Tsaynö kaykaptinqa ¿imapaqnatan payman creyikushun?>> 

 

2 Reyes 7 

1Eliseunam nirqan: <<DIOS YAYAM nin: <Waray junaqmi kaynö höra 

Samaria marka punkuchö qanchis kïlu jarinata juk qellayllachö 
rantikuyanqa. Chunka pitsqa kïlu cebäda jarinatapis juk qellayllachömi 
rantikuyanqa> >>. 

2Reyta yanapaq runanam profëta Eliseuta nirqan: <<Ciëlu punkuta 

kichaskir bendicionninta DIOS YAYA mandamuptinpis ¡manach tsaynö 
kanmantsu!>> Eliseunam nirqan: <<Ninqaqta mana creyimanqaykipitam 
rikarpis mikunkitsu>>. 

Samaria markachö mikuy maytsikana kanqan 

3Tsay tardim leprawan qeshyaykaq chusku runakuna marka yaykuna 

punkuchö jamaykäyarqan. Tsaymi ninakuyarqan: <<Janantsikchöna 
wañuy kaykaptinqa ¿imatatan kanan rurashun? 

4Markachö alläpa muchuy kaykaptinqa tsayman yaykurpis y kaychö 

jamarpis wañushunchari. Mejorqa imanö kaptinpis Siria soldädukunapa 
campamentunkunaman aywar yaykushun. Mana wañutsimashqaqa 
kawashunchari. Peru wañutsimashqaqa imanö karpis wañushunchari>>. 

5Tsaynö willanakuskirmi patsa tutapaykaptin Siria soldädukunapa 

campamentunkunaman aywar ni pitapis tariyarqantsu. 

6Manaraq chäyaptinmi Siria soldädukunata DIOS YAYA tantiyatsirqan 

carrëtakunawan bestiakuna y maytsikaq soldädukuna atacaqninkuna 
yaykuykäyanqanta. Tsayta musyaskirmi Siria soldädukuna yarpäyarqan 
heteo soldädukunatawan Egipto soldädukunata Israel nacionpa 
mandakuqnin rey yanapayänanpaq contrataptin yaykuykäyanqanta. 

7Tsaymi patsa tutapaskiptinpis carpankunatawan bestiankunata y 

ashnunkunatapis dëjaskir wañuyta mantsar jina höra qeshpir 
aywakuyarqan. 

8Leprawan qeshyaykaq runakunanam campamentuman chaykur juk 

carpaman yaykuskir imayka tariyanqanta mikuyarqan y upyayarqan. 
Qellayta, qorita y llatapatapis tariyanqan kaqtaqa jukläman apaykurmi 
pakäyarqan. Tsaynöllam jukaq carpaman yaykuskirnin llapan tariyanqanta 
jukaq carpapita apayanqannö apakuyarqan. 

9Peru tsaynö apaykäyanqanchömi yarpachakuskir ninakuyarqan: 

<<Kikillantsikpaq aparqa llutantam ruraykantsik. Campamentuchö pipis 
mana kanqanta sas willakushun. Warayyaq mana willakurqa jutsayuqmi 
kashun. Campamentuchö pipis manana kanqanta reyta sas 
musyatsishun>>. 

10Tsaynö willanakuskir aywarmi marka punku täpaq runakunata qayaskir 

niyarqan: <<¡Siria soldädukunapa campamentunkunachö mananam ni 
pipis kayantsu! ¡Bestiankunawan ashnunkunallam wataraykäyan! 
¡Carpankunapis shäritsishqa jinallam kaykan!>> 

11Paykuna willakuyanqanta punku täpaq runakuna willakuskiyaptinmi 

palaciuchö kaykaq runakunapis musyaskiyarqan. 

12Tsayta musyaskirmi puñuykanqanpita sharkur capitanninkunata rey 

nirqan: <<Alläpa mallaqaypita wañuykanqantsikta musyaskirmi Siria 
soldädukunaqa campamentunkunapita jukläman tsinkashqa kayanqa. Kay 
markantsikpita yarqushqaqa achkuykamarnintsikmi markantsikman 
yaykayämunqa>>. 

13Peru jukaq capitanninnam nirqan: <<Rikapakayämunanpaq pitsqaq 

runakunata kachashun. Paykuna aywayätsun quëdaq kaq pitsqa 
bestiantsikkunata montakurkur. Llapantsikpis wañunapaq kaykaptinqa 
rikapakamuqkunata Siria soldädukuna wañutsiyaptinpis imanäshuntan>>. 

14Tsaynö willanakuskirmi runakunata rey mandarqan bestia qarachanqan 

ishkay carrëtakunawan rikapakuq aywayänanpaq. 

15Tsay rikapakuq aywaqkunam Jordán mayuyaq aywar shumaq 

rikapakayämurqan. Tsaymi Siria soldädukuna qeshpir llatapankunatawan 
imaykankunatapis nänichö dëjayanqanta tariyarqan. Tsaynöta rikaykur 
kutiskamurmi llapan rikäyanqanta reyta willayarqan. 

16Tsaymi Samaria markapita runakuna aywaykur Siria soldädukunapa 

campamentunkunachö imayka tariyanqanta apakuyarqan. DIOS 

YAYA ninqannöllam qanchis kïlu jarinata y chunka pitsqa kïlu cebäda 
jarinatapis juk qellayllachö rantikuyarqan. 

17Runakuna markapita yarquskir Siria soldädukunapa campamentuman 

aywayaptinmi mas confiakunqan runata marka punkunta täpananpaq rey 
churarqan. Markapita tanqanakurraq yarqurmi tsaychö ichiraykaq runata 

cunjaskirnin jarutakur wañuskatsiyarqan. Wajinman rey aywaykaptinmi 
tsaynö päsananpaq profëta Eliseo nirqan. 

18Reytam profëta Eliseo nishqa karqan: <<Waray junaq kaynö höram 

Samaria marka punkuchö qanchis kïlu trïgu jarinata y chunka pitsqa kïlu 
cebäda jarinata juk qellayllachö rantikuyanqa>>. 

19Maytsika mikuy kananpaq niptinmi wañuq capitán nishqa karqan: <<Ciëlu 

punkuta kichaskir bendicionninta DIOS YAYA mandamuptinpis ¡manach 
tsaynö kanmantsu!>> Tsaynö niptinmi Eliseo nirqan: <<Ninqaqta mana 
creyinqaykipitam rikaykarpis mikunkitsu>>. 

20Eliseo ninqannöllam marka punkuchö runakuna cunjaskir jarutakurnin 

tsay runata wañuskatsiyarqan. 

 

2 Reyes 8 
Sunem warmi imaykantapis qorinqan 

1Juk kutim kawatsinqan wamrapa mamanta Eliseo nirqan: <<Qanchis wata 

alläpa muchuy kananpaqmi DIOS YAYA nimashqa. Kay markapita maypapis 
aylluykikunawan aywakuyay>>. 

2Profëta Eliseo ninqanta cäsurmi warmiqa llapan castankunawan filisteo 

runakunapa nacionninman aywakuyarqan. Tsay nacionchömi qanchis wata 
täkuyarqan. 

3Qanchis wata päsaskiptinnam markanman warmi kutikurqan. Chaykurmi 

wajinta y chakrankunata qorikunanpaq rey kaqman rugakuq aywarqan. 

4Tsay warmi chänanpaqmi Eliseupa serviqnin Giezita rey nirqan: <<Eliseo 

milagru ruranqanta llapanta shumaq willamay>>. 

5Tsaymi warmipa wawanta Eliseo imanö kawatsimunqanta willaykaptin 

reyta rugakunanpaq wawan pushashqa tsay warmi charqan. Tsay warmita 
wawantawan rikaykurmi Giezi nirqan: <<¡Taytay, paypaqmi willaykaruq! 
¡Eliseo kawatsimunqan kay wamrapis paypa wawanmi!>> 

6Tsaymi tsay warmita rey tapurqan wawanta imanö kawatsimunqanta. 

Tsaynö willaykuptinmi tsay warmipa wajintawan chakrankunata 
entregatsinanpaq juk yanapaqninta rey mandarqan. Tsaynöllam 
mandarqan dëjaskir aywakunqanpita chakran muruq runa tsay warmita 
pägananpaq. 

Siria nacionpa mandakuqnin rey kananpaq Hazael yaykunqan 

7Tsaypitanam Eliseuqa Damasco markaman aywarqan. Tsaychömi Siria 

nacionpa mandakuqnin rey Ben-adad alläpa antsa qeshyaykarqan. 
Tsayman Eliseo chanqanta willaykuyaptinmi 

8yanapaqnin Hazaelta rey Ben-adad nirqan: <<Imallatapis qaranaykipaq 

aparkur profëtaman aywaykur ninki: <DIOS YAYATASH tapuykullanki rey 
kutikänanpaq o mana kutikänanpaq kanqantapis> >>. 

9Tsaynö niptinmi Hazaelqa chusku chunka (40) camëllukunawan qarayta 

aparkur profëtaman aywarnin nirqan: <<Siria nacionpa mandakuqnin rey 
Ben-adadmi imayka taytantanö respitashunki. Paymi mandamashqa 
qeshyaykanqanpita kutikänanpaq o mana kutikänanpaq kanqantapis 
willaykamänaykipaq>>. 

10Eliseunam nirqan: <<Kanan kutirnin reyta qeshyaykanqanpita 

kutikänanpaq kanqanta willay. Peru tsay qeshyaykanqanpita kutikarpis 
wañunanpaqna kanqantam DIOS YAYA nimashqa>>. 

11Tsaynö niskirmi Hazael alläpa penqakunqanyaq profëta Eliseo 

rikararqan. Rikaraykanqanchömi Eliseo waqar qallaykurqan. 

12Tsaynö waqaptinmi Hazael tapurqan: <<Taytay, ¿imanirtan waqanki?>> 

Eliseunam nirqan: <<Musyämi Israel nacionchö murallashqa markakunata 
waykanaykipaq kanqanta, jövinkunata espädaykiwan wañutsinaykipaq 
kanqanta, wamrakunata tsapiypa wañutsinaykipaq kanqanta y qeshyaq 
warmikunapa pachantapis qashar ushanaykipaq kanqanta. Israel 
runakunapa contran shärir tsaynö ruranaykipaq kanqantam waqaykä>>. 

13Hazaelnam nirqan: <<Taytay, noqaqa mana väliq allqunölla kaykarqa 

¿imanötan tsaykunata ruräman?>> Eliseunam nirqan: <<Siria nacionpa 
mandakuqnin rey kanaykipaq kanqantam DIOS YAYA musyatsimashqa>>. 

14Tsaypitam Hazaelqa Eliseupita despidikuskir rey kaqman kutirqan. 

Chaykuptinnam rey tapurqan: <<¿Ima nishuruykitan Eliseo?>> Hazaelnam 
nirqan: <<Kutikänaykipaqmi nimashqa>>. 

15Peru tsay waränin junaqnam Hazaelqa juk frazädata yakuman tullpurkur 

reypa umanta wankuskiptin pantakar wañuskirqan. Taynö wañuskatsirnam 
Hazaelqa Siria nacionpa mandakuqnin rey karqan. 

Judá nacionchö Joram rey kanqan 
2 Crónicas 21.1-20 

16Acabpa tsurin Joram pitsqa watana Israel nacionchö rey kaykaptinmi 

Judá nacionchö Josafatpa tsurin Joram rey yaykurqan. 

17Mandakur qallanqan witsaymi kimsa chunka ishkay (32) watayuq 

kaykarqan. Paymi pusaq wata Jerusalénpita mandakurqan. 

18Rey Acabpa warmi tsurinwan täkurmi Acabpa ayllunkunanölla y Israel 

nacionpa mandakuqnin reykunanölla DIOS YAYATA mana cäsur jutsata 
rurarqan. 

19Peru tsaynö kaptinpis serviqnin Davidpita miraq runa Judáchö imaypis rey 

kananpaq pactuta rurashqa karmi Judá nacionta DIOS 

YAYA ushakätsirqantsu. 

20Judá nacionchö Joram rey kanqan witsaymi Edom nación runakuna Judá 

nacionpa poderninpita yarqukuskir kikinkunapa mandaqninkuna rey 
kananpaq churayarqan. 

21Tsaymi Joramqa guërra carrëtankunawan Edomchö kaq Zair markata 

atacayänanpaq aywayarqan. Edomita soldädukuna pelyayänanpaq 
yaykuskirmi rey Joramta y carrëtakunawan aywaq capitankunata tumat 
kunchawaskiyarqan. Tsaynö kunchawaskiyaptinmi Israel soldädukunaqa 
imaykanöpapis paqaspa qeshpirmi wajinkunapa kutikuyarqan. 

22Tsaypitam Edom nación runakuna kananyaqpis Judá nacionpa 

poderninchönatsu kayan. Tsay witsaymi Libna marka runakunapis Judá 
nacionpa poderninpita yarqukuyarqan. 

23Joram imata ruranqankunapis llapanmi Judá nacionpa mandakuqnin 

reykunapa acta librunchö qellqashqa kaykan. 

24Joram wañuskiptinmi Davidpa Markanman unay ayllunkuna 

pamparäyanqanman pampayarqan. Paypa rantinnam tsurin Ocozías rey 
yaykurqan. 

Judá nacionchö Ocozías rey kanqan 
2 Crónicas 22.1-6 

25Acabpa tsurin Joram chunka ishkay wata Israel nacionchö mandakuq 

kaykaptinmi Judá nacionpa mandakuqnin rey Jorampa tsurin Ocozías rey 
yaykurqan. 

26Mandakur qallanqan witsaymi Ocozíasqa ishkay chunka ishkay (22) 

watayuq kaykarqan. Payqa juk watallam Jerusalénpita mandakurqan. 
Mamanmi Atalía karqan. Atalíaqa Israel nacionpa mandakuqnin rey Omripa 
willkanmi karqan. 

27Ocozíaspis Omripa tsurin Acab castawan täkurmi DIOS YAYATA mana 

cäsur Acabwan Acabpa castankuna jutsata ruranqannölla jutsata rurarqan. 

28Ocozíasmi Israel nacionpa mandakuqnin rey Joramwan Siria nacionpa 

mandakuqnin rey Hazaelta atacayänanpaq willanakuyarqan. Rey Joramqa 
Acabpa tsurinmi karqan. Atacayänanpaq äniptinmi Galaadchö Ramot 
markaman soldädunkunawan aywayarqan. Tsaychö pelyar Siria 
soldädukuna rey Joramta flëchaskiyaptinmi 

29Jezreel markachö jampikunanpaq kutikurqan. Qeshyar ujuraptinmi rey 

Ocozíasqa watukaqnin aywarqan. 

 

2 Reyes 9 

Israel nacionchö rey kananpaq Jehúpa umanman aceitita wiñanqan 

1Juk kutim profëta majinkunapita jukninta qayaykur Eliseo nirqan: 

<<Shumaq alistakuskir kay botëllachö aceitita aparkur Galaad partichö 
Ramot markaman ayway. 

2Chaykur ashinki Josafatpa tsurin y Nimsipa willkan Jehúta. 

Amïgunkunawan kaykaqman yaykuskir japallanta juk cuartuman pushanki. 

3Tsay cuartuchöna apanqayki aceitita umanman wiñarkur ninki: <DIOS 

YAYAM nin: Israel nacionpa mandakuqnin rey kanaykipaqmi churaq>. 
Tsaynö niskir punkuta kichaskirnin sas qeshpir aywakunki>>. 

4Tsaynö yätsiskiptinmi jöven profëta Galaadchö Ramot markaman 

aywarqan. 

5Chaykurmi soldädukunapa mandakuqnin capitankuna qorikashqa 

kaykäyaqta tarirqan. Tsaymi tsay profëta nirqan: <<Taytay capitán, jukta 
willanaqpaqmi kayman urgenti shamushkä>>. Jehúnam nirqan: 
<<¿Mayqäta willayämänaykipaqtan shamushkanki?>> Profëtanam nirqan: 
<<Taytay, qamta willanaqpaqmi shamushkä>>. 

6Tsaymi jina höra Jehú juk cuartuman profëtawan yaykuyarqan. 

Tsaychönam Jehúpa umanman aceitita wiñar profëta nirqan: <<Israel 
runakunata kuyaq DIOS YAYAM nin: <Kuyanqä Israel nacionpa 
mandakuqnin rey kanaykipaqmi churaq. 

7Rey karmi patronniki Acabpa llapan castankunata jankat wañutsinki. 

Servimaqnï profëtakunata Jezabel wañutsinqanpitam paykunata 
wañutsinki. 

8Acabpita miraq kaqtaqa servikuq o mana servikuq kayaptinpis llapan ollqu 

kaqtam wañutsinki. Mandanqaqnö llapanta wañutsiptikim ni jukllayllapis 
tsay castaqa Israel nacionchö kawaykar quëdayanqatsu. 

9Tsaynö wañutsiptikim Nabatpa tsurin Jeroboam castakunata y Ahíaspa 

tsurin Baasa castakunata ushakätsinqänö Acab castatapis ushakätsishaq. 

10Jezabeltanam Jezreel marka cercan chakranchö allqukuna 

mikuyanqa. Paypa ayantaqa manam pipis pampanqatsu> >>. Tsaynö 
niskirmi punkuta kichaskir profëta qeshpir aywakurqan. 

11Jehú kutiskiptinnam capitán majinkuna tapuyarqan: <<¿Imatan kashqa? 

¿Ima nishuqnikitan tsay löcu runa shamushqa?>> Jehúnam nirqan: 
<<Musyayankim löcu kar imatapis llutalla parlanqanta>>. 

12Capitankunanam niyarqan: <<¡Ama engañayämaytsu! Ima 

nishunqaykitapis llapanta willayämay>>. Tsaynam Jehú nirqan: <<Tsay 
runam nimashqa: <Israel nacionpa mandakuqnin rey kanaykipaqmi DIOS 

YAYA churashushkanki> >>. 

13Tsaynam capitankunaqa cäpankunata jipiskir grädaman mashtayarqan 

Jehú ichïnanpaq. Tsaypitam cornëtata töcar jinchi niyarqan: <<¡Viva rey 
Jehú!>> 

Rey Joramta Jehú wañutsinqan 

14Tsaypitanam Nimsipa willkanwan Josafatpa tsurin Jehúqa rey Jorampa 

contran shäriyarqan. (Rey Joramqa Galaadchö Ramot markachö Siria 
nacionpa mandakuqnin rey Hazaelwan guërrachö kayanqanpitam 

15Jezreel markaman jampikunanpaq kutirqan.) Jehúnam capitán 

majinkunata nirqan: <<Rey kanäta munarqa cuidädutaq rey Joramman 
aywar rey kanäpaq yaykunqäta pipis willanman>>. 

16Tsaypitam Jehúqa guërra carrëtanman lätarkur Jezreel markaman 

aywarqan. Tsaychömi Joram guërrachö däñakushqa kaptin 
jampiykäyarqan. Tsaynöpam Judá nacionpa mandakuqnin rey Ocozíaspis 
tsaychö Joramta watukaqnin aywashqa kaykarqan. 

17Soldädunkunawan Jehú chaykaqta rikaskirmi Jezreel markata cuidaq 

runa qayaykachar nirqan: <<¡Atskaq runakunam shamukäyan!>> Tsaymi 
rey Joram nirqan: <<Sas juk soldäduta manday bestiata montarkur 
aywarnin imaq shayämunqantapis tapumunanpaq>>. 

18Tsaynam bestianta montarkur tsay soldädu aywar Jehúta tapur nirqan: 

<<Reymi kachamashqa imapaq shamunqaykitapis willamänaykipaq>>. 
Jehúnam nirqan: <<Imapaq shamunqätapis ¡imapaqtan musyayta 
munanki! Tapupämanqaykipa rantin aywanapaq qepäkunaman 
churakämuy>>. Mandayanqan soldädu mana kutiptinmi markata cuidaq 
soldädu nirqan: <<Mandanqantsik soldädu manam kutimuntsu>>. 

19Tsaynam rey Joram juk soldäduntana bestiata montarkur aywananpaq 

yapay mandarqan. Paypis Jehú kaqman chaykur tapurqan: <<Reymi 
mandamashqa imaq shamuyanqaykitapis willamänaykipaq>>. Jehúnam 
nirqan: <<Imapaq shamunqätapis ¡imapaqtan musyayta munanki! 
Tapupämanqaykipa rantin aywanapaq qepäkunaman churakämuy>>. 

20Tsayta rikarmi marka cuidaq soldädu yapay nirqan: <<Jukaq 

mandanqantsik soldädupis punta kaqnöllam kutimuntsu. Taqay shamuq 
runaqa Nimsipa willkan Jehúmi kanqa. Paynömi carrëtatapis imayka 
löcunöraq apaykämun>>. 

21Tsaymi soldädunkunata Joram nirqan: <<Guërra carrëtäta sas 

alistayämuy>>. Alistapaskiyaptinmi rey Joram y rey Ocozías 
carrëtankunawan Jehúta tinkupaq aywarnin Jezreelpita Nabotpa 
chakranchö tinkuyarqan. 

22Jehúpa cercanman chaykurmi rey Joram nirqan: <<Jehú, ¿imatan cäsu 

kashqa shamunaykipaq? ¿Llapanpis allillaku kaykäyan?>> Jehúnam 

nirqan: <<¡Imanötan llapanpis alli kanqa ïdulukunata adorar brüja mamayki 
Jezabel llutankunata ruraykaptinqa!>> 

23Tsaynö niptinnam rey Joram jina höra qeshpir aywakur nirqan: 

<<¡Ocozías! ¡Kay runam wañutsimaqnintsik shamushqa!>> 

24Tsaymi rey Jehúqa arcunta aptarkur rey Joramta flëchaskirqan. Flëcha 

waqtanpa yaykur shonqunpa päsaskiptinmi Joram carrëtanllachö wañur 
shikwaskirqan. 

25Tsaypitanam yanapaqnin Bidcarta Jehú nirqan: <<Ayanta kaypita aparnin 

Jezreelpita Nabotpa chakranman jitarinki. Yarpaykämi Jorampa taytan 
Acabpa carrëtan qepanta aywaykashqa rey Acabta DIOS YAYAPA profëtan 
ninqanta: 

26<Nabotpa yawarnintawan tsurinkunapa yawarninta jichar qanyan 

wañutsiyanqaykitam DIOS YAYA rikashqa. Tsaymi kay chakrachö alläpa 
desgraciakuna päsashunki. Kanan ninqänöllam llapanpis 
päsashunki>. Dios Yayapa profëtan tsaynö nikaptinqa Nabotpa 
chakranman apaykur Jorampa ayanta jitariy>>. 

Rey Ocozíasta Jehú wañutsinqan 
2 Crónicas 22.7-9 

27Rey Joramta wañuskatsiptinmi Judá nacionpa mandakuqnin rey Ocozías 

qeshpir Bet-haganpa aywakurqan. Qeshpirnin aywaptinmi Jehúqa qepanta 
qatipar yanapaqninta nirqan: <<¡Paytapis wañutsiy!>> Tsaynö niptinmi 
carrëtanchö kaykaqta flëchawan flëchaskirqan. Ibleam cercanchö Gur 
shutiyuq cuestata witsaykaptinmi tsaynö flëchaskiyarqan. Tsaynö 
flëchashqa qeshpir aywarmi Meguiduman chaykurraq wañuskirqan. 

28Tsaynö wañuskiptinmi carrëtawan serviqninkuna Jerusalénman 

apayarqan. Jerusalénman chaykatsirmi Davidpa Markanchö unay 
ayllunkuna pamparäyanqanman pampayarqan. 

29Rey Ocozíasnam Judá nacionpa mandakuqnin rey kayta qallaykurqan 

Acabpa tsurin Joram chunka juk wata Israel nacionchö rey kaykaptin. 

Jezabelta Jehú wañutsinqan 

30Tsaypitanam Jehúqa Jezreelman aywakurqan. Tsayta musyaykurmi 

Jezabelqa ñawinta pintapäkurkur aqtsantapis shumaq adornashqa 
ventänapa qawaparqan. 

31Marka yaykuna punkuman Jehú chaykaptinmi Jezabel nirqan: <<Reyta 

wañutsiq Zimrinö runa, ¡allillaku kaykanki!>> 

32Jezabelta ventänanpa qawaraykämuqta rikaskirmi Jehú nirqan: 

<<Yanapamänanpaq ¿pitan tsaychö kaykan?>> Tsaynam Jezabelpa juk 
ishkay yanapaqninkuna ventänapa qawarpuyarqan. 



747 

 

 
©  Wycliffe Bible Translators, Inc. 

  
 

 

33Paykunatam Jehú nirqan: <<¡Tsay warmita sas jitarpayämuy!>> Tsaymi 

Jezabelta jitarpayämuptin yawarninpis perqakunaman y bestiakunamanpis 
pilchinqanyaq patsaman shikwaskamurqan. Tsaynö patsachö 
jitaraykaptinmi bestiakuna jarutakurnin päsayarqan. 

34Tsaypitam Jehúqa mikuq upyaq aywakurqan. Tsaypita mas rätuntanam 

Jehú nirqan: <<Reypa tsurin kaykaptinqa tsay maldicionädu warmita 
pampayay>>. 

35Peru pampaqnin aywarmi umanta, chakinta y makinta tullullantana 

tariyarqan. 

36Tsaynöta tariskir Jehúman aywar willayaptinmi nirqan: <<Tsaynö 

kananpaqmi DIOS YAYA unayna serviqnin Elíaswan willakatsirqan. Tsaymi 
nirqan: <Jezabelpa ayantam Jezreelchö kaq chakranchö allqukuna 
mikuyanqa. 

37Jezabelpa ayan wätapa ismaninnö tsay chakrachö mashtakaptinmi ni 

pipis musyanqatsu paypa ayan kanqanta> >>. 

 

2 Reyes 10 
Acabpa tsurinkunata rey Jehú wañutsinqan 

1Samaria markachömi Acabpa qanchis chunka (70) tsurinkuna kayarqan. 

Tsaymi tsay markachö autoridäkunaman, mayor runakunaman y Acabpa 
tsurinkunata cuidaqkunamanpis cartata qellqarkur Jehú apatsirnin nirqan: 

2<<Qamkunam rey Acabpa tsurinkunata wätaykäyanki. Tsaynöllam 

bestiankunata, guërra carrëtankunata y armankunata katsirnin pipis mana 
atacayäshunaykipaq murallashqa markachö kaykäyanki. Kay cartata 
chaskiskir 

3Acabpa tsurinkunapita mas valienti kaqta rey kananpaq churayay. 

Tsaynölla payta defendiyänaykipaq alistakuyay>>. 

4Tsay cartata liyiskirnam mantsakar ninakuyarqan: <<Ishkay reykunapis 

mana venciykäyaptinqa ¡imanötan noqantsik vencishun!>> 

5Tsaymi palaciuchö administrador, tsay markachö autoridäkuna, mayor 

runakuna y Acabpa tsurinkunata wätaqkuna Jehúman willakatsir niyarqan: 
<<Noqakunaqa mandayämanqaykitam imaykatapis rurayäshaq. Manam ni 
mayqantapis rey kananpaq churayäshaqtsu. Mandäduykichöna 
kaykäyaptïqa qam munanqaykinö kaykullätsun>>. 

6Tsaynam Jehúqa juk cartata yapay apatsir nirqan: <<Rasunpa 

mandädüchö kayta munar y niyanqaqkunata cäsuyämarqa rey Acabpa 
tsurinkunapa umankunata waray kaynö höra Jezreelman apayämuy>>. 
Acabpa qanchis chunka (70) ollqu tsurinkunam tsay markachö mas 
respitashqa runakunapa poderninchö kayarqan. 

7Cartata yapay chaskiskirmi rey Acabpa ollqu tsurinkunata wañuskatsir 

umankunata canastaman wiñarkur Jezreel markaman apatsiyarqan. 

8Tsaynam willakuq runa aywar rey Jehúta nirqan: <<Rey Acabpa 

tsurinkunapa umankunatam apayämushqa>>. Rey Jehúnam nirqan: 
<<Tsay runakunapa umankunata markaman yaykuna punkuman ishkay 
muntunta montunaskir waray alliqyaq dëjayätsun>>. 

9Waränin alliqnam Jehúqa marka punkuman aywaykur llapan qorikashqa 

runakunata nirqan: <<Mandamaqnintsik rey wañunanpaq manam 
qamkunatsu jutsayuq kayanki, sinöqa noqam. Peru ¿piraq kay qanchis 
chunka (70) runakunata wañutsishqa? 

10Imanö kaptinpis Acab casta runakunapaq DIOS YAYAPA profëtan Elías 

willakunqannöllam llapan cumpliykan>>. 

11Tsaypitam Acabpa llapan ayllunkunata Jezreel markachö jankat 

wañutsirqan. Acabpa yanapaqninkunata, kuyanakuyanqan amïgunkunata 
y pay churanqan sacerdötikunatapis llapantam ushakätsirqan. Manam ni 
jukllayllatapis kawaykaqta dëjarqantsu. 

12Tsaypitanam Jehúqa Samaria markata atacananpaq aywarqan. Tsayman 

aywarmi mitsikuqkunapa estancian Bet-equedman chaykur 

13Judá nacionpa mandakuqnin rey Ocozíaspa ayllunkunata tarirqan. 

Paykunatam tapur nirqan: <<Qamkuna ¿pitan kayanki?>> Paykunanam 
niyarqan: <<Taytay, noqakunaqa rey Ocozíaspa ayllunkunam kayä. Rey 
Acabpa tsurinkunatawan reina Jezabelpa wawankunata watukaqmi 
shamuykäyä>>. 

14Yanapaqninkunatanam Jehú nirqan: <<¡Paykunata achkuyämuy!>> 

Tsaymi mandanqannölla achkuskir pözu lädunman apaykur llapanta 
wañutsiyarqan. Kawaykaqta mana juk dëjarmi chusku chunka ishkay (42) 
runakunata wañutsiyarqan. 

15Tsaypita päsarmi Recabpa tsurin Jonadabwan tinkurqan. Tinkuskirnam 

saludar Jehú tapurqan: <<¿Favorniki kanqänöku qampis favornï kanki?>> 
Jonadabnam nirqan: <<Awmi taytay, qampa favornikim kä>>. Jehúnam 
nirqan: <<Rasunpa favornï karqa makikita lamkamuy>>. Jonadab makinta 
lamkaykuptinmi Jehúqa carrëtanman lätatsir 

16nirqan: <<DIOS YAYATA alläpa kuyarnin imanö servinqäta rikänaykipaq 

aku aywashun>>. Tsaynö nirmi ishkankuna aywayarqan. 

17Samaria markaman chaykurmi Acabpa castankuna quëdaqta Jehú jankat 

wañutsirqan. Tsaynömi profëta Elíasta DIOS YAYA ninqannölla llapanta 
wañutsirqan. 

Baal adoraqkunata Jehú wañutsinqan 

18Tsaypitam markachö runakunata qorikaskatsir Jehú nirqan: 

<<Acabmi Baalta janan jananlla adorarqan. Peru noqam sïqa paypitapis 
masraq Baalta adorashaq. 

19Tsaymi Baalpaq atska sacrificiukunata waykanäpaq shamushkä. 

Noqawan sacrificiukunata waykayänanpaq Baalta serviq llapan 
profëtakunatawan sacerdötikunata y payman llapan creyikuq runakunata 
qayatsiyämuy. Baalta serviq kaqkuna pipis mana shamurqa wañutsishqam 
kayanqa>>. Tsaynö nirmi Baalta llapan adoraqkunata wañutsinanpaq Jehú 
qayatsirqan. 

20Tsaypitam runakunata nirqan: <<Baalpaq fiestata rurar sacrificiukunata 

waykanapaq llapanta shumaq willakuyay>>. Tsaynam llapanta 
willakuyarqan. 

21Tsaymi entëru Israel nacionpa willakatsiptin mana juk faltaq maytsikaq 

runakuna tsay fiestaman chäyarqan. Baalpa templunchöpis runakuna 
jankat kichkinakurraqmi qorikashqa kayarqan. 

22Tsaymi Baalta adoraqkuna llapanpis tsay rikuqllata shukukuyänanta 

munar templu cuidaq runakunata Jehú nirqan: <<Baalta adoraqkuna 
shukukuyänanpaq templunchö churaraq llatapakunata jipiyämuy>>. 
Tsaynam churaraq llatapakunata shukukuyänanpaq jipipayämurqan. 

23Tsaychö runakuna qorikashqa kaykäyaptinmi Jonadabwan Jehú Baalpa 

templunman yaykuyarqan. Tsaymi Jehú nirqan: <<Baalta adoraqkunalla 
kaychö quëdayay. DIOS YAYATA adoraqkunataqa llapanta qarquyay>>. 

24Baalta adorar sacrificiukunata waykayänanpaq templunman llapan 

runakuna yaykuskiyaptinnam Jehúqa templu punkunkunaman pusaq 
chunka (80) soldädukunata churar yätsirqan: <<Templu rurinchö kaykaq 
runakunata wañutsiyänaykipaqmi llapanta makikikunaman churamushkä. 
Mayqanpis qeshpiyaptinqa kikikikunam wañutsishqa kayanki>>. 

25Sacrificiuta waykar ushaskiyaptinnam templu punkunman churanqan 

soldädukunata Jehú nirqan: <<Templuman yaykur llapanta wañutsiyay>>. 
Tsaymi Jehú churanqan soldädukuna Baalpa templunman yaykuskir 
espädankunawan llapanta wañutsiyarqan. Ayakunatanam jukläman 
jitariyarqan. Tsaypitanam templu mas rurinchö kaq cuartuman yaykuskir 

26sagrädu rumita jipiskir waykayarqan. 

27Sagrädu rumita rupaskatsirmi Baalpa templuntapis juchuskatsiyarqan. 

Tsaynöpam tsay templuqa runakuna ishpakuyänanpaq kananyaqpis 
raqällana kaykan. 

28Tsaynö Jehú wañutsir ushaskiptinmi Israel nacionchö manana pipis 

Baalta adorayarqannatsu. 

29Baalpa templunta ushakätsirpis Bet-elchö y Danchö kaykaq qoripita 

mallwa törukunataqa Jehú manam ushakätsirqantsu. Tsaynöpam Nabatpa 
tsurin Jeroboam Israel runakunata jutsata ruratsinqannölla jutsata 
ruratsirqan. 

30Jehútam DIOS YAYA nirqan: <<Qammi allita rurashkanki Acab casta 

runakunata wañutsir. Tsaynö ruranqaykipitam Israel nacionpa trönunchö 
qampita miraqkuna chusku generacionyaq rey kayanqa>>. 

31Peru tsaynö nikaptinpis Israel runakunata Jeroboam jutsata 

ruratsinqannöllam Jehúpis jutsata ruratsirqan. Tsaynöpam Israel 
runakunata kuyaq DIOS YAYAPA mandamientunkunata cumplirqantsu. 

32Tsay witsaymi Siria nacionpa mandakuqnin rey Hazaelta DIOS 

YAYA yanaparqan Israel runakunapa markankunatawan chakrankunata 
qechuyänanpaq. 

33Tsaynöpam Jordánman rupay yarqamunan kaqlächö kaykaq llapan 

Galaad partita qechuyarqan. Galaadchöqa Gad trïbu, Rubén trïbu y 
Manasés trïbukuna chaskiyanqan posesionninkunam karqan. Tsaynöllam 
Arnón mayu kuchunchö Aroer markapita Galaad y Basán partipa 
mujunninyaq qechurqan. 

34Jehú imata ruranqankunapis llapanmi Israel nacionpa mandakuqnin 

reykunapa acta librunchö qellqashqa kaykan. 

35Jehú wañuskiptinmi Samaria markaman pampayarqan. Paypa rantinnam 

tsurin Joacazna rey karqan. 

36Israel nacionchö rey Jehú ishkay chunka pusaq (28) watam Samariapita 

mandakurqan. 

 

2 Reyes 11 
Judá nacionchö Atalía reina kanqan 

2 Crónicas 22.10—23.21 

1Atalíaqa wawan Ocozíasta Jehú wañutsinqanta musyaskirmi reina kayta 

munar Ocozíaspa wawqinkunata y tsurinkunata Judáchö wañutsir 
qallaykurqan. 

2Tsaynö wañutsinqanta musyaskirmi Jorampa tsurin y Ocozíaspa panin 

Josaba sobrinunta wätaqnintawan juk cuartuman pakaskirqan. Tsay 
wamrapam shutin karqan Joás. Tsaynöpam Joásta wañutsirqantsu. 

3Soqta watam DIOS YAYAPA templun cuartuchö Joásta pakarätsirqan. 

Tsayyaqmi Atalíaqa Judá nacionpa mandakuqnin reina karqan. 

4Tsaypita qanchis wata päsaskiptinnam DIOS YAYAPA templunman 

qorikäyänanpaq sacerdöti Joiada qayatsirqan soldädukunapa 
capitanninkunata, cereteo soldädukunata y templu cuidaq wardiakunatapis. 



751 

 

 
©  Wycliffe Bible Translators, Inc. 

  
 

 

Tsayman llapan qorikaskiyaptinmi paykunawan pactuta rurar juratsirqan 
rey Ocozíaspa tsurin Joáspa favornin shäriyänanpaq. Tsaychö llapan 
jurayaptinnam Joásta pakarätsinqanpita reqiyänanpaq jipiyämurqan. 

5Tsaypitanam sacerdöti Joiada yätsirninkuna nirqan: <<Kaynömi qamkuna 

rurayanki: Jamay junaq vigilaq batallón kimsa grüpuman rakikäyanki. Juk 
grüpum kanqa palaciuta täpayänanpaq. 

6Juk grüpum kanqa Shur niyanqan punkuta täpayänanpaq. Juk grüpunam 

kanqa cuartel punkuta täpayänanpaq. Tsaynöpam palaciuta mana dëjaypa 
täpayanki. 

7Jamay junaq mana vigilaq kaqkunaqa ishkay batallonmi templuchö reyta 

cuidayanki. 

8Armaykikuna aptashqa llapayki reyta entërunpa tumat cuidayanki. Pipis 

payta wañutsinanpaq yaykuyta munaptinqa sas wañuskatsiyanki. Reytaqa 
maypa aywaptinpis mana dëjar cuidayanki>>. 

9Sacerdöti Joiada mandanqankunata capitankuna rurarmi llapan 

vigilaqkunata reyta cuidayänanpaq qorikätsiyarqan. Tsaymi turnunkuna 
cumpliq vigilaqkunata y jamay junaqchö vigilayänanpaq yaykuqkunatapis 
qorikätsir sacerdöti Joiadaman pushayarqan. 

10Tsay vigilaqkunatam Joiada entregarqan rey David ruratsinqan 

lanzakunatawan escüdukunata. Tsaykunaqa templu rurinchömi 
churararqan. 

11Previnipaskiptinmi reyman pipis wañutsiq mana yaykunanpaq tsay 

vigilaqkuna lanzankuna aptashqa tumat churanakuyarqan. Tsaynö 
churanakuyarqan templupa sur kaqläninpita qallaykur altar puntanpa tumat 
norti kaqläyaqmi. 

12Tsaypitanam Joiadaqa reypa tsurinta apaykamur corönata 

shukutsiyarqan. Shukurkatsirnam Israel runakunawan Dios Yaya 
ruranqan Pactu Libruta aptarkatsir aceitita umanman wiñarqan. 
Wiñarkuptinnam tsaychö kaykaq llapan runakuna makita taqllar niyarqan: 
<<¡Viva mandamaqnintsik rey!>> 

13Llapan soldädukunawan runakuna kushikur qayaykachäyanqanta 

wiyaskirmi Atalíaqa DIOS YAYAPA templunchö ima päsanqanta 
musyananpaq aywarqan. 

14Chaykurnam costumbrinkuna kanqannö parador lädunchö rey 

ichiraykaqta rikarqan. Reypa puntanchömi mayor 
runakunawan cornëta töcaq runakuna kaykäyarqan. Entëru Judá nación 
runakunapis kushikurmi cornëtata töcayarqan. Tsaynö kaykaqta rikaykurmi 
Atalíaqa llatapantapis rachiskir: <<¡Traicionëru! ¡Traicionëru!>> nirqan. 

15Sacerdöti Joiadam soldädukunapa capitanninkunata nirqan: <<Atalíata 

templupita jukläman jipiskir wañutsiyay. Tsaynölla pipis janan shäriq 
kaqtaqa espädawan wañutsiyanki>>. Templupita juklächö 
wañutsiyänanpaq mandaptinmi 

16Atalíata prësu achkuskir bestiakuna yaykuyänan palaciupa punkunman 

apaykur wañutsiyarqan. 

17Tsaypitam DIOS YAYAWAN pactuta rurar runakunata y reyta Joiada 

prometitsirqan DIOS YAYATA cäsur kawakuyänanpaq. Tsaynöllam 
runakunata alli rikänanpaq reyta nirqan. Runakunatanam reyta 
respitayänanpaq nirqan. Tsaynö niptinmi Joiada ninqannö 
kawakuyänanpaq llapan prometiyarqan. 

18Tsaymi llapan runakuna aywar Baalpa templunta juchutsiyarqan. 

Tsaynöllam Baal ïdulukunata altarninkunatapis llapanta juchutsir 
ushayarqan. Juchutsiyanqan altarkunapa puntanchömi Baalpa sacerdötin 
Matántapis wañutsiyarqan. Joiada kutiskirnam DIOS YAYAPA templunta 
cuidayänanpaq wardiakunata churarqan. 

19Tsaypitanam capitankunawan, cereteo soldädukunawan, wakin 

soldädukunawan y llapan runakunawan rey Joásta templupita palaciuman 
pushayarqan. Palaciuman yaykaskatsiyaptinmi rey jamakunan trönuman 
Joás jamarqan. 

20Tsaymi llapan runakuna alläpa kushikuyarqan. Atalíata palaciu punkuchö 

espädawan wañuskatsiyaptinmi llapan runakunapis tranquïluna 
kawakuyarqan. 

21 (12.1) Mandakur qallanqan witsaymi qanchis watayuqllaraq Joás karqan. 

 

2 Reyes 12 
Judá nacionchö Joás rey kanqan 

2 Crónicas 24.1-27 

1 (2) Israel nacionchö qanchis watana Jehú rey kaykaptinmi Judá nacionchö 

Joás rey kayta qallaykurqan. Paymi chusku chunka (40) wata Jerusalénchö 
rey karqan. Mamanmi Beerseba markapita Sibia karqan. 

2 (3) Sacerdöti Joiada yätsiptinmi Joásqa DIOS YAYA munanqannö 

llapantapis rurarqan. 

3 (4) Peru markakunachö altarkunata manam juchutsirqantsu. Tsay 

altarkunachömi sacrificiukunata imaypis waykayarqan y inciensiuta 
qoshnïtsiyarqan. 

4 (5) Jukpunmi sacerdötikunata rey Joás nirqan: <<DIOS YAYAPA templunta 

allitsatsishun. Tsaypaq DIOS YAYAPA templunman apayämunqan qellayta 
qoriyanki. Tsaynölla qoriyanki censakuyanqanpita impuestu kaptinpis, 

castanta Dios Yayaman entreganqanpita ofrenda kaptinpis o kikinpa 
voluntäninpita apayämunqan ofrenda kaptinpis. 

5 (6) Tsay qellaytam encargädukuna entregayäshunki templuta 

allitsatsiyänaykipaq>>. 

6 (7) Ishkay chunka kimsa (23) wata päsanqanyaq sacerdötikunaqa 

manaraqmi templuta allitsatsiyarqanraqtsu. 

7 (8) Tsaynam sacerdötita Joiadatawan wakin kaq sacerdötikunata rey Joás 

qayaskatsir nirqan: <<¿Imanirtan templuta manaraq 
allitsatsiyashkankiraqtsu? Kananpitaqa qoriyanqayki qellayta amana 
gastayaynatsu, sinöqa templuta allitsatsiyänaykipaqna katsun>>. 

8 (9) Tsaynam sacerdötikuna änir kikinkunapa gastunkunapaq runakunapita 

qellayta chaskiyarqannatsu. Tsaynöllam templuta allitsatsinanpaq juk 
runatana churayarqan. 

9 (10) Tsaynam sacerdöti Joiadaqa babulta ruraskatsir tsapanan pullanpa 

qellayta wiñäyänanpaq uchkurqan. Tsaypitanam altarpa derëcha kaq 
lädunman tsay babulta churarqan. Tsaymanmi runakuna apayämunqan 
qellayta templu cuidaq sacerdötikuna wiñäyarqan. 

10 (11) Tsay babulman juntaqnöna kaptinmi reypa secretariunwan 

mandakuq sacerdöti aywarnin tsay qellayta yupayaq. Tsaynö yupaskirnam 
llutalla pipis mana gastananpaq shumaq segurayaq. 

11 (12) Tsaypitam templuta allitsatsirnin pägakunanpaq encargädu 

runakunata entregayarqan. Paykunanam aruyanqallanman pägayarqan 
carpintërukunata, contratistakunata, 

12 (13) albañilkunata rumi llaqllaqkunata. Tsaynöllam qellayta previniparqan 

qerukunata, llaqllashqa rumikunata rantiyänanpaq y wakin kaq 
gastunkunachöpis gastayänanpaq. 

13 (14) DIOS YAYAPA templunman apayämunqan qellayqa manam 

tazonkunata, mëchapa qetya jipikunanta, cornëtakunata ni ima 
manëjutapis qellaypita ni qoripita rurayänanpaqtsu karqan, sinöqa templuta 
allitsatsiyänanllapaqmi karqan. 

14 (15) Tsaymi tsay qellayta DIOS YAYAPA templunta allitsatsiyänanllapaq 

churayaq. 

15 (16) Templuta arutsiqkunaqa mana suwakuypam llapantapis rurayaq. 

Tsaymi tapuyaqnatsu aruqkunata pägar aykata gastayanqantapis. 

16 (17) Purificätsina sacrificiupaq y consagratsina sacrificiupaq 

apayämunqan qellayqa manam templuta allitsatsiyänanpaqtsu karqan, 
sinöqa sacerdötikunapaqmi. 

17 (18) Tsay witsaymi Siria nacionpa mandakuqnin rey Hazael 

soldädunkunawan Gat markata atacar venciyarqan. Tsaypitanam 
Jerusalén markata atacayänanpaqna aywayarqan. 

18 (19) Atacayänanpaq aywaykäyanqanta musyaskirmi Judá nacionpa 

mandakuqnin rey Joásqa DIOS YAYAPA templunchö churaraykaq 
manëjukunata qorirqan. Tsay manëjukunataqa templuman churayarqan 
rey Josafat, rey Joram, rey Ocozíaswan kikin Joásmi. Tsaynöllam DIOS 

YAYAPA templunchö y palaciuchö tarinqan kaq qoritapis llapanta qoriskir 
Siria nacionpa mandakuqnin rey Hazaelman apatsirqan. Tsayta 
chaskiskirnam Hazaelqa Jerusalénta atacarqannatsu. 

19 (20) Joás imata ruranqanpis llapanmi Judá nacionpa mandakuqnin 

reykunapa acta librunchö qellqashqa kaykan. 

20 (21) Joástam kikinpa soldädunkuna tikrapur Bet-miluchö 

wañuskatsiyarqan. Tsayqa Silaman aywaq nänichömi karqan. 

21 (22) Paytaqa Simeatpa tsurin Josacar Somerpa tsurin Jozabadmi 

wañuskatsiyarqan. Joás wañuskiptinmi Davidpa Markanchö unay 
ayllunkuna pamparäyanqanman pampayarqan. Paypa rantinnam tsurin 
Amasana rey karqan. 

 

2 Reyes 13 
Israel nacionchö Joacaz rey kanqan 

1Ocozíaspa tsurin Joás ishkay chunka kimsa (23) wata Judá nacionchö rey 

kaykaptinmi Israel nacionchö Jehúpa tsurin Joacaz rey yaykurqan. Chunka 
qanchis watam Samariapita Joacaz mandakurqan. 

2Joacazqa DIOS YAYATA mana cäsurmi Nabatpa tsurin Jeroboamnölla 

Israel runakunata jutsata ruratsirqan. 

3Tsaynö Joacaz ruraptinmi Dios Yaya alläpa rabyar Siria nacionpa 

mandakuqnin rey Hazaelta y tsurin Ben-adadta yanaparqan Israel nacionta 
atacar atska kuti venciyänanpaq. 

4Siria soldädukuna alläpa sufritsiyaptinmi Joacazqa DIOS 

YAYAMAN mañakurqan. Tsaynö mañakuptinmi Israel runakunata 
llakipar DIOS YAYA yanaparqan. 

5Tsaymi Siria nacionpa poderninchö kayanqanpita jipimunanpaq juk runata 

churarqan. Tsaypitam Israel runakunaqa ñawpata kawayanqannö 
tranquïluna kawakuyarqan. 

6Tsaynö libraykaptinpis Jeroboampita miraq reykunanöllam Israel 

runakunata jutsata ruratsirqan. Tsaymi Samaria markachö Asera 
diösata imaypis adorayarqan. 



755 

 

 
©  Wycliffe Bible Translators, Inc. 

  
 

 

7Siria nacionpa mandakuqnin reypa soldädunkuna guërrachö 

wañutsiyanqanpitam rey Joacazpaqa wallkallana soldädunkuna 
quëdayarqan. Tsaymi pitsqa chunka (50) bestian montashqa soldädukuna, 
chunka guërra carrëtakuna y chunka waranqa (10,000) chakillapa aywaq 
soldädukunallana quëdayarqan. 

8Rey Joacaz imata ruranqanpis llapanmi Israel nacionpa mandakuqnin 

reykunapa acta librunchö qellqashqa kaykan. 

9Rey Joacaz wañuskiptinmi Samaria markachö pampayarqan. Paypa 

rantinnam tsurin Joásna rey karqan. 

Israel nacionchö Joás rey kanqan 

10Kimsa chunka qanchis (37) wata Judá nacionchö Joás rey kaykaptinmi 

Israel nacionchö Joacazpa tsurin Joás rey yaykurqan. Chunka soqta watam 
Samariapita Joás mandakurqan. 

11Joásqa DIOS YAYATA mana cäsurmi Nabatpa tsurin Jeroboamnölla Israel 

runakunata jutsata ruratsirqan. 

12Rey Joás imata ruranqan y rey Amasíaswan pelyanqanpis llapanmi Israel 

nacionpa mandakuqnin reykunapa acta librunchö qellqashqa kaykan. 

13Joás wañuskiptinnam Israel nacionpa mandakuqnin rey pamparanqan 

Samaria markachö pampayarqan. Paypa rantinnam tsurin Jeroboamna rey 
yaykurqan. 

Profëta Eliseo wañukunqan 

14Profëta Eliseo alläpa antsa qeshyar ujuraykaptinmi Israel nacionpa 

mandakuqnin rey Joás watukaqnin aywarqan. Chaykurmi Eliseuta 
abrazakurkur waqar nirqan: <<¡Ay taytallay, tayta! ¡Israel runakunapa 
guërra carrëtankunata y bestiankunatam rikaykä!>> 

15Eliseunam nirqan: <<Arcuykitawan juk ishkay flëchakunata aptay>>. 

Tsaymi arcuntawan juk ishkay flëchakunata aptarkurqan. 

16Tsaynam Eliseo nirqan: <<Arcuykiwan flëchanaykipaq apuntay>>. 

Ninqannö apuntaraykaptinmi Eliseuqa reypa makin jananman makinta 
churaykur 

17nirqan: <<Rupay yarqamunan kaqläpa ventänata kichay>>. Ventänata 

kichaskiptinmi Eliseo nirqan: <<Kanan sï flëchay>>. Tsaynö niptinmi reyqa 
flëchaskirqan. Flëchaskiptinmi nirqan: <<Tsay flëchanqaykim señal kaykan 
Siria soldädukunapa poderninpita DIOS YAYA salvashunaykipaq kanqanta 
musyanaykipaq. Tsaymi Afecman aywar Siria soldädukunata vencirnin 
Israel runakunata poderninchö katsiyanqanpita libranki>>. 

18Yapaymi Eliseo nirqan: <<Wakin kaq flëchakunata aptay>>. 

Flëchakunata aptarkuptinnam nirqan: <<Kananqa patsata takay>>. Tsaynö 
niptinmi patsata kimsa kuti takaykurqan. 

19Kimsa kutilla takaykuptinmi profëta Eliseo alläpa rabyar reyta nirqan: 

<<Pitsqa kuti o soqta kuti patsata takarqa llapan Siria soldädukunatam 
ushakaskatsinkiman karqan. Kimsa kutilla takanqaykipitam kimsa kutilla 
Siria soldädukunata vencinki>>. 

20Eliseo wañuskiptinnam pampayarqan. Cada watam Moab nacionpita 

asaltantikuna Israel nacionchö runakunata asaltaqnin shayämuq. 

21Juk kutim Israel runakuna ayata pampaq apaykar asaltantikuna 

shamuykaqta rikaskirnin apaykäyanqan ayata Eliseupa sepultüranman 
jitarpur qeshpir aywakuyarqan. Peru Eliseupa tullunkunaman töpaykurmi 
tsay aya jina höra kawaskamur sharkamurqan. 

22Joacaz rey kanqan witsaymi Siria nacionpa mandakuqnin rey Hazael 

Israel runakunata alläpa sufritsirqan. 

23Peru Abrahamwan, Isaacwan y Jacobwan pactuta rurashqa karmi Israel 

runakunata DIOS YAYA imaypis llakiparqan. Tsaymi kananyaqpis 
paykunaqa illakashqatsu ni ushakashqatsu kayan. 

24Siria nacionpa mandakuqnin rey Hazael wañuskiptinmi tsurin Ben-

adadna rey karqan. 

25Joásmi soldädunkunawan kimsa kuti Ben-adadta venciyarqan. 

Tsaynöpam taytan Joacaz rey kaptin Hazael qechunqan markakunata Joás 
qorirqan. 

 

2 Reyes 14 
Judá nacionchö Amasías rey kanqan 

2 Crónicas 25.1-28 

1Joacazpa tsurin Joás ishkay wata Israel nacionchö rey kaykaptinmi Judá 

nacionchö Joáspa tsurin Amasías rey yaykurqan. 

2Mandakur qallanqan witsaymi ishkay chunka pitsqa (25) watayuq 

kaykarqan. Paymi ishkay chunka isqun (29) wata Jerusalénpita 
mandakurqan. Mamanmi Jerusalénpita Joadán karqan. 

3Amasíasqa DIOS YAYA munanqannö kawakurpis manam unay ayllun 

Davidnötsu kawarqan, sinöqa taytan Joásnömi kawarqan. 

4Tsaynö kawarmi markakunachö altarkunata juchutsirqantsu. Tsay 

altarkunachömi runakuna sacrificiukunata imaypis waykayarqan y 
inciensiuta qoshnïtsiyarqan. 

5Amasías rey karnam taytanta wañutsiq capitankunata wañutsirqan. 

6Peru tsay capitankunapa tsurinkunataqa manam wañutsirqantsu. Tsaynö 

mana wañutsinanpaqmi Moisés qellqanqan leykunachö Dios Yayapa 
mandamientun qellqashqa kaykan: <<Tsurinpa jutsanpita ama mamanta ni 
taytanta wañutsiyankitsu. Tsaynölla mamanpa o taytanpa jutsanpita 
tsurinta o wawanta ama wañutsiyankitsu. Pitapis kikinpa jutsanpita 
wañutsiyanki>>. 

7Kachi Pampachö Amasías pelyarmi chunka waranqa (10,000) edomita 

runakunata wañutsirqan. Sela markata qechuskirmi tsay markapa shutin 
cambiarqan Jocteelta. Tsaymi kananyaqpis tsay shutiwan reqiyan. 

8Tsaymi Amasíasqa runakunata mandarqan Israel nacionpa mandakuqnin 

rey Joás kaqman. Joásqa Joacazpa tsurin y Jehúpa willkanmi karqan. Tsay 
mandanqan runakunam Joás kaqman chaykur niyarqan: <<Allish chölu 
karqa llapan soldäduykikunata qoriskirshi Amasíaspa soldädunkunawan 
pelyayänaykipaq aywanki>>. 

9Peru Joásnam kacha aywaqkunata nirqan: <<Kutiykur mandakuqniki reyta 

niyanki: <Cardón kashash kachakunaq Líbanuchö cedru qeruta ninanpaq: 
<<Tsurïpa warminpaq warmi tsurikita entregaykuy>>. Tsaynö 
parlaykaptinshi chucaru wäta päsar cardón kashata jankat pakit jaruskinaq. 

10Tsay kashanöllam qampis kaykanki. Edomita runakunata 

ushakätsinqaykillapitaqa ama allish tukuytsu. Allish tukurnin pelyaq 
shamunqaykipa rantin mejorqa wajillaykichö shumaq kakuy. Tsaynölla 
ofendimaptikiqa kikikitawan Judá runakunatam jankat ushakätsiyäshayki> 
>>. 

11Rey Joás tsaynö niptinpis Amasíasqa manam cäsurqantsu. Tsaymi 

Joásqa Israel soldädunkunawan Judáchö Bet-semesman Amasíaspa 
soldädunkunawan pelyayänanpaq aywayarqan. 

12Israel soldädukuna venciyaptinmi Judá soldädukunaqa qeshpir 

wajinkunaman kutikuyarqan. 

13Israel nacionpa mandakuqnin rey Joásnam Judá nacionpa mandakuqnin 

rey Amasíasta Bet-semeschö prësu achkuskir Jerusalénman aparqan. 
Tsaychömi markapa murällanta juchutsiyarqan Efraín punkupita qallaykur 
Esquïna niyanqan punkuyaq. Tsay juchutsiyanqan murällapam largun 
karqan pachak pusaq chunka (180) metru. 

14Tsaynöllam DIOS YAYAPA wajinchö y palaciuchö kaykaq qellaykunatawan 

qoritapis apakuyarqan. Tsaymi <<aylluykikuna pägayämaptinraq 
dëjayäshayki>> nir runakunata prësu aparkur Samariaman kutiyarqan. 

15Rey Joás imata ruranqan y Judá nacionpa mandakuqnin rey Amasías 

pelyanqanpis llapanmi Israel nacionpa mandakuqnin reykunapa acta 
librunchö qellqashqa kaykan. 

16Joás wañuskiptinnam Israel nacionpa mandakuqnin reykuna 

pamparäyanqan Samaria markachö pampayarqan. Paypa rantinnam tsurin 
Jeroboamna rey karqan. 

17Judá nacionpa mandakuqnin rey Amasíasmi Israel nacionpa 

mandakuqnin rey Joás wañunqanpita chunka pitsqa wataraq kawarqan. 
Rey Amasíasmi Joáspa tsurin karqan. Rey Joásnam Joacazpa tsurin 
karqan. 

18Rey Amasías imata ruranqanpis llapanmi Judá nacionpa mandakuqnin 

reykunapa acta librunchö qellqashqa kaykan. 

19Jerusalén runakuna contran shäriyaptinmi Amasíasqa Laquis markaman 

qeshpir aywakurqan. Tsayman qeshpiptinpis qatipaykurmi wañutsiyarqan. 

20Ayantanam bestiaman chaqnarkur Jerusalénman apar Davidpa 

Markanchö unay ayllunkuna pamparäyanqan kaqman pampayarqan. 

21Tsaypitam Judá runakuna qorikaskir Amasíaspa tsurin Azaríastana rey 

churayarqan. Tsay witsaymi chunka soqta watayuq Azarías kaykarqan. 

22Paymi taytan wañunqanpita qepatana Elat markata qoriskir yapay 

shäritsirqan. Tsaynöpam Judá nación runakunapaqna tsay marka karqan. 

Israel nacionchö qepa kaq Jeroboam rey kanqan 

23Judá nacionchö kaq Joáspa tsurin Amasías chunka pitsqa wata rey 

kaykaptinmi Israel nacionchö kaq Joáspa tsurin Jeroboam rey yaykurqan. 
Paymi Samariapita chusku chunka juk (41) wata Israel runakunata 
mandarqan. 

24DIOS YAYATA mana cäsurmi Jeroboampis Nabatpa tsurin Jeroboamnölla 

Israel runakunata jutsata ruratsirqan. 

25Jeroboammi qorirqan Israel nacionpa mujunnin 

Hamatpita Arabá Lamaryaq. Tsaynöqa Amitaipa tsurin profëta Jonás DIOS 

YAYAPA willakuyninta willakunqannöllam rurarqan. Jonásqa Gat-hefer 
markapitam karqan. 

26Tsaynö qorinanpaqmi DIOS YAYA Jeroboamta yanaparqan Israel 

nacionchö runakuna alläpa sufrir llakikuyanqanta rikar. Israel runakunata 
yanapananpaq mananam ni servikuq ni libripis kayarqannatsu. 

27Tsaynö kaykaptinpis Israel runakuna ushakäyänanta mana munarmi 

Joáspa tsurin Jeroboamta DIOS YAYA yanaparqan paykunata salvananpaq. 

28Rey Jeroboam imata ruranqan, guërrachö pelyar vencinqan y 

Damascutawan Hamatta qorinqanpis llapanmi Israel nacionpa 
mandakuqnin reykunapa acta librunchö qellqashqa kaykan. 

29Jeroboam wañuskiptinnam Israel nacionpa mandakuqnin reykuna 

pamparäyanqanman pampayarqan. Paypa rantinnam tsurin Zacaríasna 
rey karqan. 

 

2 Reyes 15 
Judá nacionchö Azarías rey kanqan 

2 Crónicas 26.3-5, 16-23 

1Ishkay chunka qanchis (27) wata Israel nacionchö Jeroboam rey 

kaykaptinmi Judá nacionchö Amasíaspa tsurin Azarías rey yaykurqan. 

2Mandakur qallanqan witsaymi chunka soqta watayuq kaykarqan. Paymi 

pitsqa chunka ishkay (52) wata Jerusalénpita mandakurqan. Mamanmi 
Jerusalénpita Jecolías karqan. 

3Azaríasqa taytan Amasíasnömi DIOS YAYA munanqannö kawakurqan. 

4Peru markakunachö altarkunataqa manam juchutsirqantsu. Tsay 

altarkunachömi runakuna sacrificiukunata imaypis waykayarqan y 
inciensiuta qoshnïtsiyarqan. 

5 DIOS YAYA castigaptinmi Azaríasqa wañunqanyaq leprawan qeshyarqan. 

Tsaynö qeshyarmi palaciupita juklächö täkuptin tsurin Jotamna rey 
yaykurqan. 

6Azarías imata ruranqanpis llapanmi Judá nacionpa mandakuqnin 

reykunapa acta librunchö qellqashqa kaykan. 

7Azarías wañuskiptinmi Davidpa Markanchö unay ayllunkuna 

pamparäyanqanman pampayarqan. Paypa rantinnam tsurin Jotamna rey 
karqan. 

Israel nacionchö Zacarías rey kanqan 

8Azarías kimsa chunka pusaq (38) wata Judá nacionchö rey kaykaptinmi 

Israel nacionchö Jeroboampa tsurin Zacarías rey yaykurqan. Payqa soqta 
killallam Samariapita mandakurqan. 

9Paypis DIOS YAYATA mana cäsurmi Nabatpa tsurin Jeroboamnö y wakin 

kaq unay reykunanölla Israel runakunata jutsata ruratsirqan. 

10Jabespa tsurin Salummi Ibleam markachö atacarnin Zacaríasta 

wañutsirqan. Tsaypitanam Zacaríaspa rantin rey karqan. 

11Zacarías imata ruranqanpis llapanmi Israel nacionpa mandakuqnin 

reykunapa acta librunchö qellqashqa kaykan. 

12Zacarías rey kaykaptinmi Jehúta DIOS YAYA ninqan cumplirqan. Paymi 

nirqan: <<Israel nacionpa trönunchömi qampita miraqkuna 
chusku generacionyaq rey kayanqa>>. 

Israel nacionchö Salum rey kanqan 

13Kimsa chunka isqun (39) wata Judá nacionchö Uzías rey kaykaptinmi 

Israel nacionchö Jabespa tsurin Salum rey yaykurqan. Payqa juk killallam 
Samariapita mandakurqan. 

14Juk killa rey kaykaptinmi Tirsa markapita Samaria markaman Gadipa 

tsurin Manahem chaykur Salumta wañutsirqan. Tsaypitanam Salumpa 
rantin rey karqan. 

15Salum imata ruranqankuna y Zacaríaspa contran shärinqanpis llapanmi 

Israel nacionpa mandakuqnin reykunapa acta librunchö qellqashqa kaykan. 

16Manahemmi Tirsa markapita soldädunkunawan yarquskir Tifsa markata 

atacayänanpaq aywarqan. Marka punkuta mana kichapuyaptinmi Tifsa 
markapita hasta Tirsa markayaq llapan runakunata wañutsiyarqan. 
Tsaynöllam qeshyaq warmikunatapis pachankunata qashar 
wañutsiyarqan. 

Israel nacionchö Manahem rey kanqan 

17Azarías kimsa chunka isqun (39) wata Judá nacionchö rey kaykaptinmi 

Israel nacionchö Gadipa tsurin Manahem rey yaykurqan. Paymi chunka 
wata Samariapita mandakurqan. 

18Paypis DIOS YAYATA mana cäsurmi rey yaykunqanpita wañunqanyaqpis 

Nabatpa tsurin Jeroboamnölla Israel runakunata jutsata ruratsirqan. 

19Manahem rey kanqan witsaymi Asiria nacionpa mandakuqnin rey 

Pul soldädunkunawan Israel nacionta atacayänanpaq chäyarqan. 
Atacayänanta mana munarmi kimsa chunka kimsa waranqa (33,000) kïlu 
qellayta Manahem pägarqan. Tsaynöllam imapis kaptin payta 
yanapananpaq nirqan. 

20Tsaynö pägananpaqmi Israel nacionchö täkuq llapan rïcu runakunata 

mediu kïlu qellayta Manahem cobrarqan. Tsay qellayta qoriskir Asiria 
nacionpa mandakuqnin Pulta pägaykuptinmi soldädunkunawan 
kutikuyarqan. 

21Manahem imata ruranqanpis llapanmi Israel nacionpa mandakuqnin 

reykunapa acta librunchö qellqashqa kaykan. 

22Manahem wañuskiptinnam paypa rantin tsurin Pekaíana rey karqan. 

Israel nacionchö Pekaía rey kanqan 

23Pitsqa chunka (50) wata Judá nacionchö Azarías rey kaykaptinmi Israel 

nacionchö Manahempa tsurin Pekaía rey yaykurqan. Paymi ishkay wata 
Samariapita mandakurqan. 

24Paypis DIOS YAYATA mana cäsurmi Nabatpa tsurin Jeroboamnölla Israel 

runakunata jutsata ruratsirqan. 

25Pekaía rey kaykaptinmi soldädunkunapa capitannin karqan Remalíaspa 

tsurin Peka. Paymi pitsqa chunka (50) Galaad runakunawan Samariachö 
palaciuman yaykuykur Pekaíata wañutsiyarqan. Tsaynöllam tsaychö 
Argobta y Arietapis wañutsiyarqan. Tsaypitanam Pekaíapa rantin Pekana 
rey karqan. 

26Pekaía imata ruranqanpis llapanmi Israel nacionpa mandakuqnin 

reykunapa acta librunchö qellqashqa kaykan. 

Israel nacionchö Peka rey kanqan 

27Azarías pitsqa chunka ishkay (52) wata Judá nacionchö rey kaykaptinmi 

Israel nacionchö Remalíaspa tsurin Peka rey yaykurqan. Payqa ishkay 
chunka (20) watam Samariapita mandakurqan. 

28Paypis DIOS YAYATA mana cäsurmi Nabatpa tsurin Jeroboamnölla Israel 

runakunata jutsata ruratsirqan. 

29Israel nacionchö Peka rey kaykaptinmi Asiria nacionpa mandakuqnin 

Tiglat-pileser soldädunkunawan atacar venciyarqan Ijón markachö 
täkuqkunata, Abel-bet-maacachö täkuqkunata, Janoa markachö 
täkuqkunata, Cedes markachö täkuqkunata, Hazor markachö täkuqkunata, 
Galaad partichö täkuqkunata, Galilea partichö täkuqkunatawan Neftalí 
partichö täkuqkunatapis. Tsaypitam tsaychö täkuq runakunatapis 
Asiriaman prësu apayarqan. 

30Tsaymi Elapa tsurin Oseasqa Remalíaspa tsurin Pekapa contran shärir 

wañutsirqan. Tsaypitanam Pekapa rantin rey karqan. Tsayqa karqan 
Uzíaspa tsurin Jotam ishkay chunka (20) wata Judáchö rey kaykaptinmi. 

31Peka imata ruranqanpis llapanmi Israel nacionpa mandakuqnin 

reykunapa acta librunchö qellqashqa kaykan. 

Judá nacionchö Jotam rey kanqan 
2 Crónicas 27.1-9 

32Ishkay wata Israel nacionchö Remalíaspa tsurin Peka rey kaykaptinmi 

Judá nacionchö Uzíaspa tsurin Jotam rey yaykurqan. 

33Mandakur qallanqan witsaymi ishkay chunka pitsqa (25) watayuq 

kaykarqan. Paymi chunka soqta wata Jerusalénpita mandakurqan. 
Mamanmi Sadocpa tsurin Jerusa karqan. 

34Jotamqa taytan Uzíasnömi DIOS YAYA munanqannö kawakurqan. 

35Paymi DIOS YAYAPA templun jana waqtan murällapa punkunta 

churatsirqan. Peru markakunachö altarkunataqa manam juchutsirqantsu. 
Tsay altarkunachömi runakuna sacrificiukunata imaypis waykayarqan y 
inciensiuta qoshnïtsiyarqan. 

36Jotam imata ruranqanpis llapanmi Judá nacionpa mandakuqnin 

reykunapa acta librunchö qellqashqa kaykan. 

37Jotam rey kanqan witsaymi Siria nacionpa mandakuqnin rey Rezíntawan 

Remalíaspa tsurin Pekata DIOS YAYA mandarqan Judá nacionta 
atacayänanpaq. 

38Jotam wañuskiptinnam Davidpa Markanchö unay ayllunkuna 

pamparäyanqanman pampayarqan. Paypa rantinnam tsurin Acazna rey 
karqan. 

 

2 Reyes 16 
Judá nacionchö Acaz rey kanqan 

2 Crónicas 28.1-27 

1Chunka qanchis wata Israel nacionchö Remalíaspa tsurin Peka rey 

kaykaptinmi Judá nacionchö Jotampa tsurin Acaz rey yaykurqan. 

2Mandakur qallanqan witsaymi ishkay chunka (20) watayuq kaykarqan. 

Paymi chunka soqta wata Jerusalénpita mandakurqan. Peru Acazqa 
manam unay ayllun Davidnötsu DIOS YAYA munanqanta rurarqan. 

3Tsaypa rantinmi Israel nación reykunanölla juk dioskunata adorarqan. 

Tsaymi Canaánchö täkuq unay runakunapa mana alli costumbrinkunata 
rurar sacrificiupaq tsurintapis altarchö waykarqan. Tsaynöpam DIOS 

YAYA unay qarqunqan mana Israel runakunanölla jutsata rurarqan. 

4Tsaynöllam markakunachö kaq altarkunachö, lömakunachö y rämasapa 

jachakuna chakinkunachöpis sacrificiukunata waykar inciensiuta 
qoshnïtsirqan. 

5Tsay witsaymi Siria nacionpa mandakuqnin rey Rezínwan Israel nacionpa 

mandakuqnin rey Peka soldädunkunawan rey Acazta atacayänanpaq 
Jerusalénman chäyarqan. Peru ishkan reykuna atacarpis manam 
venciyarqantsu. 

6Tsaynöllam Acaz mandakunqan witsay Judá runakunata Elat markapita 

Edom nacionpa mandakuqnin rey qarqurqan. Tsaypitam Elat markata 
Edom nacionpana kananpaq qorirqan. Tsaymi edomitakuna kananyaq 
tsaychö täkuyan. 

7Siria runakunawan Israel runakuna atacayaptinmi rey Acazqa 

kachakurqan Asiria nacionpa mandakuqnin rey Tiglat-pileserman 
soldädunkunawan shamur yanapananpaq. Chaykurnam Tiglat-pileserta 
niyarqan: <<Noqaqa tsurikinö serviqnikim kä. Siria nacionpa mandakuqnin 
reywan Israel nacionpa mandakuqnin reymi conträ shärir atacaykäyäman. 
Taytay, paykuna mana ushakätsiyämänanpaq shamur 
salvaykayällämay>>. 

8Asiria nacionpa mandakuqnin reyta pägananpaqmi rey Acazqa DIOS 

YAYAPA wajinpita y palaciupita yuraq qellayta y qorita qoriskir kachakunqan 
runakunawan apatsirqan. 

9Rey Acaz apatsinqankunata chaskiskirmi Asiria nacionpa mandakuqnin 

rey soldädunkunawan Siria nacionpa capitalnin Damascuta atacayänanpaq 
aywayarqan. Damascuman yaykurmi rey Rezínta wañuskatsiyarqan. 
Tsaypitam Damascuchö täkuq runakunata Kir markachö täkuyänanpaq 
prësu apayarqan. 

10Tsaypitanam rey Acaz Damascuman aywarqan Asiria nacionpa 

mandakuqnin rey Tiglat-pileserwan tinkunanpaq. Damascuman chaykurmi 
kuyakuypaq altarta rikarqan. Tsay altar imanö kanqanta shumaq 
rikapaykurmi dibujaskir sacerdöti Uríasman apatsirqan. 

11Tsayta sacerdöti Urías chaskiskirmi rey Acaz apatsinqan dibüjutanölla 

altarta ruratsirqan. Rey Acaz Damascupita manaraq kutiptinmi altarta 
ruratsir usharqan. 

12Damascupita kutirnam mushuq altar rurashqatana tariykur tsay altarchö 

sacrificiukunata waykarqan. 

13Sacrificiuta waykarmi tsaki mikuykunatapis tsay altarchö waykarqan y 

vïnutapis tsayman wiñarqan. Alli päsakuy sacrificiukunata waykananpaqmi 
wätakunata pishtar yawarninta altar jananman tsaqtsurqan. 

14Tsaypitanam broncipita rurashqa unay kaq altarta DIOS YAYAPA templun 

puntanchö kaykaqta mushuq kaq altarpita norti kaqläman wititsiyarqan. 

15Tsaypitanam sacerdöti Uríasta rey Acaz nirqan: <<Alliqpa waykanqayki 

sacrificiutawan tardipa waykanqayki tsaki mikuykunata jatun kaq mushuq 
altarchöna waykanki. Tsay altarllachö waykanki apamunqä sacrificiuta y 
tsaki mikuykunata. Tsaynölla runakuna apayämunqan sacrificiukunatawan 
tsaki mikuykunata tsaychö waykanki. Vïnuta apayämuptinpis tsay 
altarmanna wiñanki. Sacrificiukunata waykanaykipaq wätakunata pishtar 
qorinqayki yawarta tsay altarmanna tsaqtsunki. Broncipita altarqa Dios 
Yayata tapukunällapaqna kanqa>>. 

16Sacerdöti Uríasqa rey Acaz ninqannöllam llapanta rurarqan. 

17Tsaymi rey Acazqa templupa carrëtankunachö kaykaq lavatoriunkunata 

y carrëtachö clävaraykaq tablakunatapis jipitsirqan. Tsaynöllam broncipita 
rurashqa törukunapa jananchö kaykaq lamar niyanqan lavatoriutapis 
jipiskatsir empedrashqa jananman churarqan. 

18Tsaynöllam Asiria nacionpa mandakuqnin reypa mandädunta rurar jamay 

junaqchö DIOS YAYATA adorayänanpaq armayanqan tablakunatapis 
jipitsirqan. Tsay tablakunam templupa patiunchö karqan. Tsaynöllam 
templupa patiunman reykunalla yaykuyänan punkutapis jipitsirqan. 

19Rey Acaz imata ruranqanpis llapanmi Judá nacionpa mandakuqnin 

reykunapa acta librunchö qellqashqa kaykan. 

20Wañuskiptinmi Davidpa Markanchö unay ayllunkuna 

pamparäyanqanman pampayarqan. Acazpa rantinnam tsurin Ezequíasna 
rey karqan. 

 

2 Reyes 17 
Israel nacionchö Oseas rey kanqan 

1Chunka ishkay wata Judá nacionchö Acaz rey kaykaptinmi Israel 

nacionchö Elapa tsurin Oseas rey yaykurqan. Paymi isqun wata 
Samariapita mandakurqan. 

2DIOS YAYATA mana cäsur jutsata rurarpis unay kaq reykunanöqa manam 

alläpa jutsata rurarqantsu. 

3Oseas rey kanqan witsaymi Asiria nacionpa mandakuqnin rey Salmanasar 

soldädunkunawan shamur Israel nacionta atacayarqan. Mas puntapitanam 
Oseasqa cadalla Asiriaman impuestuta apatsirqan. 

4Tsaymi Salmanasarpa contran shärir Oseasqa impuestuta 

pägarqannatsu. Tsaynöllam Egipto nacionpa mandakuqnin reyman 
mandarqan soldädunkunawan shamur yanapayänanpaq. Tsay reypa 
shutinmi karqan So. Tsaynö ruranqanta musyaskirmi Salmanasar rey 
Oseasta prësu achkuskatsir carcelman qaykatsirqan. 

5Tsaypitanam Asiriapa mandakuqnin rey entëru Israelchö markakunata 

venciskir Samaria markata soldädunkunawan kimsa wata tumat 
tsaparäyarqan. 

6Oseas isqun wata rey kaykaptinmi Samaria markata venciskir Israel 

runakunata Asiriaman prësu apayarqan. Chaykatsirmi Halah markaman, 
Gozánchö Habor mayu kuchunchö markakunaman y Media runakunapa 
markankunamanpis churayarqan. 

Israel runakunata Dios Yaya imanir castiganqan 

7Tsaynö päsarqan Israel runakuna DIOS YAYAPA contran jutsata 

rurayanqanpitam. Paykunatam rey Faraónpa poderninchö kaykäyaptin 
Dios Yaya Egiptupita jorqamurqan. Tsaynö jorqaykämuptinmi Israel 
runakunaqa juk dioskunata adorar 

8DIOS YAYA qarqunqan unay runakunanölla kawayarqan. Tsaynömi Israel 

runakunapa mandakuqnin reykuna kawayanqannölla mana allikunata rurar 
kawayarqan. 

9Tsaynöllam Israel runakuna DIOS YAYATA manakaqman churar 

rikachakuna törriyuq taksha markakunachö y corralashqa jatun 
markakunachöpis juk dioskunata adorayänanpaq altarkunata rurayarqan. 

10Tsaynöpam tsay dioskunata adorayänanpaq lömakunachö y rämasapa 

jacha chakinkunachöpis shuytu rumikunata ichïtsiyarqan y Asera 
diösata adorayänanpaq teta qerukunatapis jawitsiyarqan. 

11Tsay altarkunachö inciensiuta qoshnïtsirmi DIOS YAYA unay qarqunqan 

runakuna mana allita rurayanqannölla rurayarqan. Tsaynö llutankunata 
rurarmi DIOS YAYATA alläpa rabyatsiyarqan. 

12Ïdulukunata mana adorayänanpaq DIOS YAYA mandaykaptinpis mana 

cäsukurmi ïdulukunata adorayarqan. 

13Tsaymi llapan profëtankunawan y willakuqninkunawan Israel runakunata 

y Judá runakunata DIOS YAYA tantiyatsir nirqan: <<Jutsa ruraykunata 
dëjaskir mandamientükunata y leynïkunata cumpliyay. Unay 
castaykikunatapis tsay leykunata cumpliyänanpaqmi servimaqnï 
profëtakunawan tantiyatsirqä>>. 

14Tsaynö profëtakuna willayaptinpis paykunaqa manam cäsukuyarqantsu. 

Tsaypa rantinmi unay ayllunkunanö chukru shonqu kar DIOS 

YAYAMAN creyiyarqantsu. 

15Tsaynö mana creyikurmi castankunawan Dios Yaya pactu ruranqanta 

manakaqman churayarqan. Leyninkunata y mandamientunkunata mana 
cäsur mana serviq ïdulukunata adorarmi paykunapis mana serviq 
kayarqan. Jutsata mana rurayänanpaq DIOS YAYA nikaptinpis wakin nación 
runakuna jutsata rurayanqannöllam paykunapis jutsata rurayarqan. 

16Tsaymi Dios Yayapa mandamientunkunata manana cäsur 

adorayänanpaq qoripita ishkay mallwa törukunata rurayarqan. Asera 
diösata adorayänanpaqmi teta qerukunata jawitsiyarqan. Tsaynöllam 
rupayta, killata, qoyllurkunata y Baaltapis adorayarqan. 

17Paykunam tsurinkunata ollquta y warmitapis sacrificiupaq altarchö 

waykayarqan. Brüju kayman y suerti qatiq kaymanpis churakäyarqan. DIOS 

YAYATA mana cäsurmi jutsa ruraykunallachö kayarqan. 

18Tsaymi DIOS YAYA alläpa rabyarnin Israel runakunata puntanpita 

jukläman qarqurqan. Judá trïbukunallatanam tsaychö dëjarqan. 

19Judá runakunapis DIOS YAYAPA mandamientunkunata mana cumplirmi 

Israel runakunanölla jutsata rurar mana alli costumbrikunata rurayarqan. 

20Tsaymi DIOS YAYA permïtirqan juklä soldädukuna Israel runakunata 

venciskir puntanpita qarquyänanpaq. 

21Mas unaynam David casta reykunapa mandädunpita Israel nacionta Dios 

Yaya jipiptin Nabatpa tsurin Jeroboamta Israel runakuna rey churayarqan. 
Rey kaykarnam DIOS YAYATA mana cäsuyänanpaq Jeroboam yätsirqan. 
Yätsinqanta cäsurmi Israel runakuna alläpa jutsata rurayarqan. 

22Jeroboam wañuskiptinpis Israel runakunaqa mana dëjaypam jutsa 

rurayta sïguiyarqan. 

23Tsaynö kayanqanpitam serviqnin profëtakunawan 

willakatsinqannölla Israel runakunata DIOS YAYA puntanpita qarqurqan. 
Tsaynöpam Asiria nación runakuna aywaykur Israel runakunata prësu 
apayarqan. Tsaymi Israel runakuna kananyaqpis Asiriachö täkuyan. 

Samaria markakunachö juklä runakuna täkuyanqan 

24Israel runakunata prësu apaskatsirmi paykuna dëjayanqan 

markakunachö täkuyänanpaq Asiria nacionpa mandakuqnin rey 
qayatsimurqan Babilonia, Cuta, Ava, Hamat y Sefarvaim runakunata. Tsay 
runakunam Samariachö kaykaq markakunachöna täkuyarqan. 

25Tsaychö täkur DIOS YAYATA mana adorayaptinmi leonkunata DIOS 

YAYA yuritsimurqan. Tsay leonkunam wakin kaq runakunata 
wañutsiyarqan. 

26Tsaymi Asiria nacionpa mandakuqnin reyman kachakunqan runakuna 

aywaykur niyarqan: <<Samaria markakunachö täkuyänanpaq churanqayki 
runakunaqa manam musyayantsu tsay nacionpa Diosnin imata 
munanqantapis. Tsaymi leonkuna paykunata wañuykätsin>>. 

27Tsaynö willayaptinmi rey nirqan: <<Kayman prësu apamunqantsik 

sacerdötikunapita jukninta kutitsiyay tsay nacionpa Diosninta imanö 
adorayänanpaq kanqanta yachatsinanpaq>>. 

28Tsaynö niptinmi Samariapita prësu apayanqan sacerdötikunapita jukta 

Bet-elman kutitsiyarqan. Tsaychömi tsay runakunata yachatsirqan DIOS 

YAYATA imanö adorayänanpaq. 

29Peru tsaynö yachatsiptinpis cada markachömi nacionninchö 

adorayanqan ïdulunkuna rikuqllata rurayarqan. Tsay ïdulunkunatam 
markakunachö altarkunaman churayarqan. 

30Babiloniapita shamuq runakunam Sucot-benot diosninkunata 

adorayänanpaq ïdulukunata ruratsiyarqan. Cuta markapita shamuq 
runakunam Nergal diosninkunata adorayänanpaq ïdulunkunata 
ruratsiyarqan. Hamatpita shamuq runakunam Asima diosninkunata 
adorayänanpaq ïdulukunata ruratsiyarqan. 

31Ava runakunam Nibhaz diosnintawan Tartac diosninkunata 

adorayänanpaq ïdulukunata ruratsiyarqan. Sefarvaimpita shamuq 



767 

 

 
©  Wycliffe Bible Translators, Inc. 

  
 

 

runakunam Adramelecwan Anamelec diosninkunata adorar wamrankunata 
altarchö waykayarqan. 

32Tsaynöllam tsay runakunaqa DIOS YAYATAPIS adorayarqan. Peru 

sacrificiukunata waykayänanpaqmi kikinkunapa yarpayllanpita pitapis 
llutalla sacerdöti churayaq. Tsaymi kikinkunapa altarninkunachö 
sacrificiukunata waykayarqan. 

33DIOS YAYATA adorarpis ñawpata täkuyanqan markankunachö 

diosninkunata adorayanqannöllam Samaria markakunachöpis 
diosninkunata adorayarqan. 

34Tsay runakunaqa kananyaqpis tsaynöllam diosninkunata adoraykäyan. 

Tsaynö karmi DIOS YAYAPITA mana mantsakur estatütunkunata, 
leyninkunata y mandamientunkunata cäsuyantsu. Tsay leykunatam 
Jacobpita miraqkunata DIOS YAYA entregarqan imaypis cäsuyänanpaq. 
Tsaynöllam Jacobpa shutinta DIOS YAYA cambiarqan Israel kananpaq. 

35Israel runakunawan pactuta ruranqan höram DIOS YAYA nirqan: <<Juk 

dioskunata ama adorayankitsu ni serviyankitsu ni ima sacrificiutapis tsay 
dioskunapaq ama waykayankitsu. 

36Tsaypa rantin noqallata servir adorayämanki. Poderösu karmi Egiptupita 

jipiyämurqaq. Tsaymi noqallata serviyämar adorayämänayki y 
sacrificiukunatapis noqallapaq waykayänayki. 

37Tsaynölla mana qonqar cumpliyanki qellqarkur entregayanqaq 

estatütukunata, yachatsikuykunata, leykunata y mandamientukunata. Juk 
dioskunata ama adorayaytsu. 

38Qamkunawan pactu ruranqäta qonqaskirtaq juk dioskunata 

adorayankiman. 

39Noqallata adorayämaptikiqa contraykikunapa poderninpita 

salvayäshayki>>. 

40 DIOS YAYA tsaynö yachaykätsiptinpis Samaria markakunachö täkuq 

runakuna mana cäsukurmi mana alli costumbrinkunata imaypis rurayaq. 

41Tsaymi paykunaqa DIOS YAYATA adorarpis ïdulukunata adorarnin 

kawayarqan. Tsaynöllam hasta kananyaqpis paykunapita miraq runakuna 
kaykäyan. 

 

2 Reyes 18 
Judá nacionchö Ezequías rey kanqan 

2 Crónicas 29.1-2 

1Elapa tsurin Oseas kimsa wata Israel nacionchö rey kaykaptinmi Acazpa 

tsurin Ezequías Judá nacionchö rey yaykurqan. 

2Mandakur qallanqan witsaymi ishkay chunka pitsqa (25) watayuq 

kaykarqan. Paymi ishkay chunka isqun (29) wata Jerusalénpita 
mandakurqan. Mamanmi Zacaríaspa tsurin Abi karqan. 

3 DIOS YAYATA cäsur unay ayllun David kawakunqannömi Ezequíaspis 

kawakurqan. 

4Paymi markakunachö kaq altarkunata juchutsirqan y runakuna 

adorayanqan shuytu rumikunatapis pakir usharqan. Tsaynöllam Asera 
diösapaq jawiyanqan teta qerukunata tseqtar Moisés ruranqan broncipita 
culebratapis pakirqan. Tsaynö pakirqan Israel runakuna adorar inciensiuta 
qoshnïtsiyaptinmi. Tsay broncipita rurashqa culebrapa shutinmi karqan 
Nehustán. 

5Israel runakunata kuyaq DIOS YAYAMANMI rey Ezequías llapan 

shonqunwan creyikurqan. Judá nacionchö punta kaq y qepa kaq 
reykunapis manam paynöqa DIOS YAYAMAN creyikuyarqantsu. 

6Ezequíasqa DIOS YAYA munanqannö kawakurmi wañukunqanyaqpis 

Moisés chaskinqan llapan mandamientukunata cumplirqan. 

7 DIOS YAYA yanapaptinmi llapan imayka ruranqanpis allilla karqan. Tsaymi 

Asiria nacionpa mandakuqnin reypa poderninchö kaykarpis yarqukurqan. 

8Filisteo runakunawan pelyarmi llapanta vencirqan rikachakuna 

törrikunachö täkuqkunata y murallashqa jatun markakunachö 
täkuqkunatapis. Tsaynömi vencirqan Gaza markayaq y lädunkunachö 
kaykaq markakunayaq. 

Israel nacionta Asiria runakuna venciyanqan 

9Tsaypitanam Asiria nacionpa mandakuqnin rey Salmanasar Samaria 

markata tumat kunchawaskir soldädunkunawan atacayarqan. Tsayqa 
karqan Ezequías chusku wata Judá nacionpa mandakuqnin rey kaykaptin 
y Elapa tsurin Oseas qanchis wata Israel nacionpa mandakuqnin rey 
kaykaptinmi. 

10Tsaynö kimsa wata atacarmi Israel runakunata venciyarqan. Tsaymi 

karqan Judá nacionchö Ezequías soqta wata rey kaykaptin y Oseas isqun 
wata Israel runakunapa mandakuqnin rey kaykaptin. 

11Israel runakunata venciskirmi soldädunkunawan Asiriaman apayarqan. 

Asiriaman chaykurmi Halah markaman y Gozánchö Habor mayu 
kuchunchö markakunaman täkuyänanpaq churarqan. Tsaynöllam Media 
runakunapa markankunamanpis täkuyänanpaq churarqan. 

12Tsaynö apayarqan DIOS YAYAWAN pactu ruranqanta manakaqman 

churayanqanpita, mandakunqankunata mana cäsukuyanqanpita y DIOS 

YAYAPA serviqnin Moisés ninqankunata mana cäsuyanqanpitam. 

Senaqueribpa capitannin Dios Yayata manakaqman churanqan 

2 Crónicas 32.1-19; Isaías 36.1-22 

13Chunka chusku wata Ezequías rey kaykaptinmi Asiria nacionpa 

mandakuqnin rey Senaquerib Judá nacionman soldädunkunawan 
chäyarqan. Chaykurmi alli murallashqa markakunata atacar qechuyarqan. 

14Judá nacionchö Laquis markata atacaykäyaptinmi rey Ezequías juk 

kachakunan runata mandarqan Senaqueribta ninanpaq: <<Taytay, rey 
Ezequías impuestuta mana pägashunqaykipitash perdonaykullanki. 
Kaypita yarqukuptikiqa ayka impuestutapis mañanqaykitash 
pägashunki>>. Tsaymi rey Senaquerib nirqan: <<Tsaypunqa isqun 
waranqa isqun pachak (9,900) kïlu qellayta y isqun pachak isqun chunka 
(990) kïlu qorita pägamätsun>>. 

15Tsaymi Ezequíasqa palaciunpita y DIOS YAYAPA templunpitapis llapan 

qellayta qoriskir entregarqan. 

16Rey Senaqueribta pägananpaqmi templupa punkunkunapita y 

marcunkunapitapis kikin enchapatsinqan qorikunata jipitsirqan. 

17Tsaynö pägaskiptinpis Senaqueribqa Laquis markapita maytsikaq 

soldädunkunatam Jerusalénta atacayänanpaq Ezequíasman mandarqan. 
Tsay soldädukunata pusharkurmi soldädukunapa capitanninwan ishkay 
confiakunqan mandäsiqninkunapis aywayarqan. Jerusalénman chaykurmi 
janaq kaq pözuman aywaq sekya lädunchö campamentuta rurayarqan. 
Tsayqa taqshakuna pampaman aywaq nänichömi karqan. 

18Ezequíasta qayatsiyaptinmi paykunawan parlayänanpaq rey Ezequías 

mandarqan Hilcíaspa tsurin Eliaquimta, Sebnata y Asafpa tsurin Joata. 
Eliaquimmi palaciuchö kaqkunata cuidaq, Sebnanam secretariu y Joanam 
Judáchö ima päsanqankunatapis qellqaq karqan. 

19Paykunatam mandakuq capitán nirqan: <<Ezequíasman kutir Asiriapa 

mandakuqnin rey ninqanta willayay: <¿Piman confiakurtan yarpanki 
venciyämänaykipaq kanqanta? 

20¿Alli parlaq kayllaykiwanku guërrachö venciyämayta yarpanki? ¿Piman 

confiakurtan conträ shäriykanki? 

21Egipto runakunaman confiakuyaptikipis manam yanapayäshunkitsu. 

Mandaqnin Faraónpis tsillishqa shoqush makikikunata kallapaqnömi 
qamkunapaq kanqa. Payman confiakuqkunapaqqa imaypis tsaynöllam 
kaykan. 

22<< < <<DIOSNÏLLAMANMI creyikuyä>> nimaptikipis manam paypis 

yanapashunkitsu. Markakunachö kaq altarkunata juchuskatsir Judá 
runakunata <<Jerusalénllachö DIOS YAYATA adorayay>> ninqaykipitam 
payqa rabyashqa kaykan> >>. 

23<<Noqakunawan pelyayta munarqa mandamaqnï rey Senaqueribwan 

parlay. Bestia montayta yachaq soldäduykikuna kaptinqa noqam ishkay 
waranqa (2,000) bestiakunata pelyanapaq alistapäshayki. 

24Guërra carrëtakunata y bestia montaqkunata Egiptupita apamurpis 

tsayraq yachakuq capitannïkuna mandanqan soldädunkunallatapis manam 
venciyta puëdiyankitsu. 

25Kikin Dios Yayam nimashqa kay nacionta ushakätsiq shayämunäpaq. 

Ama yarpäyaytsu kikïkunapa yarpaylläkunapita kay nacionta ushakätsiq 
shayämunqäta>>. 

26Tsaymi Hilcíaspa tsurin Eliaquim, Sebna y Joa Asiria soldädukunapa 

mandakuqnin capitanta niyarqan: <<Murälla jananchö kaykaq runakuna 
ima niyanqaykitapis mana tantiyayänanpaq ama hebreo idiömachö 
parlayaytsu. Tsaypa rantin arameo idiömachö parlapäyämay. Noqakunaqa 
arameo idiömatam tantiyayä>>. 

27Tsaymi Asiria nacionpa capitannin nirqan: <<Manam patronnikillata ni 

qamkunallata willayänaqpaqtsu Asiria nacionpa mandakuqnin rey 
kachayämashqa, sinöqa murälla jananchö kaykaq runakunatapis 
willayänäpaqmi kachayämashqa. Atacayaptiqmi alläpa mallaqar 
rakchaykikunatapis mikuyanki y alläpa yakunarmi ishpanikikunatapis 
upyayanki>>. 

28Tsaypitam Asiria nacionpa capitannin sharkur hebreo idiömachö jinchi 

nirqan: <<Shumaq cäsukuyay Asiria nacionpa mandakuqnin rey ninqanta. 

29Paymi nin: <Rey Ezequías niyäshunqaykita ama cäsuyaytsu. Podernïpita 

manam pay salvayäshunkitsu. 

30<<DIOS YAYALLAMAN confiakuyay>> niyäshuptikipis ama creyiyaytsu. 

<<DIOS YAYAM salvayäshunki>> niyäshuptiki ni <<kay markatam pay 
tsapanqa>> niyäshuptikipis 

31ama cäsuyaytsu>. <<Asiria nacionpa mandakuqnin reymi nin: <Conträ 

shäriyanqaykipa rantin shumaq chaskiyämay. Podernïchö karqa cada 
ünum üvaykikunatawan hïgusnikikunata tranquïlu mikur kawakuyanki. 
Tsaynöllam kikikikuna rurayanqayki pözupita yakutapis tranquïlu 
upyayanki. 

32Tsaynö kawakuyänaykipaqmi juk nacionman apayäshayki. Tsay 

nacionqa kay nacionnikinömi kaykan. Tsaychömi tantata 
rurayänaykipaqpis atska trïgu. Vïnuta rurayänaykipaqpis allishmi üva 
wayun. Tsaychöqa olïvu aceitiwan abëjapa mishkinpis maytsikam. Kaychö 
wañuyanqaykipa rantin mas kushishqam tsaychö kawakuyanki. << 
<Ezequías ninqantaqa ama cäsuyaytsu. <<DIOS YAYAM salvamäshun>> 
nirmi engañaykäyäshunki. 

33Manam mayqan nacionpa diosninta mayjina mañakuyaptinpis 

podernïpita salvashqatsu. 

34Hamat runakunata atacaptï ¿maychötan diosninkuna karqan? Tsaynölla 

Arfad runakunata, Sefarvaim runakunata, Hena runakunata y Iva 
runakunata atacaptï ¿maychötan diosninkuna karqan? Samaria markata 
atacaptïpis manam ni mayqan diospis salvashqatsu. 

35Tsay nacionkunapa diosninkunapis manam salvayta puëdiyashqatsu. 

Tsaynömi ni imanöpa Jerusalénta makïpita DIOSNIKIKUNA salvayta 
puëdinqatsu> >>. 

36Tsaynö niptinpis murälla jananchö kaykaq runakuna manam ni imatapis 

parlayarqantsu. Paykunatam rey Ezequías yätsishqa karqan ni imata mana 
contestayänanpaq. 

37Tsaymi Hilcíaspa tsurin Eliaquim, Sebna y Asafpa tsurin Joa alläpa 

yarpachakur llatapankunatapis rachiskiyarqan. Eliaquimmi palaciuchö 
imaykakunatapis cuidaq, Sebnanam secretariu y Joanam Judáchö ima 
päsanqankunatapis qellqaq karqan. Tsaypitam rey Ezequíasman 
aywayarqan Asiria nacionpa mandakuqnin runa imata ninqantapis 
willayänanpaq. 

 

2 Reyes 19 
Rey Ezequías mantsakanqan 
2 Crónicas 32.20-23; Isaías 37.1-13 

1Asiria nacionpa mandakuqnin rey ninqanta willaykuyaptinmi rey Ezequías 

alläpa mantsakar shukuranqan llatapanta rachiskir lütu llatapata 
shukukurqan. Tsaypitanam templuman aywar DIOS YAYATA mañakurqan. 

2Amozpa tsurin profëta Isaíasta willayänanpaqmi kacharqan palaciuta 

cuidaq Eliaquimta, secretariu Sebnata y mas mayor sacerdötikunata. 
Tsaynö kachaptinmi lütu llatapankuna shukushqa llapan aywayarqan. 

3Isaías kaqman chaykurmi rey Ezequías ninqanta willayarqan: <<Kanan 

junaqmi alläpa llakikuychö y penqakuychö kaykantsik. Qeshyakunanpaq 
warmi ñakar kallpannaq kanqannömi noqantsikpis kallpannaq kaykantsik. 

4DIOS YAYAM wiyashqa kanqa Asiria nacionpa mandakuqnin rey 

kachamunqan capitán paypa contran parlanqanta. Tsaynö 
parlanqanpita DIOS YAYA castigaykullätsun. Taytay, tsay runa ninqannö 
mana ushakätsimänapaq DIOS YAYATA mañakuykullay>>. 

5Rey Ezequíaspa yanapaqninkuna tsaynö willayaptinmi 

6Isaías nirqan: <<DIOS YAYA ninqanta mandamaqnintsik reyta willar niyay: 

Asiria nacionpa mandakuqnin rey kachamunqan runakuna manakaqman 
churamar imaykata niyäshuptikipis ama mantsakaytsu. 

7Noqam permïtishaq markanchö mana allikuna päsaykanqanta willayaptin 

tsay rey kutikunanpaq. Kutiykuptinmi markanchö wañutsiyanqa>>. 

8Tsayyaqmi Asiria nacionpa mandakuqnin reyqa Laquis markapita Libna 

markaman atacaq aywarqan. Aywaykanqanta musyaskirmi Jerusalénman 
kachanqan runakuna paypa qepanta aywayarqan. 

9Libnachö kaykarmi Asiria nacionpa mandakuqnin rey wiyarqan Etiopía 

nacionpa mandakuqnin Tirhaca soldädukunawan atacaq 
shamuykäyanqanta. Tsaymi guërraman yarqunanpaq Ezequíaspaq cartata 
qellqarkur kachakunqan runakunawan apatsir nirqan: 

10Judá nacionpa mandakuqnin rey Ezequías: Confiakunqayki Diosnikich 

nishushkanki Jerusalénta atacayta mana puëdiyänäpaq. Tsaynö 
nishuptikipis ama creyiytsu. 

11Musyankim llapan Asiria nacionpa mandakuqnin reykuna mayqan 

naciontapis ushakätsiyta munarqa ushakätsiyanqanta. ¿Tsaytsuraq qam 
salvakankiman? 

12Unay ayllükunapis Gozán, Harán y Resef nacionkunatam 

ushakätsiyarqan. Telasarchö täkuq Bet-edén runakunata ushakätsiyaptin 
manam ni mayqan diosninkunapis salvarqantsu. 

13Hamat, Arfad, Sefarvaim, Hena y Iva nacionkunapa mandakuqnin 

reykuna ushakäyanqannömi qampis ushakanki. 

Dios Yayata Ezequías mañakunqan 
Isaías 37.14-20 

14Tsay cartata liyiskirmi Ezequíasqa templuman apaykur DIOS 

YAYAPA puntanman carta kicharaykaqta churarqan. 

15Tsaychömi DIOS YAYATA mañakur nirqan: <<Israel runakunata 

kuyaq DIOS YAYA, querubinkunapa chawpinchömi jamaykanki. Japallaykim 
kay patsachö llapan nacionkunapaq poderyuq kanki. Qamllam kay patsata 
y ciëlutapis kamashkanki. 

16DIOS YAYA, mañakamunqäta wiyaykallämay. Imanö kayanqäta 

rikaykullay. Senaquerib kachamunqan capitán imaykatapis contrayki 
ninqanta ama qonqaykuytsu. 

17<<Taytay, cartachö ninqannöllam Asiria nacionpa mandakuqnin reykuna 

nacionkunata jankat ushakätsir 

18adorayanqan ïdulukunatapis waykayashqa. Tsay ïdulukunaqa manam 

rasunpa poderyuqtsu, sinöqa qerupita rumipita rurashqallam karqan. 
Tsaymi Asiria runakuna ushakätsiyaptinpis tsay ïdulukuna ni 
imanäyarqantsu. 



773 

 

 
©  Wycliffe Bible Translators, Inc. 

  
 

 

19<<DIOS YAYALLÄ, Asiria nacionpa mandakuqnin reypa makinpita 

salvaykallämay. Tsaynöpam maytsay nacionchö täkuq runakuna japallayki 
poderösu Dios kanqaykita musyayanqa>>. 

Senaqueribpaq Isaías willakunqan 
Isaías 37.21-38; 2 Crónicas 32.20-21 

20Tsaypitam Amozpa tsurin Isaías kacharqan rey Ezequíasta willananpaq: 

<<Israel runakunata kuyaq DIOS YAYAM nin: <Noqam wiyashkä Asiria 
nacionpa mandakuqnin rey Senaqueribpa makinpita salvanaqpaq 
mañakamanqaykita. 

21Tsaymi tsay reypaq nï: << <Qamta manakaqman 

churashurnikim Sión asikun. Jerusalén markapis päsaptikim umanta 
aywipäshunki. 

22¿Imanirtan manakaqman churamar ashamashkanki? ¿Imanirtan conträ 

parlashkanki? ¿Imanirtan yuraq ñawikipa rikarämashkanki? ¿Manaku 
Israel runakunapa santu Diosnin kanqäta musyanki? 

23<< <Kachamunqayki runakunawan ashatsimarmi nishkanki: 

<<Yupaytapis mana puëdiypaq carrëtäkunawanmi jirkakunaman 
yaykushkä. Pipis mana yaykunan Líbano jirkakunayaqmi chashkä. 
Tsaychömi jatusaq cedrukunata wallushkä. Kuyakuypaq pïnukunatam 
wallushkä. Mas altu jirkakunamanmi chashkä. Mas kuyakuypaq 
muntikunamanmi yaykushkä. 

24Juklä nacionkunachömi pözuta uchkur yakuta upyashkä. Chakilläwanmi 

Egiptuchö llapan mayukunatapis tsapashkä>>. 

25<< <Tsaynö nir ¿manaku tantiyanki llapan imaykachöpis yanapanqaqta? 

Manam kikillaykipitatsu nacionkunata vencishkanki. Noqam vencinaykipaq 
unaypitana permïtishkä. Noqa permïtiptïmi llapantapis ushakätsishkanki. 
Tsaymi alli murallashqa markakunatapis juchuskatsir montunashqa 
rumitanö dëjashkanki. 

26Noqa permïtiptïmi tsay markakunachö täkuqkunapa kallpankunapis 

ushakashqa. Alläpa mantsakarmi qewanö ushakäyashqa. Waji jananchö 
wiñaq qewakuna achaywan tsakiqnömi ushakäyashqa. 

27<< <Llapan ruranqaykitam musyä. Musyämi maypa aywanqaykita y 

maypita shamunqaykita. Musyämi conträ shärinqaykitapis. 

28Conträ shärir alläpa allish tukunqaykipitam senqaykiman arguyllata 

churashaq. Shimikimanmi bozalta churashaq. Tsaypitanam shamunqayki 
nänillapa kutitsishayki> >>. 

29Tsaypitanam Ezequíasta Isaías nirqan: <<Ninqäkuna rasunpa kanqanta 

musyanaykipaq kanan willashayki ima päsananpaq kaqtapis. Kay wata y 
watanpis trïgu kikillan shushuskir jeqamuqllatam mikuyanki. Peru jukaq 

watam sïqa murupakur cosechayanki. Tsaynöllam üvakunata plantar 
cosechayanki. 

30<<Kawaykar quëdaq Judá runakunam alli jawayuq jachanö mana maypa 

yarqur markankunachö täkuyanqa. Alli wayuq jachanömi atskaman 
mirayanqa. 

31Manam llapan Jerusalén runakunatsu wañuyanqa. Sión lömachö täkuq 

wakin runakunam kawaykar quëdayanqa. Llapanta mandaq DIOS 

YAYAM kuyayäshurniki salvayäshunki>>. 

32<<Asiria nacionpa mandakuqnin reypaqmi DIOS YAYA nin: Jerusalénman 

manam yaykunqatsu. Manam ni juk flëchayllapis flëchanqatsu. Manam 
escüdun aptashqa atacanqatsu. Marka tsaparaq perqa waqtankunamanpis 
manam allpata montunatsinqatsu. 

33Shamunqallanpam shumaqlla kutikunqa. Manam ni imanöpa 

Jerusalénman yaykunqatsu. Noqa DIOS YAYAM nï. 

34Kikïmi kay markata salvashaq. Runakuna alabayämänanpaqmi tsaynö 

salvashaq. Servimaqnï Davidta prometishqa karmi tsaynö cumplishaq>>. 

35Tsay paqasmi Asiria soldädukunapa campamentunman aywar DIOS 

YAYAPA angelnin pachak pusaq chunka pitsqa waranqa (185,000) 
soldädunkunata wañutsirqan. Waränin alliq kawaykar quëdaq soldädukuna 
shärikaskamurmi maytsika soldädu majinkuna wañushqata tariyarqan. 

36Tsaymi Asiria nacionpa mandakuqnin rey Senaquerib 

campamentunkunata paskaskir soldädunkunawan Nínive markaman 
kutikuyarqan. 

37Jukpunmi diosnin Nisrocta templunchö Senaquerib adoraykaptin 

tsurinkuna Adramelec y Sarezer yaykuskir espädawan wañuskatsiyarqan. 
Tsaypitam Ararat partiman qeshpir aywakuyarqan. Senaqueribpa rantinmi 
jukaq tsurin Esar-hadónna rey yaykurqan. 

 

2 Reyes 20 
Qeshyanqanpita rey Ezequías kutikanqan 

2 Crónicas 32.24-26; Isaías 38.1-8 

1Tsay witsaymi rey Ezequías alläpa antsa qeshyarnin wañuykarqanna. 

Tsaymi Amozpa tsurin profëta Isaías watukaqnin aywar nirqan: <<DIOS 

YAYAM nin: <Qam mananam kutikankinatsu. Llapan imaykaykikunatapis 
dispönir testakuy> >>. 

2Tsaynö niptinmi Ezequíasqa wajipa perqan kaqläpa tikraskir DIOS 

YAYATA mañakur nirqan: 

3<<DIOS YAYALLÄ, llapan shonqüwan ninqaykita cäsukur munanqaykinö 

kawakunqäta yarpaykullay>>. Tsaynö nirmi alläpa llakikur waqarqan. 

4Ezequíasta watukanqanpita palaciupa patiunta manaraq päsaptinmi 

Isaíasta DIOS YAYA nirqan: 

5<<Kuyanqä runakunapa mandakuqnin rey Ezequías kaqman kutir willay: 

<Unay aylluyki David servinqan DIOS YAYAM nin: Alläpa waqar 
mañakamanqaykitam wiyashkä. Tsaymi qeshyanqaykipita kutikätsishayki. 
Kananpita kimsa junaqtam templuman aywanki adoramänaykipaq. 

6Chunka pitsqa wata masraqmi kawakunki. Kawaykaptikillaraqmi 

qamtawan Jerusalén marka runakunata Asiria nacionpa mandakuqnin 
reypa poderninpita librayäshayki. Servimaqnï Davidta änishqa karmi 
runakuna alabayämänanpaq tsaynö librayäshayki> >>. 

7Isaíasnam hïgusta aqaykatsirnin rey Ezequíaspa qerinman 

lashtarkapurqan. Tsaynö lashtarkuptinmi Ezequías qeshyaykanqanpita 
kutikaskirqan. 

8Manaraq kutikarmi rey Ezequías Isaíasta tapurqan: <<¿Imanöpatan 

musyashaq DIOS YAYA kutikätsimänanpaq kanqanta? Tsaynölla 
¿imanöpatan musyashaq kananpita kimsa junaqta DIOS 

YAYAPA templunman aywanäpaq kanqanta?>> 

9Isaíasnam nirqan: <<DIOS YAYAM kutikätsishunqaykita musyanaykipaq juk 

señalta rikätsishunki. ¿Relojchö llantu chunka gräda päsanantaku o chunka 
gräda qepapa kutinantaku munanki?>> 

10Ezequíasnam nirqan: <<Llantuqa fäcilmi puntapa aywan, peru qepapaqa 

manam ni imaypis kutintsu. Tsaynö kaptin relojchö chunka gräda qepaman 
kutitsun>>. 

11Tsaynam profëta Isaías DIOS YAYATA mañakuptin Acazpa relojninchö 

llantuta chunka grädata qepaman DIOS YAYA kutitsirqan. 

Babiloniapita mandayanqan runakunata Ezequías chaskinqan 
2 Crónicas 32.27-31; Isaías 39.1-8 

12Tsay witsaymi Babilonia nacionpa mandakuqnin rey Merodac-baladán 

musyarqan rey Ezequías alläpa antsa qeshyanqanpita kutikanqanta. 
(Merodac-baladánqa Baladánpa tsurinmi karqan.) Tsaymi cartakunatawan 
qaraykunata apatsirqan. 

13Mandayanqan runakuna chäriyaptinmi Ezequías kushishqa chaskirqan. 

Paykunatam rikätsirqan qellayninta, qorinkunata, chaniyuq 
perfüminkunata, olïvuspita rurashqa aceitinkunata, armankunata y 
churakunan wajikunachö llapan imaykankunata. Palaciunchö kaqta y 
mandakunqan nacionchö kaqtam llapanta rikätsirqan. 

14Tsaymi profëta Isaías rey Ezequíasman aywaykur tapurqan: <<Tsay 

runakuna ¿maypitatan shayämushqa? Y ¿ima niyäshuruykitan?>> 

Ezequíasnam nirqan: <<Paykunaqa alläpa karu Babilonia nacionpitam 
shayämushqa>>. 

15Isaíasnam yapay tapurqan: <<¿Imatatan palaciuykichö rikäyashqa?>> 

Ezequíasnam nirqan: <<Palaciuchö kaqkunata y churakuna wajichö 
kaqkunatapis llapantam rikätsishkä>>. 

16Tsaynam Ezequíasta Isaías nirqan: <<Tsaypunqa DIOS YAYA ninqanta 

willashayki. 

17DIOS YAYAM nin: <Tiempu chämunqam Babilonia nacionpita soldädukuna 

kay markata atacaskir palaciuchö rikätsinqayki riquëzakunata 
apayänanpaq. Paykunam unay castaykikuna qoriyanqankunata y qam 
qorinqaykikunatapis apayanqa. Tsaynö apayaptinmi kaychö ni imapis 
quëdanqanatsu. 

18Qampita miraqkunatam wakinta Babiloniaman apayanqa. Tsayman 

chaykatsirmi ollqu kaqkunata capäyanqa mandakuq reypa serviqnin 
kayänanpaq> >>. 

19Tsaymi rey Ezequíasqa Isaíasta nirqan: <<DIOS YAYA ninqanta allim 

willamashkanki>>. Shonqullanchö yarparmi nirqan: <<Tsaynö kaptinpis 
kawanqäyaqqa manam ni imapis päsanqaraqtsu>>. 

Rey Ezequías wañukunqan 
2 Crónicas 32.32-33 

20Ezequías imata ruranqanwan guërrata ruranqankunapis llapanmi Judá 

nacionpa mandakuqnin reykunapa acta librunchö qellqashqa kaykan. 
Jerusalénman yakuta chätsinanpaq pözutawan tünilta ruratsinqanpis 
tsaychömi qellqashqa kaykan. 

21Ezequías wañuskiptinnam tsurin Manasésna rey karqan. 

 

2 Reyes 21 
Judá nacionchö Manasés rey kanqan 

2 Crónicas 33.1-20 

1Manasés chunka ishkay watayuq kaykarmi rey yaykurqan. Paymi pitsqa 

chunka pitsqa (55) wata Jerusalénpita mandakurqan. Mamanpa shutinmi 
Hepsiba karqan. 

2Manasésmi DIOS YAYATA mana cäsur unay runakunanö jutsata 

rurarqan. Tsay runakunatam markankunapita DIOS YAYA qarqurqan 
paykunapa markankunachö Israel runakunana täkuyänanpaq. 

3Manasésmi taytan Ezequías 

juchutsinqan altarkunata allitsatsirnin Baalta adorayänanpaq mushuq 
altarkunata ruratsirqan. Tsaypitanam Israel nacionpa mandakuqnin rey 

Acab ruranqannö teta qeruta jawitsirqan Asera diösata adorayänanpaq. 
Rupayta, killata y qoyllurkunatam adorarqan. 

4Jerusalénchö imayyaqpis täkunanpaq DIOS YAYA nishqa kaykaptinpis juk 

dioskunata adorayänanpaqmi templunchö altarkunata ruratsirqan. 

5Rupayta, killata y qoyllurkunata adorayänanpaqmi DIOS 

YAYAPA templunpa ishkan patiunchö altarkunata ruratsirqan. 

6Juk diosta adorarmi Manasésqa tsurintapis altarchö waykarqan. 

Tsaynöllam adivinaq y brüju karqan. Payqam almakunawan 
parlaqkunatapis tapukurqan. Tsaynö mana allikunata rurarmi DIOS 

YAYATA alläpa rabyatsirqan. 

7Asera diösapaq teta qerutapis DIOS YAYAPA templunpa patiunmanmi 

jawitsirqan. Tsay templupaqmi Davidtawan tsurin Salomónta Dios Yaya 
nirqan: <<Jerusalén templuchömi imayyaqpis täkushaq. Jerusalénchö 
täkunä templu kananpaqmi Israel nacionchö llapan markakunapita 
Jerusalén markata akrashkä. 

8Tsaymi servimaqnï Moisés yachatsikunqan leykunata cumpliyaptin unay 

castankunata entreganqä nacionpita Israel runakunata ni imaypis 
qarqushaqtsu>>. 

9Peru Judá runakunaqa manam cäsuyarqantsu. Tsaypa rantinmi rey 

Manasés animatsiptin DIOS YAYA ushakätsinqan nación runakunapitapis 
mas peorraq jutsata rurayarqan. 

10Tsaymi serviqnin profëtakunawan willakatsir DIOS YAYA nirqan: 

11<<Judá runakunapa mandakuqnin rey Manasésqa DIOS YAYA qarqunqan 

amorreo runakunapitapis mas peormi jutsata ruraykan. Ïdulukunata 
adorayänanpaq nirmi Judá runakunata jutsata ruraykätsin>>. 

12Tsaymi Israel runakunata kuyaq DIOS YAYA nin: <<Jerusalén markatawan 

Judá nacionta tukuyläya desgraciakunawan castigaptïmi alläpa 
mantsakaywan tullunkunapis tsuktsukyanqaraq. 

13Samaria markachö täkuqkunata y Acab ayllukunata ushakätsinqänömi 

Jerusalénchö täkuqkunatapis ushakätsishaq. Plätuta shumaq mayllaskir 
kupsaqnömi Jerusalén markatapis limpiashaq. 

14Kawaykar quëdaq runakunata mananam tsapäshaqnatsu. Tsaymi 

contrankuna shamur imaykankunatapis qechurnin prësu apayanqa. 

15Rabyatsimar jutsata rurayanqanpitam tsaynö rurashaq. Unay 

ayllunkunata Egiptupita jipimunqäpitam kanayaqpis paykunaqa jutsata 
rurar alläpa rabyatsiyäman>>. 

16Manasésqa Judá runakunata jutsata ruratsinqan jananmanmi jutsannaq 

runakunata wañutsirqan. Tsaynö wañuskatsirmi entëru Jerusalénman 
yawartapis jicharqan 

17Manasés imata ruranqanwan jutsata ruranqanpis llapanmi Judá nacionpa 

mandakuqnin reykunapa acta librunchö qellqashqa kaykan. 

18Manasés wañuskiptinmi palaciuchö Uza niyanqan jardinman 

pampayarqan. Tsaypitanam tsurin Amónna rey karqan. 

Judá nacionchö Amón rey kanqan 
2 Crónicas 33.21-25 

19Amón ishkay chunka ishkay (22) watayuq kaykarmi rey yaykurqan. Paymi 

ishkay wata Jerusalénpita mandakurqan. Mamanmi karqan Jotba 
markapita Haruzpa tsurin Mesulemet. 

20Amónpis taytan Manasésnöllam DIOS YAYATA mana cäsur jutsata 

rurarqan. 

21Tsaymi ïdulukunata taytan adoranqannölla paypis adorarqan. 

22Tsaynöllam unay ayllunkuna creyikuyanqan DIOS YAYATA mana cäsur 

kawarqan. 

23Jukpunmi kikinpa yanapaqninkunalla contran shärir patsan 

palaciullanchö Amónta wañuskatsiyarqan. 

24Tsayta musyaykurmi wañutsiq runakunata tsay markachö runakuna 

wañutsiyarqan. Tsaypitanam Amónpa tsurin Josíastana rey kananpaq 
churayarqan. 

25Rey Amón imata ruranqanpis llapanmi Judá nacionpa mandakuqnin 

reykunapa acta librunchö qellqashqa kaykan. 

26Paytapis palaciuchö Uza niyanqan jardinmanmi pampayarqan. Amónpa 

rantinnam tsurin Josíasna rey karqan. 

 

2 Reyes 22 
Judá nacionchö Josías rey kanqan 

2 Crónicas 34.1-2 

1Josías pusaq watayuq kaykarmi Judá nacionchö rey yaykurqan. Payqa 

kimsa chunka juk (31) watam Jerusalénpita mandakurqan. Mamanpa 
shutinmi Jedida karqan. Paymi Boscat markapita Adaíapa wawan karqan. 

2Josíasqa unay ayllun Davidnömi DIOS YAYA munanqannö imaypis 

kawakurqan. 

Leykuna qellqaranqan libruta tarinqan 
2 Crónicas 34.8-33 

3Chunka pusaq watana rey kaykarmi Mesulampa willkan y Azalíapa tsurin 

secretariu Safánta rey Josías templuman mandar nirqan: 

4<<Templuman chaykur mandakuq sacerdöti Hilcíasta ninki: <DIOS 

YAYAPA templunchö punku täpaq runakuna qoriyanqan qellayta qoriskirshi 

5templuta shumaq allitsatsiyänanpaq encargädu runakunata entreganki. 

6Paykuna tsay qellaywan carpintërukunata y albañilkunata pägakuyätsun. 

Qerutawan llaqllashqa rumitapis rantiyätsun. 

7Tsay encargädu runakunata ama cuentata mañankitsu imachö qellayta 

gastayanqantapis. Paykunaqa honrädu runakunam kayan> >>. Rey Josías 
ninqannöllam Safánqa llapanta willarqan. 

8Tsaypitam secretariu Safánta mandakuq sacerdöti Hilcías nirqan: <<DIOS 

YAYAPA templunchömi leyninkuna qellqashqa libruta tarishkä>>. Tsaynö nir 
makyaykuptinmi Safán liyirqan. 

9Libruta liyiskirmi reyman aywaykur Safán nirqan: <<Nimanqaykinömi 

qellayta qoriskir encargädukunata entregayashqa templuta 
allitsatsiyänanpaq>>. 

10Tsaypitam willarqan: <<Mandakuq sacerdöti Hilcíasmi kay libruta 

templuchö tariskir apamushqa>>. Tsaynö willarmi tsay libruta liyipurqan. 

11Libruta liyipuskiptinmi reyqa alläpa mantsakar llatapantapis rachiskirqan. 

12Tsaypitam sacerdöti Hilcíasta, Safánpa tsurin Ahicamta, Micaíaspa tsurin 

Acborta, secretariun Safánta y yätsiqnin Asaíasta nirqan: 

13<<Kay libruchö qellqashqa leykunata manam noqantsikpis ni unay 

aylluntsikkunapis cäsushkantsiktsu ni cumplishkantsiktsu. Tsaynö mana 
cumplinqantsikpita talvezchi DIOS YAYA alläpa rabyar castigamäshun. 
Imata yarpanqanta musyanapaq DIOS YAYATA tapukayämuy noqapaq, 
Israel nacionchö quëdaq runakunapaq y kay nacionchö runakunapaqpis>>. 

14Tsaynö mandaptinmi Hilcías, Ahicam, Acbor, Safán y Asaías aywayarqan 

Salumpa warmin profetïsa Huldaman tapukuq. Huldapa ollqun Salumqa 
Ticvapa tsurin y Harhaspa willkanmi karqan. Tsay Salumqa templuchö 
llatapakunata cuidaqmi karqan. Huldam ollqunwan Jerusalénpa waqtan 
mushuq barriuchö täkurqan. 

15Tapukuyaptinmi Hulda nirqan: <<Israel runakunata kuyaq DIOS 

YAYAM nin: <Mandamushuqniki runaman kutiykur niyanqaqkunata willar 
niyanki: 

16Liyipushunqayki libruchö castiganaqpaq ninqänöllam kay markachö 

täkuqkunata castigar kay markatapis ushakätsishaq. 

17Paykunam mana cäsuyämar juk dioskunapaq sacrificiukunata waykayan. 

Tsaynö kayanqanpitam alläpa rabyar mana llakipaypa castigashaq>. 

18<<DIOS YAYATA tapukunanpaq mandamushuqniki reyman kutir 

willayanki: <Tsay libruchö qellqashqata cäsunqaykipitam Israel runakunata 
kuyaq DIOS YAYA nishunki: 

19Kay marka y kay markachö täkuq runakuna ushakäyänanpaq kanqanta 

wiyar yarpachakunqaykita y mantsakanqaykitam rikashkä. Tsaynöllam 
llatapaykita rachir waqanqaykitapis rikashkä. 

20Tsaymi kawanqaykiyaqqa kaychö täkuq runakunata castigashaqraqtsu. 

Wañuskiptikinam unay aylluykikuna pamparäyanqanman pampayäshunki> 
>>. Profetïsa Hulda tsaynö ninqantam mandanqan runakuna kutiskir reyta 
willayarqan. 

 

2 Reyes 23 

1Tsaynö willaykuyaptinmi rey Josíasqa Jerusalénchö y Judáchö täkuq 

mayor runakunata qorikätsirqan. 

2Tsaymi Jerusalénchö y Judá nacionchö täkuq runakuna, sacerdötikuna, 

profëtakuna, wakin kaq runakuna, wamrakuna y awkinkunapis DIOS 

YAYAPA templunman qorikäyarqan. Reypis chaykurmi tsaychö 
tarinqan Pactu Libruta jinchi liyipurqan. 

3Liyipuskirnam templupa paradornin lädunman ichiykur DIOS 

YAYAPA puntanchö rey Josías pactuta rurar prometirqan libruchö 
qellqashqa pactuta cumplir Diospa mandamientunkunata, 
yätsikuyninkunata y leyninkunata llapan shonqunwan imaypis 
cumplinanpaq. Tsaynöllam tsaychö llapan runakunapis pactuta 
cumpliyänanpaq prometiyarqan. 

Juk dioskunata adorayanqan altarkunata rey Josías juchutsinqan 
2 Crónicas 34.3-7 

4 DIOS YAYAPA templunchömi Baal diosta, Asera diösata, rupayta, killata y 

qoyllurkunata adorayänanpaq manëjukuna karqan. Tsay llapan 
manëjukunata templupita jipiskir waykayänanpaqmi reyqa mandakuq 
sacerdöti Hilcíasta, wakin kaq sacerdötikunata y punku täpaqkunata 
mandarqan. Tsaymi Jerusalénpita Cedrón raqraman apaykur 
waykayarqan. Uchpantanam Bet-elman apayarqan. 

5Josías manaraq rey kaptinmi Judá nacionchö wakin kaq reykuna 

sacerdötikunata churayarqan markakunachö 
kaykaq altarkunachö inciensiuta qoshnïtsiyänanpaq. Tsay sacerdötikunam 
Judá markakunachö y Jerusalénpa cercankunachö inciensiuta 
qoshnïtsiyaq Baalpaq, rupaypaq, killapaq y qoyllurkunapaq. Tsaynö 
rurayaptinmi sacerdötikunata rey Josías qarqurqan. 

6Rey Josíasmi DIOS YAYAPA templunpita Asera diösapaq jawiyanqan teta 

qeruta jipiskatsir Cedrón raqraman apaykur uchpayanqanyaq waykarqan. 
Tsay uchpatanam panteonninkuna jananman jichatsirqan. 

7Tsay witsaymi wakin runakuna y warmikuna diosninkunata adorar 

altarkuna kanqanchö jukwan jukwan kakuyaq. Tsay runakunapa y 
warmikunapa cuartunkuna DIOS YAYAPA templunchömi karqan. Tsay 
cuartukunachömi Asera diösapaq llatapakunata warmikuna awayaq. 
Tsaymi llapan tsay cuartukunata rey Josías juchutsirqan. 

8Tsaypitanam rey Josías Judá nación markakunapita llapan 

sacerdötikunata qayatsimurqan Jerusalénchö täkuyänanpaq. Jerusalénchö 
manaraq täkurmi tsay sacerdötikuna markakunachö kaykaq altarkunachö 
inciensiuta qoshnïtsiyaq. Tsaymi rey Josías Gebapita qallaykur 
Beersebapa mujunninyaq tsay llapan 
altarkunata impüruyätsirqan. Tsaynöllam Jerusalén markapa 
gobernadornin Josué ruratsinqan punkuchö altarkunatapis juchutsirqan. 
Tsay altarkunam markaman yaykuna itsuq kaqlächö karqan. 

9Markakunachö kaykaq altarkunachö qoshnïtsiq sacerdötikunatam rey 

Josías munarqantsu DIOS YAYAPA altarninman aywayänanta. Peru 
sacerdöti majinkunawan levadürannaq tantata mikuyänanpaqmi sïqa 
dëjarqan. 

10Ben-hinomchö altartapis impüruyätsirqan Moloc diospaq wamrankunata 

tsaychö pipis manana waykananpaq. 

11Judá nacionpa unay mandakuqnin reykuna rupaypaq bendisayanqan 

bestiakunatapis llapantam wañutsirqan. Rupaypaq bendisayanqan 
carrëtakunatapis llapantam waykarqan. Tsaykunam Dios Yayapa 
templunman yaykuna punku lädunchö y reypa yanapaqnin Natán-melecpa 
wajin lädunchö karqan. 

12Tsaynöllam Acazpa sälan janan altuschö rurayanqan altarkunatapis 

llapanta juchutsirqan. Tsay altarkunatam Judá nacionpa unay 
mandakuqnin reykuna ruratsiyarqan. Templupa ishkan patiunchö Manasés 
ruratsinqan altarkunatapis llapantam juchutsirqan. Tsaypitanam llapan 
juchutsinqankunata Cedrón raqraman jitaritsirqan. 

13Tsaynöllam Jerusalénpa tsimpan Olivos löma sur kaqlächö altarkunatapis 

impüruyätsirqan. Tsaykunatam rey Salomón unay ruratsishqa karqan Sidón 
runakuna adorayanqan Astoret diösata adorayänanpaq, moabita runakuna 
adorayanqan Quemos diosta adorayänanpaq y amonita runakuna 
adorayanqan Milcom diosta adorayänanpaq. 

14Tsaynöllam runakuna adorayanqan shuytu rumikunata pakitsir Asera 

diösata adorayänanpaq jawiyanqan teta qerukunatapis wallutsirqan. 

Tsaypitam tsay sitiukunata impüruyätsinanpaq ayakunapa tullunkunata 
montunatsirqan. 

15Tsaypitanam Bet-elchö altarta juchuskatsir uchpayanqanyaq waykarqan. 

Tsay altartam Nabatpa tsurin Jeroboam ruratsirqan qoripita rurashqa 
mallwa töruta Israel runakuna adorayänanpaq. Tsaynöllam rey Josías 
waykarqan Asera diösata adorayänanpaq jawiyanqan teta qerukunatapis. 

16Josíasqa Bet-elpita Jerusalénman kutiykämurmi lömachö runakuna 

pamparäyanqan sepultürakunata rikarqan. Tsayta rikaykurmi 
sepultürakunapita tullukunata jipiskatsir Bet-elchö altar jananchö 
waykarqan pipis tsaychö manana sacrificiuta waykananpaq. 
Tsaynöpam DIOS YAYAPA profëtan unay willakunqanta cumpliyarqan. 

17Tsaypitanam juk monumentuta rikaskir tsay markachö täkuq runakunata 

tapurqan: <<Taqaychö ¿pipa monumentuntan kaykan?>> Tsaynam 
niyarqan: <<Taqaychömi Judápita shamuq profëta pamparan. Tsay 
profëtam unayna willakurqan tullukunata altarchö waykanaykipaq 
kanqanta>>. 

18Tsaymi rey Josías nirqan: <<Paypa tulluntaqa ama pipis yatatsuntsu>>. 

Tsaynö niptinmi tullunkunata pipis yatarqantsu. Tsaynöllam Samariapita 
profëtapa tullunkunatapis yatayarqantsu. 

19Bet-elchö kaykaq altarta juchutsinqannömi rey Josías Samariachö wakin 

kaq markakunachöpis altarkunata wajintinta jankat juchutsirqan. Tsay 
altarkunata Israel nacionpa mandakuqnin reykuna shäritsirmi DIOS 

YAYATA alläpa rabyatsishqa kayarqan. 

20Manaraq juchutsirmi tsaychö serviq sacerdötikunataraq altar jananchö 

wañutsirqan. Tsaynöllam wañushqakunapa tullunkunata tsay altarkuna 
jananchö waykar impüruyätsirqan. Tsaypitam Jerusalén markaman rey 
Josías kutikurqan. 

Pascua fiestata Josías ruranqan 
2 Crónicas 35.1-19 

21Tsaypitanam rey Josías llapan runakunata nirqan: <<Pactu 

Libruchö ninqannölla DIOSNINTSIKTA adorar Pascua fiestata llapantsik 
rurashun>>. 

22Tsaymi Pascua fiestata rurayarqan. Juezkuna mandakuyanqan witsay ni 

Israel naciontawan Judá nacionta reykuna mandakuyanqan witsaypis rey 
Josías ruratsinqan Pascua fiestatanöqa manam rurayarqantsu. 

23Rey Josías chunka pusaq watana rey kaykarmi DIOS YAYAPAQ tsay 

Pascua fiestata Jerusalénchö rurarqan. 

Dios Yaya munanqannö Josías kawakunqan 

24Rey Josíasmi brüjukunata y suerti qatiqkunata llapanta qarqurqan. 

Runakuna wajinchö y maychö katsiyaptinpis ïdulukunatam ushakätsirqan. 
Tsaykunata sacerdöti Hilcías tarinqan libruchö qellqashqa kaykaq leykuna 
ninqannöllam Judá nacionchö y Jerusalénchö ushakätsirqan. 

25Manam ni mayqan reykuna ni qepa kaq reykunapis rey Josías llapan 

shonqunwan, voluntäninwan y kallpanwan DIOS YAYA munanqannötsu 
kawayarqan. Moisés qellqanqan leykunachö ninqannöllam payqa llapanta 
cumplirqan. 

Judá nación runakunata castigananpaq Dios Yaya ninqan 

26Tsaynö kaptinpis rey Manasés mana mantsakur jutsakunata 

ruranqanpitam Judá nación runakunawan DIOS YAYA alläpa rabyashqa 
karqan. 

27Tsaymi DIOS YAYA nirqan: <<Israel nación runakunata qarqunqänöllam 

Judá nación runakunatapis puntäpita qarqushaq. Akranqä Jerusalénta ni 
täkunäpaq templutapis mananam tsapäshaqnatsu>>. 

Rey Josías wañukunqan 
2 Crónicas 35.20-27 

28Rey Josías imata ruranqanpis llapanmi Judá nacionpa mandakuqnin 

reykunapa acta librunchö qellqashqa kaykan. 

29Tsay witsaymi Egipto nacionpa mandakuqnin rey Faraón Necao karqan. 

Paymi Éufrates mayu kaqläpa soldädunkunawan aywayta munarqan Asiria 
nacionpa mandakuqnin reyta yanapayänanpaq. Peru yanapayänanta 
mana munarmi amatsananpaq rey Josíasqa soldädunkunawan 
yarquyarqan. Meguiduman chaykur Egipto runakunawan pelyaykäyaptinmi 
Josíasta rey Faraón Necao wañuskatsirqan. 

30Rey Josíasta wañuskatsiyaptinmi ayanta soldädunkunapa 

capitanninkuna carrëtaman churarkur Meguidupita Jerusalénman 
apayarqan. Tsayman chaykatsirmi ruratsinqan sepultüranman 
pampayarqan. Tsaypitanam paypa rantin tsurin Joacaztana rey 
churayarqan. 

Judá nacionchö Joacaz rey kanqan 
2 Crónicas 36.1-4 

31Joacazqa ishkay chunka kimsa (23) watayuq kaykarmi rey yaykurqan. 

Payqa kimsa killallam Jerusalénpita mandakurqan. Mamanmi karqan Libna 
markapita Jeremíaspa tsurin Hamutal. 

32Rey Joacazpis unay ayllunkunanömi DIOS YAYATA mana cäsur jutsata 

rurarqan. 

33Jerusalénchö rey manana kananpaqmi Joacazta Faraón Necao prësu 

achkuskir Ribla markaman aparqan. Riblaqa Hamat partichömi kaykan. 

Tsaypitam Judá runakunata nirqan kimsa waranqa kimsa pachak (3,300) 
kïlu yuraq qellayta y kimsa chunka kimsa (33) kïlu qorita qoriskir impuestuta 
pägayänanpaq. 

34Tsaypitam Faraón Necaoqa Josíaspa tsurin Eliaquimta Jerusalénchö 

taytanpa rantin rey churarqan. Rey churaskirmi Eliaquimpa shutinta 
cambiarqan Joacimta. Joacaztanam Egiptuman prësu apaykur 
wañunqanyaq katsirqan. 

35Rey Joacimnam Faraón mandakunqannö multata pägakuyänanpaq Judá 

nacionchö täkuq runakunata qellaytawan qorita cobrarqan. 
Cobrakuskirnam Faraón Necaoman apatsirqan. 

Judá nacionchö Joacim rey kanqan 
2 Crónicas 36.5-8 

36Joacimqa ishkay chunka pitsqa (25) watayuq kaykarmi Judá nacionchö 

rey yaykurqan. Paymi chunka juk wata Jerusalénpita mandakurqan. 
Mamanpa shutinmi Zebuda karqan. Payqa Rumapita Pedaíaspa wawanmi 
karqan. 

37Unay ayllunkuna jutsata rurar kawakuyanqannöllam Joacimpis DIOS 

YAYATA mana cäsur jutsata rurarqan. 

 

2 Reyes 24 

1Judá nacionchö Joacim rey kaykanqan witsaymi Babiloniapa 

mandakuqnin rey Nabucodonosor Judá nacionta atacar vencirqan. Tsaymi 
Judá nacionta kimsa wata poderninchö kaykätsiptin Joacim contran 
shärirqan. 

2Tsaypitanam DIOS YAYA asaltantikunata mandarqan Judá nacionta 

ushakätsiyänanpaq. Tsay asaltantikunam Babiloniapita, Siriapita, Moabpita 
y Amónpitapis shayämurqan. DIOS YAYAPA serviqnin profëtakuna 
willakuyanqannöllam tsaynö päsarqan. 

3Tsay asaltantikunatam DIOS YAYA mandarqan Judá nación runakunata 

puntanpita qarquyänanpaq. Rey Manasés tukuyläya jutsakunata 
ruranqanpitam tsaynö päsarqan. 

4Manasésqa Jerusalénchö maytsikaq mana jutsayuq runakunatam 

wañutsishqa karqan. Tsaynö wañutsinqanpitam DIOS 

YAYA perdonarqantsu. 

5Rey Joacim imata ruranqanpis llapanmi Judá nacionpa mandakuqnin 

reykunapa acta librunchö qellqashqa kaykan. 

6Joacim wañuskiptinnam tsurin Joaquínna rey karqan. 

7Babilonia nacionpa mandakuqnin reymi Egipto raqrapita Éufrates 

mayuyaq llapan markakunata poderninchö katsirqan. Tsaynö katsiptinmi 

Egipto nacionpa mandakuqnin rey soldädunkunawan Judá nacionta 
atacayarqannatsu. 

Joaquínta y wakin runakunata Babiloniaman prësu apayanqan 
2 Crónicas 36.9-10 

8Joaquínqa chunka pusaq watayuq kaykarmi rey yaykurqan. Paymi kimsa 

killalla Jerusalénpita mandakurqan. Mamanmi karqan Jerusalén markapita 
Elnatánpa tsurin Nehusta. 

9Joaquínpis taytannöllam DIOS YAYATA mana cäsur jutsata rurarqan. 

10Tsay witsaymi Babilonia nacionpa mandakuqnin rey Nabucodonosor 

Jerusalénta atacayänanpaq soldädunkunata mandarqan. Jerusalénman 
chaykurmi soldädunkuna tumat kunchawaskiyarqan. 

11Tsaychö kunchawaraykäyaptinmi kikin Nabucodonosorpis charqan. 

12Pelyayta mana valorarmi rey Joaquínqa, mamanwan, 

mandäsiqninkunawan, soldädunkunapa capitanninkunawan y yätsiqnin 
runakunapis rey Nabucodonosorpa poderninchöna kayarqan. 
Nabucodonosor pusaq watana Babilonia nacionpa mandakuqnin rey 
kaykaptinmi tsaynö päsarqan. 

13Jerusalénman yaykuskirnam rey Nabucodonosor templupita y 

palaciupitapis qoripita rurashqa manëjukunata jipitsimurqan. Rey Salomón 
qoripita ruratsinqankunatapis pakiskatsirmi templupita apatsirqan. 
Profëtankunawan DIOS YAYA willakatsinqannöllam päsarqan. 

14Rey Nabucodonosormi Jerusalénpita chunka waranqa (10,000) 

runakunata Babiloniaman prësu aparqan. Tsaynöllam aparqan 
capitankunata, mas valienti kaq soldädukunata, artesänukunata y 
herrërukunatapis. Waktsa runakunallatanam tsaychö dëjarqan. 

15Tsaynöllam Babiloniaman prësu aparqan rey Joaquínta, mamanta, 

warminkunata, capitanninkunata y Judá nacionchö täkuq imayka ruray 
yachaq llapan runakunatapis. 

16Tsaynöllam prësu aparqan qanchis waranqa (7,000) soldädukunata y 

waranqa (1,000) artesänukunata y herrërukunata. Tsay apanqan llapan 
runakunaqa guërraman aywayänanpaq kallpankunachönam kayarqan. 

17Tsaypitanam Babilonia nacionpa mandakuqnin rey Nabucodonosor 

Joaquínpa tiyun Mataníasta rey churarqan. Tsaynö churarmi shutinta 
cambiarqan Sedequíasta. 

Sedequías Judá nacionchö rey kanqan 
2 Crónicas 36.11-16; Jeremías 52.1-3 

18Sedequías ishkay chunka juk (21) watayuq kaykarmi rey 

yaykurqan. Paymi chunka juk wata Jerusalénpita mandakurqan. Mamanmi 
Libna markapita Jeremíaspa tsurin Hamutal karqan. 

19Sedequíaspis taytan Joacimnöllam DIOS YAYATA mana cäsur jutsata 

rurarqan. 

20Tsaymi DIOS YAYA rabyaskir Jerusalénchö täkuq runakunata y Judá 

nacionchö täkuq runakunata puntanpita qarqurqan. Tsaypitanam rey 
Sedequías Babilonia nacionpa mandakuqnin reypa contran shärirqan. 

 

2 Reyes 25 
Rey Sedequíasta Babilonia runakuna prësu achkuyanqan 

Jeremías 39.1-7; 52.3-11 

1Tsaymi rey Nabucodonosor llapan soldädunkunawan Jerusalén 

tsimpanman chaykur campamentuta rurayarqan. Tsaypitanam markapa 
murällan waqtanpa allpata montunatsiyarqan tsaypa lätar atacayänanpaq. 
Tsaynö päsarqan Sedequías pusaq wata rey kaykaptinmi. Nabucodonosor 
Jerusalénman chanqan junaqmi karqan chunka killachö chunka junaq. 

2Jerusalénta tsaynö tumat kunchawashqa tsaparäyarqan hasta Sedequías 

chunka juk wata mandakur qallaykunqanyaqmi. 

3Runakuna mikuyänanpaq ni imapis mana kaptinmi chusku kaq killachö 

isqun junaqchöna 

4markapa murällanta uchkuskiyarqan. Babilonia soldädukuna markata 

tsaparaykäyaptinmi Jerusalénchö soldädukuna paqasllapa qeshpir reypa 
huertanpa päsar ishkay murälla punkupa yarquyarqan. Tsaymi rey 
Sedequíaswan Arabá pampapa aywaq nänipa aywakuyarqan. 

5Tsaynö qeshpiykäyaptinmi Babilonia soldädukuna taripaykur rey 

Sedequíasta Jericó pampachö achkuskiyarqan. Tsaymi Sedequíasta 
soldädunkuna dëjaskir wakpa kaypa qeshpir aywakuyarqan. 

6Rey Sedequíasta tsaynö prësu achkuskirmi Babilonia nacionpa 

mandakuqnin rey Nabucodonosorman apayarqan. Nabucodonosormi Ribla 
markachö kaykarqan. Tsaychö juzgarmi 

7rey Sedequías rikaraykaptin tsurinkunata wañutsiyarqan. Kikin 

Sedequíastanam ishkan ñawinkunata jipiskir cadenawan watarkur 
Babiloniaman prësu apayarqan. 

Templuta juchutsiyanqan y runakunata prësu apayanqan 
2 Crónicas 36.17-21; Jeremías 39.8-10; 52.12-30 

8Nabucodonosor chunka isqun watana Babiloniapa mandakuqnin rey 

kaykaptinmi pitsqa killa qanchis junaqchö Nabuzaradán Jerusalénman 

charqan. Nabuzaradánqa Nabucodonosorpa wardiankunapa capitanninmi 
karqan. 

9Jerusalénchömi DIOS YAYAPA templunta, reypa palaciunta, llapan 

wajikunata y autoridäkunapa despächunkunatapis jankat waykayarqan. 

10Tsaynöllam Jerusalén markapa murällantapis soldädukuna 

juchutsiyarqan. 

11Jerusalénchö quëdaq runakunatanam Babiloniaman Nabuzaradán prësu 

aparqan. Tsaynöllam aparqan Babilonia reypa favornin shäriqkunata y 
ñawpata mana apayanqan artesänukunatapis. 

12Mas waktsakunatanam sïqa patsallanchö dëjarqan chakrakunata 

aruyänanpaq y üvakunata uryayänanpaq. 

13Tsaynöllam pakiyarqan templuchö broncipita rurashqa jatusaq 

columnakunata, carrëtakunata y lamar niyanqan jatun 
lavatoriuta. Tsaypitanam tsay pakiyanqan broncita Babiloniaman 
apayarqan. 

14Tsaynöllam apayarqan uchpa qorikuyänankunata, pälakunata, qetya 

jipikuyänankunata, wishllakunata y wakin kaq manëjukunatapis. Tsay 
manëjukunam broncipita rurashqa karqan sacrificiukunata 
waykayänanpaq. 

15Tsaynöllam capitán Nabuzaradán aparqan inciensiu 

qoshnïtsikuyänankunata, tazonkunata y llapantapis qoripita y qellaypita 
kaqkunata. 

16Apayanqan broncikunata manam pësaytapis puëdiyarqantsu. Tsay 

broncikunam karqan ishkay columnakunapita, lamar niyanqan jatusaq 
lavatoriupita y carrëtakunapita. Tsaykunatam rey Salomón DIOS 

YAYAPA templunpaq ruratsirqan. 

17Templu punkuchö columnakunam pusaq metrunö largu. Columna 

puntanchömi ishkay metrunö broncipita rurashqa tumat adornukuna 
karqan. Tsay adornupa entëru kuchunpam shikranö awashqa karqan. 
Shikrapita warkaränanpaqmi broncipita rurashqa granadïlla rikuqlla karqan. 
Jukaq columnapis tsaynöllam karqan. 

18Mandakuq sacerdöti Seraíastanam wardiakunapa capitannin 

Nabuzaradán prësu achkurqan. Paytawanmi mandäsiqnin sacerdöti 
Sofoníasta y templu punkuchö täpaq kimsa runakunata prësu achkurqan. 

19Tsaynöllam prësu achkurqan soldädukunapa capitanninta, reypa 

yätsiqnin pitsqa runakunata, soldädupaq qoriq capitanta y soqta chunka 
(60) mayor runakunatapis. 

20Babilonia nacionpa mandakuqnin rey Nabucodonosor Ribla markachö 

kaptinmi wardiakunapa capitannin Nabuzaradán tsay llapan prësu 
achkunqan runakunata Riblaman aparqan. 

21Tsaychömi tsay runakunata wañutsiyänanpaq rey Nabucodonosor 

mandarqan. Tsaynömi wakin kaq Judá runakunata wañuskatsir wakintana 
juklä nacionman apayarqan. 

Judá nacionchö Gedalías gobernador kanqan 
Jeremías 40.7-10; 41.1-3, 16-18 

22Tsaypitanam rey Nabucodonosor Judáchö quëdaq runakunapa 

gobernadornin kananpaq Gedalíasta churarqan. Gedalíaspa taytanmi 
Ahicam y awilunnam Safán karqan. 

23Gobernadornin kananpaq churanqanta wiyaykurmi Gedalíaswan 

parlayänanpaq Judá soldädukunapa capitanninkuna Mizpaman 
aywayarqan. Tsay capitankunam kayarqan Netaníaspa tsurin Ismael, 
Careapa tsurin Johanán, Netofapita Tanhumetpa tsurin Seraías y 
Maacapita Jaazanías. Paykunam soldädunkuna pushashqa aywayarqan. 

24Chaykuyaptinnam Gedalías nirqan: <<Babilonia nacionpita shamuq 

capitankunapita ama mantsakäshuntsu. Babilonia nacionpa mandakuqnin 
reyta cäsurqa mas allim kawakushun>>. 

25Tsaypita qanchis killa päsaskiptinnam Ismael shutiyuq runa chunka 

runankunata pushashqa Mizpaman charqan. Ismaelqa Elisamapa willkan 
Netaníaspa tsurinmi karqan. Tsaynöllam Judá nacionpa mandakuqnin 
reykuna casta karqan. Chaykurmi gobernador Gedalíastawan paqtan 
kaykaq Judá runakunata y tsaychö Babilonia runakunatapis wañutsiyarqan. 

26Tsaynö wañuskatsiyaptinmi Babilonia runakunata mantsar Judáchö 

quëdaq runakuna wamrakunapita qallaykur awkinkunayaq y 
soldädukunapis llapan qorikaskir Egiptuman qeshpirnin aywakuyarqan. 

Rey Joaquínta prësu kanqanpita jipinqan 
Jeremías 52.31-34 

27Babiloniapa mandakuqnin rey Evil-merodac mandakur qallanqan watam 

Judá nacionpa mandakuqnin rey Joaquínta llakipar carcelpita jipitsirqan. 
Tsaynö jipitsirqan Babiloniaman prësu apayanqanpita kimsa chunka 
qanchis (37) watata ushaykaptin chunka ishkay killa ishkay chunka qanchis 
(27) junaqchömi. 

28Kushi kushi parlaparmi Joaquíntaqa Babiloniachö prësu kaykaq 

reykunapita mas alli rikarqan. 

29Rey Joaquínmi carcelchö kanqan llatapanta cambiakuskir Babilonia 

nacionpa mandakuqnin reywan imaypis paqta mikurqan. 



789 

 

 
©  Wycliffe Bible Translators, Inc. 

  
 

 

30Tsaynöllam wañukunqanyaq gastunkunapaq waran waran qellayta 

reypita chaskirqan. 

1 Crónicas 
1 Crónicas 1 

Adánpita miraqkuna 
Génesis 5.1-32 

1Adánpa tsurinmi karqan Set, Setpa tsurinmi karqan Enós, 

2Enóspa tsurinmi karqan Cainán, Cainánpa tsurinmi karqan Mahalaleel, 

Mahalaleelpa tsurinmi karqan Jared, 

3Jaredpa tsurinmi karqan Enoc, Enocpa tsurinmi karqan Matusalén, 

Matusalénpa tsurinmi karqan Lamec, 

4Lamecpa tsurinmi karqan Noé. 

Noépita miraqkuna 
Génesis 10.1-32 

Noépa tsurinkunam kayarqan Sem, Cam y Jafet. 

5Jafetpa tsurinkunam kayarqan Gomer, Magog, Madai, Javán, Tubal, 

Mesec y Tiras. 

6Gomerpa tsurinkunam kayarqan Askenaz, Rifat y Togarma. 

7Javánpa tsurinkunam kayarqan Elisa, Tarsis, Quitim y Dodanim. 

8Campa tsurinkunam kayarqan Cus, Mizraim, Fut y Canaán. 

9Cuspa tsurinkunam kayarqan Seba, Havila, Sabta, Raama y Sabteca. 

Raamapa tsurinkunam kayarqan Seba y Dedán. 

10Nimrodpis Cuspa tsurinmi karqan. Paymi kay patsachö mas puntata 

poderninchö runakunata katsirqan. 

11Mizraimpita miraqkunam kayan ludeo runakuna, anameo runakuna, 

lehabita runakuna, naftuhita runakuna, 

12patruseo runakuna, casluhíta runakuna y caftorita runakunapis. Caftorita 

runakunapitam filisteo runakuna mirayarqan. 

13Canaánpa mayor kaq tsurinmi karqan Sidón. Qepan wawqinnam karqan 

Het. 

14Canaánpita miraqkunam kayan jebuseo runakuna, amorreo runakuna, 

gergeseo runakuna, 

15heveo runakuna, araceo runakuna, sineo runakuna, 

16arvadeo runakuna, zemareo runakuna y hamateo runakunapis. 

17Sempa tsurinkunam kayarqan Elam, Asur, Arfaxad, Lud y Aram. Arampa 

tsurinkunam kayarqan Uz, Hul, Geter y Mesec. 

18Arfaxadpa tsurinmi karqan Sela. Selapa tsurinmi karqan Heber. 

19Heberpa tsurinkunam ishkaq kayarqan. Mayor tsurinpa shutinmi karqan 

Peleg. Tsaynö shutin karqan pay kawanqan witsay runakuna chikinakurnin 
wakpa kaypa aywakuyanqanpitam. Qepa kaq tsurinpa shutinmi karqan 
Joctán. 

20Joctánpa tsurinkunam kayarqan Almodad, Selef, Hazar-mavet, Jera, 

21Adoram, Uzal, Dicla, 

22Ebal, Abimael, Seba, 

23Ofir, Havila y Jobab. Paykunam Joctánpa tsurinkuna kayarqan. 

Sempita miraqkuna 
Génesis 11.10-26 

24Sempita Abramyaq miraqkunam kayarqan Sem, Arfaxad, Selah, 

25Heber, Peleg, Reu, 

26Serug, Nacor, Taré 

27y Abram. Abrampa jukaq shutinmi karqan Abraham. 

Ismaelpita miraqkuna 
Génesis 25.12-18 

28Abrahampa tsurinkunam kayarqan Isaacwan Ismael. 

29Ismaelpa mayor tsurinmi karqan Nebaiot. Paypa qepanmi kayarqan 

Cedar, Adbeel, Mibsam, 

30Misma, Duma, Massa, Hadad, Tema, 

31Jetur, Nafis y Cedema. Paykunam Ismaelpa tsurinkuna kayarqan. 

Ceturapita miraqkuna 
Génesis 25.1-6 

32 Concubïnan Ceturachömi Abrahampa tsurinkuna kayarqan Zimram, 

Jocsán, Medán, Madián, Isbac y Súa. Jocsánpa tsurinkunam kayarqan 
Sebawan Dedán. 

33Madiánpa tsurinkunanam kayarqan Efa, Efer, Hanoc, Abida y Elda. 

Paykunam Cetura warmipita miraqkuna kayarqan. 

Esaúpita miraqkuna 
Génesis 36.1-19 

34Abrahampa tsurinmi karqan Isaac. Isaacpa tsurinkunam kayarqan 

Esaúwan Israel. 

35Esaúpa tsurinkunam kayarqan Elifaz, Reuel, Jeús, Jaalam y Coré. 

36Elifazpa tsurinkunam kayarqan Temán, Omar, Zefo, Gatam y Cenaz. 

Timna warminchönam yurirqan Elifazpa tsurin Amalec. 

37Reuelpa tsurinkunam kayarqan Nahat, Zera, Sama y Miza. 

Edomchö täkuq Seirpita miraq horeo runakuna 
Génesis 36.20-30 

38Seirpa tsurinkunam kayarqan Lotán, Sobal, Zibeón, Aná, Disón, Ezer y 

Disán. 

39Lotánpa tsurinkunam kayarqan Hori y Hemam. Lotánpa paninmi karqan 

Timna. 

40Sobalpa tsurinkunam kayarqan Alván, Manahat, Ebal, Sefo y Onam. 

Zibeónpa tsurinkunam kayarqan Ajawan Aná. 

41Anápa tsurinmi karqan Disón. Disónpa tsurinkunam kayarqan Amram, 

Esbán, Itrán y Querán. 

42Ezerpa tsurinkunam kayarqan Bilhán, Zaaván y Jaacán. Disánpa 

tsurinkunam kayarqan Uzwan Arán. 

Edomchö mandakuq reykuna 
Génesis 36.31-43 

43Israel nacionchö rey manaraq kaptinmi Edom nacionchöqa reykuna 

kayarqanna. Kaychömi tsay reykunapa shutinkuna qellqashqa kaykan: Juk 
rey karqan Beorpa tsurin Bela. Belapa markanmi Dinaba karqan. 

44Bela wañukuskiptinnam Zerapa tsurin Jobab rey karqan. Payqa Bosra 

markapitam karqan. 

45Jobab wañukuskiptinnam rantin rey karqan Husam. Paymi temanita 

runakuna täkuyanqanpita karqan. 

46Husam wañukuskiptinnam rantin rey karqan Bedadpa tsurin Hadad. 

Paymi Moab partichö madianita runakunata wañutsirqan. Hadadpa 
markanmi Avit karqan. 

47Hadad wañukuskiptinnam rantin rey karqan Samla. Paymi Masreca 

markapita karqan. 

48Samla wañukuskiptinnam rey karqan Saúl. Paymi Éufrates mayu 

kuchunchö kaykaq Rehobot markapita karqan. 

49Saúl wañukuskiptinnam rey karqan Acborpa tsurin Baal-hanán. 

50Baal-hanán wañukuskiptinnam rey karqan Hadad. Paymi Pai markapita 

karqan. Hadadpa warminpa shutinmi karqan Mehetabel. Mehetabelmi 
karqan Matredpa tsurin y Mezaabpa willkan. 

51Hadad wañuskiptinmi edomita runakunapa mandakuqnin rey kayarqan 

Timna, Alva, Jetet, 

52Aholibama, Ela, Pinón, 

53Cenaz, Temán, Mibzar, 

54Magdiel y Iram. Paykunam edomita runakunapa mandakuqnin reykuna 

kayarqan. 

 

1 Crónicas 2 
Israelpa tsurinkuna 

Génesis 35.22-26 

1Israelpa tsurinkunam kayarqan Rubén, Simeón, Leví, Judá, Isacar, 

Zabulón, 

2Dan, José, Benjamín, Neftalí, Gad y Aser. 

Judápita miraqkuna 

3Judápa tsurinkunam kayarqan Er, Onán y Sela. Paykunapa mamanmi 

karqan Canaánpita Súa. Judápa mayor tsurin Er alläpa mana alli runa 
kaptinmi DIOS YAYA wañuskatsirqan. 

4Llumtsuynin Tamarchömi Judápa ishkay tsurinkuna kayarqan Fareswan 

Zera. Judápa llapan tsurinkunam pitsqa kayarqan. 

5Farespa tsurinkunam kayarqan Hezrónwan Hamul. 

6Zerapa pitsqa tsurinkunam kayarqan Zimri, Etán, Hemán, Calcol y Dara. 

7Carmipa tsurinmi karqan Acán. Paymi Jericóchö llapanta ushakätsinqanpa 

rantin munanqan kaqkunata apar Israel runakuna castigashqa kayänanpaq 
jutsayuq karqan. 

8Etánpa tsurinmi karqan Azarías. 

9Hezrónpa tsurinkunam kayarqan Jerameel, Ram y Quelubai. 

10Rampa tsurinmi karqan Aminadab. Aminadabpa tsurinmi karqan Naasón. 

Naasónnam karqan Judá trïbukunapa mandakuqnin. 

11Naasónpa mayor tsurinmi karqan Salmón. Salmónpa tsurinmi karqan 

Booz. 

12Boozpa tsurinmi karqan Obed. Obedpa tsurinmi karqan Isaí. 

13Isaípa mayor tsurinmi karqan Eliab. Eliabpa qepanmi karqan Abinadab. 

Abinadabpa qepanmi karqan Simea. 

14Simeapa qepanmi karqan Natanael. Natanaelpa qepanmi karqan Radai. 

15Radaipa qepanmi karqan Ozem. Ozempa qepanmi karqan David. 

16Paykunapa paninkunam kayarqan Sarvia y Abigail. Sarviapa 

wawankunam kayarqan Abisai, Joab y Asael. 

17Abigailpa wawanmi karqan Amasa. Amasapa taytanmi karqan ismaelita 

castapita Jeter. 

18Hezrónpa tsurin Calebpa warminkunam kayarqan Azuba y Jeriot. 

Paykunapa wawankunam kayarqan Jeser, Sobab y Ardón. 

19Azuba wañukuskiptinnam Calebqa warminpaq Efratata ashirqan. Paypa 

wawanmi karqan Hur. 

20Hurpa tsurinmi karqan Uri. Uripa tsurinmi karqan Bezaleel. 

21Hezrón soqta chunka (60) watayuq kaykarmi Maquirpa tsurinta 

warminpaq ashirqan. Maquirqa karqan Galaadpa taytanmi. Maquirpa 
tsurinchömi yurirqan Hezrónpa tsurin Segub. 

22Segubpa tsurinmi karqan Jair. Paypa poderninchömi kayarqan Galaad 

partichö ishkay chunka kimsa (23) markakuna. 

23Tsaynö kaykaptinpis Gesur casta y Aram casta runakunam Jair y Kenat 

markakunaman yaykuskir llapanta qechuyarqan. Tsaynöllam lädunchö 
markakunatapis soqta chunka (60) markakunata qechuyarqan. Manaraq 
qechuyaptinmi tsay markakunachö täkuqkuna Galaadpa taytan Maquirpita 
miraqkuna kayarqan. 

24Caleb-efrata markachö Hezrón wañukuskiptinnam warmin Abías Asurta 

qeshyakurqan. Asurqa Tecoapa taytanmi karqan. 

25Hezrónpa mayor tsurin Jerameelpa tsurinkunam kayarqan Ram, Buna, 

Orén, Ozem y Ahías. Ramqa karqan Jerameelpa mayor tsurinmi. 

26Jerameelpa jukaq warminpa shutinmi Atara karqan. Atarapa wawanmi 

Onam karqan. 

27Jerameelpa mayor tsurin Rampa tsurinkunam kayarqan Maaz, Jamín y 

Equer. 

28Onampa tsurinkunam kayarqan Samai y Jada. Samaipa tsurinkunam 

kayarqan Nadab y Abisur. 

29Abisurpa warminmi karqan Abihail. Paypa wawankunam kayarqan 

Ahbánwan Molid. 

30Nadabpa tsurinkunam kayarqan Seledwan Apaim. Seledqa tsurinnaqllam 

wañukurqan. 

31Apaimpa tsurinmi karqan Isi. Isipa tsurinmi karqan Sesán. Sesánpa 

tsurinmi karqan Ahlai. 

32Samaipa wawqin Jadapa tsurinkunam kayarqan, Jeter y Jonatán. Jeterqa 

tsurin manaraq kaptinmi wañukurqan. 

33Jonatánpa tsurinkunam kayarqan Peletwan Zaza. Paykunam kayarqan 

Jerameelpita miraqkuna. 

34Sesánpaqa warmillam tsurinkuna kayarqan. Egiptupita apamunqan 

serviqninpa shutinmi karqan Jarha. 

35Jarhawanmi tsurinta Sesán churarqan. Paypa wawanmi karqan Atai. 

36Ataipa tsurinmi karqan Natán. Natánpa tsurinmi karqan Zabad. 

37Zabadpa tsurinmi karqan Eflal. Eflalpa tsurinmi karqan Obed. 

38Obedpa tsurinmi karqan Jehú. Jehúpa tsurinmi karqan Azarías. 

39Azaríaspa tsurinmi karqan Heles. Helespa tsurinmi karqan Elasa. 

40Elasapa tsurinmi karqan Sismai. Sismaipa tsurinmi karqan Salum. 

41Salumpa tsurinmi karqan Jecamías. Jecamíaspa tsurinmi karqan 

Elisama. 

42Jerameelpa wawqin Calebpa tsurinkunam kayarqan Mesa y Maresa. 

Mesaqa Calebpa mayor tsurinmi karqan. Mesapa tsurinmi karqan Zif. 
Maresapa tsurinmi karqan Hebrón. 

43Hebrónpa tsurinkunam kayarqan Coré, Tapúa, Requem y Sema. 

44Semapa tsurinmi karqan Raham. Rahampa tsurinmi karqan Jorcoam. 

Requempa tsurinnam karqan Samai. 

45Samaipa tsurinmi karqan Maón. Maónpa tsurinmi karqan Bet-sur. 

46Calebpa concubïnanpa shutinmi karqan Efa. Efapa wawankunam 

kayarqan Harán, Mosa y Gazez. Haránpa tsurinmi karqan Gazez. 

47Jahdaipa tsurinkunam kayarqan Regem, Jotam, Gesam, Pelet, Efa y 

Saaf. 

48Calebpa jukaq concubïnanpa shutinmi karqan Maaca. Paypa 

wawankunam kayarqan Seberwan Tirhana. 

49Tsaynöllam paypa wawankuna kayarqan Saafwan Seva. Saafpa tsurinmi 

karqan Madmana. Sevapa tsurinkunam kayarqan Macbenawan Gibea. 
Calebpa warmi tsurinmi karqan Acsa. 

50Paykunam Calebpita miraqkuna kayarqan. Calebpa warmin Efratachö 

mayor tsurinmi karqan Ur. Urpa tsurinmi karqan Quiriat-jearim markata 
shäritsiq Sobal, 

51Belén markata shäritsiq Salma y Bet-gader markata shäritsiq Haref. 

52Quiriat-jearim markata shäritsiq Sobalpa tsurinmi karqan Haroe. 

Tsaynöllam Sobalpita mirarqan pullan Manahet runakuna 

53y Quiriat-jearimchö täkuq runakuna. Quiriat-jearimchö täkuq runakuna 

kayarqan itrita runakuna, futita runakuna, sumatita runakuna y misraíta 
runakuna. Misraíta runakunapitam mirayarqan zoratita runakuna y estaolita 
runakuna. 

54Belén markata shäritsiq Salmapita mirayarqan netofatita runakuna, Atrot-

bet-joab, pullan manahetita runakuna y zoraítata runakuna. 

55Tsaynöllam Salmapita mirayarqan Jabeschö täkuq qellqay yachaq 

runakuna. Paykunam kayarqan tirateo runakuna, simeateo runakuna y 
sucateo runakuna. Llapan tsay runakunam Hamatpita miraq ceneo 
runakunam kayarqan. Hamatpitam mirayarqan Recab runakuna. 

 

1 Crónicas 3 
Rey Davidpa tsurinkuna 

2 Samuel 3.2-5; 5.13-16; 1 Crónicas 14.3-7 

1Hebrónchö rey David täkuykaptinmi soqta tsurinkuna yuriyarqan: Mayor 

tsurinpa shutinmi karqan Amnón. Amnónpa mamanmi karqan Jezreel 
markapita Ahinoam. Tsaypitam yurirqan Daniel. Danielpa mamanmi karqan 
Carmel markapita Abigail. 

2Tsaypitam yurirqan Absalón. Absalónpa mamanmi karqan Gesur markapa 

mandakuqnin rey Talmaipa tsurin Maaca. Tsaypitam yurirqan Adonías. 
Adoníaspa mamanmi karqan Haguit. 

3Tsaypitam yurirqan Sefatías. Sefatíaspa mamanmi karqan Abital. 

Tsaypitam yurirqan Itream. Itreampa mamanmi karqan Davidpa jukaq 
warmin Egla. 

4Tsay soqta tsurinkunam yuriyarqan Hebrón markachö. Davidmi 

Hebrónpita qanchis wata soqta killa mandakurqan. Tsaypitanam kimsa 
chunka kimsa (33) wata Jerusalénchö rey karqan. 

5Jerusalénchönam Davidpa wakin kaq tsurinkuna yuriyarqan. Punta kaq 

tsurinmi Simea karqan. Tsaypitanam yuriyarqan Sobab, Natán y Salomón. 
Salomónqa karqan Betsabépa wawanmi. Betsabéqa karqan Amielpa 
tsurinmi. 

6Tsaypita isqun masraqmi tsurinkuna kayarqan. Paykunam kayarqan Ibhar, 

Elisama, Elifelet, 

7Noga, Nefeg, Jafía, 

8Elisama, Eliada y Elifelet. 

9Paykunam kayarqan Davidpa legïtimu warminkunachö tsurinkuna. 

Tamarqa Davidpa tsurinkunapa paninmi karqan. 

Salomónpita miraqkuna 

10Salomónpa tsurinmi karqan Roboam. Roboampa tsurinmi karqan Abías. 

Abíaspa tsurinmi karqan Asa. Asapa tsurinmi karqan Josafat. 

11Josafatpa tsurinmi karqan Joram. Jorampa tsurinmi karqan Ocozías. 

Ocozíaspa tsurinmi karqan Joás. 

12Joáspa tsurinmi karqan Amasías. Amasíaspa tsurinmi karqan Azarías. 

Azaríaspa tsurinmi karqan Jotam. 

13Jotampa tsurinmi karqan Acaz. Acazpa tsurinmi karqan Ezequías. 

Ezequíaspa tsurinmi karqan Manasés. 

14Manaséspa tsurinmi karqan Amón. Amónpa tsurinmi karqan Josías. 

15Josíaspa mayor kaq tsurinmi karqan Johanán. Tsaypitanam yuriyarqan 

Joacim, Sedequías y Salum. 

16Joacimpa tsurinkunam kayarqan Jeconíaswan Sedequías. 

17Coníastam Babilonia runakuna markankunaman prësu apayarqan. 

Coníaspa tsurinkunam kayarqan Asir, Salatiel, 

18Malquiram, Pedaías, Senazar, Jecamías, Hosama y Nedabías. 

19Pedaíaspa tsurinkunam kayarqan Zorobabelwan Simei. Zorobabelpa 

tsurinkunam kayarqan Mesulamwan Hananías. Warmi tsurinmi karqan 
Selomit. 

20Tsaypita pitsqa masmi Zorobabelpa tsurinkuna yuriyarqan. Paykunam 

kayarqan Hasuba, Ohel, Berequías, Hasadías, Jusab-hesed. 

21Hananíaspa tsurinkunam kayarqan Pelatíaswan Jesaías. Jesaíaspa 

tsurinmi karqan Refaías. Refaíaspa tsurinmi karqan Arnán. Arnánpa 
tsurinmi karqan Abdías. Abdíaspa tsurinmi karqan Secanías. 

22Secaníaspa tsurinmi karqan Semaías y Semaíaspa tsurinkunanam 

kayarqan Hatús, Igal, Barías, Nearías y Safat. Llapan paykunam soqta 
kayarqan. 

23Nearíaspa tsurinkunam kayarqan Elioenai, Ezequías y Azricam. 

24Elioenaipa tsurinkunam kayarqan qanchis: Hodavías, Eliasib, Pelaía, 

Acub, Johanán, Dalaías y Anani. 

 

1 Crónicas 4 
Judápita miraqkuna 

1Judápita miraqkunam kayarqan Fares, Hezrón, Carmi, Hur y Sobal. 

2Sobalpa tsurinmi karqan Reaía. Reaíapa tsurinmi karqan Jahat. Jahatpa 

tsurinkunam kayarqan Ahumaiwan Lahad. Paykunam zoratita runakuna 
kayarqan. 

3Etampa tsurinkunam kayarqan Jezreel, Isma y Ibdas. Etampa warmi 

tsurinmi karqan Haze-lelponi. 

4Tsaynöllam Etampa tsurinkuna kayarqan Penuelwan Ezer. Penuelpa 

tsurinmi karqan Gedor. Ezerpa tsurinmi karqan Husa. Paykunam llapan 
kayarqan Hurpita miraqkuna. Hurqa Efratapa mayor tsurinmi karqan. 
Efrataqa Belénpa taytanmi karqan. 

5Tecoapa taytan Asurmi ishkay warmiyuq karqan. Tsay warminkunapam 

shutinkuna karqan Hela y Naara. 

6Naarapa wawankunam kayarqan Ahuzam, Hefer, Temeni y Ahastari. 

7Helapa wawankunam kayarqan Zeret, Jezoar y Etnán. 

8Cospa tsurinkunam kayarqan Anubwan Zobeba. Tsaynöllam Cospita 

miraqkuna kayarqan Harumpa tsurin Aharhel casta. 

9Jabesqa llapan wawqinkunapita mas reqishqam karqan. Maman alläpa 

ñakar qeshyakushqa karmi paypa shutin churarqan Jabesta. 

10Israel runakunata kuyaq Dios Yayatam Jabes mañakur nirqan: <<Dios 

Yaya, bendicionnikita noqaman churaykallämuy chakräkuna mas atska 
kananpaq, alli kawakunäpaq y ima desgraciapis mana päsamänanpaq>>. 
Tsaynö mañakuptinmi Dios Yaya payta yanaparqan. 

11Súapa wawqin Quelubmi Mehirpa taytan karqan. Mehirnam Estónpa 

taytan karqan. 

12Estónpa tsurinkunam kayarqan Bet-rafa, Paseahwan Tehina. Tehinam 

Nahas markata shäritsirqan. Paykunaqa Reca markapitam kayarqan. 

13Cenazpa tsurinkunam kayarqan Otonielwan Seraías. Otonielpa 

tsurinkunam kayarqan Hatat 

14y Meonotai. Meonotaipa tsurinmi karqan Ofra. Seraíaspa tsurinmi karqan 

Joab. Joabpita miraqkunam artesänu kar Carisim pampachö täkuyarqan. 

15Jefonipa tsurinmi karqan Caleb. Calebpa tsurinkunam kayarqan Iru, Ela y 

Naam. Elapa tsurinmi karqan Cenaz. 

16Jehalelelpa tsurinkunam kayarqan Zif, Zifa, Tirías y Asareel. 

17Esdraspa tsurinkunam kayarqan Jeter, Mered, Efer y Jalón. Meredpa 

jukaq warminchömi tsurinkuna kayarqan María, Samai y Isba. Isbapa 
tsurinmi karqan Estemoa. 

18Meredpa warmin karqan Faraónpa tsurin Bitia. Meredpa jukaq warminmi 

karqan Judá warmi. Paychömi Meredpa tsurinkuna karqan Jered, Heber y 
Jecutiel. Jeredmi karqan Gedorpa taytan. Hebermi karqan Socupa taytan. 
Jecutielnam karqan Zanoapa taytan. 

19Hodíaspa warminmi karqan Nahampa panin. Hodíaspa jukaq tsurinmi 

karqan Keilapa taytan y jukaq tsurinnam karqan Estemoapa taytan. Keilaqa 
garmita runam karqan. Estemoanam maacateo runa karqan. 

20Simónpa tsurinkunam kayarqan Amnón, Rina, Ben-hanán y Tilón. Isipa 

tsurinkunam kayarqan Zohetwan Benzohet. 

21Judápa tsurinmi karqan Sela. Selapa tsurinkunam kayarqan Erwan 

Laada. Ermi karqan Lecapa taytan. Laadam karqan Maresapa taytan. 
Paykunam Bet-asbea markachö täkur lïnupita imaykatapis shumaq 
rurayaq. 

22Tsaynöllam Selapita miraqkuna kayarqan Joacim, Joás y Saraf. Joáswan 

Sarafqa Moab casta warmikunawan churakaskirmi Belénchö 
täkuyänanpaq kutikuyarqan. Tsaynöllam Selapita miraqkuna kayarqan 
Cozeba markachö täkuqkuna. Tsay llapan shutikunam qellqashqa kaykan 
unay qellqayanqan libruchö. 

23Paykunam Netaim markachö y Gedera markachö täkur reypaq mitu 

mankakunata rurayarqan. 

Simeónpita miraqkuna 

24Simeónpa tsurinkunam kayarqan Nemuel, Jamín, Jarib, Zera y Saúl. 

25Saúlpa tsurinmi karqan Salum. Salumpa tsurinmi karqan Mibsam. 

Mibsampa tsurinmi karqan Misma. 

26Mismapa tsurinmi karqan Hamuel. Hamuelpa tsurinmi karqan Zacur. 

Zacurpa tsurinmi karqan Simei. 

27Simeipam chunka soqta ollqu tsurinkuna kayarqan y warmi 

tsurinkunanam soqta kayarqan. Peru Simeipa wawqinkunapam sïqa 
atskaqtsu tsurinkuna kayarqan. Tsaymi Judá trïbukunanöqa Simeón 
trïbukuna alläpa mirayarqantsu. 

28Simeón trïbukunam täkuyarqan Beersebachö, Moladachö, Hazar-

sualchö, 

29Bilhachö, Ezemchö, Toladchö, 

30Betuelchö, Hormachö, Siclagchö, 

31Bet-marcabotchö, Hazar-susimchö, Bet-biraichö y Saaraimchö. Tsay 

markakunam paykunapa karqan David rey kanqan witsayyaq. 

32Tsaynöllam Simeón trïbukuna pitsqa markakunachö täkuyarqan. Tsay 

markakunam karqan Etam, Aín, Rimón, Toquén y Asán. 

33Tsay markakunapam caseriunkuna karqan Baal partipa mujunninyaq. 

Simeón trïbukunapa shutinkuna y markankunapa shutinkunam unay 
qellqayanqan libruchö qellqashqa kaykan. 

34Simeónpita wakin miraqkunam kayarqan Mesobab, Jamlec, Amasíaspa 

tsurin Josías, 

35Joel, Josibíaspa tsurin Jehú. Josibíaspa taytanmi karqan Seraías. 

Seraíaspa taytanmi karqan Asiel. 

36Tsaynöllam Simeónpita wakin kaq miraqkuna kayarqan Elioenai, 

Jaacoba, Jesohaía, Asaías, Adiel, Jesimiel, Benaía, 

37y Sifipa tsurin Ziza. Sifipa taytanmi karqan Alón. Alónpa taytanmi karqan 

Jedaías. Jedaíaspa taytanmi karqan Simri. Simripa taytanmi karqan 
Semaías. 

38Tsay runakunam kayarqan castankunapa mandaqninkuna. Tsaynöllam 

paykuna casta runakuna maytsikaman mirayarqan. 

39Maytsikaman mirayaptinmi wätankunata mitsiyänanpaq qewata ashir 

Gedor partiyaq chäyarqan. Tsayqa mayu kuchun pampapita rupay 
yarqamunan kaqläpam karqan. 

40Tsaychömi wätankunapaq atska alli qewata tariyarqan. Tsay partiqa 

shumaq tranquïlum karqan. Tsayman chäyanqan witsaymi tsaychö 
täkuyarqan Cam casta runakuna. 

41Gedor partichö täkuyta munarmi janalächö qellqaraykaq mandakuq 

runakuna chaykur Cam casta runakunata wañutsiyarqan. Wajinkunatawan 
carpankunatapis jankatmi ushakätsiyarqan. Tsaynömi päsarqan Judá 
nacionpa mandakuqnin rey Ezequías mandakuq kanqan witsay. Atska 
qewa wätankunapaq kaptinmi tsaychö täkuyarqan. 

42Tsay Simeón trïbukunapitam pitsqa pachak (500) Seir jallqakunaman 

aywayarqan. Paykunapa mandaqninkunam kayarqan Pelatías, Nearías, 
Refaías y Uziel. Tsay mandakuq runakunam kayarqan Isipa tsurinkuna. 

43Tsayman chaykurmi kawaykar quëdaq amalecita runakunata 

ushakätsiyarqan. Tsaynö wañuskatsirmi tsaychö kananyaqpis täkuykäyan. 

 

1 Crónicas 5 
Rubénpita miraqkuna 

1Israelpa mayor tsurinmi karqan Rubén. Mayor karpis madrastanwan 

puñunqanpitam mayor kay derëchunta taytanpita chaskirqantsu. Payta 



801 

 

 
©  Wycliffe Bible Translators, Inc. 

  
 

 

entreganqanpa rantinmi mayor kay derëchunta Josépa tsurinkunatana 
taytan Israel entregarqan. 

2Tsay mayor kay derëchuta chaskirpis manam Josépa tsurinkunatsu wakin 

kaq Israel trïbukunapita mas poderyuq kayarqan, sinöqa Judá trïbukunam. 
Tsaymi Israel nacionpa mandakuqnin reypis Judá trïbupita karqan. 

3Israelpa mayor tsurinmi karqan Rubén. Rubénpa tsurinkunam kayarqan 

Hanoc, Falú, Hezrón y Carmi. 

4Joelpa tsurinmi karqan Semaías. Semaíaspa tsurinmi karqan Gog. Qoqpa 

tsurinmi karqan Simei. 

5Simeipa tsurinmi karqan Micaía. Micaíapa tsurinmi karqan Reaía. Reaíapa 

tsurinmi karqan Baal. 

6Baalpa tsurinmi Beera karqan. Beeram karqan Rubén trïbukunapa 

mandakuqnin. Tsay witsaymi Asiria nacionpa mandakuqnin Tiglat-pileser 
paykunata prësu aparqan. 

7Beerapita miraqkunapa shutinkunam castanpa castanpa kaynö 

qellqashqa kaykan: Jeiel (Jeielqa mas mandakuqmi karqan), Zacarías 

8y Bela. Belam Azazpa tsurin karqan. Azazqa Semapa tsurinmi karqan. 

Semanam Joelpa tsurin karqan. Rubén trïbukunam Aroer partipita Nebo 
markayaq y tsaypita Baal-meónpa mujunninyaq täkuyarqan. 

9Galaad partichö maytsikaman wätankuna miraptinmi rupay yarqamunan 

kaqläpapis Rubén trïbukuna täkuyänanpaq aywayarqan. Tsaymi 
tsaychöpis desiertuyaq täkuyarqan. Tsay desiertum chan Éufrates 
mayuyaq. 

10Saúl rey kanqan witsaymi Rubén trïbukunaqa agareno runakunata 

atacayarqan. Agareno runakunaqa Galaad parti rupay yarqamunan 
kaqlächömi täkuyarqan. Paykunata venciskirmi agareno runakunapa 
markankunachö Rubén trïbukuna täkuyarqan. 

Gad trïbukuna 

11Rubén trïbukuna täkuyanqan lädunchömi Gad trïbukunapis täkuyarqan. 

Paykunam Basán partichö Salca partiyaq täkuyarqan. 

12Basánchömi Joel mandakuq karqan. Joelta mandäsiqninmi Safán karqan. 

Safánta mandäsiqninmi karqan Jaanai. Jaanaita mandäsiqninmi karqan 
Safat. 

13Paykunapa wakin kaq trïbu majinkunam mandakuyarqan Gad trïbuchö 

qanchis casta runakunata. Tsay mandakuqkunam kayarqan Micael, 
Mesulam, Seba, Jorai, Jacán, Zía y Heber. 

14Tsay qanchis mandakuqkunam kayarqan Abihailpita miraqkuna. 

Abihailmi karqan Huripa tsurin. Hurinam karqan Jaroapa tsurin. Jaroam 

karqan Galaadpa tsurin. Galaadmi karqan Micaelpa tsurin. Micaelmi karqan 
Jesisaipa tsurin. Jesisaim karqan Jahdupa tsurin. Jahdum karqan Buzpa 
tsurin. 

15Ahími karqan Abdielpa tsurin y Gunipa willkan. Paymi karqan llapan Gad 

casta runakunapa mandakuqnin. 

16Gad trïbukunam täkuyarqan Galaad partichö, Basán parti markakunachö 

y Sarón parti wäta mitsikuyänankunachö. 

17Tsaykunapa llapan shutinkunatam unay qellqayanqan libruman 

qellqayarqan Judá nacionpa mandakuqnin rey Jotam kaykaptin. 
Tsaynöllam Israel nacionpa mandakuqnin rey Jeroboam kaykaptinpis 
qellqayarqan. 

Agareno runakunawan guërrachö kayanqan 

18Rubén trïbukunawan Gad trïbu y pullan Manasés trïbukunam pelyay 

yachaq kayarqan chusku chunka chusku waranqa qanchis pachak soqta 
chunka (44,760) runakuna. Paykunam guërraman aywar espädata, 
escüduta y flëchatapis allish manijayaq. 

19Tsaymi agareno runakunawan guërrata rurayarqan. Agareno 

runakunatam yanapayarqan Jetur runakuna, Nafis runakuna, Nodab 
runakuna. 

20Pullan guërrachö kaykarmi Rubén trïbukuna, Gad trïbu y pullan Manasés 

trïbukuna Dios Yaya yanapananpaq mañakuyarqan. Tsaynö confiakur 
mañakuyaptinmi Dios Yaya paykunata yanaparqan. Tsaymi agareno 
runakunata y yanapaqninkunatapis llapanta venciyarqan. 

21Tsaynö venciskirmi paykunapa wätankunata apakuyarqan pitsqa chunka 

waranqa (50,000) camëllukunata, ishkay pachak pitsqa chunka waranqa 
(250,000) üshakunata, ishkay waranqa (2,000) ashnukunata. Tsaynöllam 
pachak waranqa (100,000) runakunatapis prësu apayarqan. 

22Dios Yaya yanapaptinmi tsay guërrachö maytsikaq contran runakunata 

wañutsiyarqan. Tsaypitam Rubén trïbukuna, Gad trïbukuna y pullan 
Manasés trïbukunaqa agareno runakuna täkuyanqanchö Babiloniaman 
prësu apayanqanyaq täkuyarqan. 

Pullan Manasés trïbukuna 

23Pullan Manasés trïbukuna alläpa mirarmi Basánpita Baal-hermónyaq y 

Senirpita Hermón jirkayaq täkuyarqan. 

24Tsay pullan Manasés trïbu castakunapa mandaqninkunam kayarqan 

Efer, Isi, Eliel, Azriel, Jeremías, Hodavías y Jahdiel. Paykunaqa llapanpis 
valienti alli chölu reqishqam kayarqan. 

Rubén trïbukunata, Gad trïbukunata y pullan Manasés trïbukunata prësu 
apayanqan 

25Rubén trïbukunawan Gad trïbu y pullan Manasés trïbukunaqa unay 

ayllunkuna adorayanqan Dios Yayata cäsuyanqanpa rantinmi juk 
dioskunatana adorayarqan. Tsay dioskunam kayarqan Dios Yaya 
ushakätsinqan juklä runakuna adorayanqan dioskuna. 

26Tsay dioskunata adorayaptinmi Israel runakunata kuyaq Dios Yaya alläpa 

rabyar Asiria nacionpa mandakuqnin Pul shutiyuq Tiglat-
pileserta valoratsirqan paykunata atacar prësu apananpaq. Tsaymi wakinta 
apayarqan Halahman, wakinta Haborman, wakin kaqta Haraman y wakin 
kaqtana Gozán mayu kuchunman. Tsaychömi paykuna kananyaqpis 
täkuyan. 

 

1 Crónicas 6 
Mandakuq sacerdötikuna pikuna kayanqan 

1 (5.27) Levípa tsurinkunam kayarqan Gersón, Coat y Merari. 

2 (5.28) Coatpa tsurinkunam kayarqan Amram, Izhar, Hebrón y Uziel. 

3 (5.29) Amrampa tsurinkunam kayarqan Aarón, Moisés y María. Aarónpa 

tsurinkunam kayarqan Nadab, Abiú, Eleazar y Itamar. 

4 (5.30a) Eleazarpa tsurinmi karqan Finees. Fineespa tsurinmi karqan 

Abisúa. 

5 (5.30b) Abisúapa tsurinmi karqan Buqui. Buquipa tsurinmi karqan Uzi. 

6 (5.31) Uzipa tsurinmi karqan Zeraías. Zeraíaspa tsurinmi karqan Meraiot. 

7 (5.32) Meraiotpa tsurinmi karqan Amarías. Amaríaspa tsurinmi karqan 

Ahitob. 

8 (5.33) Ahitobpa tsurinmi karqan Sadoc. Sadocpa tsurinmi karqan Ahimaas. 

9 (5.34) Ahimaaspa tsurinmi karqan Azarías. Azaríaspa tsurinmi karqan 

Johanán. 

10 (5.35) Johanánpa tsurinmi karqan Azarías. Azaríasmi mandakuq 

sacerdöti Jerusalénchö karqan rey Salomón shäritsinqan templuchö. 

11 (5.36) Azaríaspa tsurinmi karqan Amarías. Amaríaspa tsurinmi karqan 

Ahitob. 

12 (5.37) Ahitobpa tsurinmi karqan Sadoc. Sadocpa tsurinmi karqan Salum. 

13 (5.38) Salumpa tsurinmi karqan Hilcías. Hilcíaspa tsurinmi karqan 

Azarías. 

14 (5.39) Azaríaspa tsurinmi karqan Seraías. Seraíaspa tsurinmi karqan 

Josadac. 

15 (5.40) Josadactam Nabucodonosor prësu aparqan Judá nación 

runakunata y Jerusalénchö täkuq runakunata poderninman DIOS 

YAYA churaptin. 

Levípita miraqkuna 

16 (1) Levípa tsurinkunam kayarqan Gersón, Coat y Merari. 

17 (2) Gersónpa tsurinkunam kayarqan Libni y Simei. 

18 (3) Coatpa tsurinkunam kayarqan Amram, Izhar, Hebrón y Uziel. 

19 (4) Meraripa tsurinkunam kayarqan Mahliwan Musi. Paykunam Levípita 

miraqkuna kayarqan. 

20 (5) Gersónpa tsurinmi karqan Libni, Libnipa tsurinmi karqan Jahat, 

Jahatpa tsurinmi karqan Zima, 

21 (6) Zimapa tsurinmi karqan Joa, Joapa tsurinmi karqan Iddo, Iddupa 

tsurinmi karqan Zera, Zerapa tsurinmi karqan Jeatrai. 

22 (7) Coatpa tsurinmi karqan Aminadab, Aminadabpa tsurinmi karqan Coré, 

Corépa tsurinmi karqan Asir, 

23 (8) Asirpa tsurinmi karqan Elcana, Elcanapa tsurinmi karqan Asaf, Asafpa 

tsurinmi karqan Asir, 

24 (9) Asirpa tsurinmi karqan Tahat, Tahatpa tsurinmi karqan Uriel, Urielpa 

tsurinmi karqan Uzías y Uzíaspa tsurinmi karqan Saúl. 

25 (10) Elcanapa tsurinmi karqan Amasai y Amasaipa tsurinmi karqan 

Ahimot. 

26 (11) Ahimotpa tsurinmi karqan Elcana, Elcanapa tsurinmi karqan Zofai, 

Zofaipa tsurinmi karqan Nahat, 

27 (12) Nahatpa tsurinmi karqan Eliab, Eliabpa tsurinmi karqan Jeroham y 

Jerohampa tsurinmi karqan Elcana. 

28 (13) Samuelpa tsurinkunam kayarqan Vasniwan Abías. Vasnim karqan 

mayor kaq tsurin. 

29 (14) Meraripa tsurinmi karqan Mahli, Mahlipa tsurinmi karqan Libni, 

Libnipa tsurinmi karqan Simei, Simeipa tsurinmi karqan Uza, 

30 (15) Uzapa tsurinmi karqan Simea, Simeapa tsurinmi karqan Haguía y 

Haguíapa tsurinmi karqan Asaías. 

Cantaqkunata rey David churanqan 

31 (16) Babulta DIOS YAYAPA wajinman churaykurmi tsaychö 

cantatsiyänanpaq cantaqkunatapis rey David churarqan. 

32 (17) Paykunam Tinkuna Carpachö alabanzakunata imaypis cantayaq 

Jerusalénchö templuta Salomón shäritsinqanyaq. Tsaymi templuchöpis 
paykunaqa alabanzakunata cantar sïguiyarqan. 

33 (18) Tsay cantaqkunam kayarqan Hemán, Asaf y Etán. Paykunapa 

tsurinkunapis cantaqllam kayarqan. Hemánqa karqan Coat casta runam. 
Taytanmi karqan Joel. Joelpa taytanmi karqan Samuel. 

34 (19) Samuelpa taytanmi karqan Elcana. Elcanapa taytanmi karqan 

Jeroham. Jerohampa taytanmi karqan Eliel. Elielpa taytanmi karqan Toa. 

35 (20) Toapa taytanmi karqan Zuf. Zufpa taytanmi karqan Elcana. Elcanapa 

taytanmi karqan Mahat. Mahatpa taytanmi karqan Amasai. 

36 (21) Amasaipa taytanmi karqan Elcana. Elcanapa taytanmi karqan Joel. 

Joelpa taytanmi karqan Azarías. Azaríaspa taytanmi karqan Sofonías. 

37 (22) Sofoníaspa taytanmi karqan Tahat. Tahatpa taytanmi karqan Asir. 

Asirpa taytanmi karqan Asaf. Asafpa taytanmi karqan Coré. 

38 (23) Corépa taytanmi karqan Izhar. Izharpa taytanmi karqan Coat. Coatpa 

taytanmi karqan Leví. Levípa taytanmi karqan Israel. 

39 (24) Hemánpa derëchu kaq lädunchömi Asaf cantarnin yanaparqan. 

Asafpa taytanmi karqan Berequías. Berequíaspa taytanmi karqan Simea. 

40 (25) Simeapa taytanmi karqan Micael. Micaelpa taytanmi karqan 

Baasías. Baasíaspa taytanmi karqan Malquías. 

41 (26) Malquíaspa taytanmi karqan Etni. Etnipa taytanmi karqan Zera. 

Zerapa taytanmi karqan Adaía. 

42 (27) Adaíapa taytanmi karqan Etán. Etánpa taytanmi karqan Zima. 

Zimapa taytanmi karqan Simei. 

43 (28) Simeipa taytanmi karqan Jahat. Jahatpa taytanmi karqan Gersón. 

Gersónpa taytanmi karqan Leví. 

44 (29) Hemánpa itsuq kaq lädunchönam Merari casta Etán cantarnin 

yanaparqan. Etampa taytanmi karqan Quisi. Quisipa taytanmi karqan Abdi. 
Abdipa taytanmi karqan Maluc. 

45 (30) Malucpa taytanmi karqan Hasabías. Hasabíaspa taytanmi karqan 

Amasías. Amasíaspa taytanmi karqan Hilcías. 

46 (31) Hilcíaspa taytanmi karqan Amsi. Amsipa taytanmi karqan Bani. 

Banipa taytanmi karqan Semer. 

47 (32) Semerpa taytanmi karqan Mahli. Mahlipa taytanmi karqan Musi. 

Musipa taytanmi karqan Merari. Meraripa taytanmi karqan Leví. 

48 (33) Hemánpa, Asafpa y Etánpa trïbu majinkunam wakin imapis 

ruraykunata Dios Yayapa wajinchö rurayarqan. 

49 (34) Aarónwan paypita miraqkunallam sacrificiuta 

waykana altarchö sacrificiukunata waykayaq y inciensiuta qoshnïtsina 
altarchö inciensiuta qoshnïtsiyaq. Tsaynöllam paykunalla Lugar 
Santïsimuchö llapan imapis ruraypaq kaqkunata rurayaq. Tsaynöpam Dios 
Yayapa serviqnin Moisés llapan mandakunqanta cumpliyarqan. Tsaynö 
cumpliyaptinmi Israel runakunapa jutsankunata Dios Yaya perdonarqan. 

Aarónpita miraqkuna 

50 (35) Aarónpa tsurinmi karqan Eleazar, Eleazarpa tsurinmi karqan Finees, 

Fineespa tsurinmi karqan Abisúa, 

51 (36) Abisúapa tsurinmi karqan Buqui, Buquipa tsurinmi karqan Uzi, Uzipa 

tsurinmi karqan Zeraías, 

52 (37) Zeraíaspa tsurinmi karqan Meraiot, Meraiotpa tsurinmi karqan 

Amarías, Amaríaspa tsurinmi karqan Ahitob, 

53 (38) Ahitobpa tsurinmi karqan Sadoc y Sadocpa tsurinmi karqan 

Ahimaas. 

Levitakuna täkuyänanpaq rikätsiyanqan markakuna 
Josué 21.1-42 

54 (39) Coat casta Aarónpita miraqkunam täkuyanqan markakunata 

sortiyarnin chaskiyarqan. 

55 (40) Tsaynöpam Hebrón markata y cercanchö kaq chakrakunatapis 

wätankunata mitsikuyänanpaq chaskiyarqan. Hebrónmi karqan Judá 
trïbukuna chaskiyanqan posesionchö. 

56 (41) Peru Jefonipa tsurin Calebtam sïqa Hebrónpa caseriunkuna y tsay 

lädunchö kaq chakrakuna töcarqan. 

57 (42) Tsaymi Coat casta Aarónpita miraq runakuna chaskiyanqan 

markakuna karqan Hebrón (Hebrónqa tsinkakuna markam karqan), Libna, 
Jatir, Estemoa, 

58 (43) Hilén, Debir, 

59 (44) Asán y Bet-semes. Tsaynöllam cada markapa cercanchö 

kaqkunatapis wätankunata mitsikuyänanpaq chaskiyarqan. 

60 (45) Benjamín trïbukunapita chaskiyanqan markakunam karqan Geba, 

Alemet y Anatot. Tsaynöllam cada markapa cercanchö kaq jallqakunatapis 
wätankunata mitsikuyänanpaq chaskiyarqan. Tsaymi Judá trïbupita y 
Benjamín trïbupita chaskiyanqan markakuna karqan chunka kimsa. Tsay 
markakunatam Coat casta Aarónpita miraq runakuna castanpa castanpa 
rakipunakuyarqan. 

61 (46) Aarónpita miraq runakuna chaskiyanqannöllam Coat casta wakin 

runakunapis sortiyaypa markakunata castanpa castanpa chaskiyarqan. 
Pullan Manasés trïbukunapita chaskiyanqan markakunam karqan chunka. 

62 (47) Gersón casta runakunam chunka kimsa markakunata castanpa 

castanpa chaskiyarqan. Tsay markakunatam chaskiyarqan Isacar trïbupita, 
Aser trïbupita, Neftalí trïbupita y Basánchö pullan Manasés trïbupita. 

63 (48) Merari casta runakunanam sortiyaypa chunka ishkay markakunata 

castanpa castanpa chaskiyarqan. Tsay markakunatam chaskiyarqan 
Rubén trïbupita, Gad trïbupita y Zabulón trïbupita. 

64 (49) Tsaynömi levita runakuna täkuyänanpaq Israel majinkuna 

markakunata rikätsiyarqan. Cada markapa cercanchö kaq jallqakunatam 
wätankunata mitsikuyänanpaq rikätsiyarqan. 

65 (50) Judá trïbupita, Simeón trïbupita y Benjamín trïbupita rikätsiyanqan 

markakunataqa sortiyarmi chaskiyarqan. Tsay markakuna mayqan mayqan 
kanqanpis qellqashqam kaykan. 

66 (51) Efraín trïbukunawan Coat casta runakunam markakunata jallqantinta 

chaskiyarqan. 

67 (52) Tsaymi Efraín jallqakunachö chaskiyarqan. Siquem markata 

(Siquemqa tsinkakuna markam karqan), Gezerta, 

68 (53) Jocmeamta, Bet-horónta, 

69 (54) Ajalónta y Gat-rimónta. Tsaynöllam chaskiyarqan cada markapa 

cercanchö kaq jallqakunatapis wätankunata mitsikuyänanpaq. 

70 (55) Coat casta wakin kaq runakunam chaskiyarqan pullan Manasés 

trïbukunapita Aner y Bileam markakunata. Tsaynöllam chaskiyarqan cada 
markapa cercanchö kaq jallqakunatapis wätankunata mitsikuyänanpaq. 

71 (56) Gersón casta runakunam chaskiyarqan pullan Manasés 

trïbukunapita Basánchö Golán markata y Astarot markata. Tsaynöllam 
chaskiyarqan cada markapa cercanchö kaq jallqakunatapis wätankunata 
mitsikuyänanpaq. 

72 (57) Isacar trïbukunapitam chaskiyarqan Cedes, Daberat, 

73 

(58) Ramot y Anem markakunata. Tsaynöllam chaskiyarqan cada markapa 
cercanchö kaq jallqakunatapis wätankunata mitsikuyänanpaq. 

74 (59) Aser trïbukunapitam chaskiyarqan Masal, Abdón, 

75 (60) Hucoc y Rehob markakunata. Tsaynöllam chaskiyarqan cada 

markapa cercanchö kaq jallqakunatapis wätankunata mitsikuyänanpaq. 

76 (61) Neftalí trïbukunapitam chaskiyarqan Galileachö kaq Cedes, Hamón 

y Quiriataim markakunata. Tsaynöllam chaskiyarqan cada markapa 
cercanchö kaq jallqakunatapis wätankunata mitsikuyänanpaq. 

77 (62) Merari casta wakin kaq runakunam chaskiyarqan Zabulón 

trïbukunapita Rimón y Tabor markakunata. Tsaynöllam chaskiyarqan cada 
markapa cercanchö kaq jallqakunatapis wätankunata mitsikuyänanpaq. 

78 (63) Jordán mayu tsimpanchöpis Merari casta runakunam markakunata 

chaskiyarqan. Tsay tsimpaqa Jericópa frentinchö y rupay yarqamunan 
kaqlächömi kaykan. Tsay wak tsimpanchö Rubén trïbukunapitam 
chaskiyarqan desiertuchö kaq Beser markata. Tsaynöllam chaskiyarqan 
Jaza, 

79 (64) Cademot y Mefaat markakunata. Tsaymi chaskiyarqan cada 

markapa cercanchö kaq jallqakunatapis wätankunata mitsikuyänanpaq. 

80 (65) Gad trïbukunapitam chaskiyarqan Galaadchö kaq Ramot, 

Mahanaim, 

81 (66) Hesbón y Jazer markakunata. Tsaynöllam chaskiyarqan cada 

markapa cercanchö kaq jallqakunatapis wätankunata mitsikuyänanpaq. 

 

1 Crónicas 7 
Isacarpita miraqkuna 

1Isacarpa tsurinkunam chusku kayarqan. Paykunam kayarqan Tola, Fúa, 

Jasub y Simrón. 

2Tolapa tsurinkunam kayarqan Uzi, Refaías, Jeriel, Jahmai, Jibsam y 

Semuel. Paykunaqa llapanpis valienti alli chölu y castankunapa 
mandaqninkunam kayarqan. David mandakunqan witsaymi Tola castachö 
ishkay chunka ishkay waranqa soqta pachak (22,600) runakuna kayarqan. 

3Uzipa tsurinmi karqan Israhías. Israhíaspa tsurinkunam kayarqan Micael, 

Obadías, Joel y Isías. Paykunam castankunapa mandakuqnin kayarqan. 

4Warminkuna atska kaptinmi tsurinkunapis atskaq kayarqan. Paykunapa 

castankunachömi kimsa chunka soqta waranqa (36,000) pelyay yachaq 
runakuna kayarqan. 

5Isacarpita llapan miraqkunam kayarqan pusaq chunka qanchis waranqa 

(87,000) pelyay yachaq runakuna. Unay runakunapa shutinkunata 
qellqayanqan padrón libruchömi qellqashqa kaykan. 

Benjamínpita miraqkuna 

6Benjamínpa tsurinkunam kayarqan Bela, Bequer y Jediael. 

7Belapam pitsqa tsurinkuna kayarqan. Paykunam kayarqan Ezbón, Uzi, 

Uziel, Jerimot y Iri. Paykunaqa llapanpis valienti alli chölu y castankunapa 

mandaqninkunam kayarqan. Paykunapita miraq runakunam kayarqan 
ishkay chunka ishkay waranqa kimsa chunka chusku (22,034). 

8Bequerpa tsurinkunam kayarqan Zemira, Joás, Eliezer, Elioenai, Omri, 

Jerimot, Abías, Anatot y Alamet. 

9Paykunam kayarqan llapanpis valienti alli chölu y castankunapa 

mandaqninkuna. Paykunapita miraqkunam kayarqan ishkay waranqa 
ishkay pachak (20,200) pelyay yachaq runakuna. Unay runakunapa 
shutinkunata qellqayanqan padrón libruchömi tsaynö qellqashqa kaykan. 

10Jediaelpa tsurinmi karqan Bilhán. Bilhánpa tsurinkunam kayarqan Jeús, 

Benjamín, Aod, Quenaana, Zetán, Tarsis y Ahisahar. 

11Paykunaqa llapanpis Jediaelpita miraq runakuna karmi castankunapa 

mandaqninkuna kayarqan. Tsaynöllam valienti alli chölu kar guërrachö 
pelyayänanpaq listu kaykäyarqan. Paykunapita miraqkunam kayarqan 
qanchis waranqa ishkay pachak (17,200) pelyay yachaq runakuna. 

12Hirpa tsurinkunam kayarqan Supimwan Hupim. Aherpa tsurinmi karqan 

Husim. 

Neftalípita miraqkuna 

13Neftalípa tsurinkunam kayarqan Jahzeel, Guni, Jezer y Salum. Paykunam 

Bilhapa willkankuna kayarqan. 

Manaséspita miraqkuna 

14Manaséspa jukaq concubïna warminmi karqan Siria nacionpita. Tsay 

warmichömi Manaséspa tsurinkuna kayarqan Asriel y Maquir. Maquirmi 
karqan Galaadpa taytan. 

15Maquirmi Maaca shutiyuq warmiwan churakarqan. Maacaqa Hupimwan 

Supim castam karqan. Maquirpa jukaq tsurinmi karqan Zelofehad. 
Zelofehadpaqa llapan tsurinkuna warmillam kayarqan. 

16Maquirpa warmin Maacanam qeshyakurqan Peresta. Perespa 

qepanmanmi karqan Seres. Perespa tsurinkunam kayarqan Ulam y 
Requem. 

17Ulampa tsurinmi karqan Bedán. Tsay llapan runakunam Galaad runakuna 

kayarqan. Galaadqa Maquirpa tsurin y Manaséspa willkanmi karqan. 

18Maquirpa panin Hamolequetpa wawankunam kayarqan Isod, Abiezer y 

Mahala. 

19Semidapa tsurinkunam kayarqan Ahián, Siquem, Likhi y Aniam. 

Efraínpita miraqkuna 

20Efraínpa tsurinmi karqan Sutela. Sutelapa tsurinmi karqan Bered. 

Beredpa tsurinmi karqan Tahat. Tahatpa tsurinmi karqan Elada. Eladapa 
tsurinmi karqan Tahat. 

21Tahatpa tsurinmi karqan Zabad. Zabadpa tsurinmi karqan Sutela. 

Efraínpa tsurinkuna Ezerta y Eladtam Gat markachö täkuq runakuna 
wañuskatsiyarqan wätankunata suwaq aywaqta. 

22Tsaynö wañuskatsiyaptinmi taytan Efraínqa llakirnin waqar purirqan. 

Tsaynö waqaptinmi ayllunkuna shoqaqnin aywayarqan. 

23Tsaypitam warmin yapay qeshyaq kaskir ollqu wamrata qeshyakurqan. 

Paypa shutinmi churarqan Beríata. Tsay shutitam churarqan tsurinkunata 
wañutsishqa kayaptin. 

24Beríapa warmi tsurinmi karqan Seera. Tsay Seeram ura kaq Bet-horón 

markatawan janaq kaq Bet-horón markata y Uzen-seera markata 
ruratsirqan. 

25Beríapa tsurinmi karqan Refa. Refapa tsurinmi karqan Resef. Resefpa 

tsurinmi karqan Telah. Telahpa tsurinmi karqan Tahán. 

26Tahánpa tsurinmi karqan Laadán. Laadánpa tsurinmi karqan Amiud. 

Amiudpa tsurinmi karqan Elisama. 

27Elisamapa tsurinmi karqan Nun. Nunpa tsurinmi karqan Josué. 

28Efraínpita miraqkunam wakin kaqqa Bet-el markachö y jallqankunachö 

täkuyarqan. Wakin kaqnam rupay yarqamunan kaqläpa Naarán markachö 
täkuyarqan. Wakin kaqnam rupay jeqanan kaqläpa Gezer markachö y 
jallqankunachö täkuyarqan. Wakin kaqnam norti kaqlä Siquem markachö y 
jallqankunachö Ayah markakunayaq y jallqankunayaq täkuyarqan. 

29Tsaynöllam Israelpa tsurin Josépita miraqkuna täkuyarqan Bet-seán 

markachö y jallqankunachö, Taanac markachö y jallqankunachö, Meguido 
markachö y jallqankunachö y Dor markachö y jallqankunachöpis. Tsay 
llapan markakunaqa Manasés trïbukunapa poderninchömi karqan. 

Aserpita miraqkuna 

30Aserpa tsurinkunam kayarqan Imna, Isúa, Isúi y Bería. Paykunapa 

paninmi karqan Sera. 

31Beríapa tsurinkunam kayarqan Heberwan Malquiel. Malquielqa karqan 

Birzavitpa taytanmi. 

32Heberpa tsurinkunam kayarqan Jaflet, Semer y Hotam. Paykunapa 

paninmi karqan Súa. 

33Jafletpa tsurinkunam kayarqan Pasac, Bimhal y Asvat. 

34Jafletpa wawqin Semerpa tsurinkunam kayarqan Ahí, Rohga, Jehúba y 

Aram. 

35Jafletpa wawqin Helempa tsurinkunam kayarqan Zofa, Imna, Seles y 

Amal. 

36Zofapa tsurinkunam kayarqan Súa, Harnefer, Súal, Beri, Imra, 

37Beser, Hod, Sama, Silsa, Itrán y Beera. 

38Jeterpa tsurinkunam kayarqan Jefone, Pispa y Ara. 

39Ulapa tsurinkunam kayarqan Ara, Haniel y Rezia. 

40Tsay llapan runakunam Aserpita miraqkuna kayarqan. Paykunam 

castankunachö mandaqninkuna kayarqan. Tsaynöllam valienti alli chölu 
soldädukuna y respitashqa runakuna kayarqan. Paykunapita miraqkunam 
kayarqan ishkay chunka soqta waranqa (26,000) runakuna. Unay 
runakunapa shutinkunata qellqayanqan padrón libruchömi tsaynö 
qellqashqa kaykan. 

 

1 Crónicas 8 
Benjamínpita miraqkuna 

1Benjamínpa mayor tsurinmi karqan Bela. Paypa qepanmanmi karqan 

Asbel. Asbelpa qepanmanmi karqan Ahara. 

2Aharapa qepanmanmi karqan Noha. Nohapa qepanmanmi karqan Rafa. 

3Belapa tsurinkunam kayarqan Adar, Gera, Abiud, 

4Abisúa, Naamán, Ahoa, 

5Gera, Sefufán y Hiram. 

6-7Aodpa tsurinkunam kayarqan Geba markachö täkuq castakunapa 

mandaqninkuna. Tsay mandakuqkunam kayarqan Naamán, Ahías y Gera. 
Geba markachö täkunqanpita aywakuyänanpaq obligayaptinmi marka 
majinkunata Geram pusharqan Manahat markaman tsaychö 
täkuyänanpaq. Geraqa Uzapa y Ahiudpa taytankunam karqan. 

8Husim y Baara warminkunapita Saharaim rakikaskir Moab nacionman 

aywakurqan. Tsaychö täkuykar 

9Hodeswan churakaskiptinmi tsurinkuna karqan Jobab, Sibia, Mesa, 

Malcam, 

10Jeúz, Saquías y Mirma. Paykunam kayarqan castankunapa 

mandaqninkuna. 

11Warmin Husimchömi Saharaimpa tsurinkuna kayarqan Abitobwan Elpaal. 

12Elpaalpa tsurinkunam kayarqan Heber, Misam y Semed. Semedmi 

shäritsirqan Ono y Lod markakunata caseriunkunatawan. 

13Elpaalpa tsurinkunam kayarqan Beríawan Sema. Paykunam 

castankunapa mandaqninkuna kar Ajalón markachö täkuyarqan. Tsaychö 
täkurmi Gat markachö täkuq runakunata qarquyarqan. 

14Beríapa tsurinkunam kayarqan Ahío, Sasac, Jeremot, 

15Zebadías, Arad, Ader, 

16Micael, Ispa y Joha. 

17Elpaalpaqa masmi tsurinkuna kayarqan. Paykunam kayarqan Zebadías, 

Mesulam, Hizqui, Heber, 

18Ismerai, Jezlías y Jobab. 

19Simeipa tsurinkunam kayarqan Jaquim, Zicri, Zabdi, 

20Elienai, Ziletai, Eliel, 

21Adaía, Beraías y Simrat. 

22Sasacpa tsurinkunam kayarqan Ispán, Heber, Eliel, 

23Abdón, Zicri, Hanán, 

24Hananías, Elam, Anatotías, 

25Ifdaías y Peniel. 

26Jerohampa tsurinkunam kayarqan Samserai, Seharías, Atalías, 

27Jaresías, Elías y Zicri. 

28Paykunam Jerusalénchö täkurnin castankunapa mandaqninkuna 

kayarqan. Tsaynömi unay runakunapa shutinkunata qellqayanqan padrón 
libruchö qellqashqa kaykan. 

Saúlpa ayllunkuna 
1 Crónicas 9.35-44 

29Gabaón markachömi Gabaónpa taytan Jehiel täkurqan. Paypa warminmi 

karqan Maaca. 

30Jehielpa mayor tsurinmi karqan Abdón. Tsaypitanam wakin kaq 

tsurinkuna kayarqan Zur, Cis, Baal, Ner, Nadab, 

31Gedor, Ahío, Zequer 

32y Miclot. Miclotpa tsurinmi karqan Simei. Paykunam Jerusalénchö llapan 

täkuyarqan. 

33Nerpa tsurinmi karqan Cis. Cispa tsurinmi karqan Saúl. Saúlpa 

tsurinkunam kayarqan Jonatán, Malquisúa, Abinadab y Es-baal. 

34Jonatánpa tsurinmi karqan Merib-baal. Merib-baalpa tsurinmi karqan 

Micaía. 

35Micaíapa tsurinkunam kayarqan Pitón, Melec, Tarea y Acaz. 

36Acazpa tsurinmi karqan Joada. Joadapa tsurinkunam kayarqan Alemet, 

Azmavet y Zimri. Zimripa tsurinmi karqan Mosa. 

37Mosapa tsurinmi karqan Bina. Binapa tsurinmi karqan Rafa. Rafapa 

tsurinmi karqan Elasa. Elasapa tsurinmi karqan Azel. 

38Azelpa tsurinkunam soqta kayarqan. Paykunam kayarqan Azricam, 

Bocru, Ismael, Searías, Obadías y Hanán. 

39Azelpa wawqin Esecpa mayor tsurinmi karqan Ulam. Tsaypitam kayarqan 

Jehúswan Elifelet. 

40Ulampa tsurinkunam pelyay yachaq soldädukuna kayarqan. Tsaynöllam 

flëchaytapis yachaq kayarqan. Paykunapa tsurinkunawan willkankunam 
kayarqan pachak pitsqa chunka (150). Paykunam llapan Benjamín 
trïbukuna kayarqan. 

 

1 Crónicas 9 

1Llapan Israel runakunapa shutinkuna y unay castankunapa shutinkunapis 

Israel reykunapa acta librunchö qellqashqa kaykan. 

Babiloniapita kutiqkuna 
Nehemías 11.1-24 

Judá runakuna mana cäsukuq kayanqanpitam Dios Yaya permïtirqan 
Babilonia soldädukuna prësu apayänanpaq. 

2Tsaypita atska wata päsaskiptinmi sacerdötikuna, levita runakuna, 

templuchö aruqkuna y wakin kaq Israel runakuna markankunaman puntata 
kutikuyarqan. 

3Tsaynö kutikurmi Judá trïbupita, Benjamín trïbupita, Efraín trïbupita y 

Manasés trïbupita wakin kaq runakuna Jerusalénchö täkuyarqan. 

4Judá trïbupitam ayllunkunawan Jerusalénman Utai charqan. Utai karqan 

Amiudpa tsurin, Amiudmi karqan Omripa tsurin, Omrim karqan Imripa tsurin 
y Imrim karqan Banipa tsurin. Paykunam Judápa tsurin Fares ayllu 
kayarqan. 

5Tsaynöllam Judá trïbupita Sela ayllu runakuna chäyarqan. Tsay ayllu 

karmi Asaías y tsurinkunapis paykunawan aywayarqan. Asaíasmi llapan 
wawqinkunapa mayornin karqan. 

6Tsaynöllam Zera ayllu Jeuelpis ayllunkunawan chäyarqan. Tsaymi soqta 

pachak isqun chunka (690) Judá trïbukuna Jerusalénman chäyarqan. 

7Benjamín trïbupitam castankunawan Jerusalénman Salu charqan. Salúmi 

karqan Mesulampa tsurin, Mesulammi karqan Hodavíaspa tsurin y 
Hodavíasnam karqan Asenúapa tsurin. 

8Tsaynöllam Ibneías, Ela y Mesulam ayllunkunawan Jerusalénman 

chäyarqan. Ibneíasmi karqan Jerohampa tsurin. Elam karqan Uzipa tsurin 
y Micripa willkan. Mesulamnam karqan Sefatíaspa tsurin, Reuelpa willkan 
Ibneíaspa willkanpa tsurin. 

9Llapanpis tsay runakunam castankunapa mandaqninkuna kayarqan. 

Paykunapa shutinkunam unay runakunapa shutinkunata qellqayanqan 
padrón libruchö qellqashqa kaykan. Paykunawanmi isqun pachak pitsqa 
chunka soqta (956) Benjamín trïbukuna Jerusalénman chäyarqan. 

10Sacerdöti castakunapitam Jerusalénman kutikuyarqan Jedaías, Joiarib, 

Jaquín 

11y templuchö mandakuq Azarías. Azaríasmi Hilcíaspa tsurin karqan. 

Hilcíasmi karqan Mesulampa tsurin. Mesulammi karqan Sadocpa tsurin, 
Meraiotpa willkan y Ahitobpa willkanpa tsurin. 

12Tsaynöllam sacerdöti Adaía y sacerdöti Masaipis Jerusalénman 

chäyarqan. Adaíam karqan Jerohampa tsurin. Jerohammi karqan Pasurpa 
tsurin. Pasurmi karqan Malquíaspa tsurin. Masainam karqan Adielpa tsurin. 
Adielmi karqan Jazerapa tsurin. Jazeram karqan Mesulampa tsurin. 
Mesulammi karqan Mesilemitpa tsurin. Mesilemitmi karqan Imerpa tsurin. 

13Llapanpis tsay sacerdötikunam castankunapa mandaqninkuna kayarqan. 

Paykuna imaykachöpis alli yachayyuq kar templuchö rurayänanpaq 
kaqkunata allish rurayarqan. Paykunawan aywaqkunam waranqa qanchis 
pachak soqta chunka (1,760) sacerdötikuna Jerusalénman chäyarqan. 

14Levitakunapitam ayllunkunawan Jerusalénman Semaías charqan. 

Semaíasmi karqan Hasubpa tsurin, Azricampa willkan y Hasabíaspa 
willkanpa tsurin. Paykunam llapanpis kayarqan Merari casta runakuna. 

15Tsaynöllam Bacbacar, Heres, Galal y Matanías Jerusalénman 

chäyarqan. Mataníasmi karqan Micaíapa tsurin, Zicripa willkan y Asafpa 
willkanpa tsurin. 

16Tsaynöllam Obadíaswan Berequíaspis Jerusalénman chäyarqan. 

Obadíasmi karqan Semaíaspa tsurin, Galalpa willkan y Jedutúnpa 
willkanpa tsurin. Berequíasnam karqan Asapa tsurin y Elcanapa willkan. 
Netofa marka lädunchömi Elcana täkurqan. 

17Templu punkuta täpaq Salum, Acub, Talmón, Ahimán y wawqinkunapis 

Jerusalénman chäyarqan. Salummi punku täpaqpa mandaqninkuna 
karqan. 

18Paykunam kanayaqpis reypa punkunta täpayan. Tsay punkuqa rupay 

yarqamunan kaqlächömi kaykan. Tsay ayllu runakunam ñawpatapis 
levitakunapa campamentunman yaykuna punkuta täpayaq. 

19Tsaynöllam Salumqa Corépa tsurin karqan. Corémi unay kaq Corépa 

tsurin Asafpita miraq karqan. Salummi Coré casta majinkunawan 
templuman yaykuna punkuta täpayarqan. Tsaynöllam Coré castakuna 
unay täpayarqan DIOS YAYAPA campamentunchö Tinkuna Carpaman 
yaykuna punkuta. 

20Tsay täpaqkunapa mandakuqninmi karqan Eleazarpa tsurin Finees. 

Paytaqa DIOS YAYAM llapan imaykachöpis yanaparqan. 

21Tsaypitanam Meselemíaspa tsurin Zacarías DIOS YAYAPA Tinkuna 

Carpanman yaykuna punkuchö täpaq karqan. 

22Salum mandanqan runakunaqa kayarqan ishkay pachak chunka ishkay 

(212). Paykunapa markankunachömi shutinkunawan castankunapa 
shutinkunapis padrón libruchö qellqashqa kaykan. Paykunatam Davidwan 
profëta Samuel akrayarqan Dios Yayapa Tinkuna Carpan punkunta 
täpayänanpaq. 

23Tsaymi paykunaqa imaypis llapan ayllunkunawan trukanakuypa DIOS 

YAYAWAN Tinkuna Carpaman yaykuna punkuta täpayaq. 

24Tinkuna Carpapa chuskun läduntam punku täpaqkuna täpayarqan. 

Tsaymi rupay yarqamunan kaqlächö, rupay jeqanan kaqlächö, norti 
kaqlächö y sur kaqlächöpis täpayaq. 

25Tsaynö trukanakuypa täpayaptinmi cada qanchis junaq markankunapita 

ayllunkuna chäyaq punkuta täpayänanpaq. 

26Peru täpaqkunapa chuskuq mandaqnin levitakunam imaypis mana yarqur 

patsanllachö täkuyarqan. Paykunam tesöruta churayanqan cuartukunata y 
templuchö kaq wakin cuartukunatapis täpayaq. 

27Tinkuna Carpata täpayänanpaq churashqa karmi cada paqas tumat 

täpayaq. Tsaynöllam Tinkuna Carpapa punkunkunata cada alliq kichayaq. 

28Wakin kaq täpaqkunanam Tinkuna Carpa manëjukunata täpayaq. Tsay 

manëjukunatam yuparnin jipiskir kutitsiyaq. 

29Wakin kaqnam Tinkuna Carpachö jatusaq manëjukunata täpayaq. 

Tsaynöllam jarinata, vïnuta, aceitita, inciensiuta y mushkuq jachakunata 
cuidayaq. 

30Sacerdötikunanam mushkuq jachata takurnin perfümita rurayaq. 

31Levita runa Matatíasmi encargädu karqan ofrendakunapaq tantata 

imaypis rurananpaq. Matatíasmi karqan Coré casta Salumpa mayor tsurin. 

32Coat casta majinkunanam cada jamay junaq Dios Yayapaq qaqätsiyllapa 

mësaman churayänanpaq sagrädu tantata rurayarqan. 

33Wakin kaq levita runakunam cantaqkuna kayarqan. Paykunaqa 

castankunapa mandaqninkunam kayarqan. Cantaqkuna karmi patsan 
templupa patiunchö kaq cuartukunachö täkuyarqan. Paykunaqa manam 
wakin aruykunachöqa aruyaqtsu, sinöqa paqasta junaqta 
cantayänanllapaqmi kayarqan. 

34Tsay llapan levita runakunam Jerusalénchö täkuyarqan. Tsaynömi unay 

runakunapa shutinkunata qellqayanqan padrón libruchö qellqayanqannölla 
castankunapa mandaqninkuna kayarqan. 

Saúlpita miraqkuna 
1 Crónicas 8.29-40 

35Gabaón markachömi Gabaónpa taytan Jehiel täkurqan. Paypa warminmi 

karqan Maaca. 

36Mayor tsurinmi karqan Abdón. Tsaypitanam wakin kaq tsurinkuna 

kayarqan Zur, Cis, Baal, Ner, Nadab, 

37Gedor, Ahío, Zacarías y Miclot. 

38Miclotpa tsurinmi karqan Simeam. Paykunam Jerusalénchö llapan 

täkuyarqan. 

39Nerpa tsurinmi karqan Cis. Cispa tsurinmi karqan Saúl. Saúlpa 

tsurinkunam kayarqan Jonatán, Malquisúa, Abinadab y Es-baal. 

40Jonatánpa tsurinmi karqan Merib-baal. Merib-baalpa tsurinmi karqan 

Micaía. 

41Micaíapa tsurinkunam kayarqan Pitón, Melec, Tarea y Acaz. 

42Acazpa tsurinmi karqan Jara. Jarapa tsurinkunam kayarqan Alemet, 

Azmavet y Zimri. Zimripa tsurinmi karqan Mosa. 

43Mosapa tsurinmi karqan Bina. Binapa tsurinmi karqan Refaías. Refaíaspa 

tsurinmi karqan Elasa. Elasapa tsurinmi karqan Azel. 

44Azelpa tsurinkunam soqta kayarqan. Paykunam kayarqan Azricam, 

Bocru, Ismael, Searías, Obadías y Hanán. 

 

1 Crónicas 10 
Saúlwan tsurinkuna guërrachö wañuyanqan 

1 Samuel 31.1-13 

1Gilboa jirkachö filisteo runakuna atacayaptinmi Israel runakuna qeshpir 

aywakuyarqan. Tsaynö qeshpiykäyaqtam filisteo runakuna atskaqta 
wañutsiyarqan. 

2Tsaynöllam Saúltawan tsurinkunatapis qatikachäyarqan. Tsaychömi 

Saúlpa tsurinkuna Jonatánta, Abinadabta y Malquisúata wañutsiyarqan. 

3Tsaypitanam filisteo runakuna Saúlta flëchaskiyarqan. Tsaymi qeshpiyta 

mana puëdir 

4armanta puritsir yanapaqnin soldäduta Saúl nirqan: <<Espädaykiwan 

wañuskatsimay. Manam munätsu Diosman mana creyiq filisteo runakuna 
wañuskatsiyämar kushikuyänanta>>. Tsaynö niptinpis yanapaqnin soldädu 
alläpa mantsakarmi wañutsiyta munarqantsu. Mana munaptinmi espädanta 
kamaskir Saúl shikwarnin kikillan tuksikuskirqan. 

5Saúl wañushqata rikaykurmi yanapaqnin soldädupis tsaynölla 

tuksikuskirqan. 

6Tsaynöpam Saúl, kimsan tsurinkuna y paywan kaykaq llapan castankuna 

wañuyarqan. 

7Israel soldädukuna qeshpiyanqanta y tsurinkunawan Saúl wañunqanta 

musyaskirmi Jezreel pampachö täkuq Israel runakuna markankunapita 
qeshpir aywakuyarqan. Tsaymi filisteo runakunana tsay markakunachö 
täkuyarqan. 

8Saúl wañunqanpita waränin junaqnam wañushqakunapa 

imaykankunatapis apayänanpaq filisteo runakuna aywayarqan. Tsaychömi 
Saúlta y tsurinkunata Gilboa jirkachö wañushqa jitaraykaqta tariyarqan. 

9Saúlpa umanta roquskirnam espädantawan pelyananpaq kaq llatapanta 

apakuyarqan. Tsaychö Saúl wañunqanta willakuyänanpaqmi entëru 
markakunaman y diosninkunapa templunkunaman willakuqkunata 
kachayarqan. 

10Saúlpa espädantawan pelyananpaq kaq llatapantanam churayarqan 

diosninkunapa templunman y umantanam 
warkayarqan Dagón diosninkunapa templunman. 

11Saúlta tsaynö rurayanqanta Galaad partichö kaykaq Jabes markachö 

täkuq Israel runakuna musyaykurmi 

12valienti kaq soldädukuna willanakuskir Saúlpa y tsurinkunapa ayankunata 

qoriyämurqan. Tsaynö qoriskirmi Jabesman apaykur encina jacha 
chakinman pampaskir qanchis junaqyaq ayunayarqan. 

13Saúlqa DIOS YAYATA mana cäsunqanpita y DIOS YAYATA tapukunqanpa 

rantin brüjaman rikätsikuq aywanqanpitam Saúl tsaynö wañurqan. 

14Tsaymi Dios Yaya permïtirqan filisteo runakuna payta wañutsiyänanpaq. 

Tsaypitanam Isaípa tsurin Davidtana churarqan rey kananpaq. 

 

1 Crónicas 11 
Israel runakunapa mandakuqnin rey David kanqan 

2 Samuel 5.1-5 

1Tsaypitanam llapan Israel runakuna Hebrón markaman qorikaskir Davidta 

niyarqan: <<Noqakunaqa castaykikuna karmi rey kanaykita munayä. 

2Rey Saúl mandakunqan witsaypis qammi Israel soldädukunata guërrachö 

pelyayänanpaq pusharqayki. Tsaynöllam rey kanaykipaq DIOS 

YAYA nishushkanki: <Qamtam kuyanqä Israel runakunapa mandakuqnin 
rey kanaykipaq akrashkaq. Tsaymi üsha mitsikuqnö Israel runakunata 
shumaq rikanki> >>. 

3Tsaynö niyaptinmi mandakuqnin rey kananpaq DIOS YAYAPA puntanchö 

Israel mayor runakunawan pactuta David rurarqan. Tsaychömi 
Samuelta DIOS YAYA ninqannölla mandakuq rey kananpaq Davidpa 
umanman aceitita wiñayarqan. 

Jerusalén markata David qechunqan 
2 Samuel 5.6-10 

4Tsaypitam llapan Israel soldädukunawan rey David Jerusalén markata 

atacayänanpaq aywayarqan. Tsay markachö jebuseo runakuna 
täkuyaptinmi tsay markata reqiyarqan Jebús shutiwan. 

5Jebúsman chaykuyaptinmi tsaychö täkuq runakuna Davidta niyarqan: 

<<Qamkunaqa manam ni imanöpa kayman yaykayämunkitsu>>. Tsaynö 
nikäyaptinpis Davidqa jebuseo runakunata venciskirmi Sión lömachö kaq 
murallashqa Jerusalén markata qechurqan. Tsaynöpam kananyaqpis tsay 
markata Davidpa Markan niyan. 

6Manaraq atacarmi rey David soldädunkunata nirqan: <<Mayqaykipis 

jebuseo runakunata atacaq puntata yaykuq kaqtam soldädükunapa 
capitannin kananpaq churayäshayki>>. Tsaymi Sarviapa wawan Joab 
puntata yaykuskir jebuseo runakunata atacarqan. Tsaymi rey David payta 
churarqan soldädukunapa capitannin kananpaq. 

7Tsaynö qechuskirmi Davidqa Siónpitana Israel runakunata mandarqan. 

Tsaynöpam tsay markata Davidpa Markan niyan. 

8Tsaypitanam Davidqa wajikunata ruratsirqan Milo patak perqapita marka 

kuchunyaq. Joabnam tsay markachö wakin kaq wajikunata allitsatsirqan. 

9Llapanta mandaq DIOS YAYA yanapaptinmi David mas poderyuq karqan. 

Davidpa mas valienti kaq kimsa soldädunkuna 
2 Samuel 23.8-17 

10David rey kaptinmi soldädukunapa capitanninkuna mas valienti kayarqan. 

Paykunam Davidta imaykachöpis yanapayarqan. DIOS YAYA profëtanwan 
willakatsinqannöllam tsay capitankuna llapan Israel runakunawan rey 
kananpaq payta churayarqan. 

11Davidpa mas valienti kaq soldädunkunam kimsaq kayarqan. Punta kaqmi 

Hacmonipa tsurin Jasobeam karqan. Paymi tsay kimsa soldädukunapa 
capitannin karqan. Juk kutim Jasobeamqa lanzanwan wañuskatsirqan 
kimsa pachak (300) soldädukunata. 

12Tsaypitanam Dodupa tsurin Eleazar karqan. Paymi tsay kimsan valienti 

kaq soldäduchö juknin karqan. Payqa Ahohí markapitam karqan. 

13Israel runakunawan guërrata rurayänanpaq filisteo runakuna 

Pasdamimchö qorikäyaptinmi Eleazarpis tsaychö Davidwan kayarqan. 
Cebäda chakrachö pelyaykarmi filisteo runakunapita Israel runakuna 
qeshpir aywakuyarqan. 

14Tsaynö qeshpiyaptinpis cebäda chawpinman ichiskirmi Eleazarqa filisteo 

soldädukunata vencinqanyaq pelyarqan. Tsaynöpam Israel 
runakunata DIOS YAYA yanaparqan filisteo runakunata venciyänanpaq. 

15Juk kutichömi filisteo runakuna campamentunkuna ruraykur Refaim 

pampachö kaykäyarqan. Davidnam Adulam machaychö tsinkaraykarqan. 
Tsaymanmi Kimsa Chunka niyanqan soldädukunapita kimsa mas valienti 
kaq soldädukuna paywan tinkuyänanpaq aywayarqan. 

16Belénchö juk tröpa filisteo soldädukuna kayaptinmi tsay machayman 

David tsinkakurqan. 

17Kimsan mas valienti kaq soldädunkuna chaykuyaptinmi David nirqan: 

<<¡Ojalä pillapis Belénman yaykuna pözupita yakuta upyanäpaq 
apaykamunman!>> 

18Tsaymi filisteo soldädukuna Belénchö kaykäyaptin tsay kimsa mas 

valienti kaq soldädukuna tsinkayllapa yaykuskir pözupita yakuta David 
upyananpaq apapayämurqan. Peru yakuta chaykatsiyaptinmi David 
upyayta munarqantsu. Masbienmi DIOS YAYATA qaraqnö patsaman jichar 
nirqan: 

19<<Kay yakuta upyarqa wañuytapis mana mantsar apamuq runakunapa 

yawarninta upyaqnömi kashaq>>. Tsaynö nirmi yakuta David 
upyarqantsu. Tsay kimsan mas valienti kaq soldädukunam tsay yakuta 
Davidpaq apayämurqan. 

Kimsa Chunka niyanqan valienti kaq soldädukuna 
2 Samuel 23.18-39 

20Kimsa Chunka niyanqan valienti kaq soldädukunapa capitanninmi Joabpa 

wawqin Abisai karqan. Juk kutim kimsa pachak (300) contran 

soldädukunawan pelyar lanzawan llapanta wañuskatsirqan. Tsaynöpam 
kimsa valienti kaq soldädukunanö paypis respitashqa karqan. 

21Abisaiqa Kimsa Chunka niyanqan soldädukunapita mas reqishqa karmi 

paykunapa capitannin karqan. Tsaynö karpis kimsan mas valienti kaq 
soldädukunamanqa manam iwalarqantsu. 

22Benaíapis valienti soldädum karqan. Payqa Cabseel markapita Joiadapa 

tsurinmi karqan. Valienti soldädu karmi Moab nacionpita alli pelyay yachaq 
ishkay soldädukunata wañuskatsirqan. Tsaynöllam jukpun rashtaykaptin 
jatun pözuman yaykuskir leonta wañuskatsirqan. 

23Paymi ishkay metru pullan jatunkaray Egipto runata wañuskatsirqan. 

Tsay runapam lanzanpis telarpa arolladorninnö teta karqan. Lanzan 
aptashqa shamuptinmi Benaíaqa qerullawan garutir lanzanta 
qechuskirqan. Tsay lanzawanmi kikinta wañuskatsirqan. 

24Joiadapa tsurinta Benaía tsaynö wañutsinqanpitam kimsan mas valienti 

kaq soldädukuna respitashqa kayanqannö paypis respitashqa karqan. 

25Kimsa Chunka niyanqan soldädukunachö respitashqa karpis Benaíaqa 

manam iwalarqantsu kimsa valienti kaq soldädukunamanqa. Paytam 
cuidaqnin soldädunkunapa capitannin kananpaq David churarqan. 

26Kimsa Chunka niyanqan mas valienti kaq soldädukunam kayarqan: 

Joabpa wawqin Asael; Belén markapita Dodupa tsurin Elhanán; 

27Harod markapita Samot; Pelón markapita Heles; 

28Tecoa markapita Iquespa tsurin Ira; Anatot markapita Abiezer; 

29Husa markapita Sibecai; Ahohí markapita Ilai; 

30Netofa markapita Maharai; Netofa markapita Baanapa tsurin Heleb; 

31Gabaa markapita Ribaipa tsurin Itai (Gabaaqa Benjamín trïbukuna 

täkuyanqanchömi kaykan); Piratón markapita Benaía; 

32Gaas raqrapita Hurai; Arba markapita Abiel; 

33Barhum markapita Azmavet; Saalbón markapita Eliaba; 

34Gizón markapita Hasempa tsurinkuna; Arar markapita Sagipa tsurin 

Jonatán; 

35Arar markapita Sacarpa tsurin Ahíam; Urpa tsurin Elifal; 

36Mequera markapita Hefer; Pelón markapita Ahías; 

37Carmel markapita Hezro; Ezbaipa tsurin Naarai; 

38Natánpa wawqin Joel; Hagraipa tsurin Mibhar; 

39Amón nacionpita Selec; Beerot markapita Naharai (paymi Sarviapa 

wawan Joabpa armankunata puritsir yanaparqan); 

40Itri markapita Ira; Itri markapita Gareb; 

41heteo runa Urías; Ahlaipa tsurin Zabad; 

42Rubén trïbupita Sizapa tsurin mandakuq Adina (paymi Rubén trïbuchö 

mandakuq karqan; paywanmi kimsa chunka (30) soldädukuna kayarqan); 

43Maacapa tsurin Hanán; Mitni markapita Josafat; 

44Astarot markapita Uzías; Aroer markapita Hotampa tsurin Samawan 

Jehiel; 

45Simripa tsurin Jediael; Jediaelpa wawqin Joha (paykunam Tiz markapita 

kayarqan); 

46Mahav markapita Eliel; Elnaampa tsurinkuna Jerebaiwan Josavía; Moab 

nacionpita Itma; 

47Eliel; Obed; Soba markapita Jaasiel. 

 

1 Crónicas 12 
Davidta yanapaqnin soldädukuna aywayanqan 

1Davidmi Cispa tsurin Saúlpita qeshpir Siclag markaman aywakurqan. 

Tsaychö täkuykaptinmi valienti kaq soldädukuna guërrachö yanapaqnin 
aywayarqan. 

2Tsay runakunaqa ishkanlä makinkunapam warakayta y flëchaytapis 

yachayaq. Paykunam Benjamín trïbukuna kar Saúlwan tsay trïbulla 
kayarqan. Tsay runakunam kayarqan: 

3Semaapa tsurin capitán Ahiezer, Ahiezerpa wawqin Joás (Ahiezerwan 

Joásmi Gabaa markapita kayarqan), Azmavetpa tsurinkuna Jezielwan 
Pelet, Anatot markapita Beraca y Jehú, 

4aGabaón markapita Ismaías (paymi Kimsa Chunka niyanqan mas valienti 

kaq soldädukunapa mandakuqnin karqan), 

4b 

4b (5) Jeremías, Jahaziel, Johanán, Gedera markapita Jozabad, 

5 (6) Eluzai, Jerimot, Bealías, Semarías, Haruf markapita Sefatías, 

6 (7) Elcana, Isías, Azareel, Joezer, Jasobeam (tsay pitsqa ultimu kaq 

runakunaqa Corépa castankunam kayarqan), 

7 (8) Joela y Zebadías (Joela y Zebadíasqa kayarqan Gedor markapita 

Jerohampa tsurinkunam). 

8 (9) Tsaynöllam desiertuchö kaykaq machaychö David tsinkaraykaptin Gad 

trïbukunapis payta yanapayänanpaq aywayarqan. Paykunam escüdutawan 
lanzatapis allish manijayta yachayarqan. Leonnöpis alläpa mantsaypaq y 
lluytsunöpis alläpa cörriqmi kayarqan. 

9 (10) Punta kaq soldädum karqan Ezer, ishkay kaqmi karqan Obadías, 

kimsa kaqmi karqan Eliab, 

10 (11) chusku kaqnam karqan Mismana, pitsqa kaqnam karqan Jeremías, 

11 (12) soqta kaqnam karqan Atai, qanchis kaqnam karqan Eliel, 

12 (13) pusaq kaqnam karqan Johanán, isqun kaqnam karqan Elzabad, 

13 (14) chunka kaqnam karqan Jeremías y chunka juk kaqnam karqan 

Macbanai. 

14 (15) Paykunam Gad trïbu soldädukunapa capitanninkuna kayarqan. Mas 

kallpasapa kaqpam waranqa (1,000) soldädukunapa kallpannö kallpan 
karqan. Mënus kallpasapa kaqpam pachak (100) soldädukunapa kallpannö 
kallpan karqan. 

15 (16) Tsay soldädukunam wata qallanan killachö Jordán mayu ishkanläpa 

jicharraq aywaykaqta päsayarqan. Paykunata rikaykurmi mayu kuchun 
pampakunachö täkuq runakunapis qeshpir aywakuyarqan. 

16 (17) Tsaynöllam Benjamín trïbu soldädukunawan Judá trïbu 

soldädukunapis Davidta yanapayänanpaq tsinkaranqan machayman 
aywayarqan. 

17 (18) Tsaymi machaypita David yarqaskamur nirqan: 

<<Yanapayämänaykipaq rasunpa shayämushqa kayaptikiqa chaskiyaqmi. 
Peru mana jutsayuq kaykaptï conträkunapa makinman 
entregayämänaykipaq shamushqa kayaptikim sïqa unay aylluntsikkuna 
creyikuyanqan Dios Yaya juzgar castigayäshunki>>. 

18 (19) Tsaymi Kimsa Chunka niyanqan mas valienti kaq soldädukunapa 

capitannin Amasaita Espíritu Santu parlatsiptin nirqan: <<¡Isaípa tsurin 
taytay David! ¡Qampa mandäduykichömi imaypis kayäshaq! ¡Dios Yaya 
yanapaykäshuptikiqa qam y yanapashuqnikikunapis alli kawakuychö 
kaykuyällätsun!>> Amasai tsaynö niptinmi paykunata chaskir 
soldädunkunapa capitannin kayänanpaq David churarqan. 

19 (20) Tsaynöllam Manasés trïbupitapis wakin kaq soldädukuna Davidta 

yanapayänanpaq aywayarqan. Aywayaptinmi Davidqa filisteo 
soldädukunata yanapar Saúlpa contran pelyaq yarqunanpaqna kaykarqan. 
Tsaynö mana yanapananpaqmi filisteo runakunapa mandaqninkuna 
qorikaykur willanakuskir niyarqan: <<Kay runaqa wañuskatsimarnintsikmi 
umantsikta aparkur patronnin Saúlman kutinqa>>. 

20 (21) Siclagman David kutiptin Manasés trïbu soldädukuna aywaqkunam 

kayarqan Adna, Jozabad, Jediael, Micael, Jozabad, Eliú y Ziletai. 
Paykunam kayarqan Manasés trïbupita waranqa (1,000) soldädukunapa 
capitanninkuna. 

21 (22) Contrankunata venciyänanpaqmi paykuna Davidta yanapayarqan. 

Tsaymi paykuna mas valienti kayaptin soldädunkunapa capitanninkuna 
kayänanpaq churarqan. 

22 (23) Waran waranmi atskaq soldädukuna chäyarqan Davidpa soldädun 

kayänanpaq. Tsaytsika karmi Dios Yayapa soldädunkunanöraq kayarqan. 

Rey kananpaq Davidta Hebrónchö churayanqan 

23 (24) Hebrónchö David kaykaptinmi atska soldädukuna aywayarqan 

Saúlpa rantin rey churayänanpaq. Tsaynöpam DIOS YAYA ninqannölla rey 
David yaykurqan. 

24 (25) Judá trïbupitam soqta waranqa pusaq pachak (6,800) soldädukuna 

kayarqan. Paykunam escüdunkunawan y lanzankunawan guërrachö 
pelyayänanpaq listu aywayarqan. 

25 (26) Simeón trïbupitam kayarqan waranqa pachak (7,100) soldädukuna. 

Paykunapis guërrachö pelyayänanpaqmi listu alistakushqa kayarqan. 

26 (27) Leví trïbupitam kayarqan chusku waranqa soqta pachak (4,600) 

soldädukuna. 

27 (28) Kimsa waranqa qanchis pachak (3,700) soldädukunam kayarqan 

Aarónpa ayllunpita mandaqninkuna Joiadawan. 

28 (29) Tsaynöllam ishkay chunka ishkay (22) castankunawan valienti Sadoc 

jövinpis karqan. Sadocwan kaykaq runakunam castankunapa 
mandaqninkuna kayarqan. 

29 (30) Benjamín trïbupitapis rey Saúlpa trïbu majinkuna kimsa waranqa 

(3,000) soldädukunam kayarqan. Paykunaqa David manaraq rey 
yaykuptinmi rey Saúlpa soldädunkuna kayarqan. 

30 (31) Efraín trïbupitam kayarqan ishkay chunka waranqa pusaq pachak 

(20,800) mas valienti kaq soldädukuna. Paykunam kayarqan trïbunkunachö 
mas respitashqa runakuna. 

31 (32) Pullan Manasés trïbupitam kayarqan chunka pusaq pachak waranqa 

(18,000) soldädukuna. Paykunatam mandayarqan Davidta rey 
churayänanpaq. 

32 (33) Isacar trïbupitam kayarqan ishkay pachak (200) mandakuqkuna. 

Paykunaqa yachayyuq runakuna karmi Israel runakunata imata 
rurayänanpaqpis shumaq yätsiyarqan. Tsaymi paykuna niyanqanta Israel 
majinkuna rurayaq. 

33 (34) Zabulón trïbupitam kayarqan pitsqa chunka waranqa (50,000) 

soldädukuna. Paykunapis tukuyläya armakunawan Davidpa favornin 
pelyayänanpaq alistakushqam kayarqan. 

34 (35) Neftalí trïbupitam kayarqan waranqa (1,000) capitankuna kimsa 

chunka qanchis waranqa (37,000) soldädukuna escüdunkuna y lanzankuna 
alistashqa. 

35 (36) Dan trïbupitam kayarqan ishkay chunka pusaq waranqa soqta 

pachak (28,600) soldädukuna pelyayänanpaq alistakushqa. 

36 (37) Aser trïbupitam kayarqan chusku pachak waranqa (40,000) 

soldädukuna pelyayänanpaq alistakushqa. 

37 (38) Tsaynöllam Jordán mayu wak tsimpapita pachak ishkay chunka 

waranqa (120,000) soldädukuna kayarqan Rubén trïbupita, Gad trïbupita y 
pullan Manasés trïbupita. Paykunapis tukuyläya armankunawan guërrachö 
pelyayänanpaq listum kayarqan. 

38 (39) Tsay soldädukunam armankuna aptashqa Hebrónman aywayarqan 

Davidta rey churayänanpaq. Tsaynöllam wakin kaq Israel runakunapis 
David rey kananta munayarqan. 

39 (40) Ayllunkuna previniyanqan gastukunata mikurmi paykunaqa 

Davidwan tsaychö kimsa junaq mikur upyar qoyäyarqan. 

40 (41) Isacar trïbu, Zabulón trïbu, Neftalí trïbukunam tsay fiestachö 

mikuyänanpaq apayarqan jarinakunata, hïgus tantakunata, päsaskunata, 
vïnukunata, aceitita, törukunata, üshakunata y cabrakunatapis. Tsay 
mikuykunatam apayarqan ashnukunawan, camëllukunawan, 
mulakunawan y törukunawanpis. Davidta mandaqninkuna rey kananpaq 
churarmi entëru Israel nacionchö runakuna alläpa kushikuyarqan. 

 

1 Crónicas 13 
Pactu Babulta Jerusalénman apayänanpaq David willanakunqan 

1Davidmi Dios Yayapa babulninta Jerusalénman apayänanpaq waranqa 

(1,000) soldädukunapa capitanninkunawan, pachak (100) soldädukunapa 
capitanninkunawan y wakin kaq capitankunawanpis willanakuyarqan. 

2Tsaypitam llapan Israel autoridäkunata David nirqan: 

<<DIOSNINTSIK permïtimashqaqa y qamkuna munayaptikiqa shamur 
yanapamänapaq maytsaychö täkuq Israel majintsikkunaman 
willakatsishun. Tsaynölla markakunachö y jallqakunachö täkuq 
sacerdötikunaman y levita runakunaman willakatsishun shamur 
yanapamänapaq. 

3Paykuna chäyämuptin Diosnintsikpa babulninta apamushun. Saúl 

mandakuq kanqan witsaypitam kananyaq qorimushkantsiktsu>>. 

4David tsaynö ninqan alli kaptinmi qorikashqa runakuna kushikur 

qoriyämunanpaq äniyarqan. 

Babulta Jerusalénman David apayta munanqan 
2 Samuel 6.1-11 

5Tsaypitam Dios Yayapa babulninta Quiriat-jearimpita apayänanpaq 

Davidqa llapan Israel runakunata qayatsirqan Egipto kuchunchö kaykaq 
Sihor partipita hasta Hamat partiman yaykunayaq. 

6Tsaynam llapan Israel runakunawan David Quiriat-jearimman DIOS 

YAYAPA babulninta apayämunanpaq aywayarqan. Quiriat-jearimpa jukaq 
shutinmi Judáchö Baala karqan. Babul jananchö 
ishkay querubinkuna chawpinchömi DIOS YAYAPA trönun. 

7Mushuq carrëtaman babulta churarkurmi Abinadabpa wajinpita aparnin 

qallaykuyarqan. Tsaynö apayaptinmi Uzawan Ahío sacerdötikuna puntanta 
aywayarqan. 

8Davidwan llapan Israel runakunapis Dios Yayapa puntallanta tushuraykar 

aywarmi llapan shonqunkunawan kushishqa alabayarqan 
arpankunawan, salteriunkunawan, panderëtankunawan, platïllukunawan 
y cornëtakunawanpis. 

9Quidón Ëra niyanqanman chaykurmi törukuna trenzakar ishkiyaptin Uzaqa 

babul mana shikwananpaq achkurkurqan. 

10Tsaynö achkurkuptinmi DIOS YAYA alläpa rabyar jina höra 

wañuskatsirqan. Tsaymi Diospa puntanchö wañuskirqan. 

11Uzata DIOS YAYA wañuskatsiptinmi David rabyanarqan. Tsaypitam tsay 

ërapa shutin churarqan Pérez-uzata. Tsay shutillawanmi kananyaqpis 
reqiyan. 

12Tsay junaqmi Dios Yayata mantsar David nirqan: <<¡Taytay, jina 

kakullätsun! Dios Yayapa babulninta ¡imapaqtan apashaqpis!>> 

13Tsaynö nirmi tsay babulta Davidpa Markanman apayarqannatsu. Tsaypa 

rantinmi Gat markapita Obed-edompa wajinman paytakuyarqan. 

14Paypa wajinchömi kimsa killayaq tsay babul karqan. Tsaymi Dios Yaya 

llapan imaykachöpis Obed-edomta y castankunata yanaparqan. 

 

1 Crónicas 14 
Yanapaqninkunata Davidman Hiram mandanqan 

2 Samuel 5.11-12 

1Tsaypitam Tiro markachö rey Hiram runakunata Davidman mandarqan rey 

yaykunqanpita felicitäyänanpaq. Paykunatawanmi Davidpa palaciunta 

shäritsiyänanpaq rumi llaqllaqkunata y carpintërukunata kacharqan. 
Tsaynöllam cedru qerukunatapis apatsirqan. 

2Tsaymi David tantiyarqan DIOS YAYA Israel runakunata kuyar rey 

kananpaq churanqanta. 

Davidpa tsurinkuna Jerusalénchö yuriyanqan 
2 Samuel 5.13-16; 1 Crónicas 3.5-9 

3Jerusalénchö täkurnam mas warmikunata David ashirqan. Tsay 

warmikunachömi ollqupis warmipis tsurinkuna yuriyarqan. 

4Tsay yuriq tsurinkunam kayarqan Samúa, Sobab, Natán, Salomón, 

5Ibhar, Elisúa, Elpelet, 

6Noga, Nefeg, Jafía, 

7Elisama, Beeliada y Elifelet. 

Filisteo runakunata David vencinqan 
2 Samuel 5.17-25 

8Israel nacionpa mandakuqnin rey David kanqanta musyaskirmi llapan 

filisteo runakuna wañutsiyänanpaq ashiq aywayarqan. Tsayta musyaskirmi 
Davidqa paykunawan pelyananpaq aywarqan. 

9Manaraq chaptinmi filisteo runakuna Refaim pampaman chaykur tsaychö 

täkuqkunata atacayarqan. 

10Tsaymi Dios Yayata mañakur David nirqan: <<¿Filisteo runakunata 

atacaq aywämanku? ¿Paykunata vencinäpaq yanapamankimanku?>> 
DIOS YAYANAM nirqan: <<Awmi, yanapashaykim>>. 

11Tsaymi soldädunkunawan Baal-perazimman David chaykur filisteo 

runakunata vencirqan. Venciskirmi David nirqan: <<Juchu shamur 
imaykata apanqannömi conträkunata vencinäpaq Dios Yaya 
yanapamashqa>>. Tsaynöpam tsay pampapa shutin churarqan Baal-
perazimta. 

12Tsaychömi filisteo runakuna ïdulunkunata jaqiskir aywakuyarqan. Tsaymi 

ïdulunkunata qoriskir waykayänanpaq soldädunkunata David mandarqan. 

13Peru filisteo runakunam yapay Refaim pampaman kutiykur tsaychö 

täkuqkunata atacayarqan. 

14Tsaymi David yapay tapukuptin Dios Yaya nirqan: <<Puntankunapaqa 

ama atacayaytsu. Masbien balsamu jachakuna kaqllapa aywar 
qepankunapa tumapaskamur atacayanki. 

15Tsaychö tsinkaykur shuyäyanki. Balsamu jachakunapa puntankuna 

kuyuqta wiyarmi filisteo runakunata vencinäpaq puntaykikunata aywanqäta 
musyayanki. Tsaynö kaptin sas atacaq yaykuyanki>>. 

16Tsaymi Davidqa Dios Yaya mandanqannölla filisteo runakunata venciskir 

Gabaón markapita Gezer markayaq qatipaykurnin wañutsirqan. 

17Filisteo runakunata David ushakätsinqantam maytsaychöpis 

musyayarqan. Tsaynöpam maytsay nacionchö täkuq runakunapis Davidta 
mantsayarqan. 

 

1 Crónicas 15 
Pactu Babulta Jerusalénman David apanqan 

2 Samuel 6.12-23 

1 Davidpa Markanchö palaciunkunata David ruraskatsirmi Dios Yayapa 

babulnin churaränanpaq carpatapis ruratsirqan. 

2Tsaymi David nirqan: <<Babulninta apayänanpaq y payta imayyaqpis 

serviyänanpaqmi DIOS YAYA levita runakunata akrarqan. Tsaymi Dios 
Yayapa babulninta levita runakunalla apayämunqa>>. 

3Tsaypitam llapan Israel runakunata Jerusalénman qayatsirqan DIOS 

YAYAPA babulninta ruratsinqan carpaman apayämunanpaq. 

4Tsaynöpam Aarón casta sacerdötikunawan wakin kaq casta levita 

runakunapis Jerusalénman qorikäyarqan. 

5Coat casta runakunam pachak ishkay chunka (120) qorikäyarqan. 

Paykunapa mandakuqninmi karqan Uriel. 

6Merari casta runakunam ishkay pachak ishkay chunka (220) qorikäyarqan. 

Paykunapa mandakuqninmi karqan Asaías. 

7Gersón casta runakunam pachak kimsa chunka (130) qorikäyarqan. 

Paykunapa mandakuqninmi karqan Joel. 

8Elizafán casta runakunam ishkay pachak (200) qorikäyarqan. Paykunapa 

mandakuqninmi karqan Semaías. 

9Hebrón casta runakunam pusaq chunka (80) qorikäyarqan. Paykunapa 

mandakuqninmi karqan Eliel. 

10Uziel casta runakunam pachak chunka ishkay (112) qorikäyarqan. 

Paykunapa mandakuqninmi karqan Aminadab. 

11Tsaypitam Sadocwan Abiatar sacerdötikunata David qayatsirqan. 

Tsaynöllam qayatsirqan Uriel, Asaías, Joel, Semaías, Eliel y Aminadab 
levita runakunatapis. 

12Paykunatam David nirqan: <<Levitakunapa mandakuqnin kar ruratsinqä 

carpaman DIOS YAYAPA babulninta apayämunaykipaq levita 
majikikunawan purificäkuyay. 

13Puntataqa manam DIOSNINTSIKTA tapukurantsiktsu babulninta imanö 

apamunapaq kanqanta. Tsaynöpam levitakuna mana apayämuptin DIOS 

YAYA piñakur Uzata wañuskatsirqan>>. 

14Tsaymi sacerdötikunawan levita runakuna purificäkuyarqan Israel 

runakunata kuyaq DIOS YAYAPA babulninta Jerusalénman 
apayämunanpaq. 

15Moisésta DIOS YAYA ninqannöllam ishkay largu qeruwan wintuyllapa 

matankarkur apayämurqan. 

16Tsaynöllam levita mayor runakunata David mandarqan levita 

majinkunapita cantaqkunata akrayänanpaq y tsay akrayanqan 
runakuna salteriukunata, arpakunata y platïllukunata töcaraykar kushishqa 
alabar aywayänanpaq. 

17Tsaymi levita majinkunapita akrayarqan Joelpa tsurin Hemánta, 

Berequíaspa tsurin Asafta y Cusaíaspa tsurin Etánta. Etánqa Merari casta 
runam karqan. 

18Yanapaqninkuna kayänanpaqmi churayarqan Zacaríasta, Jaazielta, 

Semiramotta, Jehielta, Unita, Eliabta, Benaíata, Maasíasta, Matatíasta, 
Elifelehuta y Micníasta. Tsaynöllam babul churaranqan carpa punkunta 
täpaqkunapita Obed-edomta y Jeielta akrayarqan. 

19Broncipita rurayanqan platïllukunata töcar cantayänanpaqmi Hemánta, 

Asafta y Etánta akrayarqan. 

20Salteriuta töcayänanpaqmi akrayarqan Zacaríasta, Azielta, Semiramotta, 

Jehielta, Unita, Eliabta, Maasíasta y Benaíata. 

21Alabayta qallaykur arpata töcayänanpaqmi akrayarqan Matatíasta, 

Elifelehuta, Micníasta, Obed-edomta, Jeielta y Azazíasta. 

22Levitakunapa mandakuqnin Quenaníastanam alli yachayyuq kaptin 

cantaqkunata shumaq diriginanpaq churayarqan. 

23Dios Yayapa babulnintanam Berequíaswan Elcana matankäyarqan. 

24Babulpa puntanta cornëtakunata töcar aywayänanpaqmi akrayarqan 

sacerdötikuna Sebaníasta, Josafatta, Natanaelta, Amasaita, Zacaríasta, 
Benaíata y Eliezerta. Tsaynöllam Obed-edomwan Jehíaspis babulta 
apayänanpaq kayarqan. 

25Tsaypitanam Davidwan Israel mayor runakuna y waranqa (1,000) 

soldädukunapa capitanninkuna Obed-edompa wajinman aywayarqan DIOS 

YAYAPA Pactu Babulninta Jerusalénman kushishqa apayänanpaq. 

26Pactu Babulta apayänanpaq Dios Yaya yanapanqanta musyarmi qanchis 

mallwa törukunata y qanchis carnërukunata 
pishtaskir altarchö waykayarqan. 

27Davidmi fïnu lïnupita rurashqa tünican shukushqa aywarqan. Tsaynöllam 

shukukuyarqan babulta apaq levita runakuna, cantarnin alabaqkuna y 
cantaqkunata dirigiq Quenaníaspis. Shukuranqan jananmanmi lïnupita 
rurashqa efodtapis David shukukurqan. 

28Üshapa waqranta, cornëtata, platïllukunata, salteriuta y arpakunata 

töcaraykarmi DIOS YAYAPA Pactu Babulninta Israel runakuna 
Jerusalénman kushishqa qayaykachar apayarqan. 

29 DIOS YAYAPA Pactu Babulninta Davidpa Markanman yaykaykätsiyaptinmi 

Saúlpa tsurin Mical ventänapa qawakur David kushishqa tushuraykar 
shamuykaqta rikarqan. Rey kaykar tushuraykar shamuykaqta rikarmi 
shonqullanchö Davidta musyaparqan. 

 

1 Crónicas 16 

1Dios Yayapa babulninta aparmi David ruratsinqan carpaman chätsiyarqan. 

Tsayman churaykurnam wätakunata pishtaskatsir waykana sacrificiutawan 
alli päsakuy sacrificiuta Dios Yayapa puntanchö waykarqan. 

2Waykayta ushaskirmi Israel majinkunapaq DIOS YAYATA mañakur Davidqa 

Diospa shutinchö bendicionta churarqan. 

3Tsaypitanam ollquta y warmitapis llapan Israel runakunata juk tantata, 

pedäzu aytsata y päsaswan rurashqa juk biscöchuta aypurqan. 

4Levitakunatam David churarqan DIOS YAYAPA babulnin kaqchö Israel 

runakunata kuyaq DIOS YAYATA mañakurnin agradëcikur alabayänanpaq. 

5Paykunapa mandakuqnin Asafmi platïlluta töcaq karqan. Asafta 

yanapaqninmi karqan Zacarías. Tsaypitam kayarqan Jeiel, Semiramot, 
Jehiel, Matatías, Eliab, Benaía, Obed-edom y Jeiel. Paykunaqa 
salteriukunatawan arpakunatam töcayaq. 

6Sacerdötikuna Benaíawan Jahazielnam Dios Yayapa Pactu Babulnin 

puntanchö cornëtakunata imaypis töcayaq. 

Dios Yayata agradëcikur David alabanqan 
Salmo 96.1-13; 105.1-15; 106.47-48 

7Babulta chätsiyanqan junaqmi Asafta y yanapaqninkunata kay alabanzata 

cantatsiyänanpaq David churarqan: 

8<<¡DIOS YAYATA agradëcikuyay! ¡Paypa shutinchö alabayay! Llapan 

ruranqanta maytsay nacionchöpis willakuyay. 

9Salmukunata cantar alabayay. Mantsakaypaq ruranqankunata willakuyay. 

10<<DIOS YAYATA ashiqkuna, llapan shonquykikunawan payta alabayay. 

Japallan santu Dios kanqanpita kushikuyay. 

11Poderösu DIOS YAYATA imaypis ashiyay. Yanapashunaykipaq payta 

imaypis mañakuyay. 

12Mantsakaypaq ruranqan milagrukunata yarpäyay. Paypa 

mandamientunkunata ama qonqayaytsu. 

13Dios Yayata serviq Israelpita miraqkuna, tsaykunata yarparäyay. 

Akranqan Jacobpita miraqkuna, llapan ruranqankunata ama qonqayaytsu. 

14<<Paymi noqantsikpa DIOSNINTSIK. Entëru kay patsachömi munanqanta 

ruran. 

15Payqa pactu ruranqanta manam imaypis qonqantsu. Waranqa 

(1,000) generación päsaptinpis yarparaykanmi. 

16Tsay pactutam Abrahamwan rurarqan. Isaactapis jurarmi prometirqan. 

17Imaypis cumplinanpaqmi Jacobta y paypita miraq Israel runakunatapis 

prometirqan. 

18Prometirmi nirqan: <Canaántam herenciaykikuna kananpaq 

entregayäshayki>. 

19<<Tsay witsayqa Israel runakuna wallkaqllam kayarqan. Juklä 

nacionchömi yupashqalla kayarqan. 

20Paykunam nacionnin nacionnin y markan markan puriyarqan. 

21Tsaynö puriyaptinpis pipis sufritsinanta manam Dios Yaya permïtirqantsu. 

Paykunata kuyarmi reykunatapis castigarqan. 

22Paykunatam nirqan: <Akranqä runakunata ¡ojaläraq pillapis 

yataykunman! Profëtäkunata musyaykuyänanpaq ¡pillapis yataykunman!> 

23<<Kay patsachö kaqkuna, DIOS YAYATA llapayki alabayay. Salvakuq 

kanqanta waran waran willakuyay. 

24Poderösu kanqanta maytsay nacionkunachö willakuyay. Mantsakaypaq 

ruranqankunata maytsay markakunachö willakuyay. 

25 DIOS YAYA allillata ruraq kanqanpita tsaynö willakuyay. Llapan 

runakunapis payta alabayänanpaq willakuyay. Paymi ima diospitapis mas 
mantsaypaq kaykan. 

26Wakin markakunapa diosninkunaqa ïdulullam. Peru DIOS 

YAYAQA poderösu karmi ciëlutapis kamashqa. 

27Mantsakaypaq kaqkunata ruraptinmi puntanchö pïmaypis alabayan. 

Poderösu kaptinmi templunchö kushishqa adorayan. 

28<<Maytsay markachö täkuqkuna, DIOS YAYATA alabayay. Poderösu 

kanqanpita payta adorayay. 

29 DIOS YAYAPA shutinchö adorayay. Ofrendata aparkur puntanman 

yaykuyay. Poderyuq santu DIOS YAYATA adorayay. 

30Entëru munduchö täkuq runakuna puntanchö tsuktsukyäyätsun. DIOS 

YAYAM kay patsata kamashqa mana kuyukuqta. 

31Ciëlupis kay patsapis kushikuyätsun. Maytsay nacionpita karpis llapayki 

niyay: <¡DIOS YAYAM mandamaqnintsik rey!> 

32Lamar y tsaychö kaqkunapis bunyaypa bunyar kushikuyätsun. 

Chakrakuna y tsaychö kaqkunapis kushikuyätsun. 

33Muntichö kaq jachakunapis DIOS YAYAPA puntanchö kushishqa 

cantayätsun. Paymi kay patsachö juzgananpaq shamuykan. 

34<<Allillata ruraq kanqanpita DIOS YAYATA agradëcikuyay. Kuyakuq 

kayninqa manam ni imaypis ushakantsu. 

35Imaypis mañakur niyay: <Dios Yaya, salvaykayällämay. Qam japallaykim 

salvayämaqnï kanki. Karu nacionkunachö witsikashqa kayanqäpita 
qoriykayällämay. Tsaynöpam santu shutikichö kushishqa alabayäshayki. 
Alläpa kushikurmi qamta alabayäshayki>. 

36<<¡Israel runakunata kuyaq DIOS YAYA imayyaqpis alabashqa 

kaykullätsun!>> Tsaymi llapan runakunapis <<¡amén!>> nir DIOS 

YAYATA alabayarqan. 

Dios Yayata serviyänanpaq runakunata David churanqan 

37Tsaypitam Asafta y yanapaqninkunata David churarqan DIOS 

YAYAPA Pactu Babulnin kanqan kaqchö rurayänanpaq kaqkunata waran 
waran rurayänanpaq. 

38Babul churaranqan carpa punkuta täpayänanpaqmi David churarqan 

Jedutúnpa tsurin Obed-edomta, Hosata y soqta chunka pusaq 
(68) levita runakunatapis. 

39Gabaónchö kaykaq Sagrädu Carpachö DIOS YAYATA serviyänanpaqmi 

sacerdöti Sadoctawan wakin kaq sacerdötikunata David churarqan. 

40Paykunam DIOS YAYA mandakunqannö alliqpa y tardipa tsaychö 

kaykaq altarchö waykana sacrificiukunata waykayarqan. DIOS 

YAYA yachatsinqan leykunachö qellqashqa kaykanqannöllam llapantapis 
rurayarqan. 

41 DIOS YAYATA tsay carpachö alabayänanpaqmi rey David churarqan 

Hemánta y Jedutúnta. Tsaynöllam paykunata yanapayänanpaq churarqan 

akranqan wakin kaq levita runakunatapis. Paykunam alabar niyarqan: 
<<Imayyaqpis kuyamaqnintsik DIOS YAYATA agradëcikushun>>. 

42Dios Yayata alabarmi cornëtata, platïlluta y wakin kaq 

instrumentukunatapis töcayarqan. Jedutúnpa tsurinkunatam punkuta 
täpayänanpaq David churarqan. 

43Tsaypitanam llapan runakuna wajinkunapa kutikuyarqan. Davidpis 

ayllunkunaman bendicionta churananpaqmi wajinpa kutikurqan. 

 

1 Crónicas 17 
Davidta Dios Yaya prometinqan 

2 Samuel 7.1-16 

1Palaciunchöna rey David täkuykarmi profëta Natánta qayaskatsir nirqan: 

<<Cedru qerupita kuyakuypaq rurashqa palaciuchö täkuptïpis DIOS 

YAYAPA Pactu Babulninqa carpachömi kaykan>>. 

2Natánnam nirqan: <<Dios Yaya yanapaykäshuptikiqa allim kanqa 

imaykatapis rurayta yarpanqaykita ruraptiki>>. 

3Peru tsaynö niptinpis tsay paqasmi Natánta Dios Yaya nirqan: 

4<<David kaqman kutiykur ninki: <Dios Yayam nin: Noqa täkunäpaq 

wajitaqa manam qamtsu shäritsinki, sinöqa jukraqmi shäritsinqa. 

5Egiptupita Israel runakunata jipimunqä junaqpita kananyaqmi wajichötsu 

täkurqä, sinöqa juklä jukläman puritsikuna carpallachömi täkushkä. 

6Kaytsika unayna kuyanqä Israel runakunawan purirpis churanqä 

autoridäninkunata manam imaypis mañakushkätsu cedru qerupita wajï 
rurayämunanpaq>. 

7<<Tsaymi servimaqnï Davidta ninki: <Llapanta mandaq DIOS YAYAM nin: 

Üshata mitsikur puriykaptikim Israel runakunapa mandakuqnin rey 
kanaykipaq akrashkaq. 

8Tsaymi maypa aywaptikipis yanaparniki llapan contraykikunatapis jankat 

ushakätsishkä. Tsaynöllam yanapashayki kay patsachö mas poderyuq 
runakuna kayanqannö qampis kanaykipaq. 

9<< <Tsaynöllam kuyanqä Israel runakunata yanapashaq 

nacionninkunachö pipitapis mana mantsakur tranquïlu kawakuyänanpaq. 
Tsaychö täkuyaptinmi puntatanöqa contrankuna atacayanqanatsu ni 
qarquyanqanatsu. 

10Churanqä juezkuna mandakuyanqan witsaypitam kuyanqä Israel 

runakunata atacayarqan. Qamtam yanapashayki llapan chikishuqnikikuna 
achäquita mana ashipäyäshunaykipaq. << <Mastam DIOS YAYA nin: 

Kananmi qamta prometiq qampita miraqkuna imaypis reykuna 
kayänanpaq. 

11Tsaymi wañuskir unay aylluykikunawan tinkuq aywaptikipis jukaq tsurikita 

rey kananpaq churashaq. 

12Paymi noqapaq wajita shäritsinqa. Paypita miraqkunam imaypis reykuna 

kayanqa. 

13Noqam paypa taytan kashaq. Paynam noqapa tsurï kanqa. Rey Saúlta 

yanapayta dëjashqa karpis paytaqa imaypis mana dëjarmi yanapashaq. 

14Tsaymi mandädüchö kaykaq runakunapa mandakuqnin rey imayyaqpis 

kanqa. Pay y paypita miraqkunam imayyaqpis reykuna kayanqa> >>. 

Dios Yayata David mañakunqan 
2 Samuel 7.17-29 

15Revelacionchö Dios Yaya tsaynö ninqanta wiyanqannöllam Davidman 

aywaykur llapanta Natán willarqan. 

16Willaptinmi DIOS YAYAPA puntanman aywaykur David nirqan: 

<<Gracias, DIOS YAYA. Kananyaqpis yanapayämanqaykita manam noqa ni 
ayllükunapis merëciyätsu. 

17Tsaynöllam nimashkanki noqapita miraqkuna imaypis reykuna 

kayänanpaq. Tsaynö prometirmi alli respitashqa runatanö rikaykämanki. 

18<<Qammi imanö kanqätapis musyanki. ¡Imatanaraq mastaqa 

mañakuqman! 

19DIOS YAYA, alläpa kuyamarmi tsay llapan prometimanqaykita 

cumplinaykipaq musyatsimashkanki. 

20<<DIOS YAYA, qamnö poderyuqqa manam ni pipis kantsu. Tsaynöllam 

qampita masqa ni ima diospis kantsu. Japallayki Dios kanqaykitam unay 
ayllükunapis willayämarqan. 

21Kuyanqayki Israel runakunatanöqa manam ni pitapis yanapashkankitsu. 

Israel runakuna Egiptuchö servikur kaykäyaptin jipimunqaykinöqa manam 
ni mayqan nación runakunatapis serviyäshunaykipaq jipimushkankitsu. 
Kuyanqayki runakunata jipimurmi poderösu kanqaykita musyatsishkanki. 
Tsaymi poderösu kaynikiwan contran shäriq nacionkunata 
ushakätsishkanki. 

22DIOS YAYA, Israel runakunatam akrashkanki kuyanqayki runakuna 

imaypis kayänanpaq. Tsaynöllam nishkanki paykunapa Diosnin imayyaqpis 
kanaykipaq. 

23<<DIOS YAYA, noqapaq y noqapita miraq ayllükunapaq 

prometimanqaykikunata imaypis cumpliykullay. 

24Tsaynö cumpliptikim runakuna imayyaqpis alabayäshurniki pïmaypis 

niyanqa: <Llapanta mandaq DIOS YAYAM Israel runakunapa Diosnin>. 
Tsaynömi noqapita miraqkuna qampa puntaykichö imaypis rey kayanqa. 

25<<Dios Yayallä, qammi prometimashkanki noqapita miraqkuna imaypis 

rey kayänanpaq. Tsaymi serviqniki kaykarpis prometimanqaykita 
cumplinaykipaq mana mantsakur mañakuq. 

26DIOS YAYA, qampita masqa manam juk Dios kantsu. Tsaymi musyä tsay 

prometimanqaykikunata cumplinaykipaq kanqanta. 

27Kananmi nimashkanki noqapita miraqkuna mandäduykichö kar 

imayyaqpis rey kayänanpaq. DIOS YAYA, musyämi pitapis yanapanaykipaq 
prometirqa imaypis cumplinaykipaq kanqanta>>. 

 

1 Crónicas 18 
Contrankunata David vencinqan 

2 Samuel 8.1-14 

1Tsaypitanam filisteo runakunata venciskir Gat markata y lädunkunachö 

kaq markakunatapis David qechurqan. 

2Tsaynöllam Moab nación runakunatapis soldädunkunawan vencirqan. 

Mana wañutsinqan moabita runakunam Davidpa poderninchö kar 
impuestuta imaypis pägayarqan. 

3Soba nacionpa mandakuqnin rey Hadad-ezertapis soldäduntintam Hamat 

partichö David vencirqan. Paykunata vencirqan Éufrates mayu kuchunchö 
kaq markakunata Hadad-ezer qoriq aywaykaptinmi. 

4Tsaynö venciskirmi David prësu apatsimurqan qanchis waranqa (7,000) 

bestiankuna montashqa soldädukunatawan ishkay chunka waranqa 
(20,000) chakillapa puriq soldädukunata. Waranqa (1,000) carrëtakunata y 
pachak (100) carrëtakunata qarachäyänanpaq bestiakunatapis qorirqan. 
Peru wakin kaq bestiakunatanam sïqa ankunkunata roqurqan. 

5Davidwan pelyaptinmi Soba nacionpa mandakuqnin rey Hadad-ezerta 

yanapayänanpaq Siria nacionpita soldädukuna chäyarqan. Peru Davidqa 
paykunatapis venciskirmi ishkay chunka ishkay waranqa (22,000) 
soldädukunata wañutsiyarqan. 

6Tsaypitanam Davidqa Siria nación runakunata impuestuta 

pägatsiyänanpaq Damascuman soldädunkunata churarqan. Tsaynöllam 
David maypa aywaptinpis DIOS YAYA yanaparqan contrankunata 
mandädunchö katsinanpaq. 

7Hadad-ezerta venciskirmi soldädunkunapa capitanninkuna puritsiyanqan 

qoripita rurashqa escüdunkunata Jerusalénman David apatsirqan. 

8Tsaynöllam Tibhat y Cun markakunapita maytsika broncitapis apatsirqan. 

Tibhat y Cun markakunaqa Hadad-ezerpa poderninchömi karqan. Tsay 
apatsinqan broncipitam templupaq lamar niyanqan jatun lavatoriuta, 
paradorkunata y manëjukunatapis Salomón ruratsirqan. 

9Tsaypitanam Hamat markapa mandakuqnin rey Toi wiyarqan Sobapa 

mandakuqnin rey Hadad-ezerpa soldädunkunata David vencinqanta. 

10Toiqa Hadad-ezerwan contra contram tsaränakuyarqan. Tsaymi Davidta 

felicitänanpaq tsurin Adoramta kushikur kacharqan. Qoripita, qellaypita y 
broncipita rurashqa tukuyläya qaraykunata qaraptinmi 

11DIOS YAYAPAQ David churarqan. Tsaynöllam llapan vencinqan 

nacionkunapita qorinqan qorita, qellayta y broncitapis churarqan. Tsay 
llapan qorinqankunam karqan edomita runakunapita, moabita 
runakunapita, amonita runakunapita, filisteo runakunapita y amalecita 
runakunapita. 

12Tsaynöllam Kachi Pampa niyanqanchö pelyarnin Sarviapa wawan 

Abisaipa soldädunkunawan chunka pusaq waranqa (18,000) edomita 
runakunata wañuskatsiyarqan. 

13Tsaymi entëru Edom markakunaman soldädunkunata David churarqan 

tsaychö täkuqkuna paypa mandädunchö kayänanpaq. DIOS YAYAM Davidta 
yanaparqan maychö pelyarpis vencinanpaq. 

Davidpa soldädunkunapa capitanninkuna pikuna kayanqan 
2 Samuel 8.15-18; 20.23-26 

14Israel runakunapa mandakuqnin rey karmi Davidqa llapan imaykachöpis 

alli mandakurqan. 

15Soldädunkunapa capitanninmi Sarviapa wawan Joab karqan. Ahiludpa 

tsurin Josafatmi Israelchö ima päsanqankunatapis qellqaq karqan. 

16Sacerdötikunam kayarqan Ahitobpa tsurin Sadoc, Abiatarpa tsurin 

Ahimelec. Davidpa secretariunmi Seraías karqan. 

17Tsaynöllam Joiadapa tsurin Benaía karqan cereteo soldädukunapa y 

peleteo soldädukunapa capitannin. Davidpa tsurinkunanam 
mandäsiqninkuna kayarqan. 

 

1 Crónicas 19 
Siria runakunatawan amonita runakunata David vencinqan 

2 Samuel 10.1-19 

1Tsaypitanam amonita runakunapa mandakuqnin rey Nahas wañurqan. 

Paypa rantinnam tsurin Hanún rey karqan. 

2Tsaymi David nirqan: <<Nahaswan alli päsakuyanqänömi tsurin 

Hanúnwanpis päsakuyäshaq>>. Tsaynö nirmi Hanún kaqman 

willakuqkunata mandarqan taytan wañushqa kaptin consulayänanpaq. 
Peru mandanqan willakuqkuna chaykuyaptinmi 

3soldädunkunapa capitanninkuna Hanúnta niyarqan: <<¿Creyinkiku 

taytayki wañushqa kaptin consulayäshunaykipaq runakunata David 
kachamunqanta? ¿Manatsuraq tsay tumpalla markantsikta rikapakuq 
shayämushqa kutiykamur ushakätsimänapaq?>> 

4Tsaymi Hanúnqa David mandanqan runakunata prësu achkuskatsir 

shaprankunata rutuskatsirqan. Tsaynöllam tünicankunatapis tseqllanyaq 
tumaypa rutuskir qarquskirqan. 

5Tsaynö ruraptinmi tsay runakuna alläpa penqakur kutikuyarqan. Hanún 

tsaynö ruranqanta musyaskirmi willakuqta David tsay runakunaman 
kacharqan paykunata niyänanpaq: <<Jericó markallachöshi shapraykikuna 
wiñanqanyaq täkuyanki. Tsaypitaraqshi kutiyämunki>>. 

6Davidta rabyatsinqanta tantiyakuskirmi guërra carrëtakunata y bestian 

montashqa soldädukunata contratarnin pägakuyänanpaq amonita 
runakuna kimsa chunka kimsa waranqa (33,000) kïlu qellayta apatsiyarqan 
Aram-naharaimman, Aram-maacaman y Sobaman. 

7Tsaynöllam Maaca markachö mandakuq reyta soldädunkunatawan y 

kimsa chunka ishkay waranqa (32,000) guërra carrëtakunata 
contratayarqan. Tsay soldädukuna aywarmi Medeba markapa tsimpanchö 
campamentunkuna shäritsiyarqan. Tsaymanmi amonita runakunapis 
guërrachö yanapayänanpaq aywayarqan. 

8Peru tsayta David musyaskirmi llapan valienti kaq soldädunkunatawan 

capitannin Joabta pelyaq aywayänanpaq mandarqan. 

9Tsaymi amonita soldädukuna alistakuskir markapa punkunman Israel 

runakunawan pelyayänanpaq churanakuyarqan. Siria nacionpita aywaq 
soldädunkunawan mandakuq reykunanam pampaman churanakuyarqan 
Israel runakunawan pelyayänanpaq. 

10Tsaymi puntankunapa y qepankunapa atacayanqanta musyaskir mas 

valienti kaq soldädunkunata Joab akrarqan Siria soldädukunawan 
pelyayänanpaq. 

11Wakin kaq soldädukunatanam wawqin Abisaitawan mandarqan amonita 

soldädukunawan pelyayänanpaq. 

12Tsaymi Abisaita nirqan: <<Siria soldädukuna venciyämaqta rikar 

yanapayämänaykipaq shayämunki. Tsaynöllam amonita soldädukuna 
venciyäshuqnikita rikar noqapis soldädükunawan yanapayänaqpaq 
shamushaq. 

13¡Paykunapita mana mantsakur pelyashun! 

¡DIOSNINTSIK entregamanqantsik nacionnintsikpaq y markantsikkunapaq 
pelyashun! ¡DIOS YAYA munanqannölla kaykullätsun!>> 

14Tsaymi pelyananpaq soldädunkunawan Joab aywaptin Siria soldädukuna 

qeshpir aywakuyarqan. 

15Siria soldädukuna qeshpiyanqanta rikaskirmi amonita soldädukunapis 

Joabpa wawqin Abisaipita qeshpir markaman yaykukuykuyarqan. Tsaynö 
llapan qeshpiskiyaptinmi Jerusalénman soldädunkunawan Joab 
kutikurqan. 

16Israel runakuna tsaynö venciyaptinmi Siria runakuna Éufrates mayu 

tsimpanchö täkuq Siria majinkunata contratayämunanpaq mandayarqan. 
Llapan soldädukunapa mandakuqninmi Hadad-ezerpa capitannin Sofac 
karqan. 

17Pelyayänanpaq qorikäyanqanta willaykuyaptinmi Davidqa llapan Israel 

soldädukunata pusharkur Jordán mayuta päsaskir pelyayänanpaq 
churanakuyarqan. Tsaymi Siria soldädukuna atacayämurqan. 

18Davidpa soldädunkuna venciyaptinmi Siria soldädukuna qeshpir 

aywakuyarqan. Tsaychömi Davidwan kaykaq soldädukuna qanchis 
waranqa (7,000) carrëtawan puriq soldädukunata y chusku chunka waranqa 
(40,000) chakipa aywaq soldädukunata wañutsiyarqan. Tsaynöllam Siria 
soldädukunapa capitannin Sofactapis wañutsiyarqan. 

19Tsaynö venciyaptinmi Hadad-ezerta yanapaq reykuna rindikur Davidpa 

poderninchöna kayarqan. Tsaypitam Siria soldädukunaqa amonita 
soldädukunata yanapayarqannatsu. 

 

1 Crónicas 20 
Amonita runakunata David vencinqan 

2 Samuel 12.26-31 

1Wata watam tamya tiempu päsaskiptin reykuna guërraman aywayaq. Tsay 

witsaymi Amón nación runakunawan pelyayänanpaq soldädukunata 
pusharkur Joab aywarqan. Chaykurmi chakrankunata y markankunata 
jankat ushakätsiyarqan. Tsaymi Rabá markata tumaypa atacarnin 
raqällatana dëjaskiyarqan. Tsayyaqnam Davidqa Jerusalénllachö 
quëdashqa karqan. 

2Tsaypitanam Rabá markaman David aywar reypa corönanta qechurqan. 

Tsay corönam kimsa arröba qoripita y kuyakuypaq rumikunawan 
adornashqa karqan. Tsay corönatam Davidta shukutsiyarqan. Tsaynöllam 
Rabá markapita atska imaykatapis allin kaqkunata David aparqan. 

3Tsay markachö mana wañutsiyanqan runakunatam wakinta churarqan 

qeruta partiyänanpaq, wakinta chakrachö aruyänanpaq y wakintana qeruta 

mutuyänanpaq. Tsaynöllam wakin kaq markakunachö täkuq amonita 
runakunatapis tsay aruykunaman churaskir Davidqa soldädunkunawan 
Jerusalénman kutikurqan. 

Jatusaq casta kimsaq runakunata wañutsiyanqan 
2 Samuel 21.15-20 

4Tsaypitanam Gezer markachö filisteo runakunawan Israel runakuna 

guërrata rurayarqan. Tsaychömi jatusaq casta Sipai shutiyuq runata 
Sibecai wañuskatsirqan. Sibecaiqa Husa markapitam karqan. Tsaynöpam 
filisteo runakunata Israel runakuna venciyarqan. 

5Tsaypita yapaymi filisteo runakunawan guërrata rurayarqan. Tsaychömi 

Jairpa tsurin Elhanán wañuskatsirqan Gat markapita Goliatpa wawqin 
Lahmita. Lahmipa lanzanqa telarpa arrolladorninnö tetam karqan. 

6Gat markachö yapay guërra kaptinmi jatusaq casta filisteo runa 

yarqamurqan Israel runakunawan pelyananpaq. Paypa cada makinchö y 
cada chakinchö soqta dëdunkuna kaptinmi ishkay chunka chusku (24) 
dëdunkuna karqan. 

7Tsay runa Israel runakunata wajupaptinmi Davidpa wawqin Simeapa tsurin 

Jonatán payta wañuskatsirqan. 

8Tsay jatusaq casta filisteo runakunam Gat markapita kayarqan. 

Paykunatam Davidwan soldädunkuna wañutsiyarqan. 

 

1 Crónicas 21 
Israel runakunata David censanqan 

2 Samuel 24.1-17 

1 Satanásmi  Israel runakunapa contran shärir Davidpa yarpayninman 

churarqan Israel runakunata censananpaq. 

2Tsaymi Joabtawan Israel runakunapa mandaqninkunata qayaskir rey 

David nirqan: <<Llapan trïbu Israel runakuna täkuyanqanman aywar 
Beersebapita hasta Danyaq censayämunki ayka runakuna kayanqantapis 
musyanäpaq>>. 

3Joabnam nirqan: <<Taytay, llapan runakuna podernikichö kaykäyaptinqa 

¿imanirtan runakunata censayta munanki? DIOS YAYATA mañakushqaqa 
kawanqaykiyaq pachak (100) kuti mas atskaman miranapaqmi 
permïtinman. Mana wiyakur censaptikiqa Dios Yayam castigamäshun>>. 

4Tsaynö niptinpis rey Davidqa manam cäsurqantsu. Tsaymi entëru Israel 

nacionchö runakunata censayämunanpaq Joab aywarqan. Tsaypitam 
Jerusalénman 

5kutiskir rey Davidta ayka runakunata censayämunqantapis willarqan. 

Israelchö täkuq runakunata censayaptinmi juk millón pachak waranqa 

(1,100,000) runakuna kayarqan. Judáchö täkuq runakunata censayaptinmi 
chusku pachak qanchis chunka waranqa (470,000) runakuna kayarqan. 
Tsay llapan censayanqan runakunaqa guërraman aywayänanpaq 
kallpankunachönam kayarqan. 

6David censatsinqan mana alli kanqanta tantiyarmi 

Joabqa levita runakunatawan Benjamín trïbukunata censarqantsu. 

7David censanqanpita rabyarmi Dios Yaya castigar qallaykurqan. 

8Tsaynam jutsata ruranqanta musyar Dios Yayata mañakur David nirqan: 

<<Runakunata censar alläpa jutsatam rurashkä. Tsaynö ruranqäpita 
perdonaykallämay. Imayka upanömi mana allita rurashkä>>. 

9Dios Yaya imata ninqantapis musyananpaqmi profëta Gadta David 

imaypis tapukuq. Tsaymi Gadta DIOS YAYA nirqan: 

10<<Davidman aywar willanki kimsa castïgupita jukta akrananpaq. 

Akranqan castïguwanmi castigashaq>>. 

11Tsaynam David kaqman Gad aywar nirqan: <<DIOS YAYAM 

12kimsa castïgupita jukta akranaykipaq nimashqa. Juk castïgush kanqa 

kimsa wata kay nacionchö muchuy kaptin runakuna ñakayänanpaq, 
jukaqnash kanqa contraykikuna kimsa killa qatikachäyäshunaykipaq y 
jukaqnash kanqa entëru Israel nacionchö kimsa junaq mantsaypaq 
qeshyaywan DIOS YAYAPA angelnin runakunata wañutsinanpaq. 
Mandamaqnï Dios Yayata willanäpaq shumaq yarpachakurnin 
mayqantapis akranqaykita willamay>>. 

13Davidnam Gadta nirqan: <<¡Kaychi kayllaräqa! Kananqa manam ni 

mayqanta akrayta puëdïtsu. Imanö kaptinpis alläpa llakipäkuq kayninwan 
kikin DIOS YAYA castigamätsun. Peru conträ runakunapa poderninmanqa 
ama dëjaykallämätsuntsu>>. 

14Tsaymi Israel runakunata pesti qeshyaywan DIOS YAYA castigaptin 

qanchis chunka waranqa (70,000) runakuna wañuyarqan. 

15Mandamunqan ángel Jerusalénchö täkuq runakunatapis 

wañutsinanpaqna kaykaptinmi DIOS YAYA pësakurqan runakunata tsaynö 
wañutsinqanpita. Tsaymi angelta nirqan: <<Tsayllachöna. Amana 
wañutsiytsu>>. Tsay höram DIOS YAYAPA angelnin jebuseo runa Ornánpa 
ëranchö kaykarqan. 

16Ciëlupa David rikachakuykarmi DIOS YAYAPA angelnin espädan aptashqa 

kaykämuqta rikarqan. Tsay espädantam Jerusalénman toqrishqa 
kaykarqan. Tsaymi Davidpis mayor runakunapis alläpa mantsakarnin lütu 
llatapata shukukur patsaman pelatakuykuyarqan. 

17Dios Yayata mañakurmi David nirqan: <<DIOS YAYALLÄ, manam 

Jerusalén runakunatsu jutsayuq kayan, sinöqa noqallämi. Runakunata 
censatsir jutsata ruranqäpita noqatawan ayllükunata castigaykayämay. 
Kuyanqayki Israel runakunataqa ama wañuykatsillaytsu>>. 

Dios Yayata adorananpaq altarta David ruranqan 
2 Samuel 24.18-25 

18Tsaypitanam profëta Gadta DIOS YAYAPA angelnin nirqan: <<David 

kaqman aywaykur willanki jebuseo runa Ornánpa ëranchö DIOS 

YAYATA adorayänan altarta rurananpaq>>. 

19Ángel ninqannölla Gad willaptinmi DIOS YAYA ninqanta cumplinanpaq 

David aywarqan. 

20Tsay höram trïguta Ornán jarutsiptin chuskun tsurinkuna 

yanapaykäyarqan. Ornán aruykanqanpita tumaykurmi tsaychö ángel 
kaykaqta rikaykurqan. Tsayta rikaykurmi tsurinkunapis qeshpir 
tsinkakuyarqan. 

21Rey David chaykaqta rikaykurmi Ornán tinkupaykur puntanman 

qonqurikuykurqan urkunpis patsaman töpanqanyaq. 

22Tsaynam Ornánta David nirqan: <<DIOS YAYAPAQ altarta ruranäpaq 

ëraykita rantikaykamay. Ayka chanin kaptinpis pägashaykim. Tsay 
altarchömi sacrificiukunata waykashaq pesti qeshyaywan runakuna 
manana wañuyänanpaq>>. 

23Ornánnam nirqan: <<Taytay, kaychömi ërapis kaykan. Qam 

munanqaykinö imatapis ruray. Sacrificiuta waykanaykipaqpis törükuna 
kayanmi. Yantata wanaptikipis jurquïtakunapis kanmi. Tsaki mikuy 
ofrendata rupatsinaykipaqpis trïgu kanmi. Tsaykunata llapantam qaraq>>. 

24Rey Davidnam nirqan: <<Pächi, taytay. Llapanpis allim kanman. Peru 

imanö kaptinpis qaramanqaykipa rantin rantikaykallämay. 
Qaraytukuyllawanqa manam DIOS YAYAPAQ sacrificiuta rurämantsu. 
Dembaldilla tarinqätaqa manam sacrificiupaq rupatsïmantsu>>. 

25Tsaynö nirmi tsay ërata soqta pachak (600) qori qellaywan David 

rantirqan. 

26Tsaypitanam tsay ërachö altarta David ruraskatsir waykana 

sacrificiukunatawan alli päsakuy sacrificiukunata altarman churar DIOS 

YAYATA mañakurqan. Tsaynö David mañakunqanta chaskirmi ciëlupita 
altarman ninata DIOS YAYA kacharpamurqan. 

27Tsaypitam angelninta DIOS YAYA mandarqan espädanta wiñakunanman 

kutitsinanpaq. 

28David mañakunqanta DIOS YAYA contestanqanta rikarmi wätakunata 

pishtaskir tsay altarchö mas sacrificiukunata David waykarqan. Tsay 
sacrificiukunatam jebuseo runa Ornánpa ëranchö waykarqan. 

29Tsay witsaymi DIOS YAYAWAN Tinkuna Carpa y sacrificiuta waykana 

altarpis Gabaón markallachöraq karqan. Tsay carpatawan altartam 
desiertuchö Israel runakuna kaykäyaptin Moisés ruratsirqan. 

30Peru tsaynö kaykaptinpis espädan aptashqa angelta mantsarmi 

Gabaónman David aywarqantsu Dios Yayata tapukuq. 

 

1 Crónicas 22 

1Tsaypitam David nirqan: <<Kaychömi DIOS YAYAPA templunta 

shäritsishun. Tsaynöllam Israel runakuna sacrificiuta waykayänanpaq 
altartapis kaychö perqashun>>. 

Templuta shäritsiyänanpaq David alistanqan 

2Tsaypitanam DIOS YAYAPA templunta shäritsinanpaq Israel nacionchö 

täkuq juklä runakunata rumita llaqllayänanpaq rey David qayatsirqan. 

3Tsaynöllam rey David maytsika fiërrutapis qoritsirqan clävukunata y 

punkukunapa bisagrankunata ruratsinanpaq. Broncitapis maytsikatam 
qoritsirqan. 

4Cedru qerutapis maytsikatam templupaq montunatsirqan. Tsay 

qerukunaqa Sidónchö y Tiruchö täkuq runakuna apayämunqanmi karqan. 

5Tsaynö llapanta David alistarqan kaynö yarparmi: <<DIOS 

YAYAPA templunqa wakin kaq nacionkunachö templukunapitapis mas 
kuyakuypaq katsun. Tsaynö kuyakuypaq kanqanta maytsaychö 
runakunapis parlayätsun. Tsurï Salomón wamrallaraq kaptinmi llapan 
wananqanta alistashqallatana dëjashaq kuyakuypaqta shäritsinanpaq>>. 
Tsaynö yarparmi rey David manaraq wañukur llapanta alistarqan. 

6Tsaynö llapanta alistaskirmi Israel runakunata kuyaq DIOS 

YAYAPA templunta shäritsinanpaq tsurin Salomónta yätsir 

7nirqan: <<Hïju, Dios Yayata adoranapaqmi templunta shäritsiyta munarqä. 

8Peru DIOS YAYAM nimashqa: <Qamqa guërrachö maytsikaq runakunatam 

wañutsishkanki. Tsaymi qamqa templuta shäritsinkimantsu. 

9Peru tsurikim sïqa piwanpis mana pelyaq y mana piñanakuq kanqa. 

Tsaynöllam payta tsapäshaq contran nacionkuna mana atacayänanpaq. 
Israel runakuna kushishqa tranquïlu kawakuyänanpaq yanapaptïmi paypa 
shutin kanqa Salomón. 

10Paymi sïqa templüta shäritsinqa. Paymi tsurïnö kanqa. Noqanam 

taytannö kashaq. Paypita miraqkunam Israel nacionchö imayyaqpis rey 
kayanqa>. 

11<<Hïju, kananqa DIOS YAYA yanapaykushunki prometinqannölla 

templunta shäritsinaykipaq. 

12Tsaynölla yachaytawan tantiyakuyta qaraykulläshunki Israel nacionpa 

mandakuqnin rey kaykar leyninkunata cumplinaykipaq. 

13Tsay leykunatawan mandamientukunatam Moisésta DIOS 

YAYA entregarqan Israel runakunata yachatsinanpaq. Tsaymi qampis 
mandamientunta cumplirqa alli kushishqa kawakunki. Valorakuy. Ama 
desanimakunkitsu, mantsakunkitsu ni qeläkunkitsu. 

14<<Rikanqaykinöpis llapan shonqüwanmi DIOS YAYAPA templunta 

shäritsinaykipaq alistashkä kimsa millón kimsa pachak waranqa (3,300,000) 
kïlu qorita y kimsa chunka kimsa millón (33,000,000) kïlu qellayta. 
Broncitawan fiërrutapis pësaytapis mana puëdiypaqtam qoritsishkä. 
Tsaynöllam alistashkä qerutawan rumitapis. Pishiptinqa qamna 
cumplitatsinki. 

15Tsaynöllam mandäduykichö maytsikaq kayan rumi llaqllaqkuna, 

albañilkuna, carpintërukuna y tukuyläya aruyta yachaq runakuna. 

16Tsay runakunam qoripita, qellaypita, broncipita y fiërrupita tukuyläya 

adornukunata rurayta yachayan. DIOS YAYA yanapaykäshuptikiqa saslla 
arutsir qallaykatsiy>>. 

17Tsaypitanam tsurin Salomónta yanapayänanpaq Israel runakunapa 

mandaqninkunata rey David yätsirninkuna nirqan: 

18<<DIOSNINTSIKMI qamkunata yanapaykäyäshunki entëru Israel nacionchö 

shumaq tranquïlu kawakuyänaykipaq. Noqatapis allim yanapamashqa 
contrantsikkunata vencinäpaq. Tsaynö venciptïmi contrantsik nación 
runakuna mandäduntsikchö y DIOS YAYAPA mandädunchöna kayan. 

19Tsaymi kananqa llapan shonquykikunawan y 

voluntänikikunawan DIOSNINTSIKTA ashiyay. Tsaynölla templuntapis sas 
shäriskatsir DIOS YAYAPA Pactu Babulnintawan sagrädu manëjukunata 
templunman apar churayanki>>. 

 

1 Crónicas 23 
Levitakunata templuchö aruyänanpaq David churanqan 

1Rey David alläpa awkinna karmi Israel runakunapa mandakuqnin rey 

kananpaq tsurin Salomónta churarqan. 

2Tsaypaqmi David qorikätsirqan Israel runakunapa llapan 

mandaqninkunata, sacerdötikunata y levitakunata. 

3Qorikaskiyaptinmi levitakunata kimsa chunka (30) watayuqpita janaman 

ollqu kaqkunallata yupayarqan. Tsaynö yupayaptinmi kimsa chunka pusaq 
waranqa (38,000) kayarqan. 

4Paykunapitam ishkay chunka chusku waranqa runakunata (24,000) 

templuchö aruyänanpaq churarqan. Tsaynöllam soqta waranqata (6,000) 
mandäsiqninkuna y juezkuna kayänanpaq churarqan. 

5Chusku waranqatam (4,000) templu punkuta täpayänanpaq churarqan. 

Tsaynöllam chusku waranqata (4,000) David ruratsinqan instrumentuta 
töcar DIOS YAYATA alabayänanpaq churarqan. 

6Trukanakuypa templuchö aruyänanpaqmi levita runakunata kimsa 

grüpuman David rakirqan. Tsaymi cada grüputa shutitsirqan Levípa kimsan 
tsurinkunapa shutinkunata: Gersón grüpu, Coat grüpu y Merari grüpu. 

Gersónpita miraqkuna 

7Gersónpa tsurinkunam kayarqan Laadánwan Simei. 

8Laadánpam kimsa tsurinkuna karqan. Mayor kaqmi karqan Jehiel y 

qepanmannam kayarqan Zetam y Joel. 

9Simeipanam kimsaq tsurinkuna Selomit, Haziel y Harán kayarqan. 

Paykunam Laadán castakunapa mandaqninkuna kayarqan. 

10Simeipam chuskuq tsurinkuna kayarqan Jahat, Zina, Jeús y Bería. 

11Jahat mayor kaptinmi Zina qepan karqan. Peru Jeúspa y Beríapa 

tsurinkuna wallkaqlla kayaptinmi paykunapita miraqkunaqa juk castallaman 
juntashqa kayarqan. 

Coatpita miraqkuna 

12Coatpa chuskun tsurinkunam kayarqan Amram, Izhar, Hebrón y Uziel. 

13Amrampa tsurinkunam kayarqan Aarónwan Moisés. Aaróntawan 

miraqninkunatam Dios Yaya akrarqan puntanchö sagrädu sacrificiukunata 
imaypis rupatsiyänanpaq, inciensiuta imaypis qoshnïtsiyänanpaq y Dios 
Yayapa shutinchö bendicionta imaypis runakunaman churayänanpaq. 

14Dios Yayata serviq Moiséspita miraqkunam kayarqan levita runakuna. 

15Moiséspa tsurinkunam kayarqan Gersónwan Eliezer. 

16Gersónpa mayor tsurinmi karqan Sebuel. 

17Eliezerpam mayor tsurin karqan Rehabías. Paypitaqa manam mas 

Eliezerpa tsurin karqannatsu. Peru tsurin Rehabíaspam sïqa atska 
tsurinkuna karqan. 

18Izharpa mayor tsurinmi karqan Selomit. 

19Hebrónpa mayor tsurinpa shutinmi karqan Jerías. Jeríaspa qepanmi 

karqan Amarías. Amaríaspa qepanmanmi karqan Jahaziel y qepannam 
karqan Jecamán. 

20Uzielpa mayor tsurinmi karqan Micaías. Paypa qepanmanmi karqan Isías. 

Meraripita miraqkuna 

21Meraripa tsurinkunam kayarqan Mahliwan Musi. Mahlipa tsurinkunam 

kayarqan Eleazarwan Cis. 

22Eleazarmi wañukurqan manaraq ollqu tsurin kaptin. Tsaymi warmilla 

tsurinkuna kar tiyunkuna Cispa tsurin prïmunkunallawan churakäyarqan. 

23Meraripa tsurin Musipam tsurinkuna kayarqan Mahli, Edar y Jeremot. 

24Tsaynömi levita runakuna kayarqan. 

Levitakuna templuchö imata rurayanqan 

Levitakunata censarmi mayqan casta kayanqantapis shutinkunata 
apuntayarqan. DIOS YAYAPA templunchö aruyänanpaqmi paykunata 
censayarqan ishkay chunka (20) watayuqpita janaqman. Cada ünum 
castankunapa mandaqninkuna kayarqan. 

25Davidmi nirqan: <<Kuyamaqnintsik DIOS YAYAM yanapamashkantsik 

tranquïlu kawakunapaq. Paymi Jerusalénchö imayyaqpis täkunqa. 

26Tsaymi levita runakuna Tinkuna Carpatawan tsaychö kaykaqkunata 

maymanpis manana apayanqanatsu>>. 

27Rey David wañukunanpaqna kaykarmi ninqannölla Dios Yayapa 

templunchö aruyänanpaq levita runakunata ishkay chunka (20) watayuqpita 
janaqman censayarqan. 

28Levitakunam DIOS YAYAPA templunchö Aarónpita miraq sacerdötikunata 

yanapayarqan. Tsaymi templupa patiunta y tsaychö cuartukunata 
täpayänanpaq encargädu kayarqan. Tsaynöllam sagrädu manëjukunatapis 
mayllar purificäyarqan. Templuchö wakin ruraykunatapis paykunallam 
rurayarqan. 

29Tsaynöllam paykuna encargädu kayarqan qaqätsiyllapa churayanqan 

sagrädu tantapaq, tsaki mikuy ofrenda jarinapaq, levadürannaq llapsha 
tantapaq y sartinchö ankashqa ofrendakunapaq. Tsaynöllam encargädu 
kayarqan templuchö imatapis tupuyänanpaq y pësayänanpaq. 

30Paykunam alliqpa y tardipa waran waran DIOS YAYATA agradëcikur 

alabayänanpaq templuchö kayarqan. 

31Jamay junaqchö, llullu killa fiestachö, jatun warda fiestakunachöpis 

paykunam DIOS YAYAPAQ sacrificiukunata waykayaptin sacerdötikunata 

yanapayaq. Paykunam DIOS YAYAPA puntanchö imatapis sacerdötikuna 
niyanqanta rurayaq. 

32Levitakunam encargädu kayarqan Tinkuna Carpata y templutapis 

cuidayänanpaq. Paykunam Aarónpita miraq sacerdötikunapa 
mandädunchö kar DIOS YAYAPA templunchö llapan imaykatapis 
rurayarqan. 

 

1 Crónicas 24 
Templuchö aruyänanpaq sacerdöti castakunata David churanqan 

1Aarónpita miraq sacerdötikunam templuchö Dios Yayata castanpa 

castanpa serviyarqan. Aarónpa tsurinkunam kayarqan Nadab, Abiú, 
Eleazar y Itamar. 

2Nadabwan Abiúmi tsurinkuna manaraq kaptin taytankunapita mas puntata 

wañukuyarqan. Paykuna wañukuskiyaptinmi Eleazarwan Itamarllana 
sacerdöti kayarqan. 

3Paykunapita miraq sacerdötikunatam templuta shäriskatsiyaptin 

trukanakuypa aruyänanpaq David churarqan. Tsaynö churarqan 
Eleazarpita miraq Sadoc y Itamarpita miraq Ahimelec yätsinqannömi. 

4Eleazarpita miraq sacerdötikuna atskaq kayanqanta tantiyaskirmi chunka 

soqta grüpuman rakirqan. Tsaynöllam Itamarpita miraq sacerdötikunatapis 
pusaq grüpuman rakirqan. 

5Eleazarpita y Itamarpita miraq sacerdötikuna Diosta serviq kayaptinmi 

mayqan casta sacerdötikunatapis trukanakuypa aruyänanpaq 
sortiyayarqan. 

6Itamarpita miraq sacerdötikunapaq juk kutillam sortiyayarqan. Peru 

Eleazarpita miraq sacerdötikunapaqmi sïqa ishkay kuti sortiyayarqan. 
Tsaynö sortiyananpaqmi levita runa Natanaelpa tsurin secretariu Semaías 
llapan sacerdöti castakunapa shutinkunata apuntarqan reypa y 
mandäsiqninkunapa puntanchö, sacerdöti Sadocpa y Abiatarpa tsurin 
sacerdöti Ahimelecpa puntanchö, sacerdötikunapa mandaqninkunapa 
puntanchö y levita majinkunapa mandaqninkunapa puntanchö. 

7Sortiyayaptinmi puntata töcarqan Joiaribta. Qepanmannam töcarqan 

Jedaíasta, 

8Harimta, Seorimta, 

9Malquíasta, Mijamínta, 

10Costa, Abíasta, 

11Jesúata, Secaníasta, 

12Eliasibta, Jaquimta, 

13Hupata, Jesebeabta, 

14Bilgata, Imerta, 

15Hezirta, Afsesta, 

16Petaíasta, Hezequielta, 

17Jaquínta, Gamulta, 

18Delaíata y Maazíasta. 

19Tsaynömi DIOS YAYAPA templunchö sacerdötikuna castanpa castanpa 

trukanakuypa aruyänanpaq churarqan. Paykunam aruyarqan Israel 
runakunata kuyaq DIOS YAYA sacerdöti Aarónta unay yätsinqannölla. 

Templuchö aruyänanpaq Leví trïbupita wakin kaq castakunata David 
churanqan 

20Castanpa castanpa templuchö aruyänanpaqmi Leví trïbupita wakin kaq 

castakunapis kayarqan. Tsay castakunapa mandaqninkunam kayarqan 
Amrampita miraq Subael; Subaelpita miraq Jehedías; 

21Rehabíaspita miraq Isías; 

22Izharpita miraq Selomot; Selomotpita miraq Jahat; 

23Hebrónpita miraq Jerías, Amaríaswan Jahaziel y Jecamán; 

24Uzielpita miraq Micaía; Micaíapita miraq Samir 

25y Samirpa wawqin Isías; Isíaspita miraq Zacarías; 

26Meraripa tsurinkuna Mahliwan Musi; Jaazíaspita miraq Beno. 

27Meraripita miraq Jaazíaspa tsurinkunam kayarqan Beno, Soham, Zacur y 

Ibri. 

28Mahlipita miraqmi karqan Eleazar. Eleazarpaqa manam tsurin karqantsu. 

29Cispa tsurinmi karqan Jerameel. 

30Musipa tsurinkunam kayarqan Mahli, Edar y Jerimot. Paykunam llapan 

kayarqan Levípita miraq ayllukunapa mandakuqnin. 

31Aarónpita miraq sacerdötikunatanömi tsay casta runakunata, mandakuq 

kaqkunata y mana mandakuqkunatapis sortiyaypa templuchö aruyänanpaq 
churayarqan. Tsaynömi churayarqan rey Davidpa, Sadocpa, Ahimelecpa, 
sacerdötikunapa mandaqninkunapa y levita majinkunapa 
mandaqninkunapa puntanchö. 

 

1 Crónicas 25 

Levitakuna templuchö cantayänanpaq David churanqan 

1Tsaypitam Davidqa soldädukunapa capitanninkunawan willanakuskir 

runakunata churayarqan arpata, salteriukunata y platïllukunata töcar Dios 
Yayapa willakuyninta willakuyänanpaq. Tsay runakunam kayarqan Asafpa 
tsurinkuna, Hemánpa tsurinkuna y Jedutúnpa tsurinkuna. 

2Asafpa tsurinkunam kayarqan Zacur, José, Netanías y Asarela. 

Paykunatam dirigirqan taytankuna Asaf. Paymi rey mandanqannölla 
instrumentuta töcarnin cantar Dios Yayapa willakuyninta willakurqan. 

3Jedutúnpam soqta tsurinkuna kayarqan Gedalías, Zeri, Jesaías, Simei, 

Hasabías y Matatías. Paykunatam dirigirqan taytan Jedutún. Paymi arpata 
töcarnin cantar Dios Yayapa willakuyninta willakurqan. Tsaynömi Dios 
Yayata agradëcikur alabaq. 

4Hemánpa tsurinkunam kayarqan Buquías, Matanías, Uziel, Sebuel, 

Jeremot, Hananías, Hanani, Eliata, Gidalti, Romanti-ezer, Josbecasa, 
Maloti, Hotir y Mahaziot. 

5Paykunam llapanpis Hemánpa tsurinkuna kayarqan. Dios Yayapa 

bendicionninwanmi Hemánpaqa chunka chusku ollqu y kimsa warmi 
tsurinkuna kayarqan. Hemánmi Dios Yayapa willakuyninta reyta tantiyatsiq. 
Tsaymi tantiyatsinqannö mandakur reyqa mas poderyuq karqan. 

6Asafpa, Jedutúnpa y Hemánpa tsurinkunam taytankuna 

tantiyatsiyanqannölla Dios Yayapa templunchö platïllukunata, arpakunata 
y salteriukunata llapan töcayaq. Imatapis rurayänanpaqmi Asaftawan 
Jedutúnta y Hemánta kikin rey yätsiq. 

7Shumaq töcayta yachaqkunawan Dios Yayata alabar cantaqkunam llapan 

kayarqan ishkay pachak pusaq chunka pusaq (288). 

8Tsaymi cada ünu turnu töcanqan höra templuchö imaypis töcayänanpaq 

sortiyayaq. Según suerti töcanqanmanmi mayor kaq o qepa kaq, yachakuq 
o yachatsikuq karpis töcayaq. 

9Sortiyayaptinmi Asaf casta Josépaq suerti puntata shikwarqan. Payqa 

tsurinkunawan wawqinkuna chunka ishkaymi kayarqan. Yapay 
sortiyayaptinmi Gedalíaspaq shikwarqan. Payqa tsurinkunawan 
wawqinkuna chunka ishkaymi kayarqan. 

10Yapay sortiyayaptinmi Zacurpaq shikwarqan. Payqa tsurinkunawan 

wawqinkuna chunka ishkaymi kayarqan. 

11Yapay sortiyayaptinmi Izripaq shikwarqan. Payqa tsurinkunawan 

wawqinkuna chunka ishkaymi kayarqan. 

12Yapay sortiyayaptinmi Netaníaspaq shikwarqan. Payqa tsurinkunawan 

wawqinkuna chunka ishkaymi kayarqan. 

13Yapay sortiyayaptinmi Buquíaspaq shikwarqan. Payqa tsurinkunawan 

wawqinkuna chunka ishkaymi kayarqan. 

14Yapay sortiyayaptinmi Jesarelapaq shikwarqan. Payqa tsurinkunawan 

wawqinkuna chunka ishkaymi kayarqan. 

15Yapay sortiyayaptinmi Jesahíaspaq shikwarqan. Payqa tsurinkunawan 

wawqinkuna chunka ishkaymi kayarqan. 

16Yapay sortiyayaptinmi Mataníaspaq shikwarqan. Payqa tsurinkunawan 

wawqinkuna chunka ishkaymi kayarqan. 

17Yapay sortiyayaptinmi Simeipaq shikwarqan. Payqa tsurinkunawan 

wawqinkuna chunka ishkaymi kayarqan. 

18Yapay sortiyayaptinmi Azareelpaq shikwarqan. Payqa tsurinkunawan 

wawqinkuna chunka ishkaymi kayarqan. 

19Yapay sortiyayaptinmi Hasabíaspaq shikwarqan. Payqa tsurinkunawan 

wawqinkuna chunka ishkaymi kayarqan. 

20Yapay sortiyayaptinmi Subaelpaq shikwarqan. Payqa tsurinkunawan 

wawqinkuna chunka ishkaymi kayarqan. 

21Yapay sortiyayaptinmi Matatíaspaq shikwarqan. Payqa tsurinkunawan 

wawqinkuna chunka ishkaymi kayarqan. 

22Yapay sortiyayaptinmi Jeremotpaq shikwarqan. Payqa tsurinkunawan 

wawqinkuna chunka ishkaymi kayarqan. 

23Yapay sortiyayaptinmi Hananíaspaq shikwarqan. Payqa tsurinkunawan 

wawqinkuna chunka ishkaymi kayarqan. 

24Yapay sortiyayaptinmi Josbecasapaq shikwarqan. Payqa tsurinkunawan 

wawqinkuna chunka ishkaymi kayarqan. 

25Yapay sortiyayaptinmi Hananipaq shikwarqan. Payqa tsurinkunawan 

wawqinkuna chunka ishkaymi kayarqan. 

26Yapay sortiyayaptinmi Malotipaq shikwarqan. Payqa tsurinkunawan 

wawqinkuna chunka ishkaymi kayarqan. 

27Yapay sortiyayaptinmi Eliatapaq shikwarqan. Payqa tsurinkunawan 

wawqinkuna chunka ishkaymi kayarqan. 

28Yapay sortiyayaptinmi Hotirpaq shikwarqan. Payqa tsurinkunawan 

wawqinkuna chunka ishkaymi kayarqan. 

29Yapay sortiyayaptinmi Gidaltipaq shikwarqan. Payqa tsurinkunawan 

wawqinkuna chunka ishkaymi kayarqan. 

30Yapay sortiyayaptinmi Mahaziotpaq shikwarqan. Payqa tsurinkunawan 

wawqinkuna chunka ishkaymi kayarqan. 

31Yapay sortiyayaptinmi Romanti-ezerpaq shikwarqan. Payqa 

tsurinkunawan wawqinkuna chunka ishkaymi kayarqan. 

 

1 Crónicas 26 
Templu punkuta täpaqkuna mayqan ayllukuna kayanqan 

1Kaychömi qellqashqa kaykan templu punkuta täpaqkuna mayqan 

ayllukuna kayanqan. Corépita miraqkunapitam templu punkuta täpaqkuna 
kayarqan Meselemías ayllu runakuna. Meselemíasmi karqan Corépa tsurin 
y Asafpa willkan. Paymi karqan unay Coré casta. 

2Meselemíaspa mayor kaq tsurinmi karqan Zacarías. Paypa 

qepanmannam kayarqan Jediael, Zebadías, Jatniel, 

3Elam, Johanán y Elioenai. 

4Tsaynöllam Corépita miraqkuna kayarqan templu punkuta täpaq Obed-

edom ayllu runakunapis. Obed-edompa mayor kaq tsurinmi karqan 
Semaías. Paypa qepanmanmi kayarqan Jozabad, Joa, Sacar, Natanael, 

5Amiel, Isacar y Peultai. Dios Yayapa bendicionninwanmi Obed-edomqa 

atska tsuriyuq karqan. 

6Obed-edompa tsurin Semaíaspa tsurinkunapis templu punku täpaqmi 

kayarqan. Paykunam valienti kar castankunapa mandaqninkuna kayarqan. 

7Paykunam kayarqan Otni, Rafael, Obed y Elzabad. Ayllun Eliú y 

Samaquíaspis valienti runakunam kayarqan. 

8Obed-edompa tsurinkunata y willkankunata yupayaptinmi soqta chunka 

ishkay (62) kayarqan. Paykunam llapanpis valienti runakuna kayarqan. 

9Meselemíaspa tsurinkunawan wawqinkunam chunka pusaq kayarqan. 

Paykunapis valienti runakunam kayarqan. 

10Meraripita miraqkunapitanam Hosawan tsurinkuna templu punkuta täpaq 

kayarqan. Hosapa tsurin Simritam mayor mana kaykaptinpis mandakuq 
kananpaq taytan churarqan. 

11Simripa qepanmanmi kayarqan Hilcías, Tebalías y Zacarías. Hosapa 

wawqinkunawan tsurinkunam chunka kimsa kayarqan. 

12Meselemías ayllu runakuna, Obed-edom ayllu runakuna y Hosa ayllu 

runakunam mandakuq o mana mandakuq karpis trukanakuypa llapan iwal 
templu punkuta täpayarqan. 

13Cada punkuta täpayänanpaqmi cada castapita sortiyayaq. Tsaymi suerti 

shikwanqanman mayor kaq o qepa kaq karpis punkuta täpayaq. 

14Meselemías ayllu runakunatam töcarqan rupay yarqamunan kaqlä 

punkuta täpayänanpaq. Alli shumaq yachatsikuq tsurin Zacaríastanam 
töcarqan norti kaqlä punkuta täpananpaq. 

15Obed-edom ayllu runakunatam töcarqan sur kaqlä punkuta 

täpayänanpaq. Tsurinkunatanam töcarqan templuchö kaq churakuna 
cuartukunata täpayänanpaq. 

16Supimta y Hosatanam töcarqan rupay jeqanan kaqlä Salequet shutiyuq 

punkuta täpayänanpaq. Tsay punkum karqan witsaypa aywaq cällichö. 
Cada punkuta aykaq levitakuna täpayanqanmi kaynö karqan: 

17Rupay yarqamunan kaqlä punkutam waran waran soqtaq täpayarqan. 

Norti kaqlä punkutanam waran waran chuskuq täpayarqan. Sur kaqlä 
punkutam waran waran chuskuq täpayarqan. Churakuyänan 
wajikunatanam ishkaq ishkaq täpayarqan. 

18Rupay jeqanan kaqlä punkutam chuskuq täpayarqan (tsay punkum 

witsaypa aywaq cällichö karqan). Templupa patiuntanam ishkaq 
täpayarqan. 

19Coré castawan Merari casta runakunam templu punkukunata tsaynö 

täpayarqan. 

Templuchö cuartukunata pikuna täpayanqan 

20Wakin kaq levitakunanam kayarqan templuchö tesörukuna 

churaräyanqan cuartukunata y Dios Yayapaq ofrendata churayanqan 
cuartukunata täpaq. 

21Paykunam kayarqan Gersónpa tsurin Laadán casta runakuna. Cada 

ünum ayllunkunapa mandaqninkuna kayarqan. Tsaynömi kayarqan 
Jehielpita miraqkuna, 

22Jehielpa tsurin Zetampita miraqkuna y Zetampa wawqin Joelpita 

miraqkuna. Paykunam templuchö tesörukunata täpaq kayarqan. 

Levita runakunapa wakin mandaqninkuna 

23Kaychömi qellqashqa kaykan wakin mandakuqkunapa shutinkuna. Tsay 

mandakuqkunam kayarqan Amram castapita, Izhar castapita, Hebrón 
castapita y Uziel castapita. 

Amram ayllupita mandakuqkuna 

24Amram ayllupitam mandakuq karqan Sebuel. Sebuelmi karqan Moiséspa 

tsurin Gersónpita miraq. Paymi tesörukuna churaranqan cuartukunaman 
täpaqkunata churananpaq encargädu karqan. 

25Moiséspa jukaq tsurin Eliezerpa tsurinmi karqan Rehabías, Rehabíaspa 

tsurinmi karqan Jesaías, Jesaíaspa tsurinmi karqan Joram, Jorampa 
tsurinmi karqan Zicri y Zicripa tsurinmi karqan Selomit. 

26Selomit ayllu runakunam Dios Yayapaq churayanqan tesörukunata 

täpayarqan. Tsay tesörukunatam ofrendar churayarqan rey David, Israel 
runakunapa ayllunkunapa mandaqninkuna, waranqa (1,000) 
soldädukunapa capitanninkuna, pachak (100) soldädukunapa 
capitanninkuna y soldädukunapa mas mandakuq capitanninkunapis. 

27Tsay tesörukunam karqan guërrachö contrankunata venciskir 

apayämunqan. Tsaytam DIOS YAYAPA wajinta shumaq allitsatsiyänanpaq 
churayarqan. 

28Tsaymanmi churayarqan DIOS YAYAPAQ wakin kaq ofrendakunatapis. 

Tsay ofrendakunatam churayarqan profëta Samuel, Cispa tsurin Saúl, 
Nerpa tsurin Abner, Sarviapa wawan Joab y wakin kaq runakunapis. 
Selomit ayllu runakunam DIOS YAYAPAQ churayanqan llapan 
ofrendakunata täpayarqan. 

Izhar ayllupita mandakuqkuna 

29Izhar ayllupitam Quenanías y tsurinkuna mandakuq kayarqan. Paykunam 

juklä nacionchö täkuq Israel runakunapa gobernadorninkuna y juezninkuna 
kayarqan. 

Hebrón ayllupita mandakuqkuna 

30Hebrón ayllupitam Hasabías y paypita miraqkuna mandakuq kayarqan. 

Paykunam Jordán mayupita rupay jeqanan kaqläpa täkuq Israel 
runakunapa mandaqninkuna kayarqan. Paykunam encargädu 
kayarqan DIOS YAYA mandanqanta y rey mandanqanta cumplitsiyänanpaq. 
Hasabíaspita miraqkunam waranqa qanchis pachak (1,700) valienti 
runakuna kayarqan. 

31Tsaynömi Hebrón ayllupita mandakuq karqan Jerías. Chusku chunka (40) 

watana rey David kaykarmi Hebrón casta runakuna mayqan markakunachö 
täkuyanqanta musyayta munarqan. Tsaymi Hebrón casta runakunapaq 
unay apuntayanqan librukunata liyir shumaq ashiyänanpaq mandarqan. 
Tsaynöpam Hebrón casta valienti runakuna Galaad partichö kaykaq 
Jezerchö kayanqanta musyayarqan. Tsaynöllam Jezerchö täkuq Hebrón 
casta runakunapa mandakuqnin Jerías kanqantapis musyayarqan. 

32Hebrón casta Jeríaspita miraq runakunaqa kayarqan ishkay waranqa 

qanchis pachakmi (2,700). Paykunatam David churarqan Jordán mayuman 
rupay yarqamunan kaqlächö täkuq Israel runakunapa mandaqninkuna 
kayänanpaq. Tsaymi paykuna encargädu kayarqan DIOS 

YAYA mandakunqanta y rey mandanqantapis cumplitsiyänanpaq. 
Tsaypitam encargädu kayarqan Rubén trïbukunapaq, Gad trïbukunapaq y 
pullan Manasés trïbukunapaqpis. 

 

1 Crónicas 27 
Davidpa soldädunkunapa capitanninkuna pikuna kayanqan 

1Israel soldädukunapa tröpankunam kayarqan chunka ishkay. Cada 

tröpachömi kayarqan ishkay chunka chusku waranqa (24,000) 
soldädukuna. Paykunam watachö cada killa trukanakuypa reyta serviyaq. 
Tsay tröpakunachömi wakin capitankuna kayarqan waranqa (1,000) 
soldädukunapa mandaqninkuna y wakinnam pachak (100) soldädukunapa 
mandaqninkuna. Kaychömi qellqashqa kaykan soldädukunapa 
capitanninkunapa y yanapaqninkunapa shutinkuna. 

2Punta kaq killachömi turnu töcarqan Zabdielpa tsurin Jasobeampa. Paymi 

ishkay chunka chusku waranqa (24,000) soldädukunapa capitannin karqan. 

3Jasobeamqa Farespita miraq runam karqan. Paymi punta kaq killachö 

reyta serviq capitankunapa mandakuqnin karqan. 

4Ishkay kaq killachömi Ahoapita miraq Dodaita turnu töcarqan. Paypis 

ishkay chunka chusku waranqa (24,000) soldädukunapa capitanninmi 
karqan. Dodaipa yanapaqninmi Miclot karqan. 

5Kimsa kaq killachömi turnu töcarqan mandakuq sacerdöti Joiadapa tsurin 

Benaíata. Paypis ishkay chunka chusku waranqa (24,000) soldädukunapa 
capitanninmi karqan. 

6Benaíam karqan Kimsa Chunka niyanqan mas valienti kaq soldädukunapa 

mandakuqnin. Benaíata yanapaqninmi karqan tsurin Amisabad. 

7Chusku kaq killachömi turnu töcarqan Joabpa wawqin Asaelta. Paypa 

rantinmi mandakuq karqan tsurin Zebadías. Paymi karqan ishkay chunka 
chusku waranqa (24,000) soldädukunapa capitannin. 

8Pitsqa kaq killachömi turnu töcarqan Samhutta. Paymi karqan Izrapita 

miraq runa. Paypis ishkay chunka chusku waranqa (24,000) soldädukunapa 
capitanninmi karqan. 

9Soqta kaq killachömi turnu töcarqan Irata. Payqa Tecoa markapita Iquespa 

tsurinmi karqan. Paypis ishkay chunka chusku waranqa (24,000) 
soldädukunapa capitanninmi karqan. 

10Qanchis kaq killachömi turnu töcarqan Pelón markapita Helesta. Payqa 

Efraín trïbupitam karqan. Paypis ishkay chunka chusku waranqa (24,000) 
soldädukunapa capitanninmi karqan. 

11Pusaq kaq killachömi turnu töcarqan Sibecaita. Payqa Husa markapita 

Zera castam karqan. Paypis ishkay chunka chusku waranqa (24,000) 
soldädukunapa capitanninmi karqan. 

12Isqun kaq killachömi turnu töcarqan Abiezerta. Payqa Anatot markapita 

Benjamín trïbu runa karqan. Paypis ishkay chunka chusku waranqa 
(24,000) soldädukunapa capitanninmi karqan. 

13Chunka kaq killachömi turnu töcarqan Maharaita. Payqa Netofa 

markapita Zera castam karqan. Paypis ishkay chunka chusku waranqa 
(24,000) soldädukunapa capitanninmi karqan. 

14Chunka juk kaq killachömi turnu töcarqan Benaíata. Payqa Piratón 

markapita Efraín trïbu runam karqan. Paypis ishkay chunka chusku 
waranqa (24,000) soldädukunapa capitanninmi karqan. 

15Chunka ishkay kaq killachömi turnu töcarqan Heldaita. Payqa Netofa 

markapita Otoniel castam karqan. Paypis ishkay chunka chusku waranqa 
(24,000) soldädukunapa capitanninmi karqan. 

Israel trïbukunapa mandakuqnin pikuna kayanqan 

16Israel trïbukunapa mandaqninkuna pikuna kayanqanmi kaychö 

qellqashqa kaykan: Rubén trïbupa mandakuqninmi karqan Zicripa tsurin 
Eliezer. Simeón trïbupa mandakuqninmi karqan Maacapa tsurin Sefatías. 

17Leví trïbupa mandakuqninmi karqan Kemuelpa tsurin Hasabías. 

Aarónpita miraq castakunapa mandakuqninmi karqan Sadoc. 

18Judá trïbupa mandakuqninmi karqan Davidpa wawqin Eliú. Isacar trïbupa 

mandakuqninmi karqan Micaelpa tsurin Omri. 

19Zabulón trïbupa mandakuqninmi karqan Abdíaspa tsurin Ismaías. Neftalí 

trïbupa mandakuqninmi karqan Azrielpa tsurin Jerimot. 

20Efraín trïbupa mandakuqninmi karqan Azazíaspa tsurin Oseas. Pullan 

Manasés trïbupa mandakuqninmi karqan Pedaíaspa tsurin Joel. 

21Galaadchö pullan Manasés trïbupa mandakuqninmi karqan Zacaríaspa 

tsurin Iddo. Benjamín trïbupa mandakuqninmi karqan Abnerpa tsurin 
Jaasiel. 

22Dan trïbupa mandakuqninmi karqan Jerohampa tsurin Azareel. Tsaynömi 

kayarqan cada Israel trïbukunapa mandaqninkuna. 

23Juk kutim Israel runakunata rey David censarqan. Israel runakuna 

qoyllurnöraq atska kayänanpaq DIOS YAYA prometinqannö maytsikaq 
kayaptinmi ishkay chunka (20) watayuqpita uramanqa censarqantsu. 

24Censu kanantaqa Dios Yaya manam munarqantsu. Tsaymi Sarviapa 

wawan Joab censaykaptin Dios Yaya rabyaskir Israel runakunata 
castigarqan. Tsaynö castigaptinmi censayta usharqantsu. Tsaynöpam 
Israel runakuna ayka kayanqantapis rey Davidpa padrón librunman 
apuntayarqannatsu. 

Rey Davidta yanapaqnin pikuna kayanqan 

25Adielpa tsurin Azmavetmi encargädu karqan rey Davidpa palaciunchö 

tesöru täpaqkunata churananpaq. Uzíaspa tsurin Jonatánnam encargädu 
karqan tesörukuna churaranqan wajikunaman täpaqkunata churananpaq. 

Tsay wajikunam karqan jirkakunachö, markakunachö, caseriukunachö y 
murallashqa markakunachö. 

26Quelubpa tsurin Ezrim encargädu karqan rey Davidpa chakrankunata 

arutsinanpaq. 

27Ramat markapita Simeim encargädu karqan rey Davidpa üva 

chakrankunata arutsinanpaq. Sifma markapita Zabdinam encargädu 
karqan rey Davidpa vïnu churakuna wajinkunaman täpaqkunata 
churananpaq. 

28Geder markapita Baal-hanánmi encargädu karqan rey Davidpa olïvu y 

hïgus chakrankunaman täpaqkunata churananpaq. Tsay chakrakunam 
karqan Sefelachö. Joásmi encargädu karqan rey Davidpa aceiti churakuna 
wajinkunaman täpaqkunata churananpaq. 

29Sarónpita Sitraim encargädu karqan Sarón pampachö rey Davidpa 

wäkankuna mitsiqkunata churananpaq. Adlaipa tsurin Safatmi encargädu 
karqan Jezreel pampachö rey Davidpa wäkankuna mitsiqkunata 
churananpaq. 

30Ismael runa Obilmi encargädu karqan rey 

Davidpa camëllunkuna mitsiqkunata churananpaq. Meronotpita 
Jehedíasmi encargädu karqan rey Davidpa ashnunkuna mitsiqkunata 
churananpaq. 

31Agarpita Jazizmi encargädu karqan rey Davidpa üshankuna y 

cabrankuna mitsiqkunata churananpaq. Tsay llapan runakunam rey 
Davidpa capatazninkuna kayarqan. 

32Davidpa tiyun Jonatánmi shumaq tantiyakur alli yachayyuq kar Davidpa 

yätsiqnin y secretariun karqan. Hacmonipa tsurin Jehielmi rey Davidpa 
tsurinkunata cuidaq karqan. 

33Ahitofelmi rey Davidpa yätsiqnin karqan. Arac markapita Husaim rey 

Davidpa amïgun karqan. 

34Ahitofelpa rantinmi kayarqan Benaíapa tsurin Joiadawan Abiatar. 

Joabnam karqan rey Davidpa soldädunkunapa capitannin. 

 

1 Crónicas 28 
Templuta imanö ruratsiyänanpaq rey David tantiyatsikunqan 

1Tsaypitanam Jerusalénman David qayatsirqan llapan mandäsiqninkunata, 

cada trïbupa mandaqninkunata, soldädukunapa capitanninkunata, 
waranqa (1,000) soldädukunapa mandaqninkunata y pachak (100) 
soldädukunapa mandaqninkunata. Tsaynöllam qayatsirqan Davidpa y 
tsurinkunapa chakrankunachö arutsiq capatazninkunata, Davidpa y 

tsurinkunapa wätan mitsitsiqkunata, yanapaqninkunata y alli chölu kaq 
soldädukunatapis. 

2Tsaynö llapanta qorikaskatsirmi ichirkur rey David nirqan: <<Taytakuna, 

kanan shumaq wiyaykayämay. DIOSNINTSIKPA Pactu Babulnin imayyaqpis 
churaränanpaq y DIOS YAYA täkunanpaq templuta ruratsiyta munarmi 
llapanta alistashkä. 

3Peru DIOS YAYAM nimashqa: <Juk nación runakunawan guërrachö 

maytsikaq runakunata wañutsishqa karmi qamqa templüta 
shäritsinkimantsu>. 

4<<Peru creyikunqantsik DIOS YAYAM llapan trïbu Israel runakunapa 

mandakuqnin rey kanäpaq akramashqa. Puntatam Judá trïbuta akrashqa. 
Tsaypitam taytäpa castankunapita y wawqikunapita noqata akramashqa. 

5<<DIOS YAYAPA bendicionninwanmi atskaq tsurïkuna kayan. 

Paykunapitanam tsurï Salomónta DIOS YAYA akrashqa wañukuskiptï DIOS 

YAYA mandakunqan Israelchö rey kananpaq. 

6Dios Yayam nimashqa: <Tsuriki Salomónmi templüta y patiunkunata 

ruratsinqa. Paytam akrashkä wamränö kananpaq. Noqam taytannö 
kashaq. 

7Mandamientükunatawan leynïkunata kanan cumplinqannölla cumpliptinqa 

paypita miraqkunallam imaypis rey kayanqa>. 

8<<DIOSNINTSIK rikaykämashqam llapayki qorikashqata niyaq: Dios Yayapa 

llapan mandamientunkunata mana qonqar cumpliyay. Tsaynöpam kay 
nacionnintsik qamkunapaq y tsurikikunapaq imayyaqpis kanqa. 

9<<Kuyay tsurillä Salomón, Dios Yayata cäsunqänö qampis cäsuy. DIOS 

YAYAM musyan shonquntsik imata yarpanqantapis. Tsaymi llapan 
shonquykiwan llapan voluntänikiwan payta cäsuy. Payta ashirqa tarinkim. 
Payta dëjaptikiqa qamtapis dëjashunkim. 

10Qamtam Dios Yaya akrashushkanki täkunan templuta ruratsinaykipaq. 

Tsaymi sas qallatsiy>>. 

11Tsaypitanam tsurin Salomónta plänu ruranqanta David entregarqan 

templuta ruratsinanpaq. Tsay plänuchömi karqan templuman yaykuna 
patiuta, patiu kuchunchö wajikunata, imaykatapis churakuyänanpaq 
wajikunata, altuschö jatun cuartukunata, patsachö kaq cuartukunata y 
Lugar Santïsimuta imanö ruratsinanpaq. 

12Tsaynöllam plänukunata entregarqan templupa patiunkunata, templupa 

patiun kuchunkunachö cuartukunata, tesörukunata churayänan 
cuartukunata y Dios Yayapaq ofrenda apayanqankunata churayänanpaq 
cuartukunata imanö ruratsinanpaqpis. 

13Tsaynöllam tsurin Salomónta rey David tantiyatsirqan 

sacerdötikunawan levita runakuna templuchö imata rurayänanpaq y 
templuchö sagrädu manëjukunata imanö manijananpaqpis. 

14Templupa manëjunkunata ruratsinanpaq qoritsinqan qorita y yuraq 

qellaytam maytsikata Salomónta entregarqan. 

15Candelërukunata y mechërukunata ruratsinanpaqpis qorita y yuraq 

qellaytam maytsikata entregarqan. Ayka pësananpaq kanqantapis 
calculaskirmi previnirqan. 

16Mësakunata ruratsinanpaqpis qoritawan yuraq qellaytam pësar 

entregarqan. Tsay mësakunam qaqätsiyllapa sagrädu tantakunata 
churayänanpaq karqan. 

17Trinchikunata, tazonkunata y järrakunata ruratsinanpaqpis qorita y yuraq 

qellaytam entregarqan. Väsukunata ruratsinanpaqpis cada ünu ayka 
pësananpaq kanqanta calculaskirmi qorita y yuraq qellayta previniparqan. 

18Inciensiuta qoshnïtsikuna altarta ruratsinanpaqpis qori pürutam 

alistaparqan. Tsaynöllam qorita alistarqan Dios Yayapa carrëtanta 
ruratsinanpaq. Paypa carrëtanqa querubinkunam kayarqan. DIOS 

YAYAPA Pactu Babulnin jananpam tsay querubinkunapa riprankuna 
mashtashqa kayarqan. 

19Tsurin Salomóntam David nirqan: <<Tsay llapan plänutam dibujashkä 

revelacionchö DIOS YAYA rikätsimanqannölla. Plänuchö dibujashqa 
kaykaqtanölla llapanta shumaq ruratsinki>>. 

20Tsaypitam tsurin Salomónta David nirqan: <<Kananqa mana qeläkur y 

mana mantsakur sas ruratsir qallay. Templuta y templuchö kananpaq 
kaqkunata ruratsir ushanaykipaqmi servinqä DIOS YAYA mana dëjaypa 
yanapashunki. 

21Templuchö trukanakuypa aruyänanpaqmi sacerdötikuna y levita 

runakuna kaychö kaykäyan. Artesänukunapis yanapayäshunaykipaqmi 
kaychö kaykäyan. Llapan mandakuqkunawan patsan runakunam 
yanapayäshunaykipaq listu kaykäyan>>. 

 

1 Crónicas 29 
Templuta shäritsinanpaq ofrendata churayanqan 

1Tsaypitanam tsaychö qorikashqa Israel runakunata rey David nirqan: 

<<Rey kananpaq tsurï Salomónta Dios Yaya akrashqa kaptinpis payqa 
jövinllaraqmi. Tsaynöllam shäritsinanpaq kaq templuqa runapa wajintsu 
kanqa, sinöqa DIOS YAYAPA wajinmi. 

2Tsaymi servinqä Dios Yayapa templunta tsurï shäritsinanpaq puëdinqäpita 

alistashkä qorita, qellayta, broncita, fiërruta y qerukunata. Tsaynöllam ónice 

rumikunatawan tukuyläya kuyakuypaq rumikunata y maytsika marmolta 
alistashkä. 

3<<Servinqä Dios Yayapa templunta ruratsiyta munarmi tsaykuna 

jananmanpis kikïpa kaq qorita y qellaykunata churashkä. 

4Churanqä qorim pachak waranqa (100,000) kïlu Ofirpita allin kaq qori. 

Churanqä yuraq qellaymi ishkay pachak kimsa chunka pusaq waranqa 
(230,000) kïlu. Tsay qellaymi kanqa templupa perqanta 
enchapatsinanllapaq. 

5Tsaynöllam tsay qoripitawan qellaypita yachayyuq runakuna templupa 

adornunkunata rurayanqa. Kananqa DIOS YAYAPA templunta shäritsinapaq 
mayqaykipis kikikikunapa voluntänikikunapita churayämuy>>. 

6Tsaynö niptinmi cada castapa y cada trïbupa mandaqninkuna, waranqa 

(1,000) soldädukunapa capitanninkuna, pachak (100) soldädukunapa 
capitanninkuna y David arutsinqan runakunapa capatazninkunapis 
churayänanpaq kushishqa äniyarqan. 

7Tsaymi templuta shäritsiyänanpaq apayämunqanta qoriyarqan pachak 

soqta chunka pitsqa waranqa (165,000) kïlu qorita, chunka waranqa (10,000) 
qoripita rurashqa qellayta, kimsa pachak kimsa chunka waranqa (330,000) 
kïlu yuraq qellayta, soqta pachak waranqa (600,000) kïlu broncita y kimsa 
millón kimsa pachak waranqa (3,300,000) kïlu fiërrutapis. 

8Tsaynöllam tesorëruta entregayarqan maytsika kuyakuypaq shumaq 

rumikunatapis. Tesorërum karqan Gersónpita miraq Jehiel. 

9 DIOS YAYAPA templunta shäritsinanpaq llapan shonqunkunawan 

apayämuptinmi runakuna alläpa kushikuyarqan. Tsaynöllam rey Davidpis 
kushikurqan. 

Dios Yayata David adoranqan 

10Tsaymi llapan runakunapa puntanchö DIOS YAYATA adorar David nirqan: 

<<¡Israel confiakunqan DIOS YAYA, imayyaqpis alabashqa kaykullay! 

11 DIOS YAYA, qamllam poderösu kanki. Japallaykim alabashqa kanaykipaq 

kanki. Llapan contraykikunatam vencinki. Llapanpitapis mas respitashqam 
kanki. Ciëlupis, kay patsapis y llapan imaykapis qampam kaykan. Qampa 
podernikichömi imaykapis kaykan. Llapanpita mas poderösu kaptikim 
qamta alabayaq. 

12<<Qam yanapaptikim runakunapis rïcuyäyan. Qam yanapaptikim 

respitädupis kayan. Qammi llapanta mandanki. Kallpasapa y poderösu 
kaypis qampitam. Respitädu kayänanpaq y poderyuq kayänanpaqpis 
qammi runakunata yanapanki. 

13Dios Yayallä, tsaypitam qamta agradëcikur kushishqa alabayaq. 

14<<Taytay, templuykita shäritsiyänäpaq llapan apayämunqäkunam qampa 

bendicionnikipita. Tsaymi noqapis y mandanqä runakunapis merëciyätsu 
apayämunqäkunata chaskiyämänaykipaq. 

15Unay castäkuna qorpalla kayanqannömi noqakunapis kay patsachö 

qorpalla kayä. Imayka llantu päsaqnömi ushakaqlla kayä. 

16 DIOS YAYALLÄ, templuykita shäritsiyänäpaq llapan imayka 

apayämunqäpis qampita chaskiyanqällam. 

17<<Dios Yayallä, musyankim shonqunchö runa imata yarpanqantapis. 

Pipis munanqaykinö kawakuptinmi kushikunki. Tsaymi noqapis 
templuykipaq llapan shonqüwan apamushkä. Tsaynöllam kuyanqayki 
runakuna llapan voluntäninkunawan apayämunqanta rikar kushikü. 

18Unay ayllükuna Abraham, Isaac y Israel creyikuyanqan DIOS 

YAYA, imaypis yanapaykayällämay llapan shonqükunawan qam 
munanqaykinö kawakuyänäpaq. 

19Tsurï Salomóntapis tantiyaykatsillay mandamientuykikunata, 

yachatsikuynikikunata y leynikikunata llapan shonqunwan imaypis 
cäsunanpaq. Alistanqäkunawan templuykita shumaq shäritsinanpaq 
yanapaykuy>>. 

20Tsaypitam runakunata David nirqan: <<DIOSNINTSIKTA llapayki 

alabayay>>. Tsaymi unay ayllunkuna creyikuyanqan DIOS 

YAYAPA puntanman y reypa puntanman qonqurikuykur llapan alabayarqan. 

Rey kananpaq Salomónta churayanqan 

21Tsaypita waränin junaqnam waranqa (1,000) mallwa töruta, waranqa 

carnërukunata, waranqa cordërukunata pishtaskir waykana 
sacrificiukunata waykayarqan. Tsaynöllam wakin kaq sacrificiukunatapis 
waykar jananman vïnutapis wiñäyarqan. Tsay sacrificiukunata llapan Israel 
runakunapa shutinchömi waykayarqan. 

22Tsay junaqmi DIOS YAYAPA puntanchö kushishqa mikupakur upyapakur 

kayarqan. Tsaypitam DIOS YAYAPA puntanchö Davidpa tsurin Salomónpa 
umanman aceitita wiñarqan rey kananpaq. Tsaywanqa ishkay kutinam rey 
kananpaq umanman aceitita wiñarqan. Tsaynöllam Sadocpa umanmanpis 
aceitita wiñarqan mandakuq sacerdöti kananpaq. 

23Tsaynöpam Salomónta DIOS YAYA churarqan taytan Davidpa rantin Israel 

runakunapa mandakuqnin rey kananpaq. Rey kar llapan ruranqanpis allilla 
kaptinmi llapan Israel runakuna payta respitar cäsuyarqan. 

24Tsaymi mandakuq runakunawan soldädukuna y Davidpa tsurinkunapis 

rey Salomónta kushishqa chaskiyarqan. 

25Salomónta llapan imaykachöpis DIOS YAYA yanapanqantam Israel 

runakuna tantiyayarqan. Tsaynö yanapaptinmi punta kaq reykunapitapis 
mas poderyuq karqan. 

David wañukunqan 

26Llapan Israel runakunapa mandakuqnin reymi Isaípa tsurin David karqan. 

27Puntatam Hebrón markachö qanchis wata rey karqan. Tsaypitanam 

Jerusalénchöpis kimsa chunka kimsa (33) wata rey karqan. Tsaymi Israel 
runakunapa mandakuqnin rey karqan chusku chunka (40) wata. 

28Davidqa alläpa awkinnam wañukurqan. Payqa rïcu y pïmay respitashqam 

karqan. Paypa rantinnam tsurin Salomónna rey karqan. 

29Rey David llapan ruranqanmi qallananpita ushananyaq qellqashqa 

kaykan profëta Samuel qellqanqanchö, profëta Natán qellqanqanchö y 
profëta Gad qellqanqanchö. 

30Tsaychömi qellqashqa kaykan imanö mandakunqan, poderyuq kanqan, 

ima päsanqan, Israel nación imanö kanqan y wakin kaq nacionkuna imanö 
kanqanpis. 

2 Crónicas 
2 Crónicas 1 

Yachayyuq kananpaq Dios Yayata Salomón mañakunqan 
1 Reyes 3.3-15 

1 DIOS YAYA yanapaptinmi Davidpa tsurin Salomón llapan 

mandakunqanchö mas poderyuq karqan. 

2Tsaymi Israel autoridäkunata qayatsiptin soldädukunapa llapan 

capitanninkuna, juezkuna y Israel runakunapa cada ayllupa 
mandaqninkunapis qorikäyarqan. 

3Tsaynö qorikaskirmi Gabaón markachö altarman llapan aywayarqan. 

Tsaychömi DIOS YAYAWAN Tinkuna Carpa kaykarqan. Tsay carpatam DIOS 

YAYAPA serviqnin Moisés desiertuchö ruratsishqa karqan. 

4Dios Yayapa babulninqa manam Tinkuna Carpachönatsu karqan, sinöqa 

Jerusalénchö David ruratsinqan carpachönam. Tsay carpachö 
churaränanpaqmi Quiriat-jearim markapita Jerusalénman David 
apatsirqan. 

5Hurpa willkan y Uripa tsurin Bezaleel ruranqan broncipita 

altarmi Gabaónllachöraq karqan. Tsay altarqa DIOS YAYAWAN Tinkuna 
Carpapa frentinchömi karqan. Tsaymanmi llapan runakunawan Dios 
Yayata mañakuq Salomón aywarqan. 

6 DIOS YAYAPA puntanchö kaykaq broncipita altarchömi sacrificiuta waykar 

Salomón waranqa (1,000) wätakunata waykarqan. 

7Tsay paqasmi Salomónta yuripuskir Dios Yaya nirqan: <<Imaykatapis 

mañakamay. Noqam yanapashayki>>. 

8Salomónnam nirqan: <<Dios Yaya, qammi taytä Davidta allish 

yanapashkanki. Kananqa noqatanam paypa rantin rey kanäpaq 
churamashkanki. 

9Mandanqä runakunaqa lamar kuchunchö arenïllanöraqmi yupaytapis 

mana puëdiypaq kayan. Tsaymi DIOS YAYA, mañakamuq taytä Davidta 
prometinqaykinölla yanapaykamänaykipaq. 

10Kuyanqayki Israel runakunata shumaq mandanäpaq alli yarpaytawan 

yachayta qaraykallämay. Yarpaynï shumaq mana kaptinqa kaytsikaq 
runakunata manam mandayta puëdishaqtsu>>. 

11Dios Yayanam nirqan: <<Kushikümi kuyanqä Israel runakunata shumaq 

mandanaykipaq alli yarpaytawan yachayta mañakamaptiki. Qamqa manam 
imaykayuq kanaykipaqtsu, alli reqishqa respitädu kanaykipaqtsu, contrayki 
runakunata ushakätsinäpaqtsu ni atska watayuq kawanaykipaqtsu 
mañakamashkanki. 

12Tsaymi yanapashayki alli yarpayyuq y yachayyuq kanaykipaq. 

Tsaynöllam yanapashayki rïcu kanaykipaq y alli respitashqa kanaykipaq. 
Punta kaq reykunapis manam qam kanaykipaq kanqannöqa kayashqatsu. 
Tsaynöllam ni qepa yaykuq reykunapis qamwanqa iwalayanqatsu>>. 

13Tsaypitam Gabaón markachö Tinkuna Carpa kaqpita Jerusalénman 

Salomón kutiskir Israel runakunata mandar qallaykurqan. 

Bestiakunatawan carrëtakunata Salomón rantinqan 
1 Reyes 10.26-29; 2 Crónicas 9.25-28 

14Salomónmi maytsika carrëtakunatawan bestiakunata rantirqan. 

Tsaynöpam paypa karqan waranqa chusku pachak (1,400) carrëtankuna y 
chunka ishkay waranqa (12,000) bestiankuna. Tsay bestiakunatam wakinta 
churarqan guërra carrëtakuna kayanqan cuartelkunachö kayänanpaq y 
wakin kaqtanam churarqan Jerusalén palaciun cercachö kayänanpaq. 

15Rey Salomón qoritsinqan qoripis yuraq qellaypis imayka aqusha 

ruminöraqmi Jerusalénchö maytsika karqan. Tsaynöllam cedru 
jachatapis Sefelachö plantatsirqan hïgus jachanöraq maytsika kananpaq. 

16Salomón kachanqan negociantikunam Egiptupita y Ciliciapita maytsika 

bestiakunata rantiyämurqan. 

17Egiptupitam cada carrëtata soqta pachak (600) yuraq qellaywan 

rantiyämurqan. Juk bestianam pachak pitsqa chunka (150) yuraq qellay 
cuestarqan. Tsay bestiakunata y carrëtakunatam wakinta rantikuyaq heteo 
runakunapa mandakuqnin reykunata y wakintana Siria runakunapa 
mandakuqnin reykunata. 

 

2 Crónicas 2 
Rey Hiram yanapananpaq Salomón rugakunqan 

1 Reyes 5.1-18; 7.13-14 

1 (1.18) DIOS YAYAPA templunta y kikinpa palaciunta ruratsiyta qallaykurmi 

Salomónqa 

2 (1) qanchis chunka waranqa (70,000) runakunata churarqan imatapis 

ashtayänanpaq. Tsaynöllam pusaq chunka waranqa (80,000) runakunata 
churarqan jallqachö rumita llaqllayämunanpaq y kimsa waranqa soqta 
pachak (3,600) runakunatanam churarqan capatazninkuna kayänanpaq. 

3 (2) Tsaypitam Tiro nacionpa mandakuqnin rey Hiramman runakunata 

Salomón mandarqan. Paykuna chaykurmi niyarqan: <<Rey Salomónmi nin: 
<Taytä David palaciunta shäritsinanpaq qeruta apatsiyämunqaykinölla 
noqapaqpis cedru qerukunata apaykatsillämuy. 

4 (3) Tsay qerukunatam wanä DIOSNÏPA wajinta ruratsinäpaq. Tsay 

wajichömi payta adorarnin mushkuq inciensiuta waykayäshaq 
y sagrädu tantakunatapis qaqätsiyllapa churayäshaq. Alliqpa y tardipa 

waykana sacrificiutam tsaychö waykayäshaq. Tsaynöllam waykayäshaq 
jamay junaqkunachö, llullu killa fiestakunachö y DIOS YAYAPA wakin kaq 
fiestankunachöpis. Tsay fiestakunata imaypis rurayänäpaqmi DIOS 

YAYA nirqan. 

5 (4) << <Diosnintsik juk dioskunapitapis mas poderösu kaptinmi wajintapis 

jatunkaray kuyakuypaqta ruratsishaq. 

6 (5) Ciëlu tsayläya jatun kaykarpis Dios Yaya täkunanpaq mana 

paqtaykaptinqa ¡imanötaraq wajin ruratsishaq! Tsaynö kaykaptinqa ¡pitan 
noqa kä wajinta ruratsinäpaq! Peru imanö kaptinpis puntanchö inciensiuta 
qoshnïtsiyänällapaqpis ruratsishaqmi. 

7 (6) << <Tsaymi rugaq imayka rurayta yachaq runata 

mandaykamunaykipaq. Payqa qoripita, qellaypita, broncipita, fiërrupita, 
granäti tëlapita, puka tëlapita y azul tëlapita imaykata rurayta yachaq 
katsun. Tsaynölla imaykatapis dibujayta yachaq katsun. Tsay runam kay 
Judáchö y Jerusalénchö arupäyämaqnïkunawan yanapanakur llapanta 
rurayanqa. Tsay arupäyämaqkunataqa taytä Davidmi unayna contratashqa 
karqan. 

8 (7) << <Markaykichö täkuq runakunam allish qeru walluyta yachayan. 

Paykunawan Líbanupita cedruta, cipresta y sándalo qerukunata 
walluykayäpamay. Tsay qeru walluqkunata yanapayänanpaqmi 
arupäyämaqnïkunata mandamushaq. 

9 (8) Dios Yayapa templun jatunkaray kuyakuypaq kananpaq kaykaptinqa 

maytsika qerutam wanashaq. 

10 (9) Qeru walluqkuna mikuyänanpaqmi apatsimushaq chusku millón 

chusku pachak waranqa (4'400,000) kïlu trïguta, chusku millón chusku 
pachak waranqa kïlu cebädata, chusku pachak chusku chunka waranqa 
(440,000) litru vïnuta y chusku pachak chusku chunka waranqa litru olïvu 
aceitita> >>. 

11 (10) Tsaymi Tiro nacionpa mandakuqnin rey Hiram Salomónman cartakur 

nirqan: <<Alläpam kushikü DIOS YAYA Israel runakunata kuyarnin rey 
kanaykipaq churashunqaykita>>. 

12 (11) Mastam cartanchö rey Hiram nirqan: <<Kay patsata y ciëluta 

kamaq DIOS YAYA alabashqa kaykullätsun. Israel runakunata kuyaq Dios 
karmi rey Davidpa tsurin kaptiki yanapaykäshunki shumaq yachayyuq, 
tantiyakuq y yarpachakuq kanaykipaq. Tsaynö tantiyakuq karmi DIOS 

YAYAPA templuntawan kikikipa palaciuykitapis shäritsinki. 

13 (12) <<Tsaymi kanan mandamü imayka rurayta yachaq Hiram-abita. 

14 (13) Mamanmi Dan trïbupita y taytannam Tiro markapita. Paymi imayka 

aruytapis allish yachar ruran qoripita, qellaypita, broncipita, fiërrupita, 

rumipita, qerupita, granäti tëlapita, azul tëlapita, lïnu tëlapita y puka tëlapita. 
Imaykatapis munanqaykitanö dibujamurmi taytayki David contratanqan 
runakunawan paqta arunqa. 

15 (14) <<Taytay, apatsimunaykipaq ninqaykinölla trïguta, cebädata, 

olïvupita aceitita y vïnuta apaykatsillämuy. 

16 (15) Aykata wanaptikipis Líbanupitam cedru qerukunata wallutsimushaq. 

Tsay qerukunata lamar kuchunman chaykatsirmi atskata sinrirkur 
balsatanö yaku jananllapa Jope markayaq apatsimushaq. Tsaypitanam 
Jerusalénman ashtatsikunki>>. 

17 (16) Taytan rey David censanqannömi Salomónpis Israel nacionchö 

jukläpita täkuq runakunata censarqan. Tsaynö censarmi musyarqan 
pachak pitsqa chunka kimsa waranqa soqta pachak (153,600) jukläpita 
runakuna Israelchö täkuyanqanta. 

18 (17) Tsay runakunapitam qanchis chunka waranqa (70,000) runakunata 

churarqan imatapis listu kaqkunata ashtayänanpaq. Tsaynöllam pusaq 
chunka waranqa (80,000) runakunata churarqan jallqachö rumikunata 
llaqllayänanpaq y kimsa waranqa soqta pachak (3,600) runakunata 
capatazninkuna kayänanpaq. 

 

2 Crónicas 3 
Templuta Salomón ruratsinqan 

1 Reyes 6.1-38 

1Jerusalénchö Moriah lömachömi rey Salomón DIOS YAYAPAQ templuta 

ruratsirqan. Tsay lömachömi jebuseo runa Ornánpa ëran karqan. Tsay 
ërachö Dios Yaya yuripunqanpitam tsaychö templuta ruratsinanpaq 
chakrata rey David rantirqan. 

2Salomón chusku watana rey kaykarmi ishkay killachö y ishkay junaqchö 

templuta arutsir qallaykatsirqan. 

3Templuta ruratsirqan ishkay chunka qanchis (27) metru larguta y isqun 

metru anchuta. 

4Templupa anchun isqun metru kanqannöllam yaykuna lädupa kaq 

coredorpis isqun metru anchu karqan. Tsaynöllam altunpis isqun metru 
karqan. Coredortam entërunpa qoriwan enchapatsirqan. 

5Templupa jatun kaq cuartuntam cipreswan entablatsirqan. Tsay 

tablakunatam püru kaq qoriwan enchaparkatsir palmërakunata y 
cadenakunata tällatsirqan. 

6Tsaypitam tsay cuartuta kuyakuypaq rumikunawan adornatsirqan. 

Enchapatsinanpaqmi püru kaq qorita Parvaim partipita apatsimurqan. 

7Tsay qoriwanmi terantikunata, umbralkunata, perqakunata, punkukunata 

y templuchö kaqkunata llapanta enchapatsirqan. 
Perqamanmi querubinkunapa reträtuntapis dibujar tällatsirqan. 

8Templupa ruri kaq cuartutam Lugar Santïsimu kananpaq 

ruratsirqan. Jatun kaq cuartupa anchun isqun metru kanqannöllam Lugar 
Santïsimupa anchunpis isqun metru karqan. Tsaynöllam largunpis isqun 
metru karqan. Lugar Santïsimutam ishkay chunka waranqa (20,000) kïlu 
püru kaq qoriwan enchapatsirqan. 

9Tsaypaqmi qoripita clävukuna karqan. Cada clävum mediu kïlu mas 

lasarqan. Altuschö kaq cuartukunatapis qoriwanmi llapanta 
enchapatsirqan. 

10Lugar Santïsimu rurinmanmi ishkay querubinkunata qerupita ruraskatsir 

ichïtsirqan. Tsay querubinkunatapis qoriwanmi enchapatsirqan. 

11Juk querubinpa älan perqaman töpararqan y jukaq älannam jukaq 

querubinpa älanman töpararqan. Juk querubinpa älanpa puntanpita hasta 
jukaq querubinpa älanpa puntanyaqmi isqun metru karqan. Cada älanpa 
largunmi ishkay metru juk cuarta mas karqan. 

12Jukaq querubinpa älanpis tsay tamäñullam karqan. Tsaymi jukaq älan 

töpararqan jukaqlä perqaman y jukaq älannam töpararqan jukaq 
querubinpa älanman. 

13Tsay querubinkunam punkupa rikarar ichiraykäyarqan. Jukaq querubinpa 

älanpa puntanpita jukaq querubinpa älan puntanyaqmi isqun metru karqan. 

14Lugar Santupita Lugar Santïsimuta tsaparaq cortïnatam awatsirqan azul, 

granäti, puka millwa jïlupita y llanulla putskashqa lïnu jïlupita. Tsay cortïna 
jananmanmi querubinkunata bordayarqan. 

Ishkay paradorkunata ruratsinqan 
1 Reyes 7.15-22 

15Templupa punkunchö ichiräyänanpaqmi ishkay jatusaq paradorkunata 

Salomón ruratsirqan. Cada paradorpa largunmi karqan chunka soqta 
metrunö. Paradorpa puntanchö kananpaqmi adornuntapis ishkay metru juk 
cuarta altuta ruratsirqan. 

16Cadenatapis tukupa ñawintanö ruraskatsirmi tsay paradorkuna 

puntanchö capitelkunaman warkatsirqan. Tsaypitam pachak (100) 
granadïlla frütakunatanö ruraskatsir cadenakunaman warkarqan. 

17Tsay paradorkunatam templupa punkunman ichïtsirqan jukaqta derëcha 

kaqläman y jukaqtana itsuq kaqläman. Derëcha kaqlächö kaqpam shutin 
churarqan Jaquínta y itsuq kaqlächö kaqpam shutin churarqan Boazta. 

 

2 Crónicas 4 

Templupa manëjunkunata ruratsinqan 
1 Reyes 7.23-51 

1Tsaypitanam broncipita altartapis Salomón ruratsirqan. Tsay altarpa 

largunwan anchunmi iwal isqun metru karqan y altunnam chusku metru 
pullan karqan. 

2Tsaynöllam yakuta qoriyänanpaq ruratsirqan broncipita fundiypa lamar 

niyanqan jatunkaray redondu lavatoriuta. Tsay lavatoriupa anchunmi 
karqan chusku metru pullan y altunnam ishkay metru mas 

25 centïmetru. Tumat kuchunta mïdiyaptinmi chunka kimsa metru pullan 

(13.5) karqan. 

3Lavatoriupa shimin chakinpam ishkay fïla tumaypa broncipita rurashqa 

törukuna kayarqan. Cada pullan metruchömi chunka törukuna kayarqan. 
Tsay törukunaqa lavatoriuwan juk piëzallam kayarqan. 

4Tsay lavatoriutam broncipita rurashqa chunka ishkay törukunapa 

jananman jamatsirqan. Kimsa törukunam rupay yarqamunan kaqläpa 
rikaräyarqan y kimsa kaqnam rupay jeqanan kaqläpa. Tsaynöllam kimsa 
kaq törukunana norti kaqläpa rikaräyarqan y kimsa kaqnam sur kaqläpa. 
Tsay törukunam llapan sikipura ichiräyarqan. Lavatoriunam törukunapa 
jananchö karqan. 

5Tsay lavatoriupam pusaq centïmetru raktan karqan. Shiminnam liriu wayta 

pashtaykaqnö karqan. Tsay lavatoriumanmi soqta chunka soqta waranqa 
(66,000) litru yaku yaykuq. 

6Tsaypitam chunka taksha lavatoriukunata broncipita ruratsirqan. Tsay 

taksha lavatoriukunachö yakuwanmi sacrificiukunata waykayänanpaq 
llapanta mayllayaq. Pitsqa lavatoriukunam altarpa derëchun kaqläninchö y 
pitsqa lavatoriukuna altarpa itsuq kaqläninchö churaräyarqan. Peru 
jatunkaray lavatoriuchö yakuwanmi sïqa sacerdötikunalla mayllakuyaq. 

7Imanöta rurananpaq David yätsinqannöllam chunka candelërukunatapis 

qoripita ruraskatsir templuman churatsirqan. Tsaymi churayarqan derëchu 
kaqläman pitsqa candelërukunata y itsuq kaqläman chunka 
candelërukunata. 

8Tsaynöllam chunka mësakunatapis ruraskatsir templuman churatsirqan, 

pitsqa kaqta derëcha kaq läduman y pitsqa kaqtana itsuq kaq läduman. 
Tsaynöllam pachak (100) tazonkunatapis qoripita ruratsirqan. 

9Jukaq patiutam ruratsirqan sacerdötikuna qorikäyänanpaq y jukaq mas 

jatun patiutanam común runakuna qorikäyänanpaq. Cada patiupa 
punkuntam bronciwan enchapatsirqan. 

10Tsay jatun lavatoriutam templupa derëchu kaq esquïnanman 

churatsirqan. Tsay esquïnam rupay yarqamunan kaqlächö karqan. 

11Tsaynöllam Hiram rurarqan mankakunata, tenäzakunata y 

tazonkunatapis. Salomón contratanqannöllam Dios Yayapa templunchö 
kananpaq llapanta Hiram rurarqan. 

12Tsay ruranqankunam karqan: ishkay paradorkuna, paradorkunapa 

puntanchö adornunkuna, paradorkunapa cada adornunchö tukupa 
ñawinnö rurashqa ishkay adornukuna, 

13tsay adornupita warkaraq chusku pachak (400) granadïllakuna (tsay 

granadïllakunatam rurarqan ishkay fïla warkaräyänanpaq), 

14chunka carrëtakuna, carrëtakunapaq chunka lavatoriukuna, 

15chunka ishkay törukuna, törukuna jananman jamananpaq lamar niyanqan 

jatun lavatoriu, 

16mankakuna, palëtakuna y jatun trinchikunapis. Tsay llapantam DIOS 

YAYAPA wajinpaq rey Salomón ninqannölla broncipita chipakyaqtaraq 
Hiram-abi rurarqan. 

17Arenïllantin allpapita moldita ruraskirmi tsay llapanta fundirqan Sucotwan 

Saretán markakuna tinkuqchö. Tsaymi kaykan Jordán mayu kuchun 
pampachö. 

18Broncipita ruranqan manëjukuna maytsika kaptinmi ayka broncita 

gastanqantapis Salomón pësatsirqannatsu. 

19Tsaynöllam Dios Yayapa templunman churayänanpaq wakin kaq 

manëjukunatapis Salomón ruratsirqan. Tsay manëjukunam karqan: qoripita 
altar, tanta churakuna qoripita mësakuna, 

20qoripita rurashqa candelërukuna (tsay candelërukunatam Lugar 

Santïsimupa frentinman churatsirqan David yätsinqannö tsaritsiyänanpaq), 

21wayta rikuq adornukuna, mechërukuna, qoripita rurashqa tenäzakuna, 

22mëchapa qetyanta jipinanpaq taksha alicätikuna, tazonkuna, wishllakuna, 

inciensiu qoshnïtsikuna, Lugar Santïsimuman yaykuna punkupa 
bisagrankuna y templu punkupa bisagrankunapis. Tsay llapankunam 
qoripita rurashqa karqan. 

 

2 Crónicas 5 

1 DIOS YAYAPA templunta ruratsiyta Salomón ushaskirmi templupa 

manëjunkunata tsayman churananpaq apatsimurqan. Tsay 
manëjukunatam Salomón ruratsirqan taytan David DIOS 

YAYAPAQ alistanqan qoripita y qellaypita. 

Babulta templuman apayanqan 
1 Reyes 8.1-11 

2Tsaypitanam Salomón llapan Israel mayor runakunata, trïbukunapa 

mandakuqnin runakunata y Israel ayllukunachö mas reqishqa 
runakunatapis Jerusalénman qayatsirqan. Paykunatam qayatsirqan DIOS 

YAYAPA Pactu Babulnin Davidpa Markanchö kaykaqta templuman 
apayänanpaq. Davidpa Markanpam jukaq shutin Sión. 

3Qanchis kaq killachö jatun fiestata rurayanqan junaqmi tsay qayatsinqan 

runakunawan Salomón qorikäyarqan. 

4Llapan mayor runakuna qorikaskiyaptinmi levitakuna babulta matankarkur 

templuman apayarqan. 

5Paykunawanmi sacerdötikunapis tsay babulta, Tinkuna Carpata y 

manëjunkunatapis apayarqan. 

6Templuman chaykatsirmi babulpa puntanman rey Salomónqa llapan Israel 

runakunawan qorikäyarqan. Tsaychömi Dios Yayata adorarnin yupaytapis 
mana puëdiypaq maytsika üshakunata, cabrakunata y törukunata 
pishtaskir altarchö waykayarqan. 

7Tsaypitanam DIOS YAYAPA Pactu Babulninta sacerdötikuna Lugar 

Santïsimuchö ishkay querubinkunapa riprankuna qopinman churayarqan. 

8Tsay querubinkunapa riprankunam babul jananpa makyaräyarqan. 

Tsaymi babul y apayänan kirmakunapis querubinkunapa riprankuna 
qopinchö karqan. 

9Apayänan kirmakuna largu karmi Lugar Santupita rikakarqan. Peru 

patiupitam sïqa rikakarqantsu. Tsaynöllam kananyaqpis kaykan. 

10Tsay babulchömi Horebchö Moisés churanqan ishkay parara rumikunalla 

karqan. Tsay pararakunachömi qellqashqa karqan Israel runakuna 
Egiptupita yarqayämunqan witsay paykunawan DIOS 

YAYA pactuta ruranqan. 

11Lugar Santïsimuman babulta churaykurmi sacerdötikuna yarqukuyarqan. 

Tsaychö sacerdötikunam turnunkuna mana kaykaptin purificäkuyarqan. 

12Leví trïbupita cantaq runakunanam altarman rupay yarqamunan kaq 

läduchö ichiraykäyarqan lïnupita llatapankuna shukushqa y 
platïllunkuna, salteriunkuna, arpankuna aptashqa. Paykunam kayarqan 
Asaf, Hemán, Jedutún, tsurinkuna y ayllunkuna. Paykunawan paqtam 
kaykäyarqan cornëta töcaq pachak ishkay chunka (120) sacerdötikunapis. 

13Tsaymi cornëtata, platïllukunata y wakin kaq instrumentukunatapis 

töcayaptin cantaqkuna DIOS YAYATA agradëcikur alabayarqan: <<¡Dios 
Yayaqa allillatam ruran! ¡Kuyakuq kayninqa manam ni imaypis 
ushakantsu!>> Tsaynö alabaykäyaptinmi DIOS YAYAPA templunta pukutay 
tsapaskirqan. 

14Pukutay tsaychö junta kaptin y kikin DIOS YAYA tsay pukutaychö kaptinmi 

sacerdötikunaqa ima ruraytapis mana puëdir aywakuyarqan. 

 

2 Crónicas 6 
Templuta Salomón bendisanqan 

1 Reyes 8.12-66 

1Tsaymi Dios Yayata mañakur Salomón nirqan: <<DIOS YAYA, yana 

pukutay rurinchö täkunqaykitam nishkanki. 

2Tsaynö kaptinpis kananqa templutam shäritsishkä tsaychö imayyaqpis 

täkunaykipaq>>. 

3Tsaypitam tsaychö kaykaq Israel runakunaman tumaykur bendicionta 

churar rey Salomón 

4nirqan: <<Creyikunqantsik DIOS YAYA alabashqa kaykullätsun. Paymi 

taytä Davidta äninqankunata llapanta cumplishqa. Davidta änirmi nirqan: 

5<Kuyanqä Israel runakunata Egiptupita jipimunqä junaqpita kananyaq 

manam mañashkätsu mayqan Israel trïbukunapa markanchöpis täkunä 
templuta rurayämunanpaq. Tsaynöllam ni mayqan runatapis akrashkätsu 
Israel runakunapa mandakuqnin rey kananpaq. 

6Peru tsaypitanam sïqa Jerusalénta akrashkä tsaychö täkunäpaq. 

Tsaynöllam qamta akrashkaq Israel runakunapa mandakuqnin rey 
kanaykipaq>. 

7<<Taytä Davidmi kuyamaqnintsik DIOS YAYATA adoranapaq templuta 

ruratsiyta munarqan. 

8Tsaynö munaptinmi DIOS YAYA nirqan: <Noqapaq templuta 

shäritsinaykipaq yarpanqayki allim. 

9Peru manam qamtsu ruratsinki, sinöqa tsurikiraqmi templü ruratsimunqa>. 

10<<Äninqannöllam DIOS YAYA cumplishqa. Tsaymi taytä Davidpa rantin 

Israel runakunapa mandakuqnin rey kä. Tsaynöllam kuyamaqnintsik DIOS 

YAYAPAQ templuta ruratsishkä. 

11Tsay templumanmi DIOS YAYAPA Pactu Babulninta churatsishkä. Tsay 

babul rurinchömi unay aylluntsikkunawan DIOS YAYA ruranqan pactu 
qellqashqa kaykan>>. 

12-13Tsaynö nirmi Salomón lätarqan patiu chawpichö broncipita ruratsinqan 

patakman. Tsay patakpa largun y anchunmi karqan ishkay metru juk cuarta. 
Altunnam karqan juk metru kimsa chunka pitsqa centïmetru. Tsaychö 
llapan Israel runakuna rikaraykäyaptin DIOS YAYAPA altarnin puntanman 
qonqurikuykur makinta pallarkurqan. 



869 

 

 
©  Wycliffe Bible Translators, Inc. 

  
 

 

14Tsaypitam Dios Yayata mañakur nirqan: <<Israel runakunata kuyaq DIOS 

YAYA, ciëluchö ni kay patsachöpis qamnöqa manam ima diospis kantsu. 
Servishuqnikikunawan pactu ruranqaykitam imaypis cumplinki. Tsaynöllam 
llapan shonqunkunawan munanqaykinö kawakuqkunata imaypis 
llakipashkanki. 

15Servishuqniki taytä Davidta llapan äninqaykita cumplirmi templuykita 

ruratsinäpaq yanapamashkanki. 

16<<Israel runakunata kuyaq DIOS YAYA, taytä Davidta änirmi nirqayki: 

<Qampita miraqkunapis qam cumplinqaykinö mandamientükunata 
cumpliyaptinqa Israel runakunapa mandakuqnin reykuna kayänanpaqmi 
imaypis churashaq>. 

17Taytay, tsay äninqaykita imaypis cumpliykullay. 

18<<Peru ¿rasunpatsuraq kay patsaman shamur runakuna täkuyanqanchö 

täkunkiman? Ciëlu tsayläya jatun kaykarpis täkunaykipaq manam 
paqtantsu. Tsaynö kaykaptinqa ¡imanöraq kay ruratsinqä templu paqtanqa! 

19DIOS YAYA, imanö kaptinpis llapan shonqüwan mañakamunqaqta 

wiyaykallämay. Tsaynölla kanan rugakamunqaqta chaskiykallämay. 

20Kikikim kay templuchö imaypis täkunaykipaq nirqayki. Paqaspapis 

junaqpapis kay templuchö kaykullay mañakamunqaqta imaypis 
wiyaykamänaykipaq. 

21Noqa mañakamuptiq y kuyanqayki Israel runakuna kay templuchö 

mañakayämuptinpis wiyaykayällämay. Jutsäkunapita perdonta 
mañakayämuptiq ciëluchö täkunqaykipita perdonaykayämay. 

22<<Pipis runa majinpa contran mana allita ruraptin rasun kaqta 

musyayänanpaq kay altarnikiman qayaskatsimur juratsiptin 

23ciëlupita wiyaykullanki. Tsaynöpa jutsayuq kaqta castigarpis jutsannaq 

kaqtaqa ama castigaykullankitsu. 

24<<Kuyanqayki Israel runakuna jutsata rurayanqanpita contrankuna vencir 

nacionninman apayaptin kay templumanpa rikämur perdonta mañakur 
alabayäshuptikiqa 

25ciëlupita wiyaykullanki. Paykunata perdonar unay ayllükunatawan 

noqakunata entregayämanqayki nacionman kutiykatsillämunki. 

26<<Jutsata rurayanqanpita alläpa usyawan castigaptiki kay templumanpa 

rikämur perdonta mañakur alabayäshuptikiqa 

27ciëlupita wiyamur kuyanqayki Israel casta serviqnikikunata 

perdonaykullanki. Tsaynölla cäsuyäshurniki alli kawakuyänanpaq 
tantiyaykatsillanki. Entreganqayki chakrakunaman tamyaykatsillämunki. 

28<<Taytay, kay nacionchö muchuy o pesti kaptin, usyawan llapan tsakiptin, 

mikuykunata rancha ushaptin, chukllushkuna o shiwrikuna ushaptin, 
mayqan markatapis contrankuna tumat kunchawaskir atacayaptin o ima 
desgracia y qeshyaypis achkuptin llakipaykullanki. 

29Kuyanqayki Israel runakuna mayqanpis jutsa rurayanqanta tantiyaskir kay 

templumanpa makinkunata pallarkur mañakayämuptin 

30ciëluchö täkunqaykipita wiyar perdonaykullanki. Taytay, qammi musyanki 

runa imata yarpanqantapis. Tsaymi imanöpis kawayanqanmannö 
yanapaykullanki. 

31Tsaynö yanapanqaykita musyarmi unay ayllükunata entreganqayki 

nacionchö imaypis cäsur qampita mantsakuyanqa. 

32<<Llakipäkuq Dios Yaya kanqaykita musyarmi juklä nacionchö täkuq 

mana Israel runakunapis kay nacionman shayämunqa. Paykunapis 
musyayanqam imaykachöpis poderösu Dios kanqaykita y imaykapis 
qampaq mana aja kanqanta. Kay templuchö kanqaykiman 
mañakayämuptin 

33ciëlupita wiyamur yanapaykullanki. Tsaynö yanapaykunki kay patsachö 

llapan nación runakunapis rikarnin kuyanqayki Israel runakunanö qampita 
mantsakuyänanpaq. Tsaynöpam paykunapis musyayanqa kay ruratsinqä 
templuchö adorayäshunqaykita. 

34<<Kuyanqayki Israel runakuna contrankunawan pelyayänanpaq 

maymanpis mandaptiki kay akranqayki markaman y qampaq ruratsinqä 
templuman rikämur mañakayämuptinqa 

35ciëlupita wiyamur yanapaykullanki. 

36<<Taytay, llapan runakunapis jutsa ruraqllam kayan. Tsaymi kuyanqayki 

Israel runakuna jutsata rurayaptin alläpa rabyarnin talvezqa 
yanapankinatsu. Tsaynö mana yanapaptikim contrankuna shamur talvezqa 
nacionninkunaman apayanqa cercaman o karuman karpis. 

37Tsaychömi talvezqa tantiyakur <jutsata rurarmi cäsuyashkaqtsu> nir 

perdonta mañakuyäshunki. 

38Tsaynölla talvezqa contran runakunapa markankunachö kar llapan 

shonqunkunawan creyikamur mañakuyäshunki. Unay castäkunata 
entreganqayki nacionman, kay akranqayki markaman y qampaq 
shäritsinqä templuman rikämur mañakuyäshuptikiqa 

39täkunqayki ciëlupita wiyamur yanapaykullanki. Kuyanqayki Israel 

runakuna jutsata rurayanqanpita perdonaykullanki. 

40<<Taytay, kay templuykichö mañakuyanqaqta wiyaykayällämay. 

41<<DIOS YAYA, täkunaykipaq kaqman shamuykullay. Poderösu babulniki 

kanqanchö täkullay. Servishuqniki sacerdötikunapis llapan 
voluntäninkunawan serviykuyälläshuy. Munanqaykinö kawaqkunapis 
llakipäkuq kanqaykipita kushishqa alabaykuyäshuy. 

42 DIOS YAYA, akranqayki reyta imaypis yanapaykullay. Servishuqniki 

Davidta kuyar äninqaykita cumpliykullay>>. 

 

2 Crónicas 7 

1Salomón mañakur ushaskiptinmi ciëlupita nina shamur waykana 

sacrificiuta y wakin kaq sacrificiukunatapis ruparqan. Tsaynöllam DIOS 

YAYAPA pukutayninpis templuman juntaskirqan. 

2Tsaynö juntaskiptinmi sacerdötikuna templuman yaykuyta 

puëdiyarqantsu. 

3Nina urämuqtawan DIOS YAYAPA pukutaynin templuman juntaqta rikarmi 

Israel runakuna patsaman pelatakuykuyarqan. DIOS YAYATA adorar 
alabarmi niyarqan: <<¡DIOS YAYAQA allillatam ruran! ¡Kuyakuq kayninqa 
manam ni imaypis ushakantsu!>> 

4Tsaypitam rey Salomónwan llapan Israel runakuna DIOS 

YAYAPAQ sacrificiukunata waykayarqan. 

5Tsaymi waykayarqan ishkay chunka ishkay waranqa (22,000) törukunata 

y pachak ishkay chunka waranqa (120,000) üshakunata y cabrakunata. 
Tsaynömi Dios Yayapaq ruratsinqan templuta llapan Israel runakunawan 
Salomón bendisarqan. 

6Sacerdötikuna sitiunkunachö 

ichiykurmi levitakunapa puntanchö cornëtakunata töcayarqan. Tsaynöllam 
Dios Yayata alabayänanpaq rey David ruratsinqan instrumentukunata töcar 
levitakuna cantar niyarqan: <<¡Mana ushakaqmi kuyakuynin!>> Tsayyaqmi 
llapan Israel runakuna ichiräyarqan. 

7Waykana sacrificiukuna, tsaki mikuy ofrendakuna y alli päsakuy 

sacrificiukuna tsaytsika kaptinmi bronci altar paqtarqantsu 
rupatsiyänanpaq. Tsaymi templupa patiun pullanta Salomón bendisarqan 
tsay pampachö rupatsiyänanpaq. 

8Tsaypitam llapan Israel runakunawan Ramäda fiestata Salomón 

rurayarqan. Hamat markaman yaykunapita Egipto raqra kuchunkunapitam 
tsay fiestaman atskaq runakuna shayämurqan. 

9Altarta bendisar qanchis junaq fiestata rurayanqannöllam Ramäda 

fiestatapis qanchis junaq rurayarqan. Ramäda fiesta rurayta ushaskirmi 
Dios Yayata adorar juk junaq mas fiestata rurayarqan. 

10Qanchis killachö ishkay chunka kimsa (23) junaqchö fiesta ushaskiptinmi 

rey Salomón runakuna kutikuyänanpaq despacharqan. Tsaymi 
wajinkunapa alläpa kushishqa kutikur DIOS YAYATA agradëcikuyarqan 
Davidta, Salomónta y kuyanqan Israel runakunata yanapanqanpita. 

Salomónta Dios Yaya prometinqan 
1 Reyes 9.1-9 

11Salomónmi yarpanqannölla DIOS YAYAPA templunta y rey täkunan 

palaciuta ruratsir usharqan. 

12Tsaypitanam Salomónta paqaspa yuripuskir DIOS YAYA nirqan: 

<<Mañakamanqaykitam wiyashkä. Tsaymi ruratsinqayki templuta akrashkä 
sacrificiuta tsaychö waykayänaykipaq. 

13Tsaymi mana tamyatsimuptï, mikuykunata ushayänanpaq 

chukllushkunata kachamuptï y pesti qeshyayta kachamuptï 

14kuyanqä runakuna jutsankunapita tantiyakur perdonta 

mañakayämaptin, ashiyämaptin y jutsankunata dëjayaptinqa 
mañakayämunqanta ciëlupita wiyamushaq. Jutsankunata perdonarmi 
nacionninkunaman bendicionnïta churamushaq. 

15<<Kay templuman shamur mañakayämanqantam wiyashaq. 

16Kay templuchö imayyaqpis täkunäpaq akrashqa karmi mana dëjaypa 

imaypis rikäshaq. 

17<<Qampis taytayki Davidnö llapan mandakunqäta cäsumar 

leynïkunatawan mandamientükunata cumplir kawaptikiqa 

18paywan pactuta rurar prometinqänöllam qampita miraqkuna imayyaqpis 

Israel runakunapa mandakuqnin rey kayanqa. 

19<<Peru leynïkunatawan mandamientükunata mana cäsur juk dioskunata 

adorayaptikiqa 

20entregayanqaq nacionpitam qarquyäshayki. Adorayämänaykipaq 

ruratsishqa kaptikipis täkuykanqä templutam dëjaskishaq. Qamkunata 
castigayaptiqmi juklä nacionchö täkuq runakunapis kushipäyarniki 
manakaqman churayäshunki. 

21Kay templu kuyakuypaq kaptinpis raqällana kaykaqta runakuna rikarmi 

mantsakar niyanqa: <¡Imanirtan kay nación runakunata y kay 
templutapis DIOS YAYA ushakätsishqa!> 

22Tsaymi niyanqa: <Creyikuyanqan DIOS YAYATA serviyanqanpa rantin juk 

dioskunatana adorar serviyanqanpitam paykunata tsaynö päsashqa. Unay 
ayllunkunata Egiptupita Diosnin jipiykämuptinpis mana cäsuyanqanpitam 
tsaynö castigashqa> >>. 

2 Crónicas 8 
Rey Salomón wakin ruraykunata ruranqan 

1 Reyes 9.10-28 

1 DIOS YAYAPA templunta y rey täkunan palaciuta ishkay chunka (20) 

watachöraqmi Salomón ruratsir ushatsirqan. 

2Tsaynö ushaskatsirmi Hiram entreganqan markakunata allitsaskatsir 

Israel majinkuna tsaychö täkuyänanpaq churarqan. 

3Tsaypitanam soldädunkunata pushakurkur aywarnin Soba nacionchö 

Hamat markata atacarqan. Tsaychö venciskirmi tsay markata qechurqan. 

4Tsaypitanam desiertuchö Tadmor markatapis allitsatsirqan. Tsaynöllam 

Hamat partichö mikuykuna churakuyänan markakunatapis allitsatsirqan. 

5Tsaynöllam jana kaq Bet-horónta y ura kaq Bet-horóntapis allitsatsirqan. 

Tsay markakunata alli murallaskatsirmi punkukunata y cerröjukunatapis 
churatsirqan. 

6Tsaynöllam allitsatsirqan Baalat markata, mikuy churakuyänan 

markakunata, guërra carrëta churakuyänan wajikunata y bestian 
montashqa aywaq soldädukunapa cuartelninkunatapis. Tsaynöllam 
Jerusalénchö, Líbanuchö y maytsay mandakunqan kaqchöpis llapan 
yarpanqantanö ruratsirqan. 

7Tsay witsay Israel nacionchö täkuyarqanraqmi amorreo runakuna, heteo 

runakuna, ferezeo runakuna, heveo runakuna y jebuseo runakunapis. 
Paykunaqa manam Israel runakunatsu kayarqan. 

8Tsay runakunapa unay ayllunkunatam Israel runakuna nacionninkunaman 

yaykur wañutsiyarqantsu. Tsaynöpam tsay runakunapita miraqkuna Israel 
nacionchö kayaptinraq Salomón churarqan faenakunachö aruyänanpaq. 
Tsaymi kananyaqpis paykuna tsaynölla faenakunachö aruyan. 

9Peru Israel runakunatam sïqa faenakunachö aruyänanpaq obligarqantsu. 

Tsaypa rantinmi paykunata churarqan soldädukuna, capitankuna, carrëtata 
manijaq soldädukuna y bestiankuna montashqa aywaq soldädukuna 
kayänanpaq. 

10Salomónpa aruqninkunapa capatazninkunam ishkay pachak pitsqa 

chunka (250) kayarqan. Paykunam faenakunachö aruqkunata controlayaq. 

11Faraónpa warmi tsurin Davidpa Markanchö täkuykaptinmi Salomón 

nirqan: <<DIOS YAYAPA babulnin Israel nacionpa mandakuqnin rey Davidpa 
wajinman yaykatsishqa kaptinmi tsay cuartukuna sagräduna kayan. 
Tsaymi tsay wajichö warmï täkunmantsu>>. Tsaynö nirmi tsay warminta 
ruratsinqan juklä palaciuman Salomón aparqan. 

12 DIOS YAYAPAQ ruratsinqan altarchömi waykana sacrificiukunata Salomón 

waykaq. Tsay altarmi templupa coredornin frentinchö karqan. 

13Mayqan junaqkuna waykayänanpaq Moisés qellqanqan 

leykunachö mandakunqannöllam tsay sacrificiukunata cada vezlla 
Salomón waykaq. Tsaynömi jamay junaqkunachö, llullu killa 
fiestakunachö y cada watachö kimsa fiestata rurayanqanchöpis 
waykarqan. Tsay fiestakunam karqan Levadürannaq Tantata Mikuna 
fiesta, Semäna fiesta y Ramäda fiesta. 

14Taytan David mandanqannöllam Salomónqa trukanakuypa aruyänanpaq 

sacerdötikunata churarqan. Tsaynöllam levitakunata trukanakuypa Dios 
Yayata alabayänanpaq y sacerdötikunata waran waran yanapayänanpaq 
churarqan. Templu punkukunachö trukanakuypa täpayänanpaqmi punku 
täpaqkunatapis churarqan. Tsaynömi llapantapis Dios Yayapa serviqnin 
David mandakunqannölla churarqan. 

15Tsaymi rey David mandakunqankunata sacerdötikuna, levitakuna y 

tesöruta churayanqan cuartukunata täpaqkunapis llapanta cumpliyarqan. 

16Templuta cimientutsir qallatsinqanpita templuta ruratsiyta 

ushatsinqanyaqmi llapanta imanöpis ruratsinanpaq kanqannölla Salomón 
ruratsirqan. Tsaynömi DIOS YAYAPA templunta kuyakuypaqta ushatsirqan. 

17Tsaypitam Salomónqa Ezión-geber markaman y Elot markaman 

aywarqan büquikunata ruratsinanpaq. Tsay markakunam Edom nación 
lamar kuchunchö kaykäyan. 

18Payta yanapayänanpaqmi rey Hiram tsayman mandarqan büquikunata y 

büqui manijay yachaq capitankunata. Tsaynöpam tsay runakuna 
Salomónpa capitanninkunawan lamarpa aywarnin Ofirman chaykur chunka 
pitsqa waranqa (15,000) kïlu qorita Salomónpaq apayämurqan. 

 

2 Crónicas 9 
Sabá nacionpa mandakuqnin warmi Salomónta tapupaq aywanqan 

1 Reyes 10.1-13 

1Salomón alläpa alli yachayyuq kanqanta musyaskirmi Sabá nacionpa 

mandakuqnin warmi alläpa aja tapukuykunata tapunanpaq aywarqan. 
Atska serviqninkunawanmi Jerusalénman charqan mushkuq jachakunata, 
atska qorita y kuyakuypaq chaniyuq 
rumikunata camëllukunaman chaqnashqa. Salomónman chaykurmi llapan 
yarpanqankunata tapurqan. 

2Salomónnam llapan imayka tapunqantapis manyapita contestarqan. 

Tukuyläyapa tapuptinpis paypaqqa manam ajatsu karqan. 

3Salomón alli yachayyuq kanqanta y palaciun ruratsinqanta rikarmi Sabá 

nacionpa mandakuqnin warmi 

4jankat mantsakashqa karqan. Tsaynöllam mantsakashqa karqan alli 

mikuykunata rikar, mandäsiqninkunapa cuartunkunata rikar, 
servikuqninkunata rikar, shukuräyanqan llatapankunata rikar, cöpa 
serviqninkunata rikar y DIOS YAYAPAQ sacrificiukunata templuchö 
waykanqanta rikar. 

5Tsaymi rey Salomónta nirqan: <<Llapan ruranqaykita y alli yachayyuq 

kanqaykita nacionnïchö willayämanqan rasunpam kanaq. 

6Peru tsaynö willayämaptinpis ñawïwan kikï mana rikarqa manam 

creyirqätsu. Kananmi sïqa musyä willayämanqanpitapis mas alli yachayyuq 
rïcu kanqaykita. 

7Llapan ruranqaykita y alli yachaynikiwan parlanqaykita wiyar ¡ima 

kushishqaraq mandäsishuqnikikunawan servishuqnikikunapis kayan! 

8¡DIOSNIKI alabashqa kaykullätsun kuyashurniki Israel nacionpa 

mandakuqnin rey kanaykipaq churashunqaykipita! Israel runakunata 
imaypis kuyarmi rïcutawan waktsatapis alli rikänaykipaq churashushkanki. 
Pay munanqannö allish mandakuptikim Israel nación imayyaqpis kanqa>>. 

9Tsaypitam Salomónta qararqan kimsa waranqa isqun pachak soqta 

chunka (3,960) kïlu qorita, maytsika perfümikunata y kuyakuypaq chaniyuq 
maytsika rumikunatapis. Salomónta qaranqan perfümikunatanöqa manam 
ni imaypis maytsikata Israel nacionman apayämurqantsu. 

10(Tsaynöllam rey Hirampa y rey Salomónpa negociunta 

apaq büquikunawan Ofir partipita apayämuq atska qorita, sándalo shutiyuq 
qerukunata y kuyakuypaq chaniyuq rumikunatapis. 

11Tsay sándalo qerupitam rey Salomón DIOS YAYAPA templunpa 

grädankunata y palaciunpa grädankunatapis ruratsirqan. Tsaynöllam 
töcaqkuna töcayänanpaq arpakunatawan salteriukunata ruratsirqan. 
Tsaynö atskataqa manam ni imaypis Judáman sándalo qeruta 
chätsiyarqantsu.) 

12Sabá nacionpa mandakuqnin warmi apamunqan atska qaraykunata 

qaraptinmi rey Salomónpis atska qaraykunata qararqan. Tsay jananmanmi 
tsay warmi imata munanqantapis qararqan. Tsaypitanam tsay mandakuq 
warmi nacionninman serviqninkunawan kutikuyarqan. 

Rey Salomón rïcuyanqan 
1 Reyes 10.14-29; 2 Crónicas 1.14-17 

13Cada watam Salomón chaskiq ishkay chunka ishkay waranqa (22,000) 

kïlu qorita. 

14Tsaypa jananmanmi negociantikuna y Israel nacionman chaq runakuna 

pägayanqan impuestukunatapis chaskiq. Tsaynöllam Arabia nacionpa 
mandakuqnin reykuna y Israel nacionpa gobernadorninkuna qoritawan 
yuraq qellayta Salomónpaq apayaq. 

15Ishkay pachak (200) escüdukunatam rey Salomón martïlluwan takayllapa 

qoripita ruratsirqan. Tsay escüdukunam cada ünu soqta kïlu lasarqan. 

16Tsaynöllam kimsa pachak (300) mas escüdukunatapis martïlluwan 

takayllapa qoripita ruratsirqan. Tsay escüdukunam cada ünu kimsa kïlu 
mas pësarqan. Tsaykunataqa Líbano Munti shutiyuq palaciunmanmi 
churatsirqan. 

17Tsaynöllam trönuntapis marfilpita ruraskatsir qori püruwan 

enchapatsirqan. 

18Trönu kanqan patakpis qoripitam karqan. Tsaynöllam ishkan lädupa 

rikran churakunan karqan. Trönupa cada lädunchömi ruratsinqan león 
ichirarqan. Trönuman jamananpaqpis soqta grädastaraqmi lätaq. 

19Grädakunapa lädunkunachömi chunka ishkay ruratsinqan leonkuna 

kayarqan cada läduchö soqta soqta. Tsay kuyakuypaq trönutanöqa manam 
ni mayqan nacionpa mandakuqnin reypis ruratsirqantsu. 

20Rey Salomónpa cöpankunawan Líbano Munti shutiyuq palaciuchö llapan 

manëjukunapis qorillapitam karqan. Qellaypita kaqtaqa Salomón rey 
kanqan witsayqa manam ni pipis cäsuyaqtsu. 

21Rey Salomónpa büquinkunam cada kimsa watachö rey Hirampa 

büquinkunawan paqta Tarsisman kutimur qorita, yuraq qellayta, marfilta, 
mönukunata y pävu realkunatapis apayämuq. 

22Rey Salomónqa maytsay nación reykunapitapis mas kapuqyuq alli 

yachayyuqmi karqan. 

23Alli yachayyuq kananpaq Dios Yaya yanapaptinmi llapan nacionpitapis 

reykuna payman aywayarqan yachatsinqanta wiyayänanpaq. 

24Aywarmi yuraq qellaypita y qoripita imayka ruranqankunata Salomónpaq 

apayaq. Tsaynöllam apayaq llatapakunata, armakunata, mushkuq 
jachakunata, bestiakunatawan mulakunatapis. Cada watam atska qarayta 
Salomón chaskiq. 

Bestiakunata y carrëtakunata Salomón rantinqan 
1 Reyes 10.26-29; 2 Crónicas 1.14-17 

25Salomónpam karqan chusku waranqa (4,000) corralkuna bestiakunata 

wichqayänanpaq y guërra carrëtankunata churayänanpaq. Tsaynöllam 
chunka ishkay waranqa (12,000) bestiankuna montashqa soldädunkuna 
kayarqan. Tsay bestiankuna montashqa soldädukunatam wakinta 

churarqan guërra carrëtakuna kayanqan cuartelkunachö kayänanpaq y 
wakin kaqtanam churarqan Jerusalén palaciu cercachö kayänanpaq. 

26Salomónpa poderninchönam reykuna Éufrates mayupita hasta Filistea 

nacionpa mujunninyaq y Egipto nacionpa mujunninyaq kayarqan. 

27Rey Salomón qoritsinqan qellaypis imayka aqusha ruminöraqmi 

Jerusalénchö maytsika karqan. Tsaynöllam cedru 
jachatapis Sefelachö plantatsirqan hïgus jachanöraq maytsika kananpaq. 

28Egiptupitawan wakin kaq nacionkunapitam Salomónpaq bestiakunata 

rantiyämuq. 

Rey Salomón wañunqan 
1 Reyes 11.41-43 

29Rey Salomón ruranqankunam qallananpita ushananyaq qellqashqa 

kaykan profëta Natán qellqanqanchö y Silupita profëta Ahías 
qellqanqanchö. Tsaynöllam Nabatpa tsurin Jeroboam imanö kanqanta 
profëta Iddo qellqanqanchö qellqashqa kaykan. 

30Salomónqa chusku chunka (40) watam Israel runakunata Jerusalénpita 

mandarqan. 

31Wañuskiptinmi taytan Davidpa Markanman pampayarqan. Salomónpa 

rantinnam tsurin Roboamna rey karqan. 

 

2 Crónicas 10 
Israel nación ishkayman rakikanqan 

1 Reyes 12.1-24 

1Roboamta rey kananpaq churayänanpaqmi llapan Israel runakuna Siquem 

markaman qorikäyarqan. Tsaymanmi Roboampis aywarqan. 

2Tsayman qorikäyänanpaq kanqanta musyaskirmi Nabatpa tsurin 

Jeroboam Egiptupita kutimurqan. Paymi Salomónpita qeshpirnin aywakur 
Egiptuchö täkurqan. 

3Tsaymi Israel runakuna qayatsiyaptin Israelman Jeroboam kutimurqan. 

Tsaypitam Israel runakunawan Siquemman aywaykur Roboamta niyarqan: 

4<<Taytaykim alläpa impuestukunata cobrayämashqa y faenakunachöpis 

yana ashnuntanö arutsiyämashqa. Paynöqa amana cobrayämaynatsu ni 
faenakunachöpis alläpa arutsiyämaynatsu. Mañakuyanqaqta 
äniyämaptikim serviyäshayki>>. 

5Roboamnam nirqan: <<Mañakayämanqaykita alli yarpachakunqäyaq 

kananpita kimsa junaqta kutiyämunki imata yarpanqätapis 
willayänaqpaq>>. Tsaynö niptinmi aywakuyarqan. 

6Tsaymi Roboam taytanpa yätsiqnin mayor runakunawan qorikaskir 

tapukur nirqan: <<¿Ima nïmantan tsay runakunata?>> 

7Tsaynö tapukuptinmi niyarqan: <<Tsay runakunata shumaq yanapaptiki y 

alli shimillaykipa parlapaptikim imayyaqpis serviyäshunki>>. 

8Peru mayor runakuna yätsiyanqanta mana cäsurmi Roboamqa edä 

majinkunata tapukuq aywarqan. Paykunatam yätsiqnin kayänanpaq 
churashqa karqan. 

9Paykunata tapurmi nirqan: <<Tsay runakunam rugayämashqa impuestuta 

taytä alläpa cobranqannö manana cobranäpaq. Tsaynöllam 
rugakayämashqa faenakunachöpis alläpa mana arutsinäpaq. ¿Imatatan 
tsay runakunata nïman?>> 

10Peru edä majin jövinkunanam niyarqan: <<Taytayki alläpa 

impuestukunata cobranqanta y alläpa arutsinqanta niyäshuptiki ninki: 
<Taytä alläpa yaqa kanqanpitapis masraqmi noqaqa kashaq. 

11Pay ñakatsiyäshunqaykipitapis mas peorraqmi ñakatsiyäshayki. Taytä 

chicötiwan astashqa kayäshuptikipis noqaqa fiërru puntayuq 
chicötiwanraqmi astayäshayki> >>. 

12Tsaymi cïtanqan junaq Jeroboamwan llapan Israel runakuna Roboam 

imata ninqantapis musyaq kutiyarqan. 

13Kutiskiyaptinmi rey Roboamqa mayor runakuna yätsiyanqannöqa ni 

imatapis nirqantsu, sinöqa ayaq shiminpam parlaparqan. 

14Tsaymi jövinkuna yätsiyanqannölla nirqan: <<Taytä 

ñakatsiyäshunqaykipitapis mas peorraqmi ñakatsiyäshayki. Taytä 
chicötiwan astashqa kayäshuptikipis noqaqa fiërru puntayuq 
chicötiwanraqmi astayäshayki>>. 

15Tsaynö nirmi runakuna rugakuyanqanta änirqantsu. Mana 

äninanpaqmi DIOS YAYA permïtirqan Nabatpa tsurin Jeroboamta äninqanta 
cumplirnin. Jeroboamta prometinqantam Silo markapita profëta Ahíaswan 
musyatsirqan. 

16Rugakuyanqanta Roboam mana äniptinmi Israel runakuna niyarqan: 

<<¡Acäsu Davidpitaku kawantsik paypita miraqta servikänapaq! Por 
ultimuqa manam David castatsu kantsik. Payqa kikinpa ayllunkunata 
mandakutsun. Israel kaqkuna, llapantsik wajintsikpa kutikushun>>. Tsaynö 
nirmi Israel runakuna wajinkunapa kutikuyarqan. 

17Tsaynö kaptinpis Judá markakunachö täkuq Israel runakunaqa manam 

Roboamta dëjayarqantsu. 

18Tsaypitanam capataznin Adoramta Roboam mandarqan rakikar aywakuq 

Israel runakunata faenakunachö arutsinanpaq. Peru chaykuptinmi Israel 

runakuna saqmar wañuskatsiyarqan. Wañutsiyanqanta musyaskirmi 
Roboam alläpa mantsakar carrëtanman jeqakurkur Jerusalénpa qeshpir 
aywakurqan. 

19Roboamta dëjayanqanpitam kananyaqpis Israel runakunaqa David 

castakunata rey kayänanpaq chaskiyantsu. 

 

2 Crónicas 11 
Israel majinkunawan mana pelyayänanpaq Semaías willakunqan 

1Jerusalénman Roboam kutiykurmi Judá trïbukunapita y Benjamín 

trïbukunapita pachak pusaq chunka waranqa (180,000) mas valienti kaq 
soldädukunata qorirqan rakikaq Israel runakunata poderninman 
kutitsiyämunanpaq. 

2Peru profëta Semaíastam DIOS YAYA parlapar nirqan: 

3<<Salomónpa tsurin Judá nacionpa mandakuqnin rey Roboamta, Judá 

trïbukunata y Benjamín trïbukunata willar ninki: 

4<DIOS YAYAM nin: Noqam Israel nacionta ishkay nación kananpaq 

rakishkä. Tsaynö kaykaptinqa Israel majikikunawan pelyaq ama 
aywayaytsu. Tsaypa rantinqa cada ünu wajikikunapa kutikuyay> >>. DIOS 

YAYAPA willakuqnin tsaynö niptinmi Jeroboamta atacayänan kaykaptin 
wajinkunapa llapan kutikuyarqan. 

Markakunata Roboam alli murallatsinqan 

5Jerusalénchö Roboam täkurmi Judáchö wakin markakunata rumiwan 

murallatsirqan soldädukuna atacayaptin tsinkakur defendikuyänanpaq. 

6Tsay markakunam karqan Belén, Etam, Tecoa, 

7Bet-sur, Soco, Adulam, 

8Gat, Maresa, Zif, 

9Adoraim, Laquis, Azeca, 

10Zora, Ajalón y Hebrón. Tsay murallatsinqan markakunam karqan Judá 

trïbu y Benjamín trïbukuna täkuyanqanchö. 

11Tsay markakunata alli seguraskatsirmi capitankuna tsaychö 

täpayänanpaq churarqan. Tsaynöllam tsay markakunaman mikuykunata, 
aceitita y vïnuta churatsirqan. 

12Tsaynöllam escüdukunatapis lanzakunatapis tsay markakunaman 

churatsirqan soldädukuna tsaychö defendikuyänanpaq. Tsaynöpam Judá 
trïbu y Benjamín trïbukuna täkuyanqan markakuna rey Roboampa 
poderninchö quëdayarqan. 

13-14Israel nacionchömi tsurinkunawan rey Jeroboamqa sacerdötikunata 

sacerdöti kayanqanpita qarqurqan. Tsaymi sacerdötikuna 
y levitakunapis wäta mitsikuyänankunata y chakrankunata dëjaskir 
maytsaypita Roboam mandanqan nacionman aywakuyarqan Jerusalénchö 
y Judá nacionchö kaq markakunachöna täkuyänanpaq. 

15Juk casta runakunatana sacerdöti kayänanpaq churarmi Jeroboam 

tsaynö qarqurqan. Tsay sacerdötikunatam markakunachö 
kaq altarkunachö sacrificiukunata waykayänanpaq churarqan. 
Tsaynöllam supaykunapaq y ruratsinqan mallwa törukunapaq 
sacrificiukunata waykayarqan. 

16Israel nacionpita Jerusalénman sacerdötikuna y levitakuna 

aywayanqannöllam DIOS YAYAMAN llapan shonqunkunawan creyiq 
runakunapis Israel nacionpita Jerusalénman aywayarqan unay ayllunkuna 
creyikuyanqan DIOS YAYATA adorar sacrificiukunata waykayänanpaq. 

17Tsaynöpam Judá nación mas fuerti tikrarqan. Tsay runakunam Davidnö 

y Salomónnö Dios Yayata cäsur kimsa wata Salomónpa tsurin rey 
Roboampa favornin kayarqan. 

18Roboamqa Jerimotpa warmi tsurin Mahalatwanmi täkurqan. Mahalatpa 

taytan Jerimotqa Davidpa tsurinmi karqan. Mahalatpa mamannam Eliabpa 
tsurin Abihail karqan. Mahalatpa awilunnam Isaí karqan. 

19Warmin Mahalatchömi Roboampa tsurinkuna kayarqan Jehús, Semarías 

y Zaham. 

20Roboamqa warmin kaykaptinpis Absalónpa warmi tsurin Maacawanmi 

churakarqan. Tsay warminchömi Roboampa tsurinkuna kayarqan Abías, 
Atai, Ziza y Selomit. 

21Roboampam warminkuna chunka pusaq kayarqan. 

Tsaynöllam concubïnankunapis soqta chunka (60) kayarqan. Maacatam 
llapan warminkunapita mas kuyarqan. Roboampa ollqu tsurinkunam ishkay 
chunka pusaq (28) kayarqan. Warmi tsurinkunanam soqta chunka (60) 
kayarqan. 

22Maacapa wawan Abías rey kananta munarmi Roboamqa wawqinkunapa 

mandakuqnin kananpaq payta churarqan. 

23Alli yarpachakurmi wakin kaq tsurinkunata corralashqa markakunachö 

autoridä kayänanpaq churarqan. Tsay markakunam karqan Judá trïbukuna 
y Benjamín trïbukuna täkuyanqanchö. Tsay markakunamanmi 
mikuykunatapis atskata previniparqan. Tsaynöllam atska warmikunata 
tsurinkunapaq ashirqan. 

 

2 Crónicas 12 
Rey Sisac Judá nacionta atacanqan 

1 Reyes 14.21-31 

1Rey Roboam mandakuyninchö allish poderyuq tikraskirmi DIOS 

YAYAPA leyninkunata cumplirqannatsu. Tsaynöllam mandädunchö llapan 
Israel runakunapis cumpliyarqannatsu. 

2Tsaynö mana cumpliyaptinmi DIOS YAYA rabyarnin Egiptupa mandakuqnin 

rey Sisacta yarpätsirqan Judá nacionta atacananpaq. Tsaynam Roboam 
pitsqa wata rey kaykaptin soldädunkunawan Sisac aywar Jerusalénta 
atacayarqan. 

3Sisacpam karqan waranqa ishkay pachak (1,200) guërra carrëtankuna y 

soqta chunka waranqa (60,000) bestia montaq soldädukuna. 
Paykunawanmi aywayarqan yupaytapis mana puëdiypaq Libia 
soldädukuna, Suqui soldädukuna y Etiopía soldädukuna. 

4Tsaymi Judáman chaykur corralashqa markakunata qechuyarqan. 

Tsaypitanam Jerusalénmanpis atacayänanpaq chäyarqan. 

5Jerusalénman manaraq chaptinmi autoridäkuna qeshpir 

tsinkakuyänanpaq Jerusalénman aywayarqan. Tsaymi Dios Yayapa 
profëtan Semaías Roboamta y autoridäkunata nirqan: <<DIOS YAYAM nin: 
<Mana cäsuyämanqaykipitam rey Sisac atacayäshuptikipis 
tsapäyäshaykitsu> >>. 

6Tsaymi Israel runakunapa autoridäninkuna y reypis llakikur niyarqan: 

<<¡DIOS YAYA ninqannömi rasunpa jutsayuq kantsik!>> 

7Tsaypitam Semaíaswan yapay Dios Yaya willakatsir nirqan: <<Jutsayuq 

kayanqaykipita llakikur perdonta mañakayämaptikiqa Sisacpa makinpitam 
librayäshayki. Alläpa rabyar Jerusalénta castiganäpaq Sisacta 
mandamushqa karpis manam ushakätsiyäshunaykita permïtishaqtsu. 

8Peru Sisacpa poderninmanmi juk tiempullapis dëjayäshayki. Tsaymi 

tantiyakuyanki jukaq nacionpa mandakuqnin reyta serviyanqaykipita 
noqata serviyämanqayki mas alli kanqanta>>. 

9Dios Yaya ninqannöllam Egipto nacionpa mandakuqnin rey Sisac 

Jerusalénta atacarqan. Markaman yaykuskirmi Dios Yayapa templunpita y 
reypa palaciunpita llapan tesörunkunata apakuyarqan. Tsaynöllam rey 
Salomón ruratsinqan qoripita escüdukunatapis apakuyarqan. 

10Apayanqan escüdukunapa rantinmi broncipita escüdukunata Roboam 

ruraskatsir palaciu punku täpaq soldädukunapa mandaqninkunata 
entregarqan. 

11Templuman rey aywaptinmi soldädunkunapis tsay escüdunkuna 

aptashqa paywan aywayaq. Palaciunman rey kutiskiptinnam 
soldädukunaqa tsay escüdukunata sälaman churayaq. 

12 DIOS YAYATA mana cäsunqanpita llakikur perdonta Roboam 

mañakuptinmi DIOS YAYAPA rabyaynin päsarqan. Tsaymi Jerusalénta 
ushakätsiyarqantsu. 

13Mana ushakätsiyaptinmi Roboamqa rey kayta sïguirqan. Chusku chunka 

juk (41) watayuq kaykarmi rey yaykurqan. Rey kaykarmi Jerusalénpita 
chunka qanchis wata mandakurqan. Israel runakunapa trïbunkunachö kaq 
markakunapitam Jerusalénta DIOS YAYA akrarqan tsaychö täkunanpaq. 
Roboampa mamanmi Amón nacionpita Naama karqan. 

14Roboammi DIOS YAYATA mana ashir pay munanqannötsu kawarqan. 

15Roboam ruranqankunam qallananpita ushananyaq qellqashqa kaykan 

Dios Yayapa profëtankuna Semaías y Iddo qellqayanqan librukunachö. 
Tsaychömi runakunapa unay castankuna pikuna kanqanpis qellqashqa 
kaykan. Roboam mandakunqan witsaymi Jeroboamwan chikinakur 
guërrata imaypis rurayaq. 

16Roboam wañuskiptinmi Davidpa Markanchö unay ayllunkuna 

pamparäyanqanman pampayarqan. Roboampa rantinnam tsurin Abíasna 
rey karqan. 

 

2 Crónicas 13 
Judá nacionchö Abías rey kanqan 

1 Reyes 15.1-7 

1Jeroboam chunka pusaq wata Israel nacionchö rey kaykaptinmi Judá 

nacionchö Abías rey yaykurqan. 

2Jerusalénchömi kimsa wata rey karqan. Mamanmi Gabaapita Urielpa 

tsurin Micaías karqan. Jeroboamwan Abíasmi guërrata rurayarqan. 

3Tsaymi rey Abías guërraman aywananpaq chusku pachak waranqa 

(400,000) valienti runakunata qorikätsirqan. Rey Jeroboamnam rey 
Abíaswan guërrachö kananpaq pusaq pachak waranqa (800,000) mas 
valienti kaq runakunata qorikätsirqan. 

4Tsaypitam Efraín jallqakunaman chaykur Zemaraim jirkaman jeqarkur 

Abías qayakurqan: <<¡Llapayki Israel runakuna y Jeroboam, wiyayämay! 

5Qamkuna ¿manaku musyayanki David y paypita miraqkuna Israel 

nacionchö imayyaqpis rey kayänanpaq DIOS YAYA pactuta rurar 
äninqanta? Prometinqantaqa imaypis cumplinqam. 

6<<Peru tsaynö kaykaptinpis mana cäsukurmi Nabatpa tsurin Jeroboam 

reypa contran shärirqan. Jeroboamqa Davidpa tsurin Salomónpa serviqnin 
kaykarmi tsaynö contran karqan. 

7Contran shärirmi qela runakunawan y mana alli runakunawan Jeroboam 

qorikarqan. Salomónpa tsurin rey Roboam jövinllaraq kar shumaq mana 
yarpachakurmi pärapuyta puëdirqantsu. 

8<<Davidpita miraqkunaraqmi DIOS YAYAPA mandakuyninchö rey 

kaykäyan. Peru tsaynö kaykaptinpis atskaq kayanqaykita yätsikurmi 
Jeroboam qoripita rurapäyäshunqayki mallwa töru diosnikikunaman 
creyikur paypa contran shäriyanki. 

9<<Qamkunam Aarónpita miraq sacerdötikunata DIOS YAYA churashqa 

kaykaptinpis markaykikunapita qarquyashkanki. Tsaynöllam Leví trïbupita 
wakin kaq runakunatapis qarquyashkanki. Wakin kaq nación 
runakunanöllam lluta runakuna mayqanpis juk mallwa töruta o qanchis 
carnërukunata apamuptin diosnikikunata serviq sacerdöti kayänanpaq 
churaykäyanki. Tsay diosnikikunaqa manam rasunpa Diostsu. 

10<<Peru noqakunam sïqa DIOSNINTSIK ninqanta cumplir imaypis 

dëjayätsu. Payta serviq sacerdötikunapis Aarónpita miraqkunallam 
kaykäyan. Tsaynöllam sacerdötikunata 
yanapayänanpaqpis levitakunalla kayan. 

11DIOS YAYA ninqannöllam paykunaqa alliqpa tardipapis waykana 

sacrificiukunata waykaykäyan y inciensiutapis qoshnïtsiyan. Tsaynöllam 
purificashqa mësamanpis sagrädu tantakunata churayan. Qoripita 
candelërukunaman cada tardim aktsitapis tsaritsiyan. 
Tsaynömi DIOSNINTSIK ninqanta cumpliykäyä. Peru qamkunaqa manam 
pay ninqanta cäsuyankitsu. 

12<<Noqakunawanmi Dios Yaya kaykan. Qamkunawan pelyar 

qallayänäpaq sacerdötinkunapis cornëtankunata töcayänanpaq listunam 
kaykäyan. Noqakunawan pelyarqa unay aylluntsikkuna 
creyikuyanqan DIOS YAYAWANMI pelyayanki. Paywanqa ama 
churakuyaytsu. Manam ni imanöpa venciyankitsu>>. 

13Tsaynö parlanqanyaqmi Jeroboamqa pakayllapa wakin kaq 

soldädunkunata mandarqan Judá soldädukunata qepanpa tumapaykamur 
atacayänanpaq. Wakin kaq soldädunkunanam puntapa atacayarqan. 

14Judá runakuna tikraykurmi qepankunapa y puntankunapa 

atacaykäyanqanta rikaykuyarqan. Tsaymi DIOS YAYATA mañakuyaptin 
sacerdötikunapis cornëtakunata töcayarqan sas atacayänanpaq. 

15Pelyayta qallaykur qayaykachaptinmi Jeroboamta y Israel runakunata 

venciyänanpaq Abíasta y Judá runakunata Dios Yaya yanaparqan. 

16Venciyaptinmi Israel runakuna qeshpir aywakuyarqan. Peru qeshpiykaqta 

Judá runakuna wañutsiyänanpaqmi Dios Yaya yanaparqan. 

17Tsaymi Abíaswan soldädunkuna pitsqa pachak waranqa (500,000) mas 

valienti kaq Israel soldädukunata wañutsiyarqan. 

18Tsaynö venciyarqan unay ayllunkuna creyikuyanqan DIOS 

YAYAMAN creyikurmi. Tsaymi Israel runakuna suwakushqa allqunöraq 
qeshpir aywayarqan. 

19Jeroboamta venciskirmi Abías qechurqan Bet-el markata 

jallqankunatawan, Jesana markata jallqankunatawan y Efraín markatapis 
jallqankunatawan. 

20Abías kawaptinqa tsay markakunata Jeroboam manam qoriyta 

puëdirqantsu. Tsaypitanam Dios Yaya castigaptin Jeroboam wañuskirqan. 

21Peru Abíasmi sïqa mas poderyuq karqan. Abíaspa warminkunam chunka 

chusku kayarqan. Paypam ollqu tsurinkuna ishkay chunka ishkay (22) y 
warmi tsurinkunana chunka soqta kayarqan. 

22Abías imanö kanqanpis y imata ruranqankunapis Diospa profëtan Iddo 

qellqanqanchömi qellqashqa kaykan. 

 

2 Crónicas 14 
Judá nacionchö Asa rey kanqan 

1 Reyes 15.8-12 

1 (13.23) Abías wañuskiptinmi Davidpa Markanman pampayarqan. Paypa 

rantinnam tsurin Asana rey karqan. Asa rey kaptinmi Judá nacionchö 
chunka wata tranquïlu kawakuyarqan. 

2 (1) Asaqa DIOS YAYA munanqannömi kawakurqan. 

3 (2) Tsaymi juklä nacionpa diosninkunata adorayänanpaq 

rurayanqan altarkunata y markakunachö kaq altarkunatapis juchutsirqan. 
Tsaynöllam adorayänanpaq ichïtsiyanqan shuytu rumikunata y Asera 
diösapaq jawiyanqan teta qerukunatapis pakitsirqan. 

4 (3) Judá runakunatam mandarqan unay ayllunkuna creyikuyanqan DIOS 

YAYATA ashir leyninkunatawan mandamientunkunata cumpliyänanpaq. 

5 (4) Tsaynöllam inciensiuta qoshnïtsina altarkunata y wakin altarkunatapis 

Judáchö kaq llapan markakunapita jipitsirqan. Asa mandakunqan witsaymi 
Judá nacionchö runakuna tranquïlu kawakuyarqan. 

6 (5) Tranquïlu kawakuyänanpaq DIOS YAYA yanapaptinmi rey Asa Judá 

nacionchö markakunata allitsatsir tumat corralatsirqan. 

7 (6) Tsaymi Judá nación runakunata nirqan: <<Diosnintsikmi ashishqa 

yanapamantsik cercantsikchö nacionkunawan tranquïlu kawakunapaq. 
Peru tranquïlu kawakunqantsikyaq markantsikkunata següru 
corralatsishun. Tsaynölla cada markachö törrikunata ruratsir punkuntapis 

churatsishun. Punkukunata seguranapaq trancakunatapis churatsishun>>. 
Tsaynö willanakuskirmi llapanta shumaq ruratsirqan. 

8 (7) Rey Asapam Judá trïbupita kimsa pachak waranqa (300,000) 

soldädunkuna kayarqan. Cada soldädupam escüdunkuna y lanzankunapis 
karqan. Benjamín trïbupitam ishkay pachak pusaq chunka waranqa 
(280,000) soldädukuna kayarqan. Paykunapapis escüdunkuna y 
flëchankunam karqan. Tsay llapan soldädukunam mas valienti kayarqan. 

9 (8) Tsaypitanam Judá nacionta atacayänanpaq Zera shutiyuq runa juk 

millón (1'000,000) soldädunkuna pushashqa y kimsa pachak (300) guërra 
carrëtakunawan Etiopíapita Maresa partiyaq chäyarqan. 

10 (9) Tsaymi rey Asapis paykunawan pelyayänanpaq soldädunkunata 

pusharkur Maresapa lädun Sefata pampaman aywar churanakuyarqan. 

11 (10) Tsaychömi DIOS YAYATA mañakur Asa nirqan: <<Dios Yayallä, 

atskaq soldäduyuq o wallkaqlla soldäduyuq karpis qam yanapamaptikim 
vencishaq. Tsaymi qamman confiakur conträkunawan pelyaq shutikichö 
shayämushkä. Taytay, qamllam Diosnïkuna kanki. Conträkuna 
venciyämänanta ama permïtiykullaytsu>>. 

12 (11) Tsaynö mañakuptinmi rey Asata y Judá runakunata DIOS 

YAYA yanaparqan Etiopía runakunata venciyänanpaq. Tsaynö 
venciskiyaptinmi Etiopía runakunaqa qeshpir aywakuyarqan. 

13 (12) Qeshpiykaqta Gerar markayaq soldädunkunawan Asa qatipaykur 

wañutsiyaptinmi ni jukllayllapis kawaykar quëdarqantsu. Llapanta 
wañuskatsirmi imaykankunatapis apayämurqan. 

14 (13) Tsaynö DIOS YAYA yanapanqanta rikarmi Gerar cercankunachö 

täkuq runakuna alläpa mantsakäyarqan. Tsaymi Judá runakunaqa Gerar 
cercanchö markakunata atacar imaykankunatapis apayämurqan. 

15 (14) Tsaynöllam jirkakunachö täkuq runakunatapis atacarnin 

üshankunatawan camëllunkunatapis maytsikata apayämurqan. Tsaynö 
llapanta ruraskirmi Jerusalénman kutiyämurqan. 

 

2 Crónicas 15 
Dios Yayata rey Asa cäsunqan 

1 Reyes 15.13-15 

1Dios Yayapa Espïritun parlatsiptinmi Obedpa tsurin Azarías 

2rey Asaman aywaykur nirqan: <<Rey Asa, Judá trïbu, Benjamín trïbukuna, 

llapayki wiyayämay. DIOS YAYAWAN kaykäyaptikiqa paypis qamkunawanmi 
kaykanqa. Payta ashirqa tariyankim. Payta dëjayaptikiqa qamkunatapis 
dëjayäshunkim. 

3<<Unayshi Israel nacionchö runakuna Dios Yayata cäsuyänaqtsu. Dios 

Yayapa mandamientunkunata yachatsiyänanpaqpis sacerdötikuna 
manash kayänaqtsu. 

4Peru ñakaykuna kaptinshi jutsa rurayta jaqiskir kuyaqnin DIOS 

YAYATA ashir tariyänaq. 

5Tsay witsayshi maytsaychöpis mantsaq mantsaqlla kawakuyänaq. Maypa 

aywarpis y maypita kutimurpis manash tranquïlutsu kawayänaq. Llapan 
nacionkunachöshi imaykaläya desgraciakunawan runakuna ñakayänaq. 

6Dios Yaya tsaynö castigaptinshi juk nacionwan juk nación y juk markawan 

juk marka alläpa wañutsinakuyänaq. 

7Peru qamkunaqa Dios Yayata mana ajayaypa cäsuyay. Cäsuyaptikiqa alli 

kawayänaykipaqmi yanapayäshunki>>. 

8Dios Yayapa profëtan tsaynö ninqanta wiyaykurmi rey Asaqa valorakurkur 

Judá runakuna y Benjamín runakuna täkuyanqan markakunachö llapan 
ïdulukunata ushakätsirqan. Tsay ïdulukunatam Dios Yaya alläpa 
melanarqan. Tsaynöllam Efraín jallqakunachö qechunqan markakunachö 
ïdulukunatapis ushakätsirqan. Tsaypitam DIOS YAYAPA templun 
punkuchö altartapis allitsatsirqan. 

9Judá nación runakunata Dios Yaya yanapanqanta musyarmi Israel nación 

atskaq runakuna markankunata dëjaskir rey Asa mandakunqan nacionman 
aywakuyarqan. Tsay runakunam kayarqan Efraín trïbukuna, Manasés 
trïbukuna y Simeón trïbukuna. Tsay runakunatawanmi Judá trïbu 
runakunata y Benjamín trïbukunata Asa 

10Jerusalénman qorikätsirqan. Tsaymi chunka pitsqa wata kimsa killa Asa 

rey kaykaptin tsayman qorikäyarqan. 

11Llapan qorikaskiyaptinmi DIOS YAYATA adorarnin qanchis pachak 

törukunata (700) y qanchis waranqa (7,000) üshakunata pishtaskir 
sacrificiuta waykayarqan. Tsay waykayanqan wätakunaqa contrankunata 
venciskir apayämunqanmi karqan. 

12Tsaypitam pactuta rurar äniyarqan llapan shonqunkunawan y 

voluntäninkunawan unay ayllunkuna creyikuyanqan DIOS YAYATA imaypis 
ashiyänanpaq. 

13Tsaynöllam niyarqan Israel runakunata kuyaq DIOS YAYATA pipis mana 

cäsuq kaqtaqa yashqa o wamra o warmi o ollqu kaptinpis 
wañutsiyänanpaq. 

14Tsaynö DIOS YAYATA änirmi alläpa kushikur cornëtakunata y waqrapita 

rurashqa instrumentukunata töcarnin qayaykachäyarqan. 

15Llapan shonqunkunawan änir y llapan voluntäninkunawan Dios Yayaman 

creyikurmi Judá nacionchö täkuq runakuna llapanpis kushishqa kayarqan. 
Tsaymi DIOS YAYA paykunata imaypis yanaparqan cercanchö 
nacionkunawan tranquïlu kawakuyänanpaq. 

16Asera diösapaq awilan Maaca jawitsinqan qerutapis tseqtaskirmi Cedrón 

raqraman apaykur waykarqan. Tsaypitam tsay ïduluta ruratsinqanpita 
Maacatapis reina kanqanpita qarqurqan. 

17Tsaynö rurarpis markakunachö kaq altarkunataqa Asa manam 

juchutsirqantsu. Asaqa wañukunqanyaqmi DIOS YAYA munanqannö 
kawakurqan. 

18Tsaymi taytanwan kikinpis DIOS YAYAPAQ rakiyanqankunata templuman 

aparqan qorita, qellayta y alhäjakunata. 

19Asa kimsa chunka pitsqa (35) wata rey kaptin manam ni pipis Judá 

nacionta atacarqantsu. 

 

2 Crónicas 16 
Rey Ben-adadwan rey Asa parlayanqan 

1 Reyes 15.16-22 

1Asa kimsa chunka soqta (36) watana rey kaykaptinmi Israel runakunapa 

mandakuqnin rey Baasa aywarqan soldädunkunawan Judá nacionta 
atacayänanpaq. Ramá markata venciskirmi tsay markaman 
soldädunkunata churar seguratsirqan Judápita tsayman pipis mana 
yaykunanpaq ni tsaypita Judáman pipis mana yarqunanpaq. 

2Tsaymi Asaqa DIOS YAYAPA wajinchö y palaciunchö churaraq qorita y 

yuraq qellayta jipiskir Siria nacionpa mandakuqnin rey Ben-adadman 
apatsirqan. Ben-adadmi Damascuchö täkurqan. Tsaynö apatsirmi 
encargakurqan niyänanpaq: 

3<<Rey Asam nishunki: <Pipis atacaptin taytaykiwan taytä 

yanapanakuyänanpaq pactuta rurayanqannö noqantsikpis 
yanapanakunapaq pactuta rurashun. Yanapamänaykipaqmi qoritawan 
yuraq qellayta apaykätsimü. Tsaynölla manana atacamänanpaq Israel 
nacionpa mandakuqnin rey Baasatapis yanapaynatsu> >>. 

4Tsaynö mañakuptinmi rey Ben-adad änirnin soldädunkunatawan 

capitanninkunata mandarqan Israel nacionchö markakunata 
atacayänanpaq. Tsaynö atacarmi Ijón, Dan y Abel-maim markakunata y 
Neftalí trïbukuna täkuyanqanchö mikuykuna churakuyänan 
markakunatapis llapanta qechuyarqan. 

5Tsay markakunata atacayanqanta musyaykurmi rey Baasaqa Ramá 

markachö cuartelta shäritsinanpaq qoritsinqankunata dëjaskir aywakurqan. 

6Tsaymi rey Asa llapan Judá runakunata Ramáman qayatsirqan. 

Chaykuyaptinmi Ramá markata seguraraq rumikunatawan qerukunata 
Geba y Mizpa markakunaman apatsirqan. Tsay llapan 
apatsinqankunawanmi tsay markakunata allitsatsirnin seguratsirqan. 

7Tsay witsaymi Dios Yayapa profëtan Hanani Judá nacionpa mandakuqnin 

rey Asaman aywaykur nirqan: <<DIOS YAYAMAN confiakunqaykipa rantin 
¿imanirtan Siria nacionpa mandakuqnin reyman confiakushkanki? Tsay 
reyman confiakunqaykipitam kananqa payta imaypis vencinkinatsu. 

8¿Manaku yarpanki Libia y Etiopía runakuna qorikaskir maytsika 

soldädunkunawan y maytsika bestiankunawan y carrëtankunawan 
atacayäshunaykipaq shayämunqanta? Tsaynö maytsikaq 
kaykäyaptinpis DIOS YAYAMAN confiakuptikim paykunata venciyänaykipaq 
yanapashurqayki. 

9<<DIOS YAYAQA kay patsachö llapan runakunatam rikaykan llapan 

shonqunkunawan payman creyikuqkunata yanapananpaq. Ben-adad 
yanapashunaykipaq pägarmi mana ima musyaq upanö rurashkanki. 
Tsaynö ruranqaykipitam kananqa guërrallachö kanki>>. 

10Tsaymi rey Asaqa alläpa rabyarnin Dios Yayapa profëtanta carcelman 

prësu qaykaskatsirqan. Tsaynöllam Jerusalénchö täkuq wakin kaq 
runakunatapis alläpa sufritsirqan. 

Rey Asa wañunqan 
1 Reyes 15.23-24 

11Rey Asa ruranqan qallananpita ushananyaq llapanmi Judá nacionpa y 

Israel nacionpa mandakuqnin reykunapa acta librunchö qellqashqa kaykan. 

12Kimsa chunka isqun (39) watana rey kaykaptinmi Asata chaki nanay 

tsarirqan. Qeshyarnin DIOS YAYAMAN confiakunqanpa rantinmi 
mëdicukunallaman confiakurqan. 

13Tsaymi chusku chunka juk (41) watana rey kaykar Asa wañuskirqan. 

14Wañuskiptinnam Davidpa Markanchö kikin uchkutsinqan sepultüranman 

pampayarqan. Ayanta sutaykurmi yachaq runakuna rurayanqan tukuyläya 
perfümikunata y mushkuq jachakunata jananman wiñäyarqan. Tsaynö 
ruraskirmi wañukuqpa shutinchö atska yantata pëlarkur ninata 
tsaritsiyarqan. 

 

2 Crónicas 17 
Judá nacionchö Josafat rey kanqan 

1Asa wañuskiptinmi tsurin Josafatna rey karqan. Paymi Israel nacionta 

pärapunanpaq alistakurqan. 

2Tsaymi Judáchö alli murallashqa markakunaman y wakin kaq 

markakunamanpis soldädukunata churarqan. Tsaynöllam taytan Asa 
qechukunqan Efraínchö kaq markakunamanpis soldädukunata churarqan. 

3Unay ayllun David DIOS YAYATA cäsunqannö Josafat cäsuptinmi DIOS 

YAYA yanaparqan. Josafatqa Baal dioskunatapis manam adorarqantsu. 

4Israel nación runakuna jutsata rurayaptinpis payqa manam jutsata rurartsu 

kawakurqan. Masbienmi taytan creyikunqan Dios Yayapa 
mandamientunkunata cäsur kawakurqan. 

5Tsaynöllam DIOS YAYA yanaparqan Judá nación runakuna mandädunchö 

llapan kayänanpaq. Tsaymi Judá runakuna mandakuqnin rey Josafatpaq 
imaykata apayaq. Tsaynöpam Josafat rïcuyarqan y pïmaypis payta 
kuyarnin respitayarqan. 

6DIOS YAYA munanqannö llapan voluntäninwan kawakurmi markakunachö 

kaq altarkunata y Asera diösapaq jawiyanqan teta qerukunatapis Judá 
nacionchö jankat ushakätsirqan. 

7Kimsa watana rey kaykarmi mandäsiqninkunata Josafat mandarqan Dios 

Yayapa mandamientunkunata Judá markakunachö yachatsikuyänanpaq. 
Paykunam kayarqan Ben-hail, Abdías, Zacarías, Natanael y Micaías. 

8Paykunawan aywayänanpaqmi levitakunata Josafat mandarqan. Tsay 

runakunam kayarqan Semaías, Netanías, Zebadías, Asael, Semiramot, 
Jonatán, Adonías, Tobías y Tobadonías. Paqtankunam sacerdöti Elisama 
y sacerdöti Jorampis aywayarqan. 

9Paykunam markan markan purir Judá nacionchö täkuq runakunata DIOS 

YAYAPA leyninkuna qellqashqa kaykaq librupita yachatsikuyarqan. 

10Judá nacionpa cercankunachö nacionkunaqa Dios 

Yayapita mantsakurmi Josafat mandakunqan markakunata 
atacayarqantsu. 

11Tsaypa rantinmi wakin filisteo runakunapis qaraykunata y qellaykunata 

apamur qarayarqan. Arabia nación runakunapis rey Josafatta 
qarayänanpaqmi qanchis waranqa qanchis pachak (7,700) üshakunata y 
qanchis waranqa qanchis pachak (7,700) chïvukunata apayämurqan. 

12Tsaynöpam Josafatqa mas poderyuq kar Judá nacionchö tsinkakuna 

törrikunata y mikuy churakuyänan markakunata ruratsirqan. 

13Tsaynöpam Judá nacionchö markakunata mejoratsirqan. Tsaynöllam 

Jerusalénchöpis mas valienti kaq soldädunkuna kayarqan. 

14Tsay soldädukunata castanpa castanpa apuntatsiptinmi Judá trïbupita 

kimsa pachak waranqa (300,000) soldädukuna kayarqan. Cada 

batallonchömi waranqa (1,000) soldädukuna kayarqan. Llapan batallonpa 
mandakuqnin capitanninkunam karqan Adna. 

15Jukaq capitán Johanánpa mandädunchömi kayarqan ishkay pachak 

pusaq chunka waranqa (280,000) soldädukuna. 

16Zicripa tsurin capitán Amasíaspa poderninchönam ishkay pachak 

waranqa (200,000) valienti soldädukuna kayarqan. Payqa kikinpa 
voluntäninpitam DIOS YAYATA servir soldädukunapa capitannin yaykurqan. 

17Benjamín trïbupitam kayarqan cada ünu escüdunkunawan y 

flëchankunawan ishkay pachak waranqa (200,000) soldädukuna. 
Paykunapa capitanninmi karqan allish pelyay yachaq valienti Eliada. 

18Juk capitannam karqan Jozabad. Paypa mandädunchömi kayarqan 

guërrapaq alistakushqa pachak pusaq chunka waranqa (180,000) 
soldädukuna. 

19Tsay soldädukunam kayarqan Jerusalénchö rey Josafat mandanqanta 

rurayänanpaq. Tsaynö kayarqan Judá nacionchö corralashqa 
markakunachö kaq soldädukunata mana yupaykäyaptin. 

 

2 Crónicas 18 
Acab ushakänanpaq profëta Micaías willakunqan 

1 Reyes 22.1-28 

1Josafat rïcu kaptinmi maytsaychö respitar kuyayaq. Josafatmi Acabpa 

warmi tsurinwan tsurinta churarqan. 

2Tsaypita juk ishkay watatam Acabta watukaqnin Samariaman Josafat 

aywarqan. Yanapaqninkunawan Josafat chaykuptinmi Acabqa fiestata 
rurar üshakunata, cabrakunata y wäkakunata pishtatsirqan. Tsaychömi 
Josafatta Acab rugarqan Galaadchö Ramot markata atacar qorïsinanpaq. 

3Tsaymi Judá nacionpa mandakuqnin rey Josafatta Israel nacionpa 

mandakuqnin rey Acab nirqan: <<¿Galaadchö Ramot markata qoriq 
aywaptï yanapamankimanku?>> Josafatnam nirqan: <<Soldädükunawan 
yanapanaqpaq listum kaykä. 

4Peru puntataqa DIOS YAYATARAQ tapukushun>>. 

5Tsaynam rey Acab chusku pachak (400) profëtakunata qayaskatsir 

tapurqan: <<Galaadchö Ramot markata qoriq aywarnin ¿atacayämanku o 
manaku?>> Profëtakunanam niyarqan: <<Aywar atacayämuy. Dios Yayam 
yanapayäshunki tsay markata qoriyämunaykipaq>>. 

6Peru Josafatnam tapurqan: <<¿Manatsuraq DIOS YAYAPA profëtan kaychö 

kan tapukunapaq?>> 

7Rey Acabnam nirqan: <<Awmi, kaychö kanmi DIOS YAYAPA juk profëtan. 

Paymi Imlapa tsurin Micaías. Payta tapukuptï imaypis mana allikunalla 
päsamänanpaq nimaptinmi alläpa chikï>>. Rey Josafatnam nirqan: 
<<Tsaynö ama parlaytsu>>. 

8Tsaymi jina höra juk capitanninta qayaskatsir rey Acab nirqan: <<Imlapa 

tsurin Micaíasta sas pushamuy>>. 

9Israel nacionpa mandakuqnin rey Acabwan Judá nacionpa mandakuqnin 

rey Josafatmi Samaria marka yaykuna punkuchö mandakuq kay 
llatapankuna shukushqa trönunkunachö jamaykäyarqan. 
Puntankunachönam profëtakunapis willakur kaykäyarqan. 

10Quenaanapa tsurin profëta Sedequíasmi fiërrupita waqrakunata ruraskir 

nirqan: <<DIOS YAYAM nin: <Waqrakuq töru runata waqraqnömi Siria 
nación runakunata ushakätsinki> >>. 

11Tsaynöllam llapan profëtakunapis reyta niyarqan: <<Galaadchö Ramot 

markata atacaq aywayay. Dios Yayam yanapayäshunki tsay markata 
qoriyämunaykipaq>>. 

12Kacha aywaqnam Micaías kaqman chaykur nirqan: <<Llapan 

profëtakunam rey Acabta nikäyan tsay markaman aywar soldädunkunawan 
venciyämunanpaq kanqanta. Qampis paykuna niyanqannölla niykullay>>. 

13Micaíasnam nirqan: <<Noqaqa DIOS YAYA nimanqallantam willashaq. 

Nimanqallanta mana willaptïqa mana llakipaypa castigamätsun>>. 
Tsayman Micaías chaykuptinmi 

14rey Acab tapurqan: <<Galaadchö Ramot markata qoriyämunäpaq 

atacaqnin ¿aywayämanku o manaku?>> Micaíasnam nirqan: <<Aywar 
atacayay. Venciyänaykipaqmi Dios Yaya yanapayäshunki>>. 

15Peru engañaykanqanta maliciarmi rey Acab nirqan: <<¡Ayka kutitan 

nishayki DIOS YAYAPA shutinchö rasunpa kaqllata willamänaykipaq!>> 

16Tsaynam Micaías nirqan: <<DIOS YAYA revelamaptinmi Israel runakuna 

mitsiqninnaq üshakunanö maytsaypa witsikashqa kaykaqta rikashkä. DIOS 

YAYAM nin: <Israel runakuna ämunnaq üshanö kaykarqa wajinkunapa 
tranquïlu kutikuyätsun> >>. 

17Tsaynam Josafatta rey Acab nirqan: <<¿Manaku nirqaq kay runaqa 

desgracia päsamänanllapaq imaypis nimanqanta?>> 

18Micaíasnam yapay nirqan: <<Kanan wiyay DIOS YAYA ninqanta: 

Revelacionchömi rikashkä DIOS YAYA trönunchö jamaptin 
llapan angelninkuna itsuq kaq lädunchö y derëchu kaq lädunchö tiwillyarraq 
ichiraykäyaqta. 

19DIOS YAYAM nirqan: <Rey Acabta ¿piraq valoratsinman Galaadchö 

Ramot markata atacaq aywar tsaychö wañunanpaq?> <<Paytam wakin 
kaq angelkuna jukmanpa niyarqan y wakin kaqnam jukmanpa niyarqan. 

20Tsaynö nikäyaptinmi juk espíritu Dios Yayapa puntanman chaykur nirqan: 

<Noqam valoratsishaq>. <<Dios Yayanam tapurqan: <¿Imanötan qam 
valoratsinki?> 

21<<Espïritunam nirqan: <Acabpa llapan profëtankunatam 

llullakuyänanpaq valoratsishaq>. <<DIOS YAYAM nirqan: <Allim 
yarpanqaykita ruraptikiqa kanqa. Sas valoratsinaykipaq ayway> >>. 

22Tsaypitam rey Acabta profëta Micaías nirqan: <<Tsaynö DIOS 

YAYA mandamuptinmi tsay espíritu shamur llapan profëtaykikunata 
llullakaykätsin. Tsaynö llullaykätsiyäshunki wañuyniki höra chämuptinmi>>. 

23Tsaynö niptinmi Quenaanapa tsurin Sedequías Micaíasta laqyaykur 

nirqan: <<¡Imanirtan yarpanki DIOS YAYAPA Espïritun noqata dëjaskamar 
qamllatana parlapäshunqaykita!>> 

24Micaíasnam nirqan: <<Wajin wajin tsinkakur purinqayki höram musyanki 

rasun kaqta willanqaqta>>. 

25Tsaynam rey Acab yanapaqninkunata nirqan: <<Micaíasta prësu 

achkuskir markapa gobernadornin Amónpa y tsurï Joáspa despächunman 
apayay. 

26Paykunata niyanki carcelman qaykaskatsir kawananllapaq yakutapis 

mikuytapis qarayänanpaq. Tsaychö qaykurätsun llapanta venciskir 
kutimunqäyaq>>. 

27Micaíasnam nirqan: <<Llapanta venciskir kutimuyta yarpaptikipis DIOS 

YAYAM <wañunqam> nimashqa. Tsay niyanqaqta llapayki musyayay>>. 

Ramot markachö Acab wañunqan 
1 Reyes 22.29-40 

28Tsaypitam Israel nacionpa mandakuqnin rey Acabwan Judá nacionpa 

mandakuqnin rey Josafat Galaadchö Ramot markata atacaq aywayarqan. 

29Manaraq atacarmi rey Acab nirqan: <<Contrantsik soldädukuna mana 

reqiyämänanpaq guërrapaq kaq llatapata shukurkur pelyaq yaykushaq. 
Peru qammi sïqa mandakuq kanqayki llatapaykillawan pelyamunki>>. 
Tsaynö nirmi rey Acabqa guërrapaq llatapata shukurkur pelyaq yaykurqan. 

30Peru Siria nacionpa mandakuqnin reynam carrëtakunawan aywaq 

capitanninkunata yätsir nirqan: <<Soldädukunata atacayanqaykipa rantin 
rey Acabllata imaykanöpapis atacayanki>>. 

31Tsaynam capitankuna pelyayta qallaykur Josafatta rikaskirnin Israel 

nacionpa mandakuqnin rey Acab kanqanta yarpäyarqan. Tsaymi 

atacayänanpaq kunchawaskiyaptin Josafat ausiliuta mañakur 
qayaykacharqan. Tsaymi DIOS YAYA tsapaptin soldädukuna 

32atacayarqannatsu Acab mana kanqanta tantiyaskir. 

33Tsaypita pelyaykanqanchömi juk soldädu llutalla flëchaskiptin rey Acabpa 

bronci chilïquin tinkuraqninpa flëcha yaykuskirqan. Tsaynam carrëtan 
manijaqta Acab nirqan: <<Sas kaypita jipimay. Flëchayämashqam>>. 

34Tsay junaq alläpa mantsakaypaq pelyarmi rey Acabta antsa kaykaqta 

carrëtanman ichiykatsiyarqan pelyayanqanta rikänanpaq. Tsay tardillam 
rupay jeqaykaptinna wañuskirqan. 

 

2 Crónicas 19 
Profëta Jehú rey Josafatta piñapanqan 

1Judá nacionpa mandakuqnin rey Josafat Jerusalénchö palaciunman 

yamaylla guërrapita kutiykaptinmi 

2Hananipa tsurin profëta Jehú tinkupaykurnin piñapar nirqan: <<¡Imanirtan 

mana alli ruraq runata yanapar pelyaq aywashkanki! ¡Imanirtan DIOS 

YAYAPA contran runakunapa amïgun kanki! Tsaynö 
yanapanqaykipitam DIOS YAYA alläpa piñashqa kaykan. 

3Peru imanö kaptinpis Asera diösapaq jawiyanqan teta qerukunata kay 

nacionchö ushakätsinqaykim alli kaykan. Tsaynöllan Dios Yayaman 
creyikur payta ashinqaykipis alli kaykan>>. 

Juezkunata Josafat churanqan 

4Josafatmi Jerusalénchö täkurpis Beersebapita qallaykur Efraín 

jallqakunayaq markan markan purirqan runakunata yachatsirnin. Tsaynö 
yachatsikurmi runakunata animatsirqan unay ayllunkuna 
creyikuyanqan DIOS YAYATA cäsuyänanpaq. 

5Tsaynöllam Judá nacionchö alli murallashqa cada markakunaman 

juezkunata Josafat churarqan. 

6Tsaymi juezkunata nirqan: <<Shumaq tantiyar pitapis juzgayay. Manam 

runakunatsu juez kayänaykipaq churayäshushkanki, sinöqa DIOS YAYAM. 
Paymi yanapayäshunki munanqannö justiciata rurayänaykipaq. 

7Paymi rabyakun pitapis manakaqman churayaptiki, jukaqllapa favornin 

shäriyaptiki y qarayta chaskipäkuyaptiki. Tsaynö kaykaptinqa pïmaypis 
quëjakuq shamuptin DIOSNINTSIKPITA mantsakur shumaq justiciata 
rurayay>>. 

8Tsaynöllam Jerusalénchöpis juezkunata Josafat churarqan DIOS 

YAYAPA leyninta cumplitsiyänanpaq y demandanakuqkuna 

patsätsiyänanpaq. Tsay churanqan juezkunam kayarqan 
sacerdötikuna, levitakuna y Israel castakunapa mandakuqnin runakuna. 

9Tsay runakunatam yätsir nirqan: <<Qamkunaqa DIOS YAYAPITA mantsakur 

llapan demandanakuqkunata pay munanqannö mana chaskipäkuypa 
rasunpa kaq justiciata rurarnin patsätsiyay. 

10May markapitapis demandakuq shayämuptin mana cäsuqkunata 

yätsiyanki DIOS YAYATA cäsuyänanpaq. Tsaynö yätsiyanki runa majinta 
wañutsishqa kayaptinpis o Dios Yayapa mayqan leyninkunata o 
mandamientunkunata mana cäsuyaptinpis. Tsaynö shumaq yätsiyaptikim 
Dios Yaya rabyanqatsu qamkunawan ni paykunawanpis. Tsaynöpam 
qamkuna jutsayuqtsu kayanki. 

11<<Qamkuna patsätsiyanqaykita pipis mana cäsuptinqa mas poderyuq 

kaq autoridämi kan paykunata patsätsinanpaq. Ley religiösata mana 
cäsuqkunatam mandakuq sacerdöti Amarías patsätsinqa. Ley civilta mana 
cäsukuqkunatam Ismaelpa tsurin Zebadías patsätsinqa. Zebadíasmi Judá 
trïbukunapa mandakuqnin. Mana juk qelanar runakunata shumaq atiendir 
patsätsiyanki. Kikin DIOS YAYAM yanapanqa pay munanqannö juzgar 
patsätsiq kaqtaqa>>. 

 

2 Crónicas 20 
Moabita y amonita runakunata rey Josafat vencinqan 

1Tsaypita juk tiempu päsaskiptinmi moabita, amonita y meunita runakuna 

willanakuskir Josafatta atacaqnin aywayarqan. 

2Atacaqnin aywayaptinmi rey Josafatta willayänanpaq aywaq runakuna 

niyarqan: <<Kachi Lamar wak tsimpan Edompitam atskaq soldädukuna 
shamuykäyan atacayäshunaykipaq. ¡Paykunam Hazezon-tamarchöna 
kaykäyan!>> (Hazezon-tamarqa En-gadi niyanqan partim karqan.) 

3Tsaymi Josafat alläpa mantsakar DIOS YAYATA mañakurqan. Tsaynöllam 

llapan Judá runakunaman willakatsirqan ayunayänanpaq. 

4Tsaymi Judá nacionpitawan llapan markakunapita Jerusalénman 

runakuna qorikäyarqan DIOS YAYATA mañakuyänanpaq. 

5Llapan Judá nación runakuna qorikaskiyaptinmi DIOS YAYAPA templunchö 

mushuq patiun yaykunaman Josafat ichiykur 

6Dios Yayata mañakur nirqan: <<Unay ayllükuna creyikuyanqan DIOS 

YAYA, ciëluta y kay patsachö kaqkunatawan llapan nacionkunatapis 
podernikichömi katsinki. Tsaymi poderösu kaptiki pärapushuynikita ni pipis 
valorantsu. 

7<<Dios Yayallä, unay ayllükuna kay nacionchö täkuyänanpaq kikikim 

kaychö täkuq unay runakunata qarqushkanki. Tsaypitam amïguyki 

Abrahampita miraq kayaptï imayyaqpis kaychö täkuyänäpaq 
churayämashkanki. 

8<<Unay ayllükuna kay nacionchö täkurmi qamta adorayäshunaykipaq kay 

templutapis ruraskatsir niyäshurqayki: 

9<Ima desgraciakuna chämuptin, atacayämänanpaq shayämuptin, 

qeshyay o muchuy chämuptinpis kay täkunqayki templuman shamuykur 
mañakayämuptï wiyayämar salvaykayämay>. 

10<<Egiptupita unay ayllükuna yarqayämuptinmi nirqayki amonita y moabita 

runakuna täkuyanqanman y Seir jallqakunachö täkuq runakuna 
täkuyanqanmanpis mana yaykuyänanpaq. Tsaymi ninqaykinölla juklä 
nänillapa päsar paykunata ushakätsiyarqantsu. 

11Tsaynö alli rikaykäyaptinmi paykunapita miraqkunaqa churamanqayki 

nacionpita qarqayämänanpaq shamuykäyan. 

12<<Dios Yayallä, paykunata castigaykullay. Maytsikaq soldädukuna 

shamur atacayämaptin pärapuytapis manam puëdiyäshaqtsu. Mana ni 
imanakayta puëdirmi qamllaman confiakamur mañakayällämuq>>. 

13Llapan Judá runakunam warminkunawan y wamrankunawan DIOS 

YAYAPA puntanchö ichiraykäyarqan. 

14Tsaychömi Benaíapa willkan y Zacaríaspa tsurin Jahaziel kaykarqan. 

Jahazielpa awilun Benaíaqa Jeielpa tsurin y Mataníaspa willkanmi karqan. 
Paykunaqa Leví trïbu Asafpita miraqkunam kayarqan. Tsaymi 
Jahazielqa DIOS YAYAPA Espïritun parlatsiptin 

15nirqan: <<Rey Josafat, Jerusalénchö täkuq runakuna y Judá nación wakin 

kaq markakunachö täkuq runakunapis, wiyayämay. DIOS YAYAM nin: <Ama 
mantsakäyaytsu ni llakikuyaytsu maytsikaq soldädukuna shamuqta rikar. 
Kay guërrachöqa manam qamkunatsu pelyayanki, sinöqa kikïmi pelyashaq. 

16<< <Waray junaq uräyay paykunata atacayänaykipaq. Contraykikunam 

Sis cuestapa witsäyämunqa. Paykunawanmi tinkuyanki Jeruel desiertuman 
chaq raqra kuchunchö. 

17Tsay guërrachömi rantikikuna contraykikunawan pelyashaq. Tsaynö 

kaykaptinqa contraykikuna kaqman chaykur ama atacayankitsu, sinöqa 
imanö salvayanqaqta rikäyänaykipaq churakäyanki. Jerusalénchö y 
Judáchö täkuq runakuna ama mantsakäyaytsu ni llakikuyaytsu. 
Qamkunawan kaykaptïqa waray junaq aywayay contraykikunata 
pärapuyänaykipaq> >>. 

18Tsaynam rey Josafatwan tsaychö kaykaq llapan runakunapis patsaman 

pelatakuykur DIOS YAYATA adorayarqan. 

19Coatpita y Corépita miraq levitakunam ichirkur Israel runakunata 

kuyaq DIOS YAYATA llapan shonqunkunawan qayaykacharnin alabayarqan. 

20Waränin atsik atsiklla shärikuskirmi Tecoa desiertuman aywayänanpaq 

llapan qorikäyarqan. Yarquyänanpaq kaykaptinnam rey Josafat nirqan: 
<<Jerusalénchö y Judáchö täkuq 
runakuna, DIOSNINTSIKLLAMAN confiakushqam salvamäshun. Profëtakuna 
niyanqanta creyishqaqa manam ni imapis päsamäshuntsu>>. 

21Runakunawan willanakuskirmi DIOS YAYATA alabayänanpaq 

cantaqkunata Josafat churarqan. Tsay 
cantaqkunam sagrädu llatapankunata shukukurkur soldädukunapa 
puntanta aywar Dios Yayata alabarnin niyarqan: <<¡Allillata ruraq 
kanqanpita DIOS YAYATA agradëcikuyay! ¡Kuyakuq kayninqa manam ni 
imaypis ushakantsu!>> 

22Tsaynö alabar qallayanqan höram amonita runakunata, moabita 

runakunata y Seir jallqakunachö täkuq runakunata DIOS YAYA pantatsirqan 
kikinkunapuralla wañutsinakuyänanpaq. 

23Tsaymi Seir jallqakunapita shamuqkunallata amonita runakuna y moabita 

runakuna atacar jankat wañutsiyarqan. Tsaypitanam kikinkunapuralla 
jankat pichukarnin wañutsinakuyarqan. 

24Judá runakuna aywar rikachakuna törriman chaykurmi tumaskirnin 

rikaskiyarqan desiertuchö contrankunapa ayan mashtaraqtaraq. Manam ni 
jukllayllapis kawaykar quëdashqatsu karqan. 

25Tsaymi rey Josafat llapan runakunawan aywarqan contrankuna imayka 

dëjayanqanta qoriyänanpaq. Tsayman chaykurmi tariyarqan atska 
wätakunata, armakunata, llatapakunata y chaniyuq alhäjakunata. Tsaymi 
llapan imayka tariyanqanta kikinkunapaq qoriyarqan. Tsaychö imaykapis 
maytsika kaptinmi kimsa junaqtaraq qorir ushayarqan. 

26Tsaypita chusku junaqchömi juk pampaman qorikaskir DIOS 

YAYATA alabayarqan. Tsay pampapam shutin churayarqan Beraca. Tsay 
shutillawanmi kananyaqpis kaykan. 

27Tsaynö contrankunapita DIOS YAYA salvaskiptinmi Jerusalénchö y 

Judáchö täkuqkunata pusharkur rey Josafat Jerusalénman kushishqa 
kutimurqan. 

28Jerusalénman chaykurmi salteriukunata, arpakunata 

y cornëtakunata töcaraykar DIOS YAYAPA templunman aywayarqan. 

29Israel runakunapa contrankunawan DIOS YAYA pelyanqanta musyaskirmi 

maytsay nacionkunachö täkuq runakuna alläpa mantsakäyarqan. 

30Cercan nacionchö täkuq runakunawan alli kawakuyänanpaq Dios Yaya 

yanapaptinmi rey Josafat mandakunqan nacionchöpis tranquïlu 
kawakuyarqan. 

Rey Josafat wakin kaq ruranqankuna 
1 Reyes 22.41-50 

31Josafat kimsa chunka pitsqa (35) watayuq kaykarmi Judá nacionchö rey 

yaykurqan. Paymi ishkay chunka pitsqa (25) wata Jerusalénpita 
mandakurqan. Mamanmi Silhipa tsurin Azuba karqan. 

32Josafatqa taytan Asanöllam DIOS YAYA munanqannö kawakurqan. 

33Peru Judáchö täkuq runakunaqa unay ayllunkuna creyikuyanqan Dios 

Yayata mana cäsurmi markakunachö kaq altarkunata juchutsiyarqantsu. 

34Josafat llapan ruranqankunam qallananpita ushananyaq Jehúpa tsurin 

Hanani qellqanqanchö qellqashqa kaykan. Tsay qellqanqankunam Israel 
reykunapa acta librunchö qellqashqa kaykan. 

35Tsay guërrapita mas unaytanam Judá nacionpa mandakuqnin rey Josafat 

Israel nacionpa mandakuqnin rey Ocozíaswan yanapanakuyänanpaq 
willanakurqan. Rey Ocozíasqa alläpa jutsa ruraqmi karqan. 

36Tsaynö ishkan willanakuskirmi Tarsisman 

aywayänanpaq büquikunata Ezión-geberchö ruratsiyarqan. 

37Tsaynam Maresa runa Dodavapa tsurin Eliezer Dios Yaya ninqanta willar 

Josafatta nirqan: <<Ocozíaswan yanapanakuyänaykipaq 
willanakuyanqaykipitam büqui ruratsiyanqaykita Dios Yaya jankat 
ñututsinqa>>. Tsay ninqannöllam büquinkuna jankat pakir ushakaskiptin 
Tarsismanpis aywayarqannatsu. 

 

2 Crónicas 21 
Judá nacionchö Joram rey kanqan 

2 Reyes 8.16-24 

1Rey Josafat wañuskiptinmi Davidpa Markanchö unay ayllunkuna 

pamparäyanqanman pampayarqan. Josafatpa rantinnam tsurin Joramna 
rey karqan. 

2Jorampa wawqinkunam kayarqan Azarías, Jehiel, Zacarías, Azarías, 

Micael y Sefatías. Paykunam rey Josafatpa tsurinkuna kayarqan. 

3Tsay tsurinkunatam taytan Josafat rakipurqan qorita, qellayta y 

imaykatapis chaniyuq kaqkunata. Tsaynöllam paykunata churarqan Judá 
nacionchö corralashqa markakunachö autoridäkuna kayänanpaq. Peru 
Joramtam sïqa mayor kaptin rey kananpaq taytan churarqan. 

4Peru Joramnam taytanpa rantin rey yaykunqanpita pipis mana qarqunanta 

munar llapan wawqinkunata espädawan wañuskatsirqan. Tsaynöllam 
wakin mandakuq autoridäkunatapis espädawan wañutsirqan. 

5Joramqa kimsa chunka ishkay (32) watayuq kaykarmi rey yaykurqan. 

Paymi pusaq wata Jerusalénpita mandakurqan. 

6Rey Acabpa warmi tsurinwan täkurmi Acabpa ayllunkunanölla y Israel 

nacionpa mandakuqnin reykunanölla DIOS YAYATA mana cäsur jutsata 
rurarqan. 

7Peru tsaynö kaptinpis serviqnin Davidpita miraq runa Judáchö imaypis rey 

kananpaq pactuta rurashqa karmi Joramta rey kanqanpita DIOS 

YAYA qarqurqantsu. 

8Judá nacionchö Joram rey kanqan witsaymi Edom nación runakuna Judá 

nacionpa poderninpita yarqukuskir kikinkunapa mandaqninkuna rey 
kananpaq churayarqan. 

9Tsaymi rey Joram capitankunata qayaskatsir guërra carrëtankunawan 

Edomta atacayänanpaq aywayarqan. Edomita soldädukuna 
pelyayänanpaq yaykurmi rey Joramta y carrëtakunawan aywaq 
capitankunata tumat kunchawaskiyarqan. Tsaynö kunchawaskiyaptinmi 
Israel soldädukunaqa imaykanöpapis paqaspa qeshpir aywakuyarqan. 

10Tsaypitam Edom nación runakuna kananyaqpis Judá nacionpa 

poderninchönatsu kayan. Joramqa unay ayllunkuna creyikuyanqan DIOS 

YAYATA mana cäsuptinmi DIOS YAYA permïtirqan Libna marka runakunapis 
Judá nacionpa poderninpita yarqukuyänanpaq. 

11Jerusalénchö täkuq runakuna juk dioskunata adorayänanpaqmi rey 

Joramqa Judá jallqakunachö altarkunata ruratsirqan. Tsaymi Judá 
nacionchöqa Dios Yayata cäsuyarqannatsu. 

12Tsay witsaymi profëta Elías rey Joramman cartakur nirqan: <<Unay 

aylluyki rey David creyikunqan DIOS YAYAM nin: <Taytayki Josafatwan 
awiluyki Asa cäsuyämanqannö ¿imanirtan cäsumankitsu? 

13Tsaypa rantinmi Israel nacionpa mandakuqnin reykunanölla mana 

allikunata ruraykanki. Juk dioskunata adorayänanpaq unay rey Acab 
animatsinqannömi qampis Judáchö, Jerusalénchö täkuq runakunata 
animaykätsinki. Tsaynöllam qampita mas alli kaykäyaptin 
wawqikikunatapis wañutsishkanki. 

14Tsaynö kanqaykipitam nacionnikichö desgraciakuna päsananpaq 

permïtiptï tsurikikunata, warmikikunatawan llapan imaykaykikunatapis 
jankat apakuyanqa. 

15Qamtanam tukuyläya qeshyaykunawan castigashayki. Pacha nanaywan 

qeshyarmi waran waran mas antsanki hasta oqitikipis tikrakanqanyaq> >>. 

16Tsaypitam filisteo runakunapawan Arabia runakunapa 

yarpayninman DIOS YAYA rey Jorampa contran shäriyänanpaq churarqan. 
Tsay Arabia runakunaqa Etiopía runakuna täkuyanqan lädupam 
täkuyarqan. 

17Judá nacionman chaykurnin atacarmi reypa palaciunchö llapan imayka 

riquëzankunatapis apakuyarqan. Tsaynöllam Jorampa tsurinkunatawan 
warminkunatapis apakuyarqan. Jerusalénchöqa Joramwan tapshi kaq 
tsurin Joacazllam quëdarqan. 

18Rey Joramta DIOS YAYA pacha nanaywan castigaptinmi ni ima jampipis 

kutikätsirqantsu. 

19Tsay pacha nanaywan ishkay wata qeshyaptinmi oqitin tikrakarqan. 

Tsaynöpam alläpa llakipaypaq ñakar wañurqan. Wañuskiptin manam 
marka majinkuna yantallatapis waykayarqantsu unay reykuna wañuskiptin 
waykayanqannöqa. 

20Joramqa kimsa chunka ishkay (32) watayuq kaykar rey yaykuskirmi 

Jerusalénpita pusaq wata mandakurqan. Wañuskiptin manam ni pipis 
llakirnin lüturqantsu ni waqarqantsu. Davidpa Markanman pamparpis 
manam reykuna pamparänan kaqmanqa pampayarqantsu. 

 

2 Crónicas 22 
Judá nacionchö Ocozías rey kanqan 

2 Reyes 8.25-29 

1Rey Joram wañuskiptinnam Jerusalén runakunaqa mandakuqnin rey 

kananpaq Jorampa tapshi tsurin Ocozíasta churayarqan. Tapshi kaptinpis 
paytam churayarqan mayor wawqinkunata Arabia runakunawan 
asaltantikuna wañutsishqa kayaptin. Tsaynöpam Judá nacionchö Jorampa 
qepa kaq tsurin Ocozías rey yaykurqan. 

2Mandakur qallanqan witsaymi Ocozíasqa ishkay chunka ishkay (22) 

watayuq kaykarqan. Payqa juk watallam Jerusalénpita mandakurqan. 
Mamanmi Atalía karqan. Atalíaqa Israel nacionpa mandakuqnin rey Omripa 
willkanmi karqan. 

3Jutsata rurananpaq maman willapaptinmi Ocozíasqa Acabnö y Acabpa 

ayllunkunanö jutsata rurar kawarqan. 

4Taytanpa yätsiqninkunam Ocozíastana yätsiyarqan. Tsay 

yätsiqninkunaqa Acab casta runakunam kayarqan. Tsaymi Acabwan 
Acabpa castankuna rabyatsiyanqannö paypis DIOS YAYATA rabyatsirqan. 
Tsaynöpam jövinllaraq kaykar wañurqan. 

5Acab casta runakuna yätsiyanqanta chaskirmi Ocozíasqa Israel nacionpa 

mandakuqnin rey Joramwan Siria nacionpa mandakuqnin rey Hazaelta 
atacayänanpaq willanakuyarqan. Rey Joramqa Acabpa tsurinmi karqan. 
Atacayänanpaq äniptinmi Galaadchö Ramot markaman soldädunkunawan 
aywayarqan. Tsaychö pelyar Siria soldädukuna rey Joramta 
flëchaskiyaptinmi 

6Jezreel markachö jampikunanpaq kutikurqan. Qeshyar ujuraptinmi rey 

Ocozíasqa watukaqnin aywarqan. 

Rey Ocozíasta Jehú wañutsinqan 
2 Reyes 9.27-29 

7Joramta watukaqnin aywar Ocozías wañunanpaq Dios Yaya destinashqa 

kaptinmi höran aypashqa Jezreelman aywarqan. Chaykurllam Nimsipa 
tsurin Jehú Joramwan parlayänanpaq yarquyarqan. Jehútam Dios Yaya 
akrarqan Acab castakunata ushakätsinanpaq. 

8Jehúmi Acab casta runakunata wañuskatsir Judá autoridäkunawan y 

Ocozías casta runakunawan tinkurpis llapanta wañutsirqan. 

9Samariachö tsinkakuqtam rey Ocozíastapis wañutsinanpaq ashitsirqan. 

Tsaychö tariskir prësu apayaptinmi Jehú wañutsirqan. DIOS 

YAYA munanqannö Ocozíaspa awilun Josafat kawakushqa kaptinmi 
Ocozías wañuskiptin shumaq pampayarqan. Tsaymi Ocozías castaqa pipis 
rey kayänanpaq karqannatsu. 

Judá nacionchö Atalía reina kanqan 
2 Reyes 11.1-21 

10Atalíaqa wawan Ocozíasta Jehú wañutsinqanta musyaskirmi reina kayta 

munar Ocozíaspa wawqinkunata y tsurinkunata Judáchö wañutsir 
qallaykurqan. 

11Tsaynö wañutsinqanta musyaskirmi Ocozíaspa panin Josabet sobrinunta 

wätaqnintawan juk cuartuman pakaskirqan. Tsay wamrapam shutin karqan 
Joás. Tsaynöpam Joásta wañutsirqantsu. Josabetmi rey Jorampa tsurin y 
sacerdöti Joiadapa warmin karqan. 

12Soqta watam Dios Yayapa templun cuartuchö Joásta pakarätsirqan. 

Tsayyaqmi Atalíaqa Judá nacionpa mandakuqnin reina karqan. 

 

2 Crónicas 23 

1Tsaypita qanchis wata päsaskiptinnam sacerdöti Joiada soldädukunapa 

capitanninkunata qayatsirqan qorikäyänanpaq. Qorikaskirmi reyta 
churayänanpaq pactuta rurayarqan. Tsay qorikaq capitankunam kayarqan 
Jerohampa tsurin Azarías, Johanánpa tsurin Ismael, Obedpa tsurin 
Azarías, Adaíapa tsurin Maasías Zicripa tsurin Elisafat. 

2Tsaynö willanakuskirmi entëru Judá nacionpa aywar llapan 

markakunapita levitakunata y Israel runakunapa mandaqninkunatapis 
Jerusalénman shayämunanpaq qorikätsiyarqan. 

3Dios Yayapa templunman qorikaskiyaptinmi Joásta sacerdöti Joiada 

paykunapa puntanman pushaykur nirqan: <<¡Paymi Ocozíaspa tsurin! 
Davidpa castan karmi DIOS YAYA prometimanqantsiknö kay wamra rey 
kanqa>>. Tsaynö niptinmi llapan runakuna pactuta rurar reypa favornin 
shäriyänanpaq prometiyarqan. 

4Tsaypitanam sacerdöti Joiada yätsirninkuna nirqan: <<Sacerdötikuna y 

levitakuna, templunchö Dios Yayata jamay junaq serviyänaykipaq 
töcayäshuptiki kimsa grüpuman rakikäyanki. Juk grüpum kanqa templu 
punkunta täpayänanpaq. 

5Juk grüpum kanqa reypa palaciunta täpayänanpaq. Juk grüpunam kanqa 

Cimientu shutiyuq punkuta täpayänanpaq. Wakin kaq runakunam templupa 
patiunchö kayanqa. 

6<<Templuman yaykuyänanpaqmi sacerdötikunallata y 

levitakunallata DIOS YAYA unaypitana akrashqa karqan. Tsaymi templuchö 
aruyänanpaq töcaptin paykunalla yaykuyanqa. Wakin kaq runakunam DIOS 

YAYA mandakunqannö patiullachö cuidayanqa. 

7Levitakuna, armaykikuna aptashqa llapayki reyta entërunpa tumat 

cuidayanki. Pipis payta wañutsinanpaq yaykuyta munaptinqa sas 
wañuskatsiyanki. Reytaqa maypa aywaptinpis mana dëjar cuidayanki>>. 

8Tsaynöpam levitakunawan Judá runakuna sacerdöti Joiada 

mandanqankunata llapanta cumpliyarqan. Tsaynöpam turnunkuna cumpliq 
vigilaqkunata y jamay junaqchö vigilayänanpaq yaykuqkunatapis 
capitankuna munayarqantsu wajinkunaman kutikuyänanpaq. 

9Tsay vigilaqkunatam Joiada entregarqan rey David ruratsinqan 

lanzakunata, jatun escüdukunata y taksha escüdukunata. Tsaykunaqa 
templu rurinchömi churararqan. 

10Previnipaskiptinmi reyman pipis wañutsiq mana yaykunanpaq tsay 

vigilaqkuna lanzankuna aptashqa tumat churanakuyarqan. Tsaynö 
churanakuyarqan templupa sur kaqläninpita qallaykur altar puntanpa tumat 
norti kaqläyaqmi. 

11Tsaypitanam tsurinkunawan Joiadaqa reypa tsurinta apaykamur corönata 

shukutsiyarqan. Shukurkatsirnam Israel runakunawan Dios Yaya 
ruranqan Pactu Libruta aptarkatsir aceitita umanman wiñäyarqan. 
Wiñarkuyaptinnam tsaychö kaykaq runakuna niyarqan: <<¡Viva 
mandamaqnintsik rey!>> 

12Runakuna cörriyanqanta y kushikur qayaykachäyanqanta wiyaskirmi 

Atalíaqa DIOS YAYAPA templunchö ima päsanqanta musyananpaq 
aywarqan. 

13Chaykurnam templu yaykuna parador lädunchö rey ichiraykaqta rikarqan. 

Reypa puntanchömi mayor runakunawan cornëta töcaq runakuna 
kaykäyarqan. Entëru Judá nación runakunapis kushikurmi cornëtata 
töcayarqan. Wakin kaqnam instrumentunkunata töcar alabanzakunata 
cantaykätsiyarqan. Tsaynö kaykaqta rikaykurmi Atalíaqa llatapantapis 
rachiskir: <<¡Traicionëru! ¡Traicionëru!>> nirqan. 

14Sacerdöti Joiadam soldädukunapa capitanninkunata nirqan: <<Atalíata 

templupita jukläman jipiskir wañutsiyay. Tsaynölla pipis janan shäriq 
kaqtaqa espädawan wañutsiyanki>>. Templupita juklächö 
wañutsiyänanpaq mandaptinmi 

15Atalíata prësu achkuskir bestiakuna yaykuyänan palaciupa punkunman 

apaykur wañutsiyarqan. 

16Tsaypitam DIOS YAYAWAN pactuta rurar runakunata y reyta Joiada 

prometitsirqan DIOS YAYATA cäsur kawakuyänanpaq. 

17Tsaymi llapan runakuna aywar Baalpa templunta juchutsiyarqan. 

Tsaynöllam Baal ïdulukunata altarninkunatapis llapanta juchutsir 
ushayarqan. Juchutsiyanqan altarkunapa puntanchömi Baalpa sacerdötin 
Matántapis wañutsiyarqan. 

18Joiada kutiskirnam DIOS YAYAPA templunta cuidayänanpaq wardiakunata 

churarqan. Tsay wardiakunam sacerdötikunapa y levitakunapa 
poderninchö kayarqan. Sacerdötikunata y levitakunatam Moisés 
qellqanqan leykunachö mandakunqannö rey David unay churarqan. 
Tsaymi DIOS YAYAPAQ waykana sacrificiukunata templuchö trukanakuypa 
waykayaq y kushishqa alabayaq. 

19Tsaynöllam templupa patiun yaykuna punkukunaman wardiakunata 

Joiada churarqan pipis impüru kaq mana yaykuyänanpaq. 

20Tsaypitam capitankunawan, respitashqa runakunawan, autoridäkunawan 

y tsaychö llapan runakunawan rey Joásta templupita palaciuman 
pushayarqan. Jana kaq punkupa yaykaskatsirmi rey jamakunan trönuman 
jamatsiyarqan. 

21Tsaymi llapan runakuna alläpa kushikuyarqan. Atalíata espädawan 

wañuskatsiyaptinmi llapan runakunapis tranquïluna kawakuyarqan. 

 

2 Crónicas 24 
Judá nacionchö Joás rey kanqan 

2 Reyes 12.1-21 

1Mandakur qallanqan witsaymi qanchis watayuqllaraq Joás karqan. Paymi 

chusku chunka (40) wata Jerusalénchö rey karqan. Mamanmi Beerseba 
markapita Sibia karqan. 

2Sacerdöti Joiada kawanqanyaqqa DIOS YAYA munanqannömi llapan 

imaykatapis rey Joás rurarqan. 

3Joásta ishkay warmiwan Joiada casaratsiptinmi ollqu y warmi tsurinkuna 

karqan. 

4Tsaynö atska watana rey kaykarmi Joás yarparqan DIOS 

YAYAPA templunta allitsatsinanpaq. 

5Tsaymi sacerdötikunatawan yanapaqnin levitakunata qayaskatsir nirqan: 

<<Nacionnintsikchö markakunaman sas aywayay. Diosnintsikpa templunta 
allitsatsinäpaq tsay markakunachö täkuq runakuna cada wata ofrenda 
qoriyanqanta apayämuy>>. Peru levitakunaqa manam aywayarqantsu. 

6Tsaymi mandakuq sacerdöti Joiadata qayaskatsir rey nirqan: <<Pactu 

Carpachö gastukunapaq ofrendata qorinapaqmi DIOS YAYAPA serviqnin 
Moiséswan Israel mayor runakunapis mandakuyarqan. Tsaynö 
mandakuykäyaptinqa ¿imanirtan Judá nacionnintsikman y Jerusalénman 
levitakunata mandayashkankitsu tsay ofrendakunata apayämunanpaq? 

7Musyanqaykinömi supaypa wawan Atalía wawankunawan Diospa 

templunman yaykuskir tsaychö sagrädu manëjukunata 
utilizayashqa Baal dioskunata adorayänanpaq. Tsaymi tsay ofrendakunata 
wanantsik templuta allitsatsinapaq>>. 

8Tsaypitam ichik babulta ruraskatsir ofrendakunata wiñäyänanpaq DIOS 

YAYAPA templun yaykuna punku kaqläman rey churatsirqan. 

9Tsaypitanam Jerusalénchö täkuq runakunaman y Judá nacionchö täkuq 

runakunaman willakatsirqan llapan runakuna ofrendata apayämunanpaq. 
Tsay ofrendata qoriyänanpaqmi DIOS YAYAPA serviqnin Moisés desiertuchö 
kaykar mandakurqan. 

10Tsaymi autoridäkunawan llapan runakunapis templuman qellayta 

kushishqa apar babul juntata wiñäyarqan. 

11Sacerdötikunapa yanapaqnin levitakunam tsay babulta apayaq reypa 

yanapaqninkuna rikäyänanpaq. Babul juntana kaptinqa reypa 
secretariuntawan mandakuq sacerdötipa yanapaqninta willayaq babulta 
jätsiyänanpaq. Jätsiskirmi kanqallanman kutitsiyaq. Waran waran tsaynö 
qorirmi atska qellayta qoriyarqan. 

12Tsay qellaytam reywan sacerdöti Joiada DIOS YAYAPA templunta 

allitsatsiqkunata entregayaq. Tsaymi paykunana rumi llaqllaqkunata, 

carpintërukunata, herrërukunata y bronci takaqkunata pägayaq templuta 
allitsayänanpaq. 

13Tsaynö maki maki arurmi templuta saslla allitsayarqan. Tsaynöpam punta 

kanqannö templu yapay kuyakuypaq karqan. 

14Allitsayta ushaskirnam sobraq qellayta reytawan sacerdöti Joiadata 

entregayarqan. Paykunanam tsay qellaypita wakin kaq manëjukunata 
ruratsiyarqan. Tsay manëjukunam wakin karqan templuchö Dios Yayata 
adorar üsayänanpaq y wakin kaqna karqan sacrificiukunata waykar 
üsayänanpaq. Tsaykunam karqan cucharonkuna, qoripita väsukuna y 
qellaypita väsukunapis. Mandakuq sacerdöti Joiada kawanqanyaqmi DIOS 

YAYAPA templunchö waykana sacrificiukunata imaypis waykayaq. 

15Sacerdöti Joiadam pachak kimsa chunka (130) watayuq kaykarmi alläpa 

awkinna wañukurqan. 

16Paymi Dios Yaya munanqannö kawakur Israel runakunata alli rikar 

templuchöpis allillata rurarqan. Tsaynöpam wañukuskiptin Davidpa 
Markanchö reykuna pamparäyanqanman pampayarqan. 

17Joiada wañukuskiptinmi Judá nacionpa autoridäninkuna rey Joásta alli 

shimillankunapa parlapar mana allikunata consejar qallaykuyarqan. 

18Tsaynöpam unay ayllunkuna adorayanqan DIOS YAYATA templuchö 

adorayanqanpa rantin Asera diösapaq jawiyanqan teta qerukunata y 
ïdulukunata adorayarqan. Tsaynö adorayaptinmi Dios Yaya alläpa 
rabyarqan. 

19Tsaynö rabyaykarpis DIOS YAYAM profëtankunata mandarqan paykunata 

willayänanpaq. Peru paykunaqa manam cäsukuyarqantsu. 

20Tsaynam Dios Yayapa Espïritun tantiyatsiptin sacerdöti Joiadapa tsurin 

Zacarías juk patakman lätarkur runakunata nirqan: <<Dios Yayam nin: 
<¡Imanirtan mandamientükunata dëjaskir cumpliyankitsu! ¡Imanirtan 
desgraciakunata ashiyanki! ¡Noqata dëjayämanqaykinömi qamkunatapis 
dëjayäshayki!> >> 

21Tsaynö niptinmi Zacaríaspa contran shäriyarqan. Rey mandaptinmi DIOS 

YAYAPA templun patiuchö saqmar wañutsiyarqan. 

22Tsaynö wañutsiyänanpaq mandarmi rey Joás yarparqantsu Zacaríaspa 

taytan Joiada imanö llakipanqanta. Tsaynö mal agradecïdu kaptinmi 
Zacarías wañunanpaqna kaykar nirqan: <<¡DIOS YAYA, kaynö 
rurayämanqanpita castigaykullay!>> 

23Tsaypita juk wata päsaskiptinmi Siria soldädukuna Jerusalénta y Judáchö 

wakin markakunata atacayarqan. Judá nacionchö llapan autoridäninkunata 
wañuskatsirmi imayka tariyanqankunatapis Damascuchö mandakuqnin 
reyman apatsiyarqan. 

24Siria soldädukunam wallkalla kaykarpis DIOS YAYA yanapaptin Judá 

nacionpa maytsikaq soldädunkunata venciyarqan. Tsaynö venciyarqan 
unay ayllunkuna creyikuyanqan DIOS YAYATA manana cäsuyanqanpitam. 
Tsaynömi rey Joásta Dios Yaya castigarqan. 

25Judá soldädukunata venciskirmi Siria soldädukuna aywakuyarqan. Tsay 

guërrapita kutiskamur rey Joás antsa ujuraykaqtam kikinpa 
yanapaqninkunalla wañuskatsiyarqan. Tsaynö wañuskatsiyarqan sacerdöti 
Joiadapa tsurin Zacaríasta wañutsinqanpitam. Tsaypitanam Joásta 
Davidpa Markanchö pampayarqan. Peru manam reykuna 
pamparäyanqanmanqa pampayarqantsu. 

26Rey Joásta wañutsiqkunam kayarqan amonita warmi Simeatpa wawan 

Jozabad y moabita warmi Simritpa wawan. 

27Joáspa tsurinkuna rurayanqan, Joáspa contran profëtakuna atska kuti 

willakuyanqan y templuta imanö allitsatsinqanpis llapanmi mandakuq 
reykunapa acta librunchö qellqashqa kaykan. Joáspa rantinmi tsurin 
Amasíasna rey karqan. 

 

2 Crónicas 25 
Judá nacionchö Amasías rey kanqan 

2 Reyes 14.1-22 

1Mandakur qallanqan witsaymi Amasíasqa ishkay chunka pitsqa (25) 

watayuq kaykarqan. Paymi ishkay chunka isqun (29) wata Jerusalénpita 
mandakurqan. Mamanmi Jerusalénpita Joadán karqan. 

2Amasíasqa DIOS YAYA munanqannö kawakurpis wakin wakinchöqa 

manam firmitsu karqan. 

3Rey karnam taytanta wañutsiq capitankunata wañutsirqan. 

4Peru tsay capitankunapa tsurinkunataqa manam wañutsirqantsu. Tsaynö 

mana wañutsinanpaqmi Moisés qellqanqan leykunachö DIOS 

YAYAPA mandamientun qellqashqa kaykan: <<Tsurinpa jutsanpita ama 
mamanta ni taytanta wañutsiyankitsu. Tsaynölla mamanpa o taytanpa 
jutsanpita tsurinta o wawanta ama wañutsiyankitsu. Pitapis kikinpa 
jutsanpita wañutsiyanki>>. 

5Tsaypitanam Amasíasqa Judá trïbu y Benjamín trïbukunata qayaskatsir 

cada castapa mandakuqnin kananpaq juk soldäduta churarqan. 
Tsaypitanam ishkay chunka (20) watayuqpita janaqman censayaptin kimsa 
pachak waranqa (300,000) kayarqan. Guërrachömi tsay runakunaqa 
espädawan pelyayta y escüduwan tsapäkuytapis allish yachayaq. 

6Tsaypitam kimsa waranqa kimsa pachak (3,300) kïlu yuraq qellayta 

pägakur contratarqan pachak waranqa (100,000) Israel nación soldädukuna 
guërrachö pelyäsiyänanpaq. 

7Peru Dios Yayapa willakuqninmi chaykur nirqan: <<Rey Amasías, DIOS 

YAYA manam Israel nación soldädukunataqa yanapanqatsu. Payqa manam 
Efraín runakunawantsu kaykan. Tsaynö kaykaptinqa guërraman paykunata 
ama pushaytsu. 

8Mana cäsur tsay soldädukunata pushaptikiqa contraykikunatam Dios Yaya 

yanapanqa venciyäshunaykipaq. Dios Yayapaqa podernin kanmi pitapis 
munanqan kaqta yanapananpaq o ushakätsinanpaqpis>>. 

9Dios Yayapa willakuqnintam rey Amasías tapurqan: <<Tsaynö kaptinqa 

¿imatatan rurashaq paykunata contratamur kimsa waranqa kimsa pachak 
(3,300) kïlu qellayta päganqäta?>> Dios Yayapa willakuqninnam nirqan: 
<<Pägakunqaykipita masta tarinaykipaqmi DIOS YAYA yanapashunki>>. 

10Tsaypitam rey Amasíasqa Efraín trïbupita shamuq soldädukunata 

wajinkunaman kutikuyänanpaq despacharqan. Tsay soldädukunam Judá 
nación runakunapa contran alläpa rabyashqa wajinkunapa kutikuyarqan. 

11Amasíasnam Dios Yayaman confiakurnin soldädunkunawan aywar Kachi 

Pampachö chunka waranqa (10,000) Seir runakunata wañuskatsiyarqan. 

12Tsaynöllam chunka waranqa runakunata prësu achkuskir qaqa jananman 

apaykur jitarpayämuptin ñutut shikwayarqan. 

13Paykuna guërrachö kayanqanyaqmi Amasías kutitsinqan runakuna 

Samariapita Bet-horónyaq Judá nacionchö markakunata atacar kimsa 
waranqa (3,000) runakunata wañutsiyarqan. Tsaynö wañuskatsirmi llapan 
imaykankunata suwar apakuyarqan. 

14Edomita runakunata ushakaskatsirnin kutikamurmi Amasíasqa Seirchö 

täkuq runakunapa ïdulunkunata apamurqan. Tsay ïdulukunaman 
creyikurmi inciensiuta qoshnïtsir adorayta qallaykurqan. 

15Tsaymi DIOS YAYA alläpa rabyar juk profëtata mandarqan ninanpaq: 

<<¡Imanirtan juk nacionpa diosninkunaman creyiykanki! Tsay dioskunaqa 
manam ni pitapis salvayantsu. Salvakuq karqa atacaptiki salvanmanmi 
karqan>>. 

16Profëta tsaynö niptinmi rey alläpa rabyar nirqan: <<¿Acäsu qamtaqa 

yätsimaqnï kanaykipaqku churashkaq? Supaynikita manaraq apatsinqäyaq 
kaypita upälla waqranyay>>. Profëtanam nirqan: <<Yätsinqaqta mana 
cäsur tsaykunata ruranqaykipitam Dios Yaya ushakätsishunki>>. 

17Tsaypitam yätsiqninkunawan willanakuskir Judá nacionpa mandakuqnin 

rey Amasíasqa runakunata mandarqan Israel nacionpa mandakuqnin rey 
Joás kaqman. Joásqa Joacazpa tsurin y Jehúpa willkanmi karqan. Tsay 

mandanqan runakunam Joás kaqman chaykur niyarqan: <<Allish chölu 
karqa llapan soldäduykikunata qoriskirshi Amasíaspa soldädunkunawan 
pelyayänaykipaq aywanki>>. 

18Peru Joásnam kacha aywaqkunata nirqan: <<Kutiykur mandakuqniki 

reyta niyanki: <Cardón kashash kachakunaq Líbanuchö cedru qeruta 
ninanpaq: <<Tsurïpa warminpaq warmi tsurikita entregaykuy>>. << 
<Tsaynö parlaykaptinshi chucaru wäta päsar cardón kashata jankat pakit 
jaruskinaq. 

19Tsay kashanöllam qampis kaykanki. Edomita runakunata 

ushakätsinqaykillapitaqa ama allish tukuytsu. Allish tukurnin pelyaq 
shamunqaykipa rantin mejorqa wajillaykichö shumaq kakuy. Tsaynölla 
ofendimaptikiqa kikikitawan Judá runakunatam jankat ushakätsiyäshayki> 
>>. 

20Rey Joás tsaynö niptinpis Amasíasqa manam cäsurqantsu. Pay 

cäsurqantsu edomita runakunapa ïdulunkunata adoranqanpita Dios Yaya 
ushakätsinanpaq destinashqa kaptinmi. 

21Tsaymi Joásqa Israel soldädunkunawan Judáchö Bet-semesman 

Amasíaspa soldädunkunawan pelyayänanpaq aywayarqan. 

22Israel soldädukuna venciyaptinmi Judá soldädukunaqa qeshpir 

wajinkunaman kutikuyarqan. 

23Israel nacionpa mandakuqnin rey Joásnam Judá nacionpa mandakuqnin 

rey Amasíasta Bet-semeschö prësu achkuskir Jerusalénman aparqan. 
Tsaychömi markapa murällanta juchutsiyarqan Efraín punkupita qallaykur 
Esquïna niyanqan punkuyaq. Tsay juchutsiyanqan murällapam largun 
karqan pachak pusaq chunka (180) metru. 

24Tsaypitam Obed-edom templuchö cuidayanqan qellaytawan qorita y 

llapan manëjukunata apakuyarqan. Tsaynöllam palaciuchö kaq 
tesörukunatapis apakuyarqan. Tsaymi <<aylluykikuna pägayämaptinraq 
dëjayäshayki>> nir runakunata prësu aparkur Samariaman kutiyarqan. 

25Judá nacionpa mandakuqnin rey Amasíasmi Israel nacionpa 

mandakuqnin rey Joás wañunqanpita chunka pitsqa wataraq kawarqan. 
Rey Amasíasmi Joáspa tsurin karqan. Rey Joásnam Joacazpa tsurin 
karqan. 

26Rey Amasías ruranqankunam qallananpita ushananyaq Judá nacionpa y 

Israel nacionpa mandakuqnin reykunapa acta librunchö qellqashqa kaykan. 

27Rey Amasías Dios Yayata manana cäsur juk dioskunaman 

creyikunqanpitam runakuna Amasíaspa contran Jerusalénchö shäriyarqan. 
Tsaynam Laquis markaman qeshpiyaptinpis qatipaykur wañutsiyarqan. 

28Ayantanam bestiaman chaqnarkur Jerusalénman apar Davidpa 

Markanchö unay ayllunkuna pamparäyanqan kaqman pampayarqan. 

 

2 Crónicas 26 
Judá nacionchö Uzías rey kanqan 

2 Reyes 14.21-22; 15.1-7 

1Tsaypitanam Judá runakuna qorikaskir Amasíaspa tsurin 

Uzíasta taytanpa rantin rey kananpaq churayarqan. Tsay witsaymi Uzíasqa 
chunka soqta watayuq kaykarqan. 

2Paymi taytan wañuskiptin Elat markata qorirqan Judá nacionpana yapay 

kananpaq. Qoriskirmi shumaq allitsatsirqan. 

3Mandakur qallanqan witsaymi Uzíasqa chunka soqta watayuq kaykarqan. 

Paymi pitsqa chunka ishkay (52) wata Jerusalénpita mandakurqan. 
Mamanmi Jerusalénpita Jecolías karqan. 

4Uzíasqa taytan Amasíasnömi DIOS YAYA munanqannö kawakurqan. 

5Dios Yayaman creyikur kawakunanpaqmi Uzíasta Zacarías yätsirqan. 

Zacarías kawanqanyaqmi DIOS YAYA munanqannö Uzías kawakurqan. 
Tsaynö kawakuptinmi llapan imaykachö Dios Yaya yanaparqan. 

6Dios Yaya yanapaptinmi Filistea nacionchö Gat markata, Jabnia markata 

y Asdod markata soldädunkunawan venciskir murällankunatapis 
juchutsirqan. Tsaynö venciskirmi filisteo runakuna täkuyanqan Asdod 
partichö markakunata ruratsirqan. 

7Filisteo runakunata vencinanpaq yanapanqannöllam Gur-baalchö täkuq 

Arabia runakunata y meunita runakunatapis vencinanpaq Dios Yaya 
yanaparqan. 

8Tsaynöllam amonita runakunatapis impuestuta Uzías pägakatsirqan. 

Uzías poderyuq kanqantam Egipto nacionpa mujunninkunachöpis 
musyayarqan. 

9Tsaynöllam marka täpaqkuna rikachakuyänanpaq Jerusalénchöpis 

törrikunata ruratsirqan. Tsay törrikuna kayarqan Esquïna punku jananchö, 
Raqra punku jananchö y esquïna tumarkuna jananchöpis. Tsay 
törrikunataqa shumaqmi seguratsirqan tsaypita defendikuyänanpaq. 

10Tsaynöllam desiertukunachöpis rikachakuna törrikunata ruratsirqan. 

Tsaypitanam Sefelachö y pampakunachö atska wätankuna kaptin 
yakütsiyänanpaq pözukunata uchkutsirqan. Tsaynö alli murukuq kaptinmi 
üva chakranchö y wakin chakrankunachöpis arupäyänanpaq runankuna 
maytsikaq kayarqan. Chakrankunam lömakunachö y pampakunachö 
karqan. 

11Uzíaspam soldädunkunapis atskaq kayarqan. Paykunapa capitanninmi 

Uzíaspa yanapaqnin Hananías karqan. Llapan soldädupa shutinkunatam 
reypa secretariun Jehiel y yanapaqnin Maasías apuntayarqan. Tsay 
soldädukunam según listaman grüpu grüpu guërraman aywayaq. 

12Tsay soldädukunapa capitanninkunam kayarqan ishkay waranqa soqta 

pachak (2,600) ayllukunapa mandaqninkuna. Paykunam pelyay yachaq 
valienti runakuna kayarqan. 

13Tsay capitankunapa poderninchömi kimsa pachak qanchis waranqa 

pitsqa pachak (307,500) soldädukuna kayarqan. Paykunam reypa 
contrankunawan pelyayänanpaq kayarqan. 

14Tsay soldädukunapaqmi Uzías previniparqan escüduta, lanzata, cascuta, 

bronci chilïquita, flëchakunata y warakata. 

15Jerusalénchönam guërrachö defendikuyänanpaq habilidäyuq 

runakunawan tukuyläya mäquinakunata Uzías ruratsirqan. Tsaykunatam 
törrikunaman y markapa murällan altunkunamanpis churatsirqan. Tsay 
mäquinakunawanmi jatusaq rumikunatawan flëchakunata jitaritsiyaq. Dios 
Yaya yanapaptinmi rey Uzías poderyuq kanqan maytsaychö musyakarqan. 

16Tsaynö poderyuq karmi rey Uzías orgullösu tikrarqan. Juk junaqmi mana 

cäsukur DIOS YAYAPA templunman inciensiuta altarchö waykananpaq 
yaykurqan. 

17Paypa qepantam sacerdöti Azarías pusaq chunka (80) alli valienti 

sacerdöti majinkunawan yaykurqan. 

18Paykunam reyta niyarqan: <<Tayta Uzías, DIOS YAYAPAQ inciensiuta 

qoshnïtsinaykipaqqa manam qamtatsu churashushkanki. Tsayta 
rurayänanpaqqa Aarónpita miraq sacerdötikunallatam DIOS 

YAYA churashqa. Inciensiuta templuchö waykarmi jutsata rurashkanki. 
Tsaynö ruranqaykipitam DIOS YAYA yanapashunkinatsu. Kaypita sas 
yarquy>>. 

19Tsaynö amatsayaptinmi inciensiu qoshnïtsikunan aptashqa kaykar Uzías 

alläpa rabyarqan. Tsaymi sacerdötikuna rikaykäyaptin reypa urkunchö jina 
höra lepra yuriskirqan. Tsaynömi päsarqan templu rurinchö inciensiuta 
qoshnïtsikuna altar puntanchö ichiraykaptin. 

20Rey Uzíaspa urkunchö leprata rikaykurmi sacerdöti majinkunawan 

mandakuq sacerdöti Azarías jina höra templupita jipiyämurqan. DIOS 

YAYA castiganqanta tantiyaskirmi kikin reypis sas yarqurqan. 

21Wañunqanyaqmi rey Uzías lepra qeshyaywan qeshyarqan. Tsaynö 

qeshyarmi palaciupita juklächöna täkurqan. DIOS YAYAPA templun 
patiuman yaykunantapis manam dëjayarqannatsu. Peru tsurin Jotammi 
paypa rantin nacionta mandarqan. 

22Uzías ruranqankunatam qallananpita ushananyaq Amozpa tsurin profëta 

Isaías qellqarqan. 

23Uzías wañuskiptinnam unay ayllunkuna pamparäyanqanman 

pampayarqan. Leprawan wañushqa kaykaptinpis reykuna pamparäyanqan 
panteón cercanmanmi pampayarqan. Paypa rantinnam tsurin Jotamna rey 
karqan. 

 

2 Crónicas 27 
Judá nacionchö Jotam rey kanqan 

2 Reyes 15.32-38 

1Mandakur qallanqan witsaymi Jotamqa ishkay chunka pitsqa (25) watayuq 

kaykarqan. Paymi chunka soqta wata Jerusalénpita mandakurqan. 
Mamanmi Sadocpa tsurin Jerusa karqan. 

2Jotamqa taytan Uzíasnömi DIOS YAYA munanqannö kawakurqan. Peru 

Dios Yayapa templunmanmi sïqa taytannö yaykurqantsu. Dios Yaya 
munanqannö Jotam kawakuptinpis mandakunqan nacionchö runakunaqa 
jutsa rurayllachömi kawayarqan. 

3Jotammi DIOS YAYAPA templun jana waqtan murällapa punkunta 

churatsirqan. Tsaynöllam Ofel lömachö perqatapis allitsatsirqan. 

4Judá nación jallqakunachö markakunata ruratsirmi muntikunachö 

tsinkakuna wajikunata y törrikunata ruratsirqan. 

5Tsaynöllam amonita runakunapa mandakuqnin reyta soldädunkunawan 

Jotam vencirqan. Venciskirmi kimsa watayaq impuestuta pägakatsirqan. 
Tsaynöllam cada wata pägayarqan kimsa waranqa kimsa pachak (3,300) 
kïlu qellayta, chunka waranqa (10,000) säcu trïguta y chunka waranqa säcu 
cebädata. 

6DIOS YAYA munanqannö kawakurmi mas poderyuq Jotam karqan. 

7Jotam imata ruranqan y soldädunkunawan aywar guërrata ruranqanpis 

llapanmi Judá nacionpa y Israel nacionpa mandakuqnin reykunapa acta 
librunchö qellqashqa kaykan. 

8Mandakur qallanqan witsaymi Jotamqa ishkay chunka pitsqa (25) watayuq 

kaykarqan. Paymi chunka soqta wata Jerusalénpita mandakurqan. 

9Jotam wañuskiptinnam Davidpa Markanchö pampayarqan. Paypa 

rantinnam tsurin Acazna rey karqan. 

 

2 Crónicas 28 
Judá nacionchö Acaz rey kanqan 

2 Reyes 16.1-20 



911 

 

 
©  Wycliffe Bible Translators, Inc. 

  
 

 

1Mandakur qallanqan witsaymi Acazqa ishkay chunka (20) watayuq 

kaykarqan. Paymi chunka soqta wata Jerusalénpita mandakurqan. Peru 
Acazqa manam unay ayllun Davidnötsu DIOS YAYA munanqanta rurarqan. 

2Tsaypa rantinmi Israel nación reykunanölla Baal ïdulukunata metalpita 

fundiskatsir adorarqan. 

3Tsay ïdulukunapaqmi Ben-hinom raqrachö inciensiuta waykarqan. 

Tsaynöllam tsurinkunatapis sacrificiupaq tsaychö waykarqan. Tsaynö 
rurarmi DIOS YAYA unay qarqunqan mana Israel runakunanölla jutsata 
rurarqan. Tsay runakunatam DIOS YAYA markankunapita qarqurqan Israel 
runakuna chäyanqan witsay. 

4Tsaynöllam Acazqa markakunachö kaq altarkunachö, lömakunachö y 

rämasapa jachakuna chakinkunachöpis sacrificiukunata waykar inciensiuta 
qoshnïtsirqan. 

5Tsaynö ruranqanpitam Siria nacionpa mandakuqnin reypa 

poderninman DIOS YAYA entregarqan. Tsaymi Siria runakuna atacarnin 
venciskir atska Judá runakunata Damascuman prësu apayarqan. 
Tsaynöllam Israel nacionpa mandakuqnin reypa poderninmanpis Judá 
runakunata Dios Yaya entregarqan. Tsaymi tsay reypis soldädunkunawan 
atacar Judá runakunata wañutsirqan. 

6Tsaymi Remalíaspa tsurin Peka soldädunkunawan juk junaqllachö pachak 

ishkay chunka waranqa (120,000) Judá runakunata wañuskatsiyarqan. 
Tsay wañutsiyanqan runakunaqa mas valienti kaqkunam kayarqan. 
Paykunaqa unay ayllunkuna creyikuyanqan DIOS YAYATA mana 
cäsuyanqanpitam tsaynö wañuyarqan. 

7Efraín trïbupita alli pelyay yachaq Zicrim Judá nacionpa mandakuqnin 

reypa tsurin Maasíasta, palaciunchö mandakuq Azricamta y reypa 
capitannin Elcanata wañuskatsirqan. 

8Tsaypitam Israel soldädukuna ishkay pachak waranqa (200,000) Judá 

runakunata achkuskir prësu apayarqan. Tsay prësu apayanqanmi 
kayarqan Judá runakunapa warminkuna, ollqu tsurinkuna y warmi 
tsurinkunapis. Tsaynöllam paykunapa llapan imayka allin kaqkunata 
aparkur Samaria markapa kutikuyarqan. 

9Israel nacionchömi DIOS YAYAPA profëtan Obed karqan. Paymi Israel 

soldädukuna Samariaman kutikur yaykuykäyaptin tinkupaykur nirqan: 
<<Unay aylluykikuna creyikuyanqan DIOS YAYAM Judá runakunawan alläpa 
rabyashqa kar podernikikunaman churamushqa. Peru qamkuna mana 
llakipar wañutsiyanqaykitam DIOS YAYA rikashqa. 

10Kananqa ¿Judápita y Jerusalénpita apayämunqayki warmipis ollqupis 

serviqnikikuna kayänanpaqku yarpaykäyanki? Tsaynö rurarqa ¿acäsu 
manaku qamkunapis DIOSNINTSIKTA rabyatsiyashkanki? 

11Tsaymi kanan niyanqaqta shumaq wiyayämay. Aylluykikuna kaptinqa 

prësu apayämunqayki runakunata kutitsiyay. DIOS YAYAM qamkunawan 
alläpa rabyashqa kaykan>>. 

12Tsaymi Johanánpa tsurin Azarías, Mesilemotpa tsurin Berequías, 

Salumpa tsurin Ezequías y Hadlaipa tsurin Amasa tantiyakuyarqan llutanta 
rurayanqanta. Paykunaqa Efraínchö autoridäkunam kayarqan. Tsaymi 
guërrapita kutimuq soldädukunaman aywaykur 

13niyarqan: <<Prësu apayämunqayki runakunata ama yaykatsiyämuytsu. 

Yaykatsiyämuptikiqa mas jutsayuqmi kashun. Tsaynö alläpa jutsayuq 
kashqam Dios Yaya alläpa rabyar castigamäshun>>. 

14Tsaynö niptinmi soldädukuna prësu apayämunqan runakunata dëjaskir 

imayka apayämunqantapis autoridäkunapa y mayor runakunapa 
puntanman churayarqan. 

15Tsaypitam soldädukuna prësu apayämunqan runakunata llakipar tsay 

chuskun autoridäkuna previnipäyarqan llatapakunatapis llanqikunatapis 
shukukuyänanpaq. Tsay llatapakunaqa soldädukuna guërrapita 
apayämunqanmi karqan. Tsaypitam mikuykunatawan yakutapis 
previnipaskir guërrachö malograkuyanqankunata aceitiwan jampiyarqan. 
Aywayta mana puëdiqkunataqa ashnuman montarkatsirmi palmërakuna 
kayanqan Jericó markayaq ayllunkunaman kutitsiyarqan. Tsaynö 
kutiskatsirmi Samaria markaman kutikuyarqan. 

16Tsay witsaymi Asiria nacionpa mandakuqnin reyman rey Acaz kachata 

mandarqan yanapananpaq rugaqnin. 

17Tsaynö rugakurqan edomita runakuna Judá nacionman yaykuskir wakin 

kaq runakunata wañuskatsir wakinta prësu apashqa kayaptinmi. 

18Tsaynöllam filisteo runakunapis Judá nacionman 

yaykur Sefelachö markakunatawan Neguevchö markakunata 
qechuyarqan. Tsaynöpam qechuyarqan Bet-semes markata, Ajalón 
markata, Gederot markata, Soco markata, Timna markata, Gimzo markata 
y lädunchö kaq markakunatapis. Tsaynö qechuskirmi tsay markakunachö 
täkuyarqan. 

19Tsaynöpam Judá runakunata DIOS YAYA penqakuyman churarqan Acaz 

mana cäsunqanpita y jutsata rurayänanpaq Judá runakunata 
animatsinqanpita. 

20Asiria nacionpa mandakuqnin rey Tiglat-pileserpis yanapanqanpa 

rantinmi Acazta atacarqan. 

21Tsaynö atacarqan rey Acaz yanapananpaq pägashqa kaykaptinmi. Payta 

pägananpaqmi yuraq qellayta y wakin kaq kuyakuypaq kaqkunatapis DIOS 

YAYAPA wajinpita, kikinpa palaciunpita y autoridäkunapa wajinkunapita 
jipirqan. 

22Asiriapita shamuq rey tsaynö atacaptin alläpa sufriykarpis rey 

Acazqa DIOS YAYATA mana cäsurmi jutsata mas rurarqan. 

23Tsaynö karmi Damasco runakuna adorayanqan dioskunapaq 

sacrificiukunata waykar nirqan: <<Siria runakunata yanapaykarqa 
noqatapis sacrificiukunata waykaptïmi yanapamanqa>>. Tsaynö 
ruranqanpitam Acazta y Israel runakunata alläpa desgracia päsarqan. 

24Tsaynöllam Acazqa DIOS YAYATA templunchö pipis mana adorananpaq 

tsaychö kaykaq manëjukunata qoriskir llapanta pakirqan. Templupa 
patiunman yaykuna punkukunatapis wichqatsirqan. Tsaypitanam juk 
dioskunata adorayänanpaq Jerusalén markapa esquïnankunachö 
altarkunata ruratsirqan. 

25Tsaynöllam Judá nacionchö llapan markakunachöpis juk dioskunapaq 

inciensiuta qoshnïtsiyänanpaq altarkunata ruratsirqan. Tsaykunata rurarmi 
unay ayllunkuna creyikuyanqan Dios Yayata alläpa rabyatsirqan. 

26Rey Acaz imata ruranqanpis qallananpita ushananyaqmi Judá 

runakunapa y Israel runakunapa mandakuqnin reykunapa acta librunchö 
qellqashqa kaykan. 

27Wañuskiptinmi Jerusalénchö panteonman pampayarqan. Peru manam 

Israel nacionpa mandakuqnin reykuna pamparäyanqan panteonmanqa 
pampayarqantsu. Acazpa rantinnam tsurin Ezequíasna rey karqan. 

 

2 Crónicas 29 
Judá nacionchö Ezequías rey kanqan 

2 Reyes 18.1-3 

1Ezequías mandakur qallanqan witsaymi chunka pitsqa (25) watayuq 

kaykarqan. Paymi ishkay chunka isqun (29) wata Jerusalénpita 
mandakurqan. Mamanmi Zacaríaspa tsurin Abías karqan. 

2DIOS YAYATA cäsur unay ayllun David kawakunqannömi Ezequíaspis 

kawakurqan. 

3Paymi mandakuq yaykur punta kaq wata y punta kaq killachö DIOS 

YAYAPA templun patiuman yaykuna punkukunata kichaskatsir allitsatsirqan. 

4Tsaypitanam sacerdötikunata y levitakunata qayatsir rupay yarqamunan 

kaqlä patiuman 

5qorikaskatsir nirqan: <<Levitakuna, purificäkuyänaykipaq llapayki 

armakuyay. Tsaypita unay aylluntsikkuna creyikuyanqan DIOS 

YAYAPA templunta purificäyay. Tsaychö impüru kaqkunata tarirqa 
waqtaman jitariyämuy. 

6<<DIOSNINTSIKTA mana cäsurmi aylluntsikkuna alläpa jutsayuq kayashqa. 

Tsaynö karmi DIOS YAYATAPIS manana adorar täkunqan templutapis 
despreciayashqa. 

7Tsaynöllam templupa patiunchö punkunkunatapis wichqatsiyashqa. 

Templuchö rupaykaq lamparakunatapis wañutsiyashqa. Inciensiutapis 
qoshnïtsiyashqanatsu ni waykana sacrificiutapis kuyamaqnintsik Dios 
Yayapaq waykayashqanatsu. 

8Tsaymi DIOS YAYA alläpa rabyar Jerusalénchö täkuqkunata y Judáchö 

wakin kaq markakunachö täkuqkunatapis castigarqan. Tsaynöllam alläpa 
mantsakashqa, llakishqa y manakaqman churashqa kawayarqan. Tsaynö 
päsanqantaqa kikintsikmi musyantsik. 

9Tsaynö mana cäsukuq kayanqanpitam wakin kaq aylluntsikkunapis 

guërrachö wañuyashqa. Tsaynöllam wakin warmi tsurinkunata, ollqu 
tsurinkunata y warminkunatapis prësu apakuyashqa. 

10<<Tsaymi kuyamaqnintsik DIOS YAYAWAN pactuta ruranapaq yarpashkä. 

Tsaynöpam rabyaynin päsaptin manana castigamäshunnatsu. 

11Taytakuna, mana qeläkuypa DIOS YAYATA templunchö yapay serviyay. 

Qamkunatam akrayäshushkanki templunchö serviyänaykipaq, 
adorayänaykipaq y inciensiuta qoshnïtsiyänaykipaq>>. 

12Tsaymi levitakuna aruyänanpaq sas äniyarqan. Tsay runakunam 

kayarqan: Amasaipa tsurin Mahat, Azaríaspa tsurin Joel (Mahatwan Joelqa 
Coatpa castanpitam kayarqan), Abdipa tsurin Cis, Jehalelelpa tsurin 
Azarías (Ciswan Azaríasqa Meraripa ayllupitam kayarqan), Zimapa tsurin 
Joa, Joapa tsurin Edén (Joawan Edénqa Gersónpa ayllunpitam kayarqan), 

13Simri, Jehiel (Simriwan Jehielqa Elizafánpa ayllunpitam kayarqan), 

Zacarías, Matanías (Zacaríaswan Mataníasqa Asafpa ayllunpitam 
kayarqan), 

14Jehiel, Simei (Jehielwan Simeiqa Hemánpa ayllunpitam kayarqan), 

Semaías y Uziel (Semaíaswan Uzielqa Jedutúnpa ayllunpitam kayarqan). 

15Paykunam ayllunkunawan qorikaskir armakurnin purificäkuyarqan. 

Tsaypitanam templupa patiunman yaykuskir tsaychö kaqkunata 
purificäyarqan. Llapantapis DIOS YAYAPA mandamientunchö 
qellqaranqannö y rey ninqannömi rurayarqan. 

16Tsaypitam DIOS YAYAPA templunman sacerdötikunapis yaykuskir 

purificäyarqan. Tsaychö imapis impüru kaqkunata patiuman 
jipiskayämuptinmi levitakuna Cedrón raqraman apayarqan. 

17DIOS YAYAPA templuntam purificar qallayarqan wata qallanan punta kaq 

junaqchö. Tsaypita pusaq junaqtam templupa patiunta purificar 
ushayarqan. Tsaynöllam pusaq junaq masta templupa rurintapis purificar 
ushayarqan. Tsaynömi llapanta purificar chunka soqta junaqta ushayarqan. 

18Tsaypitanam palaciunman aywar rey Ezequíasta levitakuna niyarqan: 

<<Templuta purificar ushayashkänam. Tsaynöllam purificäyashkä 
sacrificiuta waykana altarta, altarpa manëjunkunata, sagrädu tanta 
churakuna mësata y mësapa manëjunkunatapis. 

19DIOS YAYATA mana cäsur rey Acaz jitarinqan manëjukunatapis purificaskir 

Dios Yayapa altarnin puntanmanmi kutitsiyashkä>>. 

20Tsaynö willayaptinmi waränin atsik atsiklla marka autoridäkunata rey 

Ezequías qorikaskatsir DIOS YAYAPA templunman aywayarqan. 

21Tsaymi purificätsina sacrificiupaq apayarqan qanchis mallwa törukunata, 

qanchis carnërukunata, qanchis cordërukunata y qanchis chïvukunata. 
Tsay wätakunata DIOS YAYAPA altarninchö waykayänanpaqmi Aarónpita 
miraq sacerdötikunata rey mandarqan. Tsaykunatam waykayarqan rey 
castakuna y Judá runakuna purificashqa kayänanpaq. Tsaynöllam 
waykayarqan templupis purificashqa kananpaq. 

22Tsaypitam mallwa törukunata pishtarnin yawarninta qoriskir altarpa 

lädunkunata sacerdötikuna tsaqtsuyarqan. Tsaynöllam carnërukunapa y 
cordërukunapa yawarninwanpis tsaqtsuyarqan. 

23Tsaypitam purificätsina sacrificiupaq apayämunqan chïvukunata reypa 

puntanman y autoridäkunapa puntanman apayarqan. Chïvukunapa 
umankunata yataykuyaptinmi 

24chïvukunapa kunkankunata sacerdötikuna roquyarqan. Tsaypitam 

purificätsina sacrificiupaq tsay wätakunapa yawarninwan altarpa 
lädunkunata tsaqtsuyarqan. Rey ninqannöllam altarchö waykayarqan 
llapan Israel runakuna jutsa rurayanqanpita perdonashqa kayänanpaq. 

25Rey Ezequíasmi levitakunata churarqan platïllukunata, salteriukunata y 

arpakunata DIOS YAYAPA templunchö töcayänanpaq. Tsaynö 
töcayänanpaqmi rey Davidpa yanapaqnin profëta Gadwan y profëta 
Natánwan rey Davidta DIOS YAYA willakatsirqan. 

26Levitakunam templupa patiunchö ichiraykäyarqan David ruratsinqan 

instrumentunkuna aptashqa y sacerdötikunana cornëtankuna aptashqa. 

27Tsay höram Ezequías mandarqan waykana sacrificiuta altarchö 

waykayänanpaq. Waykayta qallaykuyaptinmi DIOS YAYATA alabarnin 
cornëtakunatapis töcar qallaykuyarqan. Tsaynöllam David ruratsinqan 
instrumentukunatapis töcayarqan. 

28Sacrificiu rupar ushanqanyaqmi cantaqkuna alabayarqan, sacerdötikuna 

cornëtata töcayarqan y llapan qorikashqa runakuna DIOS 

YAYATA adorayarqan. 

29Rupar ushaskiptinmi rey y tsaychö llapan runakunapis qonqurikuykur 

Dios Yayata adorayarqan. 

30Rey Ezequíaswan autoridäkunam levitakunata niyarqan David y Asaf 

qellqanqan salmukunata cantar DIOS YAYATA alabayänanpaq. Tsaymi 
alläpa kushishqa llapan cantarnin qonqurikuykur adorayarqan. 

31Tsaypitanam rey Ezequías runakunata nirqan: <<DIOS 

YAYATA serviyänaykipaq änishqa kaykarqa wätakunata templunman 
apayämuy waykar payta adoranapaq. Tsaynölla payta agradëcikur alli 
päsakuy sacrificiupaqpis apayämuy>>. Tsaymi runakuna Ezequías 
ninqannölla apayämurqan. Wakinmi qollmi shonqu kar waykana 
sacrificiupaqpis apayämurqan. 

32Waykana sacrificiupaq apayämunqan wätakunam kayarqan qanchis 

chunka (70) mallwa törukuna, pachak (100) carnërukuna y ishkay pachak 
(200) cordërukuna. 

33Tsaychö llapan waykayanqan wätakunam karqan soqta pachak (600) 

mallwa törukuna y kimsa waranqa (3,000) üshakuna. 

34Wakin kaq sacerdötikuna mana purificäkushqa kayaptinmi purificashqa 

kaq sacerdötikuna wallkaqlla kayarqan wätakunata pishtar sacrificiuta 
waykayänanpaq. Wakin kaq sacerdötikuna mana purificäkuyaptinpis 
levitakunaqa sasmi purificäkuyarqan. Tsaymi wakin kaq sacerdötikuna 
purificäkuyanqanyaq wätakunata pishtar levitakuna yanapakuyarqan. 

35Maytsika wätakunata pishtaskirmi sacrificiuta waykayarqan. Alli päsakuy 

sacrificiupaq pishtayanqan wätakunapam maytsika wiranpis karqan. 
Tsaynöllam atska vïnupis karqan sacrificiu rupaptin jananman 
wiñäyänanpaq. Tsaynömi templuchö yapay DIOS YAYATA servir 
qallaykuyarqan. 

36Templuta sas purificäyänanpaq Dios Yaya yanapanqanta tantiyaskirmi 

Ezequíaswan llapan runakunapis kushikuyarqan. 

 

2 Crónicas 30 
Pascua fiestata Ezequías ruranqan 

1Tsaypitanam DIOS YAYAPA templunman qorikaskir Pascua fiestata 

rurayänanpaq rey Ezequías entëru Israel nacionman y Judá nacionman 
willakuqkunata mandarqan. Tsaynöllam Efraín trïbu y Manasés 
trïbukunaman cartata apatsirqan tsay fiestaman shayämunanpaq. Tsay 
fiestaqa Israel runakunata kuyaq DIOS YAYATA adorayänanpaqmi karqan. 

2Autoridäninkunawan y Jerusalénchö täkuq runakunawanmi rey 

willanakuyarqan ishkay kaq killachö Pascua fiestata rurayänanpaq. 

3Wakin kaq sacerdötikuna manaraq purificäkushqa kayaptin y wakin kaq 

runakuna Jerusalénman manaraq qorikashqa kayaptinmi diyanchöqa 
Pascua fiestata rurayarqantsu. 

4Qepallatapis Pascua fiestata rurayänanpaq willanakurmi reywan llapan 

runakunapis kushishqa acuerdu kayarqan. 

5Tsaymi Israel runakunata kuyaq DIOS YAYATA adorar Pascua fiestata 

rurayänanpaq Beersebapita qallaykur Danyaq willakatsirqan. Pascua 
fiestata llapan runakuna rurayänanpaq Dios Yaya mandakushqa 
kaykaptinpis atska watanam pay ninqannö fiestata rurayashqatsu 
kayarqan. 

6Reywan autoridäkuna qellqayanqan cartata aparkurmi mandayanqan 

runakuna Israel runakuna y Judá runakuna täkuyanqan markakunaman 
aywayarqan. Tsay cartata chaykatsirmi liyipur niyarqan: <<Israel runakuna, 
Asiria nacionpa mandakuqnin reykunapa makinpita qeshpiykarqa DIOS 

YAYATA yapay cäsuyay. Payqa Abraham, Isaac y Israel creyikuyanqan 
Diosmi. Cäsuyaptikiqa paymi yanapayäshunki. 

7<<Unay aylluntsikkunanö y marka majintsikkunanöqa ama kayaytsu. 

Contran shäriyanqanpitam marka majintsikkunata rikanqantsiknöpis 
wakinta ushakätsiyänanpaq y wakintana prësu apayänanpaq DIOS 

YAYA permïtirqan. 

8<<Ama unay aylluykikunanö chukru shonqu kayaytsu. Tsaypa rantin DIOS 

YAYATA cäsur templunman shayämuy. Tsay templutam DIOS 

YAYA akrashqa tsaychö imaypis täkunanpaq. Payta cäsur serviyaptikiqa 
rabyayninpis päsanqa. 

9<<Dios Yayata cäsuyaptikiqa wawqikikunatawan tsurikikunata prësu apaq 

juklä nación runakunapis llakiparmi dëjayämunqa kay nacionnintsikman 
kutiyämunanpaq. DIOSNINTSIKQA llakipäkuq y yanapakuqmi. Jutsa rurayta 
dëjashqaqa imaykachöpis yanapamäshunmi>>. 

10Tsay willakuq mandayanqan runakunam Efraín trïbukuna y Manasés 

trïbukuna täkuyanqanpa markan markan willakur puriyarqan Zabulón 
trïbukuna täkuyanqanyaq. Willakuyanqanta wiyarpis tsaychö runakunaqa 
burlakurnin asiparmi manakaqman churayarqan. 

11Tsaynö asipäyaptinpis wakin kaq runakunaqa DIOS YAYATA cäsurmi 

Jerusalénman aywayarqan. Jerusalénman aywaq runakunam kayarqan 
Aser trïbukunapita, Manasés trïbukunapita y Zabulón trïbukunapita. 

12Tsay runakunata animatsinqannömi Judá runakunatapis Dios Yaya 

animatsirqan mandanqannö Pascua fiestata rurayänanpaq. Reywan 
autoridäkuna willakatsiyanqannömi 

13ishkay kaq killachö maytsikaq runakuna Jerusalénman qorikaskir 

Levadürannaq Tantata Mikuna fiestata rurayarqan. 

14Pascua fiestata rurar qallariyänanpaqmi Jerusalénchö ïdulukunapaq 

perqayanqan altarkunata y inciensiuta qoshnïtsiyänan altarkunata Cedrón 
raqraman jitariyarqan. 

15Wakin kaq levitakunawan sacerdötikuna mana purificäkushqa karmi 

penqakur sas purificäkuyarqan. Tsaypitam waykana sacrificiukunata 
waykayänanpaq wätakunata DIOS YAYAPA templunman apayarqan. 
Tsaypitam ishkay kaq killa chunka chusku junaqchö Pascua fiesta 
sacrificiupaq apayämunqan üshakunata pishtayarqan. 

16Üshapa yawarninta altarman tsaqtsuyänanpaqmi levitakuna y 

sacerdötikuna Dios Yayata serviq Moisés qellqanqan leykunachö ninqannö 
churanakuyarqan. Tsaymi wätakunata pishtayanqanpa yawarninta 
sacerdötikunata levitakuna makyayarqan. Sacerdötikunanam tsay 
yawarwan altarpa lädunkunata tsaqtsuyarqan. 

17Wätakunata apamuq wakin kaq runakuna manaraq purificäkushqa 

kayaptinmi levitakuna Pascua sacrificiupaq pishtayarqan. Tsaymi wätata 
apamuq runakuna DIOS YAYAPAQ consagrädu kayarqan. 

18Manaraq purificäkuqkunam kayarqan Efraín trïbupita, Manasés trïbupita, 

Isacar trïbupita y Zabulón trïbupita. Mana purificäkur Pascua mikuyta 
mikuyaptinmi rey Ezequías DIOS YAYATA mañakur nirqan: <<Dios Yayallä, 
qamqa allillatam ruranki. Kay runakunam llapan shonqunkunawan 
mandakunqaykita cäsur Pascua fiestata ruraykäyan. Manaraq purificäkur 
Pascua mikuyta mikuyanqanpita perdonaykullay. 

19Qammi kanki unay ayllükuna creyikuyanqan DIOS YAYA. Tsaynöllam 

nirqayki purificäkurraq Pascua mikuyta mikuyänäpaq. Taytay, tsaynö 
nishqa karpis perdonaykullay>>. 

20Rey Ezequías tsaynö rugakur mañakuptinmi runakunata DIOS 

YAYA perdonarqan. 

21Jerusalénman qorikaq Israel runakunam alläpa kushikur Levadürannaq 

Tantata Mikuna fiestata qanchis junaq rurayarqan. Sacerdötikunawan 
levitakunam instrumentuta töcarnin waran waran cantar DIOS 

YAYATA alabayarqan. 

22Instrumentukunata töcarnin DIOS YAYATA kushishqa alabayanqanpitam 

rey Ezequías levitakunata felicitarqan. Unay ayllunkuna 

creyikuyanqan DIOS YAYATA adorar y alli päsakuy sacrificiukunata rurarmi 
qanchis junaq fiestata rurar mikupakuyarqan. 

23Tsaypita llapan runakuna willanakuskirmi juk semäna mas fiestata alläpa 

kushishqa rurayarqan. 

24Judá nacionpa mandakuqnin rey Ezequíasmi tsay fiestapaq churarqan 

waranqa (1,000) mallwa törukunata y qanchis waranqa (7,000) üshakunata 
y cabrakunata. Tsaynöllam autoridäkunapis churayarqan waranqa (1,000) 
mallwa törukunata y chunka waranqa (10,000) üshakunata y cabrakunata. 
Tsay fiestachömi atskaq sacerdötikuna purificäkuyarqan. 

25Tsay fiestachömi kushikuyarqan llapan Judá runakuna, sacerdötikuna, 

levitakuna, Israelpita shamuq runakuna, jukläpita shamuq runakuna y 
Judáchö täkuq juklä runakunapis. 

26Davidpa tsurin Salomón rey kaykar fiestata ruranqanpitam Jerusalénchö 

fiestata tsaynö rurayashqatsu karqan. Tsaymi tsay fiestata rurar llapan 
runakuna alläpa kushikuyarqan. 

27Tsay fiesta ushaymi sacerdötikunawan levitakuna ichirkur Dios Yayata 

mañakuyarqan runakunaman bendicionta churananpaq. Tsaynö 
mañakuyaptinmi täkunqan ciëlupita Israel runakunaman Dios Yaya 
bendicionninta churamurqan. 

 

2 Crónicas 31 

1Fiesta rurayta ushaskirmi Jerusalénman qorikashqa Israel runakuna Judá 

nacionchö markakunaman aywaykur runakuna adorayanqan shuytu 
rumikunata jankat pakiyarqan. Tsaynöllam Asera diösapaq jawiyanqan teta 
qerukunata tseqtar markakunachö kaq altarkunata juchutsiyarqan. 
Tsaynömi rurayarqan Judá trïbukuna täkuyanqanchö, Benjamín trïbukuna 
täkuyanqanchö, Efraín trïbukuna täkuyanqanchö y Manasés trïbukuna 
täkuyanqanchöpis. Tsaynö llapanta pakiskirmi markankunapa y 
wajinkunapa kutikuyarqan. 

Levitakunawan sacerdötikuna templuchö aruyänanpaq Ezequías churanqan 

2Tsaypitam rey Ezequíasqa 

sacerdötikunatawan levitakunata habilidäninman trukanakuypa templuchö 
aruyänanpaq churarqan. Wakintam churarqan sacrificiuta waykayänanpaq 
y wakintana alli päsakuy sacrificiuta waykayänanpaq. Tsaynöllam 
wakintapis churarqan Dios Yayata agradëcikur alabayänanpaq y wakintana 
templu punkuta täpayänanpaq. 

3Rey Ezequíasmi kikinpa wätankunapita sacrificiuta waykayänanpaq 

churarqan. Tsay sacrificiukunatam DIOS YAYAPA leyninkunachö 

mandakunqannö alliqpa, tardipa, jamay junaqpa, cada llullu killachö y 
warda diyakunachö waykayarqan. 

4Tsaypitam Jerusalénchö täkuq runakunata rey Ezequías nirqan 

sacerdötikunapa y levitakunapa derëchun apayämunanpaq. Tsaynö nirqan 
sacerdötikuna y levitakuna DIOS YAYAPA leyninkunachö mandakunqannö 
turnunkuna töcaptin templuchö aruyänanta munarmi. 

5Tsaymi Israel runakuna mikuyninkunapa punta wayuyninta llapan 

voluntäninwan apayarqan trïguta, vïnuta, aceitita, abëjapa mishkinta y 
wakin kaq mikuykunatapis. Cosëchankunapita 
apayanqan diezmupis maytsikam karqan. 

6Wäkankunapita, üshankunapita y cabrankunapitam Israel runakunawan 

Judá runakuna diezmuta apayarqan. Dios Yayapaq wakin rakiyanqan 
diezmukunatapis apayaptinmi muntuy muntuyta qoriyarqan. 

7Kimsa kaq killachö apar qallaykurmi qanchis killachöraq ushayarqan. 

8Runakuna apayanqanta rikaykurmi rey Ezequías 

autoridäninkunawan DIOS YAYATA adorayarqan. Tsaynöllam DIOS 

YAYA kuyanqan Israel runakunatapis kushishqa pächi nikuyarqan. 

9Tsaymi rey Ezequías sacerdötikunatawan levitakunata tapurqan 

mikuykuna imanir montunaraykanqanta. 

10Sadoc castapita mandakuq sacerdöti Azaríasmi nirqan: <<DIOS 

YAYA bendicionninta churamuptinmi templuman atska mikuykunata 
apayämushqa. Apamur qallayanqanpitam mikuyänäpaq sobrat sobrat 
apayällämushqa. Tsaymi sobrashqa kaq mikuykuna montunaraykan>>. 

11Tsaymi rey Ezequías ruratsirqan DIOS YAYAPA templunpa patiunchö 

mikuy churakuna wajikunata. Tsay wajikunamanmi 

12primiciakuna qoriyanqanta, diezmukunata y Dios Yayapaq 

prometiyanqankunata churayarqan. Tsaykunata cuidananpaqmi Leví trïbu 
Conaníasta churarqan. Payta yanapananpaqmi wawqin Simeitapis 
churarqan. 

13Conaníastawan wawqin Simeita yanapayänanpaqmi rey Ezequíaswan 

mandakuq sacerdöti Azarías churayarqan Jehielta, Azazíasta, Nahatta, 
Asaelta, Jerimotta, Jozabadta, Elielta, Ismaquíasta, Mahatta y Benaíata. 

14Leví trïbupita Imnapa tsurin Corétam churarqan runakuna voluntäninpita 

Dios Yayapaq apayämunqankunata chaskinanpaq. Tsay 
chaskinqankunatam templuchö aruqkunata aypuq. Tsaynöllam Coréqa 
rupay yarqamunan kaqlä punku täpaq karqan. 

15Coréta yanapayänanpaqmi kayarqan Edén, Miniamín, Jesúa, Semaías, 

Amarías y Secanías. Paykunam yashqatapis wamratapis levita 

majinkunata trukanakuypa aypuyaq sacerdötikuna täkuyanqan 
markakunachö qoriyanqan mikuykunata. 

16Tsaynömi padronashqa kaq levitakuna kimsa watayuqpita chaskiyarqan 

runakuna apayämunqanta. Tsay aypukuqkunam trukanakuypa waran 
waran aruyarqan DIOS YAYAPA templunchö töcanqan kaq aruykunata. 

17Tsaypitam sacerdötikunatawan levitakunata castanpa castanpa 

padronayarqan imachö arunqanman y turnunkuna töcanqanman. 
Levitakunatam ishkay chunka (20) watayuqpita padronayarqan. 

18Dios Yayata serviyänanllapaq kayaptinmi cada castapita padronayarqan 

warmikunata, pishi wamrakunata, ollqu y warmi wamrakunatapis. 
Tsaynöpam sacerdötikunatawan levitakunata y wajinkunachö llapan 
ayllunkunatapis padronayarqan. 

19Rey Ezequíasmi cada markachö runakunata churarqan padronashqa kaq 

Aarón casta sacerdötikunata y levitakunata mikuykunata aypuyänanpaq. 
Tsaymi chakrachö täkuq levitakunapis mikuyta chaskiyarqan. 

20Ezequíasmi tsaynö churarqan entëru Judá nacionchö runakunata 

mikuyninkuna aypuyänanpaq. DIOS YAYA munanqannömi llapanta 
Ezequías rurarqan. 

21Dios Yayapa leyninkunata y mandamientunkunata cumplirmi templuchö 

ima ruraykunatapis llapan shonqunwan ruratsirqan. Tsaynö ruratsiptinmi 
llapan allilla karqan. 

 

2 Crónicas 32 
Jerusalénta atacananpaq rey Senaquerib amenazanqan 

2 Reyes 18.13—19.37; Isaías 36—37 

1Dios Yayata cäsur rey Ezequías llapanta ruraykaptinmi Asiria nacionpa 

mandakuqnin rey Senaquerib Judá nacionman yaykurqan. Tsaynö 
yaykuskirmi alli murallashqa markakunata atacananpaq soldädunkunawan 
kunchawaskirqan. 

2Jerusaléntapis atacananpaq Senaquerib chanqanta musyaskirmi 

Ezequíasqa 

3autoridäninkunawan y soldädunkunapa capitanninkunawan markapita 

waqtanchö kaq yaku pözukunata tsapäyänanpaq willanakuyarqan. Tsaynö 
llapan juk yarpaylla karmi 

4maytsikaq runakuna qorikaskir pözukunata y sekyakunatapis 

tsapäyarqan. Tsaynö rurayarqan Asiria nacionpa mandakuqnin rey 
soldädunkunawan char yakuta mana tariyänanpaqmi. 

5Tsay markapa murällankuna juchushqata rey Ezequías allitsatsirmi 

murälla jananchö rikachakuna törrikunatapis ruratsirqan. Tsay murälla 

waqtanpam juk mas murällatapis ruratsirqan. Davidpa Markanchö Milo 
niyanqan patak perqatapis allitsatsirqan. Tsaynöllam espädakunata y 
pelyar tsapäkuyänan escüdukunatapis maytsikata ruratsirqan. 

6Tsaypitam contrankuna atacayaptin tsay markachö runakunata 

mandayänanpaq capitankunata churarqan. Markaman yaykuna pläzaman 
qayaskatsirmi paykunata animatsir nirqan: 

7<<Asiria nacionpa mandakuqnin rey maytsikaq soldädunkunawan 

shayämuptinpis ama mantsakäyaytsu. Paykunapita mas poderösum 
noqantsikta yanapamaqnintsik. 

8Asiria nacionpa mandakuqnin reyqa soldädunkunallamanmi confiakun. 

Peru noqantsikmi sïqa DIOSNINTSIKMAN confiakuntsik. Paymi guërrachö 
vencinapaq yanapamäshun>>. Rey Ezequías tsaynö niptinmi llapan 
runakuna animakuyarqan. 

9Rey Senaqueribnam llapan soldädunkunawan Laquis markata 

atacaykarqan. Tsaypitam capitanninkunata Jerusalénman mandarqan 
Judá nacionpa mandakuqnin rey Ezequíasta y Jerusalénchö täkuq 
runakunata niyänanpaq: 

10<<Asiria nacionpa mandakuqnin rey Senaqueribmi nin: <Jerusalénchö 

kunchawashqa kaykarqa ¡piman confiakurtan pipis mana 
venciyäshunaykipaq kanqanta yarpäyanki! 

11¿Manaku musyayanki rey Ezequías niyäshunqaykita cäsur mallaqaypita 

y yakunaypita ushakäyänaykipaq kanqanta? Payqa 
<<DIOSNINTSIKMI salvamäshun>> nirmi engañaykäyäshunki. 

12¿Manaku tsay Diosnikikunapa altarninkunata rey Ezequías 

juchutsishqa? ¿Manaku niyäshushkanki juk altarllachöna inciensiuta 
qoshnïtsir llapayki adorayänaykipaq? 

13<< <Qamkuna ¿manaku musyayanki Asiria nacionpa mandakuqnin 

reykuna maytsay nacionkunatapis ushakätsiyanqanta? Tsaymi tsay 
nacionkunapa diosninkunaqa ni mayqanpis makïkunapita salvashqatsu. 

14Ni mayqan nacionpa diosninkuna makïkunapita mana salvashqa 

kaykaptinqa ¡imanötan Diosnikikunapis makïkunapita salvayäshunki! 

15Ezequías engañashuptiki ama creyiyaytsu. Ushakätsinqä nacionkunata 

diosninkunapis manam salvashqatsu. Tsaynöllam Asiria nacionpa wakin 
kaq mandakuqnin reykuna ushakätsiyanqan nacionkunatapis diosninkuna 
salvashqatsu. Tsaynö kaykaptinqa Diosnikikunapis podernïpita manam 
salvayäshunkitsu> >>. 

16Tsaypita mastam DIOS YAYAPA contran y Diospa serviqnin rey 

Ezequíaspa contran Asiria nacionpa mandakuqnin rey mandanqan 
capitankuna niyarqan. 

17Tsaynöllam Israel runakunata kuyaq DIOS YAYAPA contran qellqarkur rey 

Senaquerib cartata apatsirqan. Tsay cartachömi nirqan: <<Wakin kaq 
nacionkunapa diosninkuna makïkunapita mana salvanqannömi 
Ezequíaspa Diosninpis makïkunapita salvayäshunkitsu>>. 

18Tsaypitam rey Senaquerib mandanqan capitankuna hebreo idiömachö 

jinchi niyarqan Jerusalén markapa murällan jananchö runakunata 
mantsakaskatsir markaman fácil yaykuyänanpaq. 

19Tsay capitankunam Jerusalén runakuna confiakuyanqan Dios Yayapa 

contran parlayarqan wakin kaq nacionkunachö runakuna rurayanqan 
dioskunanö kanqanta yarpar. 

20Tsaymi rey Ezequíaswan Amozpa tsurin profëta Isaías Dios Yayata 

mañakuyarqan yanapananpaq. 

21Tsaynö mañakuyaptinmi juk angelninta DIOS YAYA kachamurqan 

Asiriapita shamuq soldädukunatawan capitankunata ushakätsinanpaq. 
Jankat ushakaskatsiptinmi Asiriapita shamuq rey alläpa penqakushqa 
nacionninman kutirqan. Chaykur diosninpa templunman yaykuskiqllatam 
kikinpa tsurinkunalla espädanwan wañuskatsiyarqan. 

22Tsaynömi Jerusalénchö täkuq runakunata y rey Ezequíasta DIOS 

YAYA salvarqan Asiria nacionpa mandakuqnin rey Senaqueribpita y wakin 
kaq contrankunapitapis. Tsaynö salvanqanpitam Israel runakunapis 
lädunchö nacionkunawan shumaq tranquïluna kawakuyarqan. 

23Tsaynöpam Judá nacionpa mandakuqnin rey Ezequías maytsay 

nacionchöpis mas respitashqa karqan. Tsaymi atskaq runakuna 
Jerusalénman rey Ezequíaspaq qaraykunata apayarqan. Tsaynöllam DIOS 

YAYAPAQ ofrendakunatapis apayarqan. 

Qeshyanqanpita rey Ezequías kutikanqan 
2 Reyes 20.1-11; Isaías 38.1-22 

24Tsay witsaymi rey Ezequías alläpa antsa qeshyarnin 

kutikätsinanpaq DIOS YAYATA mañakurqan. Mañakuptinmi juk milagruta 
rurarqan kutikänanpaq kanqanta tantiyatsinanpaq. 

25Peru tsaynö kutikätsiptinpis Ezequíasqa agradëcikunqanpa rantinmi 

orgullösu tikrarqan. Tsaymi Dios Yaya alläpa rabyarqan Ezequíaswan, 
Judá nación runakunawan y Jerusalén runakunawanpis. 

26Dios Yaya rabyashqa kaykanqanta tantiyaskirmi Ezequías orgullösu 

kayninta dëjaskir Jerusalénchö täkuq runakunawan perdonta 
mañakuyarqan. Tsaynöpam Ezequías kawanqan witsay Judá nación 
runakunata DIOS YAYA castigarqantsu. 

Ezequías rïcuyanqan 
2 Reyes 20.12-21; Isaías 39.1-8 

27Ezequíasmi alläpa rïcu kar pïmaypitapis mas reqishqa y respitashqa 

karqan. Tsaymi atska qellaynin y qorinpis karqan. Tsaynöllam kuyakuypaq 
ruminkuna, perfüminkuna, escüdunkuna y tukuyläya chaniyuq 
imaykankunapis karqan. 

28Tsaymi mikuy churakuna wajikunata ruraskatsir tsaki mikuykunata, vïnuta 

y aceitita churatsirqan. Tsaynöpam wätakuna puñuyänanpaq 
ramädakunatawan üshakuna puñukuyänan qenchakunatapis ruratsirqan. 

29Tsaynöllam markakunatapis ruratsirqan. Dios Yayapa bendicionninwan 

rïcuyaptinmi atska wäkankuna, üshankuna y cabrankunapis karqan. 

30Ezequías tünilta ruratsirmi Gihónchö pashtaq yakuta rupay jeqanan 

kaqläpa Davidpa Markanyaq chätsirqan. Ezequías ruranqankunam 
llapanpis allilla karqan. 

Babiloniapita aywaqkunata Ezequías chaskinqan 

31Judá nacionchö milagru päsanqanta musyayämunanpaqmi Babiloniapita 

mandakuqkuna runakunata Ezequíasman mandayarqan. Tsay 
kachakuyanqan runakuna chaykuyaptinmi Ezequíasta Dios Yaya 
dëjaskirqan llapan shonqunwan cäsunqanta o mana cäsunqanta 
musyananpaq. 

Ezequías wañukunqan 
2 Reyes 20.20-21 

32Ezequías imata ruranqan y Dios Yayaman imanö confiakunqanmi 

Amozpa tsurin profëta Isaías qellqanqan libruchö qellqashqa kaykan. 
Tsaynöllam Judá nacionpa y Israel nacionpa mandakuqnin reykunapa acta 
librunchöpis qellqashqa kaykan. 

33Ezequías wañuskiptinnam Davidpa ayllunkuna pamparäyanqan 

panteonchö mas allin kaq sitiuman pampayarqan. Jerusalénchö y Judáchö 
täkuq runakunam Ezequíasta shumätsir pampayarqan. Ezequíaspa 
rantinnam tsurin Manasésna rey karqan. 

 

2 Crónicas 33 
Judá nacionchö Manasés rey kanqan 

2 Reyes 21.1-18 

1Manasés chunka ishkay watayuq kaykarmi rey yaykurqan. Paymi pitsqa 

chunka pitsqa (55) wata Jerusalénpita mandakurqan. 

2Manasésmi DIOS YAYATA mana cäsur unay runakunanö jutsata 

rurarqan. Tsay runakunatam markankunapita DIOS YAYA qarqurqan 
paykunapa markankunachö Israel runakunana täkuyänanpaq. 

3Manasésmi taytan Ezequías 

juchutsinqan altarkunata allitsatsirnin Baal dioskunata adorayänanpaq 

mushuq altarkunata ruratsirqan. Tsaynöllam Asera diösapaq teta 
qerukunata jawiskatsir rupayta, killata y qoyllurkunatapis adorarqan. 

4Jerusalénchö imayyaqpis täkunanpaq DIOS YAYA nishqa kaykaptinpis juk 

dioskunata adorayänanpaqmi templunchö altarkunata ruratsirqan. 

5Rupayta, killata y qoyllurkunata adorayänanpaqmi DIOS 

YAYAPA templunpa ishkan patiunchö altarkunata ruratsirqan. 

6Juk diosta adorarmi tsurinkunatapis Ben-hinom raqrachö waykarqan. 

Tsaynöllam adivinaq y brüju karqan. Payqam almakunawan 
parlaqkunatapis tapukurqan. Tsaynö mana allikunata rurarmi DIOS 

YAYATA alläpa rabyatsirqan. 

7Ruratsinqan ïdulutam Dios Yayapa templunpa patiunman churarqan. Tsay 

templuta shäritsiyaptinmi Davidtawan tsurin Salomónta Dios Yaya nirqan: 
<<Jerusalén templuchömi imayyaqpis täkushaq. Jerusalénchö täkunä 
templu kananpaqmi Israel nacionchö llapan markakunapita Jerusalén 
markata akrashkä. 

8Moisés willakunqan llapan leynïkunatawan mandamientükunata y 

yätsikunqäkunata cumpliyaptinqa unay castankunata entreganqä 
nacionpita Israel runakunata manam ni imaypis qarqushaqtsu>>. 

9Peru Judá runakunawan Jerusalénchö runakunam cäsuyarqantsu. 

Tsaypa rantinmi rey Manasés animatsiptin DIOS YAYA ushakätsinqan 
nación runakunapitapis mas peorraq jutsata rurayarqan. 

10Manasés y mandanqan runakunam Dios Yaya parlapaptinpis 

cäsuyarqantsu. 

11Tsaynöpam Judá runakunapa contran shärir Asiria soldädukunapa 

capitanninkunata DIOS YAYA mandamurqan Manasésta prësu 
apayänanpaq. Tsaymi senqapita ganchuwan shequrkurnin bronci 
cadenawan watarkur Babiloniaman prësu apayarqan. 

12Manasés tsaynö alläpa ñakarraqmi jutsata ruranqanpita arrepentikur 

taytanwan unay castankuna creyikuyanqan DIOS YAYATA perdonta 
mañakurqan. 

13Mañakunqanta wiyarmi Jerusalénman Dios Yaya yapay rey kananpaq 

kutitsimurqan. Tsaynö ñakarraqmi Manasés tantiyakurqan DIOS 

YAYA poderösu kanqanta. 

14Tsaypitam Manasésqa Davidpa Markan waqtanpa altu murällata 

ruratsirqan. Tsay murällata perqatsirqan Gihón pashtaq yakupita rupay 
yarqamunqan kaqläpa raqrata päsar Pescädu niyanqan punkuyaq y Ofel 
lömayaq. Tsaypitanam Judáchö alli murallashqa markakunaman 
capitankunata churarqan soldädunkunawan täpayänanpaq. 

15 DIOS YAYAPA templunpitanam juklä runakunapa diosninkunata 

ruratsinqan ïduluta jitaritsirqan. Tsaynöllam Jerusalénchö y templu kanqan 
lömachö ïdulukunapaq ruratsinqan altarkunata juchuskatsir markapita 
jukläman jitaritsirqan. 

16Tsaypitam DIOS YAYAPA altarninta allitsaskatsir alli päsakuy 

sacrificiukunata y agradëcikur apamunqan sacrificiukunatapis waykarqan. 
Tsaynöllam Judá runakunata mandarqan Israel runakunata kuyaq DIOS 

YAYALLATANA adorayänanpaq. 

17Tsaynö Manasés mandakuykaptinpis markakunachö kaq altarkunachömi 

sacrificiukunata waykar sïguiyarqan. Peru manam ïdulukunata adorarnatsu 
tsay sacrificiukunata waykayarqan, sinöqa DIOS YAYATA adorarnam. 

18Manasés imata ruranqan, Dios Yayata mañakunqan y 

profëtankunawan DIOS YAYA payta willakatsinqankunapis llapanmi Israel 
reykunapa acta librunchö qellqashqa kaykan. 

19Tsaynöllam profëtakuna qellqayanqan libruchöpis qellqashqa kaykan 

Dios Yayata Manasés perdonta mañakunqan y Dios Yaya imanö 
yanapanqan. Tsaynöllam tsaychö qellqashqa kaykan manaraq perdonta 
mañakur jutsata ruranqankuna, altarkunata maychö ruratsinqankuna, 
Asera diösapaq teta qerukunata maychö jawitsinqankuna y wakin kaq 
ïdulukunata mayman churatsinqankunapis. 

20Manasés wañuskiptinmi palaciupa huertanman pampayarqan. Paypa 

rantinnam tsurin Amónna rey karqan. 

Judá nacionchö Amón rey kanqan 
2 Reyes 21.19-26 

21Amón ishkay chunka ishkay (22) watayuq kaykarmi rey yaykurqan. Paymi 

ishkay wata Jerusalénpita mandakurqan. 

22Amónpis taytan Manasésnöllam DIOS YAYATA mana cäsur jutsata 

rurarqan. Tsaynö karmi taytan ruratsinqan ïdulukunata adorar 
sacrificiukunata waykarqan. 

23Peru Amónqa manam taytan Manasésnö DIOS YAYATA perdonta 

mañakurqantsu. Tsaypa rantinmi mas peor jutsata rurarqan. 

24Kikinpa yanapaqninkunallam contran shärir patsan palaciullanchö 

Amónta wañuskatsiyarqan. 

25Tsayta musyaykurmi wañutsiq runakunata wañutsiyarqan. Tsaypitanam 

Amónpa tsurin Josíastana rey kananpaq churayarqan. 

 

2 Crónicas 34 
Judá nacionchö Josías rey kanqan 

2 Reyes 22.1-2; 23.4-20 

1Josías pusaq watayuq kaykarmi rey yaykurqan. Payqa kimsa chunka juk 

(31) watam Jerusalénpita mandakurqan. 

2Josíasqa unay ayllun Davidnömi DIOS YAYA munanqannö imaypis 

kawakurqan. 

3Josías pusaq watana rey kaykarmi wamrallaraq kaykar unay ayllun David 

creyikunqan Dios Yayata ashir qallarqan. Chunka ishkay watana rey 
kaykarmi Jerusalénta y Judá nacionchö wakin kaq markakunatapis 
purificarqan. Tsaymi markakunachö kaq altarkunata, Asera 
diösapaq jawiyanqan teta qerukunata, tällar rurayanqan ïdulukunata y 
fundiypa rurayanqan ïdulukunatapis jankat ushakätsirqan. 

4Kikin rikaraykarmi Baalpaq ruratsiyanqan altarkunata jankat juchutsirqan. 

Tsaynöllam mandarqan inciensiuta qoshnïtsiyänan altarkunata 
juchutsiyänanpaq, Asera diösapaq jawiyanqan teta qerukunata pedäzu 
pedäzu pakirnin tällar rurayanqan ïdulukunata y fundiypa rurayanqan 
ïdulukunata ñututsiyänanpaq. Tsaynö pakiyanqankunata ñutuskatsirmi 
tsay ïdulukunata adoraqkuna pamparäyanqan jananman jicharitsirqan. 

5Altarkunata manaraq ushakätsirmi ïdulukunata adoraq sacerdötikunapa 

tullunkunatapis pamparäyanqanpita jipiskatsimur tsay altarkuna jananchö 
waykarqan. Tsaynömi Judá naciontawan Jerusalénta purificarqan. 

6Tsaynöllam Josías purificarqan Manasés partichö markakunata, Efraín 

partichö markakunata, Simeón partichö markakunata y Neftalí partichö 
markakunatapis. Tsay markakunata purificaskirmi lädunkunachö kaq 
markakunatapis purificarqan. 

7Tsaynömi Israel nacionchö llapan altarkunata, Asera diösapaq jawiyanqan 

teta qerukunata y wakin kaq ïdulukunatapis jankat ñututsiyarqan. 
Inciensiuta qoshnïtsiyänanpaq altarkunatapis llapantam juchutsiyarqan. 
Tsaynö llapanta purificaskirmi Jerusalénman kutirqan. 

Leykuna qellqaranqan libruta tarinqan 
2 Reyes 22.3—23.3 

8Chunka pusaq watana rey kaykarmi Judá naciontawan templuta 

purificaskir rey Josías runakunata mandarqan DIOS YAYAPA templunta 
allitsayänanpaq. Tsay mandanqan runakunam kayarqan Azalíapa tsurin 
Safán, tsay markachö gobernador Maasías y Joacazpa tsurin Joa. 

9Tsaymi paykuna mandakuq sacerdöti Hilcíasman aywar DIOS 

YAYAPA templunchö qoriyanqan qellayta entregayarqan. Tsay qellaytam 
punku täpaq levitakuna qoriyarqan templuman shamuq runakunapita. Tsay 
runakunam kayarqan Manasés partipita, Efraín partipita, Judá partipita, 
Benjamín partipita, Jerusalén markapita. 

10Tsay qellaytam DIOS YAYAPA templunta allitsatsiyänanpaq encargädu 

runakunata entregayarqan. Tsaymi paykunana templuta allitsaqkunata 
pägayarqan. 

11Tsaynöllam qellayta entregayarqan carpintërukunata y albañilkunata. 

Tsay qellaywanmi carpintërukuna qeruta rantiyarqan vïgakunapaq y 
tijiralkunapaq. Albañilkunanam llaqllashqa rumikunata rantiyarqan. 
Tsaykunatam rantiyarqan Judá nacionpa mandakuqnin reykuna templuta 
mana cäsuyaptin malograkanqanta arreglayänanpaq. 

12Tsay encargädu runakunam chaskiyanqan qellayta mana suwaypa 

aruqkunata pägayarqan. Encargädu runakunapa mandaqninkunam 
kayarqan Jahat, Abdías, Zacarías y Mesulam. Tsay mandakuqkunam 
llapanpis levitakuna kayarqan. Jahatwan Abdíasmi kayarqan Meraripa 
castanpita. Zacaríaswan Mesulamnam Coat casta kayarqan. Tsay llapan 
levitakunam instrumentukunata töcayarqan. 

13Wakin kaqmi tsaychö aruqkunatawan ashtaqkunata rikäyänanpaq 

encargädu kayarqan. Wakinmi secretariu kayarqan, wakinmi 
mandaqninkuna kayarqan y wakin kaqnam templu punku täpaq kayarqan. 

14Qoriyanqan qellayta DIOS YAYAPA templunpita jipinqanchömi sacerdöti 

Hilcías Moisés chaskinqan mandamientukuna qellqashqa libruta tarirqan. 

15Tariskirmi secretariu Safánta nirqan: <<DIOS YAYAPA templunchömi 

leyninkuna qellqashqa libruta tarishkä>>. Tsaynö nirmi entregarqan. 

16Tsay libruta aparkur rey kaqpa Safán aywarmi imanö aruykäyanqanta 

willar nirqan: <<Taytay rey, aruyänanpaq mandanqaykinöllam llapanta 
aruykäyan. 

17DIOS YAYAPA templunman apayanqan qellaytam encargädukunata 

entregayashqa templuta allitsatsiyänanpaq>>. 

18Mastam Safán nirqan: <<Sacerdöti Hilcíasmi templuchö libruta tariskir 

entregamashqa>>. Tsaynö willarmi Safánqa reyta liyipurqan. 

19Tsay libruchö qellqashqa leykunata liyipuptinmi rey alläpa llakikur 

llatapanta rachiskirqan. 

20Tsaynam Hilcíasta, Safánpa tsurin Ahicamta, Micaíapa tsurin Abdónta, 

secretariu Safánta y yätsiqnin Asaíasta qayaskir nirqan: 

21<<Kay libruchö DIOS YAYA mandakunqanta manam noqantsikpis ni unay 

aylluntsikkunapis cäsushkantsiktsu ni cumplishkantsiktsu. Tsaynö mana 
cumplinqantsikpita talvezchi DIOS YAYA alläpa rabyar castigamäshun. 
Imata yarpanqanta musyanapaq DIOS YAYATA tapukayämuy noqapaq, 
Israel nacionchö quëdaq runakunapaq y kay nacionchö runakunapaqpis>>. 

22Rey mandanqan runakunam Hilcíaswan aywayarqan Salumpa warmin 

profetïsa Huldaman tapukuq aywayarqan. Huldapa ollqun Salumqa 
Ticvapa tsurin y Harhaspa willkanmi karqan. Tsay Salumqa templuchö 
llatapakunata cuidaqmi karqan. Huldam ollqunwan Jerusalénpa waqtan 
mushuq barriuchö täkurqan. 

23Tapukuyaptinmi Hulda nirqan: <<Israel runakunata kuyaq DIOS 

YAYAM nin: <Mandamushuqniki runaman kutiykur niyanqaqkunata willar 
niyanki: 

24Liyipushunqayki libruchö castiganaqpaq ninqänöllam kay markachö 

täkuqkunata castigar kay markatapis ushakätsishaq. 

25Paykunam mana cäsuyämar juk dioskunapaq sacrificiukunata waykayan. 

Tsaynö kayanqanpitam alläpa rabyar mana llakipaypa castigashaq> >>. 

26Tsaypita mastam Hulda nirqan: <<DIOS YAYATA tapukunanpaq 

mandamushuqniki reyman kutir willayanki: <Tsay libruchö qellqashqata 
cäsunqaykipitam Israel runakunata kuyaq DIOS YAYA nishunki: 

27<<Kay marka y kay markachö täkuq runakuna ushakäyänanpaq kanqanta 

wiyar yarpachakunqaykita y mantsakanqaykitam rikashkä. Tsaynöllam 
llatapaykita rachir waqanqaykitapis rikashkä. 

28Tsaymi kawanqaykiyaqqa kaychö täkuq runakunata castigashaqraqtsu. 

Wañuskiptikinam unay aylluykikuna pamparäyanqanman 
pampayäshunki>> > >>. Profetïsa Hulda tsaynö ninqantam mandanqan 
runakuna kutiskir reyta willayarqan. 

29Tsaynö willaykuyaptinmi rey Josíasqa Jerusalénchö y Judáchö täkuq 

mayor runakunata qorikätsirqan. 

30Tsaymi Jerusalénchö y Judá nacionchö täkuq runakuna, sacerdötikuna, 

levitakuna, wakin kaq runakuna, wamrakuna y awkinkunapis DIOS 

YAYAPA templunman qorikäyarqan. Reypis chaykurmi tsaychö 
tarinqan Pactu Libruta jinchi liyipurqan. 

31Liyipuskirnam rey ichiräkunan paradornin lädunman ichiykur DIOS 

YAYAPA puntanchö rey Josías pactuta rurar prometirqan libruchö 
qellqashqa pactuta cumplir Diospa mandamientunkunata, 
yätsikuyninkunata y leyninkunata llapan shonqunwan imaypis 
cumplinanpaq. 

32Tsaynöllam Jerusalénchö täkuq runakunata y tsaychö Benjamín 

trïbukunata nirqan unay castankuna creyikuyanqan Dios Yayawan pactu 
rurayanqanta cumpliyänanpaq. Tsaymi cumpliyänanpaq llapan äniyarqan. 

33Peru Israel runakuna täkuyanqan llapan partikunachö ïdulukunatam rey 

Josías ushakätsirqan. Tsaypitam Israel nacionchö täkuq runakunata 

mandarqan DIOS YAYATA cäsur kawakuyänanpaq. Josías kawanqanyaqmi 
unay ayllunkuna creyikuyanqan DIOS YAYALLATA serviyarqan. 

 

2 Crónicas 35 
Pascua fiestata Josías ruranqan 

2 Reyes 23.21-23 

1Tsaypitanam rey Josías DIOS 

YAYATA adorar Pascua fiestata Jerusalénchö rurayänanpaq mandakurqan. 
Tsaymi mushuq wata qallanan killa chunka chusku junaqchö Pascua 
fiestata rurar cordërukunata pishtayarqan. 

2Rey Josíasmi Pascua fiestata manaraq rurar sacerdötikunata DIOS 

YAYAPA templunchö aruyänanpaq churar animatsirqan mana juk qelanar 
tsaychö serviyänanpaq. 

3Israel runakunata yachatsiq kayaptin y DIOS YAYAPAQ santu 

kayaptinmi levitakunatapis Josías nirqan: <<Sagrädu babulta amana 
matankashqa puritsiyaynatsu. Masbien Davidpa tsurin rey Salomón 
ruratsinqan templumanna churayay. Kananpitaqa DIOSNINTSIKTA y 
kuyanqan Israel runakunata templuchö serviyay. 

4<<Tsaymi Israel nacionnintsikpa mandakuqnin rey David y tsurin Salomón 

qellqayanqanchö ninqannö churanakuyay castanpa castanpa templuchö 
trukanakuypa aruyänaykipaq. 

5Aylluykikunata turnu töcaptinqa shuyäyänaykipaq llapayki templuman 

aywayay. Tsaynöpam Israel majikikuna ayllunpa ayllunpa shayämuptin 
töcayäshunqayki kaq ayllukunata atiendiyanki. 

6Sas purificäkuskir Pascua fiestapaq apayämunqan cordërukunata 

pishtayay. DIOS YAYA mandanqanta Moisés qellqanqannö Pascua fiestata 
runakuna cumpliyänanpaq llapanta alistayay>>. 

7Pascua fiestapaqmi rey Josías kikinpa wätankunapita qararqan kimsa 

chunka waranqa (30,000) üshakunatawan cabrakunata y kimsa waranqa 
(3,000) mallwa törukunata. 

8Tsaynöllam reypa mandäsiqninkunawan Dios Yayapa templunchö 

aruqkunapa mandaqninkunapis kikinkunapa voluntäninkunapita Pascua 
fiestapaq wätakunata churayarqan. Dios Yayapa templunchö aruqkunapa 
mandaqninkunam Hilcías, Zacarías y Jehiel kayarqan. Paykunam 
alistayarqan ishkay waranqa soqta pachak (2,600) üshakunatawan 
cabrakunata y kimsa pachak (300) mallwa törukunata. Tsay alistayanqan 
wätakunam wakin kaq karqan sacerdötikunapaq y levitakunapaq y wakin 
kaqna común runakunapaq. 

9Conaníaswan aruq majinkuna Semaías, Natanael y levitakunapa 

mandaqninkuna Hasabíaswan Jeiel y Josabadpis wätakunata 

churayarqan. Paykunam churayarqan pitsqa waranqa (5,000) üshakunata, 
cabrakunata y pitsqa pachak (500) mallwa törukunata. 

10Llapanpis alistashqana kaptinmi aruyänanpaq sitiunkunaman 

sacerdötikuna churanakuyarqan. Levitakunapis rey ninqannömi cada 
ayllupa turnun chämuptin aruyänanpaq churanakuyarqan. 

11Levitakuna Pascua fiestapaq wätakunata pishtarmi yawarninta 

sacerdötikunata sas makyayarqan. Paykunanam chaskiyanqan 
yawarwan altarta tsaqtsuyarqan. 

12Tsaypitanam levitakuna pishtayanqan wätakunapa wirankunata castanpa 

castanpa runakunata entregayarqan. Chaskiskirnam Moisés 
qellqanqanchö mandakunqannölla DIOS YAYAPAQ waykayarqan. 
Tsaynöllam rurayarqan törukunata pishtaskirpis. 

13Tsaymi mandamientuchö ninqannölla Pascua fiestata rurar 

mikuyänanpaq levitakuna aytsata kankayarqan. Sagrädu kaq aytsatam 
mankachö, caserölachö y sartinchö ankaskir llapan runakunata apurädu 
qarayarqan. 

14Waykana sacrificiukunata y wätakunapa wiranta altarchö patsa 

tutapanqanyaq sacerdötikuna waykayaptinmi kusinakuyänanpaq tiempu 
karqantsu. Tsaymi Aarónpita miraq sacerdötikunapaq y kikinkunapaq 
levitakuna kusinakuyarqan. 

15David, Asaf, Hemán y Jedutún niyanqannömi Asafpita miraq 

cantaqkunapis cantayarqan. (Jedutúnqa Dios Yaya revelanqankunata 
reyta tantiyatsiqmi karqan.) Tsaynöllam portërukunapis mana dëjaypa 
punkunta täpayarqan. Tsaynö cantar y punkuta täpar tiempunkuna mana 
kaptinmi levita majinkuna paykunapaqpis mikuyänanpaq kaq 
derëchunkunata apayarqan. 

16Rey Josías ninqannöllam tsay junaq Pascua fiestata rurar DIOS 

YAYAPA altarninchö waykana sacrificiukunata waykayarqan. 

17Tsaychö kaykaq llapan Israel runakunam Pascua fiestata ruraskir 

Levadürannaq Tantata Mikuna fiestatapis qanchis junaq rurayarqan. 

18Josíasnam Pascua fiestata rurarqan sacerdötikunawan, levitakunawan, 

Jerusalénchö täkuq runakunawan y entëru Judápita y Israelpita shamuq 
runakunawan. Profëta Samuel kawanqan witsaypitam Israel runakuna ni 
imaypis tsaynö Pascua fiestata rurashqatsu karqan. Tsaynöllam rey Josías 
Pascua fiestata ruranqannöqa Israel nacionchö ni mayqan reypis 
rurarqantsu. 

19Tsay Pascua fiestatam rurayarqan Josías chunka pusaq wata rey 

kaykaptin. 

Josías wañunqan 



932 

 

 
©  Wycliffe Bible Translators, Inc. 

  
 

 

2 Reyes 23.28-30 

20Rey Josías DIOS YAYAPA templunta allitsatsinqanpita mas unayllatam 

Egipto nacionpa mandakuqnin rey Necao Carquemischö guërrata 
rurananpaq Éufrates mayuman soldädunkunawan aywarqan. Tsaypa 
aywar Israel nacionpa päsaptinmi rey Josías soldädunkunawan atacaqnin 
tinkupämurqan. 

21Tsaymi Necao runankunata mandarqan niyänanpaq: <<Judá nacionpa 

mandakuqnin rey, ama wajupämaytsu. Manam qamwan pelyaqtsu 
shamuykä, sinöqa juk nacionwan pelyaqmi aywaykä. Dios Yayam 
mandamashqa tsayman sas empëñu pelyaq aywanäpaq. Dios Yaya mana 
ushakätsishunaykipaq ama paypa contran shärir atacamaytsu>>. 

22Necaowan Dios Yaya willaykätsiptinpis Josíasqa manam kutikurqantsu, 

sinöqa soldädunkunawan Egipto runakunata Meguido pampachö 
atacarqan. 

23Tsaychö atacanakur flëchaq soldädukuna rey Josíasta flëchaskiyaptinmi 

rey Josías capitanninkunata nirqan: <<Flëchayämashqam. Kaypita sas 
jipiykayämay>>. 

24Tsaymi carrëtanpita capitanninkuna jipiskir juk carrëtawan Jerusalénman 

apayarqan. Tsaychö wañuskiptinmi unay castankunata pamparäyanqan 
kaqman pampayarqan. Josíaspaqmi Jerusalénchö täkuq runakuna y 
Judáchö täkuq runakunapis lütur alläpa waqayarqan. 

25Josías wañuskiptinmi llakinaypaq cantuta Jeremías jipirqan 

pampayanqan höra cantayänanpaq. Tsaymi kananyaqpis warmipis ollqupis 
tsay cantuta cantar Josías wañunqanta yarpäyan. Paykuna 
cantayanqankunam cantakuna libruchö qellqashqa kaykan. 

26Josías ruranqan y DIOS YAYAPA leyninkunata cäsunqanmi 

27qallananpita ushananyaq Israel nacionpa y Judá nacionpa mandakuqnin 

reykunapa acta librunchö qellqashqa kaykan. 

 

2 Crónicas 36 
Judá nacionchö Joacaz rey kanqan 

2 Reyes 23.31-35 

1Tsaypitanam Judá runakuna Joacazta churayarqan taytanpa rantin 

Jerusalénchö rey kananpaq. 

2Joacazqa ishkay chunka kimsa (23) watayuq kaykarmi rey yaykurqan. 

Payqa kimsa killallam Jerusalénpita mandakurqan. 

3Egipto nacionpa mandakuqnin rey Jerusalénman chaykurmi rey 

kanqanpita Joacazta qarqurqan. Tsaypitam Judá runakunata nirqan kimsa 

waranqa kimsa pachak (3,300) kïlu yuraq qellayta y kimsa chunka kimsa 
(33) kïlu qorita qoriskir impuestuta pägayänanpaq. 

4Rey kanqanpita qarquskirmi Joacazpa wawqin Eliaquimta Jerusalénchö y 

Judáchö rey kananpaq churarqan. Eliaquimpa shutintam cambiarqan 
Joacimta. Joacaztanam Egiptuman prësu apayarqan. 

Judá nacionchö Joacim rey kanqan 
2 Reyes 23.36—24.7 

5Joacimqa ishkay chunka pitsqa (25) watayuq kaykarmi Judá nacionchö rey 

yaykurqan. Paymi chunka juk wata Jerusalénpita mandakurqan. Peru DIOS 

YAYATA mana cäsurmi jutsata rurarqan. 

6Tsay witsaymi Babilonia nacionpa mandakuqnin rey Nabucodonosor 

soldädunkunawan shamuykur Jerusalénta atacayarqan. Tsaychö rey 
Joacimta prësu achkuskirmi bronci cadenawan watarkur Babiloniaman 
apayarqan. 

7Tsaynöllam DIOS YAYAPA templunpita wakin kaq manëjukunatapis 

Babiloniaman apakuyarqan. Tsay apayanqan manëjukunatam 
Babiloniachö täkuq runakuna adorayanqan diospa templunman 
churayarqan. 

8Rey Joacim imanö kawanqan, jutsata ruranqan y ima desgracia 

päsanqanmi Israel nacionpa y Judá nacionpa mandakuqnin reykunapa acta 
librunchö qellqashqa kaykan. Paypa rantinnam tsurin Joaquínna rey 
karqan. 

Judá nacionchö Joaquín rey kanqan 
2 Reyes 24.8-17 

9Joaquínqa chunka pusaq watayuq kaykarmi rey yaykurqan. Paymi kimsa 

killa y chunka junaqlla Jerusalénpita mandakurqan. Peru DIOS 

YAYATA mana cäsurmi jutsata rurarqan. 

10Mushuq wata qallananchömi Babiloniapa mandakuqnin rey 

Nabucodonosor rey Joaquínta Babiloniaman prësu 
apatsirqan. Tsaynöllam DIOS YAYAPA templunpita mas chaniyuq 
manëjukunatapis apatsirqan. Tsaypitanam Judá nacionpa y Jerusalénpa 
mandakuqnin rey kananpaq Joaquínpa tiyun Sedequíasta churarqan. 

Judá nacionchö Sedequías rey kanqan 
2 Reyes 24.18-20; Jeremías 52.1-3 

11Sedequías ishkay chunka juk (21) watayuq kaykarmi rey yaykurqan. 

Paymi chunka juk wata Jerusalénpita mandakurqan. 

12Sedequíasqa DIOS YAYA profëta Jeremíaswan willatsiptinpis mana 

cäsurmi jutsata rurarqan. 

13Yanapanakuyänanpaq Dios Yayapa shutinchö prometinakushqa 

kaykarmi rey Nabucodonosorpa contran shärirqan. Alläpa mana wiyakuq 
karmi Israel runakunata kuyaq DIOS YAYATA cäsurqantsu. 

14Tsaynöllam Sedequías mandakuq kanqan witsay mandakuq 

sacerdötikuna y runakunapis alläpa jutsa rurayman churakashqa kayarqan. 
Paykunam juklä nacionkunachö täkuq runakunanö jutsata rurar templuman 
ïdulukunata apaykur adorayarqan. Jerusalén templuchö DIOS 

YAYA täkunanpaq akrashqa kaykaptinmi mana allikunata rurayarqan. 

15Peru tsaynö kaykäyaptinpis akranqan Israel runakunata y täkunan 

templunta kuyarmi unay ayllunkuna creyikuyanqan DIOS 

YAYA profëtankunawan albertitsir willakatsirqan. 

16Tsaynö profëtakunatawan willakatsiptinpis runakunam profëtakunata 

manakaqman churar asipäyarqan. Tsaymi DIOS YAYA alläpa rabyaskir 
kuyanqan Israel runakunata castigarqan. 

Templuta juchuskatsir Judá nación runakunata prësu apayanqan 
2 Reyes 25.8-21; Jeremías 39.8-10; 52.12-30 

17Tsaynö mana cäsukuq kayaptinmi Babilonia nacionpa mandakuqnin rey 

soldädunkunawan Israel runakunata ushakätsiyänanpaq Dios Yaya 
permïtirqan. Tsay soldädukuna chaykurmi templuchö jövinkunata 
espädawan wañutsiyarqan. Tsaynöllam cällikunachöpis jövinkunata, 
jipashkunata, awkinkunata, chakwankunata y qeshyaqyashakunata mana 
llakipar wañutsiyarqan. DIOS YAYAM paykunapa poderninman llapanta 
churarqan. 

18Tsaymi templupita llapan manëjukunata jatunta y takshatapis 

apakuyarqan. Tsaynöllam templupita, reypa palaciunpita y reypa 
mandaqninkunapa wajinkunapitapis kuyakuypaq kaqkunata apakuyarqan. 
Tsay llapan qoriyanqantam Babiloniaman apayarqan. 

19Tsaypitam Dios Yayapa templunta kayaskir Jerusalén markapa 

murällantapis jankat juchuskatsirnin reypa palaciunkunatapis 
waykayarqan. Llapan chaniyuq kaqkunatam jankat ushakätsiyarqan. 

20Kawaykar quëdaqkunatapis Babilonia runakunapa y tsurinkunapa 

serviqninpaqmi prësu apayarqan. Tsaychömi servikuq kayarqan Persia 
nacionpa mandakuqnin rey Babilonia nacionta vencinqanyaq. 

21Tsaynömi profëta Jeremías willakunqanta cumpliyarqan. Jerusalénpita 

runakunata apaskiyaptinmi Judá nacionchö chakrakuna qanchis chunka 
(70) wata jamarqan. 

Israel runakuna nacionninman kutikuyanqan 
Esdras 1.1-4 

22Persia nacionchö rey kananpaq Ciro yaykunqan watam Ciruta DIOS 

YAYA yarpätsirqan Israel runakunata nacionninkunaman kutitsinanpaq. 

Tsaynö kutitsirmi profëta Jeremías willakunqanta cumplirqan. Rey Cirum 
entëru mandanqan nacionman cartawanpis willakuqwanpis nirqan: 

23<<Noqa Cirum, Persia nacionchö mandakuq rey kar, niyaq: 

<Ciëluchö DIOS YAYAM llapan nacionkunata podernïman churamushqa. 
Paymi nimashqa Judáchö kaykaq Jerusalénchö templunta 
shäritsinäpaq. Mayqaykipis Israel casta kaqkunata DIOS 

YAYA yanapaykuyäshuy markaykikunaman kutikuyänaykipaq> >>. 

Esdras 
Esdras 1 

Israel runakuna nacionninkunaman kutikuyänanpaq rey Ciro mandanqan 
2 Crónicas 36.22-23 

1Persia nacionchö rey kananpaq Ciro yaykunqan watam Ciruta DIOS 

YAYA yarpätsirqan Israel runakunata nacionninkunaman kutitsinanpaq. 
Tsaynö kutitsirmi profëta Jeremías willakunqanta cumplirqan. Rey Cirum 
entëru mandanqan nacionman cartawanpis willakuqwanpis nirqan: 

2<<Noqa Cirum, Persia nacionchö mandakuq rey kar niyaq: Ciëluchö DIOS 

YAYAM llapan nacionkunata podernïman churamushqa. Paymi nimashqa 
Judáchö kaykaq Jerusalénchö templunta shäritsinäpaq. 

3Tsaymi Dios Yayaman creyikuq runakuna mayqanpis aywakuyta munaptin 

ordenä Jerusalénman chaykur DIOS YAYAPA templunta shäritsiyänanpaq. 
Paymi Israel runakunata kuyaq Dios kar Jerusalénchö täkun. Aywakuyaptin 
mana dëjaypa yanapaykutsun. 

4Täkuyanqanpita Jerusalénman aywaqkunatam quëdaq kaq Israel 

majinkuna yanapayanqa qellaywan, qoriwan, wätakunawan y 
ofrendakunawanpis. Tsaynöllam yanapayanqa Dios Yayapa templunta 
Jerusalénchö shäritsiyänanpaq>>. 

5Rey Ciro ninqannömi templuta shäratsiyänanpaq wakin Israel runakunata 

Dios Yaya animatsirqan. Tsaymi Benjamín trïbupa y Judá trïbupa 
mandaqninkuna, sacerdötikuna y levitakunapis Jerusalénman 
shayämurqan. 

6Aywakuyaptinmi llapan vecïnunkunapis qellaywan, qoriwan, 

mikuykunawan, wätakunawan, chaniyuq kuyaypaq kaqkunawan y 
ofrendakunawanpis yanapayarqan. 

7Tsaynöllam DIOS YAYAPA templunpita Nabucodonosor apanqan 

manëjukunata Jerusalénman kutitsiyänanpaq rey Ciro entregarqan. Tsay 
manëjukunam Nabucodonosor adoranqan diosninkunapa templunchö 
churararqan. 

8Jerusalénman kutitsiyänanpaqmi tesorëru Mitrídatesta rey Ciro 

entregarqan. Paymi Sesbasarta yupapurqan. Sesbasarqa Judáman 
aywaqkunapa mandakuqninmi karqan. 

9Manëjukunata yupapur entreganqanmi karqan: qoripita kimsa chunka (30) 

tazonkuna, qellaypita waranqa (1,000) tazonkuna, ishkay chunka isqun (29) 
cutsillukuna, 

10qoripita kimsa chunka (30) täzakuna, qellaypita chusku pachak chunka 

(410) täzakuna y waranqa (1,000) tukuyläya manëjukuna. 

11Qoripita y qellaypita chaskiyanqan manëjukunam pitsqa waranqa chusku 

pachak (5,400) karqan. Llapan tsaykunatam Israel majinkunawan aywar 
Babiloniapita Jerusalénman Sesbasar kutitsirqan. 

 

Esdras 2 
Babiloniapita Jerusalénman kutiqkuna mayqan casta kayanqan y aykaq 

kayanqan 
Nehemías 7.5-73 

1Kaychömi qellqashqa kaykan Jerusalénman y Judáman shamuq 

runakunapa shutinkuna. Tsay runakunaqa rey Nabucodonosor 
Babiloniaman prësu apanqan runakunam y paykunapita miraqkunam 
kayarqan. Cada ünum unay castankuna yuriyanqan markaman 
aywakuyarqan. 

2Tsay runakunapa mandaqninkunam kayarqan Zorobabel, Josué, 

Nehemías, Seraías, Reelaías, Mardoqueo, Bilsán, Mispar, Bigvai, Rehum 
y Baana. Kaychömi qellqashqa kaykan Babiloniapita Judáman Israel 
runakuna mayqan castakuna shayämunqan: 

3Paruspita miraqkunam ishkay waranqa pachak qanchis chunka ishkay 

(2,172) kayarqan. 

4Sefatíaspita miraqkunam kimsa pachak qanchis chunka ishkay (372) 

kayarqan. 

5Arapita miraqkunam qanchis pachak qanchis chunka pitsqa (775) 

kayarqan. 

6Pahat-moabpita miraqkunam ishkay waranqa pusaq pachak chunka 

ishkay (2,812) kayarqan. Paykunam Josuépita y Joabpita miraqkuna 
kayarqan. 

7Elampita miraqkunam juk waranqa ishkay pachak pitsqa chunka chusku 

(1,254) kayarqan. 

8Zatupita miraqkunam isqun pachak chusku chunka pitsqa (945) kayarqan. 

9Zacaipita miraqkunam qanchis pachak soqta chunka (760) kayarqan. 

10Banipita miraqkunam soqta pachak chusku chunka ishkay (642) 

kayarqan. 

11Bebaipita miraqkunam soqta pachak ishkay chunka kimsa (623) 

kayarqan. 

12Azgadpita miraqkunam juk waranqa ishkay pachak ishkay chunka ishkay 

(1,222) kayarqan. 

13Adonicampita miraqkunam soqta pachak soqta chunka soqta (666) 

kayarqan. 

14Bigvaipita miraqkunam ishkay waranqa pitsqa chunka soqta (2,056) 

kayarqan. 

15Adínpita miraqkunam chusku pachak pitsqa chunka chusku (454) 

kayarqan. 

16Aterpita miraqkunam isqun chunka pusaq (98) kayarqan. Aterqa 

Ezequíaspita miraqmi karqan. 

17Bezaipita miraqkunam kimsa pachak ishkay chunka kimsa (323) 

kayarqan. 

18Jorapita miraqkunam pachak chunka ishkay (112) kayarqan. 

19Hasumpita miraqkunam ishkay pachak ishkay chunka kimsa (223) 

kayarqan. 

20Gibarpita miraqkunam isqun chunka pitsqa (95) kayarqan. 

21Belén runakunam pachak ishkay chunka kimsa (123) kayarqan. 

22Netofa runakunam pitsqa chunka soqta (56) kayarqan. 

23Anatot runakunam pachak ishkay chunka pusaq (128) kayarqan. 

24Azmavet runakunam chusku chunka ishkay (42) kayarqan. 

25Quiriat-jearim runakuna Cafira runakuna y Beerot runakunam qanchis 

pachak chusku chunka kimsa (743) kayarqan. 

26Ramá runakuna y Geba runakunam soqta pachak ishkay chunka juk (621) 

kayarqan. 

27Micmas runakunam pachak ishkay chunka ishkay (122) kayarqan. 

28Bet-el runakunawan Hai runakunam ishkay pachak ishkay chunka kimsa 

(223) kayarqan. 

29Nebo runakunam pitsqa chunka ishkay (52) kayarqan. 

30Magbis runakunam pachak pitsqa chunka soqta (156) kayarqan. 

31Jukaq Elam runakunam juk waranqa ishkay pachak pitsqa chunka chusku 

(1,254) kayarqan. 

32Harim runakunam kimsa pachak ishkay chunka (320) kayarqan. 

33Lod runakuna, Hadid runakuna y Ono runakunam qanchis pachak ishkay 

chunka pitsqa (725) kayarqan. 

34Jericó runakunam kimsa pachak chusku chunka pitsqa (345) kayarqan. 

35Senaa runakunam kimsa waranqa soqta pachak kimsa chunka (3,630) 

kayarqan. 

36Kaychömi qellqashqa kaykan Babiloniapita Judáman shamuq 

sacerdötikunapa castankunapa shutinkuna: Josué casta Jedaíaspita miraq 
sacerdötikunam isqun pachak qanchis chunka kimsa (973) kayarqan. 

37Imerpita miraq sacerdötikunam juk waranqa pitsqa chunka ishkay (1,052) 

kayarqan. 

38Pasurpita miraq sacerdötikunam juk waranqa ishkay pachak chusku 

chunka qanchis (1,247) kayarqan. 

39Harimpita miraq sacerdötikunam juk waranqa chunka qanchis (1,017) 

kayarqan. 

40Kaychömi qellqashqa kaykan Babiloniapita Judáman 

shamuq levita castakunapa shutinkuna: Hodavías casta Josuépita 
miraqkuna y Hodavías casta Cadmielpita miraqkuna. Paykunam qanchis 
chunka chusku (74) kayarqan. 

41Kaychömi qellqashqa kaykan Diosta alabar cantaqkuna mayqan 

castapita shamunqanpis: Asafpita miraqkunam pachak ishkay chunka 
pusaq (128) kayarqan. 

42Kaychömi qellqashqa kaykan punku täpaqkunapa castankunapa 

shutinkuna: Salum casta, Ater casta, Talmón casta, Acub casta, Hatita 
casta y Sobai casta. Tsay castakunapita miraqkunam pachak kimsa chunka 
isqun (139) kayarqan. 

43Kaychömi qellqashqa kaykan Diospa templunchö aruqkunapa 

castankunapa shutinkuna: Ziha casta, Hasufa casta, Tabaot casta, 

44Queros casta, Siaha casta, Padón casta, 

45Lebana casta, Hagaba casta, Acub casta, 

46Hagab casta, Salmai casta, Hanán casta, 

47Gidel casta, Gahar casta, Reaía casta, 

48Rezín casta, Necoda casta, Gazam casta, 

49Uza casta, Paseah casta, Besai casta, 

50Asena casta, Meunim casta, Nefusim casta, 

51Bacbuc casta, Hacufa casta, Harhur casta, 

52Bazlut casta, Mehída casta, Harsa casta, 

53Barcos casta, Sísara casta, Tema casta, 

54Nezía casta y Hatifa casta. 

55Kaychömi qellqashqa kaykan Salomónpa serviqninkunapita miraqkunapa 

castankunapa shutinkuna: Sotai casta, Soferet casta, Peruda casta, 

56Jaala casta, Darcón casta, Gidel casta, 

57Sefatías casta, Hatil casta, Poqueret-hazebaim casta y Amón casta. 

58Templuchö aruqkunawan Salomónpa serviqninpita miraqkunam kimsa 

pachak isqun chunka ishkay (392) kayarqan. 

59Tel-mela markapita, Tel-harsa markapita, Querub markapita, Addán 

markapita y Imer markapita Jerusalénman aywaqkuna legïtimu Israel casta 
kayanqan o karullapana casta kayanqanpis manam shumaq 
musyakarqantsu. Tsay runakunam 

60Delaíapita, Tobíaspita y Necodapita miraqkuna kayarqan. Paykunam 

soqta pachak pitsqa chunka ishkay (652) kayarqan. 

61Sacerdöti castakunapita Jerusalénman wakin shamuqkunam Habaíapita, 

Cospita y Barzilaipita miraqkuna kayarqan. Barzilaiqa Galaadpita Barzilaipa 
warmi tsurinwanmi täkurqan. Paywan täkuptinmi Barzilaipa shutinta 
aparqan. 

62Tsay runakunam Habaía casta, Cos casta y Barzilai casta kayanqanta 

musyayänanpaq padrón libruchö shutinkunata ashiyarqan. Tsaychö 
shutinkuna mana kaptinmi Jerusalénman chaykur sacerdötikuna 
aruyanqanchö aruyarqantsu. 

63Gobernadorpis nirqan Dios Yayapaq churayanqankunata mana 

mikuyänanpaq hasta Urimta y Tumimta rikar sacerdöti musyanqanyaq. 

64Jerusalénman shamuqkunam chusku chunka ishkay waranqa kimsa 

pachak soqta chunka (42,360) kayarqan. 

65Paykunawanmi qanchis waranqa kimsa pachak kimsa chunka qanchis 

(7,337) warmipis ollqupis servikuqkuna shayämurqan. Diosta alabaqkunam 
warmipis ollqupis ishkay pachak (200) paykunawan shayämurqan. 

66Bestiankunam qanchis pachak kimsa chunka soqta (736) karqan. 

Mulankunam ishkay pachak chusku chunka pitsqa (245) karqan. 

67Camëllunkunam chusku pachak kimsa chunka pitsqa (435) karqan. 

Ashnunkunanam soqta waranqa qanchis pachak ishkay chunka (6,720) 
karqan. 

68 DIOS YAYAPA templun kanqanman chaykurmi wakin mayor runakuna 

Diospa templunta yapay shäritsiyänanpaq ofrendata puëdiyanqanman 
qoriskir entregayarqan. 

69Tsay ofrendakunam karqan chusku pachak pusaq chunka pusaq (488) 

kïlu qori, ishkay waranqa qanchis pachak pitsqa chunka (2,750) kïlu qellay 
y sacerdötikuna shukukuyänanpaq pachak (100) sotänakuna. 

70Sacerdötikuna, levitakuna y wakin runakunaqa patsan Jerusalénllachömi 

täkuyarqan. Cantaqkuna, templu punku täpaqkuna, templuchö aruqkuna y 
wakin kaq Israel runakunam sïqa awilunkunapa markankunaman 
aywakuyarqan. 

 

Esdras 3 
Altarta sharkatsir Dios Yayata adorar qallaykuyanqan 

1Awilunkunapa markankunachö yachakashqa karmi Israel runakuna juk 

yarpaylla Jerusalénman llapan qorikäyarqan. Tsayqa chäyanqan wata 
qanchis kaq killachömi karqan. 

2Tsaychömi Josadacpa tsurin Josué y Salatielpa tsurin Zorobabel Dios 

Yayapa altarninta rurar qallaykuyarqan. Paykunatam yanapayarqan 
Josuépa castan sacerdötikuna y Zorobabelpa castankuna. Dios Yayapa 
serviqnin Moisés qellqanqan leykunachö ninqannöllam sacrificiuta 
waykayänanpaq altarta rurayarqan. 

3Vecïnun marka runakuna atacayänanta mantsakuykarpis ñawpa 

kanqallanchömi altarta shäratsiyarqan. Tsay altarchömi alliqpa y 
tardipapis DIOS YAYAPAQ sacrificiukunata waykayarqan. 

4 Ramäda fiestatapis  leykunachö ninqannöllam rurayarqan. Tsay 

fiestachömi aykata rupatsiyänanpaq leykunachö ninqannölla waran waran 
sacrificiuta waykayarqan. 

5Fiesta ushakaskiptinnam DIOS YAYA mandanqannölla sacrificiuta waran 

waran rupatsiyarqan. Tsaynöllam llullu killachö y fiestakunachö 
sacrificiukunata waykayarqan. Runakuna llapan voluntäninkunawan 
apayämunqantapis DIOS YAYAPAQMI altarchö waykayarqan. 

6Qanchis kaq killa qallanan junaqpitam DIOS YAYAPAQ sacrificiukunata 

waykar qallaykuyarqan. Tsaynömi rupatsiyarqan templuta 
shäritsiyänanpaq cimientuta manaraq churar. 

Templuta shäritsir qallayanqan 

7Tsaypitanam templuta shäritsiyänanpaq albañilkunatawan 

carpintërukunata pägayarqan. Tiro y Sidón runakunatapis mikuychö, 
aceitichö y vïnuchö pägayaptinmi lamar janallanpa Líbano nacionpita Jope 
markayaq cedru qeruta apapäyämurqan. Israel runakunam Persia 
nacionpa mandakuqnin rey Ciro mandanqannölla llapanta rurayarqan. 

8Tsaynömi Salatielpa tsurin Zorobabel y Josadacpa tsurin Josué Diospa 

templunta shäritsir qallaykuyarqan. Paykunatam yanapayarqan sacerdöti 

majinkuna, levitakuna y Babiloniapita Jerusalénman llapan chämuq 
runakuna. Shäritsirmi qallaykuyarqan Jerusalénman chäyämunqanpita juk 
watata cumpliskir ishkay kaq killachö. Levitakunatanam churayarqan ishkay 
chunka (20) watayuqpita DIOS YAYAPA templunchö aruqkunapa capataznin 
kayänanpaq. 

9Tsay capatazkunam kayarqan Jesúa, Cadmiel, tsurinkuna y 

castankunapis. Paykunaqa Hodavíaspita miraqkunam kayarqan. 
Tsaynöllam paykunata yanapayarqan Henadadpita miraqkunapis. 

10 DIOS YAYAPA templunpa cimientunta churar qallaykuyaptinmi 

sacerdötikuna sagrädu sotänankuna shukushqa y cornëtankuna aptashqa 
chäyarqan. Tsaynöllam levitakuna churanakuyarqan platïllunkunata 
töcar DIOS YAYATA alabayänanpaq. Tsay levitakunam Asafpita miraq 
kayarqan. Paykunam Israel runakunapa mandakuqnin rey David 
ninqannölla churanakuyarqan. 

11DIOS YAYATA agradëcikurmi alabar niyarqan: <<¡DIOS YAYAQA allillatam 

ruran! ¡Kuyakuq kayninqa Israel runakunapaq manam ni imaypis 
ushakantsu!>> Tsaynö nirmi cimientu churaychö llapan runakuna 
kushishqa qayaykacharnin DIOS YAYATA alabayarqan. 

12Tsaychö atskaq sacerdötikuna, levitakuna y mayor runakunam awkinna 

kar unay kaq templu imanö kanqanta yarparäyarqan. Paykunam mushuq 
templuta shäritsiyänanpaq cimientu churayanqanta rikar punta kaq 
templupaq yarparkur qayaraykachar waqayarqan. Wakinnam cimientuta 
churayaptin alläpa kushikuyarqan. 

13Tsaynö timpullyarraq büllata rurayaptinmi mayqan kushikuypita o 

llakikuypita qayaykachäyanqantapis tantiyayarqantsu. Tsaynö büllata 
rurayanqanmi karuyaq wiyakarqan. 

 

Esdras 4 
Templuta shäratsiyaptin chikiqninkuna amatsakuyanqan 

1Judá trïbuta y Benjamín trïbuta chikiqninkunam musyayarqan juklächö 

täkuyanqanpita chaykamur DIOS YAYAPA templunta yapay 
shäritsiyanqanta. 

2Tsaymi Zorobabel kaqman y mayor runakuna kaqman aywaykur niyarqan: 

<<Noqakunapis templuta arüsiyäshayki. Qamkuna creyikuyanqayki 
Diosnikikunamanmi noqakunapis confiakuyä. Unay castäkuna kaychö 
täkuyänanpaq Asiria runakunapa mandakuqnin rey Esar-hadón kayman 
churanqanpitam sacrificiukunata Dios Yayapaq rupatsiyashkä>>. 

3Tsaynam Zorobabel, Josué y mayor runakuna niyarqan: <<Diosnïpa 

templunta shäritsiyaptï yanapayämänayki manam conviënintsu. Persia 

nacionpa mandakuqnin rey Ciro niyämanqannöllam 
kikilläkuna DIOSNÏKUNAPA templunta shäritsiyäshaq>>. 

4Tsaymi tsay runakuna rabyarnin Judá runakuna arur mana sïguiyänanpaq 

desanimatsiyta munayarqan. 

5Templu ruratsiqkunata amatsayänanpaqmi autoridäkunatapis wakintaqa 

sobornayarqan. Tsaynömi michäyarqan Persia nacionpa mandakuqnin rey 
Ciro mandakunqan witsaypita rey Darío mandakunqanyaq. 

Jerusalén markata allitsayaptin chikiqninkuna amatsakuyanqan 

6Persia nacionchö rey Asuero mandakur qallanqan witsaypis Judáchö 

täkuq runakunata y Jerusalénchö täkuq runakunata 
desanimatsiyänanpaqmi manakaqkunata culpatsar reyman cartata 
apatsiyarqan. 

7Tsaynöllam Persia nacionpa mandakuqnin rey Artajerjes kanqan 

witsaypis Bislam, Mitrídates, Tabeel y mandaq majinkuna manakaqkunata 
culpatsar cartata apatsiyarqan. Tsay cartatam arameo idiömachö 
qellqayarqan. Rey chaskiskiptinmi Persia runakuna parlayanqan 
idiömaman traduciyarqan. 

8Tsaypitanam Jerusalénchö täkuq runakunata manakaqkunata 

culpatsarnin gobernador Rehum y secretariu Simsai rey Artajerjesman juk 
cartata apatsiyarqan. 

9Gobernador Rehum y secretariun Simsaimi tsay cartata qellqayarqan 

juezkunawan, gobernadorkunawan y autoridäkunawan willanakuskir. Tsay 
autoridäkunam Persiapita, Erecpita, Babiloniapita y Elamchö Susapita 
kayarqan. 

10Cartachö niyanqantam äniyarqan Samaria markakunachö täkuq 

runakuna y wakin provinciakunachö täkuq runakunapis. Tsay 
provinciakunam Éufrates mayupita lamaryaq karqan. Tsaychö täkuq 
runakunapa unay castankunatam rey Asnapar wakin nacionkunapita prësu 
apar tsaychö täkuyänanpaq churarqan. 

11Gobernador Rehum y secretariu Simsai apatsiyanqan cartachömi nirqan: 

Taytay rey Artajerjes, Éufrates mayupita kay tsimpa provinciachö täkuq 
serviqnikikuna karmi kay cartata apatsiyämuq. 

12Qam kaqpita kayman shamuq Israel runakunam Jerusalén markata 

allitsaykäyan. Tsay markachömi mana cäsukuq runakunalla imaypis 
täkuyashqa. Tsay markapa entëru kuchunpam cimientunkunata allitsarkur 
perqa murällata shäriykätsiyan. 

13Tsay markata allitsar murällata tumat sharkatsirqa manam 

impuestukunatapis pägayäshunkinatsu. 

14Serviqnikikuna kaykarqa manam permïtiyämantsu tsay runakuna 

contrayki shäriyänanta. Tsaymi musyanaykipaq kay cartata apatsiyämuq. 

15Taytay, niyanqaq rasunpa kanqanta shumaq musyanaykipaq unay acta 

librukunata rikaykullay. Tsaykunata liyirmi musyanki Jerusalénchö 
täkuqkuna mana cäsukuq kayanqanta. Paykuna reypa y cercan 
provinciakunachö täkuq runakunapa contran shäriyaptinmi tsay markataqa 
ushakätsiyarqan. 

16Jerusalén markata allitsar murällanta sharkatsiyaptinqa Éufrates mayu 

kay tsimpachö täkuq llapan runakunapis manam mandäduykichönatsu 
kayanqa. Taytay rey, tsayta musyanaykipaqmi kay cartata apatsiyämuq. 

17Tsaymi rey Artajerjes cartata contestar nirqan: Gobernador Rehum, 

secretariu Simsai, Samariachö täkuq runakuna y Éufrates mayu tsimpan 
provinciachö täkuq runakuna, qamkunatam saludayaq. 

18Apatsiyämunqayki cartatam parlanqä idiömaman traduciskir 

liyipayämashqa. 

19Cartachö niyämanqaykinölla Jerusalénchö täkuq runakuna imanö 

kayanqanta musyanäpaqmi churaraykaq acta librukunata liyitsishkä. 
Niyanqaykinöllam qellqashqa kaykan tsay runakuna reykunapa contran 
imaypis shäriyanqan. 

20Tsaynöllam musyashkä Jerusalénchö poderösu reykuna unay 

kayanqanta, entëru Éufrates mayu tsimpan provinciata mandädunchö 
katsiyanqanta y tsay provinciachö täkuq runakunata impuestukunata 
pägakatsiyanqanta. 

21Kanan tsay aruq runakunata amatsayay arur mana sïguiyänanpaq. Tsay 

Jerusalén markata amaraq shäritsir sïguiyätsuntsu noqa mandanqäyaq. 

22Mandayanqaqta sas willayay. Mana willayaptikiqa mandakunqä 

provinciakunachö conträmi shäriyanqa. 

23Rey Artajerjes contestanqan cartata chaskiskirmi Rehumta, secretariu 

Simsaita y mandaq majinkunata liyipurqan. Tsay cartachö niyanqanta 
wiyaykurmi Jerusalénman aywar Israel runakunata amatsayarqan 
Jerusalén markata mana shäritsiyänanpaq. 

Templu shäritsiyta yapay qallayanqan 

24Jerusalénchö templuta shäritsiyänanpaq amatsakuyaptinmi Persia 

nacionpa mandakuqnin rey Darío ishkay wata rey kanqan witsayyaq 
aruyarqantsu. 

 

Esdras 5 

1Templuta arur sïguiyänanpaqmi Iddupa tsurin profëta Zacarías y profëta 

Hageo Jerusalénchö y Judáchö täkuq Israel runakunata Dios Yaya 
revelanqanta willakuyarqan. 

2Tsaymi Salatielpa tsurin Zorobabel, Josadacpa tsurin Josué Dios Yayapa 

templunta Jerusalénchö yapay arutsir qallaykatsiyarqan. Dios Yayapa 
profëtankunapis tsaychömi arüsir kayarqan. 

3Tsayta musyaykurmi tsay provinciapa gobernadornin Tatnai, Setar-boznai 

y mandäsiqninkuna aywaykur Israel runakunata niyarqan: <<¿Pitan 
qamkunata niyäshushkanki kay templuta yapay shäritsiyänaykipaq?>> 

4Tsaypita mastam niyarqan: <<Templuta yapay shäritsiq runakunapa 

shutinkunata willayämay>>. 

5Tsaynö niyaptinpis Israel mayor runakunata mana amatsayänanpaqmi 

gobernador Tatnaita Dios Yaya tantiyatsirqan. Tsaymi Tatnai, Setar-boznai 
y mandäsiqninkuna niyarqan: <<Puntata rey Daríuman cartata apatsishun 
ima ninqantapis musyanapaq>>. 

6Kaychömi qellqashqa kaykan rey Daríuman cartakuyanqan. Kay cartatam 

cartakuyarqan gobernador Tatnai, Setar-boznai y mandäsiqninkuna. 

7Tsay cartachömi niyarqan: Taytay mandakuq Darío, qamtam 

saludaykuyällaq. 

8Judá provinciaman aywarmi rikäyashkä poderösu Dios Yayapa templunta 

Israel runakuna jatusaq rumikunawan yapay shäriykätsiyaqta. Tsaynöllam 
rikäyashkä templuta perqaskir tablakunawan entablaykäyaqta. 
Aruqkunapis sas ushayta munarmi empëñu aruykäyan. 

9Tsayta rikarmi Israel mayor runakunata tapuyashkä: <<¿Pitan 

niyäshushkanki templuta yapay shäritsiyänaykipaq? 

10Reyta willayänäpaq arutsiqkunapa shutinkunata willayämay>>. 

11Tsaymi niyämashqa: <<Noqakunaqa ciëluta y kay patsata kamaq Dios 

Yayatam adorayä. Payta adorayänäpaqmi kay juchutsiyanqan templuta 
yapay shäriykätsiyä. Kay templutash kay nacionpa mandakuqnin rey unay 
shäritsinaq. Payshi kay nacionchö wakin reykunapitapis mas poderyuq 
kanaq. 

12Tsaypita atska watakuna päsaskiptinshi unay castäkuna ciëluchö kaykaq 

Dios Yayata alläpa rabyatsiyänaq. Tsaynö rabyanätsiyaptinshi 
Babilonia nacionpa mandakuqnin rey Nabucodonosorpa poderninman 
churanaq. Tsay reyshi kay templuta juchuskatsir unay castäkunata 
Babiloniaman prësu apanaq. 

13<<Tsaypita qepatanam rey Ciro Dios Yayapa templunta yapay 

shäritsiyänäpaq niyämarqan. Tsaynö niyämarqan Babilonia nacionpapis 
mandakuqnin rey juk wata kaykarmi. 

14Babiloniachö templupita jorquskir qoripita y qellaypita rurashqa 

manëjukunata Jerusalén templuman kutitsiyänanpaq rey Ciro Sesbasarta 
entreganaq. Paytash entreganaq Judáchö gobernador kananpaq 
churarnin. Tsay manëjukunatash Babiloniapa unay mandakuqnin rey 
Nabucodonosor Dios Yayapa templunpita Babiloniachö templunman 
apanaq. 

15<<Manëjukunata Sesbasarta entregarshi rey Ciro ninaq: <Llapan 

manëjukunata Jerusalénman kutitsir punta kanqallanchö Dios Yayapa 
templunta yapay shäritsiyay>. 

16Tsayshi Sesbasarqa Jerusalénman chaykamur Dios Yayapa templunpaq 

cimientuta ruratsinaq. Tsaypita kananyaq arutsirpis manaraqmi 
ushayäraqtsu>>. Tsaynömi paykuna niyämashqa. 

17Taytay rey, paykuna niyanqan rasunpa kanqanta musyanaykipaq 

Babilonia nacionpa acta librunchö ashitsiy. Mä rasunpakush rey Ciro 
ordenashqa Jerusalénchö Diospa templunta yapay shäritsiyänanpaq. Tsay 
acta libruchö imanö qellqashqa kanqanta liyiskir imata yarpanqaykitapis 
willatsiyämay. 

 

Esdras 6 
Rey Darío ordinta apatsinqan 

1Cartakuyanqanta liyiskirmi rey Darío Babilonia nacionpa väliq 

documentukuna churaräkunanchö actata ashitsirqan. 

2Media provinciachö Acmeta marka palaciuchömi ashitsinqan actata 

tariyarqan. Tsay actachömi qellqashqa karqan: 

3Persia nacionpa mandakuqnin rey Ciro juk wata mandakuq kaykarmi 

nirqan: Dios Yayapaq sacrificiukunata waykayänaykipaq cimientun churar 
Jerusalénchö Dios Yayapa templunta yapay shäritsiyay. Tsay templupa 
altun y anchun kanqa ishkay chunka qanchis (27) metru. 

4Cada kimsa fïlata jatusaq llaqllashqa rumikunawan perqarkur juk fïlataqa 

allin kaq mushuq tablakunawan entablatsiyay. Llapan gastukunatam 
tesorërü pägakunqa. 

5Qoripita y qellaypita rurashqa manëjukunata Dios Yayapa templunpita 

Babiloniaman Nabucodonosor apamunqanta Jerusalénman kutitsir Dios 
Yayapa templunman churayätsun. 

6Tsaynö liyiskirmi rey Darío Éufrates mayu tsimpan provinciapa 

gobernadornin Tatnaita, Setar-boznaita y mandäsiqninkunata ordenar 
nirqan: Jerusalénpita witikuyay. 

7Dios Yayapa templun punta kanqallanchö yapay shäritsiyänanpaq Israel 

runakunapa gobernadorninta y mayor runakunatapis ama michäyaytsu. 

8Israel mayor runakuna Dios Yayapa templunta yapay shäritsiyänanpaqmi 

nï: Éufrates mayu tsimpan provinciachö noqapaq qoriyanqayki 
impuestukunapita llapan gastukunapaq qellayta churayay. Tsaynöpam 
ushayanqanyaq arutsiyanqa. 

9Tsaynölla Jerusalénchö sacerdötikunata waran waran llapan 

wanayanqanta alistapäyay. Dios Yayapaq sacrificiukunata 
waykayänanpaqpis mallwa törukunata, carnërukunata y cordërukunata 
alistapäyay. Tsaynölla trïguta, kachita, vïnuta y aceitita churayay. 

10Tsaymi ciëluchö Dios Yayapaq sacrificiukunata waykar noqapaq y 

tsurïkunapaq Dios Yayata mañakuyanqa. 

11Mandanqäta pipis mana cäsuptinqa wajinpa terantinta jipiskir puntanman 

ayanta turkirkur wajintapis jankat juchutsiyanki. 

12Dios Yayam Jerusalénta akrashqa tsaychö täkunanpaq. Tsaynö 

kaykaptinqa mayqan nacionpa mandakuqnin reypis amatsakuptinqa Dios 
Yaya ushakätsitsun. Noqa Darío rey karmi tsaynö kananpaq mandä. 
Ninqänölla llapanta cumpliyanki. 

13Tsaymi rey Darío apatsinqan cartachö ninqannölla tsay provinciapa 

gobernadornin Tatnai, Setar-boznai y mandäsiqninkunapis cumpliyarqan. 

14Tsaymi Israel mayor runakuna Dios Yaya ninqannölla templu ruratsiyta 

ushatsiyarqan. Tsaynöpam profëta Hageo y Iddupa tsurin profëta Zacarías 
willakuyanqanta cumpliyarqan. Tsaynöllam Persia nacionpa 
mandaqninkuna rey Ciro, rey Darío y rey Artajerjes ninqankunatapis 
cumpliyarqan. 

15Rey Darío soqta watana Persia nacionpa mandakuqnin kaykaptinmi Adar 

killa kimsa kaq junaqchö templuta ushayarqan. 

16Ushaskiyaptinmi sacerdötikuna, levitakuna y Babiloniapita Judáman 

chämuq llapan Israel runakuna Diospa templunta inagurar fiestata 
kushishqa rurayarqan. 

17Tsay fiestachömi Dios Yayapaq sacrificiuta waykayarqan pachak (100) 

mallwa törukunata, ishkay pachak (200) carnërukunata, chusku pachak 
(400) cordërukunata y chunka ishkay chïvukunata. Tsay chïvukunatam 
Israel runakunapa cada trïbunpaq jukta waykayarqan purificätsina 
sacrificiupaq. 

18Tsaypitanam Moisés qellqanqannölla Dios Yayata Jerusalénchö 

serviyänanpaq sacerdötikunata turnun töcanqanman churayarqan. 
Tsaynöllam levitakunatapis churayarqan. 

19Tsaynömi Babiloniapita Judáman chämuqkuna Pascua fiestata wata 

qallaykunan killa chunka chusku junaqchö rurayarqan. 

20Tsay fiestapaqmi sacerdötikuna y levitakuna purificäkushqana kayarqan. 

Tsaymi Pascua fiestapaq cordëruta pishtar sacrificiuta waykayarqan 
Babiloniapita Judáman chämuq Israel majinkunapaq, sacerdöti 
majinkunapaq y kikinkunapaqpis. 

21Babiloniapita chämuq Israel runakunawanmi wakin kaq mana Israel 

runakunapis tsay cordërukunata Pascua fiestachö mikuyarqan. Tsay 
runakunam jutsa ruraq runakunapa mana alli costumbrinkunata 
dëjashqana kar Israel runakunata kuyaq DIOS YAYATA ashiyarqan. 

22Tsaypitam qanchis junaqyaq Levadürannaq Tantata Mikuna fiestata 

kushishqa rurayarqan. Templunta yapay shäritsiyänanpaq Asiria nacionpa 
mandakuqnin reyta DIOS YAYA yarpätsishqa kaptinmi tsaynö 
kushikuyarqan. 

 

Esdras 7 
Jerusalénman Esdras chanqan 

1Tsaypita unaytanam Artajerjesna Persia nacionpa mandakuqnin rey 

karqan. Tsay witsaymi Seraíaspa tsurin Esdras Babilonia provinciachö 
täkurqan. Seraíasmi Azaríaspa tsurin karqan. Azaríasmi Hilcíaspa tsurin 
karqan. 

2Hilcíasmi Salumpa tsurin karqan. Salummi Sadocpa tsurin karqan. 

Sadocmi Ahitobpa tsurin karqan. 

3Ahitobmi Amaríaspa tsurin karqan. Amaríasmi Azaríaspa tsurin karqan. 

Azaríasmi Meraiotpa tsurin karqan. 

4Meraiotmi Zeraíaspa tsurin karqan. Zeraíasmi Uzipa tsurin karqan. Uzim 

Buquipa tsurin karqan. 

5Buquim Abisúapa tsurin karqan. Abisúam Fineespa tsurin karqan. 

Fineesmi Eleazarpa tsurin karqan. Eleazarmi Aarónpa tsurin karqan. 
Aarónnam punta kaq mandakuq sacerdöti karqan. 

6Esdrasmi Moisés chaskinqan leykunata alli yacharqan. Tsay leykunatam 

Israel runakunata kuyaq DIOS YAYA Moisésta entregarqan. Esdrasta DIOS 

YAYA yanapaptinmi rey Artajerjes llapan mañakunqanta previniparqan 
Babiloniapita Jerusalénman aywananpaq. 

7Paywanmi aywayarqan sacerdötikuna, levitakuna, cantaqkuna, templu 

punkuta täpaqkuna, templuchö aruqkuna y wakin kaq Israel runakunapis. 
Paykunam aywayarqan Artajerjes qanchis watana rey kanqan witsay. 

8Rey Artajerjes qanchis watana rey kaykaptinmi pitsqa kaq killachö 

Jerusalénman Esdras charqan. 

9Babiloniapita wata qallaykunan killa punta kaq junaqchö yarqamurmi 

pitsqa killachö punta kaq junaq Jerusalénman charqan. Llakipäkuq Dios 
Yaya yanapaptinmi yamaylla chäyarqan. 

10Esdrasmi llapan shonqunwan DIOS YAYAPA leyninkunata yachakur 

cumplirqan. Tsay leykunata y estatütunkunatam Israel majinkunata 
yachatsirqan. 

11Babiloniapita Esdras manaraq yarquptinmi rey Artajerjes cartata 

entregarqan. Tsay cartachömi nirqan: 

12Ciëluchö Dios Yayapa leyninkunata yachaq sacerdöti Esdras, noqa rey 

Artajerjesmi saludamuq. 

13Levita o sacerdöti kaptinpis llapan mandanqä nacionkunachö täkuq Israel 

runakunatam ordenä qamwan aywayta munarqa Jerusalénman 
aywayänanpaq. 

14Noqam qanchis yätsimaqnïkunawan Judáman y Jerusalénman kachayaq 

Diosnikipa leyninkunata cumplitsinaykipaq. 

15Yätsimaqnïkunawan qoriyanqä qellayta y qoritam Jerusalénman aywar 

apanki. Jerusalénchö täkuq Diosnikipaq llapan voluntänïkunawanmi 
tsaykunata qoriyashkä. 

16Babilonia provinciachö qoriyanqayki qellaytawan qoritapis apanki. 

Tsaynölla apayanki runakuna y sacerdötikuna voluntäninkunapita ofrenda 
qoriyanqantapis. Llapan tsaykunata Jerusalén templuman churanki. 

17Tsaykunawanmi rantinki mallwa törukunata, carnërukunata, 

cordërukunata, tsaki mikuyta y vïnuta. Tsaykunata Diosnikipa templunchö 
kaykaq altarchö sacrificiupaq rupatsinki. 

18Sobraq kaq qellaytawan qorita Diosniki tantiyatsishunqaykinölla gastanki. 

19Tsaynölla Diosnikita templunchö adorayänaykipaq entregayäshunqayki 

manëjukunata templuman churanki. 

20Diosnikipa templunpaq imatapis wanarqa churakunä almacenpita 

jorqunki. 

21Éufrates mayu tsimpan provinciachö tesorërukunatam noqa rey Artajerjes 

mandarninkuna nï: Esdras mañashunqaykita imaykatapis alistapäyanki. 
Paymi ciëluchö Dios Yayapa leyninkunata yachatsikuq sacerdöti. 

22Entregayänaykipaqmi autorizädu kayanki kimsa waranqa kimsa pachak 

(3,300) kïlu qellayta, ishkay chunka ishkay waranqa (22,000) kïlu trïguta, 
ishkay waranqa ishkay pachak (2,200) litru vïnuta, ishkay waranqa ishkay 
pachak (2,200) litru aceitita y kachitapis wananqanman. 

23Ciëluchö Dios Yaya wananqannö Jerusalén templunpaq llapanta sas 

entregayanki. Tsaynöpam tsurïkunata ni mandakunqä nacionkunatapis 
Dios Yaya castiganqatsu. 

24Sacerdötikunata, levitakunata, cantaqkunata, punku täpaqkunata, 

templuchö serviqkunata ni pï runatapis Diospa templunchö aruq kaqtaqa 
imapitapis impuestuta ama cobrayankitsu. 

25Esdras, Diosniki tantiyatsishunqaykinö Éufrates mayu tsimpan 

provinciachö juezkunata y gobernadorkunata churay. Paykunam Israel 
majikikuna kikinkunapura quëjakuyanqanta arreglayanqa. Tsaynölla 
Diosnikipa leyninkunata mana yachaq kaqta yachatsinki. 

26Diosnikipa leyninkunata y noqapa leynïkunata mana cumpliq 

runakunataqa wañutsiypa, markanpita qarquypa, multata pägatsiypa o 
carcelman qaykatsiypapis castigayanki. 

Dios Yayata Esdras mañakunqan 

27Tsaypitam Esdras nirqan: <<Unay castäkuna adorayanqan Dios Yaya, 

qamtam agradëcikuq reyta tantiyatsinqaykipita. Paymi Jerusalén 
templuykichö serviyänaqpaqpis imaykata dispönin. 

28Tsaynöllam agradëcikuq llakipämar reyta, yätsiqninkunata y 

mandäsiqninkunatapis yanapayämänanpaq yarpätsinqaykipita. Tsaynö 
yanapamaptikim Israel mayor runakunata qorikätsishkä Jerusalénman 
aywayänäpaq>>. 

 

Esdras 8 
Babiloniapita Jerusalénman aywaq cada castakunapa mandakuqnin pikuna 

kayanqan 

1Kay listachömi qellqashqa kaykan Babiloniapita Jerusalénman shamuq 

cada castakunapa mandakuqninpa shutinkuna. Paykunam Artajerjes rey 
kanqan witsay noqawan shayämurqan: 

2Fineespita miraq Gersón; Itamarpita miraq Daniel; Davidpita miraq Hatús 

3(Hatúsqa Secaníaspa tsurinmi karqan); Paruspita miraq Zacarías 

(paywanmi pachak pitsqa chunka (150) runakuna padronakuskir 
shayämurqan); 

4Pahat-moabpita miraq Zeraíaspa tsurin Elioenai (paywanmi ishkay pachak 

(200) runakuna shayämurqan); 

5Zatupita miraq Jahazielpa tsurin Secanías (paywanmi kimsa pachak (300) 

runakuna shayämurqan); 

6Adínpita miraq Jonatánpa tsurin Ebed (paywanmi pitsqa chunka (50) 

runakuna shayämurqan); 

7Elampita miraq Atalíaspa tsurin Isaías (paywanmi qanchis chunka (70) 

runakuna shayämurqan); 

8Sefatíaspita miraq Micaelpa tsurin Zebadías (paywanmi pusaq chunka 

(80) runakuna shayämurqan); 

9Joabpita miraq Jehielpa tsurin Abdías (paywanmi ishkay pachak chunka 

pusaq (218) runakuna shayämurqan); 

10Banípita miraq Josifíaspa tsurin Selomit (paywanmi pachak soqta chunka 

(160) runakuna shayämurqan); 

11Bebaipita miraq Bebaipa tsurin Zacarías (paywanmi ishkay chunka pusaq 

(28) runakuna shayämurqan); 

12Azgadpita miraq Hacatánpa tsurin Johanán (paywanmi pachak chunka 

(110) runakuna shayämurqan); 

13Elifelet, Jeiel y Semaías (paykunam Adonicampita miraqkuna kayarqan. 

Tsay castachö paykuna mas jövinmi kayarqan. Paykunawanmi soqta 
chunka (60) runakuna shayämurqan); 

14Utaiwan Zabud (paykunaqa Bigvaipita miraqkunam kayarqan. 

Paykunawanmi qanchis chunka (70) runakuna shayämurqan). 

Jerusalénman aywayänanpaq alistakuyanqan 

15Noqa Esdrasmi manaraq shamur llapan tsay runakunata Ahava markapa 

päsaq mayu kuchunman qorikätsirqä. Tsaychö kimsa junaq llapäkuna 
qoyar sacerdötikunata y mana sacerdötikunata listata 
qayaptïmi levitakuna ni jukllayllapis kayarqantsu. 

16Tsaymi qayatsirqä Eliezerta, Arielta, Semaíasta, Elnatánta, Jaribta, 

Elnatánta, Natánta, Zacaríasta y Mesulamta. Paykunam mayor runakuna 
kayarqan. Tsaynöllam qayatsirqä Joiaribta y Elnatánta. Paykunam 
leykunata yachatsikuq runakuna kayarqan. 

17Llapan tsay runakunatam Casifia markachö täkuq mayor runa Idduwan 

parlayänanpaq kacharqä. Idduwan castankunam kayarqan templuchö 
serviq levitakuna. Manaraq kacharmi yätsirqä paykunata rugar niyänanpaq: 
<<Diosnintsikpa templunchö serviyänanpaq levitakunata 
kachaykallämuy>>. 

18Chaykur yätsinqänölla rugayaptinmi Serebíasta, tsurinkunata y 

wawqinkunata kachayämurqan. Paykunam chunka pusaq kayarqan. 

Levípa tsurin Mahli ayllun Serebíasqa imaykata yachaq runam kaykan. 
Kuyapäkuq Diosnintsiktam agradëcikü tsaynö kachamunqanpita. 

19Tsaynöllam Merari casta Hasabíasta y Jesaíasta kachayämurqan. 

Paykunam tsurinkunawan y wawqinkunawan ishkay chunka (20) kayarqan. 

20Levitakunata templuchö yanapayänanpaqmi ishkay pachak ishkay 

chunka (220) runakunata kachayämurqan. Paykunapa unay ayllukunatam 
rey David y mandäsiqninkuna templuchö serviyänanpaq churayarqan. Tsay 
kachamunqan runakunatam padronayarqä. 

21Tsaynöllam Ahava mayu kuchunchö llapan runakunata nirqä: 

<<Jutsantsikpita Diosnintsikta perdonta mañakur llapantsik ayunashun. 
Tsaynölla mañakushun pushamashqa tsurintsikkunata imapis mana 
päsananpaq y apanqantsikkunata pipis mana qechumänapaq. 

22Suwakunapita tsapämänapaq soldäduntsikkunapis manam kantsu. 

Reytapis maynam nishkä: <Diosnïta ashiyaptï kikinmi cuidayäman. Jutsata 
rurayaptïqa rabyarmi castigayäman>. Reyta tsaynö nishqa karmi bestian 
montashqa soldädukunawan yanapamänapaq mañakuyta penqakü>>. 

23Israel majïkunata tsaynö willarmi Diosnintsik tsapäyämänanpaq ayunar 

mañakuyarqä. Tsaynö mañakuyaptïmi viäjichö alli yanapayämarqan. 

24Tsaymi chunka ishkay mandakuq sacerdötikunata akrarqä. Paykunam 

Serebías, Hasabías y chunka sacerdöti majinkuna kayarqan. 

25Paykunatam qellayta, qorita y manëjukunata pësapurqä. Tsaykunatam 

rey, yätsiqninkuna, mandäsiqninkuna y Babiloniachö täkuq llapan Israel 
runakunapis Diosnintsikpa templunpaq churayämurqan. 

26Pësaptïmi karqan ishkay chunka waranqa chusku pachak pitsqa chunka 

(21,450) kïlu qellay y kimsa waranqa kimsa pachak (3,300) kïlu qori. 
Tsaynöllam karqan qellaypita rurashqa pachak (100) manëjukuna 

27y qoripita rurashqa ishkay chunka (20) täzakuna. Tsay täzakunam pusaq 

kïlu pësayarqan. Tsaynöllam allin kaq broncipita rurashqa kuyakuypaq 
ishkay väsu karqan. Tsay väsukunam qoripita rurashqanö chaniyuq karqan. 

28Tsay mandakuq sacerdötikunata entregarmi nirqä: <<Serviqnin sacerdöti 

kayänaykipaqmi DIOS YAYA akrayäshushkanki. Tsay manëjukunapis DIOS 

YAYAPAQ sagrädum. Tsay qellay y qoripis llapan voluntäninkunawan 
runakuna churayämunqan ofrendam. Tsaynömi churayämurqan unay 
aylluntsikkuna creyikuyanqan DIOS YAYAPAQ. 

29Alli següru Jerusalénman apayay mandakuq sacerdötikunata, 

levitakunata y Israel autoridäkunata entregayänaykipaq. Paykunam 
pësaskir Jerusalén templuchö almacenman churayanqa>>. 

30Tsaynö nir entregaptïmi Diosnintsikpa templunman apayänanpaq 

pësanqan qellayta, qorita y kuyakuypaq kaqkunata sacerdötikuna y 
levitakuna chaskiyarqan. 

Jerusalénman chäyanqan 

31Punta kaq killa chunka ishkay junaqchömi Ahava mayu kuchunchö 

qorikäyanqäpita Jerusalénman shayämurqä. Shayämuptïmi 
chikimaqnïkunapita y asaltantikunapita Diosnintsik cuidayämarqan. 

32Jerusalénman chaykamurmi kimsa junaq jamayarqä. 

33Chusku kaq junaqchönam apayämunqan qellayta, qorita y kuyakuypaq 

kaqkunata Diosnintsikpa templunchö pësaskatsir Uríaspa tsurin sacerdöti 
Meremotta entregayarqan. Paywanmi kayarqan Fineespa tsurin Eleazar, 
Josuépa tsurin Jozabad y Binúipa tsurin Noadías. Jozabadwan 
Noadíasmi levitakuna kayarqan. 

34Tsay junaqllam llapanta pësapurnin yupaskir aykata chaskiyanqantapis 

acta libruman apuntayarqan. 

35Tsaypitam Jerusalénman noqawan shamuqkuna Israel runakunapa 

shutinchö sacrificiuta waykayänanpaq sacerdötikunaman entregayarqä 
chunka ishkay mallwa törukunata, isqun chunka soqta (96) carnërukunata 
y qanchis chunka qanchis (77) cordërukunata. Tsaynöllam purificätsina 
sacrificiupaqpis entregayarqä chunka ishkay chïvukunata. Tsaykunatam 
Dios Yayata adorar llapanta waykayarqan. 

36Tsaypitanam rey Artajerjes apatsimunqan cartata tsaychö täkuq 

autoridäkunaman y gobernadorkunamanpis apatsirqä. Cartachö rey 
ordenanqannöllam runakunapaq y Dios Yayapa templunpaq imaykatapis 
previnipäyämarqan. 

 

Esdras 9 
Israel runakuna jutsata rurayanqanpita Dios Yayata Esdras mañakunqan 

1Tsaypitanam Israel runakunapa mandaqninkuna shamur niyämarqan: 

<<Kaychö täkuq juklä runakunapa costumbrinkuna mana alli kanqanta 
musyaykarmi sacerdötikuna, levitakuna y wakin Israel majintsikkuna tsay 
runakunawan tallukashqa kaykäyan. Tsay juklä runakunam kayan cananeo 
runakuna, heteo runakuna, ferezeo runakuna, jebuseo runakuna, amonita 
runakuna, moabita runakuna, Egipto runakuna y amorreo runakuna. 

2Paykunawan tallukarmi kikinkuna y tsurinkunapis paykunapa warmi 

tsurinkunawan churakaykäyan. Dios Yaya kuyanqan santu runankuna 
kaykarmi juklä runakunawan tallukaykäyan. Tsaynö jutsata 
rurayänanpaqmi autoridäkunawan wakin kaq mandaq majïkuna puntata 
jutsata rurayashqa>>. 

3Tsaynö willayämaptinmi alläpa llakikur llatapätapis rachirraq aqtsätawan 

shaprätapis llupirqä. 

4Babiloniapita Jerusalénman puntata shamuq runakuna jutsata 

rurayanqanpitam Diosta cäsuq Israel majïkuna noqawan qorikäyarqan. 
Tardi kaq sacrificiuta altarchö waykayanqanyaqmi llapäkuna alläpa 
llakishqa kayarqä. 

5Tsay höra llakikuynï päsaskiptinmi llatapäpis jankat rachishqa 

qonqurikuykur Dios Yayata mañakurqä: 

6<<Dios Yayallä, alläpam penqakü. Manam musyätsu imata ruranäpaq ni 

imanö mañakamunäpaqpis. Noqakunaqa yupaytapis mana puëdiypaqnö 
alläpa jutsatam rurayashkä. 

7Unaypitam jutsa rurayllachö kawayashkä. Unay castäkunapis noqakunanö 

jutsata rurayanqanpitam mandakuqnin reykunata y sacerdötikunata mana 
llakipar castigashkanki. Tsaynöpam juklä nacionpa mandakuqnin reykuna 
venciskir poderninchö katsiyarqan. Tsay runakunam unay ayllükunata 
alläpa maqar markankunapitapis karuman apayarqan. Imaykankunata 
qechuskirmi manakaqman churayarqan. Paykunanöllam kananpis 
sufriykäyä. 

8<<Dios Yayallä, llakipämaptikim wallkaqllapis kaychö librina kawakur 

akranqayki partichö wajïkunapis rurayashkä. Juklä nación runakunapa 
poderninchö kayanqäpita librayämarmi alli kawakuyänapaq 
yanapayämashkanki. 

9Ashwan manam dëjayämashkankitsu juklä runakunapa poderninchö 

kayaptïpis. Llakipäyämaptikim Persia nacionpa mandakuqnin reykunapis 
llakipäyämashqa. Qammi kallpäkuna qarayämashkanki raqälla kaykaq 
templuykita allitsayänäpaq. Qammi Judáchö y Jerusalénchöpis 
chikimaqnïkunapita tsapäyämashkanki. 

10<<Dios Yayallä, alläpa jutsayuq karmi ni ima niyta puëdiyätsu. 

Mandamientuykikunatapis manam allipa cumpliyashkätsu. 

11Tsay mandamientuykikunatam servishuqniki profëtakunawan 

willakatsimur niyämashkanki: <Yaykuyänaykipaq kaq nacionkunachö täkuq 
runakuna maytsaychöpis jutsata rurayaptinmi 
nacionninkuna impüru kaykan. 

12Tsurikikunata paykunapa tsurinkunawan ama churayankitsu ni imachöpis 

ama yanapayankitsu. Kay niyanqaqkunata cäsurmi chakraykikunachö 
wayuqkunata mikur alli kawakuyanki. Tsaynöllam chakraykikunapis 
tsurikikunapaq imayyaqpis kanqa>. 

13<<Ninqaykita mana cäsukur jutsata rurayaptinmi unay ayllükunata alläpa 

castigarqayki. Tsaynö castigarpis manam jutsata rurayanqanmannöqa 

castigashkankitsu, sinöqa wallkaqllapis kayman shayämunäpaqmi 
yanapayämashkanki. 

14Tsaynö kuyaykäyämaptikipis jutsasapa runakunapa warmi 

tsurinkunawan churakarmi mandamientuykikunata manakaqman yapay 
churayashkä. Tsaynö rurayanqätaqa manam ni imaykanöpapis tantiyätsu. 
Tsaynö ruraykäyaptïqa rasunpach rabyarnin llapäta ushakätsiyämankiman. 

15<<DIOS YAYA, wallkaqllapis kaychö kayänäpaqmi llakipäyämar 

yanapayämashkanki. Tsaymi jutsayuq kar puntaykichö kaytapis 
merëciyätsu>>. 

 

Esdras 10 
Mana Israel warmipita rakikäyänanpaq willanakuyanqan 

1Dios Yayapa templun punkuchö Esdras pelatakuykur waqarnin perdonta 

mañakuptinmi atskaq runakuna, warmikuna y wamrakunapis puntanman 
qorikaykur alläpa llakikur waqayarqan. 

2Tsaynö kaykäyaptinmi Elampita miraq Jehielpa tsurin Secanías Esdrasta 

nirqan: <<Noqakunam mana Israel warmikunawan churakar Diosnintsikta 
cäsuyashkätsu. Tsaynö kaptinpis manaraqmi Dios Yaya 
ushakätsimashkantsikraqtsu. 

3<<Diosnintsikwanmi pactuta rurayäshaq mana Israel warmïkunawan 

churakäyanqäpita rakikar wawankunatawan qarquyänäpaq. 
Mandakunqaykinömi Diosnintsikpa leyninkunata cäsuyäshaq. Tsaynöllam 
Diosnintsikta llapan cäsuqkunapis nikäyan. 

4Sharkur llapäta consejaykayällämay. Mandakunqaykita rurayänäpaq 

listum kaykäyä. Imata rurayänäpaqpis sas niykayällämay>>. 

5Tsaynö niyaptinmi Esdras sharkur mandakuq 

sacerdötikunata, levitakunapa mandaqninkunata llapan Israel majinkunata 
juratsirqan Secanías ninqanta cumpliyänanpaq. Tsaymi llapan jurayarqan. 

6Tsaypitanam Dios Yayapa templunpita Esdras aywarqan Eliasibpa tsurin 

Johanánpa wajinman. Tsaychömi llakikurnin ni imata mana mikur ni upyar 
wararqan. Paymi llakikurqan Babiloniapita Jerusalénman punta 
shamuqkuna Dios Yayata mana cäsuyanqanpita. 

7Tsaypitam Babiloniapita llapan shamuqkuna Jerusalénman 

qorikäyänanpaq entëru Judápa y Jerusalénpa willakatsirqan. 

8Tsaynöllam willakatsirqan kimsa junaqta mana chäyämuptinqa 

imaykankunatapis qechuskir Israel majinkuna täkuyanqan 
markakunapitapis qarquyänanpaq. Tsaynö rurayänanpaqmi Israel mayor 
runakunawan yätsiqninkuna willanakukuyarqan. 

9Kimsa junaqchönam Judá trïbukuna y Benjamín trïbukuna Jerusalénman 

llapan qorikäyarqan. Tsaymi karqan isqun kaq killa ishkay chunka (20) 
junaqchö. Templupa patiunman chaykurmi jamaykuyarqan. Tsayman 
qorikäyanqanpita y alläpa tamyaptinmi llapan mantsakar tsuktsukyäyarqan. 

10Tsaymi sacerdöti Esdras ichirkur nirqan: <<Qamkuna mana Israel 

warmikunawan churakar jutsata rurayaptikim llapantsik jutsayuq 
kaykantsik. 

11Unay aylluntsikkuna creyikuyanqan DIOS YAYAPA puntanchö jutsata 

rurayanqaykipita perdonta mañakuyay. Tsaypita Dios Yaya munanqannö 
kawakur mana Israel warmiwan churakäyanqaykipita rakikäyay>>. 

12Tsaynö niptinmi llapan runakuna jinchi niyarqan: <<Taytay, 

niyämanqaykitam llapanta cumpliyäshaq. 

13Mana Israel warmiwan churakashqa kaqkunam atskaq kayä. Kay 

parlanqantsikqa manam juk junaq ni ishkay junaqlla arreglaypaqtsu. Tamya 
tiempu kaykaptinqa manam cällillachö ichiräkuyämantsu. 

14Kaychö llapä kayanqäpa rantin mandaqnïkunalla quëdayätsun. Paykuna 

cïtayämanqan junaqmi mana Israel warmiwan churakashqa kaqkuna 
mayor runakunawan y juezkunawanpis Jerusalénman kutiyämushaq. 
Justiciata rurayaptinmi Diosnintsik rabyanqanatsu>>. 

15Asaelpa tsurin Jonatán y Ticvapa tsurin Jahazíasllam tsay ninqanta 

chaskiyarqantsu. Tsaynöllam levita Mesulam y levita Sabetai favornin 
shäriyarqan. 

16Tsay chuskun mana chaskiyaptinpis Babiloniapita wakin kaq shamuq 

runakunaqa llapanmi chaskiyarqan. Tsaymi sacerdöti Esdras cada 
castapita juk mayor runata churarqan arreglananpaq. Chunka kaq killa 
punta kaq junaqchömi tsay runakuna qorikaskir willanakuyarqan cada 
runata imanö juzgayänanpaq. 

17Wata qallaykunan punta kaq junaqmi mana Israel warmiwan churakashqa 

kaq runakuna imanö kayänanpaq autoridäkuna willanakuyarqan. 

18Kaychömi qellqashqa kaykan mana Israel warmiwan rakikaq 

sacerdötikunapa shutinkuna: Maasías, Eliezer, Jarib, Gedalías (paykunam 
Josadacpa tsurin Josuépita y wawqinkunapita miraqkuna kayarqan. 

19Makinkunata pallarkurmi warminkunapita rakikäyänanpaq äniyarqan. 

Mana Israel warmiwan churakäyanqanpita perdonashqa kayänanpaqmi juk 
carnëruta apayämurqan), 

20Hanani, Zebadías (paykunam Imerpita miraqkuna kayarqan), 

21Maasías, Elías, Semaías, Jehiel, Uzías (paykunam Harimpita miraqkuna 

kayarqan), 



957 

 

 
©  Wycliffe Bible Translators, Inc. 

  
 

 

22Elioenai, Maasías, Ismael, Natanael, Jozabad y Elasa (paykunam 

Pasurpita miraqkuna kayarqan). 

23Kaychömi qellqashqa kaykan mana Israel warmiwan rakikaq levitakunapa 

shutinkuna: Jozabad, Simei, Kelita niyanqan Kelaía, Petaías, Judá y 
Eliezer. 

24Kaychömi qellqashqa kaykan mana Israel warmiwan rakikaq cantaqpa 

shutin: Eliasib. Kaychömi qellqashqa kaykan mana Israel warmiwan rakikaq 
punku täpaqkunapa shutinkuna: Salum, Telem y Uri. 

25Kaychömi qellqashqa kaykan mana Israel warmiwan rakikaq wakin Israel 

runakunapa shutinkuna: Ramía, Jezías, Malquías, Mijamín, Eleazar, 
Malquías, Benaía (paykunam Paruspita miraqkuna kayarqan), 

26Matanías, Zacarías, Jehiel, Abdi, Jeremot, Elías (paykunam Elampita 

miraqkuna kayarqan), 

27Elioenai, Eliasib, Matanías, Jeremot, Zabad, Aziza (paykunam Zatupita 

miraqkuna kayarqan), 

28Johanán, Hananías, Zabai, Atlai (paykunam Bebaipita miraqkuna 

kayarqan), 

29Mesulam, Maluc, Adaía, Jasub, Seal, Ramot (paykunam Banipita 

miraqkuna kayarqan), 

30Adna, Quelal, Benaía, Maasías, Matanías, Bezaleel, Binúi, Manasés 

(paykunam Pahat-moabpita miraqkuna kayarqan), 

31Eliezer, Isías, Malquías, Semaías, Simeón, 

32Benjamín, Maluc, Semarías (paykunam Harimpita miraqkuna kayarqan), 

33Matenai, Matata, Zabad, Elifelet, Jeremai, Manasés, Simei (paykunam 

Hasumpita miraqkuna kayarqan), 

34Madai, Amram, Uel, 

35Benaía, Bedías, Quelúhi, 

36Vanías, Meremot, Eliasib, 

37Matanías, Matenai, Jaasai (paykunam Banipita miraqkuna kayarqan), 

38Simei, 

39Selemías, Natán, Adaía, 

40Macnadebai, Sasai, Sarai, 

41Azareel, Selemías, Semarías, 

42Salum, Amarías, José (paykunam Binúipita miraqkuna kayarqan), 

43Jeiel, Matatías, Zabad, Zebina, Jadau, Joel y Benaía (paykunam 

Nebupita miraqkuna kayarqan). 

44Tsay runakunam mana Israel warmiwan churakashqa kayarqan. Tsaymi 

rakikaskir tsay warminkunata wawankunatawan qarquyarqan. 

Nehemías 
Nehemías 1 

Jerusalénpaq Dios Yayata Nehemías mañakunqan 

1Kay libruchömi qellqashqa kaykan Hacalíaspa tsurin Nehemías 

ruranqankuna. Artajerjes ishkay chunka (20) watana Persia nacionpa 
mandakuqnin rey kaykaptinmi Quisleu killachö noqa Nehemías Susa 
markachö kaykarqä. 

2Tsaychö kaykaptïmi Judápita shamuq runakunawan wawqï Hanani 

watukamaq chämurqan. Paykunatam tapurqä Jerusalénchö imanö 
kaykanqanta y Judáchö quëdamuq runakuna imanö kaykäyanqanta. 

3Tsaymi niyämarqan: <<Judá provinciachö quëdamuq runakunam alläpa 

llakipaypaq y penqakuypaq ñakaykäyan. Jerusalénpa murällantapis jankat 
juchuskatsirmi punkunkunatapis waykar ushayashqa>>. 

4Tsaynö willayämaptinmi alläpa waqar jamarqä. Tsaymi atska junaq 

llakishqa ayunarnin ciëluchö kaykaq Dios Yayata mañakur 

5nirqä: <<Ciëluchö kaykaq DIOS YAYA, alläpa poderösum 

kanki. Pactuta rurar äninqaykinöllam kuyashuqnikikunata y 
mandamientuykita cumpliqkunata imaypis kuyanki. 

6Servishuqniki Israel runakunapaq paqasta y junaqta mañakamunqäta 

wiyaykallämay. Israel majïkunawan y castäkunawan mana cäsukurmi 
jutsata rurayashkä. 

7Mana allikunata rurarmi servishuqniki Moiséswan willatsiyämanqayki 

mandamientuykikunata, estatütuykikunata y leynikikunatapis 
cumpliyashkätsu. 

8Moisésta ninqaykita yarpaykullay. Paytam nirqayki: <Jutsata rurayaptikiqa 

maytsaypam qarquyäshayki. 

9Peru yapay cäsuyämar mandamientükunata cumpliyaptikim sïqa 

maytsaychö witsikashqa kayaptikipis täkunäpaq akranqä markaman 
qoriyämushayki>. 

10<<Serviqniki y kuyanqayki runakunam kayä. Poderösu kaynikiwanmi 

unay ayllükunata Egiptupita jipimurqayki. 

11Dios Yaya, rugakamunqaqta wiyaykallämay. Serviqniki karmi shutikichö 

alabayaq. Tsaynölla reytapis tantiyaykatsillay rugakuptï 
yanapaykamänanpaq>>. Tsay witsaymi rey Artajerjespa vïnu serviqnin 
karqä. 

 

Nehemías 2 
Jerusalénman Nehemías aywananpaq rey Artajerjes äninqan 

1Ishkay chunka (20) watana Artajerjes rey kaykaptinmi Nisán killachö vïnuta 

servirqä. Serviykaptïmi llakishqa kanqäta rey tantiyarqan. 

2Tsaymi tapumarqan: <<¿Imanirtan llakishqa kaykanki? Manam 

qeshyaykaqnötsu kanki. ¿Imatan päsaykäshunki?>> Tsaymi alläpa 
mantsakarqä. 

3Tapumaptinmi nirqä: <<¡Taytay rey, imayyaqpis kawaykullay! Unay 

castäkuna täkuyanqan markam raqällana kaykan. Punkunkunapis jankat 
rupashqam kaykan. Tsaynö kaykaptin ¿imanirtan mana llakikümantsu?>> 

4Reynam nimarqan: <<¿Imanö yanapanaqtatan munanki?>> Tsaymi 

ciëluchö kaykaq Dios Yaya yanapamänanpaq shonqullächö jina höra 
mañakuskir 

5nirqä: <<Taytay rey, qamtam rugakullaq Judáman mandamänaykipaq. 

Änimaptikiqa unay castäkuna täkuyanqan juchushqa kaykaq markata 
allitsatsinäpaqmi aywashaq>>. 

6Rugakunqä höram reypa puntanchö reina jamaykarqan. Tsaynö 

rugakuptïmi rey nimarqan: <<¿Imayyaqtan tsaychö kamunki? ¿Imaytan 
tsaypita kutimunki?>> Imay kutimunäpaq kanqanta willaptïmi Judáman 
aywanäpaq änimarqan. 

7Tsaypita masta rugarmi nirqä: <<Mana rabyakuyllapa Éufrates mayu 

tsimpanchö gobernadorkunapaq cartata ruraykallämuy. Tsaynöpam 
Judáman chanqäyaq pipis tsapämanqatsu. 

8Tsaynölla muntiki täpaq Asafpaqpis cartata ruraykallämuy qeruta 

alistapämänanpaq. Tsay qerutam wanashaq templupa punkukunapaq, 
markapa murällan punkukunapaq y täkunäpaq wajita ruratsinäpaq>>. 
Tsaynö mañakuptïmi llakipäkuq Dios Yaya yanapamarqan rey 
änimänanpaq. 

9Susapita aywaptïmi compañayämänanpaq rey mandamurqan bestian 

montashqa soldädukunatawan capitanninkunata. Éufrates mayu 
tsimpanchö gobernadorkunaman chaykurnam rey apatsimanqan cartata 
entregarqä. 

10Israel runakunata yanapanäpaq Jerusalénman chanqäta musyaskirmi 

horonita casta Sambalat y amonita casta autoridä Tobíaspis 
rabyakuyarqan. 

11Jerusalénman chanqäpita kimsa junaqtam 

12juk ishkaq runakunallawan paqasllapa rikapakuq yarquyarqä. Pitapis 

manam willarqätsu Jerusalénchö imata ruranäpaq Dios Yaya 
tantiyatsimanqanta. Rikäpakuq aywar noqallam bestiä montashqa 
aywarqä. 

13Tsay paqasllam Raqra shutiyuq punkupa yarquskir Dragón shutiyuq pözu 

kaqläpa tumamur Basüra Jitarikuna shutiyuq punkuman chäyarqä. Tsaynö 
rikapakurmi Jerusalénpa murällan juchushqata y punkunkunapis jankat 
rupashqata rikäyarqä. 

14Tsaypitam päsayarqä Pashtaq Yaku shutiyuq punku kaqläpa Rey 

Armakunan Pözu kaqyaq. Tsaypitaqa bestiä päsananpaq näni manam 
karqannatsu. 

15Tsaymi pukrullapa witsar murälla imanö kanqanta rikapakuyarqä. Patsa 

manaraq waraptin rikapakur ushaskirmi Raqra shutiyuq punkupa kutiyarqä. 

16Tsaychö rikapakur puriyanqäta autoridäkuna manam musyayarqantsu. 

Tsayyaqqa manam willarqäraqtsu Israel runakunata, sacerdötikunata, 
mayor runakunata, autoridäkunata ni murällata allitsayänanpaq 
kaqkunatapis. 

17Tsaypitam paykunata nirqä: <<Qamkuna musyayankim Jerusalén 

raqällana kanqanta y punkunkunapis jankat rupashqa kanqanta. Pipis 
mana asipaykämänapaq Jerusalénpa murällanta llapantsik yapay 
shäritsishun>>. 

18Tsaypitam willarqä Dios Yaya llakipämar yanapamanqanta y rey ima 

nimanqantapis. Tsaymi llapan niyarqan: <<Llapantsik yapay sas 
shäritsishun>>. Tsaynö nirmi llapä animatsinakuyarqä arur qallayänäpaq. 

19Tsayta musyaskirmi horonita casta Sanbalat, amonita casta autoridä 

Tobías y Arabiapita Gesem asipäyämar niyämarqan: <<¿Imatatan 
yarpanki? ¿Reypa contran shäriytaku munanki?>> 

20Tsaymi nirqä: <<Ciëluchö kaykaq Dios Yayam yanapayämanqa markapa 

murällanta allitsayänäpaq. Paypa serviqnin karmi yapay allitsar 
qallaykuyäshaq. Jerusalén murällata allitsatsiyanqäman manam 
mëtikäyämunkimantsu>>. 

 

Nehemías 3 
Jerusalén murällata allitsar qallariyanqan 

1Tsaypitam mandakuq sacerdöti Eliasib sacerdöti majinkunawan qorikaskir 

Üsha shutiyuq punkuta allitsayarqan. Marcunkunata churarmi punkukunata 
churayarqan. Murällatam allitsayarqan Pachak shutiyuq törripita Hananeel 
törriyaq. 

2Tsaypita sïguiq murällatam Jericó marka runakuna allitsayarqan. Tsaypita 

kaqtam Imripa tsurin Zacur allitsarqan. 

3Senaapita miraq runakunanam Pescädu shutiyuq punkuta allitsayarqan. 

Marcunkunata churarmi punkukunata churayarqan. Tsaypitanam 
cerröjunkunata y trancankunata churayarqan. 

4Pescädu shutiyuq punkupitanam Meremot allitsarqan. Payqa Uríaspa 

tsurin y Cospa willkanmi karqan. Tsaypita kaqtanam Mesulam allitsarqan. 
Payqa Berequíaspa tsurin y Mesezabeelpa willkanmi karqan. Tsaypita 
päsaq murällatanam Baanapa tsurin Sadoc allitsarqan. 

5Tsaypita kaqtanam Tecoa marka runakuna allitsayarqan. Peru reqishqa 

mayor Tecoa runakunaqa manam yanapayta munayarqantsu. 

6Jesaná punkutanam Paseahpa tsurin Joiada y Besodíaspa tsurin 

Mesulam allitsayarqan. Marcukunata churatsirmi punkukunata 
churatsiyarqan. Tsaynö churaskatsirmi cerröjunkunata y trancankunata 
churayarqan. 

7Tsaypita päsaq murällatanam Gabaón runa Melatías y Meronot runa 

Jadón allitsayarqan. Paykunawanmi Gabaón runakuna y Mizpa 
runakunapis aruyarqan. Gabaón y Mizpa markakunam kayarqan Éufrates 
mayu kay tsimpan provinciapa gobernadornin mandakunqanchö. 

8Tsaypita päsaq murällatanam Harhaíapa tsurin Uziel allitsarqan. Paymi 

qellay fundiq karqan. Tsaypita päsaq murällatanam Hananías allitsarqan. 
Paymi perfümita ruraq karqan. Tsaynömi Jerusalén murällata Anchu Perqa 
niyanqanyaq allitsayarqan. 

9Tsaypita päsaq murällatanam Hurpa tsurin Refaías allitsarqan. Paymi 

pullan Jerusalén distrïtupa gobernadornin karqan. 

10Tsaynöllam päsaq murällata Harumafpa tsurin Jedaías allitsarqan. 

Allitsatsinqan murällaqa wajin frentinpam päsarqan. Tsaypita päsaq 
murällatanam Hasabníaspa tsurin Hatús allitsarqan. 

11Tsaypita päsaq murällatanam Harimpa tsurin Malquías y Pahat-moabpa 

tsurin Hasub allitsayarqan. Paykunam Jornu shutiyuq törritapis 
allitsayarqan. 

12Tsaynöllam päsaq murällata Halohespa tsurin Salum allitsarqan. 

Salumqa pullan Jerusalén distrïtupa gobernadorninmi karqan. Paytam 
warmi tsurinkuna yanapayarqan murällata allitsananpaq. 

13Raqra shutiyuq punkutanam Zanoa runakunawan Hanún allitsayarqan. 

Punkukunata churaskirmi cerröjunkunata y trancankunata churayarqan. 
Tsaypitanam chusku pachak pitsqa chunka (450) metru murällatana 
perqayarqan Basüra Jitariyänan shutiyuq punkuyaq. 

14Recabpa tsurin Malquíasnam Basüra Jitariyänan shutiyuq punkuta 

allitsarqan. Malquíasqa Bet-haquerem distrïtupa gobernadorninmi karqan. 
Punkukunata churaskirmi cerröjunkunata y trancankunata churayarqan. 

15Colhozipa tsurin Salumnam Pashtaq yaku shutiyuq punkuta allitsarqan. 

Salumqa Mizpa distrïtupa gobernadorninmi karqan. Punkukunata 
churaskirmi cerröjunkunata y trancankunata churayarqan. Tsaypitanam 

tsay punku jananta qatayarqan. Tsaynöllam reypa huertan lädunchö Siloé 
estanqui lädupa päsaq murällantapis allitsarqan. Tsay murällatam Davidpa 
Markan niyanqan partipita urämuna grädayaq allitsarqan. 

16Tsaypita päsaq murällatanam Azbucpa tsurin Nehemías allitsarqan. 

Nehemíasmi pullan Bet-sur distrïtupa gobernadornin karqan. Paymi David 
castakuna pamparäyanqan panteón frentinyaq allitsarqan. Tsaychömi 
karqan yaku qorikuna pözu y soldädukunapa cuartelninpis. 

Jerusalén murällata levitakuna allitsayanqan 

17Tsaypitanam levitakuna murällata allitsayarqan. Tsay levitakunam 

kayarqan: Banipa tsurin Rehum, Hasabías (Paymi Rehum allitsanqanpita 
päsaq murällata allitsarqan. Hasabíasqa pullan Keila distrïtupa 
gobernadornin karmi tsay distrïtu runakunapa shutinchö allitsarqan); 

18Henadadpa tsurin Bavai (Paymi Hasabías allitsanqanpita päsaq murällata 

allitsarqan. Bavaiqa pullan kaq Keila distrïtupa gobernadorninmi karqan); 

19Josuépa tsurin Ezer (Paymi Bavai allitsanqanpita päsaq murällata 

allitsarqan. Ezerqa Mizpa markapa gobernadorninmi karqan. Paymi 
guërrapaq armakuna churaränan wajiman witsäna frentinpa allitsarqan. 
Tsaychömi murällapa esquïnan kaykan); 

20Zabaipa tsurin Baruc (Paymi Ezer allitsanqanpita päsaq murällata 

kushishqa allitsarqan. Tsayqa esquïnapita mandakuq sacerdöti Eliasibpa 
wajin punkuyaqmi karqan); 

21y Uríaspa tsurin Meremot (Paymi Baruc allitsanqanpita päsaq murällata 

Eliasibpa wajin punkunpita wajin esquïnayaq allitsarqan. Meremotqa Cospa 
willkanmi karqan). 

Jerusalén murällata sacerdötikuna allitsayanqan 

22Tsaypita päsaq murällatanam Jerusalén lädunkunachö täkuq 

sacerdötikuna allitsayarqan. Tsay sacerdötikunam kayarqan: 

23Benjamín y Hasub (Paykunam wajin frentinpa päsaq murällata 

allitsayarqan); Maasíaspa tsurin Azarías (Paymi Ananíaspa willkan karqan. 
Paymi kikinpa wajin frentinpa allitsarqan); 

24Henadadpa tsurin Binúi (Paymi Azaríaspa wajinpita murälla esquïnanyaq 

allitsarqan); 

25Uzaipa tsurin Palal (Paymi esquïnapita allitsarqan. Tsaynöllam mandakuq 

reypa wajinchö jatun törritapis allitsarqan. Tsay törrim karqan cárcel punku 
cercanchö); Faruspa tsurin Pedaías 

26y Ofel barriuchö täkuq runakuna (Paykunam murällata allitsayarqan Yaku 

shutiyuq punku frentinyaq. Tsay punkuqa rupay yarqamun kaqlächömi 

karqan. Tsaynöllam tsaychö kaykaq jatun törritapis allitsayarqan. Tsay 
allitsaq runakunam templuchö aruq runakuna kayarqan). 

Jerusalén murällata wakin kaq runakuna allitsayanqan 

27Tsaypita päsaq murällatam Tecoa runakunana jatun törri frentinpita Ofel 

murällaman tinkut allitsayarqan. 

28Bestiakuna shutiyuq punkupita qallaykurmi sacerdötikuna cada ünu 

wajinkuna frentin kaq murällata allitsayarqan. 

29Tsaypita päsaqtanam Imerpa tsurin Sadoc allitsarqan. Pay allitsanqanmi 

wajin frentinpa karqan. Tsaypita päsaq murällatanam Secaníaspa tsurin 
Semaías allitsarqan. Paymi templu punkuta täpaq kaykan. Täpanqan 
punkum rupay yarqamunan kaqlächö kaykan. 

30Tsaypita päsaq kaqtam Selemíaspa tsurin Hananías y Hanún 

allitsayarqan. Hanúnqa Salafpa soqta kaq tsurinmi karqan. Tsaypita päsaq 
kaqtanam Berequíaspa tsurin Mesulam allitsarqan. Pay allitsanqanmi wajin 
frentinchö karqan. 

31Tsaypita päsaq murällatanam qellay fundiq Malquías allitsarqan 

templuchö aruqkunapa y negociantikunapa wajinkuna kaqyaq. Tsay wajim 
Qorikäyänan shutiyuq punku frentinchö karqan. Tsaynöllam rikachakuna 
waji kanqan esquïnachö karqan. 

32Tsaypita päsaq murällatam qellay fundiqkuna y negociantikuna Üshakuna 

shutiyuq punkuyaq allitsayarqan. 

 

Nehemías 4 
Israel runakunata chikiqninkuna manakaqman churayanqan 

1 (3.33) Juchushqa murällata allitsaykäyanqäta musyaskirmi Sanbalat 

alläpa rabyar manakaqman churayämarqan. 

2 (3.34) Tsaymi mandakuq majinkunapa y Samaria soldädukunapa 

puntanchö nirqan: <<¡Imatatan ruraykäyan mana väliq Israel runakuna! 
¡Allitsayta ushaskir sacrificiuta waykayänanpaq kanqantach yarpäyan! ¡Juk 
junaqlla ushayänanpaq kanqantach yarpäyan! ¿Rupashqa montunaraykaq 
rumikunawantsuraq perqayta yarpäyan?>> 

3 (3.35) Tsaynöllam Sambalatpa lädunchö amonita Tobíaspis nirqan: 

<<Tsay perqayanqanqa atuq jarurkuptillanmi juchuskinqa>>. 

4 (3.36) Tsaynö niyaptinmi Dios Yayata mañakur nirqä: <<Dios Yayallä, 

burlakayämanqanta wiyaykullay. Maldicionäyämanqanpis kikinkunallapaq 
maldición kaykullätsun. Chikiqninkunapa makinkunaman churaykullay juklä 
nacionkunaman prësu apayänanpaq. 

5 (3.37) Jutsankunatapis ama perdonaykuytsu. Markapa murällanta 

shäritsiyaptïmi manakaqman churayäman>>. 

6 (3.38) Tsaynö Dios Yayaman mañarkurmi llapan voluntänïkunawan arur 

pullanyaqna murällata shäritsiyarqä. 

7 (1) Peru Jerusalén murällata altutana shäritsiyanqäta y juchushqa 

kaqkunatapis wichqaykäyanqätana musyaskirmi Sanbalat, Tobías, Arabia 
runakuna, amonita runakuna y Asdod runakuna alläpa rabyakuyarqan. 

8 (2) Tsaymi Jerusalénman shamuykur atacayämänanpaq llapan 

willanakuyarqan. 

9 (3) Tsaynam Diosnintsikta mañakuskir churanakuyarqä paqaspa o 

junaqpa atacayämaptinpis defendikuyänäpaq. 

10 (4) Tsaymi Judá runakuna manärakur niyarqan: <<Murälla juchunqan 

rumikunaqa alläpam montunaraykan. Ashtamuqkunapa kallpankunapis 
manam kannatsu. Murälla allitsayta manam puëdishunnatsu>>. 

11 (5) Chikimaqnïkunapis willanakurshi niyänaq: <<Aruyta dëjayänanpaq 

illaqpita yaykuykur jankat wañuskatsishun>>. 

12 (6) Tsaynöllam chikimaqkuna täkuyanqan kaqchö täkuq Israel 

majïkunapis yapay yapay willayämarqan wakpita kaypita 
atacayämänanpaq willanakuyanqanta. 

13 (7) Tsaymi runakunata castanpa castanpa churarqä espädankunawan, 

lanzankunawan y flëchankunawan cuidayänanpaq. Paykunatam churarqä 
murälla waqtankunaman, fácil yaykuyänanpaq kaqkunaman y pipis mana 
cuidanqan kaq sitiukunaman. 

14 (8) Tsaychö runakuna mantsakashqa kaykaqta rikarmi mayor 

runakunata, mandakuqkunata y llapan runakunatapis nirqä: <<Paykunapita 
ama mantsakäshuntsu. Poderösu Dios Yayaman confiakur castaykikunata, 
tsurikikunata, warmikikunata y wajikikunata defendiyay>>. 

15 (9) Tsaynö pelyayänäpaq shuyaraykäyanqäta y Dios Yaya mana 

permïtinanpaq kanqanta musyaskirmi conträkuna atacayämayta 
valorayarqannatsu. Tsaynöpam yapay murälla allitsayta sïguiyarqä. 

16 (10) Tsaypitanam mandädüchö kaq pullan soldädukuna aruyarqan y 

pullan kaq soldädukunanam bronci chilïquin shukushqa pelyayänanpaq 
listu shuyaräyarqan lanzankunawan, escüdunkunawan y flëchankunawan. 
Tsaynöllam Judá runakunata llapan capitankunapis yanapayänanpaq listu 
kayarqan. 

17 (11) Murällata allitsaqkunawan rumi ashtaqkunapis jukaq makinkunawan 

armankuna aptashqam aruyarqan. 

18 (12) Tseqllankunaman espädankuna jatishqam llapanpis kayarqan. 

Imapis kaptin sas töcananpaqmi cornëta töcaqpis puntächö kayarqan. 

19 (13) Mayor runakunata, mandakuqkunata y wakin runakunatam nirqä: 

<<Atska aruy kaptinmi murällata perqar alläpa karu karu kaykantsik. 

20 (14) Atacamaqnintsik shayämuptin cornëtata töcaqta wiyarqa tsayman 

llapantsik sas qorikäshun defendikunapaq. Favornintsik shärirmi 
Diosnintsik pelyanqa>>. 

21 (15) Patsa waranqanpita patsa tutapanqanyaq aruyaptïmi pullan kaq 

runakuna lanzankuna aptashqa kayarqan. 

22 (16) Mastam runakunata nirqä: <<Servishuqnikikunawan Jerusalénllachö 

quëdakuyay. Tsaynöpam paqaspa cuidayanki y junaqpana aruyanki>>. 

23 (17) Noqapis, castäkunapis, yanapamaqnïkunapis compañayämaq 

soldädukunapis llatapäkunata manam llushtikuyarqätsu. Tsaynöpam 
atacayämaptin pelyayänäpaq listu kayarqä. 

 

Nehemías 5 
Waktsakunapa favornin Nehemías shärinqan 

1Tsay witsaymi Israel majinkuna waktsayätsiyaptin warmipis ollqupis 

quëjakur rabyashqa niyarqan: 

2<<Atska wamrayuq karmi mikuyänäpaq gränupis mana kaptin alläpa 

faltäpukuyä>>. 

3Wakinnam niyarqan: <<Mikuyänäpaq imäkunapis mana kaptinmi 

chakräkunata, üva chakräkunata y wajïkunatapis prenda churayashkä>>. 

4Wakinnam niyarqan: <<Reyta impuestuta pägayänäpaqmi üva 

chakräkunata y wakin chakräkunatapis prenda churar qellayta 
prestakuyashkä. 

5Tsay prestakuyanqä runakunapis castäkunalla kayaptinmi tsurïkunawan 

tsurinkunapis tsay castalla kayan. Tsaynö kaykarpis impuestuta 
pägayänäpaqmi warmi tsurïkunata y ollqu tsurïkunatapis servikuq 
kayänanpaq rantikuyashkä. Wakin kaq warmi tsurïkunataqa 
rantikuyashkänam. Üva murunäkunawan wakin kaq chakräkunapis prenda 
kaptinmi imäpis kantsu tsurïkunata servikuq kayanqanpita jipiyänäpaq>>. 

6Tsayta wiyarmi alläpa rabyarqä. 

7Tsaymi alli shumaq yarpachakuykur mayor runakunatawan 

mandakuqkunata plëtur nirqä: <<¡Imanirtan tsay castalla kaykar 
prestayanqayki qellaypa wachayninta cobraykäyanki!>> Tsaymi shumaq 
willanakuyänäpaq llapan runakunata qorikaskatsir 

8nirqä: <<Israel majintsikkunata juklä nación runakunaman 

rantikuyanqanpitam imaykanöpis pägakur jipimushkantsik. ¿Tsaynö 
jipiykämushqaku qamkunaqa tsurinkunata rantikatsir 
waktsayaykätsiyanki?>> Tsaynö niptïmi ni ima niyämaytapis mana puëdir 
upällalla kayarqan. 

9Tsaypitam masta nirqä: <<Tsaynö rurayanqaykim alläpa penqakuypaq. 

Diosnintsikpita mantsakurqa runa majintsikta ama waktsayätsishuntsu. 
Tsaynöpam chikimaqnintsik juklä runakunapis allqutsakamäshuntsu. 

10Qamkunanömi castäkuna, mandäsimaqnïkuna y kikïpis trïguta y qellayta 

prestashkä. ¡Tsay prestanqantsikta ama cobrashunnatsu! 

11Masbien sas chakrankunata, üva murunankunata, olïvus chakrankunata 

y wajinkunata kutitsiyay. Qellayta, trïguta, vïnuta y aceitita 
prestayanqaykitapis amana cobrayaynatsu>>. 

12Tsaymi niyämarqan: <<Taytay, niyämanqaykinömi llapanta kutitsiyäshaq. 

Prestayanqäta y wachaynintapis mananam cobrayäshaqnatsu>>. Tsaynö 
äniyaptinmi sacerdötikunata qayaskatsir puntanchö runakunata 
juratsiyarqan äniyanqanta cumpliyänanpaq. 

13Tsaymi cäpäta tsapiskir nirqä: <<Äniyanqanta mana cumpliq kaqtaqa 

cäpäta tsapinqänö wajinkunapita Dios Yaya qarqutsun. Imaykankunata 
Dios Yaya qechurnin ni imannaqta dëjatsun>>. Tsaynö niptïmi llapan 
runakuna niyarqan: <<Tsaynö kaykullätsun>>. Tsaypitanam DIOS 

YAYATA alabar äniyanqanta llapan cumpliyarqan. 

14Judá partichömi gobernador karqä rey Artajerjes ishkay chunka (20) 

watapita kimsa chunka ishkay (32) wata rey kanqanyaq. Tsay chunka 
ishkay wata päsanqanyaqmi noqa y mandäsiyämaqnïkunapis 
cobrayarqätsu gobernador cobrananpaq kaq impuestuta. 

15Peru noqapita mas punta kaq gobernadorkunam sïqa impuestukunata 

cobrayarqan. Mikuyta y vïnuta rantiyänanpaqmi chusku chunka (40) 
qellayta waran waran churayänanpaq maytsaychö obligayarqan. Tsay 
gobernadorkunapa mandäsiqninkunam runakunata alläpa ñakatsiyarqan. 
Peru noqam sïqa Dios Yayapita mantsakur tsaykunata rurarqätsu. 

16Masbienmi noqawan mandäsimaqnïkunapis murälla aruyman 

churakashqa kar ni chakratapis rantiyashkätsu. 

17Wajïchömi pachak pitsqa chunka (150) runakuna mikuyan. Paykunam 

Israel runakunawan soldädukunapa capitanninkuna kayarqan. Juklä 
nacionpita watukamaqnï shamuq runakunata manam yuparqänatsu. 

18Paykuna mikuyänanpaqmi waran waran juk töruta pishtatsirqä, mas wera 

kaq soqta üshata y wallpakunatapis. Cada chunka junaqchömi maytsika 

vïnuta apayämuq. Tsaynö qaraykarpis runakuna waktsa kayaptinmi 
gobernador kanqä derëchüta cobrarqätsu. 

19¡Dios Yaya, kay runakuna alli kawakuyänanpaq yanapanqäta 

yarpaykullay! ¡Noqatapis yanapaykallämay! 

 

Nehemías 6 
Nehemíasta chikiqninkuna atacayta munayanqan 

1Sanbalat, Tobías, Arabia runa Gesem y wakin chikimaqnï runakunam 

Jerusalén markapa murällanta juk uchkullatapis mana dëjaypa 
allitsatsinqäta musyaskiyarqan. Peru punkukunataqa manaraqmi 
churatsirqäraqtsu. 

2Ushaykäyanqätana musyaskirmi Sanbalatwan Gesem kachayämurqan 

willakuqninkuna niyämänanpaq: <<Shamunkish Ono pampachö mayqan 
markallamanpis qorikaykur parlanapaq>>. Peru maliciarqämi tsay tumpalla 
atacayämänanpaq qayatsiyämanqanta. 

3Tsayta musyarmi kachayämunqan runakunata nirqä: <<Tiempüpis 

manam kantsu shamunäpaq. Mas väliq kaq aruychömi aruykä. Shamuptïqa 
aruynïmi jitapakanqa>>. 

4Tsaynöllam chusku kuti kachayämurqan puntata niyämanqannölla 

niyämänanpaq. Tsaymi noqapis puntata ninqänölla nirqä. 

5Pitsqa kutichönam serviqninwan cartata apatsimurqan. Tsay cartachöpis 

punta kaq cartachö niyanqannöllam nirqan. Llapan liyiyänanpaq 
kichayllatam apatsimurqan. 

6Tsay cartachömi nirqan: <<Reypa contran kar murällata 

shäriykätsinqaykitam maytsaychöpis runakuna parlaykäyan. Tsaynöllam 
nikäyan Jerusalén runakunapa mandakuqnin rey kanaykipaq 
yarpaykanqaykita. Gesempis tsaynöllam nikan. 

7Tsaynöllash Jerusalénchö rey kanqaykita willakuyänanpaq 

profëtakunatapis churashkanki. Tsayshi niyanqa: <¡Judáchö 
mandamaqnintsik rey kannam!> Tsaykunata rey Artajerjes manaraq 
wiyanqanyaq willanakunapaq sas shamuy>>. 

8Tsaymi Sanbalatta willananpaq kachamunqan runata nirqä: <<Tsay 

ninqayki manam rasunpatsu. Tsaytaqa kikikipa yarpayllaykipitam 
nikanki>>. 

9Tsaynömi chikimaqnïkuna mantsatsiyämarqan aruykäyanqäta 

imaykanöpapis dëjatsiyämayta munar. Peru noqam Dios Yayata 
mañakurqä mana dëjaypa yanapayämänanpaq. 

10Tsaypitanam Delaíapa tsurin y Mehetabelpa willkan Semaías wajinchö 

wichqapukushqa kaykaqta watukaq aywarqä. Chaykuptïmi nimarqan: 

<<Wañutsiyäshunaykipaqmi yarpaykäyan. Mana wañutsiyäshunaykipaq 
Dios Yayapa templunchö mas ruri kaq cuartuman yaykuskir punkuta 
trancaskamushun. Mana tsinkakuptikiqa kanan paqasmi 
wañutsiyäshunki>>. 

11Peru noqam nirqä: <<Manam wañuyta mantsätsu. Dios Yayaman 

confiakuq runakunaqa manam templuman tsinkakuq yaykuyantsu. Noqaqa 
manam tsinkakushaqtsu>>. 

12Semaíasqa Dios Yayapa profëtan mana kanqantam tantiyarqä. 

Sanbalatwan Tobías pägashqa kayaptinmi Dios Yayapa profëtan tukurqan. 

13Tsaynö pägayarqan mantsakätsimänanpaq y yätsimanqanta rurar jutsata 

ruranäpaqmi. Tsaynö ruraptïqa conträ parlarmi alläpa penqakuyman 
churayämanman karqan. 

14<<¡Dios Yayallä, Sanbalatwan Tobías tsaynö rurayämanqanpita 

castigaykullay! ¡Tsaynölla profetïsa tukuq Noadíastapis castigaykullay! 
¡Wakin kaq profëta tukuqkunatapis mantsakätsiyämanqanpita 
castigaykullay!>> 

15Elul killachö ishkay chunka pitsqa (25) junaqchömi murällata perqar 

ushayarqä. Pitsqa chunka ishkay (52) junaqmi tsay murällata allitsatsir 
ushayarqä. 

16Tsaymi llapan chikiyämaqnïkuna pöcu tiempullachö murälla allitsayta 

ushayanqäta musyayarqan. Tsay nación cercankunachö täkuqkuna allish 
tukuyanqanpis alläpa mantsakaywan maypach aywarqan. Tsaynömi llapan 
runakuna musyayarqan Diosnintsik yanapayämaptin aruyta ushayanqäta. 

17Tsay witsaymi respitashqa Judá runakunawan Tobías atska kuti 

cartanakuyarqan. 

18Judáchö täkuq atskaq runakunam Tobíaswan alli päsakuyarqan. Paymi 

Arapa tsurin Secaníaspa mashan karqan. Tsaynöllam Tobíaspa tsurin 
Johanán Mesulampa mashan karqan. Mesulamqa Berequíaspa tsurinmi 
karqan. 

19Tobíaspaqmi pïmaypis alli runa kanqanta parlayaq. Tsaynöllam ima 

ninqätapis payta sas willayaq. Tobíasmi mantsakätsimänanpaq cada vezlla 
cartata apatsimuq. 

 

Nehemías 7 
Jerusalénta täpayänanpaq Nehemías yätsinqan 

1Murälla allitsayta ushaskirnin punkukunata churaskirmi punku 

täpaqkunata churayarqan. Tsaynöllam cantaqkunata 
y levitakunatapis churayarqan. 

2Jerusalénchö mandakuq kananpaqmi wawqï Hananita churarqä. Payta 

yanapananpaqmi cuartelchö mas mandakuq soldädu Hananíasta 
churarqä. Hananíasqa wakin runakunapitapis masmi Dios Yayapita 
mantsakurqan. 

3Paykunatam nirqä: <<Rupay mashtamuptinraq Jerusalén punkunkunata 

kichayanki y rupay manaraq jeqaptin wichqaskir trancapakuyanki. Tsaynö 
rurayanki punku täpaqkuna manaraq aywayaptin. Jerusalénchö 
täkuqkunapita akrar wakinta churayanki reqishqa wajikuna kanqanchö 
cuidayänanpaq y wakintana kikinkunapa wajin kanqanchö 
cuidayänanpaq>>. 

4Jerusalén markam jatun karqan. Peru jatun kaptinpis juchushqa 

wajikunata manaraq allitsayaptinmi wallkaqlla tsaychö täkuyarqan. 

Babiloniapita Jerusalénman shamuqkuna mayqan casta kayanqan y aykaq 
kayanqan 

Esdras 2.1-70 

5Dios Yaya yarpätsimaptinmi qayatsirqä mayor runakunata, autoridäkunata 

y wakin runakunatapis castanpa castanpa padronayänäpaq. Tsaychömi 
puntata shamuq runakuna padronakuyanqan rölluta tarirqä. Tsay 
libruchömi qellqashqa karqan: 

6Kaychömi qellqashqa kaykan Jerusalénman y Judáman shamuq 

runakunapa shutinkuna. Tsay runakunaqa rey Nabucodonosor 
Babiloniaman prësu apanqan runakunam y paykunapita miraqkunam 
kayarqan. Cada ünum unay castankuna yuriyanqan markaman 
aywakuyarqan. 

7Tsay runakunapa mandaqninkunam kayarqan Zorobabel, Josué, 

Nehemías, Azarías, Raamías, Nahamani, Mardoqueo, Bilsán, Misperet, 
Bigvai, Nehum y Baana. Kaychömi qellqashqa kaykan Babiloniapita 
Judáman shamuq Israel runakunapa castankunapa shutinkuna: 

8Paruspita miraqkunam ishkay waranqa pachak qanchis chunka ishkay 

(2,172) kayarqan. 

9Sefatíaspita miraqkunam kimsa pachak qanchis chunka ishkay (372) 

kayarqan. 

10Arapita miraqkunam soqta pachak pitsqa chunka ishkay (652) kayarqan. 

11Pahat-moabpita miraqkunam ishkay waranqa pusaq pachak chunka 

pusaq (2,818) kayarqan. Paykunam Josuépita y Joabpita miraqkuna 
kayarqan. 

12Elampita miraqkunam juk waranqa ishkay pachak pitsqa chunka chusku 

(1,254) kayarqan. 

13Zatupita miraqkunam pusaq pachak chusku chunka pitsqa (845) 

kayarqan. 

14Zacaipita miraqkunam qanchis pachak soqta chunka (760) kayarqan. 

15Binúipita miraqkunam soqta pachak chusku chunka pusaq (648) 

kayarqan. 

16Bebaipita miraqkunam soqta pachak ishkay chunka pusaq (628) 

kayarqan. 

17Azgadpita miraqkunam ishkay waranqa kimsa pachak ishkay chunka 

ishkay (2,322) kayarqan. 

18Adonicampita miraqkunam soqta pachak soqta chunka qanchis (667) 

kayarqan. 

19Bigvaipita miraqkunam ishkay waranqa soqta chunka qanchis (2,067) 

kayarqan. 

20Adínpita miraqkunam soqta pachak pitsqa chunka pitsqa (655) kayarqan. 

21Aterpita miraqkunam isqun chunka pusaq (98) kayarqan. Aterqa 

Ezequíaspita miraqmi karqan. 

22Hasumpita miraqkunam kimsa pachak ishkay chunka pusaq (328) 

kayarqan. 

23Bezaipita miraqkunam kimsa pachak ishkay chunka chusku (324) 

kayarqan. 

24Harifpita miraqkunam pachak chunka ishkay (112) kayarqan. 

25Gabaónpita miraqkunam isqun chunka pitsqa (95) kayarqan. 

26Belén runakuna y Netofa runakunam pachak pusaq chunka pusaq (188) 

kayarqan. 

27Anatot runakunam pachak ishkay chunka pusaq (128) kayarqan. 

28Bet-azmavet runakunam chusku chunka ishkay (42) kayarqan. 

29Quiriat-jearim runakuna, Cafira runakuna y Beerot runakunam qanchis 

pachak chusku chunka kimsa (743) kayarqan. 

30Ramá runakuna y Geba runakunam soqta pachak ishkay chunka juk (621) 

kayarqan. 

31Micmas runakunam pachak ishkay chunka ishkay (122) kayarqan. 

32Bet-el runakunawan Hai runakunam pachak ishkay chunka kimsa (123) 

kayarqan. 

33Nebo runakunam pitsqa chunka ishkay (52) kayarqan. 

34Jukaq Elam runakunam juk waranqa ishkay pachak pitsqa chunka chusku 

(1,254) kayarqan. 

35Harim runakunam kimsa pachak ishkay chunka (320) kayarqan. 

36Jericó runakunam kimsa pachak chusku chunka pitsqa (345) kayarqan. 

37Lod runakuna, Hadid runakuna y Ono runakunam qanchis pachak ishkay 

chunka juk (721) kayarqan. 

38Senaa runakunam kimsa waranqa isqun pachak kimsa chunka (3,930) 

kayarqan. 

39Kaychömi qellqashqa kaykan Babiloniapita Judáman shamuq 

sacerdötikunapa castankunapa shutinkuna: Josué casta Jedaíaspita miraq 
sacerdötikunam isqun pachak qanchis chunka kimsa (973) kayarqan. 

40Imerpita miraq sacerdötikunam juk waranqa pitsqa chunka ishkay (1,052) 

kayarqan. 

41Pasurpita miraq sacerdötikunam juk waranqa ishkay pachak chusku 

chunka qanchis (1,247) kayarqan. 

42Harimpita miraq sacerdötikunam juk waranqa chunka qanchis (1,017) 

kayarqan. 

43Kaychömi qellqashqa kaykan Babiloniapita Judáman 

shamuq levita castakunapa shutinkuna: Hodavías casta Josuépita 
miraqkuna y Hodavías casta Cadmielpita miraqkuna. Paykunam qanchis 
chunka chusku (74) kayarqan. 

44Kaychömi qellqashqa kaykan Diosta alabar cantaqkuna mayqan 

castapita shamunqanpis: Asafpita miraq runakuna. Paykunam pachak 
chusku chunka pusaq (148) kayarqan. 

45Kaychömi qellqashqa kaykan punku täpaqkunapa castankunapa 

shutinkuna: Salum casta, Ater casta, Talmón casta, Acub casta, Hatita 
casta y Sobai casta. Tsay castakunapita miraqkunam pachak kimsa chunka 
pusaq (138) kayarqan. 

46Kaychömi qellqashqa kaykan Diospa templunchö aruqkunapa 

castankunapa shutinkuna: Ziha casta, Hasufa casta, Tabaot casta, 

47Queros casta, Siaha casta, Padón casta, 

48Lebana casta, Hagaba casta, Salmai casta, 

49Hanán casta, Gidel casta, Gahar casta, 

50Reaía casta, Rezín casta, Necoda casta, 

51Gazam casta, Uza casta, Paseah casta, 

52Besai casta, Mehunim casta, Nefisesim casta, 

53Bacbuc casta, Hacufa casta, Harhur casta, 

54Bazlut casta, Mehída casta, Harsa casta, 

55Barcos casta, Sísara casta, Tema casta, 

56Nezía casta y Hatifa casta. 

57Kaychömi qellqashqa kaykan Salomónpa serviqninkunapita miraqkunapa 

castankunapa shutinkuna: Sotai casta, Soferet casta, Perida casta, 

58Jaala casta, Darcón casta, Gidel casta, 

59Sefatías casta, Hatil casta, Poqueret-hazebaim casta y Amón casta. 

60Templuchö aruqkunawan Salomónpa serviqninpita miraqkunam kimsa 

pachak isqun chunka ishkay (392) kayarqan. 

61Tel-mela markapita, Tel-harsa markapita, Querub markapita, Adón 

markapita y Imer markapita Jerusalénman aywaqkuna legïtimu Israel casta 
kayanqan o karullapana casta kayanqanpis manam shumaq 
musyakarqantsu. Tsay runakunam 

62Delaíapita, Tobíaspita y Necodapita miraqkuna kayarqan. Paykunam 

soqta pachak chusku chunka ishkay (642) kayarqan. 

63Sacerdöti castakunapita Jerusalénman wakin shamuqkunam Habaíapita, 

Cospita y Barzilaipita miraqkuna kayarqan. Barzilaiqa Galaadpita Barzilaipa 
warmi tsurinwanmi täkurqan. Paywan täkuptinmi Barzilaipa shutinta 
aparqan. 

64Tsay runakunam Habaía casta, Cos casta y Barzilai casta kayanqanta 

musyayänanpaq padrón libruchö shutinkunata ashiyarqan. Tsaychö 
shutinkuna mana kaptinmi Jerusalénman chaykur sacerdötikuna 
aruyanqanchö aruyarqantsu. 

65Gobernadorpis nirqan Dios Yayapaq churayanqankunata mana 

mikuyänanpaq hasta Urimta y Tumimta rikar sacerdöti musyanqanyaq. 

66Jerusalénman shamuqkunam chusku chunka ishkay waranqa kimsa 

pachak soqta chunka (42,360) kayarqan. 

67Paykunawanmi qanchis waranqa kimsa pachak kimsa chunka qanchis 

(7,337) warmipis ollqupis servikuqkuna shayämurqan. Diosta alabaqkunam 
warmipis ollqupis ishkay pachak chusku chunka pitsqa (245) paykunawan 
shayämurqan. 

68Bestiankunam qanchis pachak kimsa chunka soqta (736) karqan. 

Mulankunam ishkay pachak chusku chunka pitsqa (245) karqan. 

69 (68b) Camëllunkunam chusku pachak kimsa chunka pitsqa (435) karqan. 

Ashnunkunanam soqta waranqa qanchis pachak ishkay chunka (6,720) 
karqan. 

70 (69) Wakin mayor runakunam Diospa templunta yapay shäritsiyänanpaq 

puëdiyanqanman ofrendata qoriskir entregayarqan. Gobernadornam 
entregarqan pusaq kïlu qorita, pitsqa chunka (50) tazonkunata y 
sacerdötikuna shukukuyänanpaq pitsqa pachak kimsa chunka (530) 
sotänakunata. 

71 (70) Mayor runakunam tesorëruta entregayarqan pachak soqta chunka 

(160) kïlu qorita y juk waranqa ishkay pachak chunka (1,210) kïlu qellayta. 

72 (71) Wakin kaq runakunam entregayarqan pachak soqta chunka (160) kïlu 

qorita, pachak chunka (110) kïlu qellayta y sacerdötikuna shukukuyänanpaq 
soqta chunka qanchis (67) sotänakunata. 

73 (72) Sacerdötikuna, levitakuna, punku täpaqkuna, cantaqkuna, 

templuchö aruqkuna y llapan Israel runakunapis awilunkunapa 
markankunachönam täkuyarqan. Qanchis kaq killapitanam llapan 
runakunapis wajinkunachöna täkuyarqan. 

 

Nehemías 8 
Moisés qellqanqan leykunata runakuna wiyayänanpaq liyinqan 

1Tsaypita juk junaqchönam llapan Israel runakuna Yaku shutiyuq punku 

kaqlä pläzaman qorikäyarqan. Llapan qorikaskirmi yachatsikuq Esdrasta 
mañayarqan Moisés qellqanqan leykunata apamunanpaq. Tsay 
leykunatam Israel runakunata DIOS YAYA entregashqa karqan. 

2Tsaynö mañayaptinmi llapan warmipis ollqupis y tantiyaqna kaq 

wamrakunapis qorikashqa kaykäyanqanman leykuna qellqashqa kaykaq 
rölluta sacerdöti Esdras aparqan. Tsay junaqmi qanchis killachö punta kaq 
junaq karqan. 

3Yaku shutiyuq punku kaqlä pläzachömi tsay runakunata alliqpita pullan 

junaqyaq röllupita liyipurqan. Liyipuptinmi llapan runakunapis shumaq 
wiyayarqan. 

4Parlamunanpaq armayanqan tablachömi yachatsikuq Esdras llapan 

rikäyänanpaq ichiraykarqan. Tsay tablam tsay junaqpaq rurashqa karqan. 
Derëcha kaq lädunchömi ichiräyarqan Matatías, Sema, Anías, Urías, 
Hilcías y Maasías. Itsuq kaq lädunchönam ichiräyarqan Pedaías, Misael, 
Malquías, Hasum, Hasbadana, Zacarías y Mesulam. 

5Runakuna rikaykäyaptin rölluta Esdras kichaskiptinmi llapan 

sharkuyarqan. 

6Tsaymi poderyuq DIOS YAYATA Esdras alabarqan. Runakunanam 

makinkunata pallarkur niyarqan: <<¡Amén! ¡Tsaynö kaykullätsun!>> 
Tsaypitam DIOS YAYATA adorar qonqurikuyarqan urkunkunapis patsaman 
töpanqanyaq. 

7Esdras imata liyinqantapis levitakuna shumaq tantiyatsikuyaptinmi llapan 

runakuna mana kuyukur shumaq wiyayarqan. Tantiyatsikuq levitakunam 
kayarqan Josué, Bani, Serebías, Jamín, Acub, Sabetai, Hodías, Maasías, 
Kelita, Azarías, Jozabed, Hanán y Pelaía. 

8Dios Yayapa leyninkunata röllupita jinchi liyipuskirmi shumaq 

tantiyatsiyarqan. 

9Liyipuyanqanta wiyarmi llapan runakuna llakikur waqayarqan. Tsaymi 

gobernador Nehemías, yachatsikuq sacerdöti Esdras y leykunata 
tantiyatsiq levitakunapis niyarqan: <<Kanan 
junaqmi DIOSNINTSIKTA adorana sagrädu junaq. Ama llakikuyaytsu ni 
waqayaytsu>>. 

10Mastam Esdras nirqan: <<Alli allillata kusinar mikuyay. Mishkiq vïnutapis 

llapayki upyayay. Mikuyninnaq kaqkunatapis mikuyta qarayay. Kanan 
junaqmi Diosnintsikta adorana sagrädu junaq. Ama llakikuyaytsu. DIOS 

YAYA kushikuyta qaramashqam kallpayuqpis kantsik>>. 

11Tsaynöllam levitakunapis runakunata shoqar niyarqan: <<Sagrädu junaq 

kaykaptinqa ama waqayaytsu>>. 

12Tsaynö niyaptinmi llapan runakuna mikuq y upyaq aywayarqan. 

Liyipuyanqanta tantiyarmi kushikuypita juknin jukninpis mikuyta aypunakur 
jatun fiestata rurayarqan. 

Ramäda fiestata rurayanqan 

13Waräninnam leykuna imata ninqantapis shumaq musyayänanpaq mayor 

runakuna, sacerdötikuna y levitakunapis yachatsikuq Esdraswan yapay 
qorikäyarqan. 

14Liyirmi tantiyayarqan qanchis killachö fiestata rurar Israel runakuna 

ramädallachö täkuyänanpaq DIOS YAYA Moiséswan willakatsir 
mandanqanta. 

15Tsaymi jina höra willakatsiyarqan Jerusalénchö y llapan markakunachö 

runakuna jirkaman aywar olïvupa, arrayanpa, palmapa y wakin 
jachakunapa rämankunatapis qorimur leykuna ninqannö ramädata 
rurayänanpaq. 

16Jirkakunapa aywarmi rämakunata apayämurqan. Tsaykunawanmi 

ramädata rurayarqan wajin janankunachö, patiunkunachö Dios Yayapa 
templun patiuchö, Yaku shutiyuq punku pläzachö y Efraín shutiyuq punku 
pläzachöpis. 

17Juklä nacionchö täkuyanqanpita chämuq Israel runakunam ramädata 

ruraskir patsakuyarqan. Nunpa tsurin Josué kanqan witsaypitam fiestata 
rurar ramädachö puñuyashqatsu kayarqan. Dios Yaya mandanqannö 
fiestata rurarmi runakuna alläpa kushikuyarqan. 

18Tsay fiestatam qanchis junaq rurayarqan. Qallanqan junaqpita 

ushanqanyaqmi Dios Yayapa leyninkunata waran waran Esdras liyipurqan. 
Pusaq junaqchönam leykuna ninqannölla Dios Yayata adorayänanpaq 
llapan qorikäyarqan. 

 

Nehemías 9 
Israel runakuna Dios Yayata mañakuyanqan 

1Tsay killallam ishkay chunka chusku (24) junaqchö ayunayänanpaq Israel 

runakuna qorikäyarqan. Llapan runakuna lütu llatapata shukukurkurnin 
ayunarmi umankunamanpis allpakunata wiñäkuyarqan. 

2(Tsay witsaymi mana Israel warmikunawan churakäyanqanpita Israel 

runakuna rakikashqana kayarqan.) Qorikäyanqanchömi kikinkunapis y 
unay castankunapis jutsata rurayanqanta confesakuyarqan. 

3Tsaychö kimsa höra ichiraykäyaptinmi DIOS YAYAPA leyninkunata llapan 

wiyayänanpaq liyipuyarqan. Tsayta wiyarmi DIOS YAYATA adorar jutsata 
rurayanqanpita kimsa höra perdonta mañakuyarqan. 

4Tsaypitanam levitakuna Josué, Bani, Cadmiel, Sebanías, Buni, Serebías, 

Bani y Quenani armayanqan tablaman lätarkur DIOS YAYATA llapan 
kallpankunawan mañakuyarqan. 

5Tsaymi levitakuna Josué, Cadmiel, Bani, Hasabnías, Serebías, Hodías, 

Sebanías y Petaías niyarqan: <<¡Llapantsik ichirkur DIOSNINTSIKTA alabar 
nishun!>> Tsaymi Dios Yayata mañakur niyarqan: <<Pïmaypis shutikichö 
imaypis alabaykuyäshuy. Mayjina alabarnikipis manam munanqaykinöqa 
alabayaqtsu. 

6<<Qamllam DIOS YAYA kanki. Qammi kamashkanki ciëluta y tsaychö 

llapan kaykaqkunatapis. Tsaynöllam kamashkanki kay patsata y kay 
patsachö kaqkunata, lamarta y lamar rurinchö kaqkunatapis. 
Kawayninkuna qaraptikim llapan kawaqkunapis kawayan. Tsaymi ciëluchö 
llapan kaykaqkunapis adorayäshunki. 

7<<DIOS YAYA, qammi Abramta akrarqayki. Qammi Caldeachö kaykaq Ur 

markapita pushamurqayki. Abraham shutin kananpaqmi cambiarqayki. 

8Abraham qamman creyikamunqantam musyarqayki. 

Paywan pactuta rurarmi prometirqayki cananeo, heteo, amorreo, ferezeo, 
jebuseo y gergeseo runakuna täkuyanqan nacionkunata paypita 

miraqkunata entreganaykipaq. Imaypis cumpliq karmi äninqaykita 
cumplishkanki. 

9<<Qammi rikarqayki Egiptuchö unay castäkuna imanö ñakayanqanta. 

Tsaynöllam Puka Lamar kuchunchö waqayanqantapis wiyarqayki. 

10Mantsakaypaq señalkunawanmi Faraónta, serviqninkunatawan tsay 

nacionchö täkuq runakunatapis castigarqayki. Israel runakunata 
sufritsiyanqanpitam tsaynö sufritsirqayki. Tsaynöpam poderösu kanqaykita 
maytsaychöpis runakuna musyayan. 

11Israel runakuna rikaykäyaptinmi lamartapis ishkanläman rakirqayki. 

Tsaymi tsakillatana päsayämurqan. Peru qatiqninkunatam sïqa imayka 
rumitanö lamarman tallpütsirqayki. 

12Israel runakunatam junaqpa ichiraykaq pukutaywan pushamurqayki. 

Paqaspanam lunyaykaq ninawan aktsiparqayki. Tsaynöpam maypa 
aywayänanpaqpis tantiyatsirqayki. 

13<<Ciëlupita Sinaí jirkaman urämurmi paykunata parlaparqayki. Alli 

kawayänanpaqmi ninqaykikunata, leynikikunata, estatütuykikunata y 
mandamientuykikunata entregarqayki. 

14Jamay junaqkuna jamayänanpaqmi mandarqayki. Servishuqniki 

Moiséswanmi mandamientuykikunata, estatütuykikunata y leynikikunata 
yachatsirqayki. 

15<<Mallaqäyaptinmi ciëlupita mikuyta alistapämurqayki. Yakunäyaptinmi 

qaqapita yakuta pashtatsimurqayki. Tsaypitam äninqayki naciontapis 
entregarqayki. 

16<<Unay castäkunam mandamientuykikunata cumpliyarqantsu. 

17Salvanaykipaq milagrukunata ruranqaykita qonqaskirmi 

cäsuyäshurqaykitsu. Mana cäsukuq karmi yapay servikuq kayta munar 
Egiptuman kutitsinanpaq juk mandaqninkuna churayta munayarqan. 
<<Peru tsaynö kaykäyaptinpis perdonakuq, alli shonqu, llakipäkuq, mana 
sas rabyakuq y kuyakuq Dios karmi paykunata jaqirqaykitsu. 

18Paykunam fundiypa mallwa töruta ruraskir niyarqan: <Kay diosmi 

Egiptupita jipimaqnintsik>. Tsaynö rabyatsiyäshuptikipis 

19llakipäkuq karmi desiertuchö jaqirqaykitsu. Tsaynöllam munanqaykipa 

aywayänanpaq ichiraykaq pukutaywan junaqpa pushamurqayki. 
Paqaspanam ichiraykaq ninawan aktsiparqayki. 

20Espïrituykiwanmi paykunata alli tantiyatsirqayki. Mikuyänanpaqpis sobrat 

sobratmi manáta alistaparqayki. Yakunäyaptinpis yakutam alistaparqayki. 

21Desiertuchö chusku chunka (40) wata yanapaptikim imaykankunapis 

faltarqantsu. Llatapankunapis manam ushakarqantsu. Ni chakinkunapis 
manam pushllarqantsu. 

22<<Paykuna täkuyänanpaqmi nacionkunata y markakunata entregarqayki. 

Rey Sehón mandakunqan Hesbón nacionta y Og mandakunqan Basán 
nacionta qechuskirmi trïbunpa trïbunpa posesionninkuna entregarqayki. 

23Bendicionnikiwanmi paykunapita miraq ayllunkunapis imayka 

qoyllurkunanö maytsikaq kayarqan. Unay castankunata äninqayki 
nacionkunamanmi yaykutsirqayki. 

24<<Tsayman yaykuskirmi posesionninkuna chaskiyarqan. Tsaychö täkuq 

cananeo runakunata venciyänanpaqmi yanaparqayki. Munayanqanta rurar 
katsiyänanpaqmi tsaychö täkuq reykunata y markankunatapis 
poderninkunaman churarqayki. 

25Tsaynö venciskirmi alli murallashqa markakunamanpis yaykuyarqan. 

Tsaypitanam alli wayuq chakrakunata, imaykayuq wajikunata, yakuyuq 
pözukunata, üva chakrakunata, olïvus huertakunata y wakin frütayuq 
huertakunatapis qechuyarqan. Tsaychö sobrat sobrat mikuy kaptinmi 
werayäyarqan. Yanapaptikim alläpa kushishqa kawayarqan. 

26<<Tsaynö yanapaykaptikipis mana cäsukuq karmi contrayki shärir 

leynikikunatapis cäsuyarqantsu. Cäsuyäshunaykipaq willakuyaptinmi 
profëtaykikunatapis wañutsir alläpa rabyatsiyäshurqayki. 

27Tsaymi chikiqninkunapa poderninman dëjaskiptiki alläpa sufritsiyarqan. 

Llakikur mañakayämuptinmi ciëlupita llakipämurqayki. Tsaymi 
chikiqninkunapita librayänanpaq akranqayki runakunata kachamurqayki. 

28Peru chikiqninkunapita librina kar yapay jutsata rurarmi 

rabyatsiyäshurqayki. Tsaynöpam yapay dëjaskiptiki chikiqninkuna alläpa 
ñakatsiyarqan. Tsaynö ñakar yapay mañakayämuptinmi ciëlupita 
llakipämur kutin kutin salvarqayki. 

29<<Leynikikunata cumpliyänanpaq yapay yapay tantiyaykätsiptikipis 

chukru shonqu karmi mandamientuykikunatapis cäsuyarqantsu. 
Mandanqaykikunata cäsukur alli kawayänanta munaptikipis manam 
cäsuyarqantsu. Mana cäsukuq karmi mandanqaykikunata 
chaskiyarqantsu. 

30<<Tsaynö kaykäyaptinpis atska watam pacienciakurqayki. Tukuynöpa 

Espïrituyki yanapaptinmi profëtaykikunawan imaykanöpapis 
tantiyatsirqayki. Peru mana cäsukuq kayaptinmi juklä nación runakuna 
venciyänanpaq dëjaskirqayki. 

31Llakipäkuq karmi jankat ushakätsirqaykitsu ni qonqarqaykitsu. Qamqa alli 

shonquyuq llakipäkuq Dios Yayam kanki. 

32<<Dios Yayallä, qamqa poderösu mantsakuypaq y poderyuqmi kanki. 

Unay castäkunawan pactuta rurar äninqaykikunatam mana qonqar imaypis 
cumplinki. Tsaynö kaykarqa äninqaykinö yanapaykayällämay. Asiria 
nacionpa mandakuqnin reykuna sufritsiyanqanpitam kananyaq sufriykäyä. 
Tsaynöllam mandayämaqnï reykuna, autoridänïkuna, sacerdötïkuna, 
profëtaykikuna y unay castäkunapis sufriyarqan. 

33<<Jutsasapa kayaptïpis alli ruraq karmi ima päsayämaptinpis 

dëjayämarqaykitsu. 

34Mandayämaqnï reykuna, autoridäkuna, sacerdötikuna y unay 

castäkunapis leynikikunata manam cäsuyarqantsu. Tsaynöllam 
mandamientuykikunata yachatsikuptikipis chaskiyarqantsu. Jutsata 
manana rurayänanpaq albertiykaptikipis manam wiyakuyarqantsu. 

35Tsaynö karmi imaykayuq jatun nacionta poderninkunaman 

entregaykaptikipis cäsuyäshurqaykitsu. Imaykayuq kayänanpaq 
alistapaykaptikipis jutsa rurayta manam dëjayarqantsu. 

36<<Tsaynö kayanqanpitam kananqa jukpa mandädunchöna kaykäyä. 

Murupakur kushishqa alli kawayänanpaq unay castäkunata entreganqayki 
nacionchömi kananqa servikuqlla kayä. 

37Tsaymi juklä nacionpa mandakuqnin reykuna chakräkunachö wayuqtapis 

apakuyan. Kikïkunata y wätäkunatapis poderninkunachömi katsiyäman. 
Jutsata rurayanqäpitam ñakayänäpaq destinayämashkanki. Tsaymi alläpa 
ñakaykäyä>>. 

Dios Yayata cäsuyänanpaq äniyanqan 

38 (10.1) Levitakuna tsaynö mañakuyaptinmi runakuna niyarqan: <<Dios 

Yayata cäsunapaq pactuta rurar kanan prometishun. Prometinqantsikta 
qellqarkur imaypis cumplinapaq mandamaqnintsikkuna, levitakuna y 
sacerdötikunapis firmayätsun>>. 

 

Nehemías 10 

1 (2) Tsay qellqanqantam Hacalíaspa tsurin gobernador Nehemíaswan 

Sedequías firmayarqan. 

2 (3) Tsaynöllam firmayarqan Seraías, Azarías, Jeremías, 

3 (4) Pasur, Amarías, Malquías, 

4 (5) Hatús, Sebanías, Maluc, 

5 (6) Harim, Meremot, Obadías, 

6 (7) Daniel, Ginetón, Baruc, 

7 (8) Mesulam, Abías, Mijamín, 

8 (9) Maazías, Bilgai y Semaías. Paykunam llapanpis sacerdötikuna 

kayarqan. 

9 (10) Tsaynöllam firmaq levitakuna kayarqan Azaníaspa tsurin Josué, 

Henadadpita miraq Binúi, Cadmiel 

10 (11) y levita majinkuna Sebanías, Hodías, Kelita, Pelaía, Hanán, 

11 (12) Micaía, Rehob, Hasabías, 

12 (13) Zacur, Serebías, Sebanías, 

13 (14) Hodías, Bani y Beninu. 

14 (15) Qellqanqanta firmaq mandakuqkunanam kayarqan Paros, Pahat-

moab, Elam, Zatu, Bani, 

15 (16) Binúi, Azgad, Bebai, 

16 (17) Adonías, Bigvai, Adín, 

17 (18) Ater, Ezequías, Azur, 

18 (19) Hodías, Hasum, Bezai, 

19 (20) Harif, Anatot, Nebai, 

20 (21) Magpías, Mesulam, Hezir, 

21 (22) Mesezabeel, Sadoc, Jadúa, 

22 (23) Pelatías, Hanán, Anaías, 

23 (24) Oseas, Hananías, Hasub, 

24 (25) Halohes, Pilha, Sobec, 

25 (26) Rehum, Hasabna, Maasías, 

26 (27) Ahías, Hanán, Anán, 

27 (28) Maluc, Harim y Baana. 

28 (29) Wakin kaq firmaqkunam kayarqan sacerdötikuna, levitakuna, punku 

täpaqkuna, cantaqkuna, templuchö aruqkuna y Dios Yayapa leyninkunata 
cumpliyänanpaq juklä runakunapita witikuqkuna. Paykunawanmi 
warminkuna, ollqu tsurinkuna y warmi tsurinkunapis kayarqan. Tsay 
tsurinkunaqa llapanpis tantiyakuqnam kayarqan. 

29 (30) Castankunawan y mandaqninkunawan qorikaskirmi jurarnin 

äniyarqan Moisés chaskinqan leykunata imaypis cäsuyänanpaq. 
Tsaynöllam äniyarqan DIOSNINTSIKPA llapan mandamientunkunata, 
ordenanqankunata y estatütunkunata cäsuyänanpaq. 

30 (31) Tsaymi niyarqan: <<Kananmi änintsik mana Israel kaq jövinkunawan 

warmi y ollqu tsurintsikkunatapis mana churanapaq. 

31 (32) <<Tsaynöllam änintsik jamay junaqchö o mayqan fiesta junaqchöpis 

ni imata mana rantinapaq. Manam rantishuntsu kaychö täkuq mana Israel 
runakuna negociunkunata rantikuq apayämuptin ni chakrankunapita 
mikuykunata rantikuq apayämuptinpis. <<Tsaynöllam änintsik qanchis kaq 
watachö chakrantsikkunata mana murunapaq y dëbimanqantsikkunatapis 
mana cobranapaq. 

32 (33) <<Tsaynöllam änintsik wata wata chusku grämu qellayta 

Diosnintsikpa templunchö gastukunapaq ofrendata churanapaq. 

33 (34) Tsay qellaymi kanqa sagrädu tantapaq, waran waran waykana tsaki 

mikuy ofrendapaq, waran waran waykana sacrificiupaq, jamay junaq 
sacrificiupaq, llullu killachö y wakin kaq fiestakunachö sacrificiupaq, 
sagrädu ofrendapaq, jutsata rurayanqanpita purificätsina sacrificiupaq y 
Diosnintsikta adorashqa templuchö ima gastukunapaqpis. 

34 (35) <<Tsaynöllam änintsik DIOSNINTSIKPA templunman yantata 

apanapaq. Tsay yantawanmi Diosnintsikpa leyninkunachö 
qellqaranqannö altarchö sacrificiuta waykayanqa. Castantsikta imay 
töcanqanta musyanapaqmi sortiyashkantsik. Tsaymi kamakanqantsikman 
sacerdöti karpis, levita o jallqa runa karpis yantata wata wata apashun. 

35 (36) <<Tsaynöllam änintsik DIOS YAYAPA templunman wata 

wata primiciata apanapaq. Tsaynö apashun murukunqantsikta cosechar o 
frütakunata cosecharpis. 

36 (37) Diosnintsikpa leyninkunachö qellqashqa kanqannömi mayor 

tsurintsikkunatapis templuchö serviq sacerdötikunata entregashun. 
Tsaynöllam wäkantsikkunapa, üshantsikkunapa y cabrantsikkunapa punta 
yuriq orqu wawankunatapis entregashun. 

37 (38) Tsaynöllam primiciakunata apar Diosnintsikpa templunchö kaq 

almacén cuartukunaman allin kaqkunata qorishun. Tsaynö qorishun 
aqatsikuy primiciata, jachakunapa wayuyninta, vïnuta y aceiti primiciatapis. 
Tsaykunam kanqa sacerdötikunapaq. <<Tsay 
cosëchantsikkunapitam diezmuta levitakunapaq qorishun. Paykunam 
markantsikkunachö diezmuta qoriyan. 

38 (39) Levitakuna diezmuta qoriyaptin Aarón casta juk sacerdöti 

compañatsun. Levitakunapis diezmupita rakir almacén cuartukunaman 
churayänanpaq Diosnintsikpa templunman apayätsun. 

39 (40) <<Levita o mana levita karpis trïgu ofrendata, mushuq vïnu ofrendata 

y aceiti ofrendata apashun. Tsaykunata templuchö almacén 
cuartukunaman qorishun. Tsaychömi sagrädu manëjukunapis kayan. 
Tsaynöllam según turnunman sacerdötikuna, punku täpaqkuna y 

cantaqkunapis kayan. <<Diosnintsikta templunchö imaypis serviyänanpaq 
llapan wanayanqanta äninqantsiknölla churashun>>. 

 

Nehemías 11 
Jerusalénchö täkuyänanpaq aywaqkuna 

1 Crónicas 9.1-34 

1Judá provinciapa mandaqninkunam Jerusalénchö llapan täkuyarqan. 

Wakin runakunam sortiyayarqan cada chunka castapita juk casta Dios 
Yaya akranqan Jerusalénchö täkuyänanpaq. Sortiyayaptin mana 
yarqamuqkunanam markankunallachö täkuyarqan. 

2Wakinnam voluntäninkunapita Jerusalénchö täkuyänanpaq aywayarqan. 

Paykunatam täkuyänanpaq runakuna kushikur chaskiyarqan. 

3Judá provinciachö quëdaqkunam kikinkunapa chakrankunachö y 

markankunachö täkuyarqan. Tsay runakunam kayarqan 
sacerdötikuna, levitakuna, templuchö aruqkuna, Salomónpa 
serviqninkunapita miraqkuna y wakin Israel runakunapis. Jerusalénchö 
täkuyänanpaq markankunapita aywaq runakuna pikuna kayanqanmi kay 
listachö qellqashqa kaykan. Paykunam cada ünu castankunapa 
mandaqninkuna kayarqan. 

4(Jerusalénchömi Judá trïbu runakuna y Benjamín trïbu runakuna 

täkuyarqan.) Judá trïbukunapita Jerusalénman aywaqkunam kayarqan: 
Ataías (Paymi karqan Uzíaspa tsurin. Uzíasmi Zacaríaspa tsurin karqan. 
Zacaríasmi karqan Amaríaspa tsurin. Amaríasmi karqan Sefatíaspa tsurin. 
Sefatíasmi karqan Mahalaleelpa tsurin. Mahalaleelmi karqan Farespa 
castanpita) 

5y Maasíasmi. (Payqa Barucpa tsurin. Barucmi karqan Colhozipa tsurin. 

Colhozim karqan Hazaíaspa tsurin. Hazaíasmi karqan Adaíaspa tsurin. 
Adaíasmi karqan Joiaribpa tsurin. Joiaribmi karqan Zacaríaspa tsurin. 
Zacaríasnam karqan Judápa tsurin Sela casta.) 

6Judápa tsurin Fares casta runakunam Jerusalénchö chusku pachak soqta 

chunka pusaq (468) täkuyarqan. Paykunam llapanpis valienti allish chölu 
kayarqan. 

7-8Benjamín trïbukunapita Jerusalénman aywaq runakunam kayarqan Salú, 

Gabai y Salai. Salúmi karqan Mesulampa tsurin. Mesulammi karqan 
Joedpa tsurin. Joedmi karqan Pedaíaspa tsurin. Pedaíasmi karqan 
Colaíaspa tsurin. Colaíasmi karqan Maasíaspa tsurin. Maasíasmi karqan 
Itielpa tsurin. Itielmi karqan Jesaíaspa tsurin. Jerusalénman aywaq 
Benjamín trïbukunam kayarqan isqun pachak ishkay chunka pusaq (928). 

9Paykunapa mandaqninkunam karqan Zicripa tsurin Joel. Joeltam tsay 

markachö Senúapa tsurin Judá mandäsirqan. 

10Jerusalénman aywaq sacerdötikunam kayarqan Joiaribpa tsurin Jedaías, 

Jaquín 

11y Seraías. Seraíasmi karqan Hilcíaspa tsurin. Hilcíasmi karqan 

Mesulampa tsurin. Mesulammi karqan Sadocpa tsurin. Sadocmi karqan 
Meraiotpa tsurin. Meraiotmi karqan Ahitobpa tsurin. Ahitobmi karqan 
mandakuq sacerdöti. 

12Jedaías casta sacerdötikunam kayarqan pusaq pachak ishkay chunka 

ishkay (822). Paykunam templuchö Dios Yayata serviyarqan. 
Paykunawanmi sacerdöti Adaía karqan. Adaíasmi karqan Jerohampa 
tsurin. Jerohammi karqan Pelalíaspa tsurin. Pelalíasmi karqan Amsipa 
tsurin. Amsim karqan Zacaríaspa tsurin. Zacaríasmi karqan Pasurpa tsurin. 
Pasurmi karqan Malquíaspa tsurin. 

13Adaía castachö mandakuqkunallata yupayaptinmi kayarqan ishkay 

pachak chusku chunka ishkay (242). Paykunawanmi sacerdöti Amasai 
karqan. Amasaim Azareelpa tsurin karqan. Azareelmi Azaipa tsurin karqan. 
Azaim Mesilemotpa tsurin karqan. Mesilemotmi Imerpa tsurin karqan. 

14Amasai casta sacerdötikunam kayarqan pachak ishkay chunka pusaq 

(128). Paykunam kayarqan llapanpis valienti allish chölu. Paykunapa 
mandakuqninmi karqan Gedolimpa tsurin Zabdiel. 

15Jerusalénman aywaq levitakunam kayarqan: Semaías (Paymi Hasubpa 

tsurin karqan. Hasubmi Azricampa tsurin karqan. Azricammi Hasabíaspa 
tsurin karqan. Hasabíasmi Bunipa tsurin karqan), 

16Sabetai, Jozabad (Paykunam levitakunapa mandaqninkuna kar Diospa 

templun waqtanchö aruqkunapa capatazninkuna kayarqan), 

17Matanías (Paymi Micaíapa tsurin karqan. Micaíam Zabdipa tsurin karqan. 

Zabdim Asafpa tsurin karqan. Asafmi Dios Yayata mañakunqan höra 
alabaqkunapa directornin karqan), Bacbuquías (Paymi Mataníasta 
mandäsiq karqan) y Abda (Paymi Samúapa tsurin karqan. Samúam 
Galalpa tsurin karqan. Galalmi Jedutúnpa tsurin karqan). 

18Dios Yaya akranqan sagrädu Jerusalénchö täkuq levitakunam kayarqan 

ishkay pachak pusaq chunka chusku (284). 

19Jerusalén punku täpaq runakunam kayarqan Acub, Talmón y castankuna. 

Paykunam Jerusalénman aywayarqan pachak qanchis chunka ishkay (172). 

20Tsaypita kaqmi Israel runakuna, sacerdötikuna y levitakunapis Judáchö 

kaykaq kikinkunapa markankunachöna täkuyarqan. 

21Diospa templunchö aruqkunam Ofel barriuchö täkuyarqan. Paykunapa 

mandaqninkunam karqan Zihawan Gispa. 

22Jerusalénchö täkuq levitakunapa mandakuqninmi karqan Uzi. Uzim 

Banipa tsurin karqan. Banim Hasabíaspa tsurin karqan. Hasabíasmi 
Mataníaspa tsurin karqan. Mataníasmi Micaíapa tsurin karqan. Micaíam 
Asafpa castanpita karqan. Paykunam Dios Yayapa templunchö 
cantaqkunapa directorninkuna kayarqan. 

23Templuchö cantaqkuna waran waran churanakuypa cantayänanpaqmi 

rey ordenashqa karqan. 

24Mesezabeelpa tsurin Petaíastam rey churashqa karqan runakuna 

quëjakuyanqanta justiciata rurananpaq. Mesezabeelmi Zerapa castanpita 
karqan. Zeram Judápa tsurin karqan. 

25Wakin kaq Judá trïbukunam täkuyarqan Quiriat-arba partichö y 

caseriunkunachö, Dibón partichö y caseriunkunachö y Jecabseel partichö 
y caseriunkunachö. 

26Tsaynöllam täkuyarqan Josué markachö, Molada markachö, Bet-pelet 

markachö, 

27Hazar-sual markachö, Beerseba partichö y caseriunkunachö, 

28Siclag markachö, Mecona partichö y caseriunkunachö, 

29En-rimón partichö, Zora partichö, Jarmut partichö, 

30Zanoa partichö, Adulam partichö y caseriunkunachö, Laquis partichö y 

Azeca partichö y caseriunkunachö. Tsaymi Judá trïbukuna täkuyarqan 
Beersebapita Hinom raqrayaq. 

31Benjamín trïbukunam täkuyarqan Geba markachö, Micmas markachö, 

Aía markachö, Bet-el partichö y caseriunkunachö, 

32Anatot markachö, Nob markachö, Ananías markachö, 

33Hazor markachö, Ramá markachö, Gitaim markachö, 

34Hadid markachö, Seboim markachö, Nebalat markachö, 

35Lod markachö, Ono markachö y Artesänukuna Täkuyanqan Pampa 

niyanqanchöpis. 

36Wakin kaq levitakunawan Judá trïbukunam täkuyanqanpita 

aywakuyarqan Benjamín trïbukuna täkuyanqanchö täkuyänanpaq. 

 

Nehemías 12 
Jerusalénman aywaq levitakuna y sacerdötikuna 

1Babiloniapita Jerusalénman aywarmi Salatielpa tsurin Zorobabelwan 

mandakuq sacerdöti Josué sacerdötikunata y levitakunata pushayarqan. 
Pushayanqan sacerdötikunam kayarqan Seraías, Jeremías, Esdras, 

2Amarías, Maluc, Hatús, 

3Secanías, Rehum, Meremot, 

4Iddo, Gineto, Abías, 

5Mijamín, Maadías, Bilga 

6y Semaías. Tsaynöllam paykunawan kayarqan Joiarib, Jedaías, 

7Salú, Amoc, Hilcías y Jedaías. Wakinmi kayarqan sacerdötikunapa 

mandakuqnin y wakinnam sacerdötikuna. Paykunam kayarqan sacerdöti 
Josué mandakuq sacerdöti kanqan witsay. 

8Pushayanqan levitakunam kayarqan Josué, Binúi, Cadmiel, Serebías, 

Judá y Matanías. Paykunam levita majinkunawan Dios Yayata alabayaq. 

9Dios Yayata alabayaptinmi puntanman Bacbuquíaswan Unipis Diosta 

alabayänanpaq ichïkuyarqan. Bacbuquíaswan Unim levita kayarqan. 

10Josuémi Joiacimpa taytan karqan. Joiacimmi Eliasibpa taytan karqan. 

Eliasibmi Joiadapa taytan karqan. 

11Joiadam Jonatánpa taytan karqan. Jonatánmi Jadúapa taytan karqan. 

12Kaychömi qellqashqa kaykan sacerdöti castakunapa mandaqninkuna 

pikuna kayanqan. Paykunam mandakuq kayarqan Joiacim mandakuq 
sacerdöti kaykanqan witsay: Seraías castachömi Meraías mandakuq 
karqan. Jeremías castachömi Hananías mandakuq karqan. 

13Esdras castachömi Mesulam mandakuq karqan. Amarías castachömi 

Johanán mandakuq karqan. 

14Melicú castachömi Jonatán mandakuq karqan. Sebanías castachömi 

José mandakuq karqan. 

15Harim castachömi Adna mandakuq karqan. Meraiot castachömi Helcai 

mandakuq karqan. 

16Iddo castachömi Zacarías mandakuq karqan. Ginetón castachömi 

Mesulam mandakuq kayarqan. 

17Abías castachömi Zicri mandakuq karqan. Miniamín castachömi 

mandakuq karqan.... Moadías castachömi Piltai mandakuq karqan. 

18Bilga castachömi Samúa mandakuq karqan. Semaías castachömi 

Jonatán mandakuq karqan. 

19Joiarib castachömi Matenai mandakuq karqan. Jedaías castachömi Uzi 

mandakuq karqan. 

20Salai castachömi Calai mandakuq karqan. Amoc castachömi Heber 

mandakuq karqan. 

21Hilcías castachömi Hasabías mandakuq karqan. Jedaías castachömi 

Natanael mandakuq karqan. 

22Levitakunapa mandaqninkuna y sacerdöti castakunapa mandaqninkuna 

pikuna kayanqantam qellqayarqan Eliasib mandakuq sacerdöti kanqan 
witsay, Joiada mandakuq sacerdöti kanqan witsay, Johanán mandakuq 
sacerdöti kanqan witsay y Jadúa mandakuq sacerdöti kanqan witsay. 
Tsaynöllam qellqayarqan Persia nacionchö rey Darío mandakunqan 
witsayyaq. 

23Levitakunapa mandaqninkunam acta libruman shutinkunata qellqayarqan 

Eliasibpa tsurin Johanán wañunqanyaq. 

24Levitakunapa mandaqninkunam kayarqan Hasabías, Serebías y 

Cadmielpa tsurin Josué. Paykunapa lädunmanmi levita majinkuna 
ichïyarqan Dios Yayata agradëcikur alabäsiyänanpaq. Dios Yayata serviq 
Davidmi unay mandarqan turnunkunaman tsaynö rurayänanpaq. 

25Almacén cuartukunata täpaqkunam kayarqan Matanías, Bacbuquías, 

Obadías, Mesulam, Talmón y Acub. Tsay cuartukunam karqan templupa 
patiunman yaykuna punkukuna lädunchö. 

26Paykunam kayarqan Josuépa tsurin Joiacim mandakuq sacerdöti kanqan 

witsay. Joiacimmi Josadacpa willkan karqan. Tsaynöllam paykuna 
kayarqan Nehemías gobernador kanqan witsay y sacerdöti Esdras leyta 
yachatsikuq kanqan witsay. 

Jerusalén murällata inagurayanqan 

27Jerusalénchö shäritsiyanqan murällata 

inagurayänanpaqmi levitakunata maytsaychö täkuyaptinpis 
qayatsiyämurqan. Platïllukunata, salteriukunata y arpakunata töcar Dios 
Yayata agradëcikurnin kushikuypita cantayänanpaqmi qayatsiyämurqan. 

28Tsaymi cantayänanpaq levitakuna qorikäyämurqan Jerusalénpa cercan 

markakunapita Netofapa cercan markakunapita. 

29Tsaynöllam qorikäyämurqan Gilgal, Geba y Azmavet cercankunapita. 

Tsay cercankunachömi levitakuna wajinkunata sharkatsishqa kayarqan. 

30Fiestata rurayänanpaqmi puntata sacerdötikuna y levitakuna armakurnin 

purificäkuyarqan. Purificäkuskirnam runakunata, markapa murällanta y 
murällanpa punkunkunata purificäyarqan. 

31Tsaynöllam Judá provinciapa mandaqninkunata lätatsirqä murälla 

jananman. Tsaymanmi ishkay grüpu cantaqkunata churarqä. Punta kaq 
grüpum derëcha kaqläman Basüra Jitariyänan shutiyuq punku jananpa 
aywayarqan. 

32Paykunapa qepantam Osaías aywarqan pullan Judá mandaqkunata 

pushashqa. 

33Tsaynöllam aywayarqan Azarías, Esdras, Mesulam, 

34Judá, Benjamín, Semaías y Jeremías. 

35-36Paykunam sacerdötikuna kayarqan. Tsay 

sacerdötikunam cornëtata töcaraykar aywayarqan. Paykunawanmi 
aywayarqan Zacarías y castankuna Semaías, Azarael, Milalai, Gilalai, 
Maai, Natanael, Judá y Hanani. (Zacaríasmi Jonatánpa tsurin karqan, 
Jonatánmi Semaíaspa tsurin karqan, Semaíasmi Mataníaspa tsurin karqan, 
Mataníasmi Micaíaspa tsurin karqan, Micaíasmi Zacurpa tsurin karqan y 
Zacurnam Asafpa tsurin karqan.) Tsay llapan sacerdötikunam 
instrumentukunata töcaraykar aywayarqan. Tsay instrumentukunam 
karqan Dios Yayata serviq David töcanqan instrumentunö. Paykunapa 
puntantam leykunata yachatsikuq Esdras aywarqan. 

37Pashtaq Yaku shutiyuq punkuman chaykurmi grädapa 

witsäyarqan Davidpa Markan niyanqan partiyaq. Tsaypa aywarmi Davidpa 
palaciunpa päsar y rupay yarqamunan kaqläpa päsarnin Yaku shutiyuq 
punkuyaq chäyarqan. 

38Ishkay kaq grüpu cantaqkunanam itsuq kaqlä murälla jananllapa 

aywayarqan. Qepankunatam wakin kaq runakunawan paqta noqapis 
aywarqä. Päsayarqä Jornu törripa, Anchu Perqa niyanqanpa, 

39Efraín punku jananpa, Jesana punku jananpa, Pescädu punku jananpa, 

Hananeel törripa, Pachak shutiyuq törripa y Üshakuna punku jananpa. 
Wardiakuna shutiyuq punku jananman chaykurmi ichiskiyarqä. 

40Tsaypitam ishkan grüpu cantaqkuna Dios Yayapa templunman chaykur 

sitiunkunaman churanakuyarqan. Noqapis tsaynöllam compañamaq 
mandakuqkunawan churanakuyarqä. 

41Cornëtan aptashqa sacerdötikunapis noqawanmi kaykäyarqan. Tsay 

sacerdötikunam kayarqan Eliacim, Maaseías, Miniamín, Micaías, Elioenai, 
Zacarías y Hananías. 

42Paykunapa qepantam aywayarqan Maasías, Semaías, Eleazar, Uzi, 

Johanán, Malquías, Elam y Ezer. Cantukunata cantaqkunam jinchi 
cantayarqan. Paykunapa directorninmi Izrahías karqan. 

43Tsay junaqmi Dios Yayapaq maytsika wätakunata pishtar sacrificiuta 

waykayarqan. Dios Yaya yanapayämaptinmi alläpa kushikur fiestata 
rurayarqä. Warmikuna y wamrakunapis kushishqam tsaychö kayarqan. 
Jerusalénchö fiestata kushishqa rurayanqä maytsaymanmi wiyakarqan. 

Sacerdötikunapaq y levitakunapaq apayämunqan 

44Tsay junaqmi almacén cuartu täpaqkunata churayarqan. Tsay cuartuta 

täpaqkunam 
ofrendakunata, primiciakunata y diezmukunata markakunapita y 
chakrakunapita Judá runakuna apayämuptin almacén cuartukunaman 
churayarqan. Leykuna ninqannöllam sacerdötikunapaq 
y levitakunapaq tsay qoriyanqan karqan. Sacerdötikuna y levitakuna Dios 
Yayapa templunchö serviyanqanpita kushikurmi Judá runakuna tsaynö 
qoriyarqan. 

45Sacerdötikunawan levitakunam purificación ruraykunata rurarnin Dios 

Yayata shumaq serviyarqan. Tsaynöllam cantaqkuna y punku 
täpaqkunapis David y tsurin Salomón ordenayanqannölla llapanta 
cumpliyarqan. 

46Dios Yayatam tsaynö serviyarqan rey David y cantaqkunapa directornin 

Asaf kawanqan witsay Dios Yayata serviyanqannö. Tsay witsaymi 
cantaqkunapa directornin dirigiptin Dios Yayata agradëcikur templuchö 
alabayarqan. 

47Zorobabel mandakunqan witsay y Nehemías mandakunqan witsaypis 

waran waranmi Israel runakunaqa tsaki mikuy ofrendakunata 
cantaqkunapaq y punku täpaqkunapaq apayämuq. Tsaynöllam 
levitakunapaqpis apayämuq. Tsaytanam levitakuna chaskiyanqankunata 
Aarónpita miraqkunata qarayaq. 

 

Nehemías 13 
Dios Yayata adorayänanpaq qorikäyanqanpita juklä runakunata qarquyanqan 

1Tsay junaq llapan qorikaskiyaptinmi Moisés qellqanqan rölluta liyirqan. 

Tsaychö liyiptinmi tantiyayarqan amonita runakuna ni moabita runakuna 
Dios Yayata adorayänanpaq qorikäyanqanman imaypis mana 
yaykuyänanpaq ninqanta. 

2Israel runakuna Canaánman chaykäyaptinnam tsay runakunaqa 

mikuyänanta ni yakuta upyayänantapis dëjayarqantsu. Tsaypa rantinmi 
Balaamta pägayarqan Israel runakunata maldicionänanpaq. Tsaynö 
maldicionänanta munayaptinpis Diosnintsik mana permïtiptinmi 
maldicionanqanpa rantin bendisarqan. 

3Tsay ley ninqanta wiyarmi mana Israel warmichö yuriq tsurinkunataqa 

consientiyarqantsu templuman yaykuyänanta. 

Runakunata Nehemías tantiyatsinqan 

4Unaypitanam sacerdöti Eliasib Tobíaswan compädri kayarqan. Eliasibqa 

Diosnintsikpa templunchö almacén cuartukunata täpaqmi karqan. 

5Tsaychömi Tobías täkunanpaq jatun almacén cuartuta rikätsirqan. 

Tsaymanmi ñawpata churayarqan tsaki mikuy ofrendakunata, 
inciensiukunata, manëjukunata, trïgupita diezmukunata, vïnupita 
diezmukunata y aceitipita diezmukunatapis. Moisés qellqanqan 
leykunachömi nin tsay diezmukuna levitakunapaq, cantaqkunapaq y punku 
täpaqkunapaq kanqanta. Tsaynöllam tsay almacén cuartuman 
churayarqan sacerdötikunapaq ofrendakunata. 

6Tsay witsayqa manam Jerusalénchötsu karqä, sinöqa Babilonia nacionpa 

mandakuqnin rey Artajerjesta watukaqnin aywarmi illashqa karqä. Tsayqa 
kimsa chunka ishkay (32) wata Artajerjes mandakuykanqan witsaymi 
karqan. Tsaypita pöcu tiempullatam reypa permïsunwan Jerusalénman 
kutirqä. 

7Jerusalénman chaykurmi musyarqä Dios Yayapa templun patiuchö Tobías 

täkunanpaq cuartuta Eliasib rikätsir llutanta ruranqanta. 

8Tsaymi rabyarnin mandarqä Tobías täkunqan cuartupita llapan 

imaykankunatapis waqtaman jitaskatsir 

9tsay cuartukunata limpiar purificäyänanpaq. Tsaypitam mandarqä Dios 

Yayapa templunchö üsayanqan sagrädu manëjukunata, ofrendakunata y 
inciensiukunata cuartuman kutitsiyänanpaq. 

10Tsaynöllam willayämarqan levitakunapaq mikuykunata templuman 

manana apayaptin faltäpukur levitakuna y cantaqkuna cada ünu 
chakrankunaman kutikuyanqanta. 

11Tsaymi autoridäkunata piñapar nirqä: <<¡Imanirtan Dios Yayapa 

templunman apayämunaykipaq kaqkunata apayämunkinatsu!>> 
Tsaypitanam sacerdötikunatawan levitakunata qayaskatsir templuchö kaq 
aruyninkunaman kutitsirqä. 

12Llapan Judá runakunam templuchö almacén cuartukunaman diezmuta 

apayarqan trïguta, vïnuta y aceitita. 

13Tsay almacén cuartuta cuidayänanpaqmi churarqä sacerdöti Selemíasta, 

secretariu Sadocta y levita Pedaíasta. Paykunata yanapananpaqmi 
Hanánta churarqä. Paymi Zacurpa tsurin y Mataníaspa willkan karqan. 
Tsay chuskuntam confiakuypaq kayaptin churarqä. Paykunanam sacerdöti 
majinkunata y levita majinkunata mikuykunata aypuyarqan. 

14<<Dios Yayallä, templuykichö shumaq serviyäshunaykipaq 

sacerdötikunata y levitakunata kutitsinqäta ama qonqaykullaytsu>>. 

15Tsay witsaymi Judáchö wakin runakunata jamay junaqchö vïnupaq üvata 

jaruykäyaqta rikarqä. Wakintanam trïguta qoriskir ashnunkunawan 
chaqnaykäyaqta rikarqä. Tsaynöllam rikarqä vïnuta, üvata, hïgusta y 



990 

 

 
©  Wycliffe Bible Translators, Inc. 

  
 

 

imatapis jamay junaqchö Jerusalénman apaykäyaqta. Tsaymi piñaparqä 
tsay junaqchö apayanqankunata rantikuyaptin. 

16Tiro runakunam pescäduta y imaykatapis jamay junaqchö Judá 

runakunata Jerusalénchö rantikuyänanpaq apatsiyämurqan. 

17Tsaymi Judá autoridäkunata piñapar nirqä: <<Qamkunam jamay junaqta 

mana respitar mana allita ruraykäyanki. 

18Unay castantsikkunatam jamay junaqchö rantikuyanqanpita Diosnintsik 

castigarqan. Markantsikta ushakätsiptinmi alläpa ñakatsishkantsik. 
Qamkunaqa ¡imanirtan jamay junaqta respitayankitsu! Mana 
respitayaptikim yapay castigamäshun>>. 

19Tsaypitam jamay junaq qallaykunan tardi Jerusalén punkuta 

wichqayänanpaq y jamay junaq päsaskiptinraq kichayänanpaq mandarqä. 
Tsaypitam markapa yaykunan punkukunaman serviqnïkunata churarqä 
jamay junaqchö runakuna imatapis yaykatsiyaptin amatsayänanpaq. 

20Tsaymi jamay junaqchö rantikuqkuna Jerusalén punkuchö waräyarqan. 

Tsaynömi waräyarqan juk ishkay jamay junaqkunapis. 

21Tsaymi nirqä: <<Murälla lädunman ama patsakuyaytsu. Yapay tsayman 

patsakuyaptikiqa carcelmanmi qaykatsiyäshayki>>. Tsaynöpam jamay 
junaqchö shayämurqannatsu. 

22Levitakunatam mandarqä armakur purificäkuyänanpaq y jamay junaqta 

respitatsir markapa yaykunan punkukunata täpayänanpaq. <<Dios Yaya, 
tsaynö ruranqäta yarpar llakipaykallämay>>. 

23Tsay witsaymi tantiyarqä wakin Israel runakuna Asdod warmikunawan, 

amonita warmikunawan y moabita warmikunawan churakashqa 
kayanqanta. 

24Wakin tsurinkunam Israel runakunapa idiömanta parlayta mana yachar 

Asdod runakunapa o juklä runakunapa idiömankunata parlayarqan. 

25Tsaymi piñapar paykunata maldicionarqä. Wakintam maqarqä. 

Wakintanam aqtsanta llupirqä. Tsaypitam Dios Yayapa shutinchö 
prometitsirqä warmi tsurinkunata ni ollqu tsurinkunata mana Israel 
runakunapa tsurinkunawan mana churayänanpaq ni kikinkunapis tsay 
runakunapa warmi tsurinkunawan mana churakäyänanpaq. 

26Tsaynöllam nirqä: <<¿Manaku yarpäyanki Israel runakunapa 

mandakuqnin rey Salomón mana Israel warmikunawan churakar jutsata 
ruranqanta? Payqa maytsay nacionchö reykunapitapis mas yachayyuqmi 
karqan. Dios Yaya kuyarmi Israel runakunapa mandakuqnin rey kananpaq 
churarqan. Tsaynö kaykarpis mana Israel warminkuna animatsiyaptinmi juk 
dioskunata adorarqan. 

27¿Qamkuna rurayanqaykinötsuraq wakïpis mana Israel warmikunawan 

täkuyäman? Qamkunaqa Diosnintsikta mana cäsurmi alläpa mana allita 
rurayashkanki>>. 

28Mandakuq sacerdöti Eliasibpa tsurin Joiadapa jukaq tsurinmi horeo runa 

Sanbalatpa tsurinwan täkurqan. Tsaymi tsay runata Jerusalénpita 
qarqurqä. 

29<<Dios Yayallä, paykunam sacerdöti kaykar mana allikunata rurayashqa. 

Tsaynöllam sacerdöti kayänanpaq levitakunawan pactu ruranqaykita 
manakaqman churayashqa. Tsaynö rurayanqanpita mana qonqaypa 
castigaykullay>>. 

30Tsaynömi tantiyatsirqä mana Israel warmikunawan mana 

churakäyänanpaq. Tsaynöllam sacerdötikuna y levitakuna Dios Yayata 
templuchö trukanakuypa serviyänanpaq churarqä. 

31Tsaypitam runakunata ordenarqä imay junaq yantata churayämunanpaq 

y imay junaq primicia qoriyanqanta apayämunanpaq. <<Dios Yayallä, 
yanapamänaykipaq imaypis yarpaykullay>>. 

Ester 
Ester 1 

Fiestapaq mikuyta rey Asuero ruratsinqan 

1Juk reymi Asuero shutiyuq karqan. Paymi India nacionpita qallaykur 

Etiopía nacionyaq pachak ishkay chunka qanchis (127) provinciakunapa 
mandakuqnin karqan. 

2Rey Asuerum Susa markapita tsay llapan provinciakunata mandarqan. 

3Kimsa watana mandakuq kaykarmi llapan mandäsiqninkunapaq, 

Persiachö y Mediachö soldädukunapa capitanninkunapaq y 
provinciakunapa autoridäninkunapaq fiestata ruratsirqan. 

4Tsay fiestatam alläpa rïcu y poderyuq kanqanta musyayänanpaq soqta 

killantin ruratsirqan. 

5Fiesta rurayta ushaskirnam Susa markachö täkuq runakunata rey Asuero 

qayatsirqan palaciunpa patiunchö qanchis junaq fiestata rurar 
mikupakuyänanpaq. Tsaymanmi rïcupis waktsapis aywayarqan. 

6Palaciupa patiunchömi yuraq y azul fïnu cortïnakunawan juk ramädata 

rurayarqan. Lïnupita rurashqa granäti cordonkunawanmi tsay carpakuna 
wataräyarqan qellaypita rurashqa arguyllakunaman. Tsay arguyllakunam 
marmolpita rurashqa paradorkunachö laqararqan. Tsaynöllam qoripita y 
qellaypita rurashqa kuyakuypaq bancakunapis tsaychö karqan. Tsay 
patiupa pïsunmi kuyakuypaq parara rumikunawan, pórfido rumikunawan y 
yuraq y yana marmolkunawan adornashqa karqan. 

7Rey Asueruqa vïnutapis junta juntam jichanqanyaq qoripita rurashqa 

cöpakunawan servikurqan. Tsay cöpakunam tukuyläya rurashqa karqan. 

8Vïnuta servikuqkunatam rey Asuero nirqan upyayta mana munaq kaqtaqa 

pitapis mana obligayänanpaq, sinöqa upyayta munaq kaqlla 
munayanqanyaq upyayänanpaq. 

9Tsaynöllam rey qayatsinqan runakunapa warminkunapaqpis reina Vasti 

mikuykunata ruratsirqan. Paykunam rey Asuerupa palaciun rurinchö 
mikupakuyarqan. 

Reina kanqanpita Vastita qarqunqan 

10Fiesta qallanqanpita qanchis junaqtanam rey Asuero machatashqa kar 

confiakunqan qanchis eunucu runakunata qayatsirqan. Paykunam 
kayarqan Mehumán, Bizta, Harbona, Bigtán, Abagta, Zetar y Carcas. 

11Tsay runakuna chaykuyaptinnam warmin Vastita corönan shukushqata 

pushayämunanpaq mandarqan. Vasti alläpa kuyakuypaq kanqanta tsaychö 
runakuna y autoridäkuna rikäyänanpaqmi tsayman pushayänanpaq 
mandarqan. 

12Peru pushayänanpaq qanchis eunucu runakunata rey mandaykaptinpis 

Vastiqa manam aywayta munarqantsu. Aywayta mana munanqanta 
willayaptinmi rey Asuero alläpa rabyarqan. 

13Tsay witsaymi imapis kaptin ley yachaqkuna reyta imatapis yätsiyaq. 

Tsaymi paykunata rey qayatsirqan imata rurananpaqpis yätsiyänanpaq. 

14Ley yachaqkunachö rey Asuerupa mas amïgunkunam kayarqan Carsena, 

Setar, Admata, Tarsis, Meres, Marsena y Memucán. Paykunam Persiachö 
y Mediachö mas respitashqa kayarqan. Tsaynöllam reypa yätsiqnin y 
mandäsiqnin autoridäkuna kayarqan. 

15Tsaymi rey Asuero paykunata tapurqan: <<Mandanqä eunucu 

runakunawan qayatsiptïmi Vasti cäsumashqatsu. ¿Imata ruranäpaqtan ley 
nin?>> 

16Tsaymi mandäsiqnin autoridäkunapa puntanchö rey Asueruta Memucán 

nirqan: <<Taytay rey, warmiki Vasti mana cäsushurniki manam qamllatatsu 
manakaqman churashushkanki, sinöqa maytsaychö mandäsiqnikikunata y 
mandakunqayki provinciakunachö täkuq runakunatapis manakaqmanmi 
churashqa. 

17Reina Vasti mana cäsunqanta musyaykurqa wakin warmikunapis 

tsaynöllam ollqunkunata cäsuyanqatsu. Mana cäsurmi niyanqa: <Rey 
Asuero qayatsiptin reina Vastipis manash aywashqatsu>. 

18Entëru Persiachö y Mediachö mandäsishuqniki autoridäkunapa 

warminkunapis reina Vasti mana cäsushunqaykita wiyaykurqa 
ollqunkunata manam cäsuyanqatsu. Tsaymi imaypis piñanakurlla 
kawayanqa. 

19<<Taytay rey, tsaynö mana kananpaq juk leyta rurashun mandakunqayki 

kaqchöqa llapan cumpliyänanpaq. Tsay leyta imaypis cumpliyänanpaq 
entëru Persiachö y Mediachö kaq wakin leykuna qellqayanqan libruchö 
qellqashqa katsun. Tsay leyqa katsun warmiki Vasti imaypis puntaykiman 
manana kutimunanpaq y rasunpa cäsukuq alli warmina paypa rantin reina 
kananpaq. 

20Tsay leyta maytsay mandakunqaykichöpis musyatsikushun. Tsayta 

musyarmi warmikuna mantsakur ollqunkunata rïcu o waktsa kaptinpis 
respitayanqa>>. 

21Tsaynö Memucán niptinmi rey Asuero y yanapaqninkunapis niyarqan: 

<<Tsay ninqaykiqa allim>>. Tsaymi tsay yätsinqannölla llapanta qellqarkur 

22maytsay mandakunqan provinciakunaman ordinta apatsirqan. Tsay 

ordinmi qellqashqa karqan kikinkunapa idiömankunachö y kikinkuna 
qellqayanqannölla. Tsay ordinmi nirqan llapan runakuna warminkunata 
mandädunkunachö katsiyänanpaq. 

Ester 2 
Esterta reina kananpaq churanqan 

1Rey Asuerupa rabyaynin päsaskiptinmi shonqunpis nanayparaq warmin 

Vastipaq yarpaskirqan. Tsaymi puntanman mana kutinanpaq juk leyta 
ruranqanta pësakurqan. 

2Tsaynö pësakur yarpachakunqanta musyaskirmi mandäsiqninkuna 

niyarqan: <<Vastipa rantin akranaykipaq maytsaypitapis kuyakuypaq 
doncëlla jipashkunata qoriyämushaq. 

3Cada mandakunqayki provinciakunachö runakunata churashun tsay 

jipashkunata akraskir pushayämunanpaq. Susa markaman chaykatsimur 
mandäduykichö kaykaq warmikuna täkuyanqan palaciuman pushayätsun. 
Tsaychö täkuyaptinmi confiakunqayki eunucu Hegaipa makinman 
churashun wakin warmikikunata cuidanqannölla paykunatapis 
cuidananpaq. Tsay jipashkuna mas kuyakuypaq kayänanpaq ima 
wanayanqantapis Hegai alistapätsun. 

4Paykunapitam mayqan jipashtapis kuyakuypaq kaqta akranki Vastipa 

rantin reina kananpaq>>. Tsaymi rey Asueruqa kushikur yätsiyanqannölla 
jipashkunata qoriyämunanpaq mandarqan. 

5Susa markachömi Israel runa Jairpa tsurin Mardoqueo täkurqan. Jairpa 

taytanmi karqan Simei. Simeipa taytannam karqan Cis. Paykunam 
kayarqan Benjamín trïbukuna. 

6Mardoqueutam rey Nabucodonosor Jerusalénpita atskaq runakunatawan 

Babilonia nacionman prësu aparqan. Paywan paqtatam Judá nacionpa 
mandakuqnin rey Coníastapis prësu aparqan. 

7Mardoqueupam prïman Ester niyanqan Hadasa shutiyuq kuyakuypaq 

jipash karqan. Esterpa maman y taytan wañukuskiyaptinmi prïmun 
Mardoqueo legitimäkur tsurintanö qeshpitsirqan. 

8Rey Asuero mandakunqannö jipashkunata qoriskirmi Susa markachö 

reypa palaciunman pushayarqan. Tsaychömi tsay jipashkunatawan 
Estertapis Hegai cuidarqan. 

9Ester mas kuyatsiptinmi Hegaiqa mas kuyakuypaq kananpaq ima 

wananqankunata y alli mikuykunata qararqan. Tsaymi Esterta shumaq 
atiendiyänanpaq mas confiakunqan qanchis warmikunata mandarqan. 
Tsay qanchis warmikunatawanmi palaciuchö mas allin kaq cuartukunaman 
Esterta pusharqan tsaychö täkuyänanpaq. Tsay cuartukunam reypa 
warminkuna y concubïnankuna täkuyanqan palaciuchö karqan. 

10Prïmun Mardoqueo yätsinqannöllam Israel warmi kanqanta Ester 

willakurqantsu. 

11Ester imanö kanqanta musyananpaqmi warmikuna täkuyanqan palaciu 

patiu punkupa Mardoqueo puriq. 

12Tsay palaciuchömi llapan jipashkunata kuyakuypaq kayänanpaq juk wata 

shumaq atiendiyarqan. Tsaymi soqta killa mïrrawan tallushqa aceitiwan 
shupayaq. Tsaypita soqta killa mastam crëmakunawan y perfümikunawan 
shupayaq. Tsaypitanam qayatsinqanman trukanakuypa rey Asueruman 
aywayaq. 

13Täkuyanqan palaciupita reypa palaciunman aywaptinmi mas shumaq 

kananpaq munanqan llatapata y alhäjakunatapis alistapaq. 

14Rey Asueruwan puñunqan waränin alliqnam reypa concubïnankuna 

täkuyanqan cuartukunamanna jipash aywaq. Tsaychömi Saasgaz shutiyuq 
eunucu runana paykunata atiendiq. Paymi rey confiakunqan runa karqan. 
Tsaypita manam ni mayqan jipashpis kutiqtsu rey Asuero mana 
qayatsiptinqa. Kuyanqan kaq jipashllatanam mayqantapis qayatsiq. 

15Tsaymi Mardoqueupa prïman Esterta töcarqan rey Asuerupa puntanman 

aywananpaq. Esterqa Abihailpa tsurinmi karqan. Rey kaqpa Ester 
aywananpaqmi mas shumaq kananpaq shukukurqan eunucu Hegai 
yätsinqan kaqkunallata. Alli jipash kaptinmi Esterta llapan kuyayaq. 

16Tsaynam qanchis watana rey kaykaptin chunka kaq killachö rey Asuero 

kaqman Esterta pushayarqan. Tsay killapam shutin Tebet. 

17Esterta rikaykurmi rey Asuero alläpa kuyakurkurqan. Paytanöqa manam 

ni mayqan jipashtapis kuyarqantsu. Tsaymi Estertana Vastipa rantin reina 
kananpaq corönata shukutsirqan. 

18Ester reina kananpaq churarmi rey Asuero fiestata rurarqan. Tsay 

fiestamanmi mandäsiqninkunata y yanapaqninkunatapis qayatsirqan. 
Tsaynöllam mandakunqan provinciakunachö impuestuta bäjatsirqan y 
atska qaraykunata runakunatapis aypurqan. 

19Concubïnankuna täkuyänan cuartukunachö täkuyänanpaq jipashkunata 

pushayanqan witsaymi reypa mandaqninkuna jamaräyanqan punkuchö 
Mardoqueo jamaykarqan. 

20Mardoqueo yätsinqannöllam Israel warmi kanqanta Ester willakurqantsu. 

Mardoqueupa poderninchö kar cäsunqannöllam payta imaypis Ester cäsuq. 

Rey Asuerupa contran willanakuyanqanta Mardoqueo wiyanqan 

21Tsay junaqkunam reypa mandäsiqninkuna jamaräyanqan punkuchö 

Mardoqueo jamaraykar wiyarqan rey Asueruta wañutsiyänanpaq ishkay 
runakuna rabyashqa willanakuyanqanta. Tsay runakunaqa Bigtawan 
Teresmi kayarqan. Paykunanaqa tsay punkuta täpaq soldädukunapa 
capitanninkunam kayarqan. 

22Tsaynö willanakuyanqanta wiyaykurmi Mardoqueuqa Esterta willarqan. 

Tsaytanam rey Asueruta willar Ester nirqan: <<Wañutsiyäshunaykipaq 
willanakuyanqantam Mardoqueo willamashqa>>. 

23Tsaynö willanakuyanqanta averwaskir allipa musyaykurmi rey Asuero 

tsay ishkan runakunata wañuskatsir qeruman turkitsirqan. Tsaypitam 
Mardoqueo willanqanta acta libruman qellqatsirqan. 

 

Ester 3 
Mardoqueuta Amán wañutsiyta munanqan 

1Tsaykuna llapan päsaskiptinmi rey Asuero Hamedatapa tsurin Amánta 

mandakunqan provinciakunachö llapan mandaqkunapa mandakuqnin 
kananpaq churarqan. Amánqa Agag casta runam karqan. 

2Tsaynö churarmi rey Asuero mandarqan palaciuchö aruqkuna 

qonqurikuykur y umpuykur Amánta saludayänanpaq. Peru tsaynö 
mandaykaptinpis Mardoqueuqa manam qonqurikuykurqantsu ni 
umpurqantsu. 

3Tsaymi palaciu punkuchö aruqkuna Mardoqueuta tapuyarqan: 

<<¿Imanirtan rey Asuero mandakunqanta cäsunkitsu?>> 

4Tsaynö waran waran niyaptinpis Mardoqueuqa manam Amánta 

saludananpaq qonqurikuykurqantsu. Israel runa kanqanta Mardoqueo 
willaykuptinmi Amánman aywar niyarqan: <<Mardoqueuqa Israel runa 
karshi saludashunaykipaq qonqurikuntsu>>. Tsaynö willayarqan Amán 
imata rurananpaq kanqanta rikayta munarmi. 

5Mardoqueo mana qonqurikunqanta ni umpuykur mana saludanqanta 

rikarmi Amán alläpa rabyarqan. 

6Peru Israel runa kanqanta musyaykurmi yarpachakur nirqan: <<Kay 

runallata wañutsinqäpa rantin llapan Israel casta runakunata 
maytsaychöpis rey Asuero mandakunqan kaqchö wañutsishaq>>. 

Israel runakunata wañutsiyänanpaq maytsaypa ordinta apatsinqan 

7Chunka ishkay watana rey Asuero mandakuq kaykaptinmi punta kaq 

killachö Amánpa puntanchö sortiyayarqan. Tsay suerti jitaypam shutin 
karqan Pur. Punta kaq killapa shutinmi karqan Nisán. Tsaynö sortiyayarqan 
mayqan junaqchö o mayqan killachö Amán yarpanqannö Israel runakunata 
wañutsiyänanpaqmi. Sortiyayaptinmi chunka ishkay killa y kimsa junaqman 
shikwarqan. Chunka ishkay killapa shutinmi karqan Adar. 

8Tsaymi Amánqa rey Asuero kaqman aywaykur nirqan: <<Taytay rey, 

mandakunqayki provinciakunachömi juk casta runakuna kayan wakin kaq 
runakunawan mana qorikaq. Paykunam kikinkunapa leyninkunallata cäsur 

mandakunqaykitapis cäsuyantsu. Tsay casta runakunataqa llapanta 
wañutsishun. 

9Äniptikiqa tsay casta runakunata ushakätsinapaq maytsaymanpis ordinta 

apatsishun. Noqam qampaq churatsimushaq kimsa pachak kimsa chunka 
waranqa (330,000) kïlu qellayta>>. 

10Tsaymi rey Asuero sëllakunan sortïjanta jipiskir Israel runakunapa 

contran Amánta aptatsirqan paypa shutinchö ordinta sëllananpaq. 

11Tsaypitam nirqan: <<Alistamunaykipaq kaq qellayta kikikipaq churay. 

Tsay casta runakunata yarpanqaykinö wañutsir ushakätsiy>>. 

12Peru punta kaq killa chunka kimsa junaqchömi rey Asuerupa 

secretariunkunata Amán qayaskatsir ordinta qellqatsirqan. Rey 
mandakunqan provinciakunachö y markakunachö atska idiömata 
parlayaptinmi tsay ordinta qellqayarqan llapan idiömakunachö y runakuna 
imanö qellqayanqannö. Tsaynö qellqaskatsirmi reyta 
mandäsiqninkunapaq, llapan provinciakunapa mandaqninkunapaq y rey 
mandanqan nacionkunapa autoridäninkunapaq apatsirqan. Ordin 
apatsinqanta cumpliyänanpaqmi rey Asuerupa shutinta churaykur kikin 
reypa sortïjanwan sëllayarqan. 

13Tsay qellqayanqan ordintam maytsay mandakunqan provinciakunaman 

apatsirqan. Tsay ordinchömi mandarqan juk junaqllachö awkintapis, 
jövintapis, wamratapis, warmitapis llapan Israel runakunata 
wañutsiyänanpaq. Tsaynöllam wañutsiyanqan Israel runakunapa llapan 
imaykankunata apakuyänanpaq nirqan. Tsaynö wañutsiyänanpaq cïtanqan 
junaqmi chunka ishkay killachö kimsa kaq junaq karqan. Tsay killapam 
shutin karqan Adar. 

14Tsay mandakunqanta cumpliyänanpaqmi maytsaymanpis ordinta 

apatsiyarqan. Tsaymi rey mandanqanta llapan provinciakunachö y 
markakunachöpis musyayarqan. Tsaynöpam maytsaychö runakuna 
alistakuyarqan cïtanqan junaqchö llapan Israel runakunata 
wañutsiyänanpaq. 

15Ordinta apayänanpaq rey mandaptinmi mandanqan runakuna sas 

aywayarqan. Tsaynöllam Susa markachöpis tsay ordin mandakunqanta 
llapan runakuna musyaskir alläpa mantsakäyarqan. Peru rey Asueruwan 
Amánmi sïqa kushikur upyachö kayarqan. 

 

Ester 4 
Israel runakunapa favornin kananpaq Esterta Mardoqueo ruganqan 

1Tsay ordinta maytsayman apayanqanta musyaskirmi Mardoqueo alläpa 

llakikurnin llatapantapis rachiskirqan. Tsaymi lütu llatapata shukukurkur 
uchpata umanman wiñarkur cällikunapa waqar purirqan. 

2Tsaynö waqarmi reypa palaciun punkuyaq charqan. Tsaynö llatapashqa 

palaciuman ni pipis mana yaykuptinmi ruriyaq yaykurqantsu. 

3Mardoqueo llakikunqannöllam maytsay provinciakunachöpis rey Asuero 

apatsinqan ordinta musyaskir Israel runakuna alläpa llakikuyarqan. Tsaynö 
llakikur waqarmi lütu llatapankuna shukushqa uchpa jananman ujuykur 
ayunayarqan. 

4Esterpa serviqnin warmikuna y cuidaqnin eunucukunam lütu llatapan 

shukushqa Mardoqueo puriykaqta rikäyarqan. Tsayta willaykuyaptinmi 
reina Ester llakikurnin Mardoqueo cambiakunanpaq llatapata apatsirqan. 
Tsaynö apatsiptinpis Mardoqueuqa manam cambiakuyta munarqantsu. 

5Tsaymi Hatacta qayaskir Ester mandarqan Mardoqueo imanir tsaynö 

purinqanta tapunanpaq. Hatacqa Esterta cuidaq wardiakunapa 
capitanninmi karqan. 

6Tsaymi Mardoqueuwan parlananpaq reypa palaciun frentin pläzaman 

Hatac aywarqan. 

7Hatac tapuptinmi Mardoqueo willarqan Israel runakunata maytsaychöpis 

ushakätsiyänanpaq ordinta Amán apatsinqanta. Tsaynöllam reypaq ayka 
qellayta Amán churananpaq ninqantapis willarqan. 

8Tsaypitam Israel runakunata ushakätsiyänanpaq ordinta Hatacta 

Mardoqueo apatsirqan Ester liyinanpaq. Ordinta entregarmi Hatacta nirqan: 
<<Israel runakunata mana ushakätsiyänanpaq Esterta niykullay rey 
Asueruman rugaq aywananpaq>>. 

9Tsaypita Hatac kutiskirmi Esterta willarqan Mardoqueo ninqanta. 

10Tsaynö willaptinmi Hatacta Ester yapay mandarqan Mardoqueuta 

ninanpaq: 

11<<Rey Asuero mana qayatsiptinqa manam ni pipis palaciuchö patiuman 

yaykuntsu paywan parlananpaq. Mana qayaykätsiptin yaykuqtaqa 
warmitapis ollqutapis wañutsinmi. Tsaytam reypa yanapaqninkuna y 
provinciachö täkuq runakunapis musyayan. Peru wañunanta mana munar 
qori väranwan rey toqrinqan kaqtam sïqa pitapis wañutsintsu. Estertaqa juk 
killanash manaraq qayatsintsu>>. 

12Tsaynö Hatac willaptinmi Mardoqueo 

13encargarqan Esterta ninanpaq: <<Qampis Israel casta kaykarqa reina 

kanqaykipita japallayki salvakänaykipaq kanqanta ama yarpaytsu. 

14Rey Asueruta mana rugaptikiqa Israel runakunata salvananpaq 

jukläpitam shamunqa. Peru noqantsiktam sïqa llapantsikta 
ushakätsimäshun. Talvezchi Israel runakunapa favornin rugakunaykipaq 
reina kayman chashkanki>>. 

15Tsaynö willaptinmi Esterqa Hatacta yapay mandarqan Mardoqueuta 

willananpaq: 

16<<Susa markachö täkuq llapan Israel runakunata kimsa junaq y kimsa 

paqas ayunayänanpaq qorikätsiy. Noqapis serviqnïkunawanmi ayunashaq. 
Tsaypitanam mana aywanäpaq ley niptinpis rey Asueruman aywashaq. 
Jukllach wañutsirpis wañutsimanqa>>. 

17Tsaymi Mardoqueo Ester ninqannölla llapanta rurarqan. 

 

Ester 5 
Rey Asuero kaqman Ester aywanqan 

1Tsaypita kimsa junaqtanam Ester reina kaynin llatapanta shukukurkur rey 

Asuerupa palaciunchö ruri patiuman aywaykur rey qayananta shuyararqan. 
Tsay patiuqa rey jamanqan trönun frentinchömi karqan. 

2Patiuchö Ester ichiraykaqta rikaskirmi rey kushikur qori väranwan pay 

kaqpa toqrirqan. Tsaymi Ester sas yaykuskir väranpa puntanta yataykuptin 

3rey Asuero tapurqan: <<Ester, ¿imatan päsashunki? ¿Imatatan wananki? 

Pullan mandakunqä nacionta mañamaptikipis entregashaykim>>. 

4Esternam nirqan: <<Taytay rey, mikuy ruratsinqäta mikunapaq Amánta 

pusharkur shallämuy>>. 

5Rey Asuerunam serviqninta nirqan: <<Ester invitamanqanman 

aywayänäpaq Amánta sas ashimuy>>. Tsaymi rey Asuero Amánwan 
aywayarqan Ester kusinatsinqan mikuyta mikuyänanpaq. 

6Mikuykarmi Esterta rey Asuero nirqan: <<Imatapis mañamanqaykitam 

änishayki. Hasta pullan mandakunqä nacionkunata mañamaptikipis 
entregashaykim>>. 

7Esternam nirqan: 

8<<Taytay rey, rasunpa kuyamarqa mañakunqaqta äniykallämay. Waraypis 

yapay kaychö mikunapaq Amánwan kutiyämuy. Tsaychönam imata 
munanqätapis nishayki>>. 

Mardoqueuta wañutsinanpaq Amán alistanqan 

9Mikuyta mikuskirnam Amánqa alläpa kushishqa yarqurqan. Tsay höram 

Mardoqueuqa palaciu punkuchö jamaraykarqan. Amán päsaykaqta 
rikaykarpis mana saludarmi shärirqantsu ni kuyukurqantsu. Tsaymi Amán 
alläpa rabyarqan. 

10Tsaynö rabyarpis Mardoqueuta mana ni ima nirllam aywakurqan. Peru 

wajinman chaykurmi sïqa Amán qayatsirqan amïgunkunata y warmin 
Zeresta. 

11Tsaychömi parlarqan rïcu kanqanta, atska wamrankuna kanqanta y 

mandäsiqninkunapitapis mas alli rikashqa kananpaq rey churanqantapis. 

12Tsaypitanam nirqan: <<Noqallatam reina Esterpis rey Asueruwan mikuq 

aywayänäpaq qayatsimashqa. Tsaynöllam waray junaqpis yapay rey 
Asueruwan mikuq kutinäpaq invitamashqa. 

13Peru tsaynö kaykaptinpis palaciu punkuchö Israel runa Mardoqueo 

jamaqta rikarmi shonqü alläpa rabyan>>. 

14Tsaymi warmin Zeres y amïgunkuna niyarqan: <<Ishkay chunka ishkay 

(22) metrunö qeruta jawitsiy. Tsaypita waränin alliq reyta mañanki 
Mardoqueuta wañuskatsir ayanta tsayman turkitsinanpaq. Tsaynö 
ruraskirmi sïqa reina Ester kusinatsinqan mikuyta mikuq kushishqa 
aywanki>>. Tsaynö yätsiyanqan Amánta gustaptinmi qeruta jawitsirqan. 

 

Ester 6 
Amán yarpanqankuna mana kamakanqan 

1Tsay paqas rey Asuero puñuyta mana puëdirmi yanapaqninkunata 

mandarqan mandakunqan nacionkunachö ima päsanqantapis 
qellqayanqan libruta apaykamur liyipuyänanpaq. 

2Tsay libruchömi qellqashqa karqan palaciu punkuchö täpaq Bigta y Teres 

rey Asueruta wañutsiyänanpaq willanakuyanqanta Mardoqueo 
willakunqan. 

3Tsayta wiyaykurmi rey Asuero liyipuqninkunata tapurqan: <<Mana 

wañutsiyämänanpaq willakunqanpita ¿ima recompensatatan Mardoqueo 
chaskishqa?>> Tsaynam yanapaqninkuna niyarqan: <<Taytay, manam ni 
imatapis chaskishqatsu>>. 

4Tsaynö parlayanqan höram palaciupa patiunchö reypa cuartun kaqman 

Amán charqan. Mardoqueuta sas wañuskatsir turkitsinanpaqmi ordin jipiq 
Amán aywarqan. Rey Asuerunam yanapaqninkunata nirqan: <<¿Pitan 
patiuchö puriykan?>> 

5Yanapaqninkunanam niyarqan <<Taytay, Amánmi puriykan>>. Tsaynam 

rey nirqan: <<Yaykamutsun>>. 

6Amán yaykuskiptinnam rey Asuero tapurqan: <<¿Imatatan rurashun 

alliman churayta munanqä runata?>> Tsaynam Amán kikillanchö nirqan: 
<<Noqata alliman mana churamarqa ¿pitatan alliman churanqa?>> 

7Tsaynö yarparmi Amán nirqan: <<Tsay runapaqqa 

8kikikipa tünicaykita y montanqayki bestiata apayämutsun. Bestiapa 

umanman corönata shukutsiyätsun. 

9Tsay alliman churanqayki runataqa mandakunqaykichö mas respitashqa 

kaq runata tünicaykita shukutsitsun. Tsaynö shukurkatsirnin bestian 
montashqata pläzapa puritsir niyätsun: <¡Kaynömi puritsiyä rey alliman 
churanqan runata!> >> 

10Tsaynam Amánta rey Asuero nirqan: <<Ninqaykinölla palaciu punkuchö 

jamaykaq Mardoqueuta tünicäta shukurkatsirnin bestiata montarkatsir 
puritsimuy. Ninqaykita mana qonqar llapanta sas ruray>>. 

11Tsaymi Amánqa reypa tünicanta Mardoqueuta shukurkatsir bestiata 

montarkatsirnin pläzapa qayaykacharnin puritsir nirqan: <<¡Kaynömi 
puritsiyä rey alliman churanqan runata!>> 

12Tsaynö Mardoqueuta puriskatsirmi palaciu punkuman kutiykurnin 

Amánqa alläpa penqakushqa jina höra wajinpa llakishqa aywakurqan. 

13Wajinman chaykurnam warminta y amïgunkunatapis llapan päsanqanta 

willarqan. Tsaymi niyarqan: <<Israel runa kaptinmi Mardoqueutaqa 
wañutsiyta puëdinkitsu. Payta wañutsiyta munaykarmi kikikita imapis 
päsashuptiki ushakanki>>. 

14Amán manaraq parlayta ushaptinmi rey Asuerupa serviqninkuna 

qayaqnin chäyarqan Ester kusinatsinqan mikuyta mikuq aywananpaq. 

 

Ester 7 
Amánta wañutsiyanqan 

1Tsaymi Ester kusinatsinqan mikuyta mikuyänanpaq rey Asueruwan Amán 

aywayarqan. 

2Tsay junaq mikur y upyar jamayanqanchömi rey Asuero reina Esterta 

yapay nirqan: <<Imata mañakamaptikipis änishaykim. Hasta pullan 
mandakunqä nacionta mañakamaptikipis entregashaykim>>. 

3Esternam nirqan: <<Taytay rey, rasunpa kuyamarqa juk mañakunqaqllata 

äniykallämay. Noqata y ayllükunata wañuypita salvaykayällämay. Tsaypita 
mastaqa manam ni imata mañakullaqtsu. 

4Llapan Israel majïkunatawanmi wañutsiyämayta munaykäyan. Servikuq 

kayänäpaq maytsayman rantikayämaptinqa manam ni imatapis 
parlakümantsu ni umaykitapis nanatsïmantsu. Peru wañutsiyämänanpaq 
kanqanta musyarmi rugakuqniki shamushkä>>. 

5Tsaynam rey Asuero nirqan: <<¿Pitan tsaynö wañutsiyäshunaykipaq 

yarpashqa? ¿Maychötan tsay runa kaykan?>> 

6Esternam nirqan: <<¡Kay Amánmi wañutsiyämayta yarpaykan!>> Tsayta 

wiyaykurmi mantsakar Amánqa reypa y reinapa puntanchö jankat 
upilakaskirqan. 

7Tsaymi alläpa rabyarnin rey Asuero mikuykanqanpita sharkur patiu kaqpa 

yarquskirqan. Tsaynö yarquskiptinmi Amán alläpa mantsakar rey Asuero 
mana wañutsinanpaq Esterta rugarqan. 

8Patiupita rey Asuero kutirmi reina Ester jamakunanchö chacharaykaptin 

Amán abrazakur rugaykaqta tarirqan. Tsaymi alläpa rabyar nirqan: 
<<Kananqa ¿warmïtanaku wajïchö burlakuyta munaykanki?>> Rey Asuero 
tsaynö niptinmi wardiakuna sas Amánta achkuskir umanta 
wankuskiyarqan. 

9Tsay höram Harbona shutiyuq eunucu nirqan: <<Amánpa wajinchömi 

ayata turkiyänanpaq ishkay chunka ishkay (22) metru qeru listu jawiraykan. 
Tsay qerutam Amán jawitsishqa favorniki shäriq Mardoqueupa ayanta 
turkitsinanpaq>>. Tsaymi rey Asuero nirqan: <<¡Tsayman kikinpa ayanta 
turkiyay!>> 

10Tsaynöpam Amánpa ayanta Mardoqueupaq jawitsinqan qeruman 

turkitsiyarqan. Tsaynö ruraskiyaptinmi rey Asuerupa rabyaynin päsarqan. 

 

Ester 8 
Israel runakuna defendikuyänanpaq ordinta apatsinqan 

1Israel runakunapa contran Amánta wañutsinqan junaqmi rey Asuero 

Esterta entregarqan Amánpa wajinkunata, chakrankunata, wätankunata y 
imaykankunatapis. Mardoqueo prïmun kanqanta Ester willaptinmi rey 
Asuero Mardoqueuta qayatsirqan. 

2Chaykuptinmi Amánpita qorinqan sëllakunan sortïjata shukutsirqan. 

Tsaynöllam Esterpis Amánpa imaykankunata chaskinqanta Mardoqueupa 
poderninman churarqan. 

3Esternam rey Asuero kaqman yapay aywaykur puntanman 

qonqurikuykurnin waqar rugarqan. Agagpa ayllun Amán apatsinqan ordin 
ninqannö Israel runakunata mana wañutsiyänanpaqmi tsaynö rugarqan. 

4Tsaymi rey Asuero qori väranwan pay kaqpa toqrirqan. Esternam sharkur 

nirqan: 

5<<Taytay rey, rugakunqaq alli kallaptin y rasunpa kuyamar llakipämarqa 

mandakunqayki llapan provinciakunachö Israel runakunata 
wañutsiyänanpaq Amán apatsinqan ordinta anulaykullay. 

6Tsay ordinchö mandakunqannö Israel majïkunata wañutsiyaptinmi alläpa 

llakikur waqashaq>>. 

7Tsaynam Estertawan Mardoqueuta rey Asuero nirqan: <<Israel 

runakunata wañutsiyänanpaq yarpanqanpitam Amánta wañuskatsir ayanta 
turkitsishkä. Paypa wajintawan chakrankunatam entregashkaq. 

8Kananqa yarpäyanqaykinö shutïchö ordinta qellqayay Israel runakunapa 

favornin kanqäta. Tsay ordinta sëllüwan sëllayay. Sëllüwan sëllashqa 
kaptinqa manam ni pipis anulanqatsu>>. 

9Tsaynö nirmi secretariunkunata rey Asuero sas qayatsirqan. Tsay junaqmi 

kimsa killachö ishkay chunka kimsa (23) junaq karqan. Kimsa kaq killapa 
shutinmi Siván karqan. Secretariunkuna chaykuyaptinmi tsay ordinta 
Mardoqueo qellqatsirqan Israel runakunapaq, reyta mandäsiqninkunapaq, 
llapan provinciakunapa mandaqninkunapaq y rey mandakunqan 
nacionkunapa autoridäninkunapaq. Tsaynöllam karqan rey Asuero 
mandakunqan pachak ishkay chunka qanchis (127) provinciakunachö täkuq 
autoridäkunapaq. Tsay provinciakunam karqan India nacionpita qallaykur 
Etiopía nacionyaq. Pïmay runakuna musyayänanpaqmi tsay ordinta 
qellqayarqan rey mandakunqan llapan provinciakunachö täkuq runakuna 
parlayanqan idiömakunachö y qellqayanqannölla. Tsaynöllam 
qellqayarqan Israel runakuna parlayanqan idiömachö y qellqayanqannölla. 

10Tsay ordinmanmi rey Asuerupa shutinta qellqarkur sëllunwan 

sëllayarqan. Tsaytam willakuq mandayanqan runakuna reypa mas allin kaq 
bestiankunata montarkur apayarqan. 

11Tsay ordinchömi qellqashqa karqan Israel runakuna qorikaykur 

maytsaychöpis atacaqninkunata warmita y wamratapis mana llakiparnin 
wañuskatsir imaykankunatapis apakuyänanpaq. 

12Rey Asuerum llapan mandakunqan provinciakunachö fëchata cïtarqan 

chunka ishkay killa chunka kimsa junaqchö wañutsiyänanpaq. Tsay 
killapam shutin karqan Adar. 

13Tsaynöllam tsay ordinchö qellqashqa karqan maytsay markachö y 

provinciakunachöpis Israel runakuna alistakuskir atacaqninkunata tsay 
junaq wañutsiyänanpaq. 

14Rey mandaptinmi ordin apaqkuna allin kaq bestiankunata montarkur sas 

aywayarqan. Tsaynöllam Susa markachöpis tsay ordinchö ima ninqantapis 
willakuyarqan. 

15Mardoqueunam azulwan yuraq sotänashqa, qori corönashqa y granäti 

lïnupita cäpan shukushqa palaciupita yarqamurqan. Tsayta rikarmi 
Susachö täkuq llapan runakuna kushikur timpullyäyarqan. 

16Israel runakunam salvakashqana kayanqanta musyaskir kushikuyarqan. 

Tsaymi pïmaypis Israel runakunata respitayarqan. 

17Maytsay provinciakunaman y markakunamanpis qellqanqan ordin 

chaptinmi Israel runakuna maytsaychöpis kushikuypita fiestata rurar 
mikuytapis rurayarqan. Wakin kaq runakunaqa wañutsiyänanta 
mantsakurmi Israel runana kananpaq tikrayarqan. 

Ester 9 
Israel runakuna contrankunata wañutsiyanqan 

1Rey Asuero ordin apatsinqanta cumpliyänan junaqmi Israel runakunata 

ushakätsiyänanpaq contrankuna alistakushqa shuyaräyarqan. Tsaynö 
shuyaräyaptinpis manam paykuna yarpäyanqannötsu karqan, sinöqa Israel 
runakuna pärapurmi venciyarqan. Tsay junaqmi karqan chunka ishkay killa 
chunka kimsa junaq. Tsay killapam shutin karqan Adar. 

2Contran shäriq runakunata tsay junaq atacayänanpaqmi rey Asuero 

mandakunqan llapan provinciakunachö Israel runakuna qorikäyarqan. 
Qorikaqta rikaykurmi contrankunaqa mantsakar atacayarqannatsu. 

3Rey Asuero mandakunqan llapan provinciakunachö Mardoqueo mas 

poderyuq kaptinmi maytsaychöpis pay ninqanta rurayaq. Tsaymi 
Mardoqueupita mantsakur llapan provinciakunapa mandaqninkuna, reyta 
mandäsiqninkuna y markakunapa autoridäninkunapis Israel runakunapa 
favornin shäriyarqan. 

4Reypa palaciunchö wakin kaqpitapis mas respitashqa kaptinmi 

Mardoqueupita mantsakuyarqan. Pay mas poderyuq kanqanta musyarmi 
maytsay provinciakunachö cada vez mas respitayarqan. 

5Cïtanqan junaqmi Israel runakuna contran shäriqkunata espädawan 

wañutsiyarqan. 

6Susa markallachömi pitsqa pachak (500) runakunata wañutsiyarqan. 

7Tsaynöllam wañutsiyarqan Parsandatata, Dalfónta, Aspatata, 

8Poratata, Adalíata, Aridatata, 

9Parmastata, Arisaita, Aridaita y Vaizatata. 

10Paykunam kayarqan Amánpa chunka tsurinkuna. Paykunata wañuskatsir 

manam ni imankunata apayarqantsu. 

11Susa markachö aykaqtana wañutsiyanqanta rey Asuero musyaskirmi 

tsay junaqlla 

12reina Esterta nirqan: <<Susa markachömi Israel runakuna pitsqa pachak 

(500) runakunata y Amánpa chunka tsurinkunatapis wañutsiyashqa. Juk 
markallachö maytsikaqta wañuykätsirqa wakin provinciakunachöqa 
maytsikaqtanaraq wañutsiyashqa. Kananqa ¿mas imatan 
mañakamänaykipaq kaykan? Imata mañakamaptikipis änishaykim>>. 

13Esternam nirqan: <<Taytay rey, rugakunqaq alli kallaptin kanan junaq 

Israel runakuna contran shäriqkunata wañutsiyanqannölla waray junaqpis 
kay Susa markachö contran shäriqkunata wañutsiyätsun. Tsaynöllam 
rugaq Amánpa chunka tsurinkunapa ayankunata qeruman 
turkitsinaykipaq>>. 

14Tsaypitam Ester ruganqannölla Susa markachö Israel runakunapa 

contrankunata waränin junaq wañutsiyänanpaq rey Asuero willakatsirqan. 
Tsaynöllam Ester ruganqannö Amánpa chunka tsurinkunapa 
ayankunatapis qeruman turkitsirqan. 

15Tsaypitam Adar killa chunka chusku junaqchö Israel runakuna Susa 

markachö yapay qorikäyarqan. Tsay junaqnam kimsa pachak (300) 
runakunata wañutsiyarqan. Paykunata wañuskatsir manam ni imankunata 
apayarqantsu. 

16Rey mandakunqan provinciakunachömi contrankunapita 

defendikuyänanpaq Israel runakuna qorikäyarqan. Tsaymi pärapur qanchis 
chunka pitsqa waranqa (75,000) runakunata wañutsiyarqan. Tsaynö 
wañuskatsir manam ni imankunata apayarqantsu. 

17Tsaynömi päsarqan Adar killa chunka kimsa junaqchö. Chunka chusku 

junaqchönam Israel runakuna kushikurnin mikur upyar fiestata rurayarqan. 

18Peru Susa markachö täkuq Israel runakunanam chunka kimsa junaqchö 

y chunka chusku junaqchö defendikuyarqan. Tsaynöpam paykunaqa 
chunka pitsqa junaqchöraq kushikurnin mikur upyar fiestata rurayarqan. 

19Tsaynöllam kananpis murallanni taksha markakunachö y jallqakunachö 

täkuq Israel runakuna Adar killa chunka chusku junaqchö kushikur fiestata 
rurar juknin jukninpis mikuykunata qaranakuyan. 

Purim fiestata rurayänanpaq Mardoqueo ninqan 

20Tsay llapan päsanqankunatam Mardoqueo qellqarkur rey Asuero 

mandakunqan provinciakunachö täkuq Israel runakunaman karuchö o 
cercachö täkuyaptinpis cartata apatsirqan. 

21Tsay cartachömi nirqan cada wata Adar killa chunka chusku junaqchö y 

chunka pitsqa junaqchö mana qonqar fiestata rurayänanpaq. 

22Israel runakuna contrankunata venciskir kushikuyanqanta imaypis mana 

qonqäyänanpaqmi tsaynö fiestata rurayänanpaq mandarqan. Tsaynöllam 
mandarqan fiestata rurar kushishqa mikurnin upyar juknin jukninpis 
mikuykunata qaranakuyänanpaq y waktsakunatapis limushnata 
qarayänanpaq. 

23Tsaymi Mardoqueo llapan ninqankunata Israel runakuna mana qonqar 

kananyaqpis rurayan. 

24Israel runakunapa contran shärirmi Agagpa ayllun Hamedatapa tsurin 

Amánqa sortiyarqan Israel runakunata wañutsiyänanpaq. 

25Peru rey Asuero kaqman aywar Ester rugaptinmi juk ordinta qellqaskatsir 

apatsirqan Amánta wañutsiyänanpaq. Tsay ordinchömi nirqan: <<Amán 

Israel runakunata wañutsiyta munanqanpita kikin wañutsishqa katsun>>. 
Tsaymi Amántawan tsurinkunatapis wañuskatsirnin qeruman turkitsirqan. 

26Tsaykunata yarparmi Israel runakuna imaypis fiestata rurayan. Suerti 

qatiypa shutin Purim kaptinmi tsay fiestata Purim niyan. Alläpa 
ñakayanqanta y imanö päsayanqanta yarparmi Mardoqueo 
cartakunqannölla 

27tsay fiestata rurayan. Tsaynöllam cartachö ninqannö Israel runakunapita 

miraqkuna y Israel runa kayänanpaq yaykuqkunapis wata wata mana 
qonqar ishkay junaq tsay fiestata rurayan. 

28Tsay cartachömi nirqan llapan Israel runakuna may provinciachö y may 

markachöpis cada wata tsay fiestata rurayänanpaq. Tsaynöpam Israel 
runakuna imaypis qonqäyantsu contrankunata pärapur wañutsiyanqanta. 

29Tsaypitam tsay cartachö ninqannö Abihailpa tsurin reina Esterwan 

Mardoqueo mas juk cartatapis Purim fiestata rurayänanpaq qellqayarqan. 

30Tsaypitanam tsay cartata apatsiyarqan rey Asuero mandakunqan pachak 

ishkay chunka qanchis (127) provinciakunaman. Tsay cartachö animatsirmi 

31punta kaq cartachö niyanqannölla Mardoqueuwan reina Ester 

ordenayarqan Israel runakuna y paykunapita miraq ayllunkunapis tsay 
niyanqan junaqkunachö Purim fiestata rurayänanpaq. Tsaynöllam Israel 
runakuna ayünuta rurayänanpaqpis tsay cartachö willakurqan. 

32Purim fiestata rurayänanpaq Ester apatsinqan cartaqa punta kaq 

cartachö Mardoqueo ninqannöllam karqan. Fiestata rurayänanpaq 
ordenayanqantam libruman llapanta qellqayarqan. 

 

Ester 10 
Israel majinkunapaq Mardoqueo allikunata ruranqan 

1Rey Asuerum llapan mandakunqan nacionkunachö täkuqkunata y lamar 

kuchunchö täkuqkunata impuestukunata cobrarqan. 

2Rey Asuero llapan ruranqankunam juk libruchö qellqashqa kaykan. 

Tsaynöllam Mardoqueo llapan imayka ruranqanpis tsay libruchö qellqashqa 
kaykan. Tsay librullachömi qellqashqa kaykan Mediachö y Persiachö 
mandakuq reykuna rurayanqanpis. 

3Mardoqueutam rey Asuero llapan mandäsiqninkunapitapis mas poderyuq 

kananpaq churarqan. Tsaynöllam favorninkuna shärinqanpita 
Mardoqueuta Israel majinkuna maytsaychöpis respitayarqan. 

Job 
Job 1 

Job ñakanqan 

1Uz partichömi juk runa Job shutiyuq täkurqan. Paymi llapan shonqunwan 

allita rurar Dios Yayapita mantsakur jutsata mana rurar kawakurqan. 

2Tsurinkunam kimsa warmi y qanchis ollqu kayarqan. 

3Tsaynöllam karqan qanchis waranqa (7,000) üshankuna, kimsa waranqa 

(3,000) camëllunkuna, pitsqa pachak (500) yuntankuna, pitsqa pachak (500) 
ashnunkuna y atskaq serviqninkunapis. Täkunqan kaqchömi llapanpita 
mas rïcu y respitashqa karqan. 

4Jobpa ollqu kaq tsurinkunam trukanakuypa wajinkunaman invitanarkurnin 

alli allillata mikupakuyaq. Tsaymanmi kimsan paninkunatapis qayatsiyaq 
mikur upyar qoyäyänanpaq. 

5Tsaynö mikupakur ushaskiyaptinmi Jobqa tsurinkunata qayatsirqan 

paykunapaq Dios Yayata perdonta mañakunanpaq. Tsaymi atsik atsikllana 
shärikuskir tsurinkunapa shutinchö sacrificiuta waykar nirqan: <<Talvezchi 
tsurïkuna jutsata rurayashqa. Tsaynöllach talvezqa Dios Yayapa contran 
shonqunkunachö yarpäyashqa>>. 

6Juk kutim DIOS YAYAPA puntanman angelkuna chäyarqan. 

Tsaymanmi Satanáspis charqan. 

7Tsaymi Satanásta DIOS YAYA tapurqan: <<¿Maypitatan shamuykanki?>> 

Satanásnam nirqan: <<Entëru munduta rikäpakamunqäpitam 
shamuykä>>. 

8Tsaymi DIOS YAYA nirqan: <<Servimaqnï Job noqa munanqänö 

kawakunqanta ¿rikashkankiku? Paynöqa manam pipis kantsu alli ruraq, 
munanqänö kawakuq, alli servimaq y mana jutsata ruraq>>. 

9Tsaynö niptinmi Satanás nirqan: <<Manam dembalditsu Jobqa 

servishunki. 

10Pipis payta mana yatananpaqmi castankunatawan imaykankunatapis 

cuidaykanki. Tsaynöllam chakranchö mikuyninkunaman bendicionnikita 
churaptiki llapan runakunapitapis mas atska wätayuq kaykan. 

11Peru imanllatapis qechuptikim sïqa kikikipa cäraykichö nëgashunki>>. 

12Tsaymi Satanásta DIOS YAYA nirqan: <<Llapan imaykantam makikiman 

churamü. Peru kikintaqa ama yatayllapis yatankitsu>>. Tsaynö 
niptinmi DIOS YAYAPA puntanpita yarquskir Satanás aywakurqan. 

13Juk kutim Jobpa llapan tsurinkuna mikur y upyar mayor wawqinkunapa 

wajinchö kaykäyarqan. 

14Tsaynö kaykäyaptinmi juk serviqnin Job kaqman chaykur willarqan: 

<<Yuntaykikunawan yapyaykäyaptï y ashnuykikunapis tsaychö 
mikuykäyaptinmi 

15illaqpita sabeo runakuna serviqnikikunata espädawan wañuskatsir 

wätaykikunata suwar apayashqa. Noqallanam qeshpiskir willaqniki 
shamurqü>>. 

16Tsaynö willaykaptinmi jukaq serviqninpis chaykur Jobta nirqan: <<Räyu 

shikwamurmi llapan üshaykikunatawan mitsikuqnikita wañutsishqa. 
Noqallanam qeshpir willaqniki shamurqü>>. 

17Manaraq willar ushaptinmi juk serviqninpis chaykur Jobta willar nirqan: 

<<Kimsa grüpu caldeo runakunam llapan camëlluykikunata apayashqa. 
Tsaynöllam serviqnikikunatapis espädawan wañutsiyashqa. Noqallanam 
qeshpir willaqniki shamurqü>>. 

18Tsaynö willaykaptinmi jukaq serviqninpis chaykur nirqan: <<Ollqu 

tsurikikuna y warmi tsurikikuna mayor tsurikipa wajinchö mikur upyar 
fiestata ruraykäyaptinmi 

19apäkuy wayra desiertupita shamur wajita juchutsir llapan tsurikikunata 

wañutsishqa. Noqallanam qeshpir willaqniki shamurqü>>. 

20Tsaymi Job alläpa llakikur llatapanta rachiskirnin aqtsanta rutukurqan. 

Tsaypitanam patsaman pelatakuykur Dios Yayata adorar 

21nirqan: <<Mamäpa pachanpita qarashtu yurinqänöllam wañukurpis 

qarashtulla aywakushaq. DIOS YAYAM imaykä kananpaqpis 
yanapamashqa. Tsaynöllam llapan imaykätapis qechumashqa. DIOS 

YAYA alabashqa kaykullätsun>>. 

22Tsaykuna päsaptinpis Jobqa manam jutsata rurarqantsu ni Dios Yayata 

culpatsarqantsu. 

 

Job 2 
Jobta Satanás qeshyatsinqan 

1Tsaypitanam Dios Yayapa puntanman angelkuna yapay 

aywayarqan. Satanáspis paykunawanmi DIOS YAYA kaqman aywarqan. 

2Tsaymi Satanásta DIOS YAYA tapurqan: <<¿Maypitatan shamuykanki?>> 

Satanásnam nirqan: <<Entëru munduta rikäpakamunqäpitam 
shamuykä>>. 

3Tsaymi DIOS YAYA nirqan: <<Servimaqnï Job noqa munanqänö 

kawakunqanta ¿rikashkankiku? Paynöqa manam pipis kantsu alli ruraq, 

munanqänö kawakuq, alli servimaq y imaykachöpis mana jutsata ruraq. 
Jutsannaq kaptinmi nimashkanki tsurinkunatawan imaykankunata 
ushakätsinäpaq. Payqa imaykanta ushakätsiptïpis noqallamanmi 
confiakamun>>. 

4Tsaynö niptinmi Satanás nirqan: <<Sänu karqam llapan imaykachöpis Job 

cäsushunki. Peru vïdanta salvayta munarmi sïqa qamtapis nëgashunki. 

5Kikinta qeshyaywan ñakatsiptikiqa kikikipa cäraykichömi nëgashunki>>. 

6Tsaymi Satanásta DIOS YAYA nirqan: <<Qamna imatapis ruray. Peru ama 

wañutsinkitsu>>. 

7Tsaynö niptinmi DIOS YAYAPA puntanpita Satanás yarquskir aywar chaki 

puntanpita uma jirkanyaq mantsaypaq qeri qeshyaywan Jobta 
qeshyatsirqan. 

8Jobpa qerin alläpa sheqshiptinmi uchpa jananman jamaykur kanallawan 

entëru cuerpunta jichkakurqan. 

9Tsaymi warmin nirqan: <<¿Jinallaku Diosman confiakuykanki? ¡Dios 

Yayata maldicionar juklla wañukuy!>> 

10Warmintam Jobqa nirqan: <<¿Imanirtan juiciunnaq warminö parlanki? 

Dios Yayapita bendicionta chaskir payman creyikunqantsiknö ¿manaku 
desgracia päsamashqapis payman confiakushwan?>> Imayka desgracia 
päsaptinpis Jobqa manam ni imatapis llutanta parlarqantsu. 

Jobpa amïgunkuna watukaqnin aywayanqan 

11Jobpam kimsa amïgunkuna kayarqan Elifaz, Bildad y Zofar. Elifazmi 

Temán partipita karqan. Bildadmi Súa partipita karqan. Zofarmi Naamat 
partipita karqan. Jobta tukuyläya desgraciakuna päsanqanta y antsa 
qeshyaykanqanta musyaskirmi willanakuskir consulayänanpaq 
aywayarqan. 

12Karupitaqa mana reqiypaqmi Jobqa karqan. Pay kanqanta reqiskirmi 

alläpa waqar llatapankunatapis rachirraq allpata altupa laqchiyarqan 
umankunaman shikwananpaq. 

13Tsaypitam Jobwan iwal qanchis junaq y qanchis paqas paqta 

jamayarqan. Tsaychö paqtan jamarpis Job alläpa nanaywan ñakaptin 
manam ni imanayta puëdiyarqantsu. 

 

Job 3 
Yurinqanpita Job pësakunqan 

1Yurinqanpita pësakurmi 

2Job nirqan: 

3<<¡Imapaqraq yurirqä! <Ollqu wamram yurishqa> niyanqan paqas ama 

kanmantsu karqan. 

4Manaraq yuriptï tsay junaq ushakanman karqan. Dios Yayapis tsay 

junaqta ama ruranmantsu karqan. Yurinqä höraqa patsapis ama 
waranmantsu karqan. 

5Tsay junaq mana chämunanpaq alläpa tutapay tsapaskinman karqan. 

Mantsakaypaq yana pukutay tsapaskinman karqan. 

6Yurinqä paqasqa patsapis ama waranmantsu karqan. Tsay junaqqa ama 

kanmantsu karqan. 

7Tsay paqasqa ama pipis yurinmantsu karqan. Llullu yuriptinpis ama 

kushikuyanmantsu karqan. 

8Leviatán mantsaypaq wätata manday yachaq brüjukunapis tsay junaqta 

maldicionäyanman karqan. 

9Tsay alliqqa qoyllurkunapis manakaqllapaq patsa waränanta 

shuyäyanman karqan. Tsay junaqpaqqa patsapis ama waranmantsu 
karqan. Rupay yarqamurpis ama atsikyanmantsu karqan. 

10Kaynö mana ñakanäpaq tsay junaq mamäpa wawaliyanpis 

wichqakanman karqan. 

11<<¿Imanirraq mamäpa pachanchö kaykar wañukurqätsu? ¿Imanirraq 

yuriskirlla ushakäkurqätsu? 

12Yuriptïpis mamä millqaninman marqarkamar ama chuchumanmantsu 

karqan. 

13Tsay höra wañukurqa imatapis mana musyarmi tranquïlu jitaräküman 

karqan. 

14Tsaymi wañukuq reykunawan, mayor runakunawan y monumentuta 

shäritsiq runakunawan jitaräküman karqan. 

15Tsaynöllam atska qorita y atska yuraq qellayta palaciunchö tsaraykar 

wañukuq runakunawanpis jitaräküman karqan. 

16Shullu wamratanö pampaskayämanman karqan. Mamanpa pachanllachö 

wañushqa wamratanö pampaskayämanman karqan. 

17Wañukurqa mana alli ruraqkunam mana alli rurayninkunata dëjayan, 

alläpa aruqkunam shütaykuyan, 

18autoridäkuna obligar arutsiyanqan runakunapis manam aruyannatsu y 

capatazkuna piñapäyanqantapis mananam wiyayannatsu. 

19Wañurqa waktsapis y rïcupis ushakaqllam kayan. Tsaychöqa 

servikuqkunapis manam patronninkunapa poderninchönatsu kayan. 

20<<Ñakayänan kaykaptinqa ¿imapaqtan yuriyänanpaq Dios Yaya 

permïtin? Alläpa llakishqa kawayänan kaykaptinqa ¿imapaqraq 
kawayänanta munan? 

21Ñakaqkunaqa wañuyta munarpis manam wañuyantsu. Tesöruta ashiqnö 

wañuyta ashirpis manam tariyantsu. 

22Tsay runakunaqa sepultüraman charraqmi kushikuyanqa. 

23¿Imapaqnatan Dios Yaya kawatsin llakishqalla kawayänan kaykaptinqa? 

Kushishqa kawakuyta munayaptinpis Dios Yaya manam permïtintsu. 

24<<Llakishqallam waräpis y qoyäpis. Waqaptïpis yakunöraqmi weqï 

aywan. 

25Kanan ñakanqänöqa manam imaypis ñakayta yarparqätsu. Llapan 

mantsanqäkunam kanan päsaykäman. 

26Manam jamayta ni puñuyta tarïtsu. Alli kawakunqäpa rantinmi llakikurlla 

kawaykä>>. 

 

Job 4 
Elifaz parlanqan 

1Job tsaynö niptinmi Temánpita shamuq Elifaz Jobta nirqan: 

2<<Kanan parlapaptiq ama piñakuytsu. Peru piñakuptikipis manam 

upällakümantsu. 

3Qamqa atskaqtam shumaq yachatsishkanki. Llakishqa kaykaqkunatam 

animatsishkanki. 

4Mana allikunata ruraq runatapis allita rurananpaqmi tantiyatsishkanki. 

Mantsallïshu runatapis qammi animatsishkanki. 

5Peru kikikita desgracia päsashuptikiqa sasmi desanimakunki. Kikiki 

ñakarqa alläpam turbaykanki. 

6Dios Yayapita mantsakuq kaykarqa ¿manaku payman confiakunkiman? 

7<<¡Kanan shumaq tantiyakuy! Jutsannaq runaqa manam ñakantsu. Alli 

kawakuq runataqa manam ni ima desgraciapis päsantsu. 

8Peru mana alli ruraq runam sïqa imaypis sufrin. Tsaykunataqa ñawïpam 

rikashkä. 

9Tsaynö runataqa Dios Yayam castigan. Rabyarmi llapanta ushakätsin. 

10<<Mana alli ruraq runa leonnö kaptinpis Dios Yayam poderninta qechun. 

11Poderninnaq tikrarmi mallaqaypita león wañunqannö wañun. Maman 

wañuskiptin llullu leonkuna maytsaypa witsikäyanqannömi mana alli ruraq 
runapa tsurinkunapis witsikäyan. 

12<<Chapchapyayllapa rinrillächö willamanqantam yanqalla wiyashkä. 

13Puñukashqa kaykarmi sueñuynïchö willamanqanta wiyashkä. 

14Alläpa mantsakar tsuktsukyaptïmi tullükunapis karkaryarqanraq. 

15Wayra shiwshiwyaqta tantiyaptïmi aqtsäpis kashäpäkushqa. 

16Puntächö alma kaykaqta tantiyarmi llantutanö rikashkä. Tsunya mana ima 

kanqan höram yanqalla wiyarqä parlapämar nimaqta: 

17<Dios Yayapaqqa ¿jukllayllapis jutsannaq runa kantsuraq? 

Kamamaqnintsikpaqqa ¿alli ruraq runa kantsuraq? 

18 Angelninkunamanpis manam confiakuntsu. Angelkunapis mana 

allikunata ruraykäyaptinqa 

19masraqchi runaqa mana allikunata ruran. Runaqa allpallapita rurashqa 

karmi puyunö llapiskiyllapaq kaykan. 

20Illaqpita wañurmi imaypis mana kutimuq aywakun. Wañukuskiptinqa 

shutintapis qonqaskiyanmi. 

21Kay patsachö ushakaqlla karmi Dios munanqannö kawakunapaq 

manaraq tantiyakur wañukuntsik>. 

 

Job 5 

1<<¡Job, pillapis yanapashunaykipaq jinchi qayakuy! Mä pillapis 

wiyashunkikush. Yanapashunaykipaq manam angelpis kantsu. 

2Rabyashqa y resentïdu karqa manaraq hörachömi wañunki. Mana 

tantiyakuq runakunallam tsaynö kawayan. 

3<<Rikashkämi mana tantiyakuq runa imaykayuq kanqanta. Peru 

maldicionädu kaptinmi imaykanpis jankat ushakan. 

4Tsay runapa tsurinkunataqa manam pipis yanapantsu. Autoridäkunapis 

paykunata manam alli justiciata rurayantsu. Pipis manam favornin 
shärintsu. 

5Kashawan chakran alli circushqa kaykaptinpis waktsakunam llapan 

murukuyninkunata apakuyan. Llapan imaykantam jankat ushayan. 

6<<Imatapis mana allita ruranqanpitam runaqa sufrin. Imatapis allillata 

rurarqa manam sufrintsu. 

7Chispa saltaptin wayra imaypis apanqannömi runapis imaypis ñakan. 

8<<Qamnö alläpa ñakarqa Dios Yayatam mañaküman perdonamänanpaq. 

Kutikätsimänanpaqmi payta rugaküman. 

9Milagrukuna ruranqanta manam yupaytapis puëdintsiktsu. Mantsakaypaq 

ruranqankunatapis manam tantiyantsiktsu. 

10Paymi tamyata tamyatsimur chakrakunaman oqutsimun. 

11Qollmi shonqukunata yanaparmi llakishqakunatapis animatsin. 

12Sabïdu runapa yarpaynintam manakaqman churan. 

13Yachayyuq kanqanta runa yarpaptinpis manam rasunpatsu yachaq 

kanqanta musyatsin. Yachayyuq runa mana allita rurananpaq yarpaptinpis 
kikin ñakananpaqmi permïtin. 

14Tsay runaqa junaqpa purirpis tutapaychönö purirmi imayka 

problëmamanpis mëtikun. 

15Waktsa runatam mana alli runakunapitapis Dios Yaya salvan. 

16Tsaynö salvanqanta musyarmi sufriqkuna kushikuyan. Peru mana alli 

ruraq runakunam sïqa imanakaytapis mana puëdir llakikuyan. 

17<<Dios Yaya corriginqan runaqa kushishqam kawakun. Llapanpaq 

poderyuq Dios Yaya corrigishuptiki chaskikuy. 

18Qeshyawan castigashurnikipis kutikätsishunkim. Corrigishunqaykipita 

sufriptikipis yanapashunkim. 

19Ima desgraciapitapis yapay yapaymi Dios Yaya salvashunki. Imapis 

mana päsashunaykipaqmi tsapäshunki. 

20Muchuy kaptinpis mallaqaypita mana wañunaykipaqmi yanapashunki. 

Guërrachöpis espädawan mana wañutsiyäshunaykipaqmi tsapäshunki. 

21Runa maldicionäshuptikipis manam ni ima päsashunkitsu. Ima desgracia 

kaptinpis manam mantsakankitsu. 

22Muchuy kaptinpis manam mallaqankitsu. Ima desgracia kaptinpis manam 

sufrinkitsu. Chucaru wätakuna manam mantsakätsishunkitsu. 

23Chakraykipis manam qachpayanqatsu. Chucaru wätakunapis manam 

fastidiayäshunkitsu. 

24Wajikichöpis kushishqam kawakunki. Wätaykikunapis manam 

ushakanqatsu. 

25Qampita miraqkuna atskaq karmi jachakunanöraq maytsikaq kanqa. 

26Awkinyarpis hörayki manaraq chämuptinqa manam wañunkiraqtsu. 

27Tsaynö kanqantam musyantsik. Tsayqa rasunpa kaqmi. Shumaq 

tantiyakuy>>. 

 

Job 6 
Job parlanqan 

1Tsaypitanam Job nirqan: 

2<<Sufrinqäta y desgracia päsamanqanta qoriskir balanzawan pësaptï 

3lamar kuchunchö arenïllapitapis masmi lasanman. Tsaynö alläpa ñakarchi 

mana allikunatapis parlashkä. 

4Llapanpaq poderyuq Dios Yaya ñakatsimanqanqa venënuyuq flëchawan 

tuksimanqannömi nanan. Alläpa mantsaypaqmi ñakatsiman. 

5<<Qewachö karqa ashnupis manam jachinyantsu. Mikunanpaq kaptinqa 

törupis manam qaparintsu. Noqapis mana sufrirqa manam imatapis 
parlämantsu. 

6<<Qam nimanqaykiqa kachinnaq mikuynö y runtupa yuraqninnö qamyam. 

7Imaypis sufriyta mana munaykarmi kananqa waran waran sufriykä. 

8<<¡Mas allim kanman mañakunqänö Dios Yaya sas ushakätsimaptin! 

9¡Mas allim kanman Dios Yaya sas illakätsimaptin! 

10Alläpa ñakarpis Dios Yaya mandakunqankunatam imaypis cäsushkä. 

Tsayllapitapis kushikümi. 

11Ñakayta awantanäpaq kallpäpis manam kantsu. Tsayqa ¿imatanatan 

shuyaräshaq? 

12Manam qaqanö ni broncinö mana sientiqtsu kä. 

13Manam kallpäpis kantsu. Yanapamaqnï manam pipis kantsu. 

14<<Llapanpaq poderyuq Dios Yayapita mana mantsakuq kaykaptinpis 

amïguntsik sufriptinqa llakipaykushwanmi. 

15Peru qamkunaqa amïgü kaykarpis manam llakipäkuyta yachayankitsu. 

Qamkunaqa raqrapa atska yaku yuriskamur sas päsaskiqnöllam kayanki. 

16Qamkunaqa rashta tsulluptin bunyaypa bunyar yaku aywaqnö 

17y usya tiempuchö tsaki raqranömi kayanki. 

18Desiertuchö yakuta ashir oqrakashqanömi kä. 

19Temánpita y Sabápita aywaq negociantikuna desiertupa päsar yakuta 

ashiqnömi kä. 

20Raqrachö yakuta mana tarirmi alläpa llakikuyan. 

21Tsaynöllam noqapis alläpa llakikü mana valoratsiyämaptiki. Ñakaykaqta 

rikaykäyämarmi valoratsiyämanqaykipa rantin mantsakätsiyämar 
manakaqkunata parlayanki. 

22<<Rabyakuyänaykipaq manam qamkunata imatapis mañakuyashkaqtsu. 

Manam qellaywan yanapayämänaykipaq rugayashkaqtsu. 

23Manam chikimaqnïkunapita salvayämänaykipaq mañakuyashkaqtsu. 

Mana alli runakunapa poderninpita jipiyämänaykipaq manam 
rugakuyashkaqtsu. 

24<<Mä ima jutsata ruranqätapis tantiyatsiyämay. Tantiyatsiyämaptikiqa 

upällam kakushaq. 

25Jutsäta shimpiyämanqayki rasunpa kaptinqa penqakümanmi. Peru 

manakaqkunata niyämarmi sïqa rabyatsiyämanki. 

26Talvezqa alläpa ñakarchi mana allikunata parlashkä. Mana allikunata 

parlashqa kaptïqa perdonaykayällämay. Perdonayämanqaykipa rantin 
¿imanirtan manakaqkunata culpatsayämanki? 

27Tsaynö karqa mana ayllunnaq waktsakunatapis wañutsiyankimanmi 

Kuyanakuyanqayki amïguykikunatapis rantikuskiyankimanmi. 

28<<Alli yarpachakurmi tantiyayankiman llapan ninqäkuna rasunpa 

kanqanta. 

29Noqaqa manam jutsata rurashkätsu. ¿Imanirtan yarpäyanki jutsata 

ruranqäpita ñakanqäta? 

30¿Llullakunqätaku yarpäyanki? ¿Imapis alli o mana alli kanqanta manana 

tantiyanqätaku yarpäyanki?>> 

 

Job 7 

1<<Musyanqantsiknömi runaqa kay patsachö alläpa ñakar kawan. Imayka 

arupukuqnömi qoyay qoyay sufrin. 

2Tsaynö sufrirmi achaychö arur llantuta ashiqnö kaykan. Tsaynöllam 

arupukuq runa pägunta shuyaranqannö kaykan. 

3<<Tsaynömi noqapis killa killa llakipaypaq kaykä. Alläpa nanaywanmi 

paqaspapis warat warat ñakä. 

4Cämächö ujurarpis sas patsa waränantam munä. Tumar tikrar jitaraptïpis 

manam patsa warantsu. Warat warat yarpachakuykarmi waräpis. 

5<<Llapan cuerpüta qeri ushaptinmi kurullana tiwillyäyanraq. Entëru 

cuerpüpitam isquyllana yarqun. 

6Vïdäqa imayka telarchö awaq runapa lanzadëran sas päsaqnömi 

päsaykan. Manam kawanäpaq kanqantapis yarpänatsu. 

7<<Dios Yayallä, kawaynï jamaynölla kanqanta yarpaykullay. Noqaqa 

mananam ni imaypis kushikushaqnatsu. 

8Wañukuskiptïqa mananam ni pipis rikämanqanatsu. Rikäyämayta 

munayaptikipis mananam kashaqnatsu. 

9<<Imayka pukutay päsar illakaqnömi runapis ushakaskin. 

Pampaskiyaptinqa mananam ni pipis yarqamunnatsu. 

10Wañukuqkunaqa mananam ni imaypis wajinkunaman kutiyanqanatsu. 

Watakuna päsaptinmi castankunapis qonqaskiyan. 

11Tsaymi upällaqa kakümantsu. Alläpa llakikurmi llapan yarpanqäkunata 

parlashaq. 

12<<Dios Yaya, ¿imanirtan sufritsimänaykipaq imay hörapis 

cuidaraykämanki? ¿Lamarnö kanqäta yarparku tsaynö cuidaraykämanki? 
¿Lamarchö jatunkaray mantsaypaq wäta kanqätaku yarpanki? 

13Abësismi yarpachakü puñur manana nanakunäpaq kanqanta. 

Tsaynöllam yarpä puñurqa llakikuytapis qonqanäpaq kanqanta. 

14Tsaynö yarpaptïpis mana allikunatam sueñutsimanki. Mantsakaypaq 

kaqkunatam rikätsimanki. 

15Tsaynö ñakatsimanqaykipa rantin mas allim kanman jurkaskamaptiki. 

16¡Mananam masqa kawayta munänatsu! ¡Imapaqnatan kawashaqpis! 

Jamaynö ushakaqlla kaykaptïqa amana ñakatsimaynatsu. 

17<<Runaqa ¿imanatan tsaynö alläpa ñakaqtapis kawatsinaykipaq? 

¿Imanirtan runapaq alläpa yarpachakunki? 

18¿Imanirtan waran waran rikaraykanki? ¿Imanirtan imaypis pruëbaman 

churaykanki? 

19Imaypis mana dëjaypam rikaraykämanki. Toqaynïta millpunällatapis 

manam dëjamankitsu. 

20<<Llapan runakunata rikaq Dios Yaya, jutsata ruraptïpis qampaqqa 

manam imanantsu. Kaynö alläpa ñakatsimanqaykita mananam 
awantänatsu. 

21Wañukunäna kaykaptïqa ¿imanirtan jutsäta perdonaykamankitsu? 

Wañuskiptïqa perdonamänaykipaq ashimarpis mananam 
tarimankinatsu>>. 

 

Job 8 

Bildad parlanqan 

1Tsaypitanam Súa partipita shamuq Bildad nirqan: 

2<<¡Imayyaqraq tsaynö mana allikunata parlanki! Parlanqaykikunam 

apäkuy wayranölla kaykan. 

3Llapanpaq poderyuq Dios Yayaqa manam yarpanqaykinötsu mana allita 

ruran. Payqa imaypis allillatam ruran. 

4Talvezchi tsurikikuna jutsata rurayanqanpita ushakäyashqa. 

5<<Peru llapanpaq poderyuq Dios Yayaman confiakuptiki, 

llakipäshunaykipaq mañakuptiki 

6y jutsata mana rurar kawakuptikiqa Dios Yayam yapay yanapashunki 

kushishqa kawakunaykipaq. 

7Tsaynöllam puntata imaykayuq rïcu kanqaykipitapis mas rïcu imaykayuq 

kanki. 

8<<Unay kaq runakuna imanö kawakuyanqanta musyanaykipaq tapukuy. 

Paykuna musyayanqannö qampis musyay. 

9Noqantsikqa qepa kaq runam kantsik. Tsaymi paykuna musyayanqannöqa 

ni imatapis musyantsiktsu. Noqantsikqa kay patsachö llantu päsaqnöllam 
kaykantsik. 

10Tsaynö kaykaptinqa unay runakuna yachatsikur willakuyanqanta shumaq 

tantiyakuy. 

11<<Pätsi mana kaqchöqa ututu manam wiñantsu. Yaku mana kaqchöqa 

sirwapis manam kantsu. 

12Wiñarnin jatunyaskirpis yaku tsakiptinqa mana sëgashqa kaykarmi wakin 

kaq qewakunapita mas puntata tsakiskin. 

13Tsaynöllam Dios Yayata mana cäsuqkunapis kikillankunapaq 

yarpachakuykar ushakäyan. 

14<<Tsay runakuna imaykankunaman confiakuyanqanmi pachkapa 

llikannölla kaykan. 

15Pachkapa llikan yataykushqa rachiskiqnöllam paykuna 

confiakuyanqanpis manakaqllapaq kaykan. 

16Tsay runakunam kayan mana alli qewakuna llulluypa llullur wiñarnin 

entëru huertaman juntaqnö. 

17Tsaynöllam paykunaqa qewapa jawan shaqru rumiman yaykuqnö kayan. 

18Tsaynö kaykarmi qewata llupiyaptin ushakaqnö jankat ushakäyan. 

Tsaychö qewa kanqanta pipis mana yarpanqannömi tsay runakuna 
kawayanqantapis yarpanqanatsu. 

19Tsaynö alli kaykäyanqanchömi ushakäyan. Paykuna ushakäyaptinpis 

Dios Yayata mana cäsuqkunaqa maspis yuriyämunqam. 

20<<Jutsa ruraqkunataqa Dios Yaya manam yanapantsu. Peru alli 

runakunatam sïqa imaypis yanapan. 

21Alli ruraq kaptikiqa qamtapis kushishqa kawakunaykipaqmi 

yanapashunki. 

22Peru chikishuqnikikunatam sïqa penqakuyman churanqa. Paykunapa 

wajinkunata y tsurinkunatam ushakätsinqa>>. 

 

Job 9 
Job parlanqan 

1Tsaynö niptinmi Job nirqan: 

2<<Niyanqaykinöllam Dios Yayapa puntanchöqa ni pï runapis <jutsannaqmi 

kä> niyta puëdintsu. 

3Llapan jutsanta niptinqa manam ni jukllayllatapis nëgayta puëdinmantsu. 

4Dios Yayaqa alläpa poderösu yachayyuqmi. ¿Piraq paytaqa upällatsiyta 

munar pärapunman? 

5<<Dios Yaya rabyarqa jirkakunatapis illaqpitam juchutsin. 

6Paymi kay patsapa cimientunkunatapis tsuktsukyätsin. 

7Pay mana munaptinqa rupaypis manam yarqamunmantsu. Qoyllurkunapis 

tsapaskiptinqa manam atsikyämunmantsu. 

8Poderösu kayninwanmi ciëlutapis kamarqan. Lamar laqchikaqtapis 

päratsinmi. 

9Dios Yayam kamarqan Osa qoyllurkunata, Orión qoyllurkunata, Pléyades 

qoyllurkunata y sur kaqläpa montunaraykaq qoyllurkunatapis. 

10<<Dios Yaya ruranqankunam mana tantiyaypaq. Mantsakaypaq 

ruranqankunam yupaytapis mana puëdiypaq kayan. 

11Tsinkayllapa puriptinmi lädüpa päsaptinpis rikätsu. Ni lädüpa aywaptinpis 

manam tantiyätsu. 

12Imata apaptinpis ¿piraq <kutitsimay> ninman? Imata ruraptinpis ¿piraq 

<imanirtan tsayta ruranki> ninman? 

13Dios Yayapa rabyayninqa manam sasllaqa päsantsu. Paymi lamarchö 

jatusaq mantsaypaq wätakunatapis vencin. 

14<<Tsaynö kaykaptinqa ¿imanöraq Dios Yayata pärapur paywan 

piñanaküman? 

15Mayjina jutsannaq kanqäta yarparpis paypa puntanchöqa manam 

tsapakuyta puëdïtsu. Jutsäpita juzgamaptin llakipämänanpaqmi 
rugakulläman. 

16Manam qayatsinäpaqpis valornï kanmantsu. Manam imata niytapis 

puëdïmantsu. 

17<<Dios Yayam jutsannaq kaykaptïpis mana llakipaypa ñakatsiman. 

Cuerpüchö qeritapis masmi antsaykätsin. 

18Alläpa llakikuymanmi churamashqa. Shütanällapaqpis manam valornï 

kannatsu. 

19<<Dios Yayam alläpa poderösu. Demandaptïpis ¿piraq apamunman? 

20Mayjina jutsannaq kanqäta niptïpis shimïllämi condenamanqa. Alli ruraq 

kanqäta niptïpis jutsayuq kanqätam nimanqa. 

21Jutsannaq kanqäta ninäpaqpis mananam valornï kantsu. Kawaytapis 

mananam munänatsu. 

22<<Tsaymi noqa nï: Dios Yayaqa alli runata y mana alli runatapis iwalmi 

ushakätsin. 

23Illaqpita jutsannaq runa wañuptinmi Dios Yaya asikun. 

24Kay patsatam mana alli runakunapa poderninman churashqa. Shumaq 

mana juzgayänanpaqmi juezkunatapis upayätsin. Dios Yayam poderösu 
kayninwan tsaykunata ruran. 

25<<Runakuna llallinakur aywaqnömi kawaynïpis saslla päsaskin. 

Kushikuytapis manaraq tariptïmi ushakaskin. 

26Lamarpa büqui sas päsaqnö y chipshata pitsak apaqnömi kawaynïpis 

saslla ushakan. 

27Llakikunqäpa rantin kushikuyta munarpis 

28mana kutikarmi alläpa llakikü. <<Dios Yayapaqqa jutsasapam kä. 

29Jutsayuq kaykarqa ¿imapaqnatan kutikaytapis munashaq? 

30Mayjina jabonwan mayllakuptï y lejyawan makïta mayllakuptïpis 

31shonqü taqra kaptinmi asyaq pätsiman jatirpamanqa. Hasta llatapäpis 

alläpam melanämanqa. 

32<<Dios Yayaqa manam noqanö runatsu autoridäkunaman quëjakunäpaq. 

33Demandaptïpis manam ni ima juez kantsu payta juzgananpaq. 

34Juez karqach castigamaptinpis washämanman. Tsaynöllach 

mantsakätsimaptin tsapämanman. 

35Tsaynö kaptinqa mana mantsakurmi defendiküman. Tsaynö yarpaptïpis 

manam payta juzgananpaq juezpis kantsu. 

 

Job 10 

1<<¡Kawaytapis jankatnam ajayashkä! Llapan yarpanqäkunatam nishaq. 

Imayka llakikuynïkunatapis llapantam parlashaq. 

2Dios Yayatam nishaq: <Amana castigaykamaynatsu. Manana 

rabyatsinaqpaq ima jutsä kanqantapis tantiyaykatsillämay. 

3Kikiki kamamashqa kaykarqa ¿imanirtan alläpa ñakatsimanki? Mana alli 

runakunata ¿imanirtan yanapanki? 

4<< <Qamqa manam runakuna rikanqannötsu rikanki. Manam 

tantiyayanqannötsu imatapis tantiyanki. 

5Qamqa manam yupashqa watalla kawayanqannötsu kawanki. 

6Tsaynö kaykarqa ¿imanirtan jutsäkunata ashinki? 

7Jutsannaq kanqäta musyaykarmi tsaynö ashinki. Qampa podernikipitaqa 

manam ni pï salvamanqatsu. 

8<< <Kikikim makikiwan ruramarnï kamamashkanki. ¿Tsaynö kaykarku 

kananqa ushakätsimayta munanki? 

9Qetällapita kamamanqaykita yarpaykullay. Kananqa ¿polvuman 

tikratsimaytaku munanki? 

10<< <Lichita cuwäjuwan quësuman tikratsiqnömi cuerpüta rurashkanki. 

11Tullükunata y ankükunata ruraskirmi shumaq juntashkanki. Tsaynöllam 

aytsäta y qarätapis rurashkanki. 

12Kuyamarmi kawaynï qaramashkanki. Alli kawanäpaqmi waran waran 

yanapamashkanki. 

13<< <Peru tsaynö kaptinpis tsayraqmi tantiyä imanir tsaynö 

yanapamanqaykita. 

14Qammi rikämashkanki jutsata ruraptï castigamänaykipaq. 

15Jutsata rurashqa karqa ¡allaw noqallä! Jutsannaq kaptïpis alläpam 

ñakatsimanki. Noqapaqa kawaynïqa manam kawaynatsu. 



1021 

 

 
©  Wycliffe Bible Translators, Inc. 

  
 

 

16Allish tukuptïqa leonnö achkukarkamarmi poderösu kaynikiwan imaykata 

ruramanki. 

17Acusamänaykipaqmi imayka achäquita ashiykanki. Noqawanmi imaypis 

rabyashqalla kaykanki. Soldädukuna atacaqnömi yapay yapay atacamanki. 

18<< <¿Imapaqtan yurinäpaq permïtirqayki? Pipis manaraq rikämaptin 

wañuküman karqan. 

19Mamäpa pachallanpita pampaskayämaptinqa imaypis mana yuriqnömi 

käman karqan. 

20<< <Ushakänäpaqna kaykaptinqa ichikllatapis kushikurkunäpaq 

dëjaykallämay. 

21Wañukurmi imaypis mana kutimuq alläpa tutapay sitiuman aywashaq. 

22Tsay sitiuqa alläpa tutapay yanam. Tsaymi alläpa mantsakur 

turbanaypaq. Tsaychöqa manam aktsipis kantsu> >>. 

 

Job 11 
Zofar parlanqan 

1Tsaypitanam Naamat partipita shamuq Zofar nirqan: 

2<<¿Manatsuraq pillapis upällatsishunkiman? ¿Alläpa parlarku rasun kaqta 

parlanqaykita yarpanki? 

3¿Tsaynö parlanqaykiwanku upällatsiyämayta munanki? Dios Yayata 

manakaqman churaptikipis manam upällayäshaqtsu. 

4<<Kikillaykipaqqa yarpanqaykikuna allich kaykan. Jutsannaq 

tukunqaykipis qampaqqa allich kaykan. 

5¡Ima alliraq kanman imanö kanqaykita Dios Yaya nishuptiki! 

6Aja kaptinpis ¡ima alliraq kanman tantiyakuq kanaykipaq yachatsishuptiki! 

Tantiyatsishuptikim musyankiman jutsata ruraptikipis yanqalla 
castigashunqaykita. 

7<<Dios Yaya yarpanqankunata ¿musyankimantsuraq? Llapanpaq 

poderyuq Dios Yaya imanö kanqanta ¿tantiyankimantsuraq? 

8Pay musyanqankunataqa manam ni imanöpapis tantiyayta puëdintsiktsu. 

Ciëlu mayyaq kanqanta mana musyashqapis Dios Yayaqam musyan. 
Wañushqakuna maypa aywanqanta mana musyashqapis paymi musyan. 

9Kay patsapa puntan maychö kanqanta mana musyashqapis paymi 

musyan. Lamar mayyaq chanqanta mana musyashqapis paymi musyan. 

10<<Dios Yaya juzgashunaykipaq prësu apatsishuptiki manam ni pipis 

favorniki shärinmantsu. 

11Dios Yayam musyan pï llullakuq y pï mana alli ruraq kanqantapis. ¿Jutsa 

ruraqta mana castigananpaq kanqantaku yarpanki? 

12Castigaptinpis mana tantiyakuq runaqa manam imaypis tantiyakunqatsu. 

Mana tantiyakuq runa tantiyakuptinqa ¡mulapis wachanmanmi! 

13<<Dios Yaya munanqannö kawanaykipaq yarpachakurnin, llapan 

shonquykiwan payta mañakurnin, 

14jutsa ruraypita witikurnin y wajikichö pipis jutsa rurananta mana dëjarqa 

15pipitapis mana penqakur ni mantsakurmi kawakunki. 

16Tsaynö kawakurqa manam ñakankinatsu. Sufrinqaykikunata yarparpis 

mananam llakikunkinatsu. 

17Kawakuynikipis alläpa kushikuypaqmi kanqa. Llakikuyniki päsaskiptinmi 

patsa warämuqnöraq shonquykipis atsikyanqa. 

18Dios Yaya cuidashuptikim imaypis payman confiakunki. Tsaynöllam ni 

imapita mana mantsakur tranquïlu puñukunki. 

19Puñukuptikipis manam ni ima mantsakätsishunkitsu. Atskaqmi amïguyki 

kayta munar shayämunqa. 

20<<Jutsa ruraq runakunataqa manam pipis yanapayta munanqatsu. Alläpa 

sufriyaptinpis manam ni pï llakipanqatsu. Paykunatam wañuylla 
shuyaraykan>>. 

 

Job 12 
Job parlanqan 

1Tsaynö niptinmi Job nirqan: 

2<<¡Ä, qamkunallanatsaq alli yachayyuqqa kaykuyanki! ¡Qamkuna 

wañuskiyaptikiqa pipis yachayyuq kanmanraqku! 

3Peru noqapis qamkunanöllaqa musyämi. Tsay nimanqaykikunata ¿pitan 

mana musyantsu? 

4<<Noqaqa manam jutsata rurartsu kawashkä. Dios Yayata mañakuptïpis 

wiyamashqam. Peru kananmi sïqa amïgükunapis asipäyäman. 

5Kikinkuna mana sufrirmi noqa sufriptï manakaqman churayäman. 

Animatsiyämanqanpa rantinmi llakikuyman churayäman. 

6<<Suwakunaqa ¿imanirtan sufriyanqanpa rantin mas rïcuyäyan? Dios 

Yayata rabyatsiqkunapis ¿imanirtan mana mantsakur kawayan? 
Paykunam yarpäyan imanö kawayaptinpis Dios Yaya imaypis 
yanapanqanta. 

7<<Chucaru wätakunata y pishqukunata tapukuyay. Paykunam 

willayäshunki. 

8Kay patsata y lamarchö pescädukunata tapukuyay. Paykunam 

tantiyatsiyäshunki. 

9¿Manaku DIOS YAYA kamanqankuna llapan tantiyatsimantsik imaykapis 

paypitaraq kanqanta? 

10Paypa poderninchömi llapan kamanqankuna kayan. Paypa 

poderninchömi llapan runakunapis kayan. 

11<<Qalluntsikwan mikuypa gustunta tantiyaqnömi imata parlayanqantapis 

wiyar tantiyantsik rasun kaqta o manakaqta parlayanqantapis. 

12<<Mayor runakuna yachayyuq kayaptin y awkin runakuna tantiyaq 

kayaptinpis 

13Dios Yayaqa mas yachayyuq y poderösum. Paypitam yachayta y 

tantiyakuytapis chaskintsik. 

14Pay juchutsinqantaqa manam ni pipis shäritsiyta puëdintsu. Tsaynöllam 

carcelman qaykatsiptinpis ni pï jipiyta puëdintsu. 

15Pay mana tamyatsimuptinqa llapan qewam tsakin. Alläpa 

tamyatsimuptinmi juchupis aywan. 

16Payqa poderösu y yachayyuqmi kaykan. Musyanmi pï engañakuq 

kanqanta y pï engañashqa kanqantapis. 

17<<Dios Yayam alli yätsikuqkunatapis mana yachayyuq kayänanpaq 

upayätsin. Paymi juezkunatapis upayätsin. 

18Reykunatam rey kayanqanpita qarquskir watarkur prësu apatsin. 

19Sacerdötikunatapis sacerdöti kayanqanpitam jipin. Autoridäkunatapis 

autoridä kayanqanpitam jipin. 

20Alli yätsikuqkunatam mana yätsiyänanpaq qonqatsin. Mayor runakunapa 

yarpayninkunatam upayätsin. 

21Respitashqa autoridäkunatam manakaqman churayänanpaq permïtin. 

Kallpasapakunatam kallpannaq kayänanpaq permïtin. 

22<<Dios Yayaqa pipis mana musyanqantam musyan. Paypaqqa 

tutapaypis junaqnöllam. 

23Paymi nacionkunata jatunyätsin y ushakätsinpis. Runakunatapis 

maytsaypa qarquskirmi yapay qorin. 

24Mandakuqkunapa yarpayninkunatam qonqatsin. Desiertuchö oqrakashqa 

puriyänanpaqmi pantatsin. 

25Tsaymi tutapaychönö tapra tapra puriyan. Machashqanömi 

tsankaykachaykäyan>>. 

 

Job 13 

1<<Qamkuna rikäyanqaykitam noqapis rikashkä. Wiyayanqaykitam 

noqapis wiyashkä. 

2Musyayanqaykitam noqapis musyä. Noqapis qamkunanöllam kä. 

3<<Peru noqaqa kikin Dios Yayawanraqmi parlayta munä. Llapanpaq 

poderyuq Dios Yayatam tapukuyta munä. 

4Qamkunaqa llullatsiyämarmi rasun kaqtaqa parlayankitsu. Mana 

kutikätsikuq mëdicunömi kayanki. 

5¡Ima alliraq kanman upälla kayaptiki! ¡Upälla kakurqa yachayyuq 

runakunanömi kayankiman! 

6<<Kanan tantiyatsiyaptiq shumaq wiyayämay. Kananmi imata 

yarpanqätapis tantiyatsiyäshayki. 

7<<Llullakuykarpis ¿imanirtan Diospa favornin kayanqaykita yarpäyanki? 

Llutalla parlaykarpis ¿imanirtan allita parlaykäyanqaykita yarpäyanki? 

8Kikillaykikunapaqqa Diospa favorninchi kaykäyanki. Dios Yayapa 

abogädun kayanqaykitach yarpäyanki. 

9<<Peru ¿imanöraq kayanki llullakuyanqaykita Dios Yaya 

shimpiyäshuptiki? ¿Runakunata burlakuyanqaykinötsuraq paytapis 
burlakuyanki? 

10Dios Yayapa favornin kayta munar llullakuyaptikim mana llakipaypa 

castigayäshunki. 

11Castigayäshuptiki poderösu kanqanta tantiyar ¿manatsuraq 

mantsakäyanki? 

12<<Qamkuna parlayanqaykim imayka qetyanö ushakaqlla kaykan. Yachaq 

tukuyanqaykipis manam ni imapaq välintsu. 

13<<Parlanqäta tantiyayänaykipaq upälla wiyayämay. Mana allita 

parlaptïqa Dios Yaya juzgamätsun. 

14Wañutsimayta munarqa wañutsimätsun. Ima päsamänan kaptinpis 

manam mantsakütsu. 

15Wañutsimänan kaptinpis paymanmi confiakushaq. Munanqannö 

kawanqätam kikintapis nishaq. 

16Tsaynöpam kikin salvamanqa. Jutsa ruraq runaqa manam tsaynö niyta 

valoranmantsu. 

17<<Ninqäta shumaq wiyayay. Parlanqäta shumaq tantiyayay. 

18Imata parlanäpaqpis shumaqmi yarpachakushkä. Rasun kaqllatam 

nishaq. 

19Manam ni pipis <jutsayuqmi kanki> nir shimpimanmantsu. Jutsäta 

tariptinqa wañunqäyaqpis upällallam kakushaq. 

20<<Dios Yaya, ishkay cösallatam mañakullaq. Mañakunqaqta 

änimaptikiqa qampita manam tsinkakushaqtsu. 

21Amana castigaykallämaynatsu. Amana mantsakaykätsillämaynatsu. 

22Qayamaptikim contestashayki. <Puntata parlapämay> nimaptikipis 

yarpanqätam nishayki. 

23<<Taytay, jutsä ima kanqantapis willaykallämay. Llutan ruranqäkunatapis 

tantiyaykatsillämay. 

24¿Imanirtan noqapita tsinkakunki? ¿Imanirtan contraykitanö rikämanki? 

25Jachapa rapranta wayra tumatsiqnö kaykaptïqa ¿imanirtan 

ushakätsimayta munanki? Tsakishqa oqshanölla kaykaptïqa ¿imanirtan 
qatikachämanki? 

26¿Imanirtan castigamarnï llakikuyman churamanki? ¿Imanirtan jöven kar 

jutsata ruranqäpita ñakatsimanki? 

27Chakïtapis cadenawan wataqnömi watashkanki. Imata ruraptïpis 

musyaykankim. Maypa aywaptïpis rikaykämankim. 

28Imaykapis ismur ushakaqnömi ushakaykä. Puyu ushashqa llatapanömi 

kaykä. 

 

Job 14 

1<<Runaqa wallka watakunallam kawan. Kawanqanyaqqa alläpam ñakan. 

2Wayta shushur ushakanqannöllam ushakan. Llantu päsaqnöllam päsaqlla 

kaykan. 

3Tsaynö kaykaptinqa ¿imanirtan imata ruranqantapis juzganki? 

4¿Piraq impürutaqa püruyätsinman? Tsaynöllam runapis jutsannaq kayta 

puëdintsu. 

5<<Runa ayka wata kawananpaqpis qammi destinashkanki. Imay junaqyaq 

kawananpaqpis qammi nishkanki. Ayka wata kawananpaq ninqaykipita 
mastaqa manam ni pipis päsantsu. 

6Tsaynö kaykaptinqa tranquïlu kawakunanpaq dëjaykuy. Mana 

castigaptikiqa arupukuq runa pägunta chaskiskir kushikunqannömi 
tranquïlu kawakunqa. 

7<<Jachaqa walluskiyaptinpis tseqllimurmi yapay wiñan. 

8Jawan awkisyaptin troncun ismuykarpis 

9yaku chaptinqa yapaymi tseqllimun. Rämankunapis llulluypa llullurmi 

wiñan. 

10Runaqa wañukurmi ushakäkun. Wañuskiptinqa mananam imaypis 

rikantsiknatsu. 

11Usya witsay qocha tsakinqannö y raqrapa aywaq yaku tsakir 

ushakanqannömi 

12runapis wañuskirqa ushakäkun. Wañuskirqa mananam imaypis 

shärimunqanatsu ni rikchamunqanatsu. 

13<<¡Ima alliraq kanman rabyayniki päsanqanyaq wañushqakunapa 

almankuna kayanqanman dëjaykamaptiki! ¡Alläpa kushikuypaqchi kanman 
tsaypita kawatsimänaykipaq junaqta cïtamaptiki! 

14Runaqa wañuskir ¿kawamunqatsuraq? Kawamunä kaptinqa kay 

patsachö mayjina ñakarpis cïtanqan junaq chämunqanyaqmi shuyaräman. 

15Tsaymi qayamaptiki contestamushaq. Kamamaqnï kaykarqa allim 

rikämanki. 

16Tsay höraqa manam castigamankinatsu, sinöqa llapan mana allipitam 

tsapämanki. 

17Imaykatapis jitariskir qonqaskiqnömi jutsätapis qonqanki. Mana allikunata 

ruranqäpitam perdonamanki. 

18<<Peru tsaynö kaptinpis runaqa manam kawamuntsu. Jirkakunata 

juchutsinqaykinö, qaqakunata partikätsir kuchpakätsinqaykinö, 

19rumita yakuwan qolluytayätsinqaykinö y alläpa tamyatsimur juchuwan 

ushakätsinqaykinömi runa yarpanqantapis ushakätsinki. 

20Imayyaqpis ushakänanpaqmi runata ushakätsinki. Pamparanqanchömi 

ismütsinki. 

21<<Wañukurqa tsurinkuna respitashqa kayanqantapis mananam 

musyanqatsu. Tsurinkunata ima desgracia päsaptinpis manam 
musyanqatsu. 

22Masbienmi entërunkuna nanapäkuyllata tantiyanqa. Tsaynöllam 

kikillanpaq llakikunqa>>. 

Job 15 
Elifaz yapay parlanqan 

1Tsaypitanam Temán partipita shamuq Elifaz nirqan: 

2<<Rasunpa yachayyuq karqa manam llutankunata parlankimantsu. Mana 

alli runakunallam manakaqkunataqa parlayan. 

3¿Yachayyuq runaqa shimin tarinqantatsuraq parlanman? Tsaynö 

parlanqayki ¿imapaqtan servin? 

4Qamqa Dios Yayapitapis manam mantsakunkitsu. Paytam manakaqman 

churaykanki. 

5Shonquyki mana alli yarpanqanta parlarmi pïmaytapis creyitsir engañanki. 

6Manam noqatsu condenaq, sinöqa kikikipa shimillaykim condenashunki. 

Contrallaykim imatapis parlanki. 

7<<¿Adánpita mas puntata yurinqaykitaku yarpanki? ¿Jirkakunapis 

manaraq kaptin kanqaykitaku yarpanki? 

8¿Dios Yayata yätsinqaykitaku yarpanki? ¿Kay patsachö japallayki 

yachayyuq kanqaykitaku yarpanki? 

9Noqakunapita mas yachayyuqtsu manam kanki. Llapan musyanqaykipita 

masmi noqakunaqa tantiyayä. 

10Imaykata musyaq awkinkunapis yarpäyanqänömi yarpäyan. 

Taytaykipitapis mas awkin karmi mas yachayyuq kayan. 

11<<Dios Yaya consulashunqaykiwan ¿imanirtan contentakunkitsu? 

Consejaykäyaptiq ¿imanirtan chaskikunkitsu? 

12Chaskikunqaykipa rantin ¿imanirtan yanayayparaq rabyanki? ¿Imanirtan 

rabyaptiki ñawikipis saltananraq? 

13¿Imanirtan shimiki tarinqanta Dios Yayapa contran parlanki? 

14<<Runaqa manam ni jukllayllapis jutsannaqqa kantsu. Runaqa imaypis 

jutsayuqmi kantsik. 

15Dios Yayaqa angelninkunamanpis manam confiakuntsu. Paypaqqa 

ciëlupis manam pürutsu. 

16Tsaymi runakunamanqa peor confiakuntsu. Runaqa yakupaq 

ayrajaqnömi jutsa rurayllapaq ayrajan. 

17<<Kanan willanqaqta shumaq wiyamay. Kaway vïdächö rikanqätam 

willashayki. 

18Yachayyuq runakuna willayämaptinmi noqapis yachakushkä. Tsay 

yachayyuq runakunam taytankunapita yachakuyarqan. 

19Paykunapa taytankunatam kay nacionta Dios Yaya entregarqan. Tsay 

witsayqa llutan yachatsikuq juklä runakuna manam kay nacionchö 
kayarqantsu. 

20<<Jutsa ruraq runakunam imaypis ñakayllachö kawayan. Paykunaqa 

sasllam ushakäyan. 

21Mantsakaypaq kaqkunallatam wiyapukuyan. Kushishqa kaykaqtam 

suwakuna illaqpita yaykapuskir suwapuyan. 

22Paqaspapis mantsaq mantsaqllam puriyan. Peru imay karpis espädawan 

wañutsishqam kayanqa. 

23Wañuskiyaptinmi wiskulkuna ayankunata mikuyanqa. Wañuypitaqa 

manam imanöpapis qeshpiyanqatsu. 

24Tsaymi llakikur jankat turbäyan. Rey atacaptin mantsakaqnömi mantsaq 

mantsaqlla puriyan. 

25<<Tsaynömi päsan llapanpaq poderyuq Dios Yayapa contran 

shäriqkunata. 

26Paykunaqa escüdunwan tsapäkuq alli chölunömi kayan. 

Kallpankunallaman confiakurmi Dios Yayapa contran shäriyan. 

27Werayaywanmi qaqllankunapis wiswinraq y pachankunapis leqmaranraq. 

28<<Tsay runakunapatam markankunatapis jankat ushakätsiyanqa. 

Wajinkunapis tsunya raqällanam tikranqa. 

29Mayjina allish kawakuyta munarpis alli kawakuytaqa manam tariyanqatsu. 

Riquëzankunapis jankatmi ushakanqa. Chakrankunapis wallkallanam 
kanqa. 

30<<Tsay runakunaqa manam wañuypita qeshpiyanqatsu. Tsakishqa 

jachapa rämanta nina rupar ushanqannömi Dios Yaya pükaskiptillan 
ushakäyanqa. 

31Manakaqkunaman confiakurmi ni imatapis tariyanqatsu. 

32Manaraq hörankuna chämuptin wañurmi imayka tsakishqa jachanö 

ushakäyanqa. 

33Üva manaraq poqur shushunqannö y olïvuspa tuktun shikwanqannömi 

ushakäyanqa. 

34<<Diosta mana cäsuqkunapaqa tsurinkunapis manam kanqatsu. Qaray 

chaskipäkuq runakunapataqa wajinkunatapis ninam ushanqa. 

35Tsay runakunaqa jutsa rurayllapaqmi yarpachakuyan. Pitapis 

engañayänanllapaqmi yarparaykäyan>>. 

Job 16 
Job parlanqan 

1Tsaynö niptinmi Job nirqan: 

2<<Qamkuna niyämanqaykitaqa maytsika kutim wiyashkä. 

Kushitsiyämanqaykipa rantinmi mas llakikuyman churayämanki. 

3¡Imayyaqraq manakaqkunallata parlayanki! ¿Imachötan ofendiyashkaq 

tsaynö niyämänaykipaq? 

4<<Noqapis sänu karqa qamkunanöllam nïman. Asikurmi imaykatapis 

shimï kamakanqanta parläman. 

5Peru tsaynö parlanqäqa manam allitsu kanman. Parlaparqa qamkunatam 

animatsirnin valoratsiyaqman. Mana llakikuyänaykipaqmi alli shimillapa 
tantiyatsiyaqman. 

6<<Peru kay nanaynïqa imata parlaptï ni upälla kaptïpis manam calmantsu. 

7Dios Yayam kallpäta ushakätsishqa. Llapan amïgükunatam maytsaypa 

qarqushqa. 

8Qaqllä shiktuyanqanta y jankat uyunqätam pïmaypis rikäman. Kaynö 

ñakaqta rikäyämarmi jutsäpita ñakanqäta yarpäyan. 

9<<Chucaru wätata atacaqnömi Dios Yaya atacaman. Rabyarqa mana 

llakipaypam ñakatsiman. Karkaryayparaqmi rabyan. Chikimaq runanömi 
mana alli ñawinpa rikäman. 

10Tsaymi runakuna qorikaykur conträ parlayan. Tsaynöllam asipäyämar 

laqyatakayäman. Llapanmi conträ tikrayashqa. 

11Mana alli runakunapa poderninmanmi Dios Yaya entregamashqa. Jutsa 

ruraq runakunapa makinmanmi dëjamashqa. 

12<<Ñawpataqa allim kawakurqä. Tsaynö kawakuykaptïmi Dios Yaya 

illaqpita ñakayman churamashqa. Kunkapita llapiraqnömi ñakaykätsiman. 
Flëchawan flëchamaqnömi atacaykäman. 

13Flëchaqninkunawanmi wakpita kaypita flëchatsiman. Mana llakipaypam 

rurunnïkunatapis tuksitsimashqa. Ayaqnïtapis pashtaskirmi patsaman 
jichashqa. 

14Dios Yayam yapay yapay qeshyatsimar alläpa ñakatsimashqa. Contranta 

atacaq soldädunömi mana llakipämar atacamashqa. 

15<<Tsaymi alläpa llakikurnin lütu llatapata shukukushkä. Nanaywan 

qochpaptïmi umämanpis allpa juntashqa. 

16Alläpa waqaptïmi ñawïpis pukayar saksashqa. 

17Llapan tsaykunam päsaman pitapis mana sufriykätsiptï y llapan 

shonqüwan Dios Yayata mañakuykaptïpis. 

18<<¡Ay patsallay patsa! ¡Yawarnïta ama millpukurkullaytsu! ¡Kaynö 

ñakanqäta pïmaypis musyaykuyällätsun! 

19<<Peru ciëluchömi favornï parlananpaq kaykan. Paymi sïqa yanapamarnï 

defendimanqa. 

20Amïgükuna conträ shäriyaptinpis Dios Yayata waqaparmi payman 

confiakü. 

21Favornin parlaqta juk runa munanqannömi noqapis favornï parlaqta 

munä. 

22Noqaqa juk ishkay watallanam kawashaq. Imaypis mana mas kutimuqmi 

aywakushaq. 

 

Job 17 

1<<Shonqüpis witpiykannam. Wañuypis janächönam. Sepultürapis 

listunam shuyaykäman. 

2Manakaqman churamaq runakunallam puntächö kayan. Paqasta 

junaqtam alläpa rabyatsiyäman. 

3<<Dios Yaya, favornï sharkullay. Mana yanapamaptikiqa ¿piraq 

yanapamanqa? 

4Chikimaqnïkuna manakaqman churayämänanpaq yarpätsishqa karpis 

venciyämänanta ama permïtiykullaytsu. 

5Tsay runakunam pägarayku amïgunkunapa contran shäriyan. Paykunapa 

tsurinkunam muchuychö kayanqa. 

6<<Dios Yaya permïtiptinmi pïmay conträ parlayan. Tsaynöllam 

qaqllämanpis toqapayäman. 

7Nanaywan waqaptïmi ñawïpis tutapan. Uyuptïmi custilläkunapis 

yupanakuykan. 

8<<Tsaynö kanqäta rikäyämarmi alli runakuna mantsakäyan. Jutsa ruraq 

runakuna conträ shäriyaptinmi rabyakuyan. 

9Tsaynö rabyakurpis alli runakunaqa imaypis allillatam rurayan. 

Manakaqman churayaptinpis mana ajayaypam allita rurayan. 

10<<Peru llapayki yachaq tukuqkuna, shayämuy tapunakunapaq. Mayjina 

imaykata parlarpis manam ni mayqaykipis rasunpa yachayyuqqa 
kayankitsu. 

11<<Pöcu tiempullanam kawakushaq. Imatapis ruranäpaq 

yarpachakuykarllam ushakäshaq. 

12<<Peru qamkunaqa mana allikunatapis <allim> niyanki. Yanayparaq 

tutapaptinpis <atsikyanmi> niqnömi kaykäyanki. 

13<<Noqataqa wañuyllanam tumapaykäman. Wajïpis alläpa tutapayllanam 

kanqa. 

14Sepultüram taytä kanqa. Kurukunam mamäwan panï kayanqa. 

15Alli kawayta munanqäpis manakaqllapaqmi kanqa. Tsaynö kaykaptinqa 

¿imapaqnatan imata ruranäpaqpis yarpachakushaq? 

16Wañukuptïqa llapan yarpanqäpis manakaqllapaqmi kanqa. Llapantsikpis 

allpallamanmi tikrashun>>. 

 

Job 18 
Bildad yapay parlanqan 

1Tsaypitanam Súa partipita shamuq Bildad nirqan: 

2<<¿Imayyaqtan tsaynölla parlanki? Parlanapaq shumaq tantiyakuy. 

3¿Imanirtan wätatanö rikäyämanki? ¿Imanirtan upa kayanqäta yarpanki? 

4Rabyanqaykiwanqa manam imatapis jorqunkitsu. Mayjina rabyakuptikipis 

kay patsa manam tsunyakanqatsu ni qaqakunapis jukläman witinqatsu. 

5<<Jutsasapa runaqa aktsi wañuqnömi illakaskinqa. 

6Wajinchöpis tutapayllam kanqa. 

7Alli puriykäyaptinmi chankankunapis tsuktsukyanqa. Runa majinpaq 

llutanta yarpanqanpis kikillantam tikrapunqa. 

8<<Tsaymi trampaman yaykuqnö kanqa. Chakipita trampa achkushqanömi 

kanqa. 

9Atakapita achkushqanö karqa manam ni imanöpa qeshpinqatsu. 

10Paykunapaq churanqan trampaqa mana rikakayllam kaykan. 

11<<Mana alli runataqa wakpita kaypitam imaykallapis mantsakätsin. 

Manam imaypis tranquïluqa kawantsu. 

12Mallaqaywanmi kallpanpis ushakan. Paytaqa imayka desgraciam päsan. 

13Qeri qeshyaymi entëru cuerpunta ushanqa. Tsay qeshyaywanmi 

rikranwan chankanpis ismur wañunqa. 

14Wajinchö tranquïlu kaykaqtam wañuy apanqa. Tsaypitam alläpa 

ñakananpaq dëjanqa. 

15Wajinchöpis manam kikinpa wajinchönötsu täkunqa. Tsay wajintaqa 

azufriwanraqmi sawmatsiyanqa. 

16<<Mana alli runaqa jawan ismushqa y räman tsakishqa jachanömi kanqa. 

17Wañuskiptinqa jankatmi kay patsachö qonqaskiyanqa. Cällikunachöpis 

manam ni pipis shutinta parlayanqanatsu. 

18Atsikyaq patsapitam tutapayman qarpushqa kayanqa. Kay patsapitam 

qarqushqa kayanqa. 

19<<Paypaqa manam tsurinpis ni willkanpis kanqatsu. Täkunqan 

markachöpis manam paypita miraqkuna täkuyanqatsu. 

20Tsaynö päsanqanta pïmay musyarmi maytsaychöpis mantsakashqa 

kayanqa. 

21<<Tsaynömi mana alli runakuna ushakäyanqa. Dios Yayata mana 

cäsuqkunam llapan ushakäyanqa>>. 

 

Job 19 
Job parlanqan 

1Tsaynö niptinmi Job nirqan: 

2<<¡Imayyaqraq llakikatsiyämar manakaqkunata parlayanki! 

3Yapay yapay conträ parlarpis ¿manaku penqakuyanki? 

4Jutsata rurashqa kaptïpis ¿qamkunataqa imanäyäshunkitan? 

5Qamkunam noqapita mas alli kayanqaykita yarpar jutsäpita ñakanqäta 

niyämanki. 

6Shumaq tantiyakuyay. Atarräyanwan tsariqnömi Dios Yaya tsarimashqa. 

7<< <¡Wañutsiyämanmi!> nir qayakuptïpis manam ni pï salvamantsu. 

Yanapamänanpaq rugakuptïpis manam ni pï justiciata ruramantsu. 

8Dios Yayam tsapata churamushqa maypapis mana yarqunäpaq. Purinä 

nänitapis tutapaymanmi tikratsishqa. 

9Paymi llapan imaykäta jankat ushakätsishqa. Tsaymi kananqa ni pipis 

respitayämannatsu. 

10<<Dios Yaya jachata jawapita tiraskir jitariqnömi alläpa desgraciaman 

jitarpamashqa. Tsaymi imata ruranäpaqpis valornï kantsu. 

11Dios Yaya rabyarmi contrantanö castigamashqa. 

12Llapan soldädunkuna shamurmi tumat tsapäyämashqa. Wajïtapis 

jankatmi kunchawayashqa. 

13<<Wawqïkuna y amïgükuna noqapita witikurmi juklä runatanöna 

rikäyäman. Tsaynö kananpaqmi Dios Yaya permïtishqa. 

14Ayllükunapis manam watukayämannatsu. Amïgükunapis jankatmi 

qonqayämashqa. 

15<<Wajïchö täkuqkuna y servimaqnïkunapis juklä runatanönam 

rikäyäman. Paykunapaqmi mana reqishqa runanö kä. 

16Servimaqnïkuna yanapayämänanpaq rugaptïpis manam cäsuyämantsu. 

17Jamaynï asyaptinmi warmïpis melanäman. Wawqïkunapis manam 

rikämayta munayantsu. 

18<<Wamrakunapis manakaqmanmi churayäman. Ichirkuptïpis alläpam 

asipäyäman. 

19Amïgükunapis mananam cäsuyämannatsu. Kuyanakunqäkunapis 

chikiyämanmi. 

20Alläpa uyu kaptïmi tullükunapis yupanakuykan. Tsaymi wañukuyllatana 

shuyaraykä. 

21<<Amïgükuna karqa llakipaykayämay. Dios Yaya castigamaptinpis ama 

dëjaykayämaytsu. 

22¿Imanirtan qamkunapis Dios Yayanö llakikatsiyämanki? 

Ofendiyämanqaykiwan ¿manaku contentu kayanki? 

23<<¡Pillaraq ninqäkunata qellqaykunman! ¡Ojalä acta libruman qellqarkur 

churaykuyanman! 

24¡Alläpa allim kanman imaypis mana börrakänanpaq cincelwan tällar 

rumichö qellqaykur plömuta wiñaptin! 

25<<Noqaqa musyämi salvamaqnï kawanqanta. Paymi abogädü kar kay 

patsachö favornï shärinqa. 

26Aytsä ismur ushakaptinpis kawamurmi Dios Yayata rikäshaq. 

27Manam juktsu rikanqa, sinöqa kikïmi ñawïwan rikäshaq. Tsay junaqta 

shuyaraptï shonqüpis utukyanraqmi. 

28<<Qamkunam jutsä kanqanta yarpar imanöpapis acusaykäyämanki. 

29Peru kikikikuna castïguta chaskiyänaykipaq yarpachakuyay. 

Tantiyakuyay Dios Yaya castigakuq kanqanta. Jutsa ruraqkunatam 
espädawan ushakätsinqa>>. 

 

Job 20 
Zofar yapay parlanqan 

1Tsaypitanam Naamat partipita shamuq Zofar nirqan: 

2<<Parlanqaykita wiyar manam upälla kämantsu. 

3Parlanqaykiwanmi alläpa rabyatsimanki. Peru shumaq tantiyanqätam 

kanan nishayki. 

4<<Qam musyankim Dios Yaya runata kamanqanpitana 

5jutsasapakuna kushishqa kawakurpis päsaqlla kayanqanta. 

Jutsasapakunaqa juk rätullam kushishqa kayan. 

6Tsay runakunaqa Dios Yayanö kayanqanta yarparmi allish tukuyan. 

7Tsaynö allish tukuykarpis kikinkunapa rakchankunanöllam ushakäyanqa. 

Tsaymi amïgunkunapis niyanqa: <¡Allaw, paytaqa imaraq päsashqa!> 

8<<Tsay runa sueñuychönölla illakaskiptinmi pipis tarinqanatsu. 

Sueñunqanta runa qonqanqannömi paytapis qonqaskiyanqa. 

9Payta reqiqkunapis ni ayllunkunapis manam ni imay rikäyanqanatsu. 

10Waktsakunata dëbiyanqantapis tsurinkunam pägakuyanqa. 

Suwakunqantapis paykunam kutitsikuyanqa. 

11Jövinllaraq kallpasapa kaykarmi ushakanqa. Wañurqa allpallamanmi 

tikranqa. 

12<<Tsay runa mishki mikuyta mikur kushikunqannömi jutsata rurarpis 

kushikun. 

13Mishkita shoqur amuranqannömi jutsa rurayta gustarnin dëjayta 

munantsu. 

14Peru tsay jutsankunam waraykunaqa imayka culebrapa venënunnö 

kanqa. 

15Llapan riquëza qorinqankunatam Dios Yaya ushakätsinqa. 

16<<Jutsa ruraq runaqa culebrapa venënunta shoquqnömi wañunqa. 

17Tsaymi qoriyta mana puëdinqanyaq mikuy wayuptinpis probichanqatsu. 

18Llapan qorinqankunapis manakaqllapaqmi kanqa. 

19<<Jutsa ruraq runaqa waktsakunata wajinpita qarquskirmi 

imaykankunatapis apakun. 

20Tsaynö rurarpis manam contentakuntsu. Imaykatapis munanqantaqa 

imaykanöpam ashin. 

21Alläpa ayrajashqa karmi kikillanpaq imaykatapis qorin. Tsay llapan 

imayka qorinqankunapis ushakanqam. 

22Mayjina rïcu imaykayuq karpis manam kushishqa kawanqatsu. Paytaqa 

imayka desgraciakunam päsanqa. 

23<<Alläpa ayrajashqa kanqanpitam Dios Yaya alläpa rabyar mana 

llakipaypa castiganqa. 

24Fiërru espädapita qeshpiptinpis bronci flëchawanmi wañutsiyanqa. 

25Tsay flëchakunam waqtanpa yaykur ñatinninpa päsanqa. Tsaynöllam 

mantsaypaq castïgu payman chanqa. 

26Tsay runapaqa imaykanpis jankatmi ushakanqa. Pipis ninata mana 

tsariykätsiptinmi wajintawan kikintapis rupar ushanqa. 

27<<Tsay runatam jutsanpita ciëlu shimpinqa. Tsaynöllam kay patsapis 

llutan ruranqankunata acusanqa. 

28Dios Yayam alläpa rabyar castiganqa. Juchu qayararraq aywar imaykata 

ushanqannömi tsay runapa wajinkunata y imaykankunatapis ushakätsinqa. 

29Jutsa ruraq runata tsaynö castigananpaqmi Dios Yaya destinashqa>>. 

 

Job 21 
Job parlanqan 

1Tsaynö niptinmi Job nirqan: 

2<<Ninqäta shumaq wiyayämaptikiqa shonqüpis kushikunqam. 

3Parlamunqäta pacienciakur wiyaykayämay. Parlaskamuptïqa asikuyta 

munarpis asikuyay. 

4<<Noqaqa ñakar manam runatatsu reclamä, sinöqa Dios Yayatam. Imanir 

ñakanqäta mana tantiyatsimaptinmi pacienciäpis ushakashqana. 

5Parlamunqäta wiyayämarmi alläpa mantsakar shimikikunata tsapashqa 

wiyaräyanki. 

6Kikïpis tantiyayta mana puëdirmi alläpa mantsakä. Cuerpüpis alläpam 

karkaryan. 

7<<Mana alli ruraqkunaqa ¿imanirtan wakin kaqpitapis mas rïcuyäyan? 

Paykunaqa ¿imanirtan awkinyäyanqanyaq kawayan? 

8Tsurinkunata y willkankunata rikäyanqanyaqmi kawayan. 

9Tsay runakunataqa Dios Yayapis manam castigantsu. Wajinkunachöpis 

mana mantsakurmi tranquïlu kawakuyan. 

10Törunkunapis alli yayanmi kayan. Wäkankunapis mana perditsirmi 

mirayan. 

11Tsurinkunapis ashkashnöraq pukllarmi tushuykachan. 



1036 

 

 
©  Wycliffe Bible Translators, Inc. 

  
 

 

12Tamborkunata, arpakunata y lautakunata töcarmi cantarnin kushishqa 

tushuyan. 

13Tsay runakunaqa wañuyanqanyaqmi rïcu kayan. Paykunaqa mana ni 

imapaq yarpachakurmi wañuyanpis. 

14<<Mana alli runakunam Dios Yayata niyan: <Tranquïlu kawakuyänäpaq 

dëjaykayämay. Munanqaykinö kawayta manam munayätsu>. 

15Tsaynöllam niyan: <¿Pitan Dios Yaya payta servinapaq? ¿Imatatan 

jorquntsik payman mañakunqantsikwan?> 

16Peru tsaynö niyaptinpis rïcu kayanqanqa manam kikillankunapitatsu, 

sinöqa Dios Yayapitam. ¡Paykuna yarpäyanqannö manam ichikllapis 
yarpayta munätsu! 

17<<Mana alli runakunataqa manam imaypis rikashkantsiktsu manaraq 

höranchö wañuqta. Paykunataqa manam ni ima desgraciapis päsantsu. 
Dios Yayapis rabyar manam castigantsu. 

18Manam paykunataqa shukukuy wayrapis oqshata apaqnö illakätsintsu. 

19<<Paykunata Dios Yaya mana castigaptinmi yarpäyan tsurinkunataraq 

castigananpaq kanqanta. Peru noqam nï: Tsurinkunata castiganqanpa 
rantin kikin jutsa ruraqkunata castigatsun. Tsaynöpam jutsata 
dëjayänanpaq kikinkuna tantiyakuyanqa. 

20Kikinkunata desgraciakuna päsatsun. Llapanpaq poderyuq Dios Yayapa 

castïgunwan sufriyätsun. 

21Wañushqana kaykarqa tsurinkunata castigaptinpis manam 

llakikuyanqatsu. 

22Tsaynö yarpaptïpis ¿pitan kantsik Dios Yayata yätsinapaq? Paymi 

ciëluchö kaqkunatapis juzgan. 

23<<Wakin kaq runakunam tranquïlu kawakuykar wañuyan. Allish 

kallpayuqllaraqmi ushakäyan. 

24Paykunaqa wañuyanqanyaqpis manam qeshyapäkuyantsu. Weray 

weraymi kawakuyan. 

25Wakin runakunam sïqa llakishqa kawaykäyanqanchö wañuyan. 

Paykunaqa kushishqa kawakuytaqa manam imaypis musyayantsu. 

26Peru imanö kawarpis llapantsikmi wañushun. Llapantsiktam kurupis 

ushamäshun. 

27<<Musyämi noqapaq imata yarpäyanqaykita. Maliciaykämi <mana allitam 

parlaykanki> niyämänaykipaq kanqanta. 

28Shonqullaykikunachö yarparmi nikäyanki: <Manam Job ninqannötsu. Job 

ninqannö kaptinqa ¿imanirtan mana alli ruraq runakuna rïcu karpis 
ushakäyan? ¿Imanirtan paykunapa wajinkunachö täkuqkunatapis 
desgraciakuna päsaptin ushakäyan?> 

29<<Tsaynö yarparpis ¿manaku nänipa päsaqkunawan parlayashkanki? 

Paykunaqa maytsaypa aywarmi imaykapis imanö kanqanta musyayan. 

30Tsaymi niyan: <Mana alli ruraq runataqa manam ni ima desgraciapis 

päsantsu. Mana alli runaqam Dios Yayapa castïgunpitapis qeshpin. 

31Tsay runataqa manam ni pipis <<llutantam ruraykanki>> nintsu. Llutanta 

ruraptinpis manam ni pï castigantsu. 

32Wañuptinpis mas shumätsirraqmi pampayan. Pampaskirpis 

täparäyanraqmi. 

33Pampaq apayaptinpis maytsikaqmi puntanta qepanta aywayan. Paytaqa 

alli allpamanmi pampayanpis>. 

34<<Qamkunaqa consulayämayta munarpis mana allikunallatam 

niyämanki. Llapan niyämanqaykipis manakaqllam>>. 

 

Job 22 
Elifaz yapay parlanqan 

1Tsaypitanam Temán partipita shamuq Elifaz nirqan: 

2<<Mayjina yachayyuq karpis ¿Dios Yayata pillapis yanapanmantsuraq? 

3Allillata ruraptiki llapanpaq poderyuq Dios Yaya ¿kushikuntsuraq? Mayjina 

alli kanqaykipis ¿Dios Yaya munanqannötsuraq? 

4Manam Dios Yayata cäsur kawanqaykipitatsu castigashunki. 

5Masbienmi jutsaykipita castigashunki. Alläpa jutsasapam kanki. 

6<<Qamqa talvezchi marka majikipa imantapis mana llakipar prenda 

qechuq kanki. Tsaynö rurarqa talvezchi waktsakunapa llatapankunatapis 
qechushkanki. 

7Talvezchi yakuta mañakuyäshuptikipis makyaykushkankitsu. Talvezchi 

mallaqaykar puriqkunatapis qaraykushkankitsu. 

8Qamqa rïcu y reqishqa karchi imaykapis munayllaykichö kananpaq kaqta 

yarpashkanki. 

9Talvezchi viüdakunatapis yanapashkankitsu. Talvezchi waktsakunatapis 

ñakatsishkanki. 

10Tsaynö kanqaykipitam kananqa alläpa ñakar turbashqa kaykanki. 

11Tsaymi tutapäpukushqanö kar imanir ñakanqaykitapis musyankitsu. 

Mayuman jeqarpur shinqaqnömi kaykanki. 

12<<Dios Yayaqa llapanpitapis mas altuchömi kaykan. Mas altuchö kaykaq 

qoyllurkunapitapis mas jananchömi kaykan. 

13Talvezchi karuchö kanqanta yarpar nishkanki: <Dios Yayaqa imanö 

kanqätapis manam musyantsu. Tutaparraq pukutay tsapaykaptinqa 
¿imanötan rikämur juzgamanqa? 

14Pukutay rurinchö kaykar y entëru ciëluchö puriykarqa manam 

rikämantsu>. 

15<<Tsaynö nir ¿unay runakuna mana allikunata rurayanqannöku qampis 

rurayta munaykanki? 

16Mayu alläpa jeqar imaykatapis apar illakätsinqannömi manaraq hörachö 

wañuyashqa. 

17Llapanpaq poderyuq Dios Yaya mana castigananpaq kanqantam 

yarpäyarqan. Tsaynö yarparmi niyarqan: <Dios Yayataqa manam 
rikaytapis munayätsu>. 

18Tsaynö nir Dios Yayata mana cäsuyaptinpis pay yanapaptinraqmi 

rïcuyäyarqan. ¡Noqaqa manam tsay runakuna yarpäyanqannötsu yarpä! 

19<<Mana alli runakunata Dios Yaya castiganqanta rikarmi alli runakunapa 

shonqunkunapis atsikyarkunqa. Jutsannaq runakunapis asikurmi niyanqa: 

20<Imanö karpis chikimaqnintsik runakunaqa ushakäyashqanam. 

Imaykankunatapis jankatmi nina ushashqa>. 

21<<Tsaynö mana päsashunaykipaq Dios Yaya munanqannö kawakuy. 

Tsaynö kawakurqa yapaymi bendicionta chaskinki. 

22Yachatsishunqaykita shumaq cäsukuy. Llapan nishunqaykita 

shonquykiman churay. 

23Mana alli ruraykunata dëjaskir llapanpaq poderyuq Dios Yaya 

munanqannö yapay kawakuptikiqa paymi yanapashunki. 

24Mas chaniyuq qorikimanpis ama confiakuytsu. Tsaypa rantin imayka 

polvutanö y mayuchö qolluytatanö rikay. 

25Tsaykunaman mana confiakuptikiqa llapanpaq poderyuq Dios Yayam 

imaykachöpis yanapashunki. Tsaymi qoriyuq y atska yuraq qellayyuq 
runakunapitapis mas alli kawakunki. 

26<<Llapanpaq poderyuq Dios Yayaman creyikurmi kushishqa kawakunki. 

27Tsaymi mañakuptikipis yanapashunki. Tsaynöpam prometinqaykitapis 

cumplinki. 

28Imata ruranaykipaq yarpanqaykipis allim kanqa. Aktsichönö karmi 

kushishqa kawakunki. 

29<<Dios Yayam orgullösukunataqa penqakuyman churan. Peru qollmi 

shonqukunatam sïqa yanapan. 

30Paymi jutsannaq runata salvan. Tsaymi jutsannaq kaptikiqa qamtapis 

salvashunki>>. 

 

Job 23 
Job parlanqan 

1Tsaynö niptinmi Job nirqan: 

2<<Kananpis yapay jaqayashqam parlashaq. Dios Yaya castigamaptinmi 

llakishqa kaykä. 

3¡Imanöraq musyayküman Dios Yaya maychö kaykanqanta! Musyarqach 

imaykanöpis chäman. 

4Chaykurqa llapan yarpanqätach nïman. Tsaynöllach imanir 

sufritsimanqantapis tapüman. 

5Pay tantiyatsimaptinqa maypischi tantiyäman. 

6Mantsakätsimanqanpa rantin shumaqchi tantiyatsimanman. 

7Jutsannaq runataqa manam castiganmantsu. Tsaymi noqatapis wiyamar 

<jutsannaqmi kanki> nimanman. 

8<<Peru Dios Yayataqa rupay yarqamunan kaqläpa ashirpis manam 

tarïtsu. Rupay jeqanan kaqläpa aywarpis manam rikätsu. 

9Norti kaqläpa ni sur kaqläpa ashirpis manam tarïtsu. 

10Paymi sïqa maychö kaykanqäta y imata ruraykanqätapis musyan. Qoripa 

taqranta ninawan tsullutsir limpiaptin püru quëdanqannömi noqapis 
ñakaykunawan pruëbaman churamaptin jutsannaq quëdashaq. 

11Noqaqa pay munanqannömi kawakuykä. Llapan yätsimanqankunatam 

cäsü. 

12Leyninkunatam imaypis cumplishkä. Ninqankunatam waran waran 

shonqüchö yarparaykä. 

13<<Dios Yayam imatapis yarpanqanta ruran. Pay niptinqa manam ni pipis 

amatsantsu. 

14Imanö kawakunäpaqpis yarpanqannöchi permïtinqa. Munanqannöchi 

llapanpis kanqa. 

15Paypa puntanchö karmi alläpa mantsakä. Tsaykunata yarparmi 

tsuktsukyäraq. 

16Dios Yaya castigamaptinmi valornïpis kannatsu. Llapanpaq poderyuq 

Dios Yayam alläpa mantsakätsiman. 

17Ima alliraq kanman alläpa tutapay tsapaskamaptin. Ima alliraq kanman 

paqas illakaskatsimaptin. 

 

Job 24 

1<<Llapanpaq poderyuq Dios Yaya llapan imaykatapis rikaykarqa 

¿imanirtan mana alli ruraq runakunata castigantsu? 

2Mana alli ruraq runakunam chakra mujunkunatapis wititsiyan. Suwakuy 

üshakunallatam atskata mitsikur puriyan. 

3Waktsakunapa ashnunkunatam qechuyan. Viüdakunapa yuntankunatam 

prenda apayan. 

4Waktsakunatam nänipa puriyänantapis chikiyan. <<Tsaymi maytsaychö 

waktsakunapis mantsakur tsinkakuyan. 

5Desiertuchö chucaru ashnu qewata ashinqannömi waktsakunapis mikuyta 

ashiyan. Tsurinkunapaqpis desiertuchömi mikuyta ashiyan. 

6Imankunapis mana kaptinmi trïguta y üvatapis mana alli runapa 

chakrankunallapita pallakuyan. 

7Puñukur qatakuyänanpaq imankunapis mana kaptinmi alalarpis 

qarashtulla waräkuyan. 

8Jirkakunachö täkuyaptinmi tamyapis jankat ushan. Tsaymi 

qaqakunamanpis llantukuq aywayan. 

9<<Mana alli runakunam viüdayäkushqakunapa wawan yuriqtapis qechur 

apayan. Waktsakunapa imaykantam prenda qechuyan. 

10<<Waktsakunaqa llatapannaq karmi qarashtulla kayan. Trïguta 

ashtapukurpis alläpa mallaqaykarmi aruyan. 

11Yakunaypita wañuykarmi aceitünaspita aceitita rurayänan rumitapis 

tumatsiyan. Vïnuta rurarmi üvata jarupukuyan. 

12Markachö alläpa ñakatsiyaptin wañunar mañakuyaptinpis Dios Yaya 

manam cäsuntsu. 

13<<Wakin kaq runakunam Dios Yayata mana cäsur jutsata rurayan. 

14Wañutsikuq runaqa manaraq patsa waraptinmi waktsakunata wañutsin. 

Patsa tutapaskiptinmi suwakuq yarquskiyan. 

15<<Adulteriu jutsa ruraq runakunaqa patsa tutapaskinallantam 

shuyaraykäyan. Patsa tutapaskiptinqa pipis mana reqinanpaqmi qaqllanta 
tsaparkur yarquskiyan. 

16<<Suwakuqkunaqa tutapaypam wajikunaman suwakuq yaykuyan. Pipis 

mana rikänanpaqmi junaqpaqa tsinkaräyan. 

17Patsa waränantapis manam munayantsu. Peru paqaspam sïqa 

kushishqa yarquyan. 

18<<Mana alli runakunaqa yakunö päsaqllam kayan. Chakrankunapis 

maldicionashqa kaptinmi üva chakrankunachö pipis arunnatsu. 

19Alläpa achaywan rashta tsullur ushakanqannömi jutsa ruraq runakunapis 

wañur ushakäyanqa. 

20Paykunataqa mamanpis qonqaskinmi. Kurukunam ushanqa. Qeruta 

wallur ushayanqannömi ushakäyanqa. Tsaymi pipis paykunataqa 
yarpäyanqanatsu. 

21<<Tsay mana alli ruraq runakunaqa qolluq warmikunatam mana alli 

rikäyan. Viüdakunatapis manam yanapayantsu. 

22Peru tsay runakunataqa poderösu kayaptinpis Dios Yayam ushakätsinqa. 

Paykunaqa manam ni imanöpapis salvakäyanqatsu. 

23Shonqunkuna yarpanqannö kawayänanpaq permïtirpis Dios Yayam 

imata rurayanqantapis rikaykan. 

24Mana alli ruraq runakunaqa sasllam alli kawayman chäyan. Peru 

tsaypitaqa pöcu tiempullatam ushakäyan. Tirashqa qewa tsakiqnömi 
wañuyan. Llupishqa trïgunömi ushakäyan. 

25<<¿Tsaynöku o manaku? Llapan ninqäkunaqa rasun kaqmi. Tsaynö 

kaykaptinqa parlanqäta ama pipis manakaqman churatsuntsu>>. 

 

Job 25 
Bildad yapay parlanqan 

1Tsaypitanam Súa partipita shamuq Bildad nirqan: 

2<<Dios Yayam poderösu kayninwan mantsaypaq. Ciëluchöpis llapantam 

poderninchö katsin. 

3Paypa soldädunkunam yupaytapis mana puëdiypaq kayan. Atsikyayninpis 

maytsaymanmi atsikyan. 

4<<Dios Yayapa puntanchöqa manam ni pipis jutsannaqqa kantsu. Llapan 

runakunam jutsayuq kayan. 

5Dios Yayapaqqa killapa aktsinpis manam shumaqtsu atsikyan. 

Qoyllurkunapis manam pürutsu kayan. 

6Tsaypitapis peorraqchi runaqa kurunölla kar impüru kaykan>>. 

 

Job 26 
Job parlanqan 

1Tsaynö niptinmi Job nirqan: 

2<<Sufriykaptï tsaynö nimar ¿yanapamankitsuraq? Valornï mana kaykaptin 

¿valoratsimankitsuraq? 

3Yätsimanqaykiwan ima allich kawakushaq. Mana yachayyuq kaptïmi 

tsaynö shumaq tantiyatsimanki ¿aw? 

4¡Pitan tsaynö parlanaykipaq yachayniki qarashushkanki! ¡Pitan tsayläya 

allita yarpätsishushkanki! 

5<<Wañushqakunapa almanmi lamarpita mas rurichö kar alläpa 

mantsakuyan. 

6Tsaychö kayaptinpis paykunatam Dios Yaya rikaykan. Maychö 

kayanqantapis musyaykanmi. 

7Imapis manaraq kaptinmi ciëluta y kay patsatapis Dios Yaya kamashqa. 

8Paymi yakutapis pukutaychö tsararan. Yaku mayjina lasarpis pukutayta 

manam rachintsu. 

9Killapa atsikyaynintapis pukutaywan tsaparmi tutapätsin. 

10Tsaynöllam rupaytapis ordenashqa lamarpa jukaq kuchunpa jeqamur 

atsikyänanpaq y jukaq kuchunpa jeqar tutapänanpaq. 

11<<Dios Yaya rabyaptinqa ciëluta tukmaraqkunapis mantsakarmi 

tsuktsukyäyan. 

12Poderösu karmi lamar laqchikaykaqtapis päratsin. Poderösu karmi 

mantsaypaq jatunkaray Rahab wätatapis vencishqa. 

13Pükaskiptinmi ciëlupis pitsakarqan. Mantsaypaq jatunkaray 

culebra qeshpiykaqtapis paymi achkuskir wañutsishqa. 

14<<Tsaykunam kaykan Dios Yaya wakin ruranqan kaqkunallaraq. Pay 

ruranqankunapaqmi ichikllatana musyantsik. Alläpa poderösu kanqantaqa 
¿piraq allipa tantiyanman?>> 

 

Job 27 

1Mastam Job nirqan: 

2<<Justiciata mana ruramaptinpis y alläpa sufritsimashqa kaptinpis 

llapanpaq poderyuq Dios Yayapa shutinchömi nï: 

3Dios Yaya kawaynï y kallpä qaramanqanyaqqa 

4manam llutankunata parlashaqtsu ni llullakushaqtsu. 

5Kawanqäyaqqa jutsannaq kanqätam imaypis nishaq. Jutsäpita ñakanqäta 

yarpäyaptikipis manam jutsäpitatsu ñakaykä. 

6Jutsata mana rurashqa kaykarqa manam ni imapita penqakütsu. 

Jutsannaq kanqätaqa imaypis parlaykäshaqmi. 

7<<¡Llapan chikimaqnïkuna ushakäyätsun! ¡Jutsa ruraq runakunanö 

wañuyätsun! 

8Mana alli ruraq runakunaqa Dios Yaya wañutsiptin manam ni imanöpa 

salvakäyanqatsu. 

9Alläpa sufrirnin mañakuyaptinpis manam yanapanqatsu. 

10Tsay runakunaqa Dios Yaya munanqannö kawayänanpaq manam ni 

imaypis yarpachakuyantsu. Llapanpaq poderyuq Dios Yayata manam 
imaypis mañakuyantsu. 

11<<Kananmi tantiyatsishayki Dios Yaya poderösu kanqanta. Llapanpaq 

poderyuq kanqantaqa manam upälla kashaqtsu. 

12Poderösu kanqantam kikikikunapis rikäyashkanki. Tsayta musyaykarqa 

¿imanirtan manakaqkunata parlayanki? 

13<<Llapanpaq poderyuq Dios Yayam mana alli runakunata y mana 

llakipäkuqkunata imaypis castigan. 

14Mana alli runakunapa tsurinkuna atskaq karpis wakinqa guërrachömi 

ushakäyanqa y wakinnam mallaqaywan wañuyanqa. 

15Kawaykar quëdaqkunapis mantsaypaq qeshyaywanmi wañuyanqa. 

Mana alli ruraq kayanqanpitam viüdankunapis waqayanqatsu. 

16<<Mana alli ruraq runakuna aqutanöraq qellayta qoriyaptinpis y maytsika 

llatapata qoriyaptinpis 

17alli ruraq runakunam tsay llatapankunata shukukuyanqa. Qoriyanqan 

yuraq qellaytapis jutsannaq runakunam gastayanqa. 

18Mana alli ruraq runakunapa wajinkunam pishqupa qeshunnö ushakaqlla. 

Tsaynöllam chakrachö täpakuna tsukllanölla kayan. 

19<<Tsay mana alli ruraq runakunapa riquëzankunam illaqpita ushakanqa. 

20Apäkuy tamya illaqpita tamyamunqannömi paykunamanqa imayka 

castïgupis illaqpita chämunqa. Apäkuy wayra paqaspa shamuptin 
imaykapis illaqpita ushakanqannömi paykunapis illaqpita ushakäyanqa. 

21Rupay yarqamunan kaqläpita shukukuy shamurmi wajinchö kaykaqta 

illaqpita apanqa. 

22Mayman tsinkayaptinpis mana llakiparmi ushakätsinqa. 

23Tsay shukukuymi alläpa qayararraq apanqa>>. 

 

Job 28 
Yachaypaq parlanqan 

1Yuraq qellay mïnaqa reqishqa partillachömi. Tsaynöllam qori 

tsullutsikunapis reqishqa partillachö. 

2Allpapitam fiërrutapis jorquntsik. Rumipitam cobritapis jipintsik. 

3Runaqa mïnata uchkurmi aktsikurkur mayyaqpis yaykun. Tsaypitam 

tukuyläya mineralkunata akrar jipimun. 

4Tsay mïnakunataqa tsunya jirkakunachömi kichan. Pipis mana 

yaykunqanmanmi waskakunawan watakurkur yaykun. 

5Patsa jananchö mikuy wayuptinpis patsa rurinchöqa nina 

shanshaykaqnömi. 

6Tsaychömi zafiro rumitapis tariyan. Oqtiyanqan allpachömi qoripis kan. 

7Tsay partitaqa manam pitsakpis ni condorpis rikantsu. 

8Tsaymanqa manam chucaru wätakunapis chäyantsu. Ni leonkunapis 

tsaychöqa manam puriyantsu. 

9Runakunam qaqakunata oqtiyan. Tsaynöllam jirkakunatapis ruri ruriyaq 

uchkuyan. 

10Qaqakunachömi uchkukunata rurayan. Tsaychömi tukuyläya 

tesörukunata tariyan. 

11Oqtirmi mayupa ñawintapis tariyan. Uchkuyanqanpitam pipis mana 

rikanqanta jipiyämun. 

12Peru patsa rurinchö tsaykunata tarirpis ¿maychöraq yachaytawan 

tantiyayta tariyanman? 

13Runaqa manam musyantsu yachayyuq kayqa llapanpitapis mas alli 

kanqanta. Yachayyuq kaytaqa manam llutatsu tarintsik. 

14Alläpa ruri uchkukunam niyan: <<Yachayqa manam kaychötsu>>. 

Tsaynöllam lamarpis nin: <<Manam kaychö kantsu>>. 

15Yachayyuq kaytaqa manam qoriwantsu ni yuraq qellaywantsu rantintsik. 

16Tsaynöllam Ofirpita apayämunqan mas alli kaq qoriwantsu rantintsik. Ni 

allin kaq ónice rumiwantsu ni allin kaq zafiro rumiwantsu rantiyta puëdintsik. 

17Yachayyuq kaymanqa qoripis ni diamantipis manam iwalantsu. Allin kaq 

alhäjawanpis manam trukayta puëdintsiktsu. 

18Yachayyuq kayqa coral rumipita y kuyakuypaq perlaskunapitapis masmi 

välin. Yachaymanqa mas kuyakuypaq rumikunapis manam iwalantsu. 

19Ni Etiopíapita apamunqan topaciupis manam iwalantsu. Manam allin kaq 

qoriwanpis rantiyta puëdintsiktsu. 

20Yachaytaqa ¿maychöraq tarishwan? Tsaynölla ¿maychöraq yachayqa 

kaykan? 

21Runakuna mana rikänanchömi tsinkaran. Päriypa puriqkuna mana 

rikänanchömi tsinkaran. 

22Infiernuwan wañuypis niyan: <<Yachaypaqmi parlaqta wiyashkä>>. 

23Peru yachay maychö kanqantapis Dios Yayallam musyan. Maychö 

tarinapaq kanqantapis payllam musyan. 

24Paymi kay patsatapis jukaq kuchupita jukaq kuchuyaq rikan. Kay 

patsachö ima kanqantapis llapantam musyan. 

25Dios Yayam wayratapis kallpan qarashqa. Paymi mayyaqlla yaku 

chänanpaqpis permïtishqa. 

26Paymi ordenashqa imay tiempu tamya kananpaqpis. Tsaynöllam nishqa 

maqakuykuna y illaqukuykuna kananpaqpis. 

27Tsay witsaymi yachaytapis rikarqan. Imanö kanqanta musyarmi allim 

nirqan. 

28Runakunatanam Dios Yaya nirqan: <<Yachayyuq runam 

noqapita mantsakun. Tantiyakuq karmi llutan ruraykunata dëjan>>. 

 

Job 29 
Ñawpata imanö kawanqanta Job parlanqan 

1Tsaymi Job yapay nirqan: 

2<<¡Imanöllaraq kutirküman ñawpa kanqäman! Tsay witsayqa Dios Yayam 

alli rikämarqan. 

3Aktsinwan aktsipämaqnömi yanapamarqan. Ni imanakayta mana 

puëdiptïmi tantiyatsimarqan. 

4Wajïchö täkuqkunatawan alli rikämaptinmi alli kawakurqä. 

5Llapanpaq poderyuq Dios Yaya yanapamaptinmi tsurïkunapis paqtä 

kayarqan. 

6Tsay witsaymi lichipis yakunöraq atska karqan. Aceitipis maytsikam 

karqan. 

7<<Noqaqa markapa yaykunan punkuchömi imaypis mayor runakunawan 

paqta jamaq kä. 

8Tsay witsaymi qorikäyanqanman yaykuptïpis jövinkuna respitayämar 

witikuyaq. Awkinkunapis respitayämarmi ichïyaq. 

9Mayor runakunapis parlaykäyanqanchömi upällaskiyaq. 

10Mandakuqkunapis parlaykäyanqanchömi jina höra upällaskiyaq. Manam 

mayqanpis parlayaqnatsu. 

11<<Reqiyämaq runakunapis favornïmi parlayaq. Pïmaypis alli kanqätam 

parlayaq. 

12Tsay witsaymi waktsakunata yanapaq kä. 

13Muchuychö kawaqkunapis yanapanqäpitam pächi niyämaq. Yanapaptïmi 

viüdakunapis kushikuyaq. 

14<<Noqaqa pïmaywanpis allim kawakurqä. Pitapis manam engañarqätsu. 

15Qaprakunatapis allim pusharqä. Puriyta mana puëdiq ratakunatapis allim 

yanaparqä. 

16Waktsakunapapis taytannömi karqä. Juklä runakunapapis favorninmi 

shärirqä. 

17Pitapis mana alli ruraq runakuna sufritsiyänanta manam permïtirqätsu. 

Pitapis ñakatsiyaptinqa leonpa shiminpita qechuqnömi washarqä. 

18<<Noqam yarparqä wañuptï llapan tsurïkuna pampayämänanpaq 

kanqanta. Tsaynöllam atska wata kawanäpaq kanqanta yarparqä. 

19Noqaqa yaku kuchunchö jachanömi karqä. Jachapa raprankuna 

shushallishqa warämunqannömi noqapis kushishqa warämurqä. 

20Noqatam pïmay respitayämarqan. Imaypis kallpayuqlla kaykänäpaq 

kanqantam yarparqä. 

21<<Parlaptïmi llapanpis kushishqa cäsuyämaq. Consejaptïpis upällallam 

wiyayämaq. 

22Parlanqäta shumaq tantiyarmi pipis manakaqman churamaqtsu. 

23Muruy witsay tamyata shuyaqnömi yachatsinäpaq shuyäyämaq. 

24Shumaq rikaptïmi paykunapis kushikuyaq. Kushishqa kaykaqta 

rikäyämarmi shonqunkunapis atsikyarkuq. 

25Runakunawan qorikaykurmi mandakuqninnö alli kawayänanpaq yätsirqä. 

Soldädukunapa puntanchö rey kaykaqnömi noqapis karqä. Waqayaptinmi 
shoqarqä>>. 

 

Job 30 
Job alläpa ñakar llakikunqan 

1<<Peru kananqa kaynö kaykaqta rikäyämarmi jövinkunapis asipäyäman. 

Paykunapa taytankunataqa üsha täpaq allqu qaraqllapaqpis manam 
churämantsu. 

2Paykunaqa aruypaqpis alläpa qelam kayan. Paykunaman confiakurqa 

waktsayämanmi karqan. 

3<<Tsay asipäkuqkunaqa mikuyänanpaq mana ima kaptinmi tsunya 

jirkakunapa mikuy ashiq aywayan. 

4Muntikunapa aywarmi ayaq jachakunata mikuyänanpaq qoriyan. Hasta 

retämapa jawankunatam mikuyan. 

5<<Paykunatam marka majinkunapis qarquyarqan. Qarqurmi suwa 

runakunatanö qayapäyarqan. 

6Tsaymi paykunaqa machaykunallachö, raqrakunallachö y qaqa 

uchkunkunallachö täkuyan. 

7Shiraka rurinkunaman tsinkaykurmi waqayan. Munti rurinkunallachömi 

qorikäyan. 

8Paykunam mana alli rikashqa runakuna kayan. Imapaqpis manam 

väliyantsu. Tsaymi markanpitapis qarquyashqa kayan. 

9<<Tsaynö kaykarmi kananqa asipäyäman. Asikuyänanllapaqmi shutïtapis 

parlayan. 

10Alläpa melanäyämarmi noqapita witikuyan. Tsaynöllam qaqlläman 

toqapäyäman. 

11<<Dios Yaya castigamaptin defendikunäpaqmi valornïpis kannatsu. 

Runakunapis manam respitayämannatsu. 

12Atskaq qorikaykurmi wañutsiyämayta munar atacayäman. Achkuyämayta 

munarmi trampatapis churapayäman. 

13Imata rurayta munaptïpis tsapatam churapäyäman. Manam pïnïpis 

kantsu favornï shärinanpaq. 

14<<Corralta juchuskatsir yaykuqnömi qayaykacharraq noqaman 

shayämun. 

15Tsaymi alläpa mantsakä. Tsaynö rurayäman mana respitayämarmi. 

Llapan imaykäkunam pukutaynö illakashqa. 

16<<Wañuypis janächönam kaykan. Alläpa llakikuychömi kaykä. 

17Tullüyaqmi nanaypis chan. Mana awantaypaqmi paqaskunapapis 

nanäman. 

18Kikin Dios Yayam kunkapita tsararäman. Shütanalläpaqpis manam 

dëjämantsu. 

19Qetäman jitarishqanömi kä. Uchpanö y allpanömi kä. 

20<<Dios Yaya, tsaynö karmi yanapamänaykipaq rugakurniki mañakuq. 

Mañakuptiqpis manam yanapamankitsu. Rugakuptiqpis manam 
llakipämankitsu. 

21Yanapamanqaykipa rantinmi alläpa chikimashkanki. Alläpa rabyashqam 

qatikachämanki. 

22Tsaymi permïtishkanki shukukuynö desgracia ushakätsimänanpaq. 

23Musyämi wañuyman apaykämanqaykita. Llapan runakuna 

wañunqannömi noqapis wañushaq. 

24<<Noqaqa faltäpukuqkunatam yanapashkä. Alläpa llakikuyaptinmi 

consulashkä. 

25Sufriqkunata rikarmi llakipar waqaq kä. Waktsakunatapis llakipaqmi kä. 

26Tsaynö karmi imaypis mana ñakanäpaq kanqanta yarparqä. Tsaynö 

yarpaptïpis desgraciallam päsamashqa. Aktsita shuyarpis 
tutapaychönöllam kaykä. 

27<<Shonqüpis ushakaykannam. Alläpa ñakaychömi kaykä. 

28Imayka tutapaychö kaykaqnömi alläpa llakishqa qoyäpis. Tsaymi 

runakuna qorikäyanqanchö mañakü pillapis yanapamänanpaq. 

29Ämun oqrashqa allqunömi kä. Tsaynöllam muntichö tukunö kä. 

30Qarä yanayarmi kachkakar shikwaykan. Entëru cuerpüpis alläpam 

llupapaykan. 

31Arpäwan lautäpis llakinaypaqmi waqan>>. 

 

Job 31 
Dios Yaya munanqannö kawanqanta Job parlanqan 

1<<Shonqullächömi yarparqä pï jipashtapis mana rikapänäpaq ni 

munapänäpaq. 

2Mana alli kawashqam alli kawayta qaramanqantsikpa rantin desgraciallata 

Dios Yaya kachamunqa. 

3Premiuta qaramanqantsikpa rantinmi jutsantsikpita castigamäshun. 

4Dios Yayam imata ruranqätapis rikaykäman. Paymi imanö kawanqätapis 

musyaykan. 

5<<Manam imatapis mana allita rurashkätsu. Manam ni pitapis 

engañashkätsu. 

6Balanzanwan pësaqnö Dios Yaya juzgamätsun. Tsaynöpam musyanqa 

jutsannaq kanqäta. 

7Imaypis manam mana allikunataqa rurashkätsu. Pipa imantapis manam 

munapashkätsu ni suwapushkätsu. 

8Tsaykunata rurashqa kaptïqa murunqäkunatapis juk runakunana 

mikuyätsun. Plantanqäkunatapis chapapita llupiyätsun. 

9<<Warmikunata munapashqa kaptïqa o ollquyuq warmiwan kakushqa 

kaptïqa 

10warmïpis jukwan katsun. Juklä runakuna warmïwan kakuyätsun. 

11Tsaynö kashqa karqa alläpa penqakuypaqchi käman. Tsaynö 

kanqäpitach castigashqa käman. 

12Umä achachashqa karqa wañuymanpis chämanchi. Llapan imaykächi 

ushakanman. 

13<<Warmipis ollqupis serviqnïkuna reclamayämaptin imaypis cäsushkämi. 

14Mana cäsushqa karqa Dios Yaya juzgamaptin ¿imatatan ruräman? Imanö 

kanqäta tapumaptin ¿ima nïmanraq? 

15Noqa yurinäpaq permïtinqannöllam serviqnïkuna yuriyänanpaqpis Dios 

Yaya permïtishqa. Noqata kamamanqannöllam paykunatapis kamashqa. 

16<<Waktsakuna mañakayämaptin imaypis qaraykuqmi kä. Viüdakunatapis 

mikuyänanpaq qaraykuqmi kä. 

17Kikillä mikunqäpa rantinmi waktsakunata qararqä. 

18Jöven kanqäpitam waktsakunapa taytannö karqä. Wamra kanqäpitam 

viüdakunata yanaparqä. 

19Llatapannaq kar alaläyaptin o pitukuyänanpaq imankunapis mana 

kaptinmi alistaparqä. 

20Üshäkunapa millwankunata awaskatsir shukutsiptïmi alläpa kushikur 

pächi niyämaq. 

21<<Poderyuq karpis manam waktsakunata autoridäkunawan 

castigatsirqätsu. 

22Castigatsishqa kaptïqa rikräkuna pakir yarqutsun. 

23Noqaqa Dios Yayapa castïgunpitam imaypis mantsakushkä. Pay 

castigamaptinqa manam ni imanöpapis salvakümantsu. 

24<<Qoriman manam imaypis confiakushkätsu. Ni rïcu kanqämanpis 

manam confiakushkätsu. 

25Mayjina rïcu karpis manam orgullösutsu kä. 

26<<Rupay shumaq yarqamuptin ni killa junaqnöraq atsikyaptinpis manam 

tsaykunata adorashkätsu. 

27Tsaykunata adorarnin manam makïta mutsashkätsu ni pakayllapa 

adorashkätsu. 

28Tsaynö ruraptïqa Dios Yayam castigamanman karqan. Poderösu Dios 

Yayatapis nëgämanmi karqan. 

29<<Chikimaqnïkunata desgracia päsaptin manam kushipashkätsu ni 

makïta taqllapashkätsu. 

30Paykunata manam imaypis maldicionashkätsu. Wañuyänanpaqpis 

manam mañakushkätsu. 

31<<Wajïchö kaqkunaqa llapanpis pacha juntam mikuyaq. 

32Juklä runa chämuptinpis manam cällichö dëjarqätsu. Wajïmanmi imaypis 

patsatsirqä. 

33<<Wakin runakuna jutsankunapita nëgakuyaptinpis noqaqa manam 

nëgarqätsu. Mana allita ruranqätapis manam upällatsu karqä. 

34Jutsäpita runakuna y castäkuna musyapäyämänan kaptinpis upälla 

kanqäpa rantinmi perdonta mañakurqä. 

35<<¡Alläpa kushikuypaqmi kanman defendikunqäta Dios Yaya wiyamaptin! 

Jutsannaq kanqätam juk papelman qellqarkur firmäman. Llapanpaq 
poderyuq Dios Yayapis jutsannaq kanqäta qellqatsun. 

36Tsay qellqanqantam matankarkur y umäman corönatanöraq shukukurkur 

mana penqakuypa purïman. 

37Mana mantsakur Dios Yayapa puntanman aywarmi llapan ruranqäta 

willäman. 

38<<Chakräkuna noqapita manam jaqayantsu ni castigamänanpaq Dios 

Yayaman manam qayakuntsu. Chakrächö surcukunapis manam Dios 
Yayata waqapantsu. 

39Pipa mikuynintapis manam dembaldiqa mikushkätsu. Arupukuqkunata 

mana pägarqa manam imaypis arutsishkätsu. 

40Tsaynö rurashqa kaptïqa trïgupa rantin mana alli qorakunalla jeqamutsun. 

Cebädapa rantin kashakunallana jeqamutsun>>. Tsaynömi Job parlar 
usharqan. 

 

Job 32 
Eliú parlanqan 

1Yapay yapay jutsannaq kanqanta Job niptinmi tsay kimsan runakuna ni 

ima niyta puëdiyarqannatsu. 

2Tsaychömi kaykarqan Ram castapita Baraquelpa tsurin Eliú. Payqa Buz 

partipitam karqan. Jutsannaq kaykaptin Dios Yaya castiganqanta Job 
niptinmi Eliúqa alläpa rabyarqan. 

3Tsaynöllam rabyarqan Jobpa kimsan amïgunkuna Job jutsayuq kanqanta 

shimpirpis mana shumaq contestayaptin. 

4Elihúqa paykunapita mas jövinllaraqmi karqan. Tsaymi kimsan 

amïgunkunawan Job parlar ushayanqanyaq shuyararqan. 

5Peru tsaynö shuyarpis kimsan amïgunkuna Jobta ima niytapis mana 

puëdiyaptinmi Eliúqa alläpa rabyarqan. 

6Tsaymi paykunawan parlayta qallaykur nirqan: <<Rikäyämanqaykinöpis 

noqaqa jövinllaraqmi kä. Qamkunam sïqa yashqana kayanki. Tsaymi 
respitayarniki yarpanqäkunata parlamushkätsu. 

7Puntata qamkuna parlayänaykipaqmi upälla kakushkä. Mayor kaqkuna 

Jobta tantiyatsiyänaykipaq kanqantam yarparqä. 

8Tsaynö kaptinpis llapanpaq poderyuq Dios Yayam yachayta 

qaramashkantsik. Yachayyuq kanapaqmi Espïritunwan 
tantiyatsimashkantsik. 

9Manam awkinkunallatsu yachayyuq kayan. Ni awkin kayanqallanpitatsu 

alli kaqta y mana alli kaqtapis musyayan. 

10Tsaymi noqa niyanqaqtapis wiyaykayämay. Tantiyanqätam noqapis 

parlamushaq. 

11<<Parlayanqaykita shumaqmi wiyarü. Jobta consejar ushayanqaykiyaqmi 

parlamunäpaq shuyararü. 

12Tsayläya parlarpis manam ni mayqayki Jobta tantiyatsiyaruykitsu. 

13Jobta tantiyatsiyta mana puëdiykarqa ¿imanirtan niyanki yachayyuq y 

tantiyakuq kayanqaykita? ¿Imanirtan niyanki Dios Yayana Jobta 
tantiyatsinanpaq kanqanta? 

14Peru Job parlapämaptinqa manam qamkunanötsu nïman karqan>>. 

15Tsaynö nirmi Jobta nirqan: <<Kay runakunaqa kimsanpis manam ni ima 

niytapis puëdiyäshunkitsu. Paykunam ni imata contestayäshuynikita 
puëdiyaruntsu. 

16Peru paykuna parlar ushanqanyaqmi shuyararü. 

17Tsaymi yarpanqäta kanan nishayki. Yarpanqätaqa manam 

upällashaqtsu. 

18<<Yarpanqäta ninaqpaqqa atskam kan. Tsayta manam upällakümantsu. 

19Vïnu poquptin tsillikashqa puyñu mana awantanqannömi noqapis 

parlanäpaq kaqkunata awantayta puëdïtsu. 

20Yarpanqäta niptïraqmi shonqüpis atsikyanqa. Parlarmi imanöpis 

tantiyatsishayki. 

21Pipapis favornin mana shäriypam parlashaq. Manam ni pitapis 

aläbashaqtsu. 

22<<Noqaqa manam imaypis manakaqpitaqa pitapis aläbashkätsu. 

Aläbaptïqa kamamaqnintsik Dios Yaya jina hörach castigamanman. 

 

Job 33 

1<<Job, kanan imata ninqaqtapis shumaq wiyaykamay. Imata 

consejanqaqtapis shumaq tantiyamay. 

2Shumaq tantiyarmi parlamushaq. 

3Llapan shonqüwanmi rasun kaqllata tantiyatsishayki. Llapan 

yarpanqäkunatam nishayki. 

4Llapanpaq poderyuq Dios Yaya kamamar jamaynï qaramashqa 

kaykaptinqa tantiyatsinqaqta shumaq wiyamay. 

5Noqaqa listum kaykä qamwan parlanäpaq. Puëdirqa ninqaqta 

contestamanki. 

6<<Qampis y noqapis Dios Yayapaqqa iwalllam kantsik. Ishkantsikpis 

allpallapitam kantsik. 

7Tsaynö kaykaptinqa mantsakar ama yarpachakuytsu. Ninqaqkunaqa 

manam jaqayänaykipaqtsu. 

8<<Llapan parlanqaykitam wiyashkä. Tsaychömi niruyki: 

9<Noqaqa jutsannaq runam kä. Imatapis llutantaqa manam rurashkätsu>. 

10<<Tsaynöllam niruyki: <Mana allikunata mana ruraykaptïmi Dios Yaya 

castigaman. Contran runatanömi rikäman. 

11Chakïtapis cadenawan watashqanömi katsiman. Imanö kawanqätapis 

rikaraykämanmi>. 

12<<Manam yarpanqaykinötsu Dios Yayaqa. Llapan runakunapitapis Dios 

Yaya mas yachayyuq kaykaptinqa 

13imanir castigashunqaykita mana tantiyatsishuptikipis ama jaqayaytsu. 

14Dios Yayam mana tantiyashqapis tukuynöpa yarpanqanta 

tantiyatsimantsik. 

15Cämantsikchö puñunqantsik höram sueñuynintsikchö tantiyatsimantsik, 

16parlapämantsik y consejamantsik. 

17Tsaynömi consejamantsik jutsa ruraykunata dëjanapaq, yachaq tukuq 

mana kanapaq 

18y wañuypita salvakunapaq. 

19<<Abësisqa qeshyaykunawan castigamarnintsikmi tullu 

tsuktsukyaywanpis jitarätsimantsik. 

20Tsaynö qeshyashqam mikuypa gustunpis kantsu. Mayjina alli mikuypis 

manam gustamantsiktsu. 

21Qeshyar jitararmi jankat tsakintsik. Tsaymi custillantsikkunapis 

yupanakuykan. 

22Tsaynö karmi pampaskiyllapaqna kaykantsik. Wañuyllatanam 

shuyaykantsik. 

23<<Tsaynö qeshyashqa waranqa (1,000) angelpita juk angelllapis 

llakipämarnintsik favornintsik shäriptin allim kanman. 

24Wañuypita salvamänapaq tsay ángel päguta apar Dios Yayata 

rugakuptinqa 

25Dios Yaya kutikätsimäshunmi. Kutikätsimashqaqa jöven 

kanqantsikmannömi kutishun. Cuerpuntsikpis wamra kanqantsikmannömi 
kutinqa. 

26Tsaynöllam mañakunqantsikkunatapis Dios Yaya änimäshun. Ñawpata 

yanapamanqantsiknömi yapay yanapamäshun. Tsaymi Dios Yayapa 
qaqllanta rikaqnö alläpa kushikushun. 

27<<Tsaynö kutikätsimashqaqa runakunapa puntanchömi nishun: 

<Llutankunata rurarmi jutsata rurashkä. Peru tsaynö kaykaptïpis manam 
jutsata ruranqämannötsu Dios Yaya castigamashqa. 

28Wañuypita salvamaptinmi atsikyaq patsata rikar kushikü>. 

29<<Tsaynöllam Dios Yayaqa qeshyanqantsikpita yapay yapay 

kutikätsimantsik. 

30Wañuypita tsaynö salvamashqam kawayta tarintsik. 

31<<Job, ninqaqta shumaq wiyamay. 

32Peru imapis nimänaykipaq kaptinqa kanan nimay. Nimanqayki alli 

kaptinqa chaskikushaqmi. 

33Imapis nimänaykipaq mana kaptinqa upällakuy. Yachayyuq 

kanaykipaqmi yachatsishayki>>. 

 

Job 34 

1Mastam Eliú nirqan: 

2<<Yachayyuqkuna y tantiyakuqkuna niyanqaqta shumaq cäsuyämay. 

3Qalluntsikwan mikuypa gustunta tantiyanqantsiknömi rinrintsikwan allita o 

mana allita parlayanqantapis wiyar tantiyantsik. Tsaynöpam rasun kaqta o 
manakaqkunata parlayanqantapis tantiyantsik. 

4Tsaynö kaykaptinqa shumaq yarpäshun Job ninqankuna alli o mana alli 

kanqantapis. 

5<<Jobmi kaynö nishqa: <Noqaqa jutsannaqmi kä. Peru tsaynö kaykaptïpis 

Dios Yayaqa manam llakipämantsu>. 

6Tsaynöllam nishqa: <Jutsannaq kaykar <<jutsayuqmi kä>> nirqa 

llullaküman. Jutsata mana rurashqa kaykaptïmi Dios Yaya castigaman. 
Tsay castigamanqanmi flëchawan tuksishqanö nanäman>. 

7<<¡Jobnöqa manam ni pipis llutanta parlantsu! Payqa mana mantsakurmi 

Dios Yayatapis manakaqman churan. 

8Payqa mana alli ruraq runakunawan y jutsa ruraq runakunawanmi qorikan. 

9Tsaynöllam nimantsik: <¿Imapaqtan Dios Yaya munanqannöpis 

kawashun?> 

10<<Peru yachayyuq runakuna, shumaq wiyayämay. Llapanpaq poderyuq 

Dios Yayaqa manam ni imaypis mana allikunata rurantsu. 

11Jutsankunamanmi pitapis castigan. Tsaynöllam allita ruraq kaqmanqa 

bendicionninta churan. 

12Payqa manam ni imaypis llutantaqa rurantsu. Manakaqkunataqa manam 

pitapis culpantsu. 

13<<Poderösu karmi kay patsata poderninchö katsin. Manam ni pipis paynö 

poderösuqa kantsu. 

14Almantsikta jipir jamayninnaqta dëjamashqam 

15llapantsikpis illaqpita wañur allpaman tikrashun. 

16<<Yachayyuq karqa ninqäta shumaq wiyamay. 

17Runa ruranqanmannö mana juzgarqa kay patsatapis Dios Yaya manam 

poderninchö katsinmantsu. Alli mandakuq kaykaptinqa ¿imanirtan yarpanki 
poderösu Dios Yaya pitapis jananpar juzganqanta? 

18Dios Yayaqa mana jananparmi pitapis juzgan. Reykuna y autoridäkuna 

mana allikunata rurayaptinqa paykunatapis castiganmi. 

19Dios Yayaqa manam autoridäkunallapatsu favornin shärin, sinöqa 

waktsakunapam favornin shärin. Llapan runakunata kamashqa karmi 
waktsakunatapis rïcukunatanölla rikan. 

20Pitapis castigaptinqa illaqpitam pullan paqaspis wañun. Tsuktsukyarmi 

wañuskin. Pipis mana wañuykätsiptinmi mandakuqkunapis illaqpita 
wañuyan. 

21<<Dios Yayam rikaykan runakuna imata rurayanqantapis. Paymi imanö 

kawayanqantapis musyan. 

22Mana alli runakuna mayjina tutapayman tsinkakuyaptinpis Dios Yayaqam 

rikan. 

23Manaraq juzgarmi imanö kawayanqantapis musyan. 

24Poderyuqkunata qarquskir jukta churananpaqpis manam ni pita tapuntsu. 

25<<Poderyuqkuna imata rurayanqantapis Dios Yayam musyan. Mana 

allikunata rurayanqanta musyarmi paqasllapa illaqpita ushakätsin. 

26Llapan runakuna rikaykäyaptinmi suwatanö castigan. 

27Paykunaqa mana cäsukuq karmi Dios Yaya munanqannötsu kawayan. 

28Mana llakiparmi waktsakunata sufritsiyan. Waktsakuna mañakuyanqanta 

wiyarmi Dios Yaya yanapan. 

29<<Waktsakuna mañakuyanqanta Dios Yaya mana cäsuptinqa ¿piraq 

reclamanman? Tsinkakuptinpis ¿piraq tarinman? Payqa llapan 
markakunata y runakunatam rikan. 

30Tsaynömi rikan mana alli runakuna mana mandakuyänanpaq. Payqa 

manam munantsu kuyanqan runankunata engañayänanta. 



1056 

 

 
©  Wycliffe Bible Translators, Inc. 

  
 

 

31<<Job, Dios Yayata perdonta mañakur jutsaykipita arrepentikuy. 

Llutankunata amana ruraynatsu. 

32Dios Yayata mañakuy jutsaykikuna ima kanqantapis 

musyatsishunaykipaq. Payta prometiy jutsata yapay manana ruranaykipaq. 

33Manakaqman churaykaptikipis ¿munanqaykinötsuraq Dios Yaya llapanta 

ruranqa? Ninqaqkunata chaskikuy. Mana chaskimarqa yarpanqaykikunata 
mä, parlamuy. 

34<<Wiyamaqnïkuna, yachayyuq kaykarqa 

35Job mana tantiyakur llutanta parlanqanta tantiyayay. 

36Manakaqkunata parlanqanpita Dios Yaya juzgatsun. 

37Jobqa jutsayuq kaykarmi Dios Yayapa contran parlashqa. Noqantsiktapis 

manakaqmanmi churamashkantsik. Dios Yayatapis manakaqmanmi 
churashqa>>. 

 

Job 35 

1Mastam Eliú nirqan: 

2<<Job, ¿imanirtan <jutsannaqmi kä> ninki? Tsaynö nirqa ¿allitatsuraq 

nikanki? 

3Tsaynöllam Dios Yayata ninki: <¿Imatatan jorqü jutsata mana rurashqa 

karpis?> 

4<<Kananmi qamta y amïguykikunatapis tantiyatsiyäshayki. 

5Ciëluta rikar tantiyakuyay pukutaykuna altuchö kanqanta. Pukutaytaqa 

imata rurarpis manam kuyutsinkitsu. 

6Tsaynöllam jutsata ruraptikipis Diospaqqa imanantsu. Yapay yapay jutsata 

rurarpis paytaqa manam jaqayätsinkitsu. 

7Mayjina alli runa karpis paytaqa manam yanapankitsu. Payqa manam 

runapita imatapis chaskintsu. 

8Mana allita rurarqa kikillaykim condenakunki. Allita rurarpis manam 

Diostatsu yanapanki, sinöqa runa majikillatam. 

9<<Rïcukuna sufritsiyaptinmi waktsakuna waqayan. Poderyuqkunapa 

mandädunpita jipiyänanpaqmi pitallatapis rugakuyan. 

10Peru tsaynö rugakuykarpis kamakuq Dios Yayapaqqa manam 

yarpäyantsu. Paytaqa manam mañakuyantsu paqaskunapa 
cantayänanpaq kushikuyta shonqunkunaman churaptinpis, 

11wätakunapita mas yachayyuq kayänanpaq yachayninkuna 

entregaykaptinpis y pishqukunapita mas alli yarpayyuq kayänanpaq 
tantiyaykätsiptinpis. 

12<<Yanapananpaq mañakuyaptinpis orgullösu kayaptinmi Dios Yaya 

yanapantsu. 

13Tsaynöllam mana conviëniqta mañakuyaptinqa cäsuntsu. 

14Yanapashunaykipaq kanqanta mana confiakuptikiqa qamtapis manam 

cäsushunkitsu. Payqa sufrinqaykitam musyan. Tsaymi pacienciakunayki. 

15<<Qammi ninki runakuna jutsata rurayaptinpis Dios Yaya mana 

rabyanqanta ni castiganqanta. Tsaynöllam nikanki mana allikunata 
rurayaptinpis mana cäsunqanta. 

16Tsaynö parlarmi manakaqkunata parlaykanki. Upanö mana musyarmi 

witsaypa uraypa imayka manakaqtapis parlanki>>. 

 

Job 36 

1Jobtam Elihú masta nirqan: 

2<<Dios Yayapa favornin parlanäpaqmi yarpaynïchö kanraq. Tsaymi 

yarpanqäta ninaqpaq pacienciayki kaykullätsun. 

3Kamakuq Dios Yayaqa manam ni imaypis llutankunata rurantsu. Tsaynö 

kanqantam kanan tantiyatsishayki. 

4Musyanqaykinömi rasunpa yachayyuq runa kä. Mana llullakuypam rasun 

kaqllata nishayki. 

5<<Dios Yayam poderösu kar llapanta musyan. Payqa pitapis manam 

manakaqman churantsu. 

6Mana alli runakunatam manaraqpis höranchö ushakätsin. Peru ñakaq 

kaqkunapam sïqa favornin shärin. 

7<<Alli runakunatam Dios Yaya ima desgraciapitapis tsapan. Reykunata 

mandäsiyänanpaqmi churan. Tsaynöllam alli kawakuyänanpaq yanapan. 

8<<Peru tsaynö kaykarpis abësisqa cadenawan wataraqnömi ñakayan. 

9Tsaynö kaptinmi Dios Yaya tantiyatsin jutsata rurayanqanpita y orgullösu 

kayanqanpita ñakanqanta. 

10Tsaynöllam tsay ñakaywan tantiyatsin jutsa rurayta dëjayänanpaq. 

11Jutsankunata dëjaskir Dios Yaya munanqannö kawarqa 

wañuyanqanyaqmi kushishqa kawakuyanqa. 

12Peru mana cäsukurmi sïqa sasllana wañuyanqa. 

13<<Dios Yayata mana cäsuqkunam rabyashqa kawayan. Dios Yaya 

castigaptinpis manam perdonta mañakuyantsu. 

14Jutsa rurayllachö penqakuypaq kawarmi jövinllaraq kaykar wañuyan. 

15Tsaynö kayaptinmi Dios Yaya ñakaykunawan tantiyatsin jutsa 

ruraykunata dëjayänanpaq. 

16<<Job, qamtapis Dios Yayam wañuypita salvashunki. Tranquïlu 

kawakunaykipaqmi yanapashunki. Alli mikuyta mikur kawanaykipaqmi 
churashunki. 

17<<Peru tsaynö karpis kananmi castigaykäshunki. Paypitaqa manam 

qeshpinkitsu. 

18Ñakarpis ama yarpaytsu pägaptiki Dios Yaya salvashunaykipaq 

kanqanta. 

19Ñakanqaykipita salvashunaykipaqqa rïcu kanqaykipis manam välintsu. 

Mayjina alli chölu karpis manam qeshpinkitsu. 

20Tsaynöllä ñakaypita qeshpir aywakuyta munar wañuyta ama ashiytsu. 

21Masbien jutsa ruraykunata dëjay. Jutsayki kanqanta musyarmi 

dëjanaykipaq Dios Yaya ñakatsishunki. 

22<<Dios Yayaqam poderösu. Paymanqa manam ni pï yachatsikuqpis 

iwalantsu. 

23Paytaqa manam ni pipis mandanmantsu. Imata ruraptinpis manam ni pï 

reclamanmantsu. 

24Masbienmi llapan kamanqanta rikar pïmaypis paytaqa alabayan. 

Tsaynölla qampis mana qonqar payta alabay. 

25<<Dios Yaya kamanqankunatam llapantsik rikantsik. Peru karullapita 

rikaqnömi llapantaqa tantiyantsiktsu. 

26Dios Yaya poderösu kanqantapis manam shumaqqa tantiyantsiktsu. Ayka 

watayuq kanqantapis manam musyantsiktsu. 

27<<Dios Yayaqa poderösu karmi tamyatapis tamyatsimun. 

28Pukutaypita tamyatsimurmi kay patsata ushmütsin. 

29Manam ni pipis musyantsu imanö pukutayta yuritsimunqanta. Manam ni 

pipis musyantsu maqakuyta imanö maqakatsimunqanta. 

30Dios Yayam entëru lamar jananpa illaqukuyta chipakyätsimun. Lamar 

rurinyaqmi atsikyaynintapis chätsin. 

31<<Dios Yayaqa poderösu karmi llapan nacionkunaman bendicionninta 

churamun. Tsaynöpam mikuykunapis maytsika. 

32Poderösu karmi maqakuytapis makinwan kachamun. Kachamurmi 

munanqanman maymanpis chätsin. 

33Tsaynö maqakatsimurmi musyatsimantsik rabyaykanqanta. Tsaynöllam 

musyatsimantsik jutsa ruraqkunata castigananpaq kanqanta. 

 

Job 37 

1<<Dios Yaya poderösu kanqanta tantiyaptïmi shonqüpis puruq 

puruqyanraq. 

2¡Dios Yaya parlamunqanta wiyayay! Paypa vozninmi maqakuynöraq 

wiyakämun. 

3Paymi ciëluta illaquwan atsikyätsin. Tsay atsikyaywanmi kay entëru 

mundupis rikakan. 

4Ciëlupitam alläpa mantsakaypaq kunrurümun. Tsaynö kunrurümuptinmi 

illaqukuypis pärantsu. 

5Dios Yaya tsaynö kunrurütsimuptinmi imata ruraykanqantapis mana 

musyar alläpa mantsakantsik. 

6<<Paymi rashtatapis kay patsaman rashtatsimun y tamyatapis alli 

tamyatsimun. 

7Tsaynö tamyatsimuptinmi runakuna llantukuyänanpaq wajinkunaman 

qeshpiyan. Tsaynöpam Dios Yaya poderösu kanqanta tantiyayan. 

8Wätakunapis machaykunaman llantukuqmi aywayan. 

9Sur lädupitam shukukuyta wayrätsimun. Norti lädupitanam alalayta 

chätsimun. 

10Pükaptinmi tsururupis rurakan. Tsaynöllam lamar yakupis chukrun. 

11<<Dios Yayam permïtin yakuta pukutay pallarinanpaq. Tsaynöllam 

pukutaypita maqakuytapis pashtatsimun. 

12Pukutaykunatam munanqanpa maypapis puritsin. Entëru munduchömi 

pay mandakunqanta rurayan. 

13Kay patsaman tamyatsimurmi bendicionninta churamun. Peru alläpa 

tamyatsimurmi sïqa castigan. 

14<<Job, mantsakaypaq kaqkunata Dios Yaya ruranqanta shumaq tantiyay. 

15¿Qamqa musyankiku llapan tsaykunata imanöpa ruranqanta? 

¿Musyankiku illaqukuyta imanöpa atsikyätsimunqanta? 

16¿Musyankiku pukutayta imanöpa mantsakaypaq puritsinqanta? 

Tsaykunata rikarmi musyantsik Dios Yaya yachayyuq kanqanta. 

17<<¿Musyankiku sur kaqläpita wayrätsimuptin imanir alläpa 

achachätsikunqaykita? 

18¿Dios Yayata yanapankimantsuraq ciëlupita rawraypa 

achätsimunanpaq? 

19<<Noqakunaqa tutapaychönö karmi musyayätsu Dios Yaya 

juzgayämaptin imanö defendikuyänäpaqpis. Yachayyuq karqa mä 
tantiyatsiyämay. 

20Noqaqa paywan parlayta mantsakümi. Paywan parlarqach wañuküman. 

21<<Pukutay tsaparaptinqa rupaypis manam rikakantsu. Peru pukutayta 

wayra apaptinmi sïqa ciëlupis chipyaskin. 

22Norti kaq lädupam rancha pukutaynö atsikyay rikakämun. Tsayqa Dios 

Yaya poderösu kayninwan shamunqanmi. 

23Payqa llapanpaq poderyuq karmi imaypis allillata ruran. Manam ni pitapis 

llutallaqa sufritsintsu. Ruranqantaqa manam ni imanöpa tantiyayta 
puëdintsiktsu. 

24Poderösu kanqanta musyarmi runakuna mantsakuyan. Yachayyuq tukuq 

runakunataqa manam cäsuntsu>>. 

 

Job 38 
Job mana yachayyuq kanqanta Dios Yaya tantiyatsinqan 

1Tsaymi apäkuy wayrapita Jobta DIOS YAYA nimurqan: 

2<<¿Pitan kanki mana alli ruraq kanqäta nimänaykipaq? ¿Pitan kanki mana 

tantiyakur parlanaykipaq? 

3Rasunpa yachayyuq karqa tapuptiq contestamänaykipaq alistakuy. 

4¿Maychötan karqayki kay patsata kamanqä höra? Rasunpa yachayyuq 

karqa ¡mä nimay! 

5¿Musyankiku kay patsa ima tamäñu kananpaq pï ninqanta? ¿Musyankiku 

kay munduta cordelwan pï mïdinqanta? 

6¿Ima jananchötan kay mundu kaykan? ¿Pitan kay patsa jamananpaq alli 

rumita cimientunman churashqa? 

7Tsay höram waraq lucërukunapis cantayarqan. 

Tsaynöllam angelnïkunapis alläpa kushikuyarqan. 

8<<Patsapita lamar pashtamunqan höra ¿pitan kuchun churashqa tsaypita 

mana päsananpaq? 

9Lamarpa llatapannö kananpaq noqam pukutayta churashkä. Tsaynöllam 

tsaparänanpaq tutapayta churashkä. 

10Lamar mayyaqlla chänanpaqpis noqam señalta churashkä. Tsaypita 

mana päsananpaqmi punkuta wichqashkä. 

11Wichqarmi nishkä: <Kayyaqllam chämunki. Mayjina altuta laqchikarpis 

kaypita ama päsankitsu>. 

12<<¿Imayllaqa patsa waränanpaq qam mandashkankiku? 

13Patsata warätsimuptïmi suwakuna y wañutsikuqkuna mantsakar 

tsinkakuyan. 

14Jirkakuna imanö kanqanmi rikakan. Llatapapanöraqmi colorninkunapis 

rikakäyan. 

15Patsa waraskiptinqa suwakunapis makinnaqnömi suwakuyta 

puëdiyannatsu. 

16<<¿Lamar rurinman imayllaqa yaykushkankiku? Maypita 

pashtamunqantapis ¿rikashkankiku? 

17¿Tarishkankiku wañushqakunapa alman kaykanqanman yaykuna 

punkuta? 

18¿Musyankiku kay patsa ima tamäñu kanqanta? Willamay rasunpa 

musyarqa. 

19<<¿Maypatan näni aywan atsikyaypa wajinman? ¿Maychötan tutapaypa 

wajin? 

20Atsikyaytawan tutapayta kay patsapa kuchunyaq ¿apayta 

puëdinkimantsuraq? Tsaykunata wajinman yapay ¿kutitsinkimantsuraq? 

21Atsikyaypis tutapaypis manaraq kaptin yurishqa karchi tsaykunata allish 

musyanki, ¿aw? 

22<<¿Janka churaräkunanman chashkankiku? ¿Runtu tamya 

churaranqanman chashkankiku? 

23Tsaykunatam churaraykätsï guërra kaptin conträkunata atacanäpaq. 

24<<¿Maypitatan atsikyay yarqamun? ¿Imanötan rupay yarqamunan 

kaqläpita shamuq wayra entëru patsaman witsikan? 

25<<¿Pitan apäkuy tamya chämunanpaq ciëlupita kay patsayaq sekyata 

ruran? ¿Pitan maqakuykuna y illaqukuykuna shayämunanpaq nänita 
ruran? 

26¿Pitan pipis mana täkunqan desiertukunaman tamyatsimun? 

27¿Pitan patsata ushmütsin qewakuna shumaq wiñänanpaq? 

28<<¿Pitan tamyapa taytan? ¿Pipa tsurintan shushallkuna? 

29¿Pitan tsururupa maman? ¿Pitan qajapata wachashqa? 

30¿Pitan ruminö kananpaq lamar yakuta tsururuyätsin? 

31<<Qamqa Pléyades qoyllurkunata ¿watayta puëdinkiku? Orión 

qoyllurkunatapis wataräyanqanpita ¿paskayta puëdinkiku? 

32¿Qamku qoyllurkunata höranchö yarqatsimunki? ¿Qamku Llama 

qoyllurkunata y Tsakwa qoyllurkunata pusharanki? 

33<<¿Musyankiku ciëlupa leyninkuna imanö kanqanta? ¿Ninqaykinöku kay 

patsachö llapanpis rurakan? 

34Tamyamunanpaq pukutaykunata ¿ordenayta puëdinkiku? 

35Maymanpis maqakuy chänanpaq mandaptiki ¿cäsushunkiku? 

36<<Gälluta y pishqukunata ¿pitan yachayta qarashqa? 

37¿Pitan alli yachayyuq pukutayta yupananpaq? ¿Pitan tamyatsimun? 

38Tamyamuptinmi allpapis qetäman tikrar kurpakunapis witsikan. 

39<<Leonkuna mikuyänanpaq ¿qamku wätakunata apapunki? Llullu 

leonkuna mallaqäyaptinpis ¿qamku pachankuna juntatsinki? 

40Tsinkaränanchö puñuptin o muntikunachö cäzaykaptin ¿qamku mikuynin 

qaranki? 

41Cuervukuna mikuyta ashir wakpa kaypa puriyaptin ¿qamku mikuyta 

alistapanki? Wawankuna mallaqar mañakayämaptin ¿qamku mikuyta 
alistapanki? 

 

Job 39 

1<<¿Musyankiku chucaru cabrakuna imay wachayanqanta? 

¿Rikashkankiku lluytsukuna wachaqta? 

2¿Musyankiku calentanqanpita ayka killata wachanqanta? 

3Qentiykachaykar wachaskiptinqa nanayninpis päsaskinmi. 

4Wawankunapis llutuy llutuyraq wiñaskirmi mamanta jaqiskir maytsaypa 

aywakuyan. 

5<<¿Pitan chucaru ashnuta libri purikunanpaq destinashqa? ¿Pitan tsaynö 

kananpaq permïtishqa? 

6Noqam permïtishkä desiertuchö pärananpaq. Qachpakunachö 

kawananpaqmi churashkä. 

7Tsay wätakuna markachö mana yachakäyaptinmi ni pipis chaqnakuntsu. 

8Pipis mana täkunqanchömi alli qewakunata ashir jirkakunapa puriyan. 

9<<¿Büfaluta yuntankimantsuraq? ¿Corralchö puñunanpaq 

wichqankimantsuraq? 

10¿Büfaluwan yapyankimantsuraq? ¿Chakraykichö yapyananpaq 

pushapankimantsuraq? 

11¿Kallpasapa kaptintsuraq büfaluman confiakunkiman? ¿Arutsinaykipaq 

yuntankimantsuraq? 

12Tsay büfaluwan ¿tsaki mikuynikikunata ëraman ashtankimantsuraq? 

13<<Maski tantiyay avestruz riprankunata kushishqa tapsikunqanta. 

Avestruzpa plümanpitapis mas kuyakuypaqmi cigüeñapa plümankuna. 

14Avestruzqa runtuta wachaskir manam oqllantsu. Achayllawan 

pashtananpaqmi arënachö jaqiskin. 

15Manam yarpachakuntsu runa jarunanpaq ni wätakuna jarunanpaq 

kanqantapis. 

16Chipshankunatapis manam cäsuntsu. Wachashqa kaykarpis manam 

llakipantsu. 

17Tsaynö kayan mana tantiyakuqta y yarpayninnaqta kamashqa kaptïmi. 

18Peru cörriyta qallaykurmi sïqa bestian montashqa aywaqtapis llallin. 

19<<¿Qamku bestiatapis kallpan qaranki? ¿Qamku matankanchö 

aqtsantapis wiñätsishkanki? 

20¿Qamku chukllushtanöraq saltaykachätsinki? Mantsaypaqmi qorryanpis. 

21Kallpanman confiakurmi patsatapis aspinraq. Mana mantsakurmi 

guërramanpis aywan. 

22Manam ni imatapis mantsantsu. Espädata rikarpis manam qeshpintsu. 

23Jananchö flëchakuna shaqraraptinpis manam utukyantsu. Espäda y 

lanza chipakyaykaqta rikarpis manam mantsantsu. 

24Tsaynöllam alläpa rabyashqa kar allpatapis aspinraq. 

Cornëta waqaptinmi guërraman sas yaykun. 

25Pelyayänanpaq qayakuptinqa masraqmi wijijin. Guërrachö capitankuna 

qayaykachäyanqan büllata karupita wiyarmi alläpa löcuyan. 

26<<Sur kaqläman pitsak pärinanpaq ¿qamku yarpätsishkanki? 

27Manam qam mandaptikitsu pitsakpis pärin ni qaqachö qeshunpis ruran. 

28Paymi altu qaqakunachö päran. 

29Tsaypitam imatapis achkunanpaq rikachakur mayjina karumanpis rikan. 

30Chipshankunapis tsaychömi yawarta upuyan. Wañushqa wäta 

kanqanchömi tsaykuna kayan>>. 

 

Job 40 

1Jobtam DIOS YAYA masta nirqan: 

2<<Noqawan churanakuyqa ¿yachayyuq kaytsuraq? Noqawan 

piñanakuyta munarqa mä nimay>>. 

3Tsaynam DIOS YAYATA Job nirqan: 

4<<Imapaqpis mana yachayyuq karmi ni imatapis parlayta puëdïtsu. 

Tsaymi upällakur makïwan shimïta tsapäkushaq. 

5Parlashqa karpis mananam parlashaqnatsu. Yapayqa manam 

parlashaqnatsu>>. 

6Apäkuy wayra rurinpitam Jobta DIOS YAYA nimurqan: 

7<<Rasunpa ollqu karqa tapunqaqta contestamänaykipaq shumaq 

alistakuy. 

8¿Imanirtan <mana allitam ruran> nimanki? ¿Jutsannaq kanqaykita 

yarparku tsaynö acusamanki? 

9¿Noqanö kallpasapaku kanki? ¿Maqakuynöraqku parlanqaykipis 

wiyakan? 

10Rasunpa tsaynö karqa mä podernikichö kaqkunata noqanö manday. 

Noqanö alabashqa kanaykipaq mä corönaykita shukukuy. 

11Rabyashqa karqa mä imatapis ruray. Allish tukuqkunata mä castigay. 

12Paykunata mä penqakuyman churay. Mana alli runakunatapis mä 

ushakätsiy. 

13Tsay runakunata ushakaskatsir mä pampay. Puëdirqa mä llapanta 

tutapayman wichqaykuy. 

14Tsaynö ruraptikiqa poderösu kanqaykipitam kikï felicitäshayki. 

15<<Kananqa rikay behemotta. Qamta kamanqaqnöllam paytapis 

kamashkä. Tsay wätaqa törunömi qewata mikun. 

16Matankanchö y rikrankunachö kallpan imanö kanqanta tantiyay. 

17Chupanpis cedru qerunömi kuyun. Ataka ankunkunapis alläpa jinchim. 

18Tullunkunapis broncinöraqmi. Chankankunapis fiërrunöraqmi. 

19<<Tsay wätatam llapan wätapitapis mas kallpasapata kamashkä. 

Llapanta kamashqa karmi ushakätsinäpaqpis poderösu kä. 

20Behemot mikunanpaqmi jirkakunachöpis qewa wiñämun. Tsaychömi 

chucaru wätakunapis tushur akataykachäyan. 

21Rämasapa jacha chakinchömi puñun. Ututu kanqan qetächömi tsinkaran. 

22Jachakunam rämanwan llanturan. Mayu kuchunchö saucikunam tumat 

llanturan. 

23Mayu bunyaypa bunyar aywaptinpis manam mantsantsu. Senqanyaq 

yaku tsapaptinpis manam yarpachakuntsu. 

24Rikchaykaqtaqa ¿piraq achkunman? ¿Piraq senqanta uchkuskir 

arguyllata churanman? 

 

Job 41 

1 (40.25) <<Mantsaypaq jatunkaray Leviatán wätata ¿anzuëluwan 

achkunkimantsuraq? ¿Qallunta waskawan watankimantsuraq? 

2 (40.26) ¿Waskawan senqapita achkunkimantsuraq? ¿Anzuëluwan 

quejädanta uchkunkimantsuraq? 

3 (40.27) <<Rugakushurniki mantsaypaq Leviatán ¿qamman 

qonqurikamunmantsuraq? ¿Alli shiminpatsuraq llakipänaykita munar 
mañakushunkiman? 

4 (40.28) ¿Servikuqnö imayyaqpis servishunaykipaq 

qamwan pactuta ruranmantsuraq? 

5 (40.29) ¿Llullu pishquwan pukllanqaykinötsuraq Leviatanwan 

pukllankiman? ¿Wamraykikuna pukllayänanpaq watapunkimantsuraq? 

6 (40.30) <<Leviatanta ¿pillaqa mercäduchö rantikunmantsuraq? 

¿Rantikunaykipaq pedäzu pedäzu roqunkimantsuraq? 

7 (40.31) ¿Flëcharpis qaranta päsatsinkimantsuraq? Lanzawan tuksirpis 

¿umanta nanatsinkimantsuraq? 

8 (40.32) <<Musyaykunaykipaq maski yatayllapis yataykuy. 

Yataykunqaykitam musyankiqa. Tsaypitaqa manam ni imaypis 
wajupankinatsu. 

9 (1) <<Leviatanta achkuyta munarpis manam puëdinkitsu. Payta rikaykurqa 

pïmaypis mantsakarmi shikwaskiyanman. 

10 (2) Manam ni pipis wajupayta valorantsu. <<Leviatanllatapis pärapuyta 

mana puëdiykarqa ¿piraq noqata pärapamanman? 

11 (3) Mandamänanpaq ¿piraq poderyuq kanman? Llapan noqapa 

kaykaptinqa manam ni pipis ni imata alistapämanmantsu. 

12 (4) <<Leviatanpa chakinkuna imanö kanqanta y kallpasapa kanqantam 

imaypis parlaykäshaq. 

13 (5) ¿Piraq pishtar qaranta jipinman? Alläpa chukru kaptin manam ni pipis 

roquyta puëdintsu. 

14 (6) Kirunpis alläpa mantsaypaq kaykaptinqa ¿piraq senqanpita 

amirkunman? 

15 (7) Waqtanpis ruminö alläpa chukrum. 

16 (8) Atska escüdu laqanakushqanö kaptinmi wayrapis päsantsu. 

17 (9) Tsaymi imapis kichayta puëdintsu. 

18 (10) <<Achiwsakuptinpis illaqunöraqmi senqanpa yarqamun. 

Ñawinkunapis rupay yarqamuqnöraqmi atsikyan. 

19 (11) Shiminpitam ninapis chispapis yarqamun. 

20 (12) Manka timpuptin pujay yarqunqannömi senqanpitapis qoshni yarqun. 

21 (13) Jamayninwanmi ninatapis tsaritsin. Lunyaq ninam shiminpitapis 

yarqun. 

22 (14) <<Kunkan kallpasapa kaptinmi alläpa mantsakäyan. 

23 (15) Cuerpunchö mas llampu kaq aytsanpis fiërrunö chukru kaptinmi 

imapis yaykuntsu. 

24 (16) Shonqunpis mulinu ruminö chukrum. 

25 (17) <<Leviatán kuyukuptinmi poderyuq runakunapis alläpa mantsakar 

qeshpiyan. 

26 (18) Espädawan tuksirpis manam nanatsiyantsu. Lanzapis y flëchapis 

tsay wätataqa manam imanantsu. 

27 (19) Fiërruwan takayaptinpis tsay wätataqa oqshanöllam nanatsintsu. 

Bronciwan garutiyaptinpis ismushqa qerunöllam jananchö ushakan. 

28 (20) Flëchayaptinpis manam qeshpintsu. Warakayaptinpis oqshanöllam 

chan. 

29 (21) Jatun mäsuwan takayaptinpis manam nanakuntsu. Lanzawan 

tuksiyaptinpis manam cäsuntsu. 

30 (22) <<Pachanchö escäman tëja pakishqanö katpi katpi kaptinmi qetäpa 

aywaptinpis sekyanöraq rikakan. 

31 (23) <<Lamarchö purirpis yakutam laqchikätsin mankachö timpur 

pushuqaqtanöraq. 

32 (24) Aywaptinmi qepanchö yakupis alläpa yuraq quëdan. Lamarpis yuraq 

bayëta mashtashqanöraqmi rikakan. 

33 (25) <<Leviatanmanqa manam ni ima wätapis kay patsachö iwalantsu. 

Leviatanqa manam ni imata mantsantsu. 

34 (26) Mas poderösu wätakunatapis manakaqmanmi churan. Llapan 

chucaru wätakunapitam mas kallpasapa>>. 

 

Job 42 
Mana tantiyakur parlanqanta Job tantiyakunqan 

1Tsaypitanam DIOS YAYATA Job nirqan: 

2<<Poderösu kanqaykitam musyä. Ruranaykipaq yarpanqaykitam llapanta 

cumplinki. 

3Qammi nimashkanki: <¿Pitan kanki mana alli ruraq kanqäta 

nimänaykipaq?> Taytay, mana tantiyakurmi mana allita nishkä. Tapukuptiq 
tantiyatsimaptikipis manam tantiyämantsu karqan. 

4<<Tsaynömi nimashkanki: <Imata ninqaqtapis wiyamay. Imata tapuptiqpis 

willamay>. 

5<<Taytay, kananyaq qampaq parlaqllatam wiyashkä. Kananmi sïqa kikï 

rikashkaq. 

6Ninqäpita alläpa penqakurmi allpaman y uchpaman jamaykur perdonta 

mañakuq>>. 

Librupa ushanan 

7Jobta DIOS YAYA tsaynö parlapaskirmi Temánpita Elifazta nirqan: 

<<Qamkunam servimaqnï Jobnö rasun kaqtatsu noqapaq parlayashkanki. 
Tsaymi alläpa rabyä qamwan y ishkan amïguykikunawanpis. 

8Kananqa wätaykipita qanchis töruta y qanchis üshata aparkur servimaqnï 

Job kaqman aywar jutsaykikunapita sacrificiuta waykayay. Tsaychömi 
servimaqnï Job qamkunapaq rugakamunqa. Mana allikunata 
parlayanqaykipita castigayänaqpaq kaykarmi pay mañakamaptin 
castigayäshaykitsu. Peru servimaqnï Jobmi sïqa rasun kaqta parlashqa>>. 

9Tsaymi Elifaz, Bildad y Zofar aywar Dios Yaya ninqannölla rurayarqan. Job 

mañakuptinmi DIOS YAYA paykunata perdonarqan. 

10Tsaypitanam DIOS YAYA Jobta yanaparqan unay kanqannö allina 

kawakunanpaq. Tsaymi imaykanpis ishkay kuti mas karqan. 



1068 

 

 
©  Wycliffe Bible Translators, Inc. 

  
 

 

11Tsaypitanam wawqinkuna, paninkuna, amïgunkunawan llapan unay 

reqiqninkuna watukaq aywar Jobpa wajinchö fiestata rurayarqan. 
Tsaychömi llapan desgracia päsanqanpita y imayka qeshyaywan DIOS 

YAYA ñakatsinqanpita llakipar consulayarqan. Tsaypitam cada ünu yuraq 
qellayta y qoripita rurashqa sortïjatapis qarayarqan. 

12 DIOS YAYA Jobman bendicionta churaptinmi unay rïcu kanqanpitapis mas 

rïcuyarqan. Tsaymi karqan chunka chusku waranqa (14,000) üshankuna, 
soqta waranqa camëllunkuna (6,000), waranqa (1,000) yuntankuna y 
waranqa (1,000) china ashnunkunapis. 

13Tsaynöllam qanchis ollqu tsurinkuna y kimsa warmi tsurinkunapis 

kayarqan. 

14Mayor kaq warmi tsurinpa shutinmi karqan Jemima. Paypa qepanman 

kaqpam shutin churarqan Cesiata. Tsaypita mas qepanman kaqpanam 
shutin churarqan Keren-hapucta. 

15Jobpa kuyakuypaq jipash tsurinkunanöqa manam maychöpis 

kayarqantsu. Paykunatapis ollqu tsurinkunatawan iwalmi herenciankuna 
rakipurqan. 

16Jobqa pachak chusku chunka (140) wata kawarmi rikarqan tsurinkunata, 

willkankunata, willkankunapa tsurinkunata y paykunapa tsurinkunatapis. 

17Tsaynö shumaq kawarkurmi jankat awkinyäkushqana Job wañukurqan. 

Salmo 
Salmo 1 

Libru 1 

Salmo 1—41 

Dios Yaya munanqannö kawaq runa y jutsasapa runa imanö kanqan 

1Dios Yaya munanqannö kawakuq runaqa kushishqam kawakun. Tsay 

runaqa llutan yätsikuqkunata manam cäsuntsu. Wakin runakuna jutsata 
rurayaptinpis payqa manam jutsata rurantsu. Llutankunata parlayaptinpis 
payqa manam llutanta parlantsu. 

2Tsaypa rantinmi Dios Yayapa leyninkunata kushishqa cäsun. Paqasta 

junaqtam tsay leykunallapaq yarparan. 

3Tsay runaqa mayu kuchunchö plantashqa jachanö, tiempun chämuptin alli 

wayuqnö, y raprankunapis mana qarwatar imaypis lloqlluykaqnömi. Llapan 
imayka ruranqankunam allilla. 

4Peru jutsa ruraychö kawaqkunaqa manam tsaynötsu kawayan. Paykunam 

wayra apashqa tsaki päjanö kayan. 

5Paykunatam Dios Yaya juzganqa. Manam kuyanqan runatsu kayanqa. 

6Cäsukuqkunatam alli kawayänanpaq Dios Yaya yanapan. Jutsa 

ruraqkunatam sïqa jutsankunallachö ushakätsinqa. 

 

Salmo 2 
Mandakuq kananpaq Dios Yaya churanqan 

1¿Imanirtan Diospa contran runakuna shäriyan? ¿Imanirtan 

manakaqkunata yarpäyan? 

2Manakaqkunata yarparmi nacionkunapa mandakuqnin reykuna guërrata 

rurayänanpaq alistakuykäyan. Paykunam Dios Yayapa contran y akranqan 
reypa contran shäriyänanpaq willanakur nikäyan: 

3<<¡Mandädunchö kanqantsikpita witikushun! ¡Poderninchö kanqantsikpita 

ayqikushun!>> 

4Tsaymi ciëluchö Dios Yaya asikun. Tsaynö willanakuyanqantam 

manakaqman churan. 

5Alläpa piñakurmi plëtun. Rabyarmi alläpa mantsakätsir nin: 

6<<Akranqä runatam rey kananpaq churashkä. 

Paymi Sión sagrädu lömachö mandakuq kaykan>>. 

7Dios Yayam nimashqa: <<Qammi tsurï kanki. Kanan junaqpitam taytayki 

kä. 

8Mañakamaptikim llapan nacionkunata herenciayki kananpaq 

entregashayki. Kay patsatapis qampa kananpaqmi juk kuchupita jukaq 
kuchunyaq entregashayki. 

9Fiërru väraykiwanmi nacionkunata vencir ushakätsinki. Mitu mankata 

ñututsiqnömi paykunata ushakätsinki>>. 

10Nacionkunapa mandakuqnin reykuna, llapayki shumaq tantiyakuyay. Kay 

patsachö mandakuqkuna, kay mandayanqaqta shumaq chaskikuyay. 

11Dios Yayapita mantsakur payta serviyay. Mantsakur adorayay. 

12Diospa tsurinta respitar puntanman qonqurikuyay. Mana respitayaptikim 

rabyarnin jina höra wañuskatsiyäshunki. ¡Payman confiakuqkunam 
kushishqa kawakuyanqa! 

 

Salmo 3 
Dios Yayata mañakunqan 

1 (1) Kay salmutam David qellqarqan tsurin Absalónpita qeshpir. 

1 (2) DIOS YAYA, atskaqmi conträ shäriyan. Maytsikaqmi chikiyäman. 

2 (3) Atskaqmi noqapaq niyan: <<Paytaqa Dios Yaya manam 

salvanqatsu>>.Selah 

3 (4) Peru tsaynö niyaptinpis kikikim tsapämaq escüdü kanki. Qammi 

kushikatsimaqnï kanki. Qammi valoratsimaqnï kanki. 

4 (5) Llapan shonqüwan 

mañakamuptïmi sagrädu lömaykipita contestamanki.Selah 

5 (6) DIOS YAYA cuidamaptinmi tranquïlu puñuskir kushishqa rikchamü. 

6 (7) Maytsikaq conträkuna wañutsimaqnï shayämuptinpis manam 

mantsakätsu. 

7 (8) DIOS YAYA, yanapaykallämay. Conträkunapita tsapaykallämay. 

Qaqllachö laqyaykullay. Jutsa ruraqkunapa kirunkunatapis jakapatanö 
takaykullay. 

8 (9) DIOS YAYA, qamllam salvakuqqa kanki. Kuyanqayki runakunaman 

bendicionnikita churaykallämuy.Selah 

 

Salmo 4 
Dios Yayata paqaspa mañakunqan 

1 (1) Cantaqkunapa mandakuqninpaqmi. Cuerdayuq instrumentuta töcar 

kay salmuta cantayanki. David qellqanqan salmu. 

1 (2) Tsapämaqnï Dios Yayallä, mañakamunqäta wiyaykallämay. 

Chikimaqnïkuna conträ shäriyaptinmi favornï shärishkanki. Kananpis 
llakipämar wiyaykallämay. 

2 (3) Alläpa yachaq tukuqkuna, ¡imayyaqraq manakaqkunata 

culpatsayämanki! ¡Imayyaqraq llutankunata yarpar llullakuykunaykipaq 
yarpachakuykäyanki!Selah 

3 (4) Kanan shumaq tantiyayay: DIOS YAYAQA munanqannö kawaqkunatam 

kuyan. Tsaymi mañakuptïpis wiyaman. 

4 (5) Rabyakurpis jutsata ama rurayaytsu. Tsaypa rantin cämaykikunachö 

shumaq yarpachakuyay.Selah 

5 (6) DIOS YAYAPAQ sacrificiuta apar firmi creyikuyanki. 

6 (7) Atskaq runakunam niyan: <<¿Piraq yanapamäshun alli kawakuyta 

tarinapaq?>> DIOS YAYALLÄ, kuyakuq kaynikiwan imaypis 
yanapaykayällämay. 

7 (8) Maytsika trïguta cosechar atska üvata qoriq runakuna 

kushikuyanqanpitapis masraqmi qamqa kushikatsimashkanki. 

8 (9) Patsäkuskirpis tranquïlum puñukäkuskï. Llapan imaykapita 

tsapämaptikim kushishqa kawakü. 

 

Salmo 5 
Tsapänanpaq Dios Yayata mañakunqan 

1 (1) Cantaqkunapa mandakuqninpaqmi. Lautata töcarnin cantayanki. David 

qellqanqan salmu. 

1 (2) DIOS YAYA, mañakamunqäta wiyaykallämay. Shonqullächö 

rugakamuptïpis wiyaykallämay. 

2 (3) Llakikur mañakamunqäta cäsuykallämay. Qammi mandamaqnï rey y 

Diosnï kanki. Qamllatam imaypis mañakushayki. 

3 (4) Tsaka tsakallam rugakurniki mañakuq. Atsik atsikllam qamman 

rugakamü. Mañakamunqaqta contestamänaykitam shuyä. 

4 (5) Taytay, runakuna mana allikunata rurayaptin manam kushikunkitsu. 

Jutsa ruraqkunataqa manam läduykimanpis chaskinkitsu. 

5 (6) Allish tukuqkunataqa rikaytapis manam munankitsu. Mana alli 

ruraqkunatam chikinki. 

6 (7) Llullakuqkunatam ushakätsinki. Engañakuqkunata y wañutsikuqkunata 

manam chaskinkitsu. 

7 (8) Peru noqatam sïqa llakipäkuq kaynikiwan wajikiman yaykamunäpaq 

chaskimanki. Sagrädu templuyki kaqläpa rikämurmi llapan shonqüwan 
adorashayki. 

8 (9) DIOS YAYA, allillata ruraq kaynikiwan conträkunapita tsapaykallämay. 

Munanqaykinö kawakunäpaq alli nänipa pushaykallämay. 

9 (10) Chikiqnïkunaqa manam rasun kaqtaqa imaypis parlayantsu. Jutsa 

rurayllaman umankuna churashqam kayan. Shiminkunapis kicharaykaq 
sepultüranömi. Llullakuyllam shiminkunachö kaykan. 

10 (11) Dios Yaya, paykunata castigaykullay. Yarpäyanqankunatapis 

manakaqman churaykullay. Paykunam contrayki kayan. Mana wanakur 
jutsata rurayanqanpita mañakuyäshuptikipis ama cäsuykullaytsu. 

11 (12) Qamman creyikamuqkuna kushikuyätsun. Alli cuidanqaykipita 

imaypis alabaykuyäshuy. Kuyashuqnikikuna imaypis kushishqa 
kawakuyätsun. 

12 (13) DIOS YAYA, qam munanqaykinö kawaqkunamanmi bendicionnikita 

churanki. Paykunata llakiparmi imayka escüdunö kaykanki. 

 

Salmo 6 
Llakikur Dios Yayata mañakunqan 

1 (1) Cantaqkunapa mandakuqninpaqmi. Pusaq cuerdayuq instrumentuta 

töcarnin cantayanki. David qellqanqan salmu. 

1 (2) DIOS YAYALLÄ, rabyashqa karpis ama sufriykatsillämaytsu. Piñashqa 

karpis ama castigaykallämaytsu. 

2 (3) DIOS YAYALLÄ, llakipaykallämay. Mana juk kallpannaqmi kaykä. DIOS 

YAYALLÄ, kutikaykatsillämay. Entëru cuerpümi tsuktsukyaykan. 

3 (4) Alläpa llakishqam kaykä. DIOS YAYALLÄ, ¡imayyaqraq yanapamankitsu! 

4 (5) DIOS YAYALLÄ, kutimur yanapaykallämay. Llakipämar wañuypita 

salvaykallämay. 

5 (6) Wañuskirqa manam yarpäyäshunkinatsu. Patsa rurinpitaqa ¿piraq 

alabashunkiman? 

6 (7) Ikyaypa ikyarmi pishipanqäyaq waqaykä. Warat warat waqaptïmi 

jawnäpis weqïwan shutuykan. 

7 (8) Waran waran waqakuywanmi ñawïpis rikannatsu. Conträkuna 

shäriyaptin alläpa waqaywanmi ñawïtapis oqraykäna. 

8 (9) Mana alli ruraqkuna, ¡puntäpita witiyay! DIOS YAYAM waqanqäta 

wiyamashqa. 

9 (10) DIOS YAYAM rugakunqäta wiyamashqa. DIOS YAYAM mañakunqäta 

chaskimashqa. 

10 (11) Conträkunam mantsakar penqakushqa kayanqa. Tsaymi imayka 

suwakushqa allqunöraq qeshpiyanqa. 

 

Salmo 7 
Contrankunata juzgananpaq Dios Yayata mañakunqan 

1 (1) Kay salmutam David cantarqan Benjamín trïbu Cus shutiyuq runa 

contran shäriptin. 

1 (2) Dios Yayallä, qamllamanmi confiakamü. Chikirnin 

qatikachäyämaqkunapita salvaykallämay. 

2 (3) Mana tsapämaptikiqa leonnö rachikacharchi ushayämanqa. Qam 

mana salvamaptikiqa ¿piraq salvamanqa? 

3 (4) Dios Yayallä, ¿ima mana allitatan rurashkä? ¿Ima jutsatatan rurashkä? 

4 (5) ¿Amïgütatsuraq mana allita rurar rabyatsishkä? ¿Imapis 

manakaqchötsuraq conträtapis jaqayätsishkä? 

5 (6) Tsaynö kashqa kaptïqa conträkuna maypapis qatikachäyämätsun. 

Taripaykayämar qarachashqa puritsiyämätsun. Alläpa penqakuyman 
churayämätsun.Selah 

6 (7) DIOS YAYALLÄ, rabyar chikimaqnïkunapa contran sharkullay. Janä 

shärir conträkunata castigaykullay. 

7 (8) Maytsay nación runakuna puntaykiman qorikäyämutsun. Paykunata 

juzganaykipaq trönuykiman jamaykullay. 

8 (9) Qammi maytsay nación runakunata juzganki. Pipapis contran mana 

kaykaptïqa janä shäriykullay. 

9 (10) Pïmaytapis mana jananpar juzgaq Dios Yaya, runakuna imata 

yarpäyanqantam musyaykanki. Jutsa ruraqkuna amana mas jutsata 
rurayällätsunnatsu. Jutsannaq runakunata yanapaykullay. 

10 (11) Dios Yayam mana allikunapita tsapämänanpaq escüdü kaykan. 

Tsaymi payqa alli shonqu runakunata salvan. 

11 (12) Dios Yayam jutsata ruranqanpita pitapis castigan. Paymi mana 

jananpar jutsa ruraqkunata imaypis juzgan. 

12 (13) Jutsankunapita mana arrepentikuyaptinmi castigananpaq espädan 

aptashqa kaykan. Tsaynöllam flëchanpis listullana kaykan. 

13 (14) Jutsa ruraqkunata ushakätsinanpaqmi armankunapis kan. Nina 

lunyaykaq flëchankunam apuntaraykäyan. 

14 (15) Rikäyay jutsa rurar runakuna imanö kawayanqanta. Paykunaqa 

mana allikunata rurayänanllapaqmi imaypis yarparäyan. Runa 
majinkunatam imaykachöpis engañayan. 

15 (16) Sufriyänanpaqpis kikinkunam jutsayuq kayan. Kikinkuna 

uchkuyanqan pözuman jeqaqnömi kayanqa. 

16 (17) Jutsankunapitam paykunaman castïgu chanqa. Runa majinkunata 

sufritsiyanqanpitam kikinkunatapis sufritsiyanqa. 

17 (18) Pïmaytapis mana jananpar juzganqanpitam DIOS YAYATA imaypis 

alabashaq. Poderösu DIOS YAYATAM kushishqa imaypis alabashaq. 

 

Salmo 8 
Dios Yaya poderyuq kanqan y runakunata kuyanqan 

1 (1) Cantaqkunapa mandakuqninpaqmi. Üvata jarur cantayanqayki 

tönuwan kay salmuta cantayanki. David qellqanqan salmu. 

1 (2) DIOS YAYALLÄ, kay patsachöpis poderösum kanki. Qamwanqa 

ciëluchöpis manam ni pï iwalantsu. 

2 (3) Pishi wamrakunawan chuchuykaq wamrakunapis alabayäshunkim. 

Tsaynö alabayäshuptikim contrayki shäriqkunapis penqakurnin 
wiyaräyanqa. 

3 (4) Ciëlutapis dëduykiwanmi rurashkanki. Killatawan qoyllurkunatapis 

makikiwanmi kamashkanki. Tsaykunata rikarmi 

4 (5) yarpachakur nï: <<¿Imanatan runa tsayläya paypaq 

yarpachakunaykipaq? ¿Imanatan runa alläpa kuyanaykipaq?>> 

5 (6) Runatam kamashkanki cäsi angelnö poderyuq kananpaq. Reytanömi 

churashkanki poderösu y respitashqa kananpaq. 

6 (7) Llapan kamanqaykitam poderninman churashkanki. Kay patsachö 

kaqkunatam makinman llapanta churashkanki: 

7 (8) üshakunata, wäkakunata, chucaru wätakunata, 

8 (9) päriqkunata, lamarchö pescädukunata y tsaychö tukuyläya 

kawaqkunatapis. 

9 (10) DIOS YAYALLÄ, kay patsachöpis poderösum kanki. 

 

Salmo 9 
Ñakaychö kaykaqkunata Dios Yaya yanapanqan 

1 (1) Cantaqkunapa mandakuqninpaqmi. Lautata y arpata töcarnin 

cantayanki. David qellqanqan salmu. 

1 (2) Dios Yayallä, llapan shonqüwanmi alabashayki. Mantsakaypaq 

ruranqaykitam willakushaq. 

2 (3) Yanapamanqaykita musyarmi alläpa kushikü. Poderösu Dios Yayallä, 

imaypis cantarnin alabashayki. 

3 (4) Yanapamaptikim conträkuna qeshpir aywayan. Qeshpir 

aywaykäyanqanchömi wañuyan. 

4 (5) Trönuykiman jamaykurmi conträkunata juzgashkanki. Manakaqkunata 

tumpayämaptinmi alli justiciata ruramashkanki. 

5 (6) Juk nación runakunatam piñapashkanki. Jutsata rurar kawaq 

runakunatam wañutsishkanki. Paykunataqa pipis mananam ni imay 
yarpanqanatsu. 

6 (7) Conträkunapis jankatmi ushakäyashqa. Markankunapis llapanmi 

ushakashqa. Markankunapa shutinkunapis qonqakashqanam. 

7 (8) DIOS YAYAM imayyaqpis mandamaqnintsik rey. Paymi trönunman 

jamaykur runakunata juzganqa. 

8 (9) Llapan runakunatam imanö kawayanqanman juzganqa. Llapan 

naciontam mana jananpar juzganqa. 

9 (10) DIOS YAYAM waktsakunapa janan shärin. Sufriyaptinpis paymi 

yanapan. 

10 (11) DIOS YAYA, ashiqnikikunatam imaypis yanapaykanki. Tsaymi 

podernikichö kawakuqkuna qamllaman confiakayämun. 

11 (12) Siónchö täkuq DIOS YAYATA alabashun. Yanapamanqantsikta 

maytsay nacionkunachöpis willakushun. 

12 (13) Wañutsikuq runakunatam Dios Yaya juzgan. Sufriqkuna 

waqayanqanta wiyarmi yanapan. 

13 (14) DIOS YAYALLÄ, llakipaykallämay. Conträkuna sufritsiyämaptin 

yanapaykallämay. Wañutsiyämänanpaq ama dëjaykallämaytsu. 

14 (15) Siónpa punkunkunaman aywaykurmi pïmaytapis 

alabayäshunaykipaq willashaq. Salvamanqaykipitam kushishqa 
alabashayki. 

15 (16) Juk nación runakunaqa kikinkuna uchkuyanqan pözuman jeqaqnömi 

kayan. Churayanqan trampaman kikinkunalla jeqaqnömi kayan. 

16 (17) Tsaynöpam DIOS YAYA musyatsimantsik mana cäsukuq runakunata 

castiganqanta. Castïguta chaskiyänanpaqmi kikinkuna jutsayuq 
kayan.Higaión. Selah 

17 (18) Jutsata rurar kawaq runakuna y Diosta mana cäsuqkunam wañur 

ushakäyanqa. 

18 (19) Peru waktsakunataqa Dios Yaya manam asïpaqtsu qonqaskin. Imay 

karpis salvanqam. 

19 (20) DIOS YAYALLÄ, sas yanapaykullay. Runakuna mana allikunata 

rurayänanta ama dëjaykullaytsu. Juk nación mana creyiq runakunata 
puntaykichö juzgaykullay. 

20 (21) DIOS YAYALLÄ, mantsakäyänanpaq juzgaykullay. Ushakaqlla 

kayanqanta tantiyaykatsillay.Selah 

 

Salmo 10 
Mana alli runakunata castigananpaq Dios Yayata mañakunqan 

1 DIOS YAYA, ¿imanirtan karuchö kaykanki? ¿Imanirtan llakikuychö 

kaykaptï tsinkakunki? 

2Jutsa ruraq runakunam orgullösu kar waktsakunata allqutsäkuyan. 

Paykunaqa jukpaq trampata churayanqanmanmi kikinkuna jeqayanqa. 

3Mana alli runakunaqa mana allita yarpäyanqanpitam aläbakuyan. 

Ayrajashqa runakunawan kuyanakurmi DIOS YAYATA manakaqman 
churayan. 

4Orgullösu karmi Diosta ashiyantsu. Dios kanqanta manam yarpayllapis 

yarpäyantsu. 

5Paykuna yarpäyanqannömi llapan imayka rurayanqanpis kamakan. Dios 

Yaya juzgananpaq kanqanta manam tantiyayantsu. Contrankunatam 
manakaqman churayan. 

6Desgraciaman chäyänanpaq kaqta manam imaypis yarpäyantsu. Imaypis 

kushishqalla kawayänanpaq kaqllatam yarpäyan. 

7Runa majinkunatapis llutallam maldicionar engañayan y ashayan. Alli 

shimillankunapa parlaparmi engañayänanpaq yarpäyan. 

8Tsunyakunaman tsinkaykurmi runa majinkunata asaltayan. Nänipa 

puriqkunata shuyaykurmi traicionpa wañutsiyan. Pipis mana washaqyuq 
kaqtam atacayänanpaq rikäpaykäyan. 

9Machayman tsinkaykur león shuyaqnömi waktsakunata shuyaräyan. 

Atarräyawan achkuqnömi mana alli yarpayninkunawan engañayan. 

10Pelataykur león cäzaqnömi atskaqta achkuyan. 

11Dios mana juzgananpaq kanqanta yarparmi tsaynö rurayan. Ni imatapis 

mana rikäyanqantam creyiyan. 

12 DIOS YAYA, mana alli runakunataqa sas juzgaykullay. Sufritsiyanqan 

runakunata ama qonqaykullaytsu. 

13¿Imanirtan mana alli ruraq runakuna manakaqman churayäshunki? 

¿Imanirtan yarpäyan mana juzganaykipaq kanqanta? 

14Qammi rikaykanki alläpa mana allikunata rurayanqanta. Paykunatam 

imanö rurayanqanman castiganki. Mana washaqyuq kaqkunam qamman 
creyikayämun. Qamllam waktsakunapa yanapaqnin kanki. 

15Jutsata rurar kawaqkunapata rikrantapis pakiskiy. Tukuyläya jutsa 

rurayanqanpita juzgay. Tsaynö runakunata llapanta ushakätsiy. 

16 DIOS YAYALLAM imaypis reyqa. Payta mana cäsuq runakunam 

ushakanqa. 

17 DIOS YAYA, cäsushuqniki runakuna mañakayämunqantam imaypis 

wiyanki. Paykunata animatsirmi llakipanki. 

18Waktsakunata y ñakaykunachö kaykaq runakunatam yanapanki. 

Allpallapita kamanqayki runa runa majinkunata amana sufritsiyätsuntsu. 

 

Salmo 11 
Dios Yayaman llapan shonqunwan confiakunqan 

1 (1) Cantaqkunapa mandakuqninpaqmi. David qellqanqan salmu. 

1 (1b) Noqaqa DIOS YAYALLAMANMI confiakü. Tsaynö kaykaptï ¿imanirtan 

niyämanki pishqukuna muntipa qeshpiqnö aywanäpaq kanqanta? 

2Mana alli runakunaqa flëchayänanpaq listum shuyaraykäyan. 

Tsinkaykurmi alli runakunata flëchar atacayan. 

3Kay patsachömi munayanqanta rurayan. Tsaymi alli runa karpis justicia 

rurayta puëdintsu. 

4 DIOS YAYAM sagrädu templunchö kaykan. Paypa trönunmi ciëluchö 

kaykan. Tsaypitam rikaykämun runakuna imata rurayanqantapis. 

5 DIOS YAYAM alli runata pruëbaman churan. Mana alli runata y 

wañutsikuqkunatam alläpa chikin. 

6Mana alli runakunatam jutsankunaman castiganqa. Paykunatam ninawan 

tallushqa azufri tamyawan y achaq wayrawan ushakätsinqa. 

7 DIOS YAYAQA manam pitapis jananpantsu. Payqa allillatam ruran. Pay 

munanqannö kawakuqkunam puntanman char qaqllanta rikäyanqa. 

 

Salmo 12 
Yanapananpaq Dios Yayata mañakunqan 

1 (1) Cantaqkunapa mandakuqninpaqmi. Pusaq cuerdayuq instrumentuta 

töcarnin cantayanki. David qellqanqan salmu. 

1 (2) DIOS YAYA, waktsakunata salvaykullay. Qamman creyikamuq 

runakuna mananam kayannatsu. Alli ruraq runakunaqa llapannam 
ushakäyashqa. 

2 (3) Runakunaqa juknin jukninmi llullakuyan. Tsaymi imata äniskirpis 

<<mananam>> niyan. 

3 (4) Llapan llullakuqkunata y orgullösukunata DIOS YAYA ushakätsitsun. 

4 (5) Paykunam niyan: <<Parlaychöqa manam ni pipis gänamäshuntsu. 

Imaykanöpam defendikushun. Noqantsiktaqa manam ni pipis 
dominamäshuntsu>>. 

5 (6) DIOS YAYAM nin: <<Waktsakunata y humildikunatam alläpa allqutsakur 

sufritsiyan. Sufritsiyaptinmi alläpa waqayan. Tsaymi paykunata sas 
yanapashaq. Mañakayämanqannöllam salvashaq>>. 

6 (7) DIOS YAYA prometinqankunam llapanpis confiakuypaq. Llapan 

ninqankunam qanchis kuti tsullutsishqa qellaynö püru. 

7 (8) DIOS YAYA, musyämi waktsakunata yanapanaykipaq kanqanta. 

Musyämi mana alli runakunapita imaypis tsapänaykipaq kanqanta. 

8 (9) Tsay runakunam maytsaypa rikapakur puriykäyan. Jutsata 

rurayaptinpis alli kayanqanta yarparmi aläbayan. 

 

Salmo 13 
Sufrinqan höra yanapananpaq Dios Yayata mañakunqan 

1 (1) Cantaqkunapa mandakuqninpaqmi. David qellqanqan salmu. 

1 (2) DIOS YAYA, ¡imayyaqtan yarpämankitsu! ¿Asïpaku qonqaskamanki? 

¡Imayyaqraq noqapita tsinkakunki! 

2 (3) ¡Imayyaqraq alläpa llakishqa waran waran purishaq! ¡Imayyaqraq 

conträkunapa poderninchö kashaq! 

3 (4) DIOS YAYALLÄ, rikaykallämay. Mañakamunqäta wiyar 

yanapaykallämay. Shonqü atsikyarkunanpaq kushikuyta qaraykallämay. 
Mana yanapamaptikiqa wañurpis wañushaqchi. 

4 (5) Conträkuna vencimänanta ama permïtiykullaytsu. Ima desgracia 

päsamaptinpis ama kushipaykayämätsuntsu. 

5 (6a) Llakipäkuq kaptikim confiakamü. Salvamänaykipaq kanqanta 

musyarmi llapan shonqüwan kushikü. 

6 (6b) Yanapamanqaykipitam alabashayki. 

Salmo 14 
Llapan runakuna jutsata rurar kawayanqan 

Salmo 53 

1a (1a) Cantaqkunapa mandakuqninpaqmi. David qellqanqan salmu. 

1 (1b) Mana tantiyakuq runakunam shonqunkunachö yarpar niyan: 

<<Diosqa manam kantsu>>. Paykunaqa mana alli ruraykunaman 
umankuna churakashqam kayan. Ima rurayanqanpis alläpa 
penqakuypaqmi. Manam mayqanpis alli ruraqqa kantsu. 

2 DIOS YAYAM ciëlupita runakunata rikaykämun. Paymi pipis tantiyakuqta 

ashiykan. Payta pipis ashiqtam ashiykan. 

3Peru runakunam llapanpis jutsa rurayllachö kawayan. Llapanmi mana 

allikunata rurayan. Manam pipis alli ruraqqa kantsu. Manam ni jukllayllapis 
kantsu. 

4Mana alli ruraq runakunaqa manam imaypis tantiyakuyantsu. Paykunam 

tantata mikuqnö DIOS YAYA kuyanqan runakunata ushakätsiyan. DIOS 

YAYAMAN manam ni imay mañakuyantsu. 

5Tsaynö kaptinpis cäsukuqkunawanmi Dios Yaya kaykan. Tsayta rikarmi 

mana alli runakunaqa tsuktsukyarraq mantsakäyan. 

6Paykunaqa waktsakuna yarpäyanqanta rurayänanpaq manam 

dëjayantsu. Peru DIOS YAYAM sïqa waktsakunata yanapan. 

7¡Allim kanman Siónpita Israel runakunata DIOS YAYA salvaptin! 

Salvaptinmi Jacobpita miraq Israel runakuna alläpa kushikuyanqa. 

 

Salmo 15 
Dios Yaya munanqannö kawaq runa imanö kawanqan 

1a (1a) David qellqanqan salmu. 

1 (1b) DIOS YAYA, ¿piraq templuykiman yaykunman? 

¿Piraq sagrädu lömaykichö servishunkiman? 

2Tsaychöqa kayanqa jutsannaqkunalla, allita ruraqkunalla y rasun kaqta 

parlaqkunallam. 

3Paykunaqa manam pipapis washan rimayantsu, runa majinta 

traicionayantsu y vecïnunkunapaq mana allita parlayantsu. 

4Jutsa ruraqkunataqa manam chaskiyantsu, DIOS 

YAYAPITA mantsakuqkunatam respitayan y perdiyänan kaptinpis 
äniyanqantam cumpliyan. 

5Qellayta prestaykur wachayninta manam cobrayantsu. Jutsannaqta 

culpatsayänanpaq pägayta munayaptinpis manam chaskiyantsu. Tsaynö 
alli kawakuqkunam Dios Yaya munanqannö imaypis kawakuyanqa. 

 

Salmo 16 
Dios Yayapa poderninchö kawanqantsik llapanpitapis mas alli kanqan 

1a (1a) David qellqanqan salmu. 

1 (1b) Dios Yaya, qamllamanmi confiakamü. Mana allikunapita 

tsapaykallämay. 

2 DIOS YAYATAM mañakur nishkä: <<Qammi Señornï kanki. Qamman 

confiakur kawanqämi llapanpitapis mas alli>>. 

3Kay patsachö munanqaykinö kawaq santu runakunam rasunpa alli 

runakuna kayan. Paykunapitam alläpa kushikü. 

4Juk dioskunata adoraqkunam alläpa sufrir kawayanqa. Noqaqa manam juk 

diospa altarninman wätapa yawarninta wiñäshaqtsu. Shutinkunatapis 
manam parlashaqtsu. 

5 DIOS YAYA, kikikim herenciä kanki. Qammi imaypis bendicionta noqaman 

churamunki. Llapan päsamänanpaq kaqtam musyanki. 

6Llapan qaramanqaykiqa alläpa allim kaykan. Tsaymanqa manam ni imapis 

iwalantsu. 

7 DIOS YAYAM imanö kawakunäpaq tantiyatsiman. Tsaymi payta imaypis 

alabashaq. Tantiyatsimanqantam paqaspapis yarparaykä. 

8 DIOS YAYATAM imay hörapis yarparaykä. Derëcha kaq lädüchö karmi 

imaypis yanapaman. 

9Tsaymi shonqüpis alläpa kushikun. Shimïpis paytam alaban. Payman 

confiakurmi imaypis tranquïlu kawakü. 

10Wañushqakuna pamparäyanqanchö manam dëjamankitsu. Santu 

serviqniki kaptïmi sepultürachö cuerpü ismünantapis munankitsu. 

11Munanqaykinö kawanäpaqmi alli nänipa pushamanki. Puntaykichömi 

imaypis kushishqa kawakü. Derëcha kaq makikiwanmi imaypis 
bendicionnikita churamunki. 

 

Salmo 17 
Chikiqninkunapita salvananpaq mañakunqan 

1a (1a) Kay salmum Dios Yayata David mañakunqan. 

1 (1b) DIOS YAYA, mañakunqaqta chaskiykallämay. Qayakamunqäta 

wiyaykallämay. Rugakamunqäta cäsuykallämay. Llapan shonqüwanmi 
qamta mañakamuq. 

2Qammi musyanki alli o mana alli kawakunqätapis. Tsaymi janä 

shärinaykipaq rugakullaq. 

3Musyaykankim paqaspa y junaqpapis shonqü imata yarpaykanqanta. 

Manam ima jutsätapis tarishkankitsu. Manam imaypis llutankunata 
parlashkätsu. 

4Mandamientuykikunata cäsurmi runakuna mana allikunata rurayaptinpis 

mana allikunataqa rurashkätsu. 

5Tantiyatsimanqaykinömi imaypis kawashkä. Ninqaykikunatam imaypis 

cäsushkä. 

6Taytay, mañakamunqätam imaypis wiyamanki. Tsayta musyarmi imaypis 

mañakamuq. Rugakamunqaqta wiyar yanapaykallämay. 

7Llapan shonqunkunawan confiakayämuptinmi contrankunapita salvanki. 

Kuyamanqaykita musyanäpaq noqallätapis salvaykallämay. 

8Ñawi nïñuykitanö cuidaykallämay. Wallpa ripran qopinman chipshanta 

pakaqnö noqallätapis pakaykallämay. 

9Mana alli runakunapa makinpita tsapaykallämay. Conträkuna 

kunchawaskir mana achkuyämänanpaq salvaykallämay. 

10Conträkunam mana llakipäkuq kayan. Runakunata allqutsakurmi 

imatapis parlayan. 

11Maypa aywaptïpis rikaraykäyämanmi. Imayka mana alliman 

ishkitsiyämaytam munaykäyan. 

12Imayka leonnö tsinkaykurmi pitapis atacayänanpaq shuyaräyan. 

13 DIOS YAYA, tsay mana alli runakunata castigaykullay. 

Qonqurninkunatapis tumaskatsiy. Espädaykiwan salvaykallämay. 

14Podernikiwan tsapaykallämay. Tsay runakunata kay patsapita 

ushakaykatsillay. Paykunapa herenciankunam kay patsallachö. Paykunaqa 
rïcuyarpis jina rïcuyäyätsun. Wamrankunapis empachäyanqanyaq 
mikuyätsun. Willkankunapaqpis sobrat sobrat katsun. 

15Peru noqam sïqa puntaykiman chämushaq. Rikaykurnikim kushikushaq. 

 

Salmo 18 
Chikiqninkunapita salvaptin Dios Yayata alabanqan 

2 Samuel 22 

1-2a (1-2a) Cantaqkunapa mandakuqninpaqmi. DIOS YAYAPA serviqnin 

David qellqanqan salmu. Saúlpita y llapan contrankunapita 
salvaptinmi DIOS YAYATA alabar kay salmuta David cantarqan. 

1 (2b) DIOS YAYA, qamtam alläpa kuyaq. Qammi kallpä qaramanki. 

2 (3) DIOS YAYAM tsapämaqnï qaqa. Paymi tsinkakunä y salvamaqnï. Paymi 

japallan Diosnï. Tsinkakunä rumim kaykan. Paymanmi confiakü. Escüdü 
karmi tsapäman. Poderyuq karmi imaypis salvaman. Payqa altuchö 
tsinkakunä machaymi kaykan. 

3 (4) DIOS YAYATAM imaypis alabashaq. Mañakuptïmi conträkunapita 

imaypis salvaman. 

4 (5) Runata prësu achkuskir wataqnömi wañuypis achkumayta munarqan. 

Imaykata apaq juchunömi ushakätsimänanpaq karqan. 

5 (6) Wañuypis waskanwanmi watämarqan. Wañutsikuq trampatam 

churapämarqan. 

6 (7) Wañunäpaqna kanqäta yarparmi Dios Yayata mañakurqä. 

Yanapamänanpaqmi Diosnïta rugakurqä. Rugakuptïmi templunpita 
wiyamarqan. Alläpa llakikur mañakunqätam wiyamarqan. 

7 (8) Patsapis alläpam kuyurqan. Jirkakunapa cimientunpis alläpam 

tsuktsukyäyarqan. Dios Yaya rabyaptinmi llapanpis kuyurqan. 

8 (9) Senqanpitam qoshnipis yarqamurqan. Shiminpitam lunyaykaq ninapis 

yarqamurqan. Rawraykaq shanshatam aqtumurqan. 

9 (10) Ciëlu punkuta kichaskirmi urämurqan. Chakin qopinchömi yana 

pukutay karqan. 

10 (11) Querubín angelnin montashqam urämurqan. Wayra jananchömi 

cörrilla shamurqan. 

11 (12) Paypa tsinkakunanmi yana chiwi tutapay karqan. Yana pukutaymi 

payta tsapaskirqan. 

12 (13) Puntanpitam illaqunö chipakyay yarqamurqan. Runtu tamyawan 

ninarraq shanshallam tamyamurqan. 

13 (14) DIOS YAYA ciëlupita parlamunqanmi maqakuynöraq wiyakämurqan. 

Ciëlupitam poderösu Diospa vozninpis wiyakämurqan. Runtu tamyawan 
ninarraq shansha chawpinpitam wiyakämurqan. 

14 (15) Illaqunta flëchatanöraq kachamuptinmi conträkuna wakpa kaypa 

qeshpiyarqan. 

15 (16) Dios Yaya piñakamuptinmi lamar rurinpis alayri rikakarqan. Piñakur 

pükamuptinmi kay patsata tukmaraqkunapis rikakäyarqan. 

16 (17) Dios Yayam ciëlupita makinta makyamarqan. Lamar rurinchö 

tallpukashqanö kaykaptïmi sutarkamarqan. 

17 (18) Poderyuq conträkunapa makinpitam salvamarqan. Noqapita mas 

poderyuq kayaptinpis paymi libramarqan. 

18 (19) Alläpa desgraciachö kaykaptïmi conträkuna atacayämarqan. Peru 

tsaynö kaykaptïmi DIOS YAYA yanapamarqan. 

19 (20) Yanapamarmi tranquïlu kawakunäpaq churamarqan. Alläpa 

kuyamarmi salvamarqan. 

20 (21) Munanqannö kawakuptïmi jipimarqan. Allillata ruraq kaptïmi 

libramarqan. 

21 (22) DIOS YAYA munanqannöllam imaypis kawaykä. Jutsata mana rurarmi 

payta imaypis qatiraykä. 

22 (23) Ninqankunatam imaypis yarparaykä. Estatütunkunatam imaypis 

cumpliykä. 

23 (24) Noqaqa pay munanqannömi kawakushkä. Mana alli 

ruraykunapitapis witikushkämi. 

24 (25) Allillata ruraq kaptïmi imaykapitapis DIOS YAYA salvamashqa. 

Jutsannaq kanqäta musyarmi yanapamashqa. 

25 (26) Dios Yaya, llakipäkuqkunatam llakipanki. Allillata ruraqkunatam 

imaypis yanapanki. 

26 (27) Alli kawakuqkunatam alli rikanki. Peru trampösukunatam sïqa 

castiganki. 

27 (28) Qollmi shonqukunatam salvanki. Peru allish tukuqkunatam sïqa 

manakaqman churanki. 

28 (29) DIOS YAYALLÄ, noqapaq aktsinömi kanki. Tutapäpukushqanö 

kaptïpis qammi tantiyatsimanki. 

29 (30) Yanapamaptikim conträkunatapis vencishaq. Markapa murällan altu 

kaptinpis achparmi yaykushaq. 

30 (31) Dios Yaya munanqannö kawayqa imaypis allim. Paymi llapan 

prometinqantapis cumplin. Payman confiakuqkunatam imayka escüdunö 
tsapan. 

31 (32) DIOS YAYAPITA juk Diosqa manam kantsu. Diosnintsiknöqa manam 

pipis tsapämantsiktsu. 

32 (33) Kikin DIOS YAYAM kallpatapis qaraman. Paypa poderninchö karmi 

munanqannö alli kawakü. 

33 (34) Pay yanapamaptinmi imayka lluytsunö cörrï. Jirkakunapa purirpis 

manam ishkïtsu. 

34 (35) Guërrachö allish pelyaq kanäpaqpis paymi yachatsiman. Bronci 

flëchata sutar wiksütsinäpaqpis paymi kallpata qaraman. 

35 (36) Qammi escüdü kar imaykapitapis tsapämar salvamashkanki. 

Derëcha makikiwanmi jancharämashkanki. Llakipämarmi imaykachöpis 
yanapamashkanki. 

36 (37) Qammi shumaq tantiyatsimashkanki maypa aywarpis munanqaykinö 

kawanäpaq. 

37 (38) Chikimaqnïkunatapis qatiykur qatiykurmi ushakätsishkä. Llapanta 

wañuskatsirraqmi jamashkä. 

38 (39) Paykunatam jankat ñututsir ushashkä. Venciskirmi mashtaraykaqta 

dëjashkä. Manam conträkuna yapayqa shäriyashqanatsu. 

39 (40) Qammi guërrachö pelyanäpaq kallpata qaramashkanki. 

Conträkunata vencinäpaqmi makïman churamushkanki. 

40 (41) Vencinäpaq yanapamaptikim kunkapita jarurashkä. 

Chikimaqnïkunatam jankat ushakätsishkä. 

41 (42) Conträkuna qayakuyaptinpis manam ni pï yanapashqatsu. DIOS 

YAYATA mañakuyaptinpis manam cäsushqatsu. 

42 (43) Polvuta wayra ushakätsinqannömi paykunatapis ushakätsishkä. 

Cällichö qetäta llutskaqnömi paykunata llutskashkä. 

43 (44) Israel nacionchö conträ shäriyaptinpis qammi salvamashkanki. Juk 

nacionkunapa mandakuqnin kanäpaqmi churamashkanki. Mana reqinqä 
runakunam kanan serviyäman. 

44 (45) Juklä nación runakunapis mandädüchömi kayan. Mandaptïpis sasmi 

cäsuyäman. 

45 (46) Tsay juklä runakunam alläpa mantsayäman. Qayaptïpis 

tsinkaräyanqanpita tsuktsukyarraqmi yarqayämun. 

46 (47) ¡Dios Yaya alabashqa kaykullätsun! ¡Tsapämaqnï alabashqa 

kaykullätsun! ¡Salvamaqnï alabashqa kaykullätsun! 

47 (48) Dios Yaya, qammi conträ shäriqkunata castigashkanki. Llapan 

nación runakunatam podernïman churamushkanki. 

48 (49) Qammi chikimaqnïkunapita salvamashkanki. Conträ 

shäriqkunapitam libramashkanki. Wañutsikuq runakunapitam 
tsapämashkanki. 

49 (50) Tsaymi may nacionchö karpis adorashayki. Llapan shonqüwan 

cantarmi alabashayki. 

50 (51) Akranqayki reytam llapan imaykachö yanapaykanki. Davidta y 

paypita miraqkunatam imaypis llakipaykanki. 

 

Salmo 19 
Kamanqankunawan y palabranwan Dios Yaya musyatsimantsik 

1 (1) Cantaqkunapa mandakuqninpaq. Kay salmuqa Davidpam. 

1 (2) Ciëlum musyatsikun Dios Yaya poderösu kanqanta. Azulyaraykaqmi 

Dios Yaya llapanta kamanqanta musyatsimantsik. 

2 (3) Junaqpam waran waran musyatsimantsik. Tutapaypam cada paqas 

tantiyatsimantsik. 

3 (4) Manam runa parlanqannötsu parlan ni parlanqanpis manam 

wiyakantsu. 

4 (5) Tsaynö kaptinpis willakuyninqa maytsaychömi musyakan. 

Palabrankunaqa patsa kuchunyaqmi chan. Rupay täkunantapis Dios 
Yayam kamashqa. 

5 (6) Tsaypitam tsayraq casarashqa jövinnö rupay kushishqa yarqamun. Alli 

cörriq jövinnömi kushishqa cörrin. 

6 (7) Ciëlupa jukaq kuchunpa yarqaskamurmi jukaq kuchunpana jeqarpun. 

Achayninpita manam imapis qeshpintsu. 

7 (8) DIOS YAYAPA leyninkuna kikin Diospita karmi imaypis mushuq 

kawayman churamantsik. DIOS YAYAPA palabran confiakuypaq karmi 
yachayta qaramantsik. 

8 (9) DIOS YAYAPA yachatsikuyninkuna alli karmi shonquntsikta kushitsin. 

DIOS YAYAPA mandamientunkuna püru karmi animatsimantsik. 

9 (10) DIOS YAYAPITA mantsakunapaq tantiyatsimanqantsikkuna limpiu 

karmi imaypis ushakantsu. DIOS YAYA ninqankuna rasunpa karmi pay 
munanqannölla kaykan. 

10 (11) Qori pürupitapis mas munapaypaqmi. Abëjapa mishkinpitapis masmi 

mishki. 

11 (12) Jutsata mana rurananpaqmi leynikikunawan serviqnikita 

tantiyatsinki. Ninqaykikunata cumplirmi bendicionnikita chaskinqa. 

12 (13) ¿Piraq tantiyanman jutsata imanir ruranqanta? Pakayllapa jutsata 

ruranqäpita perdonaykallämay. 

13 (14) Musyaykar jutsata mana ruranäpaq tsapaykallämay. Shonqü mana 

alli munanqanta mana ruranäpaq yanapaykallämay. Tsaynöpam 
munanqaykinö kawar imatapis contrayki rurashaqtsu. 

14 (15) Parlanqäkuna y yarpanqäkuna munanqaykinö kaykullätsun. DIOS 

YAYA, qammi tsapämaqnï y salvamaqnï kanki. 

 

Salmo 20 
Reyta yanapananpaq Dios Yayata mañakunqan 

1 (1) Cantaqkunapa mandakuqninpaqmi. David qellqanqan salmu. 

1 (2) Ima ñakaychö karpis DIOS YAYATA mañakuptiki yanapaykulläshuy. 

Jacob creyikunqan Dios Yaya tsapaykulläshuy. 

2 (3) Siónchö templunpita yanapaykulläshuy. 

3 (4) Paypaq ofrendata apanqaykita yarpaykullätsun. 

Sacrificiuta altarchö waykanqaykitapis chaskiykullätsun.Selah 

4 (5) Shonquyki munanqannö kaykullätsun. Imata ruranaykipaq 

yarpanqaykipis kamakaykullätsun. 

5 (6) Contraykikunata vencinqaykita wiyar kushikushun. Diosnintsikpa 

shutinchö bandërakunatapis kushishqa jawishun. Mañakunqaykita DIOS 

YAYA chaskiykulläshuy. 

6 (7) Musyämi akranqan reyta DIOS YAYA yanapananpaq kanqanta. 

Paymi santu ciëlupita mañakunqanta wiyanqa. Poderninwanmi yanapanqa 
contrankunata vencinanpaqpis. 

7 (8) Wakin kaq runakunam guërra carrëtankunallaman confiakuyan. Wakin 

kaqnam bestiankunaman confiakuyan. Peru noqantsikmi 
sïqa DIOSNINTSIKMAN imaypis confiakuntsik. 

8 (9) Bestiankunaman confiakuqkunatam contrankuna venciyanqa. Peru 

noqantsiktam sïqa ni pipis vencimäshuntsu. 

9 (10) DIOS YAYALLÄ, contrankunata vencinanpaq reyta yanapaykullay. 

Yanapayämänaykipaq mañakayämuptï wiyaykayällämay. 

 

Salmo 21 
Reyta Dios Yaya yanapanqan 

1 (1) Cantaqkunapa mandakuqninpaqmi. David qellqanqan salmu. 

1 (2) DIOS YAYA, yanapanqaykipitam rey alläpa kushishqa kaykan. 

Contrankunata vencinanpaq yanapaptikim alläpa kushikun. 

2 (3) Shonqun munanqannömi kamakätsishkanki. Imata 

mañakushunqaykitapis manam nëgashkankitsu.Selah 

3 (4) Venciskir kutimuptin kushishqam chaskishkanki. Qori corönatam 

shukutsishkanki. 

4 (5) Mana wañunanpaq mañakushuptikim yanapashkanki. Kawayta 

qaraptikim imayyaqpis kawaykan. 

5 (6) Yanapaptikim payta aläbayan. Pïmaypis respitananpaqmi 

yanapashkanki. 

6 (7) Mana dëjaypam imaypis yanapashkanki. Puntaykichömi kushishqa 

kawakun. 

7 (8) DIOS YAYAMANMI rey confiakun. Poderösu Dios Yayam imaypis kuyan. 

Tsaymi imaypis llakishqa purinqatsu. 

8 (9) Tayta rey, qammi llapan contraykikunatapis ushakätsinki. Derëcha kaq 

makikiwanmi contraykikunata ushakätsinki. 

9 (10) Juzganqayki junaqmi rawraykaq jornuman jitaykuqnö ushakätsinki. 

DIOS YAYA alläpa rabyarmi imatapis nina rupar ushaqnö ushakätsinqa. 

10 (11) Contraykikunatam jankat ushakätsinki. Tsurinkunata y tsurinkunapita 

miraqkunatapis llapantam ushakätsinki. 

11 (12) Contrayki shäriyänanpaq mayjina willanakurpis manam 

yarpäyanqannö rurayanqatsu. 

12 (13) Flëchaykiwan atacaptikim maytsaypa qeshpir aywayanqa. 

13 (14) DIOS YAYA, podernikiwan yanapaykayällämay. 

Yanapayämanqaykipitam himnukunata cantar alabayäshayki. 

 

Salmo 22 
Alläpa llakikur Dios Yayata alabanqan 

1 (1) Cantaqkunapa mandakuqninpaqmi. Alliqpa yarqamuq lluytsu niyanqan 

cantupa tönunwan kay salmuta cantayanki. David qellqanqan salmu. 

1 (2) Dios Yaya, Dios Yaya, ¿imanirtan dëjamashkanki? ¿Imanirtan 

salvamankitsu? ¿Imanirtan llakikur mañakamuptiqpis wiyamankitsu? 

2 (3) Dios Yaya, junaqpa mañakuptiqpis manam wiyamankinatsu. Paqaspa 

mañakurpis manam tranquïlutsu kä. 

3 (4) Imanö kaptinpis qamqa santum kanki. Qamqa reymi kanki. Qamtam 

Israel runakuna alabayäshunki. 

4 (5) Unay Israel majïkunapis qammanmi creyikayämurqan. 

Creyikayämuptinmi imaykapitapis salvarqayki. 

5 (6) Mañakuyäshuptikim yanaparqayki. Qamman confiakamuq kaqtaqa 

manam dëjankitsu. 

6 (7) Peru noqaqa kurunölla karmi mana cäsushqa kä. Marka majïkunapis 

asipäyämarmi manakaqman churayäman. 

7 (8) Rikämaqkunam kushipäyämar asikachäyan. Umankunatapis 

tapsirraqmi niyan: 

8 (9) << <DIOS YAYAMANMI creyikü> nirantsaq. Creyikushqa kaptinqa mä 

salvatsun. Rasunpa kuyarqa yanapaqnin mä shamutsun>>. 

9 (10) Tsaynö niyaptinpis qam munaptikim yurishkä. Mamäpa marqaninchö 

tranquïlu kanäpaqmi yanapamashkanki. 

10 (11) Manaraq yuriptïmi cuidamashkanki. Mamäpa pachanchö kanqäpitam 

Diosnï kanki. 

11 (12) Taytay, ama dëjaykallämaytsu. Alläpa llakishqam kä. Dëjamaptikiqa 

¡piraq yanapamanqa! 

12 (13) Chikimaqnïkunam waqrakuq törukunanöraq tumapäyäman. 

Paykunam Basánchö kallpasapa törukunanö kayan. 

13 (14) Mallaqashqa leonkunanöraqmi qayaykachäyan. Jeqchikurkur 

achpiykacharraqmi noqaman shayämun. 

14 (15) Tsaymi yaku jichar ushakanqannö kallpäpis ushakashqa. 

Tullükunapis jankatmi witsikashqa. Shonqüpis imayka cëra tsulluqnömi 
ushakaykan. 

15 (16) Shimïpis ankakayparaqmi tsakin. Qallüpis jankat tsakirmi watakan. 

Wañushqatanömi allpachö dëjamashkanki. 

16 (17) Conträkunam kanikuq allqukunanö tumat tsaparäyäman. Makïtawan 

chakïtam jankat rachir ushayashqa. 

17 (18) Tullükunapis yupanakuykanmi. Kushipäyämarmi rikaraykäyäman. 

18 (19) Llatapätam rakipunakuyashqa. Mayqanpis apananpaqmi 

sortiyayashqa. 

19 (20) DIOS YAYALLÄ, ama dëjaykallämaytsu. Qammi animatsimanki. Sas 

shamur salvaykallämay. 

20 (21) Runakuna wañutsiyämänanpita tsapaykallämay. Tsay allqukunapa 

makinpita salvaykallämay. 

21 (22) Tsay leonkunapita washaykallämay. Tsay waqrakuq törukunapita 

qeshpiykatsillämay. 

22 (23) Salvakuq kanqaykitam wawqïkunata willashaq. Paykunawan 

qorikaykurmi alabashayki. 

23 (24) DIOS YAYAPITA mantsakuqkuna, payta alabayay. Jacobpita 

miraqkuna, payta adorayay. Israelpita miraqkuna, payta respitayay. 

24 (25) Dios Yayam sufriqkunata llakipan. Mana qonqarmi paykunata 

yanapan. Mañakuyaptinmi wiyan. 

25 (26) Runakuna qorikäyanqanchömi alabashayki. Qampita 

mantsakuqkunapa puntanchömi äninqaqkunata cumplishaq. 

26 (27) Waktsakunam pacha junta mikuyanqa. DIOS 

YAYATA ashiqkunam payta alabayanqa. Paykunam imayyaqpis kushishqa 
kawakuyanqa. 

27 (28) May nacionpita karpis DIOS YAYAMANMI creyikuyanqa. Pï casta 

karpis puntanman qonqurikuykurmi adorayanqa. 

28 (29) ¡DIOS YAYAM mandamaqnintsik rey! ¡Paypa mandädunchömi llapan 

nacionkuna kayan! 

29 (30) Tsaymi poderyuq runakuna kushikur adorayanqa. Llapan 

runakunapis wañuyänanpaq kanqanta tantiyakurmi puntanman 
qonqurikuyanqa. 

30 (31) Tsurintsikkunapis DIOS YAYATAM serviyanqa. Paypaqmi imayyaqpis 

willakuyanqa. 

31 (32) Alli ruraq kanqaykitam qepa yuriqkunatapis willayanqa. Llapan 

cumplinqantam willayanqa. 

 

Salmo 23 
Dios Yaya mitsimaqnintsik kanqan 

1a (1a) David qellqanqan salmu. 

1 (1b) DIOS YAYAM mitsimaqnï. Manam ni imapis faltämanqatsu. 

2Alli qewachömi mitsiman. Chuya yakumanmi pushaman. 

3Kallpä kananpaqmi yanapaman. Kuyakuq karmi alli nänipa pushaman. 

4Dios Yaya, qammi imaypis paqtä kaykanki. Janächöna wañuy kaptinpis 

manam mantsakütsu. Tukruykiwan washämaptikim imaypis qamman 
confiakamü. 

5Chikimaqnïkunapa rikänanchömi bendicionnikita churamunki. Umäman 

aceitita wiñaqnömi kushishqa chaskimanki. Bendicionnikita chaskirmi 
alläpa kushikü. 

6Waran waranmi llakipaykämanki. Qoyay qoyaymi rikaykämanki. 

Wajikichömi imayyaqpis qamwan kawakushaq. 

Salmo 24 
Dios Yaya poderösu rey kanqan 

1a (1a) David qellqanqan salmu. 

1 (1b) DIOS YAYAPAM kay patsa y kay patsachö kaqkunapis. Paypam llapan 

imayka kawaqkunapis. 

2Dios Yayam kay patsata kamashqa. Lamar rurinman y mayukuna 

rurinman cimientuskirmi tsay jananman patsätsishqa. 

3 DIOS YAYA akranqan lömaman ¿piraq witsanman? Sagrädu wajinman 

¿piraq yaykunman? 

4Tsaymanqa yaykuyanqa allillata ruraqkuna, limpiu shonquyuqkuna, 

ïdulukunata mana adoraqkuna y änikuyanqanta rasunpa cumpliqkunam. 

5Paykunamanmi DIOS YAYA bendicionninta churanqa. Contrankunapa 

poderninpitam pay salvanqa. 

6Tsaynömi kayan Dios Yayata ashiqkuna. Tsaynömi kayan Jacob 

creyikunqan Dios Yayata mañakuqkuna.Selah 

7Markapa punkunkunata kichayay. Unay punkukunatapis kicharätsiyay. 

Poderösu reymi yaykamunqa. 

8¿Pitan tsay poderösu rey? Payqa poderösu y valienti DIOS YAYAM. Paymi 

guërrachöpis llapanta vencin. 

9Markapa punkunkunata kichayay. Unay punkukunatapis kicharätsiyay. 

Poderösu reymi yaykamunqa. 

10¿Pitan tsay poderösu rey? Payqa llapanta mandaq DIOS YAYAM. Paymi 

poderösu rey.Selah 

 

Salmo 25 
Yanapananpaq Dios Yayata mañakunqan 

1a (1a) David qellqanqan salmu. 

1 (1b) DIOS YAYA, qamllamanmi llapan shonqüwan mañakamü. 

2Dios Yayallä, qamllamanmi confiakamü. Runakuna penqakatsiyämänanta 

ama permïtiykullaytsu. Conträkuna asipäyämänanta ama permïtiykullaytsu. 

3Qamman creyikamuqkunaqa mayqanpis ama penqakushqa 

kaykuyällätsuntsu. Peru contrayki shäriqkuna sïqa penqakushqa 
kaykuyällätsun. 

4 DIOS YAYA, alli kawakunäpaq nänikita reqiykatsillämay. Munanqaykinö 

kawakunäpaq nänikipa pushaykallämay. 

5Jutsata mana ruranäpaq willakuynikita tantiyaykatsillämay. Qamllam 

salvamaqnï Dios Yaya kanki. Imay hörapis qamllamanmi confiakamü. 

6 DIOS YAYA, imaypis kuyamashkankim. Kuyamanqaykita ama 

qonqaykullaytsu. 

7Jöven kar jutsata ruranqäta ama yarpaykullaytsu. DIOS YAYA, llakipäkuq 

kaynikiwan yarpaykallämanki. 

8 DIOS YAYAQA alläpa allim. Jutsa ruraqkuna pay munanqannö 

kawayänanpaqmi alli nänita rikätsin. 

9Qollmi shonqukunatam tantiyatsin. Allita rurayänanpaqmi yachatsin. 

10Ruranqan pactuta y mandamientunkunata cumpliqkunatam llakipan. 

Prometinqannöllam mana dëjaypa yanapan. 

11 DIOS YAYA, alläpa jutsayuqmi kallä. Kuyakuq kanqayki musyakänanpaq 

perdonaykallämay. 

12 DIOS YAYAPITA mantsakuqkunatam alli kawayänanpaq kikin tantiyatsin. 

13Paykunamanmi bendicionninta imaypis churan. Paykunapita 

miraqkunatam posesionninkuna qaran. 

14 DIOS YAYAQA paypita mantsakuqkunapa amïgunmi. Pactuta rurar 

äninqannöllam bendicionninta churan. 

15 DIOS YAYALLATAM imaypis mañakü. Paymi imayka peligrupitapis 

tsapäman. 

16Taytay, japallämi alläpa llakishqa kaykä. Sufrinqäta rikämar 

llakipaykallämay. 

17Waran waranmi shonqü alläpa llakinan. Kay llakikuypita jipiykallämay. 

18Alläpa sufrinqäta y llakikunqäta tantiyaykullay. Jutsäkunapita 

perdonaykallämay. 

19Taytay, conträkunam maytsikaq kayan. Wañuypa chikiyämanqanta 

rikaykullay. 

20¡Tsay runakunapita salvaykallämay! ¡Paykunapita tsapaykallämay! 

Taytay, qamllamanmi confiakamü. 

21Qamman confiakurmi allillata ruraykä. Munanqaykinö kawaykaptïqa 

tsapaykallämay. 

22Dios Yaya, contrankunapita Israel runakunata libraykullay. 

 

Salmo 26 
Alli runa Dios Yayata mañakunqan 

1a (1a) David qellqanqan salmu. 

1 (1b) DIOS YAYA, jutsannaq kanqäta conträkunata tantiyaykatsillay. 

Noqaqa munanqaykinömi kawakü. Imaypis qamllamanmi confiakamü. 

2Imanö kawakunqäta rikaykallämay. Shonqü allita o mana allita 

yarpanqantapis musyaykullay. 

3Kuyakuq kanqaykitam ni imaypis qonqätsu. Munanqaykinöllam imaypis 

kawakü. 

4Llullakuqkunawan manam juntawakätsu. Allish tukuqkunawan manam 

qorikätsu. 

5Mana alli ruraqkuna qorikäyanqanman manam witïtsu. Mana allikunata 

yarpaqkunawanqa manam kirüpis tinkuntsu. 

6Jutsata mana rurashqa karmi mayllashqanö kä. 

Tsaymi altarnikipa puntanmanpis yaykü. 

7Tsaychömi agradëcikur qamta alabaq. Imaykatapis kushikuypaq 

ruranqaykitam pïmaytapis willä. 

8 DIOS YAYA, täkunqayki wajikitam kuyä. Tsay wajikichömi poderyuq 

kanqaykita tantiyä. 

9Jutsasapakunatanö ama wañuykatsillämaytsu. Wañutsikuqkunawan ama 

wañuykatsillämaytsu. 

10Paykunam imaypis mana allikunata rurayänanllapaq yarparaykäyan. 

Tsaymi qaraykuna chaskipäkuywan rïcuyäyashqapis. 

11Noqaqa jutsannaqmi kawakullä. Dios Yayallä, llakipämar tsapaykallämay. 

12Yanapamaptikim mantsakünatsu. Kuyanqayki runakuna 

qorikäyanqanchömi alabashayki. 

 

Salmo 27 
Aktsintsik y salvamaqnintsik Dios Yaya kanqan 

1a (1a) David qellqanqan salmu. 

1 (1b) DIOS YAYAM aktsï y salvamaqnï. Tsayqa ¿pipitaraq mantsaküman? 

Dios Yayam imaykapitapis tsapäman. Tsaymi pipitapis mantsakütsu. 

2Conträkunam atacar wañutsiyämänanpaq qorikäyan. Peru tsaynö 

kaykarmi kikinkuna ushakäyanqa. 

3Maytsikaq soldädukuna juntapayämaptinpis manam mantsakätsu. 

Wañutsiyämänanpaq alistakuyaptinpis qammanmi confiakamü. 

4 DIOS YAYATAM jukllayllata mañakü. Imaypis tsay yarpayllam shonqüchö. 

Paytam mañakü waran waran wajinchö kanäpaq, kuyakuq kanqanta 
shumaq tantiyanäpaq y templunchö payta adoranäpaq. 

5Ñakaykuna chämuptinpis paymi wajinman pakämanqa. Tsaychömi 

conträkunapita tsapämanqa. Qaqa jananman qeshpitsimaqnömi 
salvamanqa. 

6Conträkunata vencinäpaqmi yanapamanqa. Tsaymi templunman aywar 

kushikuypita sacrificiukunata waykashaq. Tsaychömi DIOS 

YAYATA kushishqa alabashaq. 

7 DIOS YAYA, mañakamunqäta wiyaykallämay. Llakipäkuq kaynikiwan 

rugakamuptiq contestaykallämay. 

8Llapan shonqüwanmi qamta ashiq. Imaypis qamtam ashishayki. 

9Noqapita ama tsinkakuytsu. Rabyashqa karpis ama dëjaykamaytsu. 

Imaypis qamllam yanapamanki. Japallätaqa ama dëjaykamaytsu. Qamllam 
salvamaqnï kanki. 

10 DIOS YAYA, mamäwan taytä jaqiyämaptinpis qammi qorikamanki. 

11 DIOS YAYA, alli kawakunäpaq nänikita reqiykatsillämay. Conträkunapa 

rikänanchö alli kawakunäpaq yanapaykallämay. 

12Chikimaqnïkunapa makinchö ama dëjaykallämaytsu. Paykunam conträ 

shärir imaykatapis manakaqta tumpayäman. 

13Peru noqam musyä DIOS YAYA yanapamänanpaq kanqanta. Kay 

patsachö kawanqäyaqmi tsayta rikäshaq. 

14 DIOS YAYAMAN imaypis confiakuyay. Mana ajayaypa y mana qelanar 

payllaman creyikuyay. 

 

Salmo 28 
Yanapananpaq Dios Yayata mañakunqan 

1a (1a) David qellqanqan salmu. 

1 (1b) DIOS YAYA, qammi tsinkakunä rumi kanki. Taytay, qamllatam 

mañakamuq. Mañakamunqaqta wiyaykallämay. Mana wiyamaptikiqa 
¿imapaqnatan kawashaqpis? 

2 Santu templuyki kaqmanpa makïta pallarkurmi mañakallämuq. 

Mañakamunqaqta wiyaykallämay. 

3Jutsasapa runakunata castigarpis ama castigaykallämaytsu. Paykunam 

janan shonqulla alli tukuyan. Shonqunkunachöqa mana allikunatam 
yarpäyan. 

4Mana allikunata rurayanqanmannö juzgaykullay. Jutsankunamannö 

castigaykullay. 

5Tsay mana alli runakunaqa alli ruranqaykikunata rikaykarpis manam 

cäsuyäshunkitsu. Paykunata ushakaykatsillay. Amana imaypis 
kawayätsunnatsu. 

6 DIOS YAYA alabashqa kaykullätsun. Llapan mañakunqätam wiyamashqa. 

7 DIOS YAYAM tsinkakunä y escüdü. Llapan shonqüwan confiakuptïmi 

imaykachöpis yanapaman. Tsaymi shonqü alläpa kushikun. Paytam 
imaypis agradëcikur alabashaq. 

8 DIOS YAYAM kuyanqan kaqkunata imaypis yanapan. Akranqan reytapis 

yanaparmi tsapan. 

9Taytay, qamman confiakamuqkunata tsapaykullay. Kuyanqayki 

runakunaman bendicionnikita churaykullay. Üsha mitsikuqnö imaypis alli 
rikaykullay. Imaypis marqashqalla puriykatsillay. 

 

Salmo 29 
Dios Yayapa voznin poderyuq kanqan 

1a (1a) David qellqanqan salmu. 

1 (1b) Angelkuna, DIOS YAYATA alabayay. Poderösu kanqanpita alabayay. 

2 DIOS YAYATA shutinchö alabayay. Poderyuq santu DIOS 

YAYATA adorayay. 

3 DIOS YAYAPA vozninmi lamar jananpita wiyakämun. DIOS 

YAYAM maqakuynöraq ciëlupita parlamun. Lamarpitapis mas poderösum. 

4 DIOS YAYAPA vozninmi mantsakaypaq wiyakämun. DIOS YAYAPA vozninmi 

mana awantaypaq wiyakämun. 

5 DIOS YAYAPA vozninqa cedru jachatapis pakinmi. Líbanuchö cedru 

jachakunatapis jankatmi ishkitsin. 

6Dios Yayapa vozninmi Líbano jirkatapis becërrutanöraq saltatsin. Sirión 

jirkatapis chucaru törutanömi saltatsin. 

7 DIOS YAYA parlamuptinmi nina tamya shikwamun. 

8Desiertukunatapis alläpam tsuktsukyätsin. Cades desiertutapis 

karkaryätsinmi. 

9Encina jachapa rämankunatapis jankatmi umpukätsin. Muntikunatapis 

jankatmi ishkitsin. Templunchömi llapan adorayan. 

10 DIOS YAYAM tamyatapis tamyatsimun. DIOS YAYAM imayyaqpis rey. 

11 DIOS YAYAM payman confiakuqkunata yanapan. Bendicionninta 

churamuptinmi tranquïlu kawakuyan. 

 

Salmo 30 
Dios Yayata agradëcikur alabanqan 

1 (1) Dios Yayapa wajinta inagurarmi kay salmuta cantayarqan. David 

qellqanqan salmu. 

1 (2) DIOS YAYA, conträkunapita libramanqaykipitam alabaq. 

Chikimaqnïkuna kushipäyämänanta manam permïtishkankitsu. 

2 (3) DIOS YAYA, rugakur mañakamuptiqmi kutikätsimashkanki. 

3 (4) Qammi wañuypita salvamashkanki. Wañuykaqtanam libramashkanki. 

4 (5) DIOS YAYA munanqannö kawakuqkuna payta alabayay. Salmukunata 

cantar santu Diosta alabayay. 

5 (6) Rabyarpis juk rätullam rabyaskin. Peru kuyakuyninmi sïqa imayyaqpis 

mana ushakaq. Tsaynöllam paqaspa waqaskirpis kushishqana 
warämuntsik. 

6 (7) Alli kawakunäpaq yanapamanqaykita musyarmi nirqä: <<Manam ni 

imapis päsamanqatsu>>. 

7 (8) DIOS YAYALLÄ, kuyamarmi imaykapitapis cuidamashkanki. Peru 

dëjaskamaptikim sïqa alläpa mantsakarqä. 

8 (9) DIOS YAYALLÄ, rugakurmi mañakamuq. Qamtam rugaykullaq. 

9 (10) Wañuskiptïqa ¿ima provëchutan qampaq kanqa? Pamparaptïqa 

¿imatatan jorqunki? Wañuskirqa manam alabayäshunkinatsu. Alli 
kanqaykitapis mananam willakuyanqanatsu. 

10 (11) DIOS YAYA, wiyamar llakipaykallämay. DIOS YAYA, imaypis 

yanapaykallämay. 

11 (12) Llakishqa kaykaptï kushitsimaptikim kushishqa tushü. Lütu llatapapa 

rantinmi fiestapaq llatapata shukutsimashkanki. 

12 (13) Tsaymi salmukunata cantar alabashayki. Manam ni imaypis upälla 

kashaqtsu. Qamtam imaypis agradëcikushayki. 

 

Salmo 31 
Dios Yayallaman confiakunqan 

1 (1) Cantaqkunapa mandakuqninpaqmi. David qellqanqan salmu. 

1 (2) DIOS YAYA, qamllamanmi confiakamü. Runakuna musyapäyämänanta 

ama permïtiykullaytsu. Allillata ruraq kaynikiwan salvaykallämay. 

2 (3) Mañakamunqaqta wiyaykallämay. Saslla salvaykallämay. Jatun 

ruminö tsapaykallämay. Tsinkakuna machaynö salvaykallämay. 

3 (4) Qammi tsapämaq rumi kanki. Qammi tsinkakunä törri kanki. Imayka 

peligrupitapis tsapaykallämay. Änimanqaykinölla salvaykallämay. 

4 (5) Conträkuna trampata churayanqanpita tsapaykallämay. Qamllam 

imaykapitapis cuidamanki. 

5 (6) Makikimanmi almalläta churaykamü. Prometinqaykita cumpliq DIOS 

YAYA, salvaykallämay. 

6 (7) Ïdulukunaman creyikuqkunatam alläpa chikï. DIOS YAYA, qamllamanmi 

creyikamü. 

7 (8) Kuyamanqaykita musyarmi alläpa kushikü. Kuyamarmi imanö 

llakikunqäta rikämashkanki. Imanö sufrinqätam musyanki. 

8 (9) Conträkunapa makinman manam dëjamashkankitsu. Tranquïlu 

kawakunäpaqmi salvamashkanki. 

9 (10) DIOS YAYA, alläpa llakikuychö kaptïpis llakipaykallämay. 

Waqakuywanmi ñawïpis ñawinatsu. Shonqüpis shonqunatsu. 

10 (11) Wata wata waqakuywanmi jankat aywapakaskï. Llakikuywanmi 

kallpäpis ushakan. Entëru cuerpüpis jankatmi qotukashqa. 

11 (12) Conträkunam alläpa musyapäyäman. Vecïnükunapis alläpam 

asipäyäman. Reqinakushäkunapis manam tinkunäta munayantsu. Cällichö 
tinkuptïpis jukläpam qeshpir aywakuyan. 

12 (13) Wañushqatanömi jankat qonqayämashqa. Imayka ñututsishqa 

puyñutanömi rikäyäman. 

13 (14) Llapanmi conträ kar wiyatsipäyämar parlayan. Maypapis mantsaq 

mantsaqllam purikü. Llapanmi wañutsiyämänanpaq willanakuyan. 

14 (15) DIOS YAYA, qamllamanmi confiakamü. Japallan Diosnï kanqaykitam 

nï. 

15 (16) Qampa makikichömi kaykä. Conträkuna qatikachäyämaptin 

tsapaykallämay. 

16 (17) Kuyakuynikiwan salvaykallämay. Serviqnikim kallä. 

17 (18) DIOS YAYA, qammanmi qayakamü. Penqakuychö mana kanäpaq 

ama dëjaykallämaytsu. Mana alli runakunataqa penqakuyman 
churaykullay. Paykunataqa llapanta ushakaykatsillay. 

18 (19) Jutsannaq runakunata asiparmi contran parlayan. Tsaynö 

parlaqkunata llapanta ushakaykatsillay. 

19 (20) ¡DIOS YAYA, alläpa kuyakuqmi kanki! 

Qampita mantsakuqkunapaqmi imayka tesörutanö kuyakuynikita 
churaraykätsinki. Tsaytam runakunapa rikänanchö qamman 
confiakamuqkunata qaranki. 

20 (21) Contran shäriyaptinmi kikiki salvanki. Contran shäriyänanpaq 

willanakuyaptinpis mana ima päsananpaqmi tsapanki. 

21 (22) DIOS YAYA alabashqa kaykullätsun. Alläpa ñakaychö kanqä höram 

llakipäkuq kar yanapamashqa. 

22 (23) Alläpa llakikuychö karmi dëjamashqana kanqaykita yarparqä. Peru 

mañakamunqäta wiyamarmi yanapamashkanki. 

23 (24) DIOS YAYAMAN creyikuqkuna, llapayki payta kuyayay. 

Cäsuqkunatam imaypis cuidan. Peru allish tukuqkunatam sïqa 
kawayanqanman castigan. 

24 (25) DIOS YAYAMAN confiakuqkuna, mana dëjaypa imaypis payman 

creyikuyay. 

 

Salmo 32 
Dios Yaya perdonanqan kaqkuna kushikuyanqan 

1a (1a) David qellqanqan salmum. 

1 (1b) Kushishqam kawakun Dios Yaya perdonanqan runa. Paypa 

jutsankunataqa Dios Yaya manam yarpannatsu. 

2Kushishqam kawakun jutsannaqtana DIOS YAYA chaskinqan runa. Tsay 

runaqa jutsa ruranqanta manam pakantsu. 

3Jutsäpita perdonta mana mañakurmi waran waran llakikushkä. 

Tullükunapis jankatmi qotukashqa. 

4Paqasta junaqta castigamaptikim alläpa sufrishkä. Usya witsay wayta 

shushuqnömi kallpäpis ushakashqa.Selah 

5Jutsäpita arrepentikurmi perdonta mañakamushkä. Contrayki ruranqäta 

manam pakashkänatsu. Jutsäkunata DIOS YAYATA willanäpaqmi yarparqä. 
Mañakamuptïmi perdonamashkanki.Selah 

6Qamman creyikamuqkunam sufriyanqan höra imaypis mañakayämunqa. 

Tsaynöpam bunyaypa bunyar yaku aywaqnö ñakaykuna shamurpis 
ushakätsinqatsu. 

7Qammi tsinkakunä kanki. Qammi imayka peligrupitapis tsapämanki. 

Tsaymi kushishqa imaypis alabashayki.Selah 

8Dios Yayam nin: <<Qamtaqa imaypis allim rikäshayki. Imanö 

kawanaykipaqmi tantiyatsishayki y yachatsishayki. 

9Mulanö y bestianö mana tantiyakuq ama kaytsu. Mulata y bestiataqa 

bozalwan y frënuwanraqmi manijayan. Bozal mana kaptinqa manam 
sujetayta puëdiyantsu>>. 

10Mana alli runakunam alläpa sufriyanqa. DIOS YAYAMAN confiakuq 

runakunatam Dios Yaya llakipar yanapanqa. 

11 DIOS YAYA munanqannö kawakuqkuna, yanapayäshunqaykipita 

kushikuyay. Alli shonqu runakuna, ¡kushishqa alabayay! 

 

Salmo 33 
Llapanta kamaq Dios Yayata alabanqan 

1Alli shonquyuqkuna, DIOS YAYATA alabayay. Payta alabayanqaykim 

shumaq wiyakan. 

2Chunka cuerdayuq arpata töcar DIOS YAYATA alabayay. Salteriuta töcar 

alabayay. 

3Mushuq cantuwan alabayay. Arpapa tonädanllaman kushishqa cantayay. 

4 DIOS YAYAM rasun kaqllata parlan. Ruranqankunata rikarmi 

prometinqanta cumplinqanta musyantsik. 

5Pay munanqannö kawaqkunatam DIOS YAYA kuyan. Llakipäkuq karmi 

maytsaychöpis runakunata yanapan. 

6 DIOS YAYA <<rurakay>> niykuptillanmi ciëlupis rurakarqan. 

Mandaptillanmi rupaypis, killapis, qoyllurkunapis yurikäyarqan. 

7Lamartapis juk patsallamanmi juntarqan. Jatun jundu pözukunamanmi 

qorirqan. 

8Maytsaychö täkuqkuna, DIOS YAYAPITA mantsakuyay. Entëru munduchö 

täkuqkuna, payta adorayay. 

9Pay niptillanmi kay patsapis y ciëlupis rurakarqan. Mandaptillanmi llapan 

imaykapis rurakarqan. 

10Mana allikunata rurayänanpaq willanakuyaptinpis DIOS YAYAM tsapata 

churan. 

11Peru kikin yarpanqantam sïqa imaypis cumplin. 

12Israel runakunatam DIOS YAYA herencian kananpaq akrarqan. Payman 

confiakurmi kushishqa kawakuyan. 

13Ciëlupitam DIOS YAYA pïmaytapis rikaykämun. 

14Täkunqanpitam kay patsachö kaqkunata rikaykämun. 

15Paymi llapan runakunapa shonqunta kamashqa. Paymi runakuna imata 

rurayanqantapis rikan. 

16Reyqa manam atska soldäduyuq kartsu guërrachö vencin. Manam alli 

valienti soldäduyuq kanqanpitatsu contrankunapita salvakan. 

17Manam alli bestiayuq kanqanpitatsu guërrachö gänan. Mayjina alli 

bestiayuq karpis contrankunapita manam salvakantsu. 

18 DIOS YAYAM paypita mantsakuqkunata imaykapitapis tsapan. Kuyakuq 

karmi payman confiakuqkunata yanapan. 

19Paykunatam wañuypitapis salvan. Muchuy kaptinpis mikuyninkuna 

tariyänanpaqmi permïtin. 

20Noqantsikqa DIOS YAYAMANMI confiakuntsik. Paymi yanapamarnintsik 

escüdunö tsapämantsik. 

21Payman confiakushqam shonquntsikpis kushikun. 

22 DIOS YAYA, imaypis llakipaykayällämay. Qamllaman creyikamurmi 

shuyaräyaq. 

 

Salmo 34 
Yanapakuq kanqanpita Dios Yayata alabanqan 

1 (1) David qellqanqan salmu. Qellqanqan witsaymi Abimelecpa puntanchö 

löcu tukurqan. Tsaymi Abimelecqa markanpita Davidta qarqurqan. 

1 (2) DIOS YAYATAM imay hörapis agradëcikushaq. Paytam imaypis 

alabashaq. 

2 (3) DIOS YAYAMAN confiakurmi alläpa kushikü. Alabanqaqta wiyar qollmi 

shonqukuna kushikuyätsun. 

3 (4) DIOS YAYATA llapantsik alabashun. Juk yarpaylla shutinchö alabashun. 

4 (5) Rugakuptïmi DIOS YAYA wiyamashqa. Mantsakaptïpis valortam 

qaramashqa. 

5 (6) Dios Yayaman confiakuqkunam kushishqa kaykäyan. Paykunaqa 

manam ni imaypis penqakuyman churashqatsu kayanqa. 

6 (7) Llakikur qayakuptïmi DIOS YAYA wiyamashqa. Yanapamaptin manam 

llakikünatsu. 

7 (8) DIOS YAYAPITA mantsakuqkunatam angelnin imayka peligrupitapis 

tsapan. 

8 (9) Kuyakuq kanqanta musyayänaykipaq DIOS YAYAMAN creyikuyay. 

Payman creyikurmi kushishqa kawakuyanki. 



1100 

 

 
©  Wycliffe Bible Translators, Inc. 

  
 

 

9 (10) DIOS YAYA munanqannö kawaq santu runakuna, paypita 

mantsakushun. Paypita mantsakuqkunataqa manam ni imapis faltanqatsu. 

10 (11) Muchuy kaptinqa leonkunapis mallaqäyanmi. Peru DIOS 

YAYATA ashiqkunam sïqa imayka wanayanqanta tariyan. 

11 (12) Hïjukuna, yachatsiyanqaqta wiyayämänaykipaq shayämuy. DIOS 

YAYAPITA mantsakuyänaykipaqmi yachatsiyäshayki. 

12 (13) Atska wata kawayta munarqa y kushishqa kawayta munarqa 

13 (14) mana allikunata ama parlayaynatsu. Tsaynölla imaypis ama 

llullakuyaytsu. 

14 (15) Mana allikunata rurayanqaykipa rantin alli kaqkunallatana rurayay. 

Piñakuyanqaykipa rantin pïmaywanpis alli kawakuyay. 

15 (16) Alli ruraqkunatam DIOS YAYA imaypis cuidan. Mañakuyanqantam 

wiyan. 

16 (17) Peru mana alli ruraqkunatam sïqa rikaytapis munantsu. Rabyarmi 

paykunata jankat ushakätsinqa. 

17 (18) Allillata ruraq runakuna mañakuyaptinmi DIOS YAYA wiyan. Ima 

ñakaychö kayaptinpis paymi yanapan. 

18 (19) Jutsankunapita llakikuqkunatam DIOS YAYA llakipan. Mana ni 

imanakaytapis puëdiqkunatam yanapan. 

19 (20) Dios Yayata cäsuqkuna llakikuyänanpaqmi imaykallapis kaykan. 

Peru tsaynö kaptinpis DIOS YAYAM imaypis yanapan. 

20 (21) Paytam shumaq cuidan. Manam ni juk tullunllapis pakishqatsu 

kanqa. 

21 (22) Mana alli ruraqkunam mana allikunata rurayanqanpita wañuyanqa. 

Alli ruraq runakunata chikiq kaqmi castigashqa kanqa. 

22 (23) Peru serviqninkunatam sïqa DIOS YAYA wañuypita salvanqa. 

Payman confiakuqkunaqa manam castigashqatsu kayanqa. 

 

Salmo 35 
Yanapananpaq Dios Yayata mañakunqan 

1a (1a) David qellqanqan salmu. 

1 (1b) DIOS YAYA, chikimaqnïkunapa contran shäriykullay. 

Atacamaqnïkunata atacaykullay. 

2Escüduykita aptakurkur shamurnin yanapaykallämay. 

3Chikimar qatikachämaqnïkunata lanzaykiwan atacaykullay. Tsaynö 

salvamanqaykita musyaykatsillämay. 

4Wañutsiyämayta munaqkuna penqakur aywakuyätsun. Atacayämayta 

munaqkuna penqakurnin qeshpir aywakuyätsun. 

5Paykunaqa päjata wayra apanqannö maytsayman mashtakashqa 

kayätsun. DIOS YAYAPA angelnin maytsaypa qarquykullätsun. 

6Paqaspa purir llutskakaqnö imaypis kayätsun. DIOS YAYAPA angelnin 

qatikachätsun. 

7Chikimaqnïkunata manam imaypis wajupashkätsu. Mana wajupaykaptïmi 

desgraciaman qarpayämayta munayan. 

8Tsaynö kayanqanpita imayka desgraciapis päsaykullätsun. Trampa 

churayanqanmanpis kikinkuna ishkiyätsun. 

9 DIOS YAYA yanapamaptinmi alläpa kushikü. Salvamaptinmi kushishqa 

alabä. 

10Llapan shonqüwanmi nishaq: <<DIOS YAYA, manam ni pipis qamnöqa 

kantsu. Poderyuq runakunapa makinpitam ñakaqkunata jipinki. 
Sufritsiyanqanpita yarquyänanpaqmi yanapanki>>. 

11Llullakuq testïgukunam manakaqta culpatsayämar mana 

musyanqäkunata tapuyäman. 

12Paykunata yanapaykaptïpis conträ shäriyaptinmi alläpa llakikü. 

13Paykuna qeshyayaptinpis alläpa llakikurmi lütu llatapata shukukurqä. 

Kutikäyänanpaq ayunarmi Dios Yayata shonqullächö imaypis mañakurqä. 

14Mamä, amïgü o wawqï wañuptin lütur llakikuqnömi llakikurqä. 

15Peru paykunaqa ima desgraciakuna päsamaptinpis alläpam 

asipäyämarqan. Juklä runatanömi cada vez mas mana alli rikäyämarqan. 

16Manakaqman churayämarmi burlakayämarqan. Yuraq ñawinkunapam 

rikaräyämarqan. 

17 DIOS YAYA, ¡imayyaqraq tsaynö sufritsiyämänanpaq dëjamanki! Tsay 

qayaraykachaq leonkunapita salvaykallämay. 

18Salvamaptikim qamman confiakamuqkuna qorikäyanqanchö 

agradëcikushayki. Maytsikaq runakunapa puntanchömi alabashayki. 

19Chikimaqnïkuna ama burlakayämar kushipäyämätsuntsu. Manakaqpita 

chikimaqnïkuna ama qeptsipäyämätsuntsu. 

20Paykunaqa runakuna alli kawakuyänanta manam munayantsu. Tranquïlu 

kawakuq runakunata mana alliman churayllapaqmi yarparäyan. 

21Makinkunatapis taqllarraqmi asipar niyäman: <<¡Jüdikashqatam 

rikaykantsik!>> 

22 DIOS YAYA, tsay llapantam rikashkanki. Janä sharkullay. Ama 

dëjaykallämaytsu. 

23Sas yanapaykallämay. Tsapämar paykunata juzgaykullay. 

24Defendimänaykipaqmi alli juez kaptiki rugakullaq. Allqutsakayämänanta 

ama permïtiykullaytsu. 

25Ama permïtiykullaytsu niyänanta: <<Allichö tsaynö kanantam 

munashkantsik>>. Tsaynölla ama niyätsuntsu: <<Munanqantsiknömi 
päsashqa>>. 

26Desgracia päsamaptin kushikuqkuna alläpa penqakushqa kayätsun. 

Manakaqman churayämar allish tukuqkunata pïmaypis musyapäyätsun. 

27Peru janä shäriq kaqqa alläpa kushikuyätsun. Poderösu kanqaykipita 

imaypis alabaykuyäshuy. Yanapamanqaykita imaypis tantiyaykuyätsun. 

28Salvamanqaykitam pïmaytapis willakushaq. Mana ajayaypam imaypis 

alabashayki. 

 

Salmo 36 
Dios Yaya kuyakuq kanqan 

1 (1) Cantaqkunapa mandakuqninpaqmi. DIOS YAYAPA serviqnin David 

qellqanqan salmu. 

1 (2) Jutsa ruraqkunapaqa mana allikunata rurayänallanpaqmi 

shonqunkunapis yarparan. Dios Yayapita mantsakuyänanpaq manam 
ichikllatapis yarpäyantsu. 

2 (3) Paykunaqa pïmaypitapis mas alli kayanqantam yarpäyan. Jutsata 

rurarpis manam penqakuyantsu. 

3 (4) Imata parlarpis manakaqkunatam llullakur ofendikuyan. Upa 

yarpaytam yarpäyan. Allikunata rurayanqanpa rantinmi mana allikunallata 
rurayan. 

4 (5) Puñurpis mana allikunata rurayänanllapaqmi yarparaykäyan. Mana alli 

ruraychö yachakashqa karmi jutsa ruraykunata dëjayantsu. 

5 (6) DIOS YAYA, kuyakuq kanqaykim ciëluyaq chan. Prometinqaykita 

cumpliq kanqaykim pukutayyaq chan. 

6 (7) Alli justiciata ruraq kanqaykim jatun jirkakunanö. Yachayyuq 

kanqaykim jundu lamarnö. DIOS YAYA, qammi runata y wätatapis cuidanki. 

7 (8) Qampa kuyakuynikim alläpa kushikuypaq. Riprayki qopinmanmi 

runakuna tsinkakuyan. 

8 (9) Wajikipita mikuyninkuna alistapaptikim pachankuna junta teqlla 

mikuyan. Mayutanöraq atska bendicionnikita chaskirmi kushishqa 
kawakuyan. 

9 (10) Qammi pïmaytapis kawaynin qaranki. Qamman confiakurraqmi alli 

kawayä. 

10 (11) Qamman confiakamuqkunata llakipaykullay. Munanqaykinö 

kawaqkunata yanapaykullay. 

11 (12) Allish tukuqkuna sufritsiyämänanta ama permïtiykullaytsu. Mana alli 

runakuna allqutsakayämänanta ama dëjaykullaytsu. 

12 (13) Tsay runakuna mana allikunaman shikwayanqanta rikäyay. 

Mananam yapayqa umankunata pallariyanqanatsu. 

 

Salmo 37 
Mana alli runakuna y alli runakuna imanö kayanqan 

1a (1a) David qellqanqan salmu. 

1 (1b) Mana alli runakunapita ama rabyakuytsu. Paykunata ama 

chikipaytsu. 

2Paykunaqa llullu qewa tsakir ushakaqnömi ushakäyanqa. 

3 DIOS YAYAMAN creyikur allikunata ruray. Kay patsachö kawanqaykiyaq 

pay munanqannö kawakuy. 

4 DIOS YAYATA kushishqa serviy. Tsaynö kawakuptikim shonquyki 

munanqanta qarashunki. 

5Llapan llakikuynikikunata DIOS YAYAPA poderninman churay. Payman 

confiakuptikim yanapashunki. 

6Tsaymi alli runa kanqaykita llapan musyayanqa. Imayka rupay 

yarqamuptin llapanpis rikakanqannömi musyayanqa. 

7 DIOS YAYAMAN confiakur ama llakikuytsu. Yanapashunaykipaq 

pacienciakur shuyay. Runakuna imaykayuq kayaptinpis ama rabyakuytsu. 
Mana allita rurayänanpaq yarpäyaptinpis ama cäsuytsu. 

8Ama piñakur llutallaqa imapitapis rabyakuytsu. Rabyarqa mana 

allikunatam ruranki. 

9 DIOS YAYAM mana alli runakunata ushakätsinqa. Peru payman 

confiakuqkunam sïqa entreganqan nacionchö alli kawakuyanqa. 

10Pöcu tiempullanam faltan mana alli runakuna ushakäyänanpaq. Mayjina 

ashirpis mananam tarinkinatsu. 

11Peru alli shonquyuqkunam sïqa Dios Yaya entreganqan nacionchö alli 

kawakuyanqa. Tsaychömi paykuna kushishqa tranquïlu kawakuyanqa. 

12Mana alli runakunam alli runakunata wañuypa chikiyan. Imata 

rurayaptinpis alläpam rabyapäyan. 

13Tsaynö kawayaptinmi Dios Yaya asikun. Paymi musyan höran chämuptin 

ushakätsinanpaq kanqanta. 

14Mana alli runakunam espädakunata jipiskir flëchankunatapis alistayan. 

Waktsakunata, qollmi shonqukunata y alli ruraq runakunata 
wañutsiyänanpaqmi alistakushqa kayan. 

15Peru tsay runakunatam kikinkunapa espädankunallawan shonqunkunapa 

tuksiyanqa. Flëchankunatapis jankatmi pakir ushayanqa. 

16Rïcu kar mana alli ruraq kanqantsikpa rantin waktsallapis alli runa 

kanqantsikmi mas välin. 

17Mana alli runakunatam DIOS YAYA jankat ushakätsinqa. Peru alli 

runakunatam sïqa yanapanqa. 

18 DIOS YAYA munanqannö kawaqkunatam mana dëjaypa cuidan. Paykuna 

chaskiyänanpaq kaq herenciankunaqa manam ni imaypis ushakanqatsu. 

19Ñakay witsaymi alli kawakuyanqa. Muchuy tiempupis mikuyninkuna 

sobrat sobratmi kanqa. 

20Mana alli runakunaqa tsaki qewanömi rupar ushakäyanqa. DIOS 

YAYAPA contrankunam qoshninö illakäyanqa. 

21Mana alli runakunaqa prestakuskirpis manam kutitsikuyantsu. Peru alli 

runakunam sïqa llakipäkuq kar pïmaytapis yanapayan. 

22 DIOS YAYAPA bendicionninta chaskiq kaq runakunam chaskiyanqan 

nacionchö alli kawakuyanqa. Peru maldicionanqan kaq runakunam sïqa 
ushakäyanqa. 

23 DIOS YAYAM permïtin runa imanö kawananpaqpis. Pay munanqannö alli 

kawakunanpaqmi tantiyatsin. 

24Makinpita janchararmi ishkinaptinpis pallarkun. 

25Wamra kanqäpita yashqayanqäyaq manam imaypis rikashkätsu alli runa 

muchuychö kanqanta. Tsaynöllam rikashkätsu wamrankunapis mañakur 
puriykaqta. 

26Alli runaqa llakipäkuq karmi muchuychö kaqkunata yanapan. 

Wamrankunapis yanapakuqmi kayan. 

27Mana allikunata ruranqaykipa rantin allikunatana ruray. Tsaynö 

kawakurmi imaypis mana llakikurna kawakunki. 

28Allita ruraptikim DIOS YAYA kushikun. Pay munanqannö 

kawakuqkunataqa imaypis manam dëjantsu. Peru mana alli runakunatam 
sïqa miraqninkunatapis ushakätsin. 

29Alli runakunaqa Dios Yaya entreganqan nacionchömi imayyaqpis 

täkuyanqa. 

30Alli runaqa yachayninwanmi alli kaqllata parlan. Rasun kaqllatam imatapis 

parlan. 

31Dios Yayapa leyninkunatam shonqunchö yarparan. Tsaymi imaypis mana 

allikunata rurantsu. 

32Mana alli runaqa alli runa maypa aywaptinpis wañutsinanpaqmi 

watiqaraykan. 

33Peru tsaynö watiqaraptinpis wañutsinanta DIOS YAYA manam 

permïtintsu. Tsaynöllam culpatsayänantapis dëjantsu. 

34 DIOS YAYAMAN confiakuy. Pay munanqannö imaypis kawakuy. Tsaynö 

kawakuptikim pay entregashunqayki nacionchö kushishqa 
kawakunaykipaq yanapashunki. Rikaykaptikim mana alli runakunata 
ushakätsinqa. 

35Noqam rikarqä mana alli runakuna runa majinta maytsaychöpis 

munanqanta ruraykätsiqta. 

36Peru tsaynö kayanqanchömi ushakäyashqa. Paykunataqa mayjina 

ashirpis manam tarishkätsu. 

37Dios Yaya munanqannö kawakuq runata rikar tantiyakuy. Alli kawaq 

runaqa kushishqam kawakunqa. 

38Peru mana cäsukuq runakunam sïqa jankat ushakäyanqa. Paykunam 

ushakäyänanpaqna kaykäyan. 

39Alli runakunatam DIOS YAYA imaykachöpis yanapan. Paykunatam imayka 

ñakaykunapitapis cuidan. 

40Mana alli runakunapa makinkunapita qeshpir aywakuyänanpaqmi 

yanapan. DIOS YAYAMAN confiakuyaptinmi tsaynö yanapan. 

 

Salmo 38 
Qeshyaykaq runa Dios Yayata mañakunqan 

1a (1a) David qellqanqan salmu. Dios Yayapa altarninchö inciensiuta 

waykar kay salmuta cantayay. 

1 (2) DIOS YAYA, rabyashqa karpis amana sufriykatsillämaytsu. Piñashqa 

karpis amana castigaykallämaytsu. 

2 (3) Castigamanqaykiwanmi alläpa sufriykä. Flëchaykiwanmi cuerpütapis 

päsatsishkanki. 

3 (4) Jutsäpita castigamaptikim entëru cuerpüpis alläpa nanan. Tullükunapis 

jankat qotukashqanömi kaykan. 

4 (5) Jutsata ruranqäpitam alläpa ñakar awantänatsu. Lasaq qepita 

apariraqnömi kä. 

5 (6) Mana cäsukur jutsata ruranqäpitam herïdäkunapis jankat kanserar 

asyaykan. 

6 (7) Alläpa penqakur purirmi llakishqa umpuykachäkü. 

7 (8) Fiebriwanmi imayka rupaqnöraq waqtäpis llupapan. Entëru cuerpümi 

mana awantaypaq nanäman. 

8 (9) Mana juk kallpannaq dëbilmi kaykä. Shonqüpis ushakayparaqmi 

llakikun. 

9 (10) Dios Yaya, imata munanqätapis musyaykankim. Yarpachakur 

llakikunqätapis musyankim. 

10 (11) Shonqüpis puruq puruqraqmi kaykan. Jankatmi kallpäpis 

ushakashqa. Ñawïpis tutapaqnö manam rikannatsu. 

11 (12) Herïdäkuna antsaqta rikarmi amïgükuna y ayllükunapis witikuyan. 

12 (13) Conträkunam wañutsiyämänanpaq willanakuyan. Chikimaqnïkunam 

ushakätsiyämänanpaq parlayan. Paykunam imay höra karpis 
atacayämänanpaq yarpaykäyan. 

13 (14) Peru noqaqa conträ parlayaptinpis manam wiyaq tukütsu. Upa 

tukurmi imatapis parlakütsu. 

14 (15) Mana wiyaq ni defendikuq runanömi kä. 

15 (16) DIOS YAYA, qamllamanmi confiakamü. Imaykachöpis janä kaykullay. 

16 (17) Imapis päsamaptin ama kushipäyämätsuntsu. 

17 (18) Wañunar ushakaykänam. Manam juk rätullapis nanaynïkuna 

päsantsu. 

18 (19) Mana allikunata ruranqäpitam confesakü. Jutsäpitam alläpa llakikur 

penqakü. 

19 (20) Chikimaqnïkunaqa mas atskaqnam kayan. Achäquita mana 

ashipaykaptïmi chikiyäman. 

20 (21) Yanapaykaptïmi conträ shäriyan. Allita ruraptïpis conträmi kayan. 

21 (22) DIOS YAYA, ama dëjaykallämaytsu. Ama jaqiykallämaytsu. 

22 (23) Imaypis salvamaq Dios Yayallä, salvamaqnï sas shamuykullay. 

 

Salmo 39 
Runapa kawaynin jamaynö ushakaqlla kanqan 

1 (1) Cantaqkunapa mandakuqninpaqmi. Jedutúnpaqmi. David qellqanqan 

salmu. 

1 (2) Yarpachakurmi nirqä: <<Manam llutankunata rurashaqtsu. Manam 

mana allikunata parlashaqtsu. Mana alli runakunapa puntanchöpis upällam 
kakushaq>>. 

2 (3) Yarpanqänömi allita mana allitapis parlarqätsu. Tsaynö kaykarpis 

masraqmi llakikurqä. 

3 (4) Upälla kayta manam awantarqätsu. Yarpaptïmi shonqüpis alläpa 

rabyarqan. Tsaymi Dios Yayata mañakur nirqä: 

4 (5) <<DIOS YAYA, kay patsachö imayyaqllana kawanäpaq kanqanta 

musyaykatsillämay. Ushakaqlla kanqäta tantiyatsillämay. 

5 (6) Wallka tiempulla kawanäpaqmi kawaynï qaramashkanki. Atska wata 

kawaptïpis kawaynïqa manakaqnöllam. Runaqa imayka jamaynö sas 
ushakaqllam.Selah 

6 (7) <<Llantu päsaqnöllam runakuna kawayan. Rïcu kaypaq ayrajar 

manakaqllapaqmi imatapis qoriyan. Manam musyayantsu pipaq 
quëdananpaq kanqantapis. 

7 (8) DIOS YAYA, tsaynö kaykaptinqa ¿imapaqnatan riquëzakunaman 

confiaküman? Masbien qamllamannam confiakamü. 

8 (9) Jutsa ruraypita salvaykallämay. Mana tantiyakuq runakuna ama 

kushipäyämätsuntsu. 

9 (10) <<Jutsäpitam kikiki castigamashkanki. Tsaymi ni imatapis 

parlakushkätsu. 

10 (11) Amana castigaykamaytsu. Castigamaptiki alläpam sufrï. 

11 (12) Jutsa rurayta dëjananpaqmi pitapis castiganki. Imaykatapis puyu 

ushaqnömi runakunapa munayninkunata ushakätsinki. Runakunaqa 
imayka jamaynö ushakaqllam kayan.Selah 

12 (13) <<DIOS YAYA, mañakamunqaqta wiyaykallämay. Waqar 

mañakullaptiq ama upa tukuykullaytsu. Kay patsachö qorpanöllam kä. 
Unay castäkunanömi wallka tiempullata wañukushaq. 

13 (14) Amana piñashqa rikämaytsu. Manaraq wañukur kushishqa 

kawakunäpaq yanapaykallämay>>. 

 

Salmo 40 
Yanapananpaq Dios Yayata mañakunqan 

Salmo 70 

1 (1) Cantaqkunapa mandakuqninpaqmi. David qellqanqan salmu. 

1 (2) Yanapamänanpaqmi DIOS YAYATA shuyashkä. Qayakunqäta wiyarmi 

yanapamashqa. 

2 (3) Alläpa ruri tutapaq pözuman jeqashqanö kaykaptïmi salvamashqa. 

Pätsiman jatikashqanö kaykaptïmi jipimashqa. Mana yapay jatikänäpaqmi 
rumi jananman ichïtsimashqa. Tsaymi mana llutskakaqnöna kawakuykä. 

3 (4) Tsaynö yanapamaptinmi mushuq alabanzata cantar Diosnintsikta 

alabaykä. Salvamanqanta rikarmi atskaq runakuna kushikur DIOS 

YAYAMAN confiakuykäyan. 

4 (5) DIOS YAYAMAN confiakuqkunam kushishqa kawakuyan. Paykunaqa 

allish tukuqkunaman manam confiakuyantsu. Ïdulukunatapis manam 
adorayantsu. 

5 (6) DIOS YAYA, atska kutim mantsakaypaq kaqkunata rurar 

yanapayämashkanki. Yanapayämanqaykita manam yupaytapis puëdïtsu. 
Llapan imaykachö yanapayämanqaykita willakurpis manam ushämantsu. 

6 (7) Qammi tantiyatsimashkanki sacrificiukunawan y tsaki mikuy 

ofrendakunawan mana kushikunqaykita. Tsaynöllam musyatsimashkanki 
waykana sacrificiukunata y purificätsina sacrificiukunata mana 
munanqaykita. 

7 (8) Tsaymi nirqaq: <<Rölluchö noqapaq qellqashqa kanqannömi 

cäsunaqpaq kaychö kaykä. 

8 (9) Dios Yaya, munanqaykita ruranäpaq listum kaykä. Leynikikunatapis 

llapantam shonqüchö yarparaykä>>. 

9 (10) Llapan runakuna qorikäyanqanchömi alli ruraq kanqaykita 

willakushkä. Mana upällakunqätam musyanki. 

10 (11) Willakurmi nirqä: <<Dios Yayam allillata ruran. Prometinqanta 

cumplirmi salvamantsik. Llakipäkuqmi y rasun kaqllatam nimantsik>>. 

11 (12) DIOS YAYA, llakipaykallämay. Änimanqaykinölla llakipämar imaypis 

tsapaykallämay. 

12 (13) Yupaytapis mana puëdiypaq ñakaykunawanmi ñakaykä. Alläpa 

jutsata rurashqa karmi waqarnin ñawïtapis oqraykäna. Aqtsäpitapis mas 
atskam jutsäkuna. Tsaymi imata ruranäpaqpis gänasnï kannatsu. 

13 (14) DIOS YAYA, salvaykallämay. Sas shamur yanapaykallämay. 

14 (15) Wañutsimayta yarpaqkuna penqakur umpuykachäyätsun. Mana 

alliman ishkinäta munaqkuna penqakur aywakuyätsun. 

15 (16) Asipämaqkunapis penqakur aywakuyätsun. 

16 (17) Qamta ashishuqnikikunaqa kushikuyätsun. Salvanqaykipita 

kushikuqkunaqa imaypis niyätsun: <<DIOS YAYA alabashqa 
kaykullätsun>>. 

17 (18) Llakishqa karmi ni imanakaytapis puëdïtsu. Taytay, sas shamur 

libraykallämay. Qammi yanapamaqnï y salvamaqnï kanki. Dios Yayallä, sas 
yanapaykallämay. 

 

Salmo 41 
Qeshyaykaq runa Dios Yayata mañakunqan 

1 (1) Cantaqkunapa mandakuqninpaqmi. David qellqanqan salmu. 

1 (2) Waktsakunata yanapaq runam kushishqa kawakun. Paytam ima 

desgracia shamuptinpis DIOS YAYA yanapan. 

2 (3) Nacionninchö kushishqa kawakunanpaqmi cuidan. Contran 

shäriqkunapitam tsapan. 

3 (4) Qeshyar ujuraptinmi kutikätsin. Ima qeshyaywan qeshyaptinpis 

jampinmi. 

4 (5) Dios Yayata mañakurmi nirqä: <<DIOS YAYA, llakipaykallämay. 

Rabyatsirnikim jutsata rurashkä. Perdonamar kutikaykatsillämay>>. 

5 (6) Chikimaqnïkunam wañunäta munar niyan: <<¡Imayraq wañunqa!>> 

6 (7) Rikämaq shamurpis shimillankunawanmi allitupäyäman. 

Shonqunkunachöqa rabyapäyämarmi chikiyäman. Puntäpita yarquskirmi 
conträ parlar puriyan. 

7 (8) Qorikaskirmi washä rimayäman. Jutsäpita ñakanqäta yarparmi niyan: 

8 (9) <<Supay qeshyatsiptinmi alläpa ñakaykan. Ujuranqanpita mananam ni 

imaypis shärinqanatsu>>. 

9 (10) Kuyanakuyanqä amïgüpis conträmi tikrashqa. Noqawan paqta 

mikuykarmi conträ shärishqa. 

10 (11) DIOS YAYA, llakipaykallämay. Chikimaqnïkuna musyayänanpaq 

kutikaykatsillämay. 

11 (12) Kutikätsimaptikim chikimaqnïkuna kushipäyämanqanatsu. 

Tsaynöpam musyashaq alläpa kuyamanqaykita. 

12 (13) Manam mana allikunata rurashkätsu. Makikiwan imaypis 

jancharaykallämay. Puntaykichö imaypis kaykatsillämay. 

13 (14) Adoranqantsik DIOS YAYA kananpis imaypis alabashqa kaykullätsun. 

¡Amén! ¡Tsaynö katsun! 

 

Salmo 42 
Libru 2 

Salmo 42—72 

Yakunaypanöraq Dios Yayata ashinqan 
1 (1) Cantaqkunapa mandakuqninpaqmi. Corépita miraqkuna qellqayanqan 

salmum. 

1 (2) Dios Yaya, lluytsu yakuta ashinqannöraqmi noqapis qamta ashiykaq. 

2 (3) Imayyaqpis kawaq Dios kaptikim yakunaypanöraq qamta ashiq. 

¡Imayraq puntaykiman chämushaq qamta adoranaqpaq! 

3 (4) Imay hörapis runakunam asipämar niyäman: <<¿Maytan Diosniki?>> 

Tsaymi alläpa llakikuywan mallaqaypis kantsu. Waqaykarllam waräpis 
qoyäpis. 

4 (5) Unayqam atskaq runakunata pusharkur Dios Yayapa wajinman 

aywarqä. Tsaychömi fiestata rurar Dios Yayata kushishqa alabarqä. 
Tsaykunata yarpaskirmi alläpa llakikü. 

5 (6) Ay vïdallay vïda, ¿imanirtan turbakä? ¿Imanirtan llakikü? Dios 

Yayallamanmi imaypis creyikushaq. Paytam imaypis alabashaq. Paymi 
salvamaqnï Dios Yaya. 

6 (7) Manam imata ruranäpaqpis gänasnï kantsu. Hermón y Mizar 

jirkakunapita Jordán mayu yarqamuqchö kaykarpis qamllatam 
yarparaykaq. 

7 (8) Manana yanapamaptikim alläpa llakishqa kaykä. Tsay llakikunqäqa 

bunyaypa bunyar mayu aywaptin qaqakuna yachapanqannömi 
mantsakaypaq. 

8 (9) Peru DIOS YAYAM kuyakuq kanqanta waran waran tantiyatsiman. 

Paqaspapis alabanäpaqmi yanapaman. Kawayta qaramaq Dios Yayatam 
llapan shonqüwan mañakü. 

9 (10) Imaykapita tsapämaqnï Dios Yayata mañakurmi nï: <<¿Imanirtan 

qonqamashkanki? Conträ shäriyaptin llakishqa mana purinäpaq 
yanapaykallämay>>. 

10 (11) Chikimaqnïkunam waran waran niyäman: <<¿Maychötan Diosniki 

kaykan?>> Tsaynö nir asipäyämaptinmi shonqüpis tuksishqanöraq nanan. 

11 (12) Ay vïdallay vïda, ¿imanirtan turbakä? ¿Imanirtan llakikü? Dios 

Yayallamanmi imaypis creyikushaq. Paytam imaypis alabashaq. Paymi 
salvamaqnï Dios Yaya. 

 

Salmo 43 
Salvananpaq mañakunqan 

1Dios Yaya, mana cäsuqniki runakunapita salvaykallämay. Tsay llulla y 

mana alli runakunapita libraykallämay. 

2Qammi imaykapitapis tsapämaqnï Dios Yaya kanki. ¿Imanirtan 

qonqamashkanki? Conträ shäriyaptinpis llakishqa mana purinäpaq 
yanapaykallämay. 

3Taytay, äninqaykita cumplir yanapaykallämay. 

Täkunqayki sagrädu lömachö templuykiman pushaykallämay. 

4Tsaynöpam altarnikiman chaykur arpata töcar alabashayki. Dios Yayallä, 

qammi imaypis kushikuynï qaramanki. 

5Ay vïdallay vïda, ¿imanirtan turbakä? ¿Imanirtan llakikü? Dios 

Yayallamanmi imaypis creyikushaq. Paytam imaypis alabashaq. Paymi 
salvamaqnï Diosnï. 

 

Salmo 44 
Yanapananpaq Dios Yayata mañakunqan 

1 (1) Cantaqkunapa mandakuqninpaqmi. Corépita miraqkuna qellqayanqan 

salmum. 

1 (2) Dios Yaya, awilükunam willayämashqa mantsakaypaq kaqkunata rurar 

unay ayllükunata yanapanqaykita. 

2 (3) Kay nacionchö täkuyänanpaqmi unay runakunata qarqur 

ushakätsishkanki. 

3 (4) Manam kikinkunapa kallpankunawantsu kay nacionta qechuyarqan. Ni 

espädankunawantsu kaychö täkuq runakunata venciyarqan. Qammi 
derëcha kaq makikiwan vencishkanki. Unay ayllükunata kuyarmi 
yanapashkanki. 

4 (5) Dios Yaya, qammi mandayämaqnï rey kanki. Qammi conträkunata 

venciyänäpaq yanapayämashkanki. 

5 (6) Yanapayämaptikim conträkunata venciyä. Qampa shutikichömi 

atacayämaqkunata ushakätsiyä. 

6 (7) Venciyänäpaq manam flëchakunämantsu confiakuyä. Tsaynöllam 

espädäkunatsu salvayäman. 

7 (8) Qam yanapayämaptikim conträkunata venciyashkä. Qammi 

chikiyämaqkunata penqakuyman churashkanki. 

8 (9) Qamtam imaypis kushishqa agradëcikuyäshayki. Shutikichömi imaypis 

alabayäshayki.Selah 

9 (10) Peru kananqa ¿imatan päsashqa dëjaskayämänaykipaq? 

Dëjaskayämaptikim alläpa penqakur puriykäyä. Soldädükunatapis 
mananam yanapankinatsu. 

10 (11) Atacayämänanpaq conträkunata yanapaptikim qeshpir 

aywakuyashkä. Tsaymi paykuna imäkunatapis munayanqan kaqta 
apakuyashqa. 

11 (12) Pishtayänanpaq üshatanömi conträkunapa makinman 

churayämashkanki. Juklä nacionkunachö witsikashqa kayänäpaqmi 
qarqayämashkanki. 

12 (13) Kuyanqayki runakuna kayaptïpis barätullachömi 

rantikayämashkanki. Rantikayämanqaykiwan manam ni imata 
gänashkankitsu. 

13 (14) Pïmay ashayämänanpaqmi dëjayämashkanki. Juklä nacionkunapis 

ofendiyämarmi manakaqman churayäman. 

14 (15) Tsay nación runakuna musyapäyämänanpaqmi dëjayämashkanki. 

Rikaskayämarmi umankunatapis aywirraq burlakayäman. 

15 (16) Tsaymi imay hörapis alläpa penqakuyä. Qaqlläkunapis jankatmi 

ishkipakashqa. 

16 (17) Tsaynömi kayä conträkuna chikiyämaptin y ashayämaptin. 

17 (18) Tsaykunam päsayäman pactu ruranqantsikta cumpliykäyaptï. 

18 (19) Mandakunqaykikunatam imaypis mana qonqar cumpliyashkä. 

19 (20) Peru tsaynö kaykäyaptïpis mana ima kaqmanmi qarqayämashkanki. 

Alläpa mantsakaypaq tutapaychönö kayänäpaqmi dëjayämashkanki. 

20 (21) Qonqaskirniki juk diosta adorayaptïqa 

21 (22) musyankimanmi karqan. Dios Yaya, qammi llapanta musyanki. 

22 (23) Munanqaykinö kawayaptïmi chikiyämar imaypis wañutsiyäman. 

Pishtayänanpaq üshanömi kayä. 

23 (24) ¡Rikchay, Dios Yaya! ¿Imanirtan puñukuykanki? ¡Amana 

dëjaykayämaytsu! 

24 (25) ¿Imanirtan noqakunapita tsinkakunki? ¿Imanirtan 

qonqayämashkanki? ¡Imanö sufritsiyämanqanta rikaykullay! 

25 (26) Venciyämaptinmi ni imanakaytapis puëdiyänatsu. Penqakurmi jankat 

umpukashqa puriyä. 

26 (27) Taytay, yanapaykayällämay. Llakipäyämar libraykayällämay. 

 

Salmo 45 
Rey casaraptin cantapanqan 

1 (1) Cantaqkunapa mandakuqninpaqmi. Liriu waytakuna niyanqan cantupa 

tönunwan kay salmuta cantayanki. Corépita miraqkuna qellqayanqan 
salmum. Kuyakuy cantuta cantapanqan. 

1 (2) Shonqüchömi kuyakuy cantu kaykan. Tsay cantutam reyta kushishqa 

cantapäshaq. Akrashqa cantukunatam payta cantapäshaq. 

2 (3) Llapan runakunapita mas kuyakuypaqmi kanki. Cäsukuy munaytam 

parlankipis. Tsaymi Dios Yaya bendicionninta qamman imaypis churamun. 

3 (4) Alli chölu kanaykipaq tseqllaykiman espädaykita churay. 

Espädaykiwanmi orgullösu ichiranki. 

4 (5) Alli poderyuq karmi bestiata montarkur guërraman venciqllana 

aywanki. Prometiyämanqaykita cumplir defendiyämänaykipaqmi yarqunki. 
Qollmi shonqukunapa janan pelyarmi mana alli runakunata imaypis 
vencinki. Derëcha kaq makikiwanmi alläpa mantsakaypaq imaykatapis 
vencinki. 

5 (6) Flëchaykikunam fïlu puntayuq. Flëchaptikim contraykikunapa 

shonqunman yaykun. Llapan contrayki nacionkunatam vencinki. 

6 (7) Dios Yaya, trönuykichömi imayyaqpis mandakuq kanki. Qammi 

llapanta alli mandanki. 

7 (8) Pipis allita ruraptinmi kushikunki. Mana allita ruraptinmi rabyakunki. 

Tsaymi Dios Yaya qamta churashushkanki pïmaypitapis mas kushishqa 
kanaykipaq. 

8 (9) Mïrra mïrra, áloe áloe y canëla canëlanam llatapaykipis mushkun. 

Alläpa kuyakuypaq marfilwan adornashqam palaciuykikunapis. Tsaychömi 
arpakunata töcar kushikatsiyäshunki. 

9 (10) Palaciuykichömi kuyakuypaq atska princesa jipashkunapis kayan. 

Derëchaykichömi casaranaykipaq reina jamaykan. Paypa llatapanmi 
Ofirpita apayämunqan qori püruwan adornashqa. 

10 (11) Hïja, shumaq wiyamay. Kanan ninqaqta shumaq tantiyay. Marka 

majikikunapaq y aylluykikunapaq ama yarparaynatsu. 

11 (12) Kuyakuypaq kaptikim rey kuyashunki. Ollquykina kaykaptinqa 

payllatana cäsunki. 

12 (13) Tiro markapita runakunam qarayniki aparkur shayämunqa. 

Rïcukunapis yanapanaykipaqmi rugakuyäshunki. 

13 (14) Churakänanpaq jipashmi alläpa kuyakuypaq. Llatapanpis qoriwan 

adornashqa karmi alläpa chipakyanraq. 

14 (15) Kuyakuypaq shumaq bordashqa llatapan shukushqatam rey kaqman 

pushaykäyan. Jipashkunam qepanta aywaykäyan. Yanasankunapis 
watsutsuypa watsutsurmi aywaykäyan. 

15 (16) Alläpa kushishqam reypa palaciunman yaykuykäyan. 

16 (17) Taytay rey, tsurikikunapis unay castaykikunanömi rey kayanqa. 

Paykunatam mandäsiyäshunaykipaq maytsay markakunaman churanki. 

17 (18) Kay cantapanqaqkunata cantarmi imaypis yarpäyäshunki. Imaypis 

mana qonqarmi entëru nacionkunachö alabayäshunki. 

 

Salmo 46 
Dios Yaya tsapämaqnintsik kanqan 

1 (1) Cantaqkunapa mandakuqninpaqmi. Corépita miraqkuna qellqayanqan 

salmu. Lautata töcarnin cantayanki. 

1 (2) Dios Yayam tsinkakunantsik törrinö kaykan. Paymi imaykapitapis 

tsapämantsik. Imayka ñakaychöpis paymi yanapamantsik. 

2 (3) Patsa alläpa kuyuptinpis ama mantsakäshuntsu. Ni jirkakuna 

lamarman jundikäyaptinpis ama llakikushuntsu. 

3 (4) Lamar bunyaypa bunyar laqchikaptin y jirkakuna tsuktsukyäyaptinpis 

ama mantsakäshuntsu.Selah 

4 (5) Juk mayum kan Dios Yaya akranqan markachö täkuqkuna 

kushikuyänanpaq. Tsay runakunam poderösu Dios Yaya täkunqan 
markachö täkuyan. 

5 (6) Dios Yaya tsaychö kaptinmi tsay markata imaypis venciyanqatsu. 

Paymi patsa waranqanpita tsaychö täkuq runakunata yanapan. 

6 (7) Yanapaptinmi juklä nación runakuna qayaykachar tsuktsukyäyan. 

Parlamuptinmi kay patsapis rachikan. 

7 (8) Llapanta mandaq DIOS YAYAM noqantsikwan kaykan. Jacob servinqan 

Dios Yayam imaykapitapis tsapämantsik.Selah 

8 (9) DIOS YAYA mantsakaypaq ruranqankunata rikäyänaykipaq shayämuy. 

Paymi kay patsachö mantsakaypaq kaqkunata ruran. 

9 (10) Mandaptinmi maytsaychöpis guërra kannatsu. Flëchakunata y 

lanzakunatam llapanta pakir ushan. Guërra carrëtakunatapis jankatmi 
waykan. 

10 (11) Dios Yayam nin: <<Amana llakikuyaynatsu. Poderösu Dios Yaya 

kanqäta musyayay. Maytsay nacionkunam podernïchö kayan. 
Podernïchömi kay entëru patsapis kaykan>>. 

11 (12) Llapanta mandaq DIOS YAYAM noqantsikwan kaykan. Jacob 

servinqan Dios Yayam tsapämaqnintsik.Selah 

 

Salmo 47 
Dios Yaya rey kanqan 

1 (1) Cantaqkunapa mandakuqninpaqmi. Corépita miraqkuna qellqayanqan 

salmu. 

1 (2) ¡Entëru nacionkunachö täkuq runakuna! Makikikunata taqllar Dios 

Yayata alabayay. Llapayki kushishqa qayaykachar cantayay. 

2 (3) Poderösu DIOS YAYAQA mantsaypaqmi. Paymi entëru mundupa 

mandakuqnin rey. 

3 (4) Paymi yanapamashkantsik juklä nacionkunata venciskir 

podernintsikchö katsinapaq. Tsay runakunatam podernintsikman 
churamushqa. 

4 (5) Herenciantsik kananpaqmi täkunqantsik nacionta kikin 

entregamashkantsik. Tsaymi kuyanqan Jacobpita miraqkuna kar kushishqa 
kawakuntsik.Selah 

5 (6) DIOS YAYAM trönunman jamananpaq witsarqan. Witsaptinmi kushikur 

qayaykachäyarqan y cornëtakunatapis töcayarqan. 

6 (7) Dios Yayata alabashun. Mandamaqnintsik reyta alabashun. 

7 (8) Paymi entëru mundupa mandakuqnin rey. Salmuta cantar llapan 

shonquntsikwan payta alabashun. 

8 (9) Dios Yayam llapan nacionkunapa mandakuqnin rey. 

Paymi sagrädu trönunchö jamaykan. 

9 (10a) Llapan nacionkunachö täkuq mandakuq runakunam Dios Yaya 

kuyanqan runakunawan qorikäyan. Abraham confiakunqan Dios Yayata 
alabayänanpaqmi qorikäyan. 

10 (10b) Kay munduchö llapan mandakuqkunam Dios Yayapa poderninchö 

kayan. Dios Yayam llapanpita mas poderösu. 

 

Salmo 48 
Sión lömachö Dios Yaya täkunqan 

1 (1) Cantanapaq. Corépita miraqkuna qellqayanqan salmu. 

1 (2) DIOSNINTSIKMI poderösu. Täkunqan markachö imaypis payta 

alabashun. Sagrädu lömachö imaypis payta adorashun. 

2 (3) Alläpa shumaq kuyakuypaqmi Sión lömaqa. Tsay lömata rikarmi kay 

entëru munduchö runakuna kushikuyan. Norti kaqlächömi tsay löma 
kaykan. Llapanpaq poderösu Reymi tsaychö täkun. 

3 (4) Dios Yayam rikachakuna törrikunapita Jerusalén markata cuidan. 

Paymi Jerusalénchö täkuqkunata imaykapitapis tsapan. 

4 (5) Mandakuq reykuna qorikaskirmi Jerusalénta atacaq aywayarqan. 

5 (6) Peru Dios Yaya cuidanqanta rikaykurmi jankat upilakaskiyarqan. 

Imanayta mana puëdirmi jina höra qeshpir aywakuyarqan. 

6 (7) Warmi qeshyakunanpaq tsaripukunqannömi paykunata alläpa 

mantsakay tsarirqan. 

7 (8) Tarsispita shamuq büquikunata apäkuy wayra jankat 

ushakätsinqannömi tsay runakunata ushakätsishqa. 

8 (9) Llapanta mandaq DIOSNINTSIK täkunqan markachö tsaynö 

päsanqantam rikashkantsik. Tsaynöllam unay päsanqantapis 
willamashkantsik. Jerusaléntam imaypis Dios Yaya cuidanqa.Selah 

9 (10) Dios Yaya, templuykiman qorikarmi kuyakuq kanqaykita yarpäyä. 

10 (11) Poderyuq kanqaykita musyarmi entëru munduchöpis alabayäshunki. 

Poderösu karmi imaypis allillata ruranki. 

11 (12) Sión lömachöpis kushikuyätsun. Judá markakunachöpis 

kushikuyätsun. Pitapis mana jananpar juzganqaykipita kushikuyätsun. 

12 (13) Sión lömapa tumayay. Ayka törrikuna kanqanta yupayay. 

13 (14) Markapa murällantawan tsinkakuna wajinkunatapis shumaq 

rikapäyay. Waray warantin qepa yuriqkunata imanö kanqanta 
willayänaykipaq rikapäyay. 

14 (15) Dios Yayaqa imaypis Diosnintsikmi. Paymi wañunqantsikyaqpis 

cuidamantsik. 

 

Salmo 49 
Riquëzakunaman mana confiakunapaq kanqan 

1 (1) Cantaqkunapa mandakuqninpaqmi. Corépita miraqkuna qellqayanqan 

salmu. 

1 (2) Maytsaychö täkuq runakuna, kay mandakunqäta shumaq wiyayay. 

2 (3) Rïcukuna, waktsakuna, mandakuqkuna y wakikipis, kay 

mandakunqäta tantiyayay. 

3 (4) Alli yachaynïwanmi parlapäyäshayki. Shonqüchö imata yarpanqätam 

niyäshayki. 

4 (5) Shumaq yachatsikuytam willayäshayki. Arpata töcarmi ima 

yarpanqätapis tantiyatsiyäshayki. 

5 (6) Ama mantsakäshuntsu ima desgraciakuna päsamashqapis. Ama 

mantsakäshuntsu chikimaqnintsikkuna contrantsik shäriyaptinpis. 

6 (7) Paykunaqa riquëzankunallamanmi confiakuyan. Imaykankuna 

kanqantam aläbakuyan. 

7 (8) Tsaynö kaykarpis wañuypita manam salvakäyanqatsu. Manam ni pipis 

Dios Yayata pägantsu wañuypita salvananpaq. 

8 (9) Mayjina rïcu kaptinpis qellaynin manam paqtantsu vïdanta 

rantinanpaq. 

9 (10) Manam ni pipis mana wañuqqa kantsu. Llapan runakunam ushakaqlla 

kayan. 

10 (11) Yachayyuq y mana yachayyuq runakunapis wañuqllam kayan. 

Qorinqan riquëzanpis jukpaqmi quëdan. 

11 (12) Atska chakran kaptinpis sepultüram wajin kanqa. Tsaypita mana 

yarqamurmi imayyaqpis pamparanqa. 

12 (13) Runaqa mayjina rïcu karpis manam asïpaqtsu kawan. Wätakunanö 

ushakaqllam kaykan. 

13 (14) Tsaynömi kallpankunallaman confiakuqkunaqa ushakäyanqa. 

Orgullösukunapis llapanmi ushakäyanqa.Selah 

14 (15) Pishtayänanpaq üshata qatiraqnömi tsay runakunatapis wañuy 

qatiran. Wañushqakunamanmi apaykan tsaychö ushakäyänanpaq. 
Paykunapa wajinkunaqa sepultürallam kanqa. Wañuskiyaptinmi alli ruraq 
runakuna kushikuyanqa. 

15 (16) Peru noqam sïqa pamparanqällachöqa ushakäshaqtsu. Dios Yayam 

puntanman pushamanqa.Selah 

16 (17) Pipis rïcuyaptin y wajinchö imaykanpis kaptin ama codiciayaytsu. 

17 (18) Wañurqa manam ni imantapis apanqatsu. Jinallanmi aywakunqa. 

18 (19) Kushishqa kawashqa karpis y rïcu kanqanpita runakuna 

aläbayaptinpis 

19 (20) wañunanpaq höran chämunqam. Wañuskirqa manam ni imaypis 

atsikyay patsata rikanqanatsu. 

20 (21) Runaqa mayjina rïcu karpis manam asïpaqtsu kawan. Wätakunanö 

ushakaqllam kaykan. 

 

Salmo 50 
Llapanta Dios Yaya juzganqan 

1a (1a) Asaf qellqanqan salmu. 

1 (1b) Poderyuq DIOS YAYAM kay patsachö täkuqkunata qayaykätsin. 

Rupay yarqamunan kaqlächö täkuqkunatawan rupay jeqanqan kaqlächö 
täkuqkunatam qayaykätsin. 

2Dios Yayam Sión lömapita chipakyämun. Tsay lömam llapanpitapis mas 

kuyakuypaq. 

3Diosnintsikmi shamuykanna. Shamunqanmi wiyakämun. Puntantam 

imaykatapis rupaq nina shamuykan. Lädunkunapam löcu tamyawan 
mangäda shamuykan. 

4Israel runakunata juzgarmi ciëluta y kay patsata testïgu kayänanpaq 

qayan. 

5Paymi nin: <<Sacrificiuta rurar 

noqawan pactu ruraqkunata qorikätsiyämuy>>. 

6Ciëlum willakun Dios Yaya alli juzgakuq kanqanta. Paymi pïmaytapis 

juzgan.Selah 

7Dios Yayam nin: <<Kuyanqä Israel runakuna, kanan niyanqaqta shumaq 

wiyayämay. ¡Noqam Dios kä! ¡Noqam Diosniki kä! Tsaymi jutsaykikunapita 
juzgayäshayki. 

8<<Sacrificiukunata noqapaq waykayanqaykim alli. Ñawpächö imaypis 

waykayaptikim kushikü. 

9Peru tsaynö kaptinpis corralnikipita mallwa törukunata manam wanätsu. 

Qenchaykipita cabrakunatapis manam wanätsu. 

10Noqapam muntichö wätakuna y maytsay jirkakunachö wäkakunapis. 

11Tukuyläya pishqukunatapis reqïmi. Llapan wätakunapis noqapam. 

12Kay patsa y kay patsachö kaqkunapis noqapa kaykaptinqa mallaqarpis 

manam qamkunataraqtsu mañakuyaqman. 

13¿Acäsu törupa aytsanta mikurku o chïvupa yawarninta upyarku kawä? 

14<<Apayämunqayki sacrificium kanman llapan shonquykikunawan 

agradëcikayämanqayki. Tsaynölla llapan äniyämanqaykita cumpliyay. 

15Imayka ñakaykuna shamuptinpis mañakayämay. Mañakayämaptikim 

yanapayäshayki. Yanapayanqaqta tantiyarmi alabayämanki>>. 

16Peru mana alli ruraq runatam Dios Yaya nin: <<Qamqa ¿imanirtan 

leynïkunata willakur purinki? Runakunawan pactu ruranqäpaqpis 
¿imanirtan parlar puriykanki? 

17Qamqa manam corrigiptiqpis chaskikunkitsu. Yätsiptiqpis manam 

chaskikunkitsu. 

18Suwakunawanmi acuerdu kanki. Adulteriu jutsata ruraqkunawanpis apay 

marqaymi kaykanki. 

19Llutallam shimiki tarinqanta parlanki. Llullakurmi imaykatapis 

engañakunki. 

20Wawqikitapis manakaqtam tumpanki. Yawarniki kaykaptinmi ashanki. 

21Tsaykunata ruraptikipis manam ni ima nishkaqtsu. ¿Tsayku qamnö 

kanqäta yarpanki? Kananmi sïqa puntäman ichïkatsirniki shimpishayki. 
Llapan ruranqaykitam jorqapushayki. 

22<<Mana cäsukuqkuna, niyanqaqkunata shumaq tantiyakuyay. Illaqpita 

shamuykur ushakätsiyaptiq manam ni pipis salvayäshunkitsu. 

23Agradëcikayämanqaykim rasunpa kaq sacrificiu. Tsaynö 

agradëcikayämarmi respitayämanki. Munanqänö kawaqkunatam 
salvashaq>>. 

 
 

Salmo 51 
Jutsa ruranqanpita perdonananpaq mañakunqan 

1-2 (1-2) Cantaqkunapa mandakuqninpaqmi. Betsabéwan David jutsata 

rurayanqanpitam profëta Natán piñaparqan. Tsaymi jutsanpita pësakur kay 
salmuta David qellqarqan. 

1 (3) Llakipäkuq Diosnï, perdonaykallämay. Llakipäkuq kaynikiwan jutsalläta 

qonqaykullay. 

2 (4) Mana allita ruranqäpita mayllaykallämay. Jutsäpita perdonaykallämay. 

3 (5) Mana cäsukuq kanqätam pësakullä. Jutsa ruranqätam imaypis 

yarparaykä. 

4 (6) Qampa contraykim jutsata rurashkä. Mana cäsurnikim piñatsishkaq. 

Rasun kaqtam juzgamanki. Imanö defendikuytapis manam puëdïtsu. 

5 (7) Yurinqä junaqpitam jutsasapa kä. Mamäpis jutsayuqtam wachamashqa. 

6 (8) Jutsa ruranqanta reconöciqtam kuyanki. Qammi jutsayuq kanqäta 

shonqüchö tantiyatsimanki. 

7 (9) Hisöpu jachawan purificämaptikim limpiu kashaq. Mayllamaptikim 

jankapitapis mas yuraq kashaq. 

8 (10) Shonqulläman kushikuyta churaykallämuy. Llakikuyman churamashqa 

karpis yapay kushikaykatsillämay. 

9 (11) Jutsalläpita perdonaykallämay. Mana allikunata ruranqäta ama 

yarpaykullaytsu. 

10 (12) Dios Yayallä, munanqaykinö kawanäpaq limpiu shonquta 

qaraykallämay. Nimanqaykita imaypis cäsunaqpaq yanapaykallämay. 

11 (13) Puntaykipita ama qarqaykallämaytsu. Espíritu Santuykitapis ama 

qechuykallämaytsu. 

12 (14) Salvamanqaykipita yapay kushishqa kawakunäpaq yanapaykallämay. 

Cäsukuq kanäpaq tantiyaykatsillämay. 

13 (15) Mana cäsukuqkunatam tantiyatsishaq cäsuyäshunaykipaq. Jutsa 

rurayta dëjaskirmi qamtana cäsuyäshunki. 

14 (16) Salvakuq Dios Yayallä, runa majïta wañutsinqäpita perdonaykallämay. 

Perdonamanqaykipitam kushishqa cantar imaypis alabashayki. 

15 (17) Llapan shonqüwan alabanaqpaq yanapaykallämay. 

16 (18) Sacrificiuta apamunätam munankitsu. Apamunäta munaptikiqa 

apamümanmi. 

17 (19) Sacrificiuta apamunqäpa rantinmi jutsäpita arrepentikur llapan 

shonqüwan humillakunäta munanki. Dios Yayallä, jutsankunapita 
llakikuqkunatam llakipanki. 

18 (20) Siónta llakipaykullay. Jerusalénpa murällanta allitsaykullay. 

19 (21) Tsaymi mandayämanqaykinö sacrificiukunata waykayäshaq. Mallwa 

törukunatam altarnikichö waykayäshaq. 

 

Salmo 52 
Mana alli runa allish tukunqan 

1-2 (1-2) Cantaqkunapa mandakuqninpaqmi. Doeg shutiyuq edomita runa Saúl 

kaqman aywaykur Ahimelecpa wajinchö David kanqanta willaskiptinmi kay 
salmuta David qellqarqan. 

1 (3) Poderyuq kar ¿imanirtan mana allikunata ruranqaykipita allish tukunki? 

Dios Yayam imaypis kuyakuq. 

2 (4) Qamqa mana allikunata ruranaykillapaqmi imaypis yarparaykanki. Runa 

majikita tumpanqaykim puñalnö kaykan. 

3 (5) Allikunata ruranqaykipa rantinmi mana allikunata ruraykanki. Rasun 

kaqta parlanqaykipa rantinmi llullakuy gustashunki.Selah 

4 (6) Pitapis manakaqman churarmi imaypis llullakunki. 

5 (7) Tsaymi wajikipita Dios Yaya qarqushunki. Wañutsishurnikim jankat 

ushakätsishunki.Selah 

6 (8) Dios Yayata cäsuqkunam tsayta rikar mantsakäyanqa. Asiparmi 

niyanqa: 

7 (9) <<Maski rikäyay tsay runata Dios Yaya castiganqanta. Dios Yayaman 

confiakunqanpa rantinmi rïcu kayllanman confiakurqan. Jutsa ruraytam ni 
imay dëjarqantsu>>. 

8 (10) Peru noqaqa olïvu jachanö verdi rämasapam Dios Yayapa wajinchö 

kaykä. Paypa kuyakuyninmanmi imayyaqpis confiakü. 

9 (11) Dios Yayallä, allillata ruraq kanqaykipitam imaypis agradëcikushayki. 

Qamman creyikamuqkunapa puntanchömi imaypis alabashayki. 

 

Salmo 53 
Jutsa rurayllachö runa kawanqan 

Salmo 14 

1 (1) Cantaqkunapa mandakuqninpaqmi. Mahalat. David qellqanqan salmum. 

1 (2) Mana tantiyakuq runakunam shonqunkunachö yarpar niyan: <<Diosqa 

manam kantsu>>. Paykunaqa mana alli ruraykunaman umankuna 
churakashqam kayan. Ima rurayanqanpis alläpa penqakuypaqmi. Manam 
mayqanpis alli ruraqqa kantsu. 

2 (3) DIOS YAYAM ciëlupita runakunata rikaykämun. Paymi pipis tantiyakuqta 

ashiykan. Payta pipis ashiqtam ashiykan. 

3 (4) Peru runakunam llapanpis jutsa rurayllachö kawayan. Llapanmi mana 

allikunata rurayan. Manam pipis alli ruraqqa kantsu. Manam ni jukllayllapis 
kantsu. 

4 (5) Mana alli ruraq runakunaqa ¿manatsuraq tantiyakuyan? Paykunam 

tantata mikuqnö Dios Yaya kuyanqan runakunata ushakätsiyan. DIOS 

YAYAMAN manam ni imay mañakuyantsu. 

5 (6) Paykunam imapis mana kaykaptin illaqpita mantsakäyanqa. 

Paykunatam Dios Yaya chikir penqakuyman churanqa. Wañuskatsirmi 
tullunkunatapis wakpa kaypa witsinqa. 

6 (7) ¡Allim kanman Siónpita Israel runakunata Dios Yaya salvaptin! 

Salvaptinmi Jacobpita miraq Israel runakuna alläpa kushikuyanqa. 

 

Salmo 54 

Salvananpaq Dios Yayata mañakunqan 
1-2 (1-2) Cantaqkunapa mandakuqninpaqmi. Cuerdayuq instrumentuta 

töcarnin cantayanki. Zif runakuna Saúl kaqman aywaykur paykuna 
täkuyanqan läduchö David tsinkaraykanqanta willakuskiyaptinmi kay salmuta 
David qellqarqan. 

1 (3) Dios Yaya, pïmaypis shutikita parlananpaq salvaykallämay Poderösu 

kaynikiwan tsapaykallämay. 

2 (4) Mañakamunqaqta wiyaykallämay. Ninqaqkunata wiyaykallämay. 

3 (5) Juklä runakunam conträ tikrayashqa. Mana alli runakunam 

wañutsiyämayta munayan. Tsay runakunaqa manam qampitapis 
mantsakuyantsu.Selah 

4 (6) Qammi mana dëjaypa yanapaykämanki. Qam yanapamaptikim 

kawaykäraq. 

5 (7) Sufritsiyämanqanpita chikimaqkunatapis sufriykatsillay. Änimanqaykita 

cumplir tsay runakunata ushakaykatsillay. 

6 (8) Llapan voluntänïwanmi sacrificiupaq wätata apamushaq. DIOS 

YAYA, allillata ruraq kaptikim shutikichö alabashayki. 

7 (9) Qamtam alabashayki llapan llakikuynïpita jipimanqaykipita. Kikïpa 

ñawïwanmi rikäshaq conträkunata ushakätsinqaykita. 

 

Salmo 55 
Qatikachaptin Dios Yayata mañakunqan 

1 (1) Cantaqkunapa mandakuqninpaqmi. Cuerdayuq instrumentuta töcar kay 

salmuta cantayanki. David qellqanqan. 

1 (2) Dios Yaya, mañakamunqaqta chaskiykallämay. Rugakamunqaqta 

wiyaykallämay. 

2 (3) Qayakamuptï wiyaykallämay. Löcuyaypaqraqmi llakikuy tsariman. 

3 (4) Conträkuna jurapäyämaptinmi alläpa mantsakü. Jutsa ruraqkuna 

sufritsiyämaptinmi llakikü. Imayka problëmamanmi jitarpayäman. Alläpa 
rabyarmi conträ shäriyan. 

4 (5) Wañuypam mantsakay achkuman. Shonqüpis puruq puruqyanraqmi. 

5 (6) Mantsakaywanmi tsuktsukyäraq. Alläpa mantsakaymi achkumashqa. 

6 (7) Tsaymi yarpachakur nï: <<¡Palumapanö riprä kanman! Tsayqa karupa 

pärir aywaskirchi tranquïlu kawaküman. 

7 (8) Pärirchi karupa aywaküman. Tranquïlum tsunyachö täküman.Selah 

8 (9) Cörrillam qeshpir aywaküman. Apäkuy wayrapita y apäkuy tamyapita 

tsinkaqnömi tsinkaräman>>. 

9 (10) Conträkunam kikinkunapura piñakur pelyaqta rikä. Dios Yaya, 

paykunata ushakaykatsillay. Willanakurpis amana tantiyanakuyätsunnatsu. 

10 (11) Paykunam paqasta junaqta markachö puriyan. Llapanmi jutsa 

rurayllachö kawayan. 

11 (12) Cällikunachöpis wañutsinakur y llullakurmi kayan. 

12 (13) Conträ parlayaptin manam cäsümantsu. Chikimaqnï qatikachämaptin 

qeshpirmi aywaküman. 

13 (14) Peru confiakunqä y kuyay amïgü kaykar conträ shäriptinmi sïqa alläpa 

llakikü. 

14 (15) Paywanmi paqta Dios Yayapa wajinmanpis aywarqä. Paqtam kushi 

kushi parlar puriyarqä. 

15 (16) Chikimaqnïkunapa supayninkuna illaqpita apatsun. Paykunataqa 

kawaykaqllata pampayätsun. Jutsa rurayllapaqmi shonqunkunachöpis 
yarparäyan. 

16 (17) Peru noqam sïqa Dios Yayata mañakushaq. Paymi conträkunapa 

makinpita salvamanqa. 

17 (18) Alliqpa, tardipa y paqaspapis Dios Yayatam waqapäshaq. Paymi 

waqapanqäta wiyamanqa. 

18 (19) Conträ shäriyaptinmi tsapämanqa. Maytsikaq chikimaqkuna 

kayaptinpis paymi salvamanqa. 

19 (20) Conträkunaqa jutsa rurayta manam dëjayantsu. Dios Yayapitapis 

manam mantsakuyantsu. Tsaynö kaykäyaptinmi mañakunqäta wiyamar Dios 
Yaya penqakuyman churanqa. Dios Yayam imayyaqpis rey.Selah 

20 (21) Conträ shäriqkunam amïgunkunatapis maqayan. Kuyanakur 

kawayänanpaq äniskirpis manam cumpliyantsu. 

21 (22) Alli shimillankunapam parlapäyan, peru shonqunkunachöqa amïgunpa 

contranmi shäriyan. Mishki mishkilla parlanqanmi alli afilashqa cutsillunöraq. 

22 (23) Llapan llakikuynikikunata DIOS YAYAPA poderninman churaykuyay. 

Paymi imaykachö yanapayäshunki. Cäsuqkunatam ni imaypis dëjanqatsu. 

23 (24) Dios Yaya, wañutsikuqkuna y llullakuqkuna pöcu tiempulla 

kawayätsun. Jövinllaraq kaykar wañuyätsun. Noqam qamllaman imaypis 
confiakamü. 

 

Salmo 56 

Dios Yayaman confiakur mañakunqan 
1 (1) Cantaqkunapa mandakuqninpaqmi. Karu markachö paluma upälla 

kakunqan niyanqan cantupa tönunwan kay salmuta cantayanki. Gat partichö 
filisteo runakuna prësu achkuyanqanta yarpaskirmi kay salmuta David 
qellqarqan. 

1 (2) Dios Yayallä, llakipaykallämay. Runakunam wañutsiyämänanpaq 

qatikachäyäman. Conträ shärirmi imay hörapis atacayäman. 

2 (3) Qoyat qoyatmi qatikachäyäman. Atskaqmi allish tukur conträ shäriyan. 

3 (4) Dios Yaya, mantsakurpis qammanmi confiakamü. 

4 (5) Prometimanqaykita cumpliq kaptikim qamta alabaq. Qamman 

confiakurmi pipitapis mantsakütsu. Runakuna conträ kayaptinpis manam 
llakikütsu. 

5 (6) Imay hörapis mana alli shiminkunapam qayapäyäman. Imaypis 

rabyatsiyämänanllapaqmi yarparäyan. 

6 (7) Maylä tsayläman churanakuskirmi maypa aywaptïpis 

wañutsiyämänanpaq shuyaräyäman. 

7 (8) Dios Yayallä, rabyar llapanta ushakaykatsillay. Mana juk dëjaypa 

ushakaykatsillay. 

8 (9) Rikämashkankim makinkunapita ayka kuti qeshpinqätapis. Musyankim 

ayka kuti waqanqätapis. Llapantam libruykiman qellqashkanki. 

9 (10) Musyämi mana dëjaypa yanapamanqaykita. Yanapamänaykipaq 

mañakuptiqmi conträkuna qeshpir aywakuyanqa. 

10 (11) Prometinqaykita cumpliptikim alabaq. Änimanqaykita ruraptikim 

alabaq. 

11 (12) Qamman confiakamurmi pipitapis mantsakütsu. Conträ shäriyaptinpis 

manam llakikütsu. 

12 (13) Dios Yayallä, prometinqaqtam cumplishaq. Agradëcikurmi 

alabashayki. 

13 (14) Wañutsiyämänan kaykaptinmi salvamashkanki. Puntaykichö 

kawanäpaqmi makinkunapita qeshpitsimashkanki. Tsaymi atsikyaychönö 
kushishqa kawakuykä. 

 

Salmo 57 
Chikiqninkunapita salvananpaq mañakunqan 

Salmo 108.1-5 

1 (1) Cantaqkunapa mandakuqninpaqmi. Ama ushakätsiyaytsu niyanqan 

cantupa tönunwan kay salmuta cantayanki. Saúlpita qeshpir machayman 
tsinkakunqanta yarparmi kay salmuta David qellqarqan. 

1 (2) Dios Yayallä, llakipaykallämay. Ama dëjaykallämaytsu. Qamllamanmi 

tsinkakamü. Peligru päsanqanyaq riprayki qopinman pakaykallämay. 

2 (3) Poderösu Dios Yayallä, imaypis yanapamaqnï kaptikim mañakallämuq. 

3 (4) Qammi ciëlupita llakipämar imaypis yanapamanki. Chikiqnïkuna 

rabyashqa qatikachäyämaptinpis qammi salvamanki.Selah 

4 (5) Conträkuna wañutsimayta munayaptinmi leonkunapa chawpinchönö 

kaykä. Paykunapam kirunkunapis lanzanö y flëchanö. Qallunkunapis imayka 
fïlu espädanömi. 

5 (6) Dios Yayallä, gloriachöpis poderösum kanki. Kay patsachöpis 

poderösum kanki. 

6 (7) Chikiqnïkunam purikunäman trampata churayashqa. Alläpa 

mantsakaptïmi valornïpis ushakarqan. Purikunächömi pözuta uchkuyashqa. 
Peru kikinkunam tsayman jeqayashqa.Selah 

7 (8) Dios Yayallä, shonqü listum kaykan. Cantukunata cantarmi alabashayki. 

Llapan shonqüwanmi alabashayki. 

8 (9) ¡Rikchay, alma! ¡Rikchay, arpa! ¡Rikchay, salteriu! ¡Dios Yayata tsaka 

tsakallana alabashun! 

9 (10) Dios Yayallä, llapan runakunapa puntanchömi alabashayki. Maytsay 

nación runakunapa puntanchömi alabashayki. 

10 (11) Kuyamanqaykita manam ni imanö tantiyätsu. Ciëluchöpis manam ni pï 

kantsu äninqanta qamnö cumpliqqa. 

11 (12) Dios Yayallä, gloriachöpis poderösum kanki. Kay patsachöpis 

poderösum kanki. 

 

Salmo 58 
Autoridäkuna alli justiciata rurayänanpaq Dios Yayata mañakunqan 

1 (1) Cantaqkunapa mandakuqninpaqmi. Ama ushakätsiytsu niyanqan 

cantupa tönunwan kay salmuta cantayanki. David qellqanqan. 

1 (2) Poderyuq autoridäkuna, ¿rasunpa kaqllataku runakunata juzgayanki? 

¿Alli justiciataku rurayanki? 

2 (3) Qamkunam mana allikunata rurayänaykillapaq yarparaykäyanki. Tsaymi 

kay nacionchö runakunata chikinakatsiyanki. 

3 (4) Mana alli ruraq runakunam yuriyanqanpita mana alli ruraq kayan. 

Llullakuqkunapis yuriyanqanpitam llullakuq kayan. 

4-5 

4-5 (5-6) Tsay mana alli ruraq runakunam venenösu culebranö kayan. Brüju 

töcapaptin mana cäsuq culebranömi kayan. Alli runakuna tantiyatsiyaptinpis 
upa tukurmi chaskiyantsu. 

6 (7) ¡Dios Yayallä, mana alli ruraqkunapata kirunkunatapis shaquy! ¡Tsay 

runakunapa curmïlluntapis pakiy! 

7 (8) Maki paltachö yaku ushakaqnö ushakäyätsun. Jarutakushqa qewanö 

ushakäyätsun. 

8 (9) Lakatupa llupinnö ushakäyätsun. Shullu wamra aktsita mana rikaqnö 

kayätsun. 

9 (10) Imatapis manaraq musyar kashata nina rupaqnö ushakäyätsun. Mana 

alli qorata llupiskir jitariqnö kawaykaqta jitariyätsun. 

10 (11) Contrankuna tsaynö ushakäyaptinmi Dios Yayata cäsuq runakuna 

kushikuyanqa. Chikiqninkunapa yawarninwanmi chakinkunatapis kushishqa 
mayllakuyanqa. 

11 (12) Tsaymi llapan niyanqa: <<¡Dios Yayata allipaqmi cäsurqantsik! ¡Dios 

Yayam llapan runakunata juzganqa!>> 

 

Salmo 59 
Imapitapis tsapämaqnintsik Dios Yaya kanqan 

1 (1) Cantaqkunapa mandakuqninpaqmi. Ama ushakätsiytsu niyanqan 

cantupa tönunwan kay salmuta cantayanki. Payta wañutsiyänanpaq 
wajinman Saúl kachanqanta yarparmi kay salmuta David qellqarqan. 

1 (2) Dios Yayallä, chikimaqnïkunapita libraykallämay. Atacamaqnïkunapita 

tsapaykallämay. 

2 (3) Mana alli runakunapita libraykallämay. Wañutsikuqkunapita 

salvaykallämay. 

3 (4) DIOS YAYA, ima jutsatapis mana ruraykaptïmi poderyuq runakuna 

wañutsiyämänanpaq shuyaraykäyäman. 

4 (5) Mana allikunata mana ruraykaptïmi conträkuna atacayämänanpaq 

alistakuykäyan. ¡Sas shamur yanapaykallämay! ¡Imanö kanqäta 
rikaykallämay! 

5 (6) Llapanta mandaq DIOS YAYA, qammi Israel runakunata kuyaq Dios 

kanki. Mana cäsukuq mana alli runakunata castigaykullay. Paykunataqa ama 
llakipaykuytsu.Selah 

6 (7) Paykunam paqaspa kutimur allqu aullaqnö timpullyarraq markatapis 

tumapäyan. 

7 (8) Rabyarmi pushuqaytapis kachuyanraq. Mana wiyanqaykita yarparmi 

tukuyläya mana allikunata parlayan. 

8 (9) DIOS YAYALLÄ, paykunatam kushipanki. Mana confiakamuqkunatam 

asipanki. 

9 (10) Qammi tsapämaqnï kanki. Qammi imaykapitapis cuidamaqnï kanki. 

10 (11) Qammi kuyamaqnï Dios Yaya kanki. Musyämi yanapamänaykipaq 

kanqanta. Janä pelyaptikim chikimaqkunata vencinqaykita rikäshaq. 

11 (12) Tsay llapan runakunata ama ushakaykatsillaytsu. Poderösu 

kaynikiwan maytsaypa qarquykullay. Tsaynöpam castiganqaykita imaypis 
qonqayäshaqtsu. ¡Dios Yayalläkuna, tsapäyämaq escüdükunam kanki! 

12 (13) Paykunam imata parlarpis mana allita parlayan. Allish tukur 

llullakuyanqanpita imayka desgraciapis päsatsun. 

13 (14) Rabyaynikiwan jankat ushakaykatsillay. Paykunata mana juk dëjar 

ushakaykatsillay. Tsaynöpam pïmay musyanqa Jacobpa mirayninkunachö y 
maytsay nacionkunachö rey kanqaykita.Selah 

14 (15) Tsay mana alli runakunam paqaspa kutimur allqu aullaqnö 

timpullyarraq markatapis tumapäyan. 

15 (16) Wakpa kaypam mikuyta ashir puriyanqa. Mikuy tariyanqanwan 

pachankuna mana juntaptinmi allqu aullaqnöraq qayaraykachäyanqa. 

16 (17) Peru noqam sïqa poderösu kanqaykipita cantapäshayki. Kuyakuq 

kanqaykipitam cada alliq alabashayki. Qammi imaykapitapis tsapämaqnï 
kanki. Qammi llakikunqä höra tsinkakunä kanki. 

17 (18) Dios Yaya, qamtam alabashayki. Qammi tsapämaqnï y tsinkakunä 

kanki. Qamllam kuyamaqnï Dios kanki. 

 

Salmo 60 
Yanapananpaq Dios Yayata mañakunqan 

Salmo 108.6-13 

1-2 (1-2) Cantaqkunapa mandakuqninpaqmi. Liriu waytakuna niyanqan 

cantupa tönunwan kay testimoniu salmuta cantayanki. David qellqanqan 
salmu. Yachatsinapaqmi. Naharaim partichö y Soba partichö täkuq Aram 
runakunawan pelyanqanta yarparmi kay salmuta qellqarqan. Tsaynöllam 
Joab tsaypita kutir chunka ishkay waranqa (12,000) edomita runakunata 
Kachi Pampachö wañutsinqanta yarparnin kay salmuta qellqarqan. 

1 (3) Dios Yayallä, rabyaskirmi yanapayämankinatsu. Kanan yapay 

yanapaykayällämay. 

2 (4) Qammi castïguykiwan kay patsata kuyutsir resyatsishkanki. Tsay 

resyashqa patsata kutikätsir allitsaykullay. 

3 (5) Alläpa ñakaymanmi churayämashkanki. Qam castigayämaptikim vïnu 

upyashqa runa machashqa kanqannö upilakashqa kaykäyä. 

4 (6) Qampita mantsakuyaptïqa chikimaqkuna manaraq flëchayämaptin 

qeshpir aywakuyänäpaq yanapaykayällämay.Selah 

5 (7) ¡Poderösu kaynikiwan libraykayällämay! Tsaynöpam kuyanqayki 

runakuna kar librina kayäshaq. 

6 (8) Templunchömi Dios Yaya nirqan: <<Siquem partita y Sucot pampatam 

kushishqa entregayäshayki. 

7 (9) Galaad runakuna y Manasés runakuna täkuyanqan partikunapis 

noqapam. Efraín runakunaqa guërrachö tsapäkunä cascum kayan. Judá 
runakunaqa mandakunä väram kayan. 

8 (10) Moab nacionmi mayllakunä lavatoriu kayan. Edom nacionmanmi 

llanqïta jitarishaq. Filisteo runakunata venciskirmi alläpa kushikushaq>>. 

9 (11) Murallashqa markata atacayänäpaq ¿piraq pushayämanqa? Edom 

nacionta atacayänäpaq ¿piraq pushayämanqa? 

10 (12) Dios Yayallä, dëjaskayämaptikiqa yanapayämänanpaq manam ni pipis 

kantsu. Mananam soldädükunatapis yanapankinatsu. 

11 (13) Runakuna yanapayämaptinpis manam servimantsu. Conträkunata 

venciyänäpaq yanapaykayällämay. 

12 (14) Dios Yaya yanapamashqam vencishun. Paymi chikiqnintsikkunata 

ushakätsinqa. 

 

Salmo 61 
Mana allikunapita tsapänanpaq Dios Yayata mañakunqan 

1 (1) Cantaqkunapa mandakuqninpaqmi. Cuerdayuq instrumentuta töcar 

cantayanki. David qellqanqan salmu. 

1 (2) Dios Yayallä, qayakamuptï wiyaykallämay. Mañakamuptï 

chaskiykallämay. 

2 (3) Manana valornï kaptinmi shonqüpis ushakaykanna. Markäpita alläpa 

karuchö karmi rugakur mañakallämuq. Mas altu qaqaman pakaykallämay. 

3 (4) Qammi tsinkakunä törri kanki. Qammi chikimaqkunapita tsapämaq kanki. 

4 (5) Sagrädu carpaykichömi imaypis täkuyta munä. Ripraykiwanmi 

imaykapitapis tsapämanki.Selah 

5 (6) Dios Yayallä, llapan äninqaqtam musyanki. 

Qampita mantsakuqkuna chaskiyänanpaqmi herenciata qaramashkanki. 

6 (7) Rey atska wata kawananpaq yanapaykullay. Payqa imayyaqpis 

kawaykullätsun. 

7 (8) Bendicionnikiwan imaypis mandakuykullätsun. Mana dëjaypa 

yanapaykullay. 

8 (9) Tsaynö yanapanqaykipitam alabarniki imaypis cantashaq. Llapan 

prometinqaqkunatam waran waran cumplishaq. 

 

Salmo 62 
Dios Yayaman confiakunqan 

1 (1) Cantaqkunapa mandakuqninpaqmi. Jedutúnpaqmi. David qellqanqan 

salmu. 

1 (2) Dios Yayallam tranquïlu kawakunäpaq yanapaman. Paypitam 

salvacionnï. 

2 (3) Payllam imaykapita tsapämar salvaman. Tsinkakunä rumi kaptinmi mana 

alliman ishkishaqtsu. 

3 (4) Qamkuna ¡imayyaqraq atacayämanki! ¡Imayyaqraq wañutsimayta 

munayanki! Juchunaykaq perqatanömi tanqayämanki. Qotukaykaq 
qenchatanömi kunjayämanki. 

4 (5) Qamkunam wañutsiyämänaykillapaq yarparaykäyanki. Llullakurmi 

alläpa kushikuyanki. Janan shonqullam alli tupäkuyanki. Peru 
shonquykikunachöqa chikiyämankim.Selah 

5 (6) Dios Yayam tranquïlu kawakunäpaq yanapäman. Payllamanmi imaypis 

confiakü. 

6 (7) Paymi imaykapitapis tsapämar salvaman. Tsinkakunä rumi kaptinmi 

mana alliman ishkishaqtsu. 

7 (8) Dios Yayam salvamaqnï. Pay yanapamaptinmi kushishqa kawakü. 

Paymi cuidamar tsapäman. 

8 (9) Marka majikuna, imaypis Dios Yayaman confiakushun. Llapan 

shonquntsikwan payta mañakushun. Dios Yayam tsapämaqnintsik.Selah 

9 (10) Runakunaqa waktsa o rïcu karpis jamaynöllam kayan. Llapan 

runakunata qoriskir balanzachö pësaptinpis manam pësunkuna kantsu. 

10 (11) Tsaymi suwakuyman ama churakäyaytsu. Jukpa imantapis 

suwayanqaykiwan ama allish tukuyaytsu. Rïcuyarpis kayäpushunqaykiman 
ama confiakuyaytsu. 

11 (12) Dios Yaya, atska kutim wiyashkä poderösu 

12 (13) y llakipäkuq kanqaykita. Qammi pitapis imanö kawanqanpita juzganki. 

Salmo 63 
Dios Yayata ashinqan 

1 (1) David qellqanqan salmu. Judá nacionpa tsunyanchö kanqanta yarparmi 

kay salmuta qellqarqan. 

1 (2) ¡Dios Yayallä, qamllam Diosnï kanki! Atsik atsikllanam qamta ashiq. 

Yakunaqnöraqmi puntaykichö kayta munä. Wañuyparaqmi qamwan kawayta 
munä. Alläpa tsaki arenïlla chakranömi kaykä. 

2 (3) Templuykichö revelamänaykitam munä. Poderösu kanqaykitam 

tantiyayta munä. 

3 (4) Kuyamanqaykim kawaynïpitapis mas alli. Tsaymi llapan shonqüwan 

imaypis alabashayki. 

4 (5) Kawanqäyaqmi imaypis agradëcikushayki. Makïta pallarkamurmi 

mañakamushaq. 

5 (6) Llapan shonqüwan kushishqa alabarnikim contentakushaq. Imayka alli 

mikuyta mikur kushikunqänömi kushikushaq. 

6 (7) Cämächöpis qamllapaqmi yarparaykä. Mana puñuyta puëdirpis 

qamllapaqmi shonqü yarparan. 

7 (8) Llapan imaykachömi yanapamashkanki. Riprayki qopinchö 

tsapämaptikim kushikü. 

8 (9) Llapan shonqüwanmi qamman creyikamü. Derëcha kaq makikiwanmi 

imaypis jancharämanki. 

9 (10) Wañutsiyämayta munaqkunam kikillankuna puntata ushakäyanqa. 

10 (11) Paykunatam espädawan wañutsiyanqa. 

Ayankunatapis chacalkunam mikuyanqa. 

11 (12) Peru Dios Yaya yanapanqanpitam rey kushikunqa. Dios Yayaman 

confiakuqkunam kushishqa alabayanqa. Llullakuqkunam sïqa ni ima niyta 
puëdiyanqatsu. 

 

Salmo 64 
Chikiqninkunapita tsapänanpaq Diosta mañakunqan 

1 (1) Cantaqkunapa mandakuqninpaqmi. David qellqanqan. 

1 (2) Dios Yayallä, llakikur rugakunqaqta wiyaykallämay. Mantsaypaq 

chikimaqnïkunapita tsapaykallämay. 

2 (3) Mana alli runakuna atacayämänanpaq willanakuyaptin pakaykallämay. 

Conträ shäriyänanpaq willanakuqkunapita libraykallämay. 

3 (4) Conträ parlayanqanmi fïlu espädanöraq shonqüman chan. Venënuyuq 

flëchawan flëchaqnömi mana allikunata niyäman. 



1131 

 

 
©  Wycliffe Bible Translators, Inc. 

  
 

 

4 (5) Jutsannaqtam manakaqkunata culpatsayan. Pipitapis mana 

mantsakurmi llutalla tumpayan. 

5 (6) Mana allikunata rurayänanpaqmi kikinkunapura willanakur 

animatsinakuyan. Pitapis trampaman ishkitsiyänanpaqmi willanakuyan. 
Paykunaqa pipis mana rikäyanqantam yarpäyan. 

6 (7) Tsaynöllam yarpäyan pipis mana taripunanpaq kanqanta. ¡Paykunaqa 

alläpa mana allitam yarpäyan! 

7 (8) Dios Yayam flëchanwan flëchanqa. Paykunatam illaqpita castiganqa. 

8 (9) Kikinkunapa shiminkunallapitam chikishqa kayanqa. Tsaynö kaykaqta 

rikarmi pïmaypis asipäyanqa. 

9 (10) Dios Yaya castiganqanta musyarmi llapan mantsakuyanqa. Tsaymi 

Dios Yaya ima rurayanqantapis willakuyanqa. Dios Yaya llapan ruranqantam 
musyayanqa. 

10 (11) Alli ruraq runam DIOS YAYA yanapaptin kushikunqa. Imaykapita 

tsapänanpaqmi payllaman confiakun. Dios Yaya munanqannö kawaqkunam 
kushikuyanqa. 

 

Salmo 65 
Dios Yayata kushishqa alabayanqan 

1 (1) Cantaqkunapa mandakuqninpaqmi. David qellqanqan salmu. 

1 (2) Dios Yayallä, Siónchömi alabayäshayki. Prometiyanqaqtam llapanta 

cumpliyämushaq. 

2 (3) Pipis qamman mañakamuptinmi wiyanki. Llapan runakunam 

adorayäshunaykipaq qamman shayämunqa. 

3 (4) Jutsa ruray venciyämaptinpis qammi perdonayämanki. 

4 (5) Templuykichö täkuq runa kushishqam kawan. Paytam akrashkanki 

puntaykichö täkunanpaq. Santu templuykichö bendicionnikita chaskirmi 
kushishqa kawakuyä. 

5 (6) Salvakuq Dios Yaya, mañakuyanqaqta wiyarmi mantsakaypaq 

kaqkunata rurar salvayämashkanki. Tsaymi lamar tsimpanchö täkuq 
runakunapis qamman creyikayämun. Maytsaychö täkuq runakunapis 
qammanmi confiakayämun. 

6 (7) Llapan jirkakunapis mana kuyunanpaqmi poderösu kaynikiwan 

patsätsishkanki. 

7 (8) Lamar qayarar laqchikaqtapis qammi päratsinki. Nacionkuna contrayki 

shäriyaptinpis qammi upällatsinki. 

8 (9) Imayka ruranqaykita rikarmi maytsaychö runakuna mantsakäyan. Rupay 

jeqamunan kaqläpita rupay jeqanan kaqläyaqmi kushishqa adorayäshunki. 

9 (10) Qammi kay patsata cuidanki. Mikuykuna wayunanpaqpis qammi 

tamyatsimunki. Trïgu alli wayunanpaqpis qammi yakuta pashtatsimunki. 
Tsaynömi chakrakunata alistapäyämanki. 

10 (11) Barbichashqa chakrakunatam parqunki. Kurpakunatapis 

tamyallawanmi ushmütsinki. Mikuynïkunamanpis bendicionnikitam 
churamunki. 

11 (12) Entëru watam bendicionnikiwan kushishqa kawakuyä. Pukutaynikipis 

bendiciontam apamun. 

12 (13) Desiertukunachömi qewakunapis tseqyaranraq. Jirkakunapis 

kuyakuypaqmi kushishqa kayan. 

13 (14) Maytsay jirkakunachömi üshapis cabrapis maytsika kayan. Qechwa 

chakrakunachöpis maytsikam trïgu kan. Tsaykunam alläpa kushikur llapan 
alabayäshunki. 

 

Salmo 66 
Mañakunqanta wiyanqanpita Dios Yayata alabanqan 

1a (1a) Cantaqkunapa mandakuqninpaqmi. Kay salmuqa cantanapaqmi. 

1 (1b) Kay patsachö kawaqkuna, Dios Yayata kushishqa alabayay. 

2Payta shutinchö adorayay. Poderösu kanqanpita llapan shonquykikunawan 

alabayay. 

3Dios Yayata alabar niyay: <<Llapan ruranqaykikunam mantsakaypaq. 

Poderösu kaptikim contraykikunapis puntaykiman qonqurikayämun. 

4Kay patsachö kawaqkunam llapan adorayäshunki. Cantukunata cantarmi 

alabayäshunki>>.Selah 

5Dios Yaya ruranqanta rikaq shayämuy. Janantsik shärir mantsakaypaq 

llapan ruranqanta rikäyay. 

6Puka Lamartam tsakiskatsirqan. Mayutapis tsakiskatsirmi unay 

castantsikkunata päsatsirqan. ¡Dios Yayata alabar kushikuyay! 

7Poderösu kayninwanmi imayyaqpis mandakunqa. Entëru naciontam imanö 

kanqanta rikan. Jutsasapakuna contran shäriyätsuntsu.Selah 

8¡Entëru nacionchö täkuqkuna, Diosnintsikta alabayay! ¡Maytsayman 

wiyakaqpaq payta alabayay! 

9Paymi kananyaqpis kawayta qaramantsik. Contrantsikkuna mana 

wañutsimänapaqmi tsapämantsik. 

10Dios Yaya, tsaynö kaykarpis pruëbamanmi churayämashkanki. Qellayta 

tsullutsir taqranta jipiqnömi purificäyämashkanki. 

11Trampamanmi shikwatsiyämashkanki. Alläpa ñakaymanmi 

churayämashkanki. 

12Mana alli ruraqkunapa poderninmanmi churayämashkanki. Alläpa jeqaq 

mayupa y rupaykaq ninapa päsaqnömi ñakayashkä. Peru tsaypitam alli 
kawakuyänäpaq yanapayämashkanki. 

13Templuykiman yaykurmi sacrificiukunata qampaq waykashaq. Tsaychömi 

cumplishaq 

14alläpa llakikunqä höra prometinqaqta. 

15Sacrificiuta waykanäpaqmi wera kaq wätakunata apamushaq. Törukunata, 

chïvukunata y carnërukunatam apamushaq.Selah 

16¡Dios Yayapita mantsakuqkuna, llapayki wiyayänaykipaq shayämuy! Dios 

Yaya imanö yanapamanqantam willayäshayki. 

17Llapan shonqüwanmi Dios Yayata mañakurqä. Llapan yarpaynïwanmi 

alabarqä. 

18Jutsäta mana dëjaptïqa mañakunqätapis manam wiyamanmantsu karqan. 

19Mañakunqäta wiyamarmi rugakunqänö yanapamashqa. 

20¡Dios Yaya alabashqa kaykullätsun! Paymi mañakunqäta wiyamashqa. 

Kuyamanqantam musyatsimashqa. 

 

Salmo 67 
Dios Yayata llapan runakuna alabayänanpaq ninqan 

1 (1) Cantaqkunapa mandakuqninpaqmi. Cuerdayuq instrumentuta töcarnin 

cantayanki. Kay salmuqa cantanapaqmi. 

1 (2) Dios Yayallä, llakipäyämar bendicionnikita churaykallämuy. Alli 

rikäyämar yanapaykayällämay.Selah 

2 (3) Tsaynöpam willakuynikita maytsaychö musyayanqa. Salvakuq 

kanqaykitam llapan nación runakunapis tantiyayanqa. 

3 (4) ¡Dios Yayallä, llapan runakuna alabayäshuy! ¡May markachöpis 

alabayäshuy! 

4 (5) Kay patsachö llapan nacionkunatam cuidaykanki. May markachöpis 

täkuq runakunatam mana jananpar juzganki. Tsaynö kanqaykipita llapan 
nacionkunachö kushikuyätsun.Selah 

5 (6) ¡Dios Yayallä, llapan runakuna alabayäshuy! ¡May markachö 

täkuqkunapis alabayäshuy! 

6 (7) Chakrachö mikuykunam allish wayunqa. Diosnintsikmi bendicionninta 

churamunqa. 

7 (8) Tsaynölla bendicionninta imaypis churaykamutsun. Kay patsachö juk 

kuchunpita jukaq kuchunyaq llapan runakunapis paypita mantsakuyätsun. 

 

Salmo 68 
Contrankunata Dios Yaya vencinqanpita alabanqan 

1 (1) Cantaqkunapa mandakuqninpaqmi. David qellqanqan salmu. 

Cantanapaqmi. 

1 (2) Dios Yayallä, janäkuna shäriykullay. Contraykikuna witsikar 

aywakuyätsun. Chikishuqnikikunapis puntaykipita qeshpir aywakuyätsun. 

2 (3) Wayrawan qoshni illakaqnö illakäyätsun. Ninachö cëra tsulluqnö 

ushakäyätsun. Jutsasapakunapis puntaykichö ushakäyätsun. 

3 (4) Peru alli ruraq runakuna sïqa kushikuyätsun. Puntaykichö kushishqa 

kawakuyätsun. Kushikuypita saltaykachäyätsun. 

4 (5) Dios Yayata alabayay. Himnukunata cantar shutinchö alabayay. Paymi 

pukutaynin montashqa purin. Paypa shutinmi Yahweh. ¡Paypa puntanchö 
kushikuyay! 

5 (6) Dios Yayam sagrädu templunchö täkun. Paymi waktsakunapa taytan. 

Paymi viüdakunapa favornin. 

6 (7) Dios Yayam ayllunnaqkunata yanapan aylluyuqnö kayänanpaq. 

Prësukunata jipiskirmi imaykayuq kayänanpaq yanapan. Peru mana cäsukuq 
runakunatam sïqa desiertuchö täkuqtanö sufritsin. 

7 (8) Dios Yayallä, kuyanqayki runakunatam Egiptupita yarqayämunanpaq 

yanapashkanki. Tsaypitam desiertupa pushamushkanki.Selah 

8 (9) Patsam alläpa tsuktsukyarqan. Tamyapis shallyaypa shallyarraqmi 

tamyamurqan. Dios Yaya tsaychö kaptinmi Sinaí jirka kuyurqan. Paymi Israel 
runakunata kuyaq Dios Yaya. 

9 (10) Dios Yayallä, tamyatapis allim tamyatsimushkanki. Qachpa chakratam 

alli wayuq chakraman tikratsishkanki. 

10 (11) Kuyanqayki runakuna kayaptïmi tsaychö täkuyänäpaq 

churayämashkanki. Kuyayämarmi faltäpukuyaptïpis yanapayämashkanki. 

11 (12) Dios Yaya mandaptinmi atskaq warmikuna willakur niyarqan: 

12 (13) <<¡Contrantsik reykunapis soldädunkunawan qeshpirmi 

aywakuyashqa!>> Contrankunapita apayanqantam wajinkunachö 
warmikuna rakipunakuyarqan. 

13 (14) Wätankunata täpar quëdaqkunapis palumanö adornukunatam 

chaskiyarqan. Tsay adornukunam kayan yuraq qellaypita rurashqa riprayuq 
y qoripita rurashqa plümayuq. 

14 (15) Llapanpaq poderyuq Dios Yaya mantsakätsiptinmi tsay reykuna 

qeshpir aywakuyarqan. Tsaynö qeshpiyanqanmi Salmón jirkachö rashtata 
wayra apanqannö karqan. 

15 (16) Basán jirkakunam alläpa lliwyaraykan. Puntankunapis alläpa altum. 

16 (17) Altu jirkakuna, ¿imanirtan chikir rikaräyanki Dios Yaya 

täkunqan Sión lömata? ¡Tsaychömi Dios Yaya imaypis täkunqa! 

17 (18) Dios Yayapa guërra carrëtankunam yupaytapis mana puëdiypaq. Tsay 

carrëtankunawanmi Sinaí jirkapita templunman shamushqa. 

18 (19) Dios Yayallä, prësukunata apamurmi witsämushkanki. Runakuna 

apayämunqan qaraykunatam chaskishkanki. Mana cäsukuq runakunapis 
podernikichömi kayan. Paykuna täkuyanqanchönam täkunki. 

19 (20) ¡Salvakuq Dios Yaya alabashqa kaykullätsun! Paymi waran waran 

yanapamantsik.Selah 

20 (21) Diosnintsikmi imaykapitapis salvakuq Dios. Wañuypitapis paymi 

salvamantsik. 

21 (22) Dios Yayam contrankunapa umanta pakinqa. Jutsa rurayllachö 

kawaqkunapa umantam ñututsinqa. 

22 (23) Dios Yayam nin: <<Basánpitapis contraykikunatam kutitsimushaq. 

Lamar rurinpitapis jipimushaqmi. 

23 (24) Tsaynömi rurashaq yawarninkunawan chakikikunata 

mayllayänaykipaq y allquykikunapis yawarninta laqwayänanpaq>>. 

24 (25) Mandamaqnï Dios Yaya, maytsikaq runakunam adorayäshunki. Fïlay 

fïlaymi templuykiman yaykuykäyan. 

25 (26) Puntatam cantaqkuna aywaykäyan. Qepantanam töcaqkuna 

aywaykäyan. Chawpintanam panderëtakunata töcaraykar jipashkuna 
aywaykäyan. 

26 (27) ¡Dios Yayata llapayki alabayay! ¡Israel runakuna, llapayki qorikaykur 

alabayay! 

27 (28) Puntantam tapshi kaq Benjamín trïbukuna aywaykäyan. 

Paykunawanmi Judá, Zabulón y Neftalí trïbukunapita atskaq mandakuqkuna 
aywaykäyan. 

28 (29) Dios Yayallä, poderösu kanqaykita tantiyaykatsiyällämay. Ñawpata 

yanapayämanqaykinö yapay yanapaykayällämay. 

29 (30) Jerusalén templuykimanmi reykuna qaraykunata apayämunqa. 

30 (31) Guërrallapaq yarparaq runakunata castigaykullay. Paykunam 

ututukunaman tsinkaykur atacakuq wätanö kayan. Tsaynöllam chucaru 
waqrakuq törukunanö kayan. Rïcu kayta munarmi nacionkunata venciskir 
imaykantapis apakuyan. Tsaynö runakunata ushakaykatsillay. 

31 (32) Egiptupitam Faraón mandamunqankuna shayämunqa. Etiopía nación 

runakunanam Dios Yayata alabayanqa. 

32 (33) Kay patsachö llapan nación runakuna, Dios Yayata alabayay. 

Cantukunata cantar alabayay.Selah 

33 (34) Dios Yayam montashqa ciëlupa purin. Parlamunqanpis 

maytsaymanmi wiyakämun. 

34 (35) Dios Yaya poderösu kanqanpita alabayay. Paymi poderösu kayninwan 

Israel runakunata yanapan. Azulyaraykaq ciëluchöpis poderösum. 

35 (36) Dios Yayam templunchöpis mantsakaypaq. Kuyanqan Israel 

runakunatam poderösu kayninwan yanapan. ¡Dios Yaya alabashqa 
kaykullätsun! 

 

Salmo 69 
Llakikur Dios Yayata mañakunqan 

1 (1) Cantaqkunapa mandakuqninpaqmi. Liriu waytakuna niyanqan cantupa 

tönunwan kay salmuta cantayanki. David qellqanqan salmu. 

1 (2) Dios Yayallä, salvaykallämay. Jundu mayuman tallpukaqnömi kaykä. 

2 (3) Wambalyaykaq pätsiman jatikaqnömi kaykä. Mayman jarunäpaqpis 

manam tarïtsu. Jundu yakuman tallpuqnömi kaykä. Bunyaypa bunyar yaku 
apaykämaqtanömi tantiyaykä. 

3 (4) Tsayläya qayakamurmi jasmayashkä. Kunkäpis alläpam nanan. Dios 

Yayata shuyarar rikachakuptïmi ñawïpis tsakan. 

4 (5) Chikiqnïkunam aqtsäpitapis yupayta mana puëdiypaq kayan. Añaw 

kakuqtam chikiyäman. Imankunatapis mana suwaykaptïmi <<kutitsimay>> 
nir tumpayäman. 

5 (6) Dios Yayallä, musyankim mana cäsukuq kanqäta. Llapan jutsa 

ruranqätam musyanki. 

6 (7) Llapanta mandaq DIOS YAYA, jutsä rayku qamman confiakamuqkunata 

ama musyapaykuyällätsuntsu. Israel runakunata kuyaq Dios Yaya, jutsä 
rayku qamman confiakamuqkunata manakaqman ama churaykuyätsuntsu. 

7 (8) Runakuna ashayämaptinpis qam raykum awantakushkä. 

Penqakuywanmi qaqlläpis jankat pukayashqa. 

8 (9) Wawqikunapis noqapita witikurmi juklä runatanöna rikäyäman. 

Panïkunapaqpis mana reqishqanam kä. 

9 (10) Templuykitam wañur kawarpis respitatsishaq. Qamta manakaqman 

churarmi noqatapis manakaqman churayäman. 

10 (11) Ayunarnin waqaptïmi musyapäyäman. 

11 (12) Yarpachakurnin llakikur lütu llatapata shukukuptïmi asipäyäman. 

12 (13) Pïmaymi rimayämar purin. Machashqakunapis penqakatsiyämarmi 

cantapäyäman. 

13 (14) DIOS YAYALLÄ, tsaymi rugakurniki mañakullaq. Sas yanapaykallämay. 

Mañakamunqäta llakipämar wiyaykallämay. Imaypis salvamanqaykinö 
kananpis salvaykallämay. 

14 (15) Pätsiman jatikashqa kaykaqtanö jipiykallämay. Chikimaqnïkunapita 

libraykallämay. Yaku rurinpitanö jipiykallämay. 

15 (16) Bunyaypa bunyar aywaq yaku apamänanta ama permïtiykullaytsu. 

Jundu yaku millpumänanta ama dëjaykallämaytsu. 

16 (17) DIOS YAYALLÄ, rugakullaptiq wiyaykallämay. Qamqa llakipäkuq y 

kuyakuqmi kanki. Kuyakuq kaynikiwan yanapaykallämay. 

17 (18) Serviqniki kaykaptïqa ama tsinkaykullaytsu. Ñakaychö kaykaptïqa sas 

yanapaykallämay. 

18 (19) Sas shamur salvaykallämay. Chikimaqnïkunapa poderninpita 

libraykallämay. 

19 (20) Qammi musyanki ofendiyämanqanta, musyapäyämanqanta y 

manakaqman churayämanqanta. Musyankim pikuna chikimanqantapis. 

20 (21) Qayapäyämaptinmi shonqüpis alläpa jaqayan. Tsaymi imata 

ruranäpaq gänasnïpis ni kallpäpis kantsu. Llakipämar yanapamänanpaq 
mayjina ashirpis manam ni pita tarishkätsu. 

21 (22) Mikuynïmanpis venënutam wiñäyashqa. Yakunaptïpis vinagritam 

upyatsiyämashqa. 

22 (23) Allikunallata mikuyänanpaq qorikäyaptin castigaykullay. Banquëtita 

mikuyanqanpis paykunapaq trampanö kaykullätsun. 

23 (24) Paykunapa ñawinkunapis qaprayätsun. Chankankuna imaypis 

tsuktsukyaykullätsun. 

24 (25) Rabyaynikiwan paykunata castigaykullay. Paykunataqa jankat 

ushakaykatsillay. 

25 (26) Wajinkunapis tsunya katsun. Täkuyanqan carpankunachö pipis ama 

täkutsunnatsu. 

26 (27) Castigamanqaykita rikaykarmi sufritsiyäman. Sufritsimanqaykita 

rikaykarmi ashayäman. 

27 (28) Tsaynö runakunata jutsankunapita mana llakipar castigaykullay. 

Paykunataqa ama perdonaykullaytsu. 

28 (29) Libru de la Vïdachö shutinkuna qellqashqa kaykaqtapis börraykullay. 

Alli ruraq runakunapa shutinkuna apuntashqa kanqan librumanpis 
shutinkunata ama apuntaykullaytsu. 

29 (30) Noqaqa ñakaychö karmi alläpa llakikü. Dios Yaya, yanapamar 

salvaykallämay. 

30 (31) Dios Yayapa shutinchömi cantashaq. Agradëcikurmi adorashaq. 

31 (32) Tsaynö alabaptïmi törukunata sacrificiupaq apamunqäpitapis DIOS 

YAYA mas kushikunqa. 

32 (33) Salvamanqanta rikarmi llakishqa kaykaqkunapis kushikuyanqa. Dios 

Yayata ashiqkunapis valorakurmi payman creyikuyanqa. 

33 (34) DIOS YAYAM waktsakuna mañakuyanqanta wiyan. Payman 

confiakuqkunatam prësu apayaptinpis qonqantsu. 

34 (35) ¡Ciëlupis, kay patsapis, Dios Yayata alabayätsun! ¡Lamarpis y tsaychö 

llapan kawaqkunapis, Dios Yayata alabayätsun! 

35 (36) Dios Yayam Sión lömachö täkuq runakunata salvanqa. Tsaynöllam 

Judáchö markakunata allitsatsinqa. Tsaychömi kuyanqan runakuna yapay 
täkuyanqa. 

36 (37) Dios Yayata serviqkunapita miraqkunam tsay markakunata 

chaskiyanqa. Dios Yayata kuyaqkunam tsaychö täkuyanqa. 

 

Salmo 70 
Saslla yanapananpaq Dios Yayata mañakunqan 

Salmo 40.13-17 

1 (1) Cantaqkunapa mandakuqninpaqmi. David qellqanqan salmu. Dios 

Yayapa altarninchö inciensiuta waykar kay salmuta cantayay. 

1 (2) DIOS YAYA, salvaykallämay. Sas shamur yanapaykallämay. 

2 (3) Wañutsimayta yarpaqkuna penqakur umpuykachäyätsun. Mana alliman 

ishkinäta munaqkuna penqakur aywakuyätsun. 

3 (4) Asipämaqkunapis penqakur aywakuyätsun. 

4 (5) Qamman confiakamuqkuna kushikuyätsun. Salvanqayki kaqkuna 

imaypis niyätsun: <<Dios Yaya alabashqa kaykullätsun>>. 

5 (6) Llakishqa karmi ni imanakaytapis puëdïtsu. Taytay, sas shamur 

libraykallämay. Qammi yanapamaqnï y salvamaqnï kanki. DIOS YAYA, sas 
yanapaykallämay. 

 

Salmo 71 
Awkin runa Dios Yayata mañakunqan 

1 DIOS YAYA, qamllamanmi confiakamü. Runakuna musyapäyämänanta ama 

permïtiykullaytsu. 

2Allillata ruraq kaynikiwan salvaykallämay. Mañakamunqaqta wiyaykallämay. 

Saslla salvaykallämay. 

3Tsinkakunä rumi kaykullay. Qammanmi imaypis tsinkakamü. 

Salvamänaykipaq kanqanta musyarmi confiakamü. Qammi tsapämaq rumi y 
tsinkakunä törri kanki. 

4Dios Yayallä, mana alli runakunapita tsapaykallämay. Jutsasapakunapita y 

wañutsikuqkunapita salvaykallämay. 

5Qamman confiakamuptïmi imayka desgraciapitapis tsapämanki. Jöven 

kanqäpitam qamman confiakamü. 

6Mamäpa pachanllachöraq kaykaptïmi yanapamarqayki. Qam permïtiptikim 

yurishkä. Tsaymi imaypis alabashayki. 

7Llapan imaykachö yanapamaptikim wakin runakunapis noqanö kawayta 

munayan. 

8Poderösu kaptikim waran waran alabaq. 

9Awkinna kaptïpis ama qonqaykallämaytsu. Kallpannaq kaptïpis ama 

dëjaykallämaytsu. 

10Wañutsimayta munaqkunam qorikaykur conträ willanakuyan. 

11Paykunam niyan: <<Qatikachar achkushun. Diospis dëjashqanam. Manam 

ni pipis salvanqanatsu>>. 

12Dios Yayallä, noqapita ama witikullaytsu. Sas shamur yanapaykallämay. 

13Chikimaqkunaqa kikinkuna penqakushqa y wañutsishqa kayätsun. Conträ 

shäriqkunaqa kikinkuna asipashqa kayätsun. 

14Noqaqa imaypis qamllatam shuyaräshayki. Waran waranmi mas 

alabashayki. 

15Qoyat qoyatmi llakipäyämar salvayämanqaykita willakushaq. Ayka kuti 

salvamanqaykita manam yupaytapis puëdïtsu. 

16Tukuyläya mantsakaypaq kaqkunata ruranqaykitam willakushaq. Qamlla 

imaypis alli ruraq kanqaykitam pïmaytapis willashaq. 

17Dios Yayallä, jöven kanqäpitam yachatsimashkanki. Tsaymi mantsakaypaq 

ruranqaykikunata kananyaqpis willakuykä. 

18Kanan witsay runakunata y paykunapita miraqkunatapis willakushaqraqmi. 

Awkinyar soquyashqana kaptïpis ama dëjaykallämaytsu. 

19Dios Yayallä, manam pipis kantsu qamnö allilla ruraqqa. 

Mantsakaypaqkunatam rurashkanki. Manam ni pipis qammanqa iwalantsu. 

20Alläpa sufriyman y llakikuyman churaskamarpis alli kawakunäpaq yapaymi 

yanapamanki. Wañunaykaptïpis yapaymi sharkatsimanki. 

21Poderyuq kanäpaqmi yanapamanki. Yapaymi kushikatsimanki. 

22Israel runakunapa santu Diosnin, tsaynö yanapamanqaykipitam 

arpakunata y salteriukunata töcar adorashayki. Cantukunata cantarmi 
alabashayki. 

23Salvamanqaykipitam llapan shonqüwan kushishqa alabashayki. 

24Desgracia päsamänanta munaqkunam jankat penqakushqa kaykäyan. 

Peru alli ruraq kanqaykitam imay hörapis parlashaq. 

 

Salmo 72 
Mandakuq reypaq Dios Yayata mañakunqan 

1a (1a) Salomón qellqanqan salmu. 

1 (1b) Dios Yayallä, munanqaykinö mandakunanpaq reyta yanapaykullay. 

Pitapis mana jananpar juzgananpaq tantiyaykatsillay. 

2Tsaynö yanapaptikim kuyanqayki Israel runakunata alli mandanqa. 

Waktsakunapaqpis justiciam kanqa. 

3Tsaymi may jirkachö täkuqkunapis kushishqa kawakuyanqa. 

4Yanapaptikim waktsakunapa janan shärinqa, waktsakunapa tsurinkunata 

libranqa y sufritsiqkunata ushakätsinqa. 

5Mandakuq rey imayyaqpis kawaykullätsun. Rupay y killa mana 

ushakanqannö mandakuyninpis mana ushakaq kaykullätsun. 

6Murushqa chakrapaq y qewapaq tamyawan shushall bendición kanqannö 

pïmaypaqpis bendición kaykullätsun. 

7Alli mandakuptin llapanpis tranquïlu kawakuyätsun. Ciëluchö killa 

ushakanqanyaq imayyaqpis mandakuykullätsun. 



1141 

 

 
©  Wycliffe Bible Translators, Inc. 

  
 

 

8Lamarpa jukaqlä kuchunpita jukaqlä kuchunyaq mandakuykullätsun. 

Éufrates mayupita entëru munduyaq mandakuykullätsun. 

9Desiertuchö täkuq contrankunapis paypa puntanman qonqurikuyätsun. 

10Maytsay nacionpita reykuna shamur qarayta apayämutsun. Tarsis 

nacionpita, lamar tsimpanchö kaq nacionkunapita, Sabá nacionpita y Seba 
nacionpitapis qaraykunata aparkur shayämutsun. 

11Llapan reykuna puntanman qonqurikuyätsun. Llapan nacionkunachö täkuq 

runakunapis payta serviyätsun. 

12Reyqa waktsakuna mañakuyaptinmi yanapanqa. Ayllunnaq kaqkunapam 

janan shärinqa. 

13Qollmi shoqukunatam llakipanqa. Wañutsiyänanpaq kaykaptinmi 

waktsakunata salvanqa. 

14Sufritsikuq runakunapa makinpitam jipinqa. Maqakuq runakunapitam 

salvanqa. Sufriq runakunatam alläpa kuyan. 

15Rey atska wata kawaykullätsun. Sabá nacionpita qorita apayämutsun. Dios 

Yayata paypaq imaypis mañakuyätsun. Pïmaypis payta alabayätsun. 

16Mandakunqan nacionchö trïgu alli wayuykullätsun. Entëru jirkakunachöpis 

kichkiyparaq kaykullätsun. Líbanuchönöraq lloqlluypa lloqllur wiñaykullätsun. 
Runakunapis lluta jachakunanöraq atskaman mirayätsun. 

17Mandakuq rey allikunata ruranqanta imaypis yarparäyätsun. Rey alli 

kanqanta imaypis ama qonqayätsuntsu. Llapan nacionkuna paypa 
bendicionninta chaskiykuyällätsun. Maytsaychöpis alabaykuyällätsun. 

18Israel runakunata kuyaq DIOS YAYA alabashqa kaykullätsun. Payllam 

imaykatapis mantsakaypaq kaqkunata ruran. 

19Imayyaqpis alabashqa kaykullätsun. Poderösu kanqanta kay entëru 

patsachö pïmaypis musyaykuyällätsun. ¡Amén y amén! 

20Kaychömi ushan Isaípa tsurin David mañakur Dios Yayata alabanqan. 

 

Salmo 73 
Libru 3 

Salmo 73—89 

Dios Yayaman confiakunqan llapanpitapis mas alli kanqan 

1a (1a) Asaf qellqanqan salmu. 

1 (1b) Israel runakunatam Dios Yaya alläpa kuyan. Limpiu 

shonquyuqkunatam yanapan. 

2Tsaynö kaykaptinpis noqaqa cäsi cäsim Dios Yayaman confiakuyta 

dëjashkä. 

3Jutsa ruraqkuna rïcuyaqta rikarmi alläpa rabyakurqä. 

4Paykunataqa manam qeshyaypis tsarintsu. Wañuytapis manam 

yarpäyantsu. 

5Manam wakin kaq runakunanö sufriyantsu. Manam ni ima desgraciapis 

päsantsu. 

6Allish tukurmi puriykäyan. Runa majinkunata atacayänanpaqmi 

alistakushqallana kaykäyan. 

7Imaykankuna kaptinmi werayaywan ñawinkunapis saltananraq. Mana alli 

ruraykunallapaqmi imaypis yarparaykäyan. 

8Pïmaytam manakaqman churayan. Pitapis maqayänanpaq o 

wañutsiyänanpaqmi jurar puriyan. 

9Dios Yayapa contranmi parlayan. Runa majinkunapapis contranmi shäriyan. 

10Tsaymi runakuna aläbar qatiräyan. Ima niyanqantapis pïmaymi creyiyan. 

11Tsay mana alli runakunam niyan: <<¿Imanötaqshi Diosqa llapanta 

musyanqa? ¿Imanötaqshi ciëluchö kaykar tantiyanqa?>> 

12Tsaynömi mana alli ruraq runakuna kayan. Paykunaqa mana sufriyllapam 

rïcuyäyan. 

13Noqaqa manakaqllapaqmi jutsata mana rurar kawaykä. Manakaqllapaqmi 

allillata rurar kawaykä. 

14Waran waranmi mana allikuna päsaman. Cada alliqmi sufriykä. 

15Tsaynö kaptinpis tsay yarpanqäkunata manam parlätsu. Tsaykunata 

parlarqa kuyanqayki runakunatam rabyatsïman karqan. 

16Mana alli runakuna imanir alli kawayanqantam tantiyätsu. 

17Dios Yayapa templunman aywarraqmi tantiyashkä. Tsaychöraqmi tsay 

runakuna imanö ushakäyänanpaq kanqanta tantiyashkä. 

18Paykunam alläpa peligruchö kaykäyan. Dios Yayam destinashqa 

ushakäyänanpaq. 

19Paykunaqa illaqpitam ushakäyanqa. Mantsakayllawanmi ushakäyanqa. 

20Sueñuyninta runa qonqaqnömi paykunapis qonqashqa kayanqa. Dios 

Yaya, castigaptikim tsaynö kayanqa. 

21Shonqü alläpa rabyaptinmi jaqayashqa karqä. 

22Mana tantiyakuq kaynïwanmi imayka wätanö puntaykichö kawarqä. 

23Peru tsaynö kaykaptïpis qammi yanapamanki. Derëcha kaq makïpitam 

jancharämanki. 

24Yätsimarmi shumaq tantiyatsimanki. Tsaypitam gloriaman pushamanki. 

25Ciëluchöpis qamllam salvamaqnï kanki. Kay patsachöpis qamwan 

kawakurmi kushishqa kawakushaq. 

26Kallpä ushakaptin y shonqü llakikuptinpis qammi valoratsimanki. Kikikim 

imayyaqpis herenciä kaykanki. 

27Qampita witikuqkunatam ushakätsinki. Mana cäsushuqnikikunatam 

illakätsinki. 

28Peru noqam sïqa qamllaman imaypis confiakamushaq. Qamman 

confiakamunqämi llapan imaykapitapis mas alli. Qammi kanki 
tsapämaqnï, DIOS YAYA. Yanapamanqaykitam pïmaytapis willashaq. 

 

Salmo 74 
Kuyanqan runakunata salvananpaq mañakunqan 

1a (1a) Asaf qellqanqan salmum. 

1 (1b) Dios Yayallä, ¿asïpaqku dëjayämashkanki? Majädaykichö üshaykinö 

kaykäyaptï ¿imanirtan alläpa rabyashkanki? 

2Unaypita akranqayki runakuna kaykäyaptïqa yarpaykayällämay. 

Herenciayki kayänäpaqmi salvayämarqayki. Sión lömachö täkunqayki 
templuyki rayku yanapaykayällämay. 

3Templuchö kaqkunatam contraykikuna llapanta ushakätsiyashqa. 

Juchutsiyanqanta rikänaykipaq shamuykullay. 

4Templuykita juchuskatsirmi kushikur qayaykachäyashqa. Tsaymanmi 

bandërankunatapis jawiyashqa. 

5Paykunam muntiq jachakunachö walluqnö templuykita juchutsiyashqa. 

6Tablakunachö kuyakuypaq tällar adornayanqantam jächawan y pïcuwan 

jankat ushakätsiyashqa. 

7Tsaynömi templuykita waykayashqa. Täkunayki templuta manakaqman 

churarmi llapanta juchutsiyashqa. 

8Tsay runakunam jankat ushakätsiyämayta yarpäyan. Kay nacionchö qamta 

adorayänaqpaq qorikäyanqä wajikunatapis llapantam waykayashqa. 

9Bandëräkuna parparyaqtapis mananam rikäyänatsu. Profëtakunapis 

mananam kayannatsu. Manam musyayätsu imayyaq kawayänäpaq 
kanqantapis. 

10Dios Yayallä, ¡imayyaqraq chikimaqkuna ofendiyämanqa! ¡Imayyaqraq 

rimayäshunki! 

11¿Imanirtan yanapayämankinatsu? ¿Imanirtan makiki cruzashqa 

rikaraykäyämanki? 

12Dios Yayallä, unaypitam mandamaqnï rey kanki. Kay markachö atska kutim 

chikimaqnïkunata vencishkanki. 

13Lamartapis podernikiwanmi ishkayman rakirqayki. Lamarchö mantsaypaq 

wätakunapa umantapis pakirqaykim. 

14Mantsaypaq Leviatán wätapa umankunatam llapirqayki. Tsaypitam 

desiertuchö päraq wätakuna mikuyänanpaq jitapurqayki. 

15Mayu kananpaqmi yakutapis pashtatsimurqayki. Mana tsakiq 

mayukunatam jankat tsakitsirqayki. 

16Junaqta y paqastapis qammi kamashkanki. Killatawan rupaytapis qamllam 

kamashkanki. 

17Kay patsa maypita mayyaq kananpaqpis qammi señalta churashkanki. 

Usya killata y tamya killatapis qammi kamashkanki. 

18 DIOS YAYALLÄ, contraykikunam ashayäshunki. Mana alli ruraq runakuna 

contrayki parlayanqanta ama perdonaytsu. 

19Ama qonqaykayällämaytsu. Kullkushnömi alläpa mantsakashqa kaykäyä. 

Chucaru wätanö mana alli ruraq runakunapa makinman ama 
dëjaykayällämaytsu. 

20Kay nacionchöqa maytsaychöpis mana allikunallatam ruraykäyan. 

Noqakunawan pactu ruranqaykita yarpar yanapaykayällämay. 

21Sufritsiyämänanta ama permïtiykullaytsu. Waktsakunawan qollmi shonqu 

kaqkuna alabayäshunaykipaq yanapaykullay. 

22Dios Yayallä, podernikichö kaykäyaptïqa sas yanapaykayällämay. Tsay 

mana alli ruraq runakunam waran waran contrayki shäriyan. 

23Chikiyäshuqniki runakunam contrayki imaypis parlayan. Tsaynö 

kayanqanta rikaykarqa sas yanapaykayällämay. 

 

Salmo 75 
Runakunata Dios Yaya juzgananpaq ninqan 

1 (1) Cantaqkunapa mandakuqninpaqmi. Ama ushakätsiytsu niyanqan 

cantupa tönunwan kay salmuta cantayanki. Asaf qellqanqan salmu. 
Cantanapaqmi. 

1 (2) Dios Yayallä, qamtam imaypis agradëcikuyaq. Qamtam imaypis 

agradëcikuyaq. Yanapayämanqaykipitam shutikichö alabayaq. 

2 (3) Dios Yayam nin: <<Tiemputa cïtanqä junaqmi runakunata mana 

jananpar juzgashaq. 

3 (4) Kay patsa kuyuptin runakuna mantsakäyaptinpis noqam patsapa 

cimientunta tsararaykä.Selah 

4 (5) Orgullösukunatam nï: <Ama allish tukuyaytsu>. Mana alli runakunatam 

nï: <Ama orgullösu kayaytsu. 

5 (6) Runakuna respitayäshuptiki ama allish tukuyaytsu. Ama yachayyuq 

tukur parlayaytsu> >>. 

6 (7) Alli rikashqa kayqa manam rupay yarqamunqan lädupitatsu ni rupay 

jeqanan lädupitatsu ni desiertulläpitatsu shamun. 

7 (8) Sinöqa llapanta juzgaq Dios Yayapitam shamun. Paymi runakunata 

juzgar wakinta castigan y wakinta alli rikan. 

8 (9) DIOS YAYAM castïgun wiñaraq cöpata aptaraykan. Tsay cöpachömi 

rabyaynin junta kaykan. Maytsaychö täkuq mana alli runakunata castigarmi 
tsay cöpapita ushanqanyaq upyatsinqa. 

9 (10) Jacob creyikunqan Dios Yayapaqmi imaypis willakushaq. Cantukunata 

cantarmi imaypis alabashaq. 

10 (11) Mana alli ruraq runakunatam autoridä kayninkunatapis qechunqa. Peru 

alli ruraq runakunatam sïqa autoridä kayänanpaq churanqa. 

 

Salmo 76 
Dios Yaya poderyuq kanqan 

1 (1) Cantaqkunapa mandakuqninpaqmi. Cuerdayuq instrumentuta töcar kay 

salmuta cantayanki. Asaf qellqanqan salmu. 

1 (2) Judá nacionchömi llapan musyayan Dios Yaya kanqanta. Israel 

nacionchöpis pïmaymi musyayan Dios Yaya poderösu kanqanta. 

2 (3) Jerusalénchömi templun kaykan. Paymi Sión lömachö täkun. 

3 (4) Tsayman atacaqnin aywaqkunata venciskirmi flëchankunata, 

escüdunkunata, espädankunata, armankunata pakir usharqan.Selah 

4 (5) Dios Yayallä, llapanpitapis mas poderösum kanki. Atska wätayuq 

jirkapitapis qamqa mas shumaqmi kanki. 

5 (6) Valientikunatapis jankatmi ushakätsirqayki. Poderyuq karpis manam ni 

imanayta puëdiyarqantsu. Paykunatam jankat wañutsirqayki. 

6 (7) Jacob creyikunqan Dios Yayallä, qam piñaskiptikim carrëta manijaqkuna 

y bestiakunapis mantsakaywan jankat upilakaskiyarqan. 

7 (8) ¡Qamqa mantsaypaqmi kanki! Rabyaptikiqa ¿piraq puntaykichö 

kaykanman? 

8 (9) Jutsa ruraqkunata castiganaykipaqmi ciëlupita musyatsinki. Kay 

patsachö llapan runakunapis mantsakarmi upällakuyan. 

9 (10) Tsaynö mantsakashqam kaykäyan kay patsachö juzganaykipaq 

kanqanta musyar. Juzgarmi sufriqkunapa janan shärinki.Selah 

10 (11) Tsaynöpam rabyashqa kaykaq runakunapis alabayäshunki. 

Castïguykipita qeshpiqkuna tantiyarmi alabayäshunki. 

11 (12) DIOSNINTSIKTA prometinqaykita imaypis cumpliyay. Vecïnuntsik 

nacionkunapis paypaq ofrendakunata apayämutsun. Paymi mantsakaypaq 
castigan. 

12 (13) Paymi mandakuq autoridäkunatapis wañutsin. Kay patsachö reykunam 

paypita mantsakuyan. 

 

Salmo 77 
Dios Yaya mantsakaypaq kaqkunata ruranqan 

1 (1) Cantaqkunapa mandakuqninpaqmi. Jedutúnpaqmi. Asaf qellqanqan 

salmu. 

1 (2) Llapan shonqüwanmi Dios Yayata mañakü. Wiyamänanpaqmi jinchi 

rugakü. 

2 (3) Llakikunqä höram Dios Yayata rugakü. Paqaskunapapis mana ajayarmi 

makïta pallarkur mañakü. Tsaynö mañakurpis alläpam llakikü. 

3 (4) Llakikurnin ni imanakayta mana puëdirmi Dios Yayata mañakur 

waqä.Selah 

4 (5) Dios Yayallä, qampaq yarpararmi puñuytapis puëdïtsu. Mayjina 

yarpachakurpis manam ni ima niyta puëdïtsu. 

5 (6) Puntata yanapayämanqaykitam yarparaykä. Päsashqana kaptinpis 

manam qonqätsu. 

6 (7) Paqaskunapis alabanqaqtam yarpaskï. Tsaymi shonqullächö 

yarpachakur nï: 

7 (8) <<¿Tsaynöllatsuraq Dios Yaya rabyashqa kanqa? ¿Mananatsuraq 

llakipaykamäshun? 

8 (9) ¿Kuyakuq kaynin ushakashqatsuraq? Prometinqankunatapis 

¿jankattsuraq qonqashqa? 

9 (10) ¿Llakipäkuq kayninta qonqashqatsuraq? ¿Alläpa rabyaywantsuraq 

llakipäkuyninpis ushakashqa?>>Selah 

10 (11) Tsaymi nirqä: <<Poderösu Dios Yayaqa manam unaynönatsu 

kuyakun>>. Tsaynö nirmi alläpa llakikurqä. 

11 (12) Tsaynö yarpachakuykanqächömi mantsakaypaq unay 

ruranqaykikunata yarpaskirqä. 

12 (13) Llapan ruranqaykikunatam yarpäshaq. Poderösu kaynikiwan 

ruranqaykita manam qonqäshaqtsu. 

13 (14) Dios Yayallä, llapan ruranqaykikunam alläpa alli. Qammanqa manam 

ni mayqan diospis iwalantsu. 

14 (15) Qammi mantsakaypaq kaqkunata ruranki. Wakin nacionkunatam 

poderösu kanqaykita musyatsishkanki. 

15 (16) Kuyanqayki runakunatam poderösu kaynikiwan jipimushkanki. 

Paykunam Jacobpita y Josépita miraqkuna kayan.Selah 

16 (17) Dios Yayallä, lamarpis rikäshurnikim alläpa mantsakarqan. Mas jundu 

kaq yakupis alläpam tsuktsukyarqan. 

17 (18) Pukutaypitam tamyapis shikwamurqan. Ciëluchömi maqakuykuna 

wiyakämurqan. Entërupam illaqukur chilapyamurqan. 

18 (19) Apäkuy wayra qayaraqchömi maqakuyniki pashtanqanpis 

wiyakämurqan. Illaqukuynikipa atsikyayninwanmi patsapis rikakarqan. 
Temblorwanmi patsapis kuyurqan. 

19 (20) Lamar rurinpam nänita rurarqayki. Atska yaku chawpinpam 

päsarqayki. Manam ni pipis llupikita tarirqantsu. 

20 (21) Washki üshata pushaqnömi kuyanqayki runakunata pusharqayki. 

Moiséswan y Aarónwanmi paykunata pushatsirqayki. 

 

Salmo 78 
Kuyanqan runakunata Dios Yaya alli rikanqan 

1a (1a) Asaf qellqanqan salmum. 

1 (1b) Marka majikuna, yachatsiyanqaqta shumaq wiyayämay. Niyanqaqta 

shumaq chaskiyämay. 

2Imamanpis iwalatsiypam yachatsiyäshayki. Unay tiempu päsanqankunatam 

musyayänaykipaq willayäshayki. 

3Awiluntsikkuna willamanqantsikpitam tsaykunata musyantsik. 

4Tsaykunatam wamrantsikkunata willashun. DIOS YAYA poderösu kanqanta 

musyatsishun. Poderösu kayninwan mantsakaypaq ruranqankunata 
willashun. 

5Jacobpita miraqkunatam Dios Yaya leyninkunata entregarqan. Tsay 

leykunachömi Israel runakuna imanö kawakuyänanpaq kanqantapis 
tantiyatsirqan. Paykunatam musyatsirqan wamrankunata yachatsiyänanpaq. 

6Tsaynöpam qepa yuriqkunapis musyayanqa. Tsay qepa yuriqkunapis 

wamrankunatam yachatsiyanqa. 

7Tsaynö yachatsishqam wamrantsikkunapis Dios Yayaman confiakuyanqa. 

Dios Yaya yanapanqanta manam qonqayanqatsu. Paypa 
mandamientunkunata llapantam cumpliyanqa. 

8Unay kaq aylluntsikkunanö mana cäsukuqqa manam kayanqanatsu. Unay 

aylluntsikkunam mana cäsukuq chukru shonqu kayarqan. Paykunam mitu 
rinri mana wiyakuq kayarqan. Tsaymi Dios Yayawan pactu rurayanqantapis 
cumpliyarqantsu. 

9Efraín trïbukunam allish flëchay yachaq soldädukuna kayarqan. Tsaynö 

kaykarmi guërrapita qeshpir aywakuyarqan. 

10Dios Yayawan pactu rurayanqantapis manam cumpliyarqantsu. 

Yachatsikuynintapis manam cäsuyarqantsu. 

11Dios Yaya yanapanqantapis jankatmi qonqaskiyarqan. Mantsakaypaq 

milagrukuna ruranqantapis jankatmi qonqaskiyarqan. 

12Unay aylluntsikkuna rikaykäyaptinmi mantsakaypaq kaqkunata Dios Yaya 

rurarqan. Egiptuchö kaykaq Zoán partichömi tsaykunata rurarqan. 

13Lamarta ishkanläman rakiskirmi paykunata päsatsirqan. Päsayanqanyaqmi 

lamarta ishkanläman rakikaskatsir perqatanö ichirätsirqan. 

14Junaqpam pukutaywan pusharqan. Paqaspanam lunyaykaq ninawan 

pusharqan. 

15Desiertuchö qaqatam tsillitsirqan. Tsaypitam upyayänanpaq atska yaku 

yarqamurqan. 

16Qaqata tsillikaskatsiptinmi mayunöraq yaku yarqamurqan. 

17Tsaynö yanapaykaptinmi Dios Yayapa contran shäriyarqan. Desiertuchömi 

poderösu Dios Yayata rabyatsiyarqan. 

18Munayanqallanta mikuyta munarmi Dios Yayata shonqunkunachö 

tentayarqan. 

19Dios Yayapam contran parlaykachar niyarqan: <<Kay desiertuchö 

¿maypitatan mikuynintsik alistamunqa? 

20Musyantsikmi qaqata tsilliskatsiptin mayunöraq yaku yarqamunqanta. 

Tsaynö ruraykarpis ¿maypitatan mikuynintsik alistamunqa? Aytsatapis 
¿maypitatan alistamunqa?>> 

21Tsaynö parlayanqanta wiyarmi DIOS YAYA piñakurqan. Jacobpita miraq 

runakunapaqmi alläpa rabyarqan. 

22Paykunam Dios Yayaman confiakuyarqantsu. Yanapananpaq kanqantapis 

manam creyiyarqantsu. 

23Tsaynö kayaptinpis Dios Yayam paykunaman pukutayta kachamurqan. 

Kikinmi ciëlu punkutapis kicharqan. 

24Kuyanqan runankunapaqmi tamyatanöraq manáta shikwatsimurqan. 

Manámi ciëlupita shikwamuq mikuy karqan. 

25 Angelkuna mikuyanqan tantatam mikuyarqan. Pacha junta 

mikuyänanpaqmi Dios Yaya mikuyta alistapämurqan. 

26Rupay yarqamunan kaqläpita y sur kaqläpitam wayrätsimurqan. 

27Tsay wayrawanmi codornizkunata chätsirqan. Lamar kuchunchö 

arenïllatanöraqmi maytsika codorniz aytsa karqan. 

28Tsay codornizkunatam Dios Yaya chätsirqan runakuna täkuyanqan 

campamentuman. Carpankuna lädunmanmi tiwillyaqtaraq chätsirqan. 

29Tsaytam jankat teqllayanqanyaq mikuyarqan. Tsaynömi Dios Yaya 

mañakuyanqanta cumplirqan. 

30Peru wakin kaqtam pachankuna manaraq juntaptin aytsankuna amushqa 

kaykaqllata 

31Dios Yaya rabyar ushakätsirqan. Mas kallpasapa kaq runakunatam 

wañutsirqan. Israel runakunachö mas valienti kaq runakunatam 
ushakätsirqan. 

32Tsaykunata rikaykarpis jutsa rurayllachömi sïguiyarqan. Mantsakaypaq 

ruranqankunata rikaykarpis manam Dios Yayaman creyikuyarqantsu. 

33Tsaymi Dios Yaya paykunata imayka jamaytanölla desgraciawan 

ushakätsirqan. 

34Wakin kaqta wañutsiqta rikarraqmi Dios Yayaman creyikuyarqan. 

Tsaynöpam llapan shonqunkunawan perdonta mañakuyarqan. 

35Tsayraqmi Dios Yaya ruminö tsapaqnin kanqanta yarpäyarqan. 

Tsaynöpam poderösu Dios Yaya salvaqnin kanqanta yarpäyarqan. 

36Peru tsaynö yarpaykarpis Dios Yayatam llullatsiyarqan. 

37Dios Yayata cäsuyänanpaq äniskirpis manam cäsuyarqantsu. Dios 

Yayawan pactu rurayanqantapis manam cumpliyarqantsu. 

38Peru tsaynö kaykäyaptinpis Dios Yayam llakiparqan. Jutsankunata 

perdonarmi ushakätsirqantsu. Alläpa rabyarpis atska kutim castigarqantsu. 
Rabyarpis pacienciakurqanmi. 

39Runalla kayanqanta musyarmi llakiparqan. Wayranö päsaqlla kayaptinmi 

llakiparqan. 

40Paykunam atska kuti Dios Yayapa contran shäriyarqan. Desiertuchömi 

atska kuti rabyatsiyarqan. 

41Yapay yapaymi Dios Yayata tentayarqan munayanqanta rurananpaq. 

Santu Diosnintam alläpa rabyatsiyarqan. 

42Dios Yaya poderösu kanqantam qonqaskiyarqan. Chikiqninkunapa 

poderninpita jipinqantapis manam yarpäyarqannatsu. 

43Egiptuchö kaykaq Zoán partichö mantsakaypaq imaykakuna ruranqantapis 

manam yarpäyarqannatsu. 

44Tsaychömi mayukunata yawarman tikratsirqan. Tsaymi Egiptuchö täkuq 

runakuna upyayta melanäyarqan. 

45Pawrä chuspikunata y säpukunatapis tiwillyaqtaraqmi paykuna 

täkuyanqanman juntätsirqan. 

46Chukllushkunatam chakrachö mikuykunata ushayänanpaq yuritsirqan. 

Llapan murukuyninkuna jeqamuqllatam chipyat ushayarqan. 

47Mangäda runtu tamyawanmi üvakunatapis ushakätsirqan. Qajapawanmi 

hïguskunatapis chipyat tsakitsirqan. 

48Runtu tamyawan y maqakuywanmi wäkakunata y üshakunatapis 

wañutsirqan. 

49Dios Yaya rabyarmi Egipto runakunata tsaynö castigarqan. Wañutsikuq 

angelkunatam paykunaman kachamurqan. 

50Paykunatam mana llakipaypa ushakätsirqan. Mana perdonarmi 

wañutsirqan. 

51Egiptuchömi llapanpa mayor ollqu tsurinkunata ushakätsirqan. 

52Kuyanqan Israel runakunatam üsha mitsikuqnö Egiptupita jipimurqan. 

Paykunatam desiertupa pusharqan. 

53Mana mantsakuyänanpaqmi kikin següru pusharqan. Peru 

chikiqninkunatam sïqa lamarwan millpuskatsirqan. 

54Tsaypitanam kuyanqan runankunata prometinqan nacionman 

pushamurqan. Paykunata entregananpaqmi tsaychö täkuq runakunata kikin 
vencirqan. 

55Kuyanqan runakunapa puntanpitam tsay runakunata qarqurqan. 

Paykunapa chakrankunata y markankunatam Israel runakunatana aypurqan. 

56Peru tsaynö yanapaykaptinpis poderösu Dios Yayata tentarmi alläpa 

rabyatsiyarqan. Dios Yaya mandanqankunata manam cäsuyarqannatsu. 

57Unay ayllunkunanömi paykunapis Diosta prometiyanqanta 

cumpliyarqantsu. Flëcha wiksunqannömi paykuna kayarqan. 

58Markakunachö altarkunata rurarmi Dios Yayata rabyatsiyarqan. 

Ïdulukunata adorarmi piñatsiyarqan. 

59Tsaymi Dios Yaya alläpa rabyakurqan. Israel runakunata dëjaskirmi 

yanaparqannatsu. 

60Kay patsachö täkunqan carpantapis dëjaskirqan. Silo marka carpanchöpis 

mananam täkurqannatsu. 

61Contrankuna apakuyänanpaqmi Pactu Babultapis dëjaskirqan. 

62Kuyanqan runankunata espädawan wañutsiyänanpaqmi permïtirqan. 

63Nina rupaqnöraqmi jövinkunatapis guërrachö wañutsiyarqan. Tsaymi 

jipashkuna casarayänanpaq jövinkunapis karqannatsu. 

64Sacerdötikunatapis espädawanmi wañutsiyarqan. Viüdankunapis 

wañutsiyänanta mantsakurmi lütuyarqannatsu. 

65Tsaymi puñukashqanö kanqanpita tantiyar kuyanqan runakunata Dios 

Yaya yapay yanaparqan. Vïnuta upyarkur alli valorashqa valienti runanömi 

66Dios Yaya chikiqninkunata venciskir qatikacharqan. Tsaynöpam tsay 

chikiqninkuna imayyaqpis penqakuychö kayanqa. 

67Dios Yaya manam munarqannatsu Josépita miraq Efraín trïbukuna 

täkuyanqan partichö templun kananta. 

68Tsaypa rantinmi Judá trïbukuna täkuyanqan partita akrarqan. Tsaychömi 

kuyanqan Sión lömata akrarqan templunta shäritsiyänanpaq. 

69Templunta shäritsirmi ciëluyaq altu kananpaq ruratsirqan. Kay patsanö 

mana ushakaq kananpaqmi ruratsirqan. 

70Üshata mitsikur puriykaqtam serviqnin Davidta akrarqan. 

71Jacobpita miraq kuyanqan Israel runakunata cuidananpaqmi üshata 

mitsikur puriykaqta akrarqan. 

72Tsaymi Davidqa llapan shonqunwan paykunata shumaq cuidarqan. Alli 

yarpachakurmi paykunata pushararqan. 

 

Salmo 79 
Jerusalénta juchutsiyanqanpita llakikunqan 

1a (1a) Asaf qellqanqan salmu. 

1 (1b) Dios Yayallä, contrayki nación runakunam markaykiman 

yaykayämushqa. Mana respitarmi sagrädu templuykimanpis yaykuyashqa. 
Jerusaléntapis raqällatanam dëjayashqa. 

2Servishuqnikikunapa ayantapis wiskulkuna y chucaru wätakuna 

mikuyänanpaqmi jitariyashqa. 

3Entëru Jerusalénchömi yakunöraq yawarninkunapis mashtarashqa. 

Ayakunata pampayänanpaqpis manam ni pï karqannatsu. 

4Tsayta musyaykurmi vecïnükuna nación runakunapis kushipäyämar 

asipäyäman. Tsaynöllam manakaqman churayäman. 

5 DIOS YAYA, ¡imayyaqraq noqakunawan rabyashqa kanki! ¿Tsaynöllatsuraq 

imayyaqpis rabyashqa kanki? 

6Rabyashqa karqa contrayki nación runakunata castigaykullay. Paykunam 

cäsuyäshunkitsu ni shutikichöpis mañakuyäshunkitsu. 

7Jacobpita miraqkunatam wañutsir ushayashqa. Kay nacionchö 

markakunatapis raqällatanam dëjayashqa. 

8Unay ayllükuna jutsata rurayanqanpita ama castigaykayällämaytsu. Alläpa 

llakishqa kaykäyanqäta rikar sas yanapaykayällämay. 

9Salvakuq Dios Yaya, yanapaykayällämay. Jutsäkunapita 

perdonaykayällämay. Tsaynöpam pïmaypis musyayanqa prometinqaykita 
cumplinqaykita. 

10Wakin nación runakunam niyan: <<¿Maychötan Diosninkuna kaykan?>> 

Servishuqnikikunata wañutsiyanqanpita ushakaykatsillay. Paykunatapis 
castiganqaykita pïmay musyayätsun. 

11Prësukuna mañakuyäshunqaykita wiyaykullay. Wañutsishqa kayänanpaq 

kaykaqkunata podernikiwan libraykullay. 

12Dios Yaya, vecïnü nación runakuna contrayki parlayanqanpita qanchis kuti 

castigaykullay. 

13Kuyanqayki runakunam kayä. Majädaykichö üshaykikunam kayä. Imaypis 

agradëcikuyäshaykim. Mana dëjaypam imaypis alabayäshayki. 

 

Salmo 80 

Yapay yanapananpaq Dios Yayata mañakunqan 
1 (1) Cantaqkunapa mandakuqninpaqmi. Liriu waytakuna niyanqan cantupa 

tönunwan kay testimoniu salmuta cantayanki. Asaf qellqanqan salmu. 

1 (2) Israel runakunapa mitsiqnin Dios Yaya wiyaykayällämay. Josépita 

miraqkunatam üshata mitsiqnö cuidanki. Querubinkuna chawpinchö 
jamaykanqaykipita wiyaykayällämay. 

2 (3) Efraín, Manasés y Benjamín trïbu runakunata yanapaykullay. Shamur 

poderösu kaynikiwan libraykayällämay. 

3 (4) Dios Yayallä, ñawpata yanapayämanqaykinölla kananpis 

yanapaykayällämay. Mana rabyakuyllapa salvaykayällämay. 

4 (5) Poderösu DIOS YAYA, kuyanqayki runakuna rugakuykäyäshuptiki 

¡imayyaqraq rabyashqalla kanki! 

5 (6) Llakikuywanmi mallaqaypis kantsu. Waqakuywanmi weqilläkunata 

upyayä. 

6 (7) Vecïnü nación runakuna kushipäyämänanpaqmi jaqiyämashkanki. 

Chikimaqkunam alläpa asipäyäman. 

7 (8) Poderösu Dios Yayallä, ñawpata yanapayämanqaykinölla kananpis 

yanapaykayällämay. Mana rabyakuyllapa salvaykayällämay. 

8 (9) Egiptupitam üva plantata apamurqayki. Juk nación runakunata 

qarquskirmi plantarqayki. 

9 (10) Chakrata shumaq alistaskir plantaptikim ruriyaq jawan yaykurqan. Alli 

wiñarmi kay nacionman juntarqan. 

10 (11) Jatusaq rämankunapa llantunmi jirkakunatapis tsaparqan. 

Rämankunam jatusaq cedru jachakunatapis tsaparqan. 

11 (12) Lamaryaqmi rämankunapis charqan. Tseqllimunqanpis Éufrates 

mayuyaqmi charqan. 

12 (13) Kananqa ¿imanirtan murälläkunata tanqashkanki? Nänipa päsaq juklä 

runakunapis wayuynintam lluta pallakuyan. 

13 (14) Muntichö chucaru kuchikunam ushayan. Chucaru wätakunapis 

mikurmi ushayan. 

14 (15) Poderösu Dios Yaya, kutikallämuy. Ciëlupita yanapaykayällämay. 

Plantanqayki üvata shamur cuidaykullay. 

15 (16) Kikikim tsay üvata plantarqayki. Tseqllimuqkuna alli wiñänanpaqmi 

kikiki uryarqayki. 

16 (17) Üva plantaykitam jankat waykayashqa. Tsaynö rurayanqanpita 

castigaykullay. 

17 (18) Peru rey kananpaq churanqayki runata sïqa yanapaykullay. 

18 (19) Noqakunam qamman imaypis creyikayämushaq. 

Librayämanqaykipitam shutikichö imaypis alabayäshayki. 

19 (20) Poderösu DIOS YAYA, ñawpata yanapayämanqaykinölla kananpis 

yanapaykayällämay. Mana rabyakuyllapa salvaykayällämay. 

 

Salmo 81 
Fiestachö cantananpaq alabanza 

1 (1) Cantaqkunapa mandakuqninpaqmi. Üvata jarur cantayanqayki tönuwan 

kay salmuta cantayanki. Asaf qellqanqan salmu. 

1 (2) ¡Dios Yayata kushishqa alabashun! Paymi ima desgraciapitapis 

tsapämäshun. Jacob creyikunqan Dios Yayata kushishqa alabashun. 

2 (3) Panderëtakunata töcar cantashun. Arpata, salteriuta waqay waqaytaraq 

töcar alabashun. 

3 (4) Llullu killachö y llena killachöpis cornëtata töcashun. Tsay junaqkuna 

jatun fiestata rurashun. 

4 (5) Israel runakuna alabanapaqmi Jacob creyikunqan Dios Yaya 

mandamarqantsik. 

5 (6) Egiptupita jipiskamurmi Josépita miraq unay aylluntsikkunata 

mandarqan alabayänanpaq. Imaypis mana wiyanqä voztam wiyarqä. Tsay 
vozmi nirqan: 

6 (7) <<Alläpa sufritsiyäshuptikim jipiyämurqaq. Alläpa arutsiyäshuptikim 

librayämurqaq. 

7 (8) Alläpa llakikur mañakayämaptikim salvayarqaq. Maqakuy y pukutay 

rurinpitam contestayämurqaq. Meriba yaku kuchunchömi qamkunata 
pruëbaman churayarqaq.Selah 

8 (9) <<Kuyanqä runakuna, consejayanqaqta shumaq cäsukur wiyayämay. 

Israel runakuna, cäsuyämaptiki ima alliraq kanman. 

9 (10) Ima ïdulutapis ama katsiyaytsu. Juklä nacionkuna adorayanqan 

dioskunata ama adorayaytsu. 

10 (11) Noqam Egiptupita jipiyämuq DIOSNIKIKUNA kä. Mañayämanqaykitam 

imatapis sobrat sobrat alistapäyäshayki. 

11 (12) <<Peru prometiyaptiqpis manam wiyayämashkankitsu. Israel runakuna 

kaykarpis manam cäsuyämashkankitsu. 

12 (13) Tsaynö kayaptikim shonquykikuna munanqannö kawakuyänaykipaq 

dëjayashkaq. 

13 (14) Kuyanqä runakuna, wiyayämaptiki ¡ima alliraq kanman! Israel 

runakuna, cäsuyämaptiki ¡ima alliraq kanman! 

14 (15) Cäsuyämaptikiqa illaqpitam contraykikunata ushakätsïman. 

Chikiyäshuqnikikunatam unayna castigäman karqan>>. 

15 (16) DIOS YAYAM llapan chikiqninkunata vencinqa. Paykunatam imaypis 

castiganqa. 

16 (17) Peru kuyanqan runakunatam sïqa mas allin kaq trïguta alistapanqa. 

Abëjapa mishkintapis pacha junta mikuyänanpaqmi alistapanqa. 

 

Salmo 82 
Juezkunata Dios Yaya yätsinqan 

1a (1a) Asaf qellqanqan salmu. 

1 (1b) Ciëluchö poderyuqkuna qorikäyanqanchömi Dios Yaya juzgananpaq 

shärin. Paykunapa chawpinchö karmi juezkunata nin: 

2<<¡Imayyaqraq mana alli juzgayanki! ¡Imayyaqraq mana alli runakunapa 

janan shäriyanki!Selah 

3<<Ayllunnaqkunapaq y waktsakunapaq alli justiciata rurayay. 

Waktsakunapa y pishïpukuqkunapa janan shäriyay. 

4Waktsakunata y mana ni imannaqkunata mana alli ruraq runakunapa 

poderninpita jipiyay. Ayllunnaq kaqkunapa janan shäriyay. 

5Mana alli justiciata rurarmi imayka mana musyaq upanö kayanki. Imata 

rurayanqaykitapis manam musyayankitsu ni tantiyayankitsu. Mana alli 
juzgayaptikim munduta tukmaraq cimientupis tsuktsukyanraq. 

6<<Noqam nirqä: <Qamkunam dioskuna kayanki. Llapaykim poderösu Dios 

Yayapa wamran kayanki. 

7Tsaynö kaykarpis wakin kaq runakunanöllam wañuyanki. Wakin kaq 

mandakuqkunanöllam ushakäyanki> >>. 

8Dios Yaya, llapan nacionkunapam ämun kanki. Runakunata juzganaykipaq 

shamuykullay. 

 

Salmo 83 
Chikiqninkunata ushakätsinanpaq mañakunqan 

1 (1) Cantanapaqmi. Asaf qellqanqan salmu. 

1 (2) Dios Yaya, janäkuna shäriykullay. Ama upällalla rikaräyämaytsu. 

2 (3) Chikishuqnikikunam manakaqman churayäman. Contraykim qampapis 

shäriyan. 

3 (4) Kuyanqayki runakuna kayaptïpis atacayämänanpaqmi willanakuykäyan. 

Cuidanqayki runakuna kayaptïpis conträkunam shäriyan. 

4 (5) Tsay runakunam niyan: <<Paykunata nacionninpa jankat illakätsishun. 

Israel runakunapaq pipis manana yarpänanpaq jankat ushakätsishun>>. 

5 (6) Llapanmi contrayki shäriyänanpaq juk yarpaylla willanakuyashqa. 

6 (7) Paykunam kayan edomita runakuna, ismaelita runakuna, moabita 

runakuna y agareno runakuna. 

7 (8) Tsaynöllam kayan Gebal runakuna, amonita runakuna, amalecita 

runakuna, filisteo runakuna y Tiro runakuna. 

8 (9) Lotpita miraqkunatam Asiria runakuna yanapayan.Selah 

9 (10) Paykunata wañutsiy madianita runakunata unay wañutsinqaykinölla. 

Paykunata ushakätsiy Sísarata y Jabínta Quisión raqra cercankunachö 
ushakätsinqaykinölla. 

10 (11) Endorchömi paykunata wañutsirqayki. Ayankunapis tsaychömi ismur 

jitaräyarqan. 

11 (12) Paykuna respitayanqan runakunata wañutsiy Orebta y Zeebta 

wañutsinqaykinölla. Mandaqnin reykunatapis wañutsiy Zebata y Zalmunata 
wañutsinqaykinö. 

12 (13) Paykunam entregayämanqayki nacionta qechuyämayta munayarqan. 

13 (14) Dios Yayallä, shukukuy wayra imaykata ushanqannö conträ shäriq 

runakunata ushakaykatsillay. Wayra apashqa tsaki päjanö kaykuyällätsun. 

14 (15) Jachakunata nina rupaqnö y jirkapa nina mallmaypa mallmar aywaqnö 

15 (16) apäkuy tamyaykiwan qatikachay y löcu wayraykiwan mantsakätsiy. 

16 (17) Alläpa penqakuyman churaykullay. DIOS YAYA, poderösu kanqaykita 

musyayänanpaq tsaynö ruraykullay. 

17 (18) Imaypis penqakushqa y mantsakashqa kayätsun. Tsaynö 

puriykäyanqanchö ushakäyätsun. 

18 (19) Qamlla poderösu DIOS YAYA kanqaykita llapan musyaykuyällätsun. 

Kay munduchö poderösu kanqaykita tantiyaykuyällätsun. 

 

Salmo 84 
Dios Yayapa templunchö kayta munanqan 

1 (1) Cantaqkunapa mandakuqninpaqmi. Üvata jarur cantayanqayki tönuwan 

kay salmuta cantayanki. David Corépita miraqkuna qellqayanqan salmu. 

1 (2) Llapanta mandaq DIOS YAYA, alläpa kuyakuypaqmi täkunqayki templu. 



1157 

 

 
©  Wycliffe Bible Translators, Inc. 

  
 

 

2 (3) Templupa patiunchö kaytam alläpa munä. Llapan shonqüwanmi 

imayyaqpis kawaq Diosta kushishqa alabä. 

3 (4) Altarnikikuna cercanchömi pichuychanka y wayanïtupis qeshunkunata 

rurayan. Tsaychömi wawankunatapis wiñatsiyan. Qammi kanki llapanta 
mandaq DIOS YAYA, mandamaq rey y Diosnillä. 

4 (5) Wajikichö täkuqkunam alläpa kushikuyan. Paykunam imaypis 

alabayäshunki.Selah 

5 (6) Kushishqam kaykan yanapanqayki runa. Paymi llapan shonqunwan 

templuykiman aywayta munan. 

6 (7) Waqay Raqrapa päsaptinpis tamya tiempuchönömi tsakishqa pukyupita 

yaku pashtamunqa. 

7 (8) Ima päsaptinpis kallpan manam ushakanqatsu. Siónman chaykurmi 

poderösu Dios Yayapa puntanman yaykuyanqa. 

8 (9) Llapanta mandaq DIOS YAYA, mañakamunqaqta wiyaykallämay. Jacob 

confiakunqan Dios Yaya, rugakamunqaqta chaskiykallämay.Selah 

9 (10) Dios Yaya, akranqayki reyta yanapaykullay. Paymi tsapäkunä 

escüdunö. 

10 (11) Waranqa (1,000) junaq juklächö qoyäyanqäpa rantin mas allim kanman 

juk junaqllapis wajikichö qoyäyaptï. Jutsasapakunapa wajinchö qoyäyanqäpa 
rantin mas allim kanman wajikipa punkullanchöpis täkuptï. 

11 (12) DIOS YAYAM kawayta qaramantsik y imayka escüdunö tsapämantsik. 

Paymi kuyamantsik y alliman churamantsik. Munanqannö kawakuqkunatam 
alli kaqkunata alistapan. 

12 (13) Llapanta mandaq DIOS YAYA, qamman confiakamuq runam kushishqa 

kawakun. 

 

Salmo 85 
Israel runakunata yanapananpaq mañakunqan 

1 (1) Cantaqkunapa mandakuqninpaqmi. Corépita miraqkuna qellqayanqan 

salmu. 

1 (2) DIOS YAYA, qammi nacionnikita llakipashkanki. Jacobpita miraq 

runakunata yapaymi yanapashkanki. 

2 (3) Kuyanqayki runakunatam llapan jutsankunapita perdonashkanki.Selah 

3 (4) Alläpa rabyaynikipis ashwanmi päsashqana. 

4 (5) Salvamaqnï Dios Yaya, kananpis yapay salvaykayällämay. Amana 

rabyashqalla kaykullaytsu. 

5 (6) ¿Tsaynöllatsuraq imayyaqpis noqakunawan rabyashqa kanki? 

6 (7) ¿Manatsuraq alli kawakuyänäpaq yanapaykayämankiman? Tsaynöpam 

yapay kushikuyäshaq. 

7 (8) Dios Yaya, kuyayämanqaykita tantiyaykatsiyällämay. ¡Yapay 

salvaykayällämay! 

8 (9) Noqaqa DIOS YAYA ninqantam cäsushaq. Paymi kuyanqan kaqkunata 

yanapanqa jutsata mana rurar pïmaywanpis alli kawakuyänanpaq. 

9 (10) Paypita mantsakushqam noqantsikwan kaykan salvamänapaq. Kikinmi 

nacionnintsikchö imayyaqpis täkunqa. 

10 (11) Dios Yayapa kuyakuynin y yanapakuyninmi paqta shamunqa. Alli 

kawakuyninwan salvacionninmi abrazanakushqa chäyämunqa. 

11 (12) Yanapakuyninmi muru jeqamuqnö patsapita jeqamunqa. 

Salvacionninmi ciëlupita rikakämunqa. 

12 (13) DIOS YAYAM yanapamäshun alli kawakunapaq. 

Chakrantsikkunachöpis mikuykuna allim wayunqa. 

13 (14) Salvacionninmi willakuqnö puntanta aywanqa. Willakuyninmi alli 

nänipa pushamäshun. 

 

Salmo 86 
Llakipänanpaq Dios Yayata mañakunqan 

1a (1a) Kay salmum Dios Yayata David mañakunqan. 

1 (1b) Dios Yaya, rugakamunqaqta wiyaykallämay. Alläpa llakikurmi ni 

imanakayta puëdïtsu. 

2Munanqaykinö kawakurmi wañuypita salvaykamänaykipaq mañakamuq. 

Serviqniki karmi imaykapitapis tsapaykamänaykipaq rugakamuq. Diosnï 
kaptikim qamman confiakamü. 

3Dios Yaya, llakipaykallämay. Imay hörapis rugakurnikim mañakamuq. 

4Serviqniki karmi valoraykatsimänaykipaq mañakamuq. Qamllamanmi imay 

hörapis confiakamü. 

5Qamqa allillata ruraq y perdonakuqmi kanki. Llapan confiakamuqkunatam 

llakipanki. 

6 DIOS YAYA, mañakamunqäta wiyaykallämay. Rugakamunqaqta 

chaskiykallämay. 

7Imaypis wiyamanqaykita musyarmi llakikunqä höra rugakurniki mañakuq. 

8Dios Yaya, manam qamnöqa ima diospis kantsu. Qam ruranqaykitanöqa 

manam ni pipis rurantsu. 

9Qammi llapan nacionkunata kamashkanki. Llapan nación runakunam 

adoraqniki shayämunqa. Puntaykiman qonqurikamurmi adorayäshunki. 

10Qam japallaykim Dios kanki. Poderösu karmi mantsakaypaq 

milagrukunatapis ruranki. 

11 DIOS YAYA, alli kawakunäpaq nänikita reqiykatsillämay. Tsay nänikipam 

imaypis purishaq. Llapan shonqüwan 
qampita mantsakunäpaq yanapaykallämay. 

12 DIOS YAYA, llapan shonqüwanmi alabashayki. Qamtam imaypis 

adorashayki. 

13Noqatam alläpa kuyamanki. Wañuypitam salvamashkanki. 

14Dios Yaya, yaqa runakunam conträ shärir wañutsimayta munayan. Tsay 

runakunaqa manakaqmanmi churayäshunki. 

15Dios Yaya, qamqa alli shonqu llakipäkuqmi kanki. Sas manam 

rabyakunkitsu. Llakipäkuq y rasun kaqllata parlaqmi kanki. 

16Mañakamunqäta wiyamar llakipaykallämay. Serviqniki kaykaptïqa valorta 

qaraykallämay. Servishuqniki warmipa wawan kaykaptïqa salvaykallämay. 

17Conträkuna penqakuyänanpaq rikänankunachö yanapaykallämay. DIOS 

YAYA, qamllam yanapamanki y kushikatsimanki. 

 

Salmo 87 
Jerusalén markata Dios Yaya kuyanqan 

1b (1b) Kay salmuta cantanapaqmi Corépita miraqkuna qellqayarqan. 

1 (1a) Sagrädu lömachömi Dios Yaya markanta ruratsishqa. 

2 Sióntam DIOS YAYA kuyan. Israel nacionchö wakin kaq markakunapitapis 

masmi kuyan. 

3Dios Yayapa markan, qampaqmi alli marka kanqaykita pïmaypis 

parlayan.Selah 

4Wakin kaq markakunapaqmi Dios Yaya nin: <<Egipto runakuna y Babilonia 

runakunapis cäsuyämanqam. Filisteo runakuna, Tiro runakuna y Etiopía 
runakunapis chaskiyämanqam. Paykunapis Siónchö yurishqanömi 
kayanqa>>. 

5Tsaymi niyanqa: <<Taqay runaqa Siónchö yuriq runanömi kaykan>>. 

Poderösu Dios Yayam Sión runakunata yanapan. 

6Shutinkunata libruman apuntarmi qellqanqa: <<Kay runaqa Siónchö 

yuriqnömi kaykan>>.Selah 

7Paykuna cantar y tushurmi niyanqa: <<Siónmi noqapa markä>>. 

 

Salmo 88 
Wañuypita salvananpaq mañakunqan 

1 (1) Kay salmuta cantanapaqmi Corépita miraqkuna qellqayarqan. 

Cantaqkunapa mandakuqninpaqmi. Mahalat. Ezra casta runa Hemán 
qellqanqan salmum. 

1 (2) Salvamaq DIOS YAYALLÄ, paqaspa junaqpapis yanapamänaykipaqmi 

mañakamuq. 

2 (3) ¡Mañakamunqäta wiyaykallämay! ¡Rugakamunqäta äniykallämay! 

3 (4) Alläpam sufriykä. Wañuypis janächönam. 

4 (5) Wañunäpaqna kanqantam pïmaypis yarpäyan. Manam kallpäpis 

kannatsu. 

5 (6) Ayakuna jitaranqanchö jitaraqnömi kaykä. Guërrachö wañutsishqa runa 

pamparaqnömi kaykä. Dëjanqayki runanömi kaykä. Jankat qonqanqayki 
runanömi kaykä. 

6 (7) Mantsakaypaq patsapa shimin kichakashqamannömi alläpa tutapayman 

jitarpamashkanki. 

7 (8) Alläpa rabyar castigamaptikim imayka lamarman tallpukashqanö 

kaykä.Selah 

8 (9) Llapan amïgükunata puntäpita qarquskiptikim japalläna kaykä. 

Paykunam rikämaytapis munayannatsu. Carcelchö qaykuraqnömi maypa 
qeshpiytapis puëdïtsu. 

9 (10) Alläpa waqaywanmi ñawïpis qaprayanna. DIOS YAYA, waran waranmi 

rugakamuq. Makïta pallarkurmi mañakamuq. 

10 (11) Milagrukunata ruraptikipis ¿wañushqakuna rikäyanqatsuraq? 

Pamparäyanqanpita agradëcikuyäshunaykipaq ¿shäriyämunqatsuraq?Selah 

11 (12) Kuyakuq kanqaykita ¿sepultürachö parlayanqatsuraq? Alli kanqaykita 

¿ayakuna willanakuyanqatsuraq? 

12 (13) Wañuskirqa llapantam qonqayanqa. Allikunata ruranqaykita y 

mantsakaypaq ruranqaykitapis ¿piraq yarpanqa? 

13 (14) DIOS YAYA, noqam sïqa yanapamänaykipaq rugakurniki mañakamuq. 

Tsaka tsakallam qamta rugakamuq. 

14 (15) DIOS YAYA, ¿imanirtan dëjaskamanki? ¿Imanirtan 

noqapita tsinkakunki? 

15 (16) Jöven kanqäpitam alläpa ñakar awja puntanllapa wañuypita 

qeshpishkä. Mana awantaypaq castïgukunawanmi sufritsimashkanki. 
Mananam masta awantänatsu. 

16 (17) Rabyar castigamaptikim alläpa mantsakashqa kaykä. 

17 (18) Imay hörapis ñakaykunallam tumapäman. Tsay ñakaykunawanmi 

yakuchö shinqaqnö kaykä. 

18 (19) Amïgükunata y ayllükunatam puntäpita qarqushkanki. Kananqa 

tutapaychönömi alläpa llakishqa kaykä. 

 

Salmo 89 
Davidta prometinqanpita Dios Yayata alabanqan 

1 (1) Kay salmum Ezra casta Etán qellqanqan salmu. 

1 (2) DIOS YAYA, llakipäkuq kanqaykipitam imaypis alabashayki. Llapan 

prometinqaykita cumpliq kanqaykitam imaypis willakushaq. 

2 (3) Noqam willakushaq imaypis kuyakuq kanqaykita. Prometinqaykikunaqa 

ciëlunöpis manam cambiantsu. 

3 (4) Qammi nirqayki: <<Akranqä runawanmi pactuta rurarqä. Servimaqnï 

Davidta prometirmi nirqä: 

4 (5) <Noqam permïtishaq qampita miraqkuna imayyaqpis rey kayänanpaq> 

>>.Selah 

5 (6) DIOS YAYA, mantsakaypaq kaqkunata ruranqaykipitam ciëluchö 

kaykaqkunapis alabayäshunki. Cumpliq kanqaykipitam puntaykichö 
kaykaq angelkunapis adorayäshunki. 

6 (7) QAMNÖQA ciëluchö manam ni pï kantsu. Poderösu karpis manam 

qammanqa iwalantsu. 

7 (8) Ciëluchö angelkuna qorikäyanqanchöpis mantsaypaqmi kanki. 

Puntaykichö angelkunapitapis mas poderösum kanki. 

8 (9) Llapanta mandaq DIOS YAYA, ¿piraq qammanqa iwalanqa? Qamllam 

poderösu kanki. Prometinqaykitam imaypis cumplinki. 

9 (10) Lamar alläpa laqchikaqtapis qammi mandanki. Laqchikar ölan 

shäriptinpis qammi päratsinki. 

10 (11) Lamarchö mantsaypaq Rahab wätatam llapiskirqayki. Poderösu karmi 

chikishuqnikikunatapis maytsaypa qarqurqayki. 

11 (12) Ciëlupis y kay patsapis qampam. Kay patsachö kaqkunatapis qammi 

kamashkanki. 

12 (13) Qammi kamashkanki norti kaqlätapis sur kaqlätapis. Tabor jirka y 

Hermón jankapis kushishqam alabayäshunki. 

13 (14) Qammi poderösu kanki. Derëcha kaq makikillawanmi llapanta vencinki. 

14 (15) Allikunata rurar y pitapis mana jananpar juzgarmi alli mandakuq kanki. 

Kuyakuq kaynikiwan prometir cumplinqaykitam pïmaytapis tantiyatsinki. 

15 (16) Alabashuqniki runakunam kushishqa kawakuyanqa. DIOS 

YAYA, paykunam puntaykichö kawakuyan. 

16 (17) Shutikichö alabayäshurnikim waran waran kushishqa kawakuyan. 

Allikunata ruraq kanqaykipitam kushikuyan. 

17 (18) Kushikuyänanpaqmi yanapanki. Yanapayämaptikim poderyuqpis 

kayä. 

18 (19) DIOS YAYAM tsapämaqnintsik escüdu. Israel 

runakunapa santu Diosninmi mandamaqnintsik rey. 

19 (20) Unaymi serviqniki profëtakunata revelar nirqayki: <<Israel 

runakunapitam mas valientin kaqta akrashkä. Pïmaypis respitayänanpaqmi 
payta yanapashkä. 

20 (21) Paymi servimaqnï David. Rey kananpaqmi sagrädu aceitita umanman 

wiñätsishkä. 

21 (22) Mana dëjaypam imaypis yanapashaq. Kikïmi shumaq valoratsishaq. 

22 (23) Chikiqninkunapis manam venciyanqatsu. Mana alli runakunapis 

manam poderninchö katsiyanqatsu. 

23 (24) Chikiqninkunatam puntanchö llapiskishaq. Tsay runakunatam jankat 

ushakätsishaq. 

24 (25) <<Payta llakiparmi llapan prometinqäta cumplishaq. Yanapaptïmi 

poderyuq tikranqa. 

25 (26) Mediterráneo Lamarpita Éufrates mayuyaq mandakuq kananpaqmi 

yanapashaq. 

26 (27) Tsaymi pay nimanqa: <Taytämi kanki. Diosnïmi kanki. Salvamaqnï y 

tsapaskamaqnï rumim kanki>. 

27 (28) <<Davidmi mayor tsurï kanqa. Kay patsachö llapan reykunapitapis 

mas poderyuqmi kanqa. 

28 (29) Paytam imaypis kuyashaq. Paywan pactu ruranqätam imaypis 

cumplishaq. 

29 (30) Ciëlu imaypis kanqannömi paypita miraqkuna imaypis rey kayanqa. 

30 (31) Yachatsinqäta qonqäyaptin, mandakunqäta mana cäsuyaptin, 

31 (32) leynïkunata mana cumpliyaptin y mandamientükunata mana 

cäsuyaptin 

32 (33) allim garutishaq. Jutsata rurayanqanpitam alli astashaq. 

33 (34) Tsaynö castigarpis Davidta kuyarmi prometinqäta imaypis cumplishaq. 

34 (35) Paywan pactu ruranqäta manam ni imaypis qonqäshaqtsu. Llapan 

prometinqätam cumplishaq. 

35 (36) Kikïmi Davidta prometishkä. Prometinqätam llapanta cumplishaq. 

36 (37) Paypita miraqkunam imaypis rey kayanqa. Rupay imaypis kanqannömi 

imaypis mandakuq kayanqa. 

37 (38) Ciëluchö killa imaypis kanqannömi mandakuynin imaypis 

kanqa>>.Selah 

38 (39) Dios Yaya, tsaynö prometiykarpis akranqayki rey rabyatsishuptiki 

mananam yanapankinatsu. 

39 (40) Servishuqniki Davidwan pactu ruranqaykitapis manam cumplinkinatsu. 

Pïmay jarutäkuyänanpaq corönanta jitariqnömi rey kayninpita jitarishkanki. 

40 (41) Täkunqan markapa murällantapis wakläpa kayläpam juchutsishkanki. 

Tsinkakuna markankunatapis raqällatanam dëjashkanki. 

41 (42) Pïmay tsaypa päsaqkunam yaykuskir munayanqanta apakuyan. 

Vecïnun nación runakunam asipäyan. 

42 (43) Reypa contrankunata yanapaptikim vencirnin kushikuyan. 

43 (44) Venciyänanpaqmi reypa soldädunkunata qeläkatsishkanki. 

Guërrachöpis mananam yanapashkankinatsu. 

44 (45) Reypa podernintam qechushkanki. Mandakuq kaynintam 

manakaqman churashkanki. 

45 (46) Jövinllaraq kaykaptinmi rey kanqanpita jipishkanki. Alläpa 

penqakuymanmi churashkanki.Selah 

46 (47) Dios Yaya, ¡imayyaqraq noqakunapita tsinkakunki! ¿Imaypis 

rabyashqallatsuraq kaykanki? 

47 (48) Dios Yaya, wallka watalla kawanäpaq kanqanta yarpaykullay. 

Kamanqayki runakuna yupashqa watallam kawayan. 

48 (49) ¿Piraq mana wañuypa kawanman? ¿Piraq wañuypita 

qeshpinman?Selah 

49 (50) Dios Yaya, Davidta imaypis llakipänaykipaq prometinqaykita 

¿imanirtan qonqashkanki? 

50 (51) Dios Yaya, serviqnikikuna kayaptï pïmaypis qayapäyämanqanta 

wiyaykullay. Maytsay nacionchö runakuna ashayämanqantam shonqüchö 
yarparaykä. 

51 (52) DIOS YAYA, chikishuqnikikunam ofendiyäman. Akranqayki runakuna 

kayaptïmi waran waran qayapäyäman. 

52 (53) DIOS YAYA imaypis alabashqa kaykullätsun. ¡Amén! ¡Tsaynö katsun! 

 

Salmo 90 
Libru 4 

Salmo 90—106 

Yupashqa watalla runakuna kawayanqan 

1a (1a) Kay salmum Diospa serviqnin Moisés rugakunqan. 

1 (1b) Dios Yaya, qammi imayyaqpis tsinkakuyänä kanki. 

2Jirkakuna manaraq kaptin y kay patsa manaraq kaptinpis unaypita 

imayyaqpis qamllam Dios kanki. 

3Qam permïtiptikim runakuna wañuyan. Qam niptikim wañuskir allpaman 

tikrayan. 

4Qampaqqa waranqa (1,000) watapis juk junaq päsaqnöllam kaykan. 

Paqaspa juk ishkay höra päsaqnöllam kaykan. 

5Illaqpitam runakunata yaku apaqnö apanki. Runakunaqa puñuy 

päsaqnöllam kayan. Llullu qewanöllam kayan. 

6Tuktuykar warämuq waytanö kaykarpis tardipaqa äjusyar tsakishqanömi 

kayan. 

7Rabyarqa sasmi ushakätsiyämanki. Piñakuptikiqa alläpam mantsakäyä. 

8Tukuyläya jutsa rurayanqätam musyanki. Pakayllapa mana allikunata 

rurayanqätam rikanki. 

9Alläpa rabyaptikim jankat ushakäyäshaq. Imayka jamaynöllam 

kawaynïkunapis kaykan. 

10Wakïqa qanchis chunka (70) watayaqllam kawayä. Alli kawakur sänu 

kaqkunallam pusaq chunka (80) watayaq kawayan. Tsaynö atska wata 
kawarpis aruywan jitapakashqam kawayä. Manaraq unayta wata 
päsanqannömi noqakunapis ushakäyä. 

11Imanö rabyanqaykita manam ni pipis musyantsu. Alläpa piñakunqaykita 

manam ni pï tantiyantsu. 

12Yupashqa watalla kawayänäpaq kaqta tantiyaykatsiyällämay. Tsaynöpam 

tantiyakuyäshaq munanqaykinö kawakuyänäpaq. 

13Dios Yaya, yapay yanapaykayällämay. ¡Imayyaqraq qonqayämashkanki! 

Serviqniki kaykäyaptïqa llakipaykayällämay. 

14Kuyakuynikiwan cada alliq yanapaykayällämay. Tsaynöpam 

wañukuyanqäyaq imaypis kushishqa alabayäshayki. 

15Atska wata yarpachakur kawayänäpaqmi ñakaykunaman 

churayämashkanki. Tsaynölla atska wata kushishqa kawayänäpaqpis 
yanapaykayällämay. 

16Serviqniki kaykäyaptïqa noqakunata y tsurïkunatapis yanapayämar 

kushikuypaq kaqkunata ruraykullay. 

17 DIOS YAYALLÄ, kuyakuq kanqaykita tantiyaykatsiyällämay. Llapan 

aruynïkunamanpis bendicionnikita churaykallämuy. 

 

Salmo 91 
Imayka mana allipitapis Dios Yaya tsapanqan 

1Dios Yayapa poderninchö kawaq runatam llapanpaq poderyuq Dios Yaya 

imaykapitapis tsapanqa. 

2 DIOS YAYATA mañakurmi nï: <<Qammi tsapämaqnï kanki. Qammi 

tsinkakunä törri kanki. Qamllam confiakunqä Diosnï kanki>>. 

3Dios Yayam salvashunki contraykipa poderninpita. Paymi tsapäshunki 

wañutsikuq qeshyaypitapis. 

4Paymi plümankunawan tsaparar oqllaräshunki. Ripran qopinchö karmi ni 

imapita mantsakunkitsu. Prometinqanta cumplirmi escüdunö imaypis 
tsapäshunki. 

5Paqaspapis manam ni imapita mantsakunkitsu. Junaqpa flëchayaptinpis 

manam mantsakankitsu. 

6Paqaspa o junaqpa pesti qeshyay pïmayta wañutsiptinpis manam 

mantsakankitsu. 

7Itsuq kaqlänikichö waranqata (1,000) wañutsirpis y derëchu kaqlänikipa 

chunka waranqata (10,000) wañutsirpis qamtaqa manam wañutsishunkitsu. 

8Kikikim rikanki mana alli runakunata castiganqanta. 

9 DIOS YAYAMAN confiakur kawakuptiki y poderösu Diosman tsinkakuptikim 

10ima desgraciapis päsashunkitsu. Wajikichö täkuqkunapis manam 

qeshyayanqatsu. 

11 Angelninkunatam Dios Yaya kachamunqa maypa aywaptikipis 

cuidashunaykipaq. 

12Paykunam achkuyäshunki chakillaykitapis rumikunachö mana 

takakunaykipaq. 

13Leonkuna y culebrakuna kanqanchöpis tranquïlum purinki. Llullu leontawan 

culebratapis jarunkim. 

14Dios Yayam nin: <<Kuyamaqkunatam noqa salvashaq. Shutïchö 

alabayämaqkunatam imaypis cuidashaq. 

15Mañakayämaptinmi änishaq. Llakikuyaptinmi kikï paykunawan kashaq. 

Yanaparmi ñakaykunapita jipishaq. 

16Atska wata kawakuyänanpaqmi yanapashaq. Salvaptïmi imaypis 

kushikuyanqa>>. 

 

Salmo 92 
Kuyakuq kanqanpita Dios Yayata alabanqan 

1 (1) Kay salmum jamay junaqchö cantanapaq alabanza. 

1 (2) DIOS YAYA, qamta agradëcikunqaqmi alli. Poderösu Dios Yaya, qamta 

alabarnikim alläpa kushikü. 

2 (3) Llakipäkuq kanqaykipitam alliqpa alabashayki. Paqaspanam 

prometinqaykita cumpliq kanqaykipita adorashayki. 

3 (4) Chunka cuerdayuq taksha arpawan, jatun arpawan 

y salteriuwanmi alabashayki. 

4 (5) DIOS YAYA, llapan ruranqaykita rikarmi kushikü. Tsaymi shonqü alläpa 

kushikun. 

5 (6) DIOS YAYA, imayka ruranqaykikunam mantsakaypaq. Yarpanqaykita 

¿piraq musyanman? 

6 (7) Mana alli ruraqkunaqa tsaykunata manam tantiyayantsu. 

7 (8) Waray warantin ushakäyänallanpaqmi mana alli runakuna y mana 

cäsushuqnikikuna mana alli qoranö miraykäyan. 

8 (9) Peru DIOS YAYA, qammi sïqa imayyaqpis rey kanki. 

9 (10) Llapan contraykikunam ushakäyanqa. Mana alli runakunam maytsaypa 

aywakuyanqa. 

10 (11) Törupa kallpannö kallpä kananpaqmi qaramanki. Yanapamaptikim 

alläpa kushikü. 

11 (12) Conträkuna ushakaqtam rikäshaqraq. Chikiqnïkuna sufrir 

waqayanqantam wiyashaqraq. 

12 (13) Alli runakunaqa palmëra jachanömi atska wata kawakuyanqa. 

Líbanuchö cedrunöraqmi kayanqa. 

13 (14) DIOS YAYAPA wajinchömi paykuna imaypis kaykäyan. Templupa 

patiunchö kuyakuypaq waytakunanömi kayan. 

14 (15) Awkinyarpis jövinnöllam kayan. Imaypis sänu jinchim kayan. 

15 (16) Tsaychömi DIOS YAYA tsapämaqnintsik kanqanta willakuyan. Alli 

runakunapa janan shärinqantam imaypis willakuyan. 

 

Salmo 93 
Dios Yaya mandakuq rey kanqan 

1¡DIOS YAYAM mandamaqnintsik rey! ¡DIOS YAYAM chipakyaykaq llatapan 

shukushqa! ¡Paymi imayyaqpis poderösu! Paymi kay patsatapis alli 
patsätsishqa mana kuyunanpaq. 

2Dios Yaya, unaypitam mandakuq kanki. Qammi imaypitapis kashkanki. 

3 DIOS YAYA, mayum alläpa jeqan. Bunyaypa bunyarraqmi aywan. Bötiypa 

bötirraqmi aywan. 

4Peru qammi sïqa jeqaq mayupitapis mas poderösu kanki. Lamarchö jatun 

öla shäriqpitapis mas poderösum kanki. 

5Ninqaykikunatam imaypis cumplinki. Templuykiqa imayyaqpis sagrädum. 

 

Salmo 94 
Mana alli runakunata Dios Yaya juzgananpaq kanqan 

1 DIOS YAYA, contraykikunata castigaq karqa yanapaykallämay. 

2Kay patsachö llapan runakunata juzgaq juezmi kanki. Orgullösukunata 

juzgar castigaykullay. 

3 DIOS YAYA, ¡imayyaqraq mana alli runakuna kushipäyämanqa! 

4¡Imayyaqraq jutsa rurayanqanpita aläbakur puriyanqa! ¡Imayyaqraq allish 

tukuyanqa! 

5 DIOS YAYA, paykunaqa kuyanqayki runakunatam allqutsakuyan. 

Herenciaykipaq akranqayki runakunatam sufritsiyan. 

6Viüdakunata, jukläpita kaqkunata y mamannaq y taytannaqkunatam 

wañutsiyan. 

7Paykunam burlakur niyan: <<DIOS YAYAQA manam rikantsu. Jacob 

confiakunqan Diosqa manam tantiyantsu>>. 

8Mana tantiyakuq upa runakuna, ¿imanirtan tantiyakuyankitsu? ¡Imayraq 

tantiyayanki Dios Yaya poderösu kanqanta! 

9Rinritapis ruraykarqa ¿manatsuraq wiyamäshun? Ñawitapis ruraykarqa 

¿manatsuraq rikämäshun? 

10Wakin kaq nacionkunachö täkuqkunatapis castigaykarqa ¿manatsuraq 

qamkunatapis castigayäshunki? Runakunata yachatsinanpaq llapanta 
musyaykarqa ¿manatsuraq rurayanqaykitapis musyan? 

11Dios Yaya musyanmi runakuna mana allikunallaman umankuna churashqa 

kayanqanta. 

12 DIOS YAYA, corriginqayki runam kushishqa kawakunqa. Leynikikunata 

yachatsinqayki runam kushishqa kawakunqa. 

13Tsay runam desgracia päsaptinpis tranquïlu kawakunqa. Peru mana alli 

runakunam sïqa kikillankuna wañuytapis ashiyanqa. 

14Kuyanqan runankunataqa DIOS YAYA manam ni imaypis dëjanqatsu. 

Payman confiakuq runakunatam imaypis yanapanqa. 

15Juezkunapis shumaqnam justiciata rurayanqa. Tsaynö juzgayaptinmi alli 

ruraq runakunapis kushikuyanqa. 

16Mana alli runakuna conträ shäriyaptin ¿piraq janä shärinqa? Mana alli ruraq 

runakuna conträ shäriyaptin ¿piraq yanapamanqa? 

17 DIOS YAYA mana yanapamaptinqa unaynam ushakaskïman karqan. 

18 DIOS YAYA, ni imanakayta mana puëdirmi yanapamänaykipaq 

mañakushkaq. Llakipäkuq kaynikiwanmi yanapamashkanki. 

19Alläpa llakishqa kaykaptïmi imaypis animatsimashkanki. 

20¿Mana alli juezkunapa amïguntsuraq kankiman? Paykunam leykunata 

mana cäsur runakunata sufritsiyan. 

21Paykunam jutsannaq runakunapa contran shäriyänanpaq willanakuyan. 

Tsaynöllam acuerdu kayan alli ruraq runakunata wañutsiyänanpaq. 

22Peru tsaynö kayaptinpis DIOS YAYAM noqata tsapäman. Tsinkakunä rumim 

payqa. 

23Mana alli ruraq runakunatam castiganqa. DIOSNINTSIKMI paykunata 

ushakätsinqa. 

 

Salmo 95 
Dios Yayata kushishqa alabanqan 

1 DIOS YAYATA kushishqa alabanapaq llapayki shayämuy. Tsapämaqnintsikta 

y salvamaqnintsikta adorashun. 

2Dios Yayapa puntanman aywaykur agradëcikushun. Alabanzakunata cantar 

alabashun. 

3 DIOS YAYAM llapanpaq poderösu rey. Llapan dioskunapita mas poderösu 

reymi. 

4Poderninchömi patsa rurinpis. Paypam altu jirkakunapis. 

5Kamashqa kaptinmi lamarpis paypa. Kikinmi makinwan kay patsatapis 

kamashqa. 

6 DIOS YAYATA qonqurikur adoranapaq llapayki shayämuy. Puntanman 

qonqurikushun. Paymi kamamaqnintsik. 

7Paymi Diosnintsik. Akranqan runakunam kantsik. Majädanchö üshanmi 

kantsik. Dios Yaya ninqanta kanan junaq wiyaykarqa 

8Meriba partichö unay aylluykikuna chukru shonqu kayanqannö ama 

kayaytsu. Masah desiertuchö 

9yanapanqäta rikaykarpis paykunaqa munayanqantam ruratsiyämayta 

munayarqan. 

10Tsay janan paykunawan chusku chunka (40) wata rabyashqa karmi nirqä: 

<<Kay runakunaqa oqrakashqanömi kayan. Yätsinqätapis manam 
cäsukuyantsu>>. 

11Tsaymi alläpa rabyar jurar nirqä: <<Paykunaqa prometinqä jamayman 

manam yaykuyanqatsu>>. 

 

Salmo 96 
Mushuq alabanzata cantar alabanqan 

1 Crónicas 16.23-33 

1Mushuq alabanzata cantar DIOS YAYATA alabayay. Kay patsachö 

kaqkuna, DIOS YAYATA llapayki alabayay. 

2Dios Yayapa shutinchö cantayay. Salvakuq kanqanta waran waran 

willakuyay. 

3Poderösu kanqanta maytsay nacionkunachö willakuyay. Mantsakaypaq 

ruranqankunata maytsay markakunachö willakuyay. 

4 DIOS YAYA allillata ruraq kanqanpita tsaynö willakuyay. Llapan runakunapis 

payta alabayänanpaq willakuyay. Paymi ima diospitapis mas mantsaypaq 
kaykan. 

5Wakin markakunapa diosninkunaqa ïdulullam. Peru DIOS YAYAQA poderösu 

karmi ciëlutapis kamashqa. 

6Mantsakaypaq kaqkunata ruraptinmi puntanchö pïmaypis alabayan. 

Poderösu kayninwan kuyakuypaq kayninmi templunchö kaykan. 

7Maytsay markachö täkuqkuna, DIOS YAYATA alabayay. Poderösu 

kanqanpita payta adorayay. 

8 DIOS YAYAPA shutinchö adorayay. Ofrendata aparkur templunman aywayay. 

9Poderyuq santu DIOS YAYATA adorayay. Entëru munduchö täkuq runakuna 

puntanchö tsuktsukyäyätsun. 

10Maytsay nacionkunachö täkuq runakunata niyay: <<DIOS YAYAM japallan 

rey. Paymi kay patsata kamashqa mana kuyukuqta. Paymi llapan 
runakunatapis rasun kaqllata juzganqa>>. 

11Ciëlupis kay patsapis kushikuyätsun. Lamar y tsaychö kaqkunapis 

bunyaypa bunyar kushikuyätsun. 

12Chakrakuna y tsaychö kaqkunapis kushikuyätsun. Muntichö kaq 

jachakunapis kushikuyätsun. 

13 DIOS YAYAPA puntanchö kushishqa cantayätsun. Paymi kay patsachö 

juzgananpaq shamuykan. Paymi llapan nación runakunata mana jananpar 
juzganqa. 

 

Salmo 97 
Dios Yaya mandamaqnintsik rey kanqan 

1¡DIOS YAYAM mandamaqnintsik rey! ¡Kay patsachö täkuqkuna, kushikuyay! 

¡Maytsay islachö täkuqkuna, kushikuyay! 

2Paypa lädunchömi yana pukutay kaykan. Alli mandakuyninwanmi pitapis 

mana jananpar juzgan. 

3Puntantam nina rupaykar aywan. Tsay ninawanmi chikiqninkunata 

ushakätsin. 

4Illaqukuyninpis kay entëru patsatam atsikyapan. Tsayta rikarmi kay patsa 

alläpa tsuktsukyan. 

5 DIOS YAYAM kay entëru mundupa duëñun. Paypa puntanchömi jirkakunapis 

vëlanö tsulluyan. 

6Ciëlupis Dios Yaya alli ruraq kanqantam willakun. Maytsay nacionchö täkuq 

runakunapis poderösu kanqantam rikäyan. 

7Llapan dioskunapis Dios Yayapa puntanmanmi qonqurikuyan. Tsaymi 

ïdulukunata adoraqkuna penqakushqa quëdayanqa. Ïdulukunata adorar 
allish chölu tukuqkunam llapan penqakuyanqa. 

8 DIOS YAYA, qammi runakunata rasun kaqllata juzganki. 

Tsaymi Siónchö täkuqkuna alläpa kushikuyan. Entëru Judáchö täkuq 
runakunapis alläpam kushikuyan. 

9 DIOS YAYA, kay entëru munduchö kaqkunapaqpis poderösum kanki. Llapan 

dioskunapitapis mas poderösum kanki. 

10Jutsa ruraypita mantsakuqkunatam DIOS YAYA kuyan. Payman 

confiakuqkunatam cuidan. Mana alli ruraq runakunapa poderninpitam libran. 

11Tsaymi alli runakunaqa aktsichönö alli kawakuyan. Dios munanqannö 

kawakuq runakunam kushikuyan. 

12Alli ruraq runakuna, DIOS YAYAPA poderninchö kayanqaykipita kushikuyay. 

Paypa shutinchö alabayay. 

 

Salmo 98 
Chikiqninkunata vencinqanpita Dios Yayata alabanqan 

1a (1a) Salmu. 

1 (1b) Mushuq cantuwan DIOS YAYATA alabayay. Paymi mantsakaypaq 

imaykakunata rurashqa. Poderösu karmi llapan contrankunata vencishqa. 

2Contrankunata vencinqantam DIOS YAYA willakushqa. Chikiqninkunata 

castiganqantam llapan nacionchö täkuq runakunata musyatsishqa. 

3Israel runakunata kuyar prometinqantam cumplin. Kay entëru munduchömi 

pïmaypis musyan Diosnintsik salvakuq kanqanta. 

4Kay munduchö täkuqkuna, kushikur Dios Yayata alabayay. Llapan 

shonquykikunawan alabanzakunata cantayay. 

5Arpata töcar DIOS YAYATA alabayay. Cuerdayuq instrumentukunata töcar 

alabayay. 

6 DIOS YAYAM mandamaqnintsik rey. Cornëtakunata y waqrakunata töcar 

alabayay. 

7Lamarchö y tsaychö kaqkunapis kushishqa qayaykachäyätsun. Kay 

munduchö y kay patsachö täkuqkunapis alläpa kushikuyätsun. 

8Mayukunapis kushikuypita aplaudiyätsun. Jirkakunapis kushishqa 

cantayätsun. 

9 DIOS YAYAPA puntanchö alabayätsun. Paymi llapan runakunata 

juzgananpaq shamuykan. Paymi kay patsachö täkuqkunata mana jananpar 
juzganqa. 

 

Salmo 99 
Dios Yaya poderyuq rey kanqanpita alabanqan 

1¡DIOS YAYAM mandamaqnintsik rey! Querubinkunapa chawpinchömi 

trönunpis. Juzgaptinmi kay patsawan llapan runakunapis tsuktsukyäyanqa. 

2 Sión lömachö DIOS YAYAM poderösu. Kay patsachö runakunatam 

poderninchö llapanta katsin. 

3¡Poderyuq y mantsakaypaq kanqanpita alabayay! ¡Payqa santum! 

4Dios Yaya, poderösu reymi kanki. Imaypis allillatam ruranki. Entëru Israel 

nacionchömi imaypis alli mandanki. 

5¡DIOSNINTSIKTA alabayay! ¡Puntanman qonqurikuyay! ¡Payqa santum! 

6Moiséswan Aarónmi serviqnin sacerdötikuna kayarqan. Samuelmi imaypis 

payta mañakurqan. Paykuna mañakuyaptinmi DIOS YAYA imaypis 
yanaparqan. 

7Pukutay ichiraykaqpitam Moiséstawan Aarónta parlapämurqan. Paykunam 

llapan leyninkunata cumpliyarqan. 

8 DIOS YAYALLÄ, mañakuyäshuptikim wiyarqayki. Jutsankunapita castigarpis 

perdonarqaykim. 

9¡DIOSNINTSIKTA alabayay! ¡Sagrädu lömaman aywar qonqurikuyay! 

¡DIOSNINTSIKQA santum! 

 

Salmo 100 
Dios Yayata agradëcikuyanqan 

1a (1a) Kay salmum agradëcikur alabanapaq. 

1 (1b) Kay munduchö täkuqkuna, DIOS YAYATA kushishqa alabayay. 

2Kushishqa payta adorayay. Puntanman kushishqa cantar yaykuyay. 

3 DIOS YAYA japallan Dios kanqanta tantiyayay. Paymi kamamashkantsik. 

Noqantsikmi kuyanqan runankuna kantsik. Majädanchö üshanmi kantsik. 

4Agradëcikur templuman yaykuyay. Alabar templupa patiunman yaykuyay. 

Shutinchö agradëcikuyay. 

5 DIOS YAYAQA allillatam ruran. Kuyakuq kayninqa manam ni imaypis 

ushakantsu. Äninqantaqa imaypis cumplinmi. 

Salmo 101 
Dios Yayata mandakuq rey prometinqan 

1a (1a) David qellqanqan salmu. 

1 (1b) Kuyakuq kanqaykipitam alabashayki. Imaykatapis allillata 

ruranqaykipitam alabashayki. DIOS YAYA, qamllatam alabashayki. 

2Munanqaykinömi kawakuyta munä. ¡Imayraq shamunki yanapamänaykipaq! 

Mandakunqä palaciüchömi allita rurar kawakushaq. 

3Mana allikunata manam rikaytapis munätsu. Jutsa ruraqkunata manam 

witipäshaqtsu. Paykuna witipäyämänantapis manam munashaqtsu. 

4Mana alli yarpaykuna shamuptinpis manam cäsushaqtsu. Manam imaypis 

jutsata rurashaqnatsu. 

5Vecïnunpaq rimaqkunatam upällatsishaq. Orgullösukunata manam 

chaskishaqtsu. 

6Cäsushuqnikikunallatam yanapayämänanpaq churashaq. 

Jutsannaqkunallam serviyämanqa. 

7Trampösukunataqa palaciüman manam chaskishaqtsu. Llullakuqkunapis 

puntäman manam yaykayämunqatsu. 

8Cada alliq juzgarmi mana alli ruraqkunata wañutsiyänanpaq nishaq. DIOS 

YAYA akranqan markapitam jankat ushakätsishaq. 

 

Salmo 102 
Llakikur mañakunqan 

1 (1) Alläpa ñakaychö kar DIOS YAYATA mañakunqan. 

1 (2) DIOS YAYA, mañakamunqäta wiyaykallämay. Qayakamunqäta 

chaskiykullay. 

2 (3) Llakikunqä höra noqapita ama tsinkakuykullaytsu. Rugakamuptiq 

chaskiykallämay. Mañakamunqaqta sas wiyaykallämay. 

3 (4) Qoshni ushakaqnömi vïdäpis ushakaykan. Ninanöraqmi tullükunapis 

achachan. 

4 (5) Qewa äjusyar tsakiqnömi shonqüpis aywapakaykan. Manam 

mallaqaypis kantsu. 

5 (6) Llakikuywanmi custilläkunapis yupaskiyllapaqna. 

6 (7) Tsunyachö tukunömi kaykä. Raqäkunachö chushiqnömi kaykä. 

7 (8) Manam puñuytapis tarïtsu. Waji jananchö japallan pishqunömi kaykä. 

8 (9) Chikimaqnïkunam imay hörapis wajupäyäman. Imay hörapis shutïta 

parlarmi maldicionäyäman. 

9 (10) Mikunqäpa rantinmi uchpa jananllachö jamaraykä. Yakutapis 

weqïtawanmi upyä. 

10 (11) Tsaynö kaykä rabyar castigamaptikim. Pallarkamarmi 

tsapiskamashkanki. 

11 (12) Llantu päsanqannömi vïdä ushakaykan. Qewa tsakinqannömi jankat 

tsakiykäna. 

12 (13) DIOS YAYA, qammi imayyaqpis rey kanki. Qamtam imayyaqpis 

yarparäyäshunki. 

13 (14) Siónta llakipar janan sharkullay. Llakipar perdonanaykipaqmi höra 

chämushqana. 

14 (15) Serviqnikikunam tsaychö rumikunatapis kuyayan. Raqällatana rikarmi 

alläpa llakikuyan. 

15 (16) Siónta llakipaptikim maytsay nacionchö täkuq runakuna 

respitayäshunki. Kay patsachö llapan reykunam poderyuq kanqaykita 
tantiyayanqa. 

16 (17) Tsaynömi tantiyayanqa Siónta yapay shäritsiptiki. Tsayta rikarmi 

pïmaypis poderösu kanqaykita musyayanqa. 

17 (18) Mana ayllunnaq kaqkuna mañakayämuptinmi wiyanki. 

Mañakuyäshuptiki manam upa tukunkitsu. 

18 (19) Qepa yuriqkunapis DIOS YAYATA alabayänanpaq pay ruranqankunata 

qellqashun. 

19 (20) DIOS YAYAM ciëluchö sagrädu täkunqanpita kay patsata rikämurqan 

20 (21) waqaykaq prësukunata yanapananpaq y condenashqakunata 

wañuypita salvananpaq. 

21 (22) Tsaymi Siónchö DIOS YAYAPA shutinchö adorayanqa. Allita ruraq 

kanqanpitam Jerusalénchö alabayanqa. 

22 (23) Tsaychömi llapan nación runakuna DIOS YAYATA adorayänanpaq 

qorikäyanqa. 

23 (24) Dios Yayam kallpäta ushakätsishqa. Pöcu tiempullana kawanäpaqmi 

permïtishqa. 

24 (25) Tsaynöpam mañakur nirqä: <<Dios Yaya, ama sasllanaqa 

qorikaykallämaytsu. Qamqa mana ushakaypam kawanki. 

25 (26) Kamanqayki höram kay patsatapis shumaq patsätsishkanki. Ciëlutapis 

makikiwanmi kamashkanki. 

26 (27) Llapan kamanqayki ushakaptinpis qamqa imaypis kaykankim. Llatapa 

makwayaqnömi llapanpis ushakanqa. Llatapata cambiaqnömi trukatsinki. 
Cambiaskatsirqa manam cäsunkinatsu. 

27 (28) Llapan ushakaptinpis qamqa imaypis kanqaykinöllam kaykanki. 

Qamqa manam ni imaypis awkinyankitsu. 

28 (29) Serviqnikikunapita miraqkunatam imaypis yanapanki. Paykunam 

puntaykichö imaypis kawakuyanqa>>. 

 

Salmo 103 
Dios Yayata alabanqan 

1a (1a) David qellqanqan salmu. 

1 (1b) DIOS YAYATAM llapan shonqüwan alabashaq. Llapan 

voluntänïwanmi santu shutinchö agradëcikushaq. 

2 DIOS YAYATAM llapan shonqüwan alabashaq. Llakipämar yanapamanqanta 

manam ni imaypis qonqashaqtsu. 

3Paymi llapan jutsäpita perdonaman. Imayka qeshyaywan qeshyaptïpis 

kutikätsimanmi. 

4Wañuypitapis salvamanmi. Llakipämarmi imaykachöpis yanapaman. 

5Alli kaqkunatam alistapäman. Pitsaknö kallpasapa kanäpaqmi 

jövinyätsiman. 

6Waktsakunata äjayaptinmi DIOS YAYA janan shärin. 

7Imanö kawakunapaqmi Moisésta musyatsirqan. Ruranqankunatam Israel 

runakunata tantiyatsirqan. 

8 DIOS YAYAM alli shonqu y llakipäkuq. Kuyakuq karmi sas rabyakuntsu. 

9Manam yapay yapaytsu castigamantsik. Manam asïpaqtsu rabyapämantsik. 

10Manam jutsantsikmannötsu castigamantsik. 

11Kay patsapita ciëlu alläpa altu kanqannömi 

paypita mantsakuqkunapaqqa kuyakuynin jatun kaykan. 

12Kay patsapa jukaqlä kuchunpita jukaqlä kuchunyaq jitariqnömi 

jutsantsiktapis karuman jitarishqa. 

13Tsurinta taytan kuyanqannömi paypita mantsakuqkunata kuyan. 

14Imanö kanqantsiktam musyan. Allpallapita kanqantsiktam musyan. 

15Runakunaqa qewanö tsakiqllam kayan. Waytanö shushuqllam kayan. 

16Achaq wayra shamurmi jachata ushakätsin. Maychö kanqanpis manam 

musyakannatsu. 

17Peru DIOS YAYAPA kuyakuyninmi sïqa ni imaypis mana ushakaq. Paypita 

mantsakuqkunatam imaypis kuyan. Paykunapa tsurinkunapaq y 
willkankunapaqpis allikunallatam ruran. 

18Tsaynöllam yanapan ruranqan pactuta cumpliqkunata y 

mandamientunkunata cäsuqkunata. 

19Ciëluchömi DIOS YAYAPA trönun. Tsaypitam llapanman mandakaykämun. 

20Poderösu angelkuna, DIOS YAYATA alabayay. Ninqanta cäsuqkuna kar 

payta alabayay. 

21 DIOS YAYATA serviq y munanqanta ruraq angelkuna, payta alabayay. 

22Llapan kamanqankuna, maytsaychöpis payta alabayay. Paytam llapan 

shonqüwan noqapis alabashaq. 

 

Salmo 104 
Dios Yaya kamanqankunapita alabanqan 

1 DIOS YAYATAM llapan shonqüwan alabashaq. DIOS YAYA, alläpa poderösum 

kanki. Alläpa chipakyaq llatapashqanömi kanki. 

2Tëlawannömi chipakyaynikiwan tsapäkunki. Ciëlutapis jatun säbanastanömi 

mashtamushkanki. 

3Ciëluchö kaq yaku jananchömi wajikitapis shäritsishkanki. Pukutaytam 

guërra carrëtayki kananpaq tikratsinki. Wayra jananchömi maypapis aywanki. 

4Vientupis willakuqnikim. Lunyar rupaykaq ninapis serviqnikim. 

5Cimientuta rurarmi patsatapis patsätsishkanki. Patsätsinqaykipitam imaypis 

kuyuntsu. 

6Llatapawannömi lamarwan tsapashkanki. Altu jirkakunatapis yakuwanmi 

tsapashkanki. 

7Ollqutupaptikim tsaparaq yaku sas aywarqan. Maqakuynöraq jinchi 

parlaptikim witikurqan. 

8Tsaymi jirkakuna y raqrakunapis yuriyarqan. Qam ninqaykichömi 

quëdayarqan. 

9Patsaman yaku mana yapay juntänanpaqmi señalta churashkanki. Tsay 

señalta churanqaykipitaqa manam päsantsu. 

10Qam mandaptikim jirkakunapita pukyukunapis pashtamur raqrakunapa 

yaku aywan. 

11Tsay yakutam chucaru wätakunapis upyayan. Chucaru ashnukunapis 

yakunar tsaytam upyayan. 

12Raqrakuna kuchunchömi pishqukunapis qeshunkunata rurayan. 

Jachakunapa rämankunachömi cantayan. 

13Qammi ciëluchö wajikipita jirkakunata parqumunki. Tamyawanmi allpatapis 

ushmütsinki. 

14Wätakunapaq qewatapis wiñätsimunki. Mikuyta qorinanpaqpis runa 

murunqantam wiñätsimunki. 

15Vïnutam alistapanki upyar kushikunanpaq, aceititam alistapanki 

qaqllanman llushikur chipakyänanpaq y mikuytapis alistapanki kallpan 
kananpaq. 

16Líbanuchö cedru jachakunapis qampam. Yakuchö karmi rämasapa 

wiñayan. 

17Rämankunachömi pishqukunapis qeshunkuna rurayan. 

Cigüeñakunapis tsay jachakunachömi täkuyan. 

18Jirkakunachömi chucaru cabrakuna kayan. 

Qaqakunachömi tejonkunapis tsinkakuyan. 

19Killatam junaqkunata yupayänäpaq kamashkanki. Rupaypis musyanmi 

imay höra jeqananpaq kanqanta. 

20Patsa tardiyaptinmi tutapätsinki. Tutapaypam chucaru wätakunapis 

puñunankunapita yarqayämun. 

21Leonkunapis mikuyänanpaq wätata ashirmi qayaraykachäyan. Qamtam 

mañakuyäshunki wätata taritsinaykipaq. 

22Patsa waraskiptinnam puñunankunaman llapan kutiyan. Junaqpanam 

machayninkunachö puñuyan. 

23Runakunanam aruyninkunapa aruq aywayan. Tsaychömi höra 

chämunqanyaq qoyat aruyan. 

24 DIOS YAYA, imaykatapis qammi kamashkanki. Llapantam shumaq tantiyar 

kamashkanki. Kay munduchö kamanqaykikunam maytsaychö kayan. 

25Lamarpis jatun y anchum. Tsaychömi jatusaqpis y ichishaqpis maytsika 

wätakuna kayan. 

26Lamarpam büquikunapis puriyan. Lamarchömi jatunkaray mantsaypaq 

Leviatán wätapis. Tsay wätatam pukllanaykipaq kamashkanki. 

27Llapan wätakunam shuyaraykäyäshunki höranchö mikuyninkuna 

qaranaykipaq. 

28Alistapaskiptikim mikuyänanpaq qoriyan. Bendicionnikiwanmi pacha junta 

mikuyan. 

29Manana alistapaptikiqa alläpam turbäyan. Jamayninta tsapaskiptikim 

wañur allpaman tikrayan. 

30Mirayänanta munaptikim alläpa mirayan. Tsaynöpam kay patsaman yapay 

juntäyan. 

31¡DIOS YAYA imayyaqpis alabashqa kaykullätsun! ¡Kamanqanta rikar DIOS 

YAYA kushikutsun! 

32Pay rikaskiptinmi patsapis mantsakar tsuktsukyan. Yataykuptinmi 

jirkakunapis qoshnïyan. 

33Kawanqäyaqmi salmukunata cantar DIOS YAYATA alabashaq. 

34Yarpaynïpis DIOS YAYA munanqannö kaykullätsun. Paypa poderninchö 

karmi imaypis kushikü. 

35Jutsa ruraqkuna kay patsachö ushakäyätsun. Llapan mana alli ruraq 

runakuna illakäyätsun. Llapan shonqüwanmi DIOS YAYATA alabashaq. 
¡Aleluya! 

 

Salmo 105 
Kuyanqan runakunata Dios Yaya alli rikanqan 

1 Crónicas 16.8-22 

1¡DIOS YAYATA agradëcikuyay! ¡Paypa shutinchö alabayay! Llapan 

ruranqanta maytsay nacionchöpis willakuyay. 

2Salmukunata cantar alabayay. Mantsakaypaq ruranqankunata willakuyay. 

3 DIOS YAYATA ashiqkuna, llapan shonquykikunawan payta alabayay. 

Japallan santu Dios kanqanpita kushikuyay. 

4Poderösu DIOS YAYATA imaypis ashiyay. Yanapashunaykipaq payta imaypis 

mañakuyay. 

5Mantsakaypaq ruranqan milagrukunata yarpäyay. Contrantsikkunata imanö 

vencinqanta ama qonqayaytsu. 

6Dios Yayata serviq Abrahampita miraqkuna, tsaykunata yarparäyay. 

Akranqan Jacobpita miraqkuna, llapan ruranqankunata ama qonqayaytsu. 

7Paymi noqantsikpa DIOSNINTSIK. Entëru kay patsachömi munanqanta ruran. 

8 Pactu ruranqanta manam imaypis qonqantsu. Waranqa 

(1,000) generación päsaptinpis yarparaykanmi. 

9Tsay pactutam Abrahamwan rurarqan. Isaactapis jurarmi prometirqan. 

10Imaypis cumplinanpaqmi Jacobta y paypita miraq Israel runakunatapis 

prometirqan. 

11Prometirmi nirqan: <<Canaántam herenciaykikuna kananpaq 

entregayäshayki>>. 

12Tsay witsayqa Israel runakuna wallkaqllam kayarqan. Juklä nacionchömi 

yupashqalla kayarqan. 

13Paykunam nacionnin nacionnin y markan markan puriyarqan. 

14Tsaynö puriyaptinpis pipis sufritsinanta manam Dios Yaya permïtirqantsu. 

Tsaymi reykunata castigar nirqan: 

15<<Akranqä runakunata ¡ojaläraq pillapis yataykunman! Profëtäkunata 

musyaykuyänanpaq ¡pillapis yataykunman!>> 

16Dios Yayam permïtirqan paykuna täkuyanqan nacionchö muchuy 

kananpaq. Tsaymi mikuyänanpaq imapis karqantsu. 

17Muchuypita salvananpaqmi Egiptuman paykunapa puntanta Joséta 

kacharqan. Tsaymanmi charqan servikuq kananpaq wawqinkuna 
rantikuyaptin. 

18Egipto runakunam Josépa chakinta cadenawan watarätsiyarqan. 

Kunkapitam fiërru cadenawan watarätsiyarqan. 

19Tsaychömi sueñunqankuna cumplinqanyaq qaykurarqan. Tsaynöpam 

rasun kaqta sueñunqanta DIOS YAYA runakunata tantiyatsirqan. 

20Tsaypitanam tsay nacionpa mandakuqnin rey carcelpita jipitsimurqan. 

21Jipiskirmi palaciuntawan llapan imaykankunata rikänanpaq churarqan. 

22Tsaynöllam churarqan mandäsiqninkunatawan mayor runakunata 

yätsinanpaq. 

23Tsaypitanam Israel runakuna Egiptuman aywakuyarqan. Tsaynöpam Cam 

partichö tsurinkunawan Jacob täkuyarqan. 

24Dios Yayapa bendicionninwanmi maytsikaman mirayarqan. Egipto 

runakunapitapis mas atskaqmi kayarqan. 

25Tsaymi Egipto runakunata Dios Yaya yarpätsirqan Israel runakunapa 

contran shäriyänanpaq. Tsaynöpam Dios Yayata serviq runakunata 
sufritsiyarqan. 

26Tsaypitam Dios Yaya mandarqan serviqnin Moisésta y akranqan Aarónta. 

27Dios Yayapa poderninwanmi Cam partichö mantsakaypaq kaqkunata 

rurayarqan. 

28Tsaymi tsay nacionchö alläpa mantsakaypaq tutapätsirqan. Peru Egipto 

runakunam Moisés ninqanta cäsuyarqantsu. 

29Mayukunatapis Dios Yayam yawarman tikratsirqan. Pescädukunapis 

llapanmi wañur ushakäyarqan. 

30Entëru nacionmanmi säpukuna juntäyarqan. Mandakuq reypa 

palaciunmanmi juntäyarqan. 

31Dios Yaya mandaptinmi pawräkuna y chuspikunapis entëru Egiptuman 

juntäyarqan. 

32Tamyapa rantinmi runtu tamyata tamyatsimurqan. Tsay entëru 

nacionmanmi maqakatsimurqan. 

33Tsay runtu tamyam üva jachakunata y hïguspa yurankunatapis 

ushakätsirqan. Egiptuchö llapan jachakunatam ushakätsirqan. 

34Dios Yaya mandaptinmi tukuyläya chukllushkunapis tsayman juntäyarqan. 

Yupaytapis mana puëdiypaqmi maytsika kayarqan. 

35Llapan qewakunatam ushayarqan. Chakrachö mikuykunatapis jankatmi 

ushayarqan. 

36Egipto runakunapa llapan mayor tsurinkunatam Dios Yaya wañutsirqan. 

37Atska qoriyuqta y atska yuraq qellayyuqtam kuyanqan runakunata 

jipimurqan. Yarqayämuptin manam ni pipis amatsarqantsu. 

38Egipto runakuna jankat mantsakashqa kaykarmi aywakuyaptin 

kushikuyarqan. 

39Israel runakunata llanturänanpaqmi pukutayta Dios Yaya alistaparqan. 

Paqaspa aktsipänanpaqmi lunyaykaq ninata alistaparqan. 

40Aytsata mañakuyaptinmi codornizkunata yuritsirqan. Pacha junta 

mikuyänanpaqmi ciëlupita mikuytapis alistapämurqan. 

41Yakuta upyayänanpaqnam qaqapita pashtatsimurqan. Tsaymi desiertupa 

maytsika yaku aywarqan. 

42Tsaynömi serviqnin Abrahamta prometinqanta cumplir Israel runakunata 

Dios Yaya yanaparqan. 

43Egiptupitam kuyanqan runankunata jipimurqan. Jipimuptinmi alläpa 

kushishqa qayaykacharraq yarqayämurqan. 

44Paykunatam juklä runakunapa markankunata Dios Yaya entregarqan. 

Juklä runakuna aruyanqantam imaykatapis paykunata entregarqan. 

45Tsaynö entregarqan estatütunkunata y leyninkunata cäsuyänanpaqmi. 

¡Aleluya! 

Salmo 106 
Israel runakuna mana cäsukuq kayanqan 

1¡Aleluya! Allillata ruraq kanqanpita DIOS YAYATA agradëcikuyay. Kuyakuq 

kayninqa manam ni imaypis ushakantsu. 

2Milagrukunata ruranqanpita willakurpis ¿piraq alli tantiyatsinman? Mayjina 

alabarpis ¿piraq alli alabanman? 

3Kushishqam kawayanqa Dios Yaya munanqannö kawaqkuna. Paykunam 

imaypis allillata rurayan. 

4 DIOS YAYA, kuyanqayki Israel majïkunata yanapar noqatapis 

yarpaykallämay. Shamur noqatapis salvaykallämay. 

5Tsaynöpam akranqayki runakuna alli kawakuqta rikäshaq. Paykuna 

kushikuyanqannömi noqapis kushikushaq. Paykuna alabayäshunqaykinömi 
noqapis alabashayki. 

6Unay ayllükunanöllam noqakunapis jutsata rurayashkä. Paykunanöllam 

llutankunata rurayashkä. 

7Unay ayllükunaqa Egiptuchö mantsakaypaq ruranqaykita rikaykarpis 

manam cäsuyäshushkankitsu. Llakipar yanapanqaykitam yarpäyarqantsu. 
Puka Lamarman chaykurmi contrayki shäriyarqan. 

8Peru llakipäkuq karmi paykunata salvarqayki. Tsaynömi librarqayki 

poderösu kanqaykita tantiyatsiyta munar. 

9Puka Lamarta piñapaptikim tsakiskirqan. Tsaypam tsakipana päsatsirqayki. 

10Tsaynöpam contrankunapa y chikiqninkunapa poderninpita salvarqayki. 

11Yaku tsapaskiptinmi chikiqninkuna shinqar wañuyarqan. Manam 

jukllayllapis kawaykar quëdayarqantsu. 

12Salvaptikim kuyanqayki runakuna prometinqaykita creyiyarqan. 

Kushikuypitam cantar alabayäshurqayki. 

13Tsaynö mantsakaypaq ruranqaykikunatam yapay qonqaskiyarqan. 

Tantiyatsinqaykitapis manam cäsukuyarqannatsu. 

14Desiertuchömi munayanqanta ruranaykita munar tentayäshurqayki. 

15Tsaynö rabyatsiyäshuptikipis munayanqantam alistaparqayki. Peru wakin 

kaqtam pesti qeshyaywan ushakätsirqayki. 

16Campamentuchömi Moiséspa contran shäriyarqan. Akranqayki Aarónpa 

contranmi shäriyarqan. 

17Tsaymi patsa kichakaskir Datánta millpuskirqan. Abiramtawan 

qatiraqninkunatapis patsam tsapaskirqan. 

18Lunyaq nina ruparmi wakin kaq qatiraqninkunatapis usharqan. Tsay mana 

alli ruraq runakunatam nina rupar ushakätsirqan. 

19Horeb jirkachömi qorita fundiskir becërruta rurayarqan. Qonqurikuykurmi 

tsay ïduluta adorayarqan. 

20Poderösu kanqaykita musyaykarmi qewa mikuq törutanö ruraskir 

adorayarqan. 

21Egiptuchö mantsakaypaq kaqkunata rurar salvaykaptikim 

qonqayäshurqayki. 

22Tsaynömi qonqayäshurqayki mantsakaypaq kaqkunata Egiptuchö 

ruraykaptikipis. Tsaynöllam qonqäyäshurqayki Puka Lamarchö 
mantsakaypaq kaqkunata ruraykaptikipis. 

23Tsaynö kayaptinmi alläpa rabyar paykunata jankat ushakätsiyta 

munarqayki. Qam rabyaptikim paykunapa janan Moisés rugakushurqayki. 
Tsaymi rabyayniki päsaptin paykunata ushakätsirqaykitsu. 

24Kuyakuypaq nacionman pushaptikipis manam yaykuyta munayarqantsu. 

Tsay nacionta entreganaykipaq äninqaykitapis manam creyiyarqantsu. 

25Ninqaykita mana cäsurmi carpankuna rurinchö contrayki parlayarqan. 

26Tsaymi jurarnin nirqayki desiertullachö wañur ushakäyänanpaq. 

27Paykunapita miraqkunata juklä nacionkunaman qarqunaykipaqmi nirqayki. 

28Tsaynöllam Baal-peor ïduluta adorayarqan. Mana rasunpa kaq 

dioskunapaq sacrificiu ruranqantam mikuyarqan. 

29Tsaynö llutankunata rurarmi alläpa rabyatsiyäshurqayki. Pesti 

qeshyaywanmi wakin kaqta ushakätsirqayki. 

30Tsay junaqmi sacerdöti Finees aywar jutsayuq runata wañutsirqan. 

Tsayraqmi pesti qeshyay pärarqan. 

31Tsaynö ruranqanpitam änirqayki paypita miraqkuna imayyaqpis sacerdöti 

kayänanpaq. 

32Meriba yaku kaqchömi rabyatsiyäshurqayki. Paykunapa jananmi 

Moiséstapis nirqayki äninqayki nacionman mana yaykunanpaq. 

33Tsay runakuna rabyatsiyaptinmi Moisés mana yarpachakuypa llutanta 

parlarqan. 

34Äninqayki nacionman paykuna yaykur markakunata ushakätsiyänanpaq 

mandaptikipis manam ushakätsiyarqantsu. 

35Ushakätsiyanqanpa rantinmi tsaychö täkuq runakunawan juntakar mana 

alli costumbrinkunata yachakuyarqan. 

36Tsaymi tsay runakunapa ïdulunkunata adorar serviyarqan. Tsaynö 

adorayanqanpitam alläpa desgraciakuna päsarqan. 

37 Supaykunata adorarmi ollqu tsurinkunata y warmi tsurinkunatapis 

rupatsiyarqan. 

38Jutsannaq kaykäyaptinmi tsaynö wañutsiyarqan. Tsaynö wañutsiyarqan 

cananeo runakuna adorayanqan ïdulukunapaq sacrificiuta waykarmi. 
Tsaynöpam nacionninkuna maldicionashqa karqan. 

39Tsaynö mana allikunata rurarmi alläpa melanaypaq impüru tikrayarqan. 

40Tsaymi kuyanqayki runakunapita alläpa rabyakurqayki. Paykunata 

rikaytapis manam munarqaykitsu. 

41Contran nacionkunapa poderninmanmi dëjarqayki. Chikiqninkunam 

munayanqanta ruratsiyarqan. 

42Poderninkunachö katsirmi contrankuna penqakuyman churar 

sufritsiyarqan. 

43Kuyanqayki runakunatam yapay yapay salvarqayki. Tsaynö 

salvaykaptikipis yapay yapaymi contrayki shäriyarqan. Mana allikunata 
rurarmi imaypis jutsata rurayarqan. 

44Tsaynö kayaptinpis sufriyanqanta rikar y mañakuyäshunqaykita wiyarmi 

llakiparqayki. 

45Paykunawan pactu ruranqaykitam yarparqayki. Alläpa kuyakuq karmi 

castigarqaykitsu. 

46Tsaymi chikiqninkuna llakipäyänanpaq tantiyatsirqayki. 

47Dios Yayallä, salvaykayällämay. Karu nacionkunachö witsikashqa 

kayanqäpita qoriykayällämay. Tsaynöpam santu shutikichö kushishqa 
alabayäshayki. Alläpa kushikurmi qamta alabayäshayki. 

48¡Israel runakunata kuyaq Dios Yaya imayyaqpis alabashqa kaykullätsun! 

Pïmay runakunapis <<¡amén!>> niyätsun. ¡Aleluya! 

 

Salmo 107 
Libru 5 

Salmo 107—150 

Ñakayanqanpita Dios Yaya jipinqan 

1Allillata ruraq kanqanpita DIOS YAYATA agradëcikuyay. Kuyakuq kayninqa 

manam ni imaypis ushakantsu. 

2Salvashqa kaqkuna, DIOS YAYA salvanqanta willakuyätsun. 

Chikiqninkunapa makinpita libranqanta willakuyätsun. 

3Norti kaqläpita, sur kaqläpita, rupay yarqamunan kaqläpita y rupay jeqanan 

kaqläpita Dios Yaya qorimunqankuna payta alabayätsun. 

4Wakinkunam markaman aywaq nänita mana tarir desiertuchö oqrakashqa 

puriyarqan. 

5Mallaqaywan yakunaywan wañunarmi puriyarqan. 

6Llakikur DIOS YAYATA mañakuyaptinmi sufriyanqanpita salvarqan. 

7Alli nänipa pusharmi täkuyänanpaq markaman chätsirqan. 

8¡Llakipäkuq kanqanpita DIOS YAYATA agradëcikuyätsun! ¡Noqantsik rayku 

mantsakaypaqkunata ruranqanpita agradëcikuyätsun! 

9Alläpa yakunaqkunatam yakunkuna alistapan. Alläpa mallaqaqkunatam 

mikuyninkuna alistapan. 

10Wakin kaqmi alläpa llakikuychö sufriyarqan. Carcelchö qaykuraykaqnömi 

kayarqan. 

11Poderösu Dios Yaya ninqankunata mana cäsurmi tsaynö kayarqan. Dios 

Yaya yätsinqantapis manam cäsuyarqantsu. 

12Tsaymi alli ñakar aruyänanpaq Dios Yaya churarqan. Mayjina sufriyaptinpis 

manam ni pï yanaparqantsu. 

13Llakikur DIOS YAYATA mañakuyaptinmi sufriyanqanpita salvarqan. 

14Wañunaqnö y cadenashqanö kaykaqtam jipimurqan. 

15¡Llakipäkuq kanqanpita DIOS YAYATA agradëcikuyätsun! ¡Noqantsik rayku 

mantsakaypaqkunata ruranqanpita agradëcikuyätsun! 

16Bronci punkukunatam pakirqan. Fiërru trancakunatam pakirqan. 

17Wakin kaqmi mana cäsukuq kayanqanpita alläpa sufriyarqan. 

18Mikuytapis shonqunkunam jankat melanarqan. Wañuypis 

janankunachönam karqan. 

19Llakikur DIOS YAYATA mañakuyaptinmi sufriyanqanpita salvarqan. 

20Dios Yaya mandamuptinmi paykuna kutikäyarqan. Wañuykaqtanam 

kutikätsirqan. 

21¡Llakipäkuq kanqanpita DIOS YAYATA agradëcikuyätsun! ¡Noqantsik rayku 

mantsakaypaqkunata ruranqanpita agradëcikuyätsun! 

22Dios Yayata agradëcikur sacrificiuta waykayätsun. Allikunata ruranqanpita 

kushishqa willakuyätsun. 

23Wakin kaqmi juklä nacionkunapa negociunkunata büquiwan apayaq. 

24Lamarchömi DIOS YAYA mantsakaypaq ruranqanta rikäyarqan. 

25Dios Yaya mandaptinmi alläpa löcu wayra qallaykurqan. Lamarpis altu 

altuyaqmi laqchikarqan. 

26Altu altuyaq lamar laqchikaptinmi büquinkunapis cäsi cäsi jundikarqan. 

Kawayänanpaq kaqtapis manam yarpäyarqannatsu. 

27Imayka machashqanömi ichiyta ni puriytapis puëdiyarqantsu. Alli manijay 

yachaq kayanqanpis manam ni imapaq servirqantsu. 

28Llakikur DIOS YAYATA mañakuyaptinmi sufriyanqanpita salvarqan. 

29Apäkuy wayrata Dios Yaya päratsiptinmi yakupis laqchikarqannatsu. 

30Laqtsikaq öla päraqta rikarmi kushikuyarqan. Büquikuna chäyänan 

sitiuman Dios Yayam chätsirqan. 

31¡Llakipäkuq kanqanpita DIOS YAYATA agradëcikuyätsun! ¡Noqantsik rayku 

mantsakaypaqkunata ruranqanpita agradëcikuyätsun! 

32¡Creyikuq majinkunawan qorikaykur alabayätsun! ¡Mayor runakuna 

qorikäyanqanchöpis alabayätsun! 

33Dios Yayam mayukunata y pashtaq yakukunatapis tsakitsin. 

34Jutsata rurayaptinmi alli chakrakunatapis qachpayätsin. 

35Desiertukunatapis oqu patsamanmi tikratsin. Tsaychönam yakukunata 

pashtatsimun. 

36Markankuna shäritsiyänanpaqmi tsay chakrakunaman mana imannaq 

waktsakunata churan. 

37Chakrata kicharmi üvata plantayan. Maytsikatam cosechayanpis. 

38Dios Yayapa bendicionninwanmi atskaman mirayan. Wätankunapis 

maytsikamanmi mirayan. 

39Chikiqninkuna paykunata wañutsir wallkayätsiyaptinmi 

40tsay wañutsiqninkunata Dios Yaya castigan. Castigaptinmi tsay 

chikiqninkuna desiertuchö oqrakashqa puriyan. 

41Peru waktsakunatam sïqa mana llakikuyänanpaq Dios Yaya yanapan. 

Atskaman mirayänanpaqmi tsurinkunamanpis bendicionninta churan. 
Üshakuna maytsikaman mirayanqannömi paykunapis atskaman mirayan. 

42Bendicionnin churanqanta rikarmi alli ruraq runakuna kushikuyan. Peru 

mana alli ruraq runakunam sïqa ima niyta puëdiyantsu. 

43Pipis tantiyakuq karqa shumaq tantiyakutsun. Tsaynöpam 

tantiyakuyanqa DIOS YAYA kuyakuq kanqanta. 

Salmo 108 
Dios Yayata alabanqan 

Salmo 57.7-11; 60.5-12 

1 (1) Cantanapaqmi. David qellqanqan salmu. 

1 (2) Dios Yayallä, shonqü listum kaykan. Cantukunata cantarmi alabashayki. 

Llapan shonqüwanmi alabashayki. 

2 (3) ¡Rikchay, arpa! ¡Rikchay, salteriu! ¡Dios Yayata tsaka tsakallana 

alabashun! 

3 (4) Dios Yayallä, llapan runakunapa puntanchömi alabashayki. Maytsay 

nación runakunapa puntanchömi alabashayki. 

4 (5) Kuyamanqaykita manam ni imanö tantiyätsu. Ciëluchöpis manam ni pï 

kantsu äninqanta qamnö cumpliqqa. 

5 (6) Dios Yayallä, gloriachöpis poderösum kanki. Kay patsachöpis 

poderösum kanki. 

6 (7) ¡Poderösu kaynikiwan libraykayällämay! Tsaynöpam kuyanqayki 

runakuna kar librina kayäshaq. 

7 (8) Templunchömi Dios Yaya nirqan: <<Siquem partita y Sucot pampatam 

kushishqa entregayäshayki. 

8 (9) Galaad runakuna y Manasés runakuna täkuyanqan partikunapis 

noqapam. Efraín runakunaqa guërrachö tsapäkunä cascum kayan. Judá 
runakunaqa mandakunä väram kayan. 

9 (10) Moab nacionmi mayllakunä lavatoriu kayan. Edom nacionmanmi 

llanqïta jitarishaq. Filisteo runakunata venciskirmi alläpa kushikushaq>>. 

10 (11) Murallashqa markata atacayänäpaq ¿piraq pushayämanqa? Edom 

nacionta atacayänäpaq ¿piraq pushayämanqa? 

11 (12) Dios Yayallä, dëjaskayämaptikiqa yanapayämänanpaq manam ni pipis 

kantsu. Mananam soldädükunatapis yanapankinatsu. 

12 (13) Runakuna yanapayämaptinpis manam servimantsu. Conträkunata 

venciyänäpaq yanapaykayällämay. 

13 (14) Dios Yaya yanapamashqam vencishun. Paymi chikiqnintsikkunata 

ushakätsinqa. 

 

Salmo 109 
Chikiqninkunata juzgananpaq Dios Yayata mañakunqan 

1 (1) Cantaqkunapa mandakuqninpaqmi. David qellqanqan salmu. 

1 (1b) Dios Yaya, qamtam alabaq. Mañakuptiq ama upälla kaytsu. 

2Llullakuq y mana alli ruraq runakunam conträ parlayan. Mana parlanqätam 

tumpayäman. 

3Mana alli parlayninkunawanmi imaykata niyäman. Imankunatapis mana 

imanaykaptïmi llutalla atacayäman. 

4Paykunata kuyaykaptïmi chikiyäman. Tsaymi qamta imaypis mañakullaq. 

5Llakipar yanapaykaptïmi conträ shäriyan. Kuyaykaptïmi chikiyäman. 

6Chikimaqnïta juzgananpaq mana alli runata churaykullay. Kikinpa 

abogädullan condenatsun. 

7Demandakuptinpis kikin jutsayuq kanqanta niyätsun. Kikinpa shimillan 

condenatsun. 

8Manaraqpis höranchö wañutsun. Pay rurananpaq kaqta jukna ruratsun. 

9Tsurinkunapis taytannaq waktsa kayätsun. Warminpis viüda quëdatsun. 

10Tsurinkuna purikur limushnata mañakuq kayätsun. Juchushqa 

wajinkunapita mikuyta ashiyänanpaq karupa aywayätsun. 

11Prestaqninkuna imaykankunatapis prenda apakuyätsun. Sufrir 

arunqantapis juklä runakuna qechuskir apakuyätsun. 

12Paykunata y taytannaq quëdashqa waktsa tsurinkunatapis pipis ama 

llakipätsuntsu. 

13Paypita miraqkunapis llapan ushakäyätsun. Apellïdunkunapis jankat 

illakätsun. 

14Taytan mana allikunata ruranqanpita DIOS YAYA ama perdonatsuntsu. 

Mamanpa jutsanpitapis ama perdonatsuntsu. 

15Jutsa rurayanqanta imaypis DIOS YAYA ama qonqatsuntsu. Kay 

patsachöqa shutintapis amana yarpäyätsuntsu. 

16Tsay runaqa manam llakipäkuytapis yachashqatsu. Waktsakunata, qollmi 

shonqukunata y llakikuychö kaykaqkunatam wañutsinqanyaq qatikachashqa. 

17Maldicionäkuq kanqanpita kikinman maldición chätsun. Runa majinpaq 

bendición mana kananta munanqanpita kikinpaqpis bendición katsuntsu. 

18Llapan imayka ruranqanpis maldicionashqa katsun. Maldicionqa 

pachanmanpis imayka yakunö yaykutsun. Tullunmanpis imayka aceitinö 
chätsun. 

19Maldicionashqa imaypis kawatsun. Shütayta mana puëdinqanyaq 

watashqa wachukunö imaypis ñakatsitsun. 

20Chikimaqnïkunatawan conträ parlaqkunata DIOS YAYA tsaynö castigatsun. 

21 DIOS YAYA, kuyakuq kanqaykita pïmaypis musyananpaq yanapaykallämay. 

Llakipäkuq kaynikiwan salvaykallämay. 

22Llakishqalla karmi ni imanakaytapis puëdïtsu. Shonqüpis llakikuywanmi 

alläpa nanan. 

23Llantu illakaqnömi kallpäpis ushakan. Chukllushta wayra apanqannömi 

kaykä. 

24Mana mikuptïmi qonqurnïpis tsuktsukyaykan. Custilläkunapis 

yupanakuykanmi. 

25Pïmaymi alläpa asipäman. Rikaykayämarmi umankunatapis aywirraq 

kushipäyäman. 

26 DIOS YAYALLÄ, yanapaykallämay. Llakipäkuq kaynikiwan salvaykallämay. 

27Pïmaypis kikiki libramanqaykita musyatsun. 

28Runakuna maldicionäyämaptinpis bendicionnikita noqaman 

churaykallämuy. Chikiqnïkuna alläpa penqakuyätsun. Noqaqa serviqniki 
karmi alläpa kushikushaq. 

29Chikiqnïkunata pïmaypis musyapäyätsun. Alläpa penqakuywan 

qaqllankunapis rawrätsun. 

30 DIOS YAYA, qamtam imaypis agradëcikushayki. Atskaq runakunawan 

qorikaykurmi alabayäshayki. 

31Qammi mana imannaq waktsakunapa janan kanki. Chikiqninkunapitapis 

qammi salvanki. 

 

Salmo 110 
Mandakuq reyta Dios Yaya yanapanqan 

1a (1a) David qellqanqan salmu. 

1 (1b) Mandamaqnïtam DIOS YAYA nirqan: <<Derëcha kaq lädüman 

jamakamuy llapan chikishuqnikikunata podernikiman churamunqäyaq>>. 

2 Siónpita mandakuq kanaykipaqmi DIOS YAYA yanapaykäshunki. Mandakuq 

kaykarqa chikishuqnikikunata podernikichö kaykatsillay. 

3Guërraman aywanaykipaq willakatsiptikim soldäduykikuna saslla 

qorikäyämunqa. Jirkakunachö shushall waran waran yurinqannömi qampis 
waran waran mas jöven tikranki. 

4 DIOS YAYAM jurarnin änishurqayki: <<Qammi imayyaqpis Melquisedecnö 

sacerdöti kanki>>. Tsay änishunqaykitam imaypis cumplinqa. 

5Dios Yayam derëcha kaq läduykichö imaypis yanapashunaykipaq kaykan. 

Rabyanqan junaqchömi contrayki shäriq reykunatapis wañutsinqa. 

6Contrayki shäriq nacionkunatam maytsaychöpis wañutsinqa. Reykunata y 

autoridäkunatam ushakätsinqa. 

7Qampam sïqa näni kuchunchö yakuta upyarkuptiki kallpayki yurinqa. 

 

Salmo 111 
Dios Yayata alabanqan 

1¡Aleluya! Llapan shonqüwanmi DIOS YAYATA alabashaq. Pay munanqannö 

kawaq runakunawan qorikaykurmi alabashaq. 

2 DIOS YAYA ruranqankunam mantsakaypaq. Ruranqankunata musyarmi 

yachayyuq runakuna alläpa kushikuyan. 

3Llapan kamanqankunam alläpa kuyakuypaq. Payqa imaypis allillatam ruran. 

4Mantsakaypaq ruranqankunatam imaypis yarparäshun. DIOS YAYAQA alli 

shonqu y llakipäkuqmi. 

5Paypita mantsakuqkunapaqmi mikuyninkunapis alistapan. 

Pactu ruranqantaqa manam ni imay qonqanqatsu. 

6Juk nación runakunata qarquskirmi kuyanqan runakunata posesionninkuna 

entregarqan. Tsaynöpam poderyuq kanqanta tantiyatsirqan. 

7Dios Yaya ruranqankunaqa llapanmi alli. Paypa mandamientunkunaqa 

llapanpis cäsunapaqmi. 

8Tsaykunaqa manam ni imaypis ushakanqatsu. Tsaymi allikunata rurar 

kawakunapaq tantiyatsimantsik. 

9Kuyanqan runankuna libri kayänanpaqmi Dios Yaya jorqamurqan. 

Paykunawanmi pactuta rurarqan imayyaqpis yanapananpaq. Paypa 
shutinmi santu y mantsaypaq. 

10Yachayyuq kaytaqa qallaykuntsik DIOS YAYAPITA mantsakurmi. 

Mandamientunta cumpliqkunam alli yarpayyuq kayan. ¡Paymi imayyaqpis 
alabashqa kanqa! 

 

Salmo 112 
Alli runa imanö kawanqan 

1¡Aleluya! Dios Yayapita mantsakuq runaqa kushishqam kawakun. Tsay 

runam Diospa mandamientunkunata cumplir kushikun. 

2Paypita miraqkunam Israel nacionchö poderösu kayanqa. Paykunam 

bendicionta chaskiyanqa. 

3Wajinchö imaykankunapis sobrat sobratmi kanqa. Pïmaypaqpis alli 

shonquyuq generösum kayanqa. 

4Wakin kaq runakuna tutapäpukushqanö kayaptinpis alli ruraq runaqa 

aktsinömi kaykan. Payqa alli shonqu, llakipäkuq y alli ruraqmi kaykan. 

5Alli runaqa pipis prestakuptin sasllam makyaykun. Imaykatapis alli 

yarpachakuskirmi ruran. 

6Manam imaypis mana allikunataqa rurantsu. Paytaqa pïmaymi yarpaskin. 

7Mana alli noticiata wiyarpis manam mantsakantsu. Ima kaptinpis DIOS 

YAYAMANMI confiakun. 

8Imaypis tranquïlum kawakun. Manam pipitapis mantsakuntsu. 

Chikiqninkuna ushakaqtam rikan. 

9Waktsakunatam imaypis qaran. Allillatam imaypis ruran. Paytam pïmaypis 

respitan. 

10Tsayta rikarmi mana alli runaqa chikipan. Kirunpis requchyaptinraqmi 

rabyan. Mana allikunata rurananpaq yarpaptinpis manam kamakanqatsu. 

 

Salmo 113 
Dios Yayata alabanqan 

1¡Aleluya! DIOS YAYATA serviqkuna, paypa shutinchö alabayay. 

2Kananpis imaypis DIOS YAYAPA shutin alabashqa katsun. 

3Patsa waranqanpita patsa tsakanqanyaq DIOS YAYATA maytsaychöpis 

alabayätsun. 

4 DIOS YAYAM llapan nacionta poderninchö katsin. Ciëluchöpis paywanqa 

manam ni pï iwalantsu. 

5 DIOSNINTSIKNÖQA manam pipis kantsu. Paypa trönunmi ciëlupita mas 

altuchö. 

6Tsaypitam ciëlutawan kay patsata rikaraykämun. 

7Dios Yayam waktsakunata yanapan. Faltapakuqkuna imaykatapis 

tariyänanpaqmi permïtin. 

8Mayor runakunawan jamayänanpaqmi churan. Markanchö respitashqa runa 

kananpaqmi churan. 

9Qolluq warmitapis wawayuq kananpaqmi permïtin. Wawayuq kaptinpis 

kushishqa kawakunanpaqmi yanapan. ¡Aleluya! 

 

Salmo 114 
Egiptupita yarqayämunqanta yarpanqan 

1Jacobpita miraq Israel runakuna Egiptupita yarqamur nacionninman 

chäyaptinmi 

2Dios Yaya täkunan nacionman tikrarqan. Israel runakunam Dios Yaya 

mandanqan nacionna karqan. 

3Israel runakuna shamuykaqta rikarmi lamarpis ishkayman rakikaskirqan. 

Jordán mayupis aywaykanqanpitam patsallanchö päraskirqan. 

4Jirkakunapis cordërunömi saltaykachäyarqan. Qaqakunapis ashkashnömi 

tushuykachäyarqan. 

5Lamar, ¿imanirtan ishkayman rakikashkanki? Jordán mayu, ¿imanirtan 

aywaykar pärakashkanki? 

6Jirkakuna, ¿imanirtan cordërunö saltaykachäyashkanki? Qaqakuna, 

¿imanirtan ashkashnö tushuykachäyashkanki? 

7Aw patsa, Jacob creyikunqan DIOS YAYAPA puntanchö mantsakar 

tsuktsukyay. 

8Paymi qaqapita yakuta pashtatsimurqan. Rumi kanqanchömi pashtaq 

yakuta yuritsimurqan. 

 

Salmo 115 
Dios Yayallaman confiakunqan 

1 DIOS YAYA, manam noqakunatsu alabashqa kayäman. Qamta pïmaypis 

alabayäshuy. Llakipäkuq kanqaykipita y ninqayki rasun kaq kanqanpita 
alabayäshuy. 

2¿Imanirtan runakuna asipäyämar niyäman: <<¿Maychötan Diosniki?>>? 

3Diosnintsikqa ciëluchömi kaykan. Paymi llapan munanqankunata ruran. 

4Runakuna adorayanqan ïdulunkunam qoripita y yuraq qellaypita. 

Tsaykunatam runakunalla rurayan. 

5Shiminkuna kaptinpis manam parlayantsu. Ñawinkuna kaptinpis manam 

rikäyantsu. 

6Rinrinkuna kaptinpis manam wiyayantsu. Senqankuna kaptinpis manam 

muskiyantsu. 

7Makinkuna kaptinpis manam yatayantsu. Chakinkuna kaptinpis manam 

puriyantsu. Tsaykunaqa manam ni imata parlayantsu. 

8Ïdulukuna poderninnaq kayanqannömi ruraqninkunapis poderninnaq kayan. 

Ïdulukunaman confiakuqkunaqa ïdulunkunanöllam kayan. 

9Israel runakuna, ¡DIOS YAYALLAMAN confiakuyay! Paymi yanapamarnintsik 

escüdunö imaykapitapis tsapämantsik. 

10Aarón casta sacerdötikuna, ¡DIOS YAYALLAMAN confiakuyay! Paymi 

yanapamarnintsik escüdunö imaykapitapis tsapämantsik. 

11 DIOS YAYAPITA mantsakuqkuna, ¡payllaman confiakuyay! Paymi 

yanapamarnintsik escüdunö imaykapitapis tsapämantsik. 

12 DIOS YAYAM yarparämantsik. Paymi Israel runakunaman bendicionninta 

churamun. Aarónpita miraqkunamanpis bendicionnintam churamun. 

13 DIOS YAYAM paypita mantsakuqkunaman bendicionninta churamun. 

Rïcukunaman y waktsakunamanmi bendicionninta churamun. 

14Tsurintsikkunaman y willkantsikkunamanpis bendicionninta 

churaykallämutsun. 

15Ciëluta y kay patsata kamaq DIOS YAYA bendicionninta qamkunaman 

churaykallämutsun. 

16Ciëlum kikin DIOS YAYAPA. Kay patsatam kamashqa runakuna 

täkuyänanpaq. 

17Pamparaykaqkunaqa mananam DIOS YAYATA alabayannatsu. 

18Peru noqantsikmi sïqa DIOS YAYATA imaypis alabashun. ¡Aleluya! 

 

Salmo 116 
Dios Yayata agradëcikunqan 

1Rugakuptï wiyamanqanpitam DIOS YAYATA alläpa kuyä. 

2Mañakunqäta chaskimaptinmi imaypis payta mañakü. 

3Janächönam wañuypis karqan. Pampayämänanpaqna kanqantam 

yarparqä. Yarpachakurmi alläpa llakikurqä. 

4 DIOS YAYATAM rugakur nirqä: <<¡DIOS YAYALLÄ, wañuypita 

salvaykallämay!>> 

5 DIOS YAYAM alli shonqu y alli ruraq. Paymi alläpa llakipäkuq. 

6Qollmi shonquyuqkunatam DIOS YAYA cuidan. Noqatapis kallpannaq 

kaykaptïmi yanapamashqa. 

7 DIOS YAYA yanapamaptinmi kananqa tranquïluna kawakü. 

8Wañuypitam salvamashqa. Waqaptïmi shoqamashqa. Mana dëjaypam 

cuidamashqa. 

9Kay patsachö kawanqäyaqmi DIOS YAYATA imaypis cäsushaq. 

10Alläpa llakikuychö kaykarpis paymanmi creyikü. 

11Mana ni imanakayta puëdirmi nirqä: <<Llapan runakunam llullakuyan>>. 

12 DIOS YAYA imaykachö yanapamanqanpita manam ni imanö pägayta 

puëdïtsu. 

13 DIOS YAYA salvamanqanpitam imaypis agradëcikushaq. Shutinchömi 

imaypis alabashaq. 

14 DIOS YAYATA prometinqätam kuyanqan runakuna qorikäyanqanchö 

cumplishaq. 

15 DIOS YAYAM kushikun serviqnin runakuna wañur puntanman chäyaptin. 

16 DIOS YAYA, qamtam imaypis servishayki. Servishuqniki warmipa wawanmi 

kä. Janächöna wañuy kaykaptinmi salvamashkanki. 

17Tsaymi agradëcikur sacrificiukunata apamushaq. Shutikichömi 

alabashayki. 

18 DIOS YAYATA prometinqätam kuyanqan runakuna qorikäyanqanchö 

19y Jerusalén chawpinchö DIOS YAYAPA templunpa patiunchö cumplishaq. 

¡Aleluya! 

 

Salmo 117 
Dios Yayata alabanqan 

1Maytsay nacionchö täkuqkuna, DIOS YAYATA alabashun. Maytsaychö 

täkurpis payta adorashun. 

2 DIOS YAYAM alläpa kuyamantsik. Äninqantam imaypis cumplin. ¡Aleluya! 

 

Salmo 118 
Dios Yaya kuyakuq kanqan 

1Allillata ruraq kanqanpita DIOS YAYATA agradëcikuyay. Kuyakuq kayninqa 

manam ni imaypis ushakantsu. 

2Israel runakuna niyätsun: <<Dios Yayapa kuyakuyninqa mana 

ushakaqmi>>. 

3Aarónpita miraqkunapis niyätsun: <<Dios Yayapa kuyakuyninqa mana 

ushakaqmi>>. 

4 DIOS YAYAPITA mantsakuqkuna llapan niyätsun: <<Dios Yayapa 

kuyakuyninqa mana ushakaqmi>>. 

5Llakikurmi DIOS YAYATA mañakurqä. Wiyamarmi ñakanqäpita jipimashqa. 

6 DIOS YAYA noqawan kaptinmi imapitapis mantsakütsu. Conträ 

shäriyaptinpis manam llakikütsu. 

7 DIOS YAYAQA manam dëjamantsu. Paymi imaypis yanapaman. Kikïmi 

rikäshaq chikimaqnïkunata ushakätsinqanta. 

8Runaman confiakunqantsikpa rantinqa DIOS YAYAMAN confiakunqantsikmi 

mas alli. 

9Mandakuq reykunaman confiakunantsikpa rantinqa DIOS 

YAYAMAN confiakunqantsikmi mas alli. 

10Maytsay nación soldädukunam atacayämänanpaq juntapäyämarqan. 

Peru DIOS YAYAPA shutinchömi llapanta ushakätsirqä. 

11Tsay soldädukunam atacayämänanpaq entërüpa tumat 

kunchawaskayämarqan. Peru DIOS YAYAPA shutinchömi llapanta 
ushakätsirqä. 

12Abëja juntämuqnömi juntapayämarqan. Peru kashata nina rupaqnömi 

llapanta ushakätsirqä. DIOS YAYAPA shutinchömi supayninkunata apatsirqä. 

13Kunjar qarpuqnömi cäsi venciyämarqan. Peru DIOS YAYA yanapamaptinmi 

vencirqä. 

14 DIOS YAYAM imaypis valoratsiman. Paytam imaypis alabä. Paymi 

imaykapita salvamaqnï. 

15Dios Yaya munanqannö kawaqkunam carpankunachö kushikuyan. 

¡Poderösu kayninwanmi llapanta DIOS YAYA vencishqa! 

16¡DIOS YAYAPA poderösu kayninmi mantsakaypaq! ¡DIOS YAYAM derëcha 

kaq makinwan llapanta ushakätsishqa! 

17Noqaqa manam wañushaqraqtsu. DIOS YAYA ruranqankunata willakunäpaq 

kawashaqraqmi. 

18 DIOS YAYA mana llakipaypa castigamarpis wañunäta manam 

permïtishqatsu. 

19¡Templupa punkunta kichapaykayällämay! DIOS YAYATA agradëcikuqmi 

yaykuyta munä. 

20Tsay punkum DIOS YAYAMAN yaykuna punku. Tsay punkupam 

yaykuyan DIOS YAYA munanqannö kawakuq runakunalla. 

21 DIOS YAYA, mañakunqaqta wiyamanqaykipitam alläpa agradëcikuq. 

Noqata salvamanqaykipitam pächi niq. 

22Waji perqaqkuna <<kay rumi manam allitsu>> nir jitariyanqanmi maestru 

rumiman tikrashqa. 

23Tsaynö kananpaqmi Dios Yaya permïtishqa. Tsaypitam mantsakashqa 

kaykantsik. 

24Kay junaqmi DIOS YAYA yanapamanqantsik junaq. Tsaypita kushikur 

alabashun. 

25¡DIOS YAYA, salvaykayällämay! ¡Llapan rurayanqäkuna allilla kananpaq 

yanapaykayällämay! 

26 DIOS YAYAPA shutinchö shamuq runa alabashqa kaykullätsun. DIOS 

YAYAPA wajinchömi kushishqa chaskiyällaq. 

27 DIOS YAYALLAM rasunpa kaq Diosqa. Paymi alli kawayta qaramashkantsik. 

Tsaynö kaykaptinqa altarpa waqrankuna kaqyaq rämakunata aptashqa 
yaykushun. 

28Dios Yaya, qammi Diosnï kanki. Qamta agradëcikurmi alabashayki. 

29Allillata ruranqanpita DIOS YAYATA alabashun. Paypa kuyakuyninmi 

imaypis mana ushakaq. 

 

Salmo 119 
Palabranpita Dios Yayata alabanqan 

Álef 

1Kushishqam kawakuyan Dios Yaya munanqannö kawakuq runakuna. 

Paykunam DIOS YAYAPA leyninkunata cumpliyan. 

2Kushishqam kawakuyan Dios Yaya mandanqankunata cumpliqkuna. 

Paykunam llapan shonqunkunawan payta ashiyan. 

3Manam ni imaypis mana allikunata rurayantsu. Masbienmi Dios Yayata 

cäsur imaypis allillata rurayan. 

4Dios Yaya, yachatsikuynikitam qellqatsishkanki mana qonqar 

cumpliyänäpaq. 

5¡Alläpa allim kanman estatütuykikuna ninqanta cumpliptï! 

6Mandamientuykikunata cumplirqa manam ni imapita penqakushaqtsu. 

7Mandakunqaykikunata yachakurmi llapan shonqüwan alabashayki. 

8Estatütuykikunatam imaykanöpapis cumplishaq. ¡Ama dëjaykallämaytsu! 

Bet 

9¿Imanöraq jutsa rurayta jöven dëjanman? Palabraykita cäsurmi jutsa rurayta 

dëjanqa. 

10Llapan shonqüwanmi qamta ashiq. Mandamientuykikunata imaypis 

cäsunäpaq yanapaykallämay. 

11Qampa contrayki jutsata mana ruranäpaqmi palabraykita shonqüchö 

imaypis yarparaykä. 

12 DIOS YAYA, pïmaypis alabaykulläshuy. Estatütuykikunata 

yachaykatsillämay. 

13Llapan mandakunqaykitam willakuykä. 

14Mandakunqaykikuna ninqannö kawakurmi imayka riquëzata tarir 

kushikunqäpitapis mas kushikü. 

15Yachatsikuyniki ninqannö kawakunäpaqmi yarpachakü. Munanqaykinö 

kawakunäpaqmi imaypis yarparä. 

16Estatütuykikunata cumplirmi kushikü. Palabraykitaqa manam imaypis 

qonqäshaqtsu. 

Guímel 

17Serviqniki karmi rugakullaq alli kawakunäpaq. Palabraykitam imaypis 

cäsushaq. 

18Ñawïta kichaqnö shumaq tantiyaykatsillämay. Tsaynöpam leynikichö 

mantsakaypaq kaqkunata tantiyashaq. 

19Kay patsachöqa qorpallam kä. Mandamientuykikunata mana qonqanäpaq 

yanapaykallämay. 

20Llapan shonqüwanmi imay hörapis mandakunqaykikunata cumpliyta munä. 

21Orgullösukunatam imaypis castiganki. Mandamientuykikunata mana 

cäsuyanqanpitam maldicionashqa kayan. 

22Runakuna chikiyämar manakaqman mana churayämänanpaq 

tsapaykayällämay. Noqaqa mandakunqaykikunatam cäsü. 

23Poderyuq runakunam conträ shäriyänanpaq willanakuyan. Tsaynö 

kayaptinpis serviqniki karmi estatütuykikunata cumplinäpaq imaypis 
yarparäshaq. 

24Mandakunqaykikunata cumplirmi kushikü. Alli kawakunäpaqmi tsaykuna 

tantiyatsiman. 

Dálet 

25Wañunaykaqnönam kä. Änimanqaykinö alli kawayta qaraykallämay. 

26Yarpachakunqäta willaptiqmi wiyamar yanapamashkanki. 

Estatütuykikunata yachaykatsillämay. 

27Yachatsikuynikikunata tantiyaykatsillämay. Mantsakaypaq 

ruranqaykikunatam imaypis yarparäshaq. 

28Llakikuywanmi jankatna aywapakaskï. Palabraykiwan animaykatsillämay. 

29Jutsa rurayllachö mana kanäpaq yanapaykallämay. Llakipämar 

leynikikunata tantiyaykatsillämay. 

30Munanqaykinö kawakuytam munä. Ninqaykikunata cäsurmi kawakushaq. 

31 DIOS YAYA, mandakunqaykikunatam waran waran cäsü. Penqakuyman 

ama churaykallämaytsu. 

32Allikunallata yarpätsimaptikim shonqü alläpa kushikun. Tsaymi imaypis 

mandamientuykikunata cäsushaq. 

He 

33 DIOS YAYA, estatütuykikunata yachaykatsillämay. Yachatsimaptikim 

wañunqäyaq cumplishaq. 

34Leynikikunata cäsunäpaq tantiyaykatsillämay. Tsaynöpam llapan 

shonqüwan cumplishaq. 

35Mandamientuykikunata cumplinäpaq yanapaykallämay. Cumplirmi 

kushishqa kawakushaq. 

36Mandakunqaykikunata ruranäpaq imaypis yarpaykatsillämay. Ama 

permïtiykuytsu pitapis suwapur rïcuyänäta. 

37Ama permïtiykullaytsu mana allikunata rikapänäpaq. Ninqaykinö alli 

kawakunäpaq yanapaykallämay. 

38Serviqnikikunata äninqaykita cumpliykullay. Qampita mantsakuq runa 

kaykaptïqa yanapaykallämay. 

39Ninqaykikunam alläpa alli. Cäsunqaqpita asipäyämaptin yanapaykallämay. 

40Yachatsikuynikitam llapan shonqüwan kuyä. Munanqaykinö kawakunäpaq 

yanapaykallämay. 

Vav 

41 DIOS YAYALLÄ, kuyakuq kaynikiwan yanapaykallämay. Änimanqaykinölla 

salvaykallämay. 

42Yanapamanqaykita rikarmi musyapämaq runakuna upälla kayanqa. 

Palabraykimanmi imaypis confiakü. 

43Palabraykita imaypis willakunäpaq yanapaykallämay. Ninqaykimanmi 

confiakü. 

44Leynikikunata cäsurmi imaypis kawakushaq. 

45Yachatsikuynikikunata cumplirmi imaypis tranquïlu kawakushaq. 

46Mandakunqaykikunatam reykunatapis yachatsishaq. Yachatsikur manam 

ni pipitapis penqakushaqtsu. 

47Mandamientuykikunatam kuyä. Tsaykunata cumplirmi shonqü kushikun. 

48Mandamientuykikunata kuyarmi kushishqa chaskï. Estatütuykikunata 

cumplinäpaqmi imaypis yarparä. 

Zayin 

49Serviqniki kaptï änimanqaykita yarpaykullay. Qammanmi confiakamü. 

50Änimanqaykikunam imaypis animatsiman. Tsaymi llakishqa kaptïpis 

consulaman. 

51Orgullösu runakunam alläpa ofendiyäman. Ofendiyämaptinpis 

leynikikunata manam ni imay dëjashaqtsu. 

52 DIOS YAYALLÄ, yarparaykämi unay castäkunata ninqaykikunata. 

Tsaykunata yarparkurmi imaypis kushikü. 

53Mana alli ruraq runakunam alläpa rabyatsiyäman. Leynikikunata manam 

cäsuyantsu. 

54Juklä karu markachö karpis estatütuykikuna alli kanqanpitam 

cantukunatapis cantä. 

55 DIOS YAYALLÄ, paqaskunapis qampaqmi yarparä. Imaykanömi leynikikuna 

ninqanta cäsushaq. 

56Imaypis yachatsikuynikikunatam cäsushaq. 

Jet 

57 DIOS YAYA, qamllam herenciä kanki. Prometiqmi palabraykita imaypis 

cäsunäpaq. 

58Llapan shonqüwanmi mañakullaq. Äninqaykita cumplir yanapaykallämay. 

59Imanö kawanqätam yarpachakushkä. Tantiyakushkämi 

mandakunqaykikuna ninqannö kawakunäpaq. 

60Imaykanöpapis mandamientuykikunatam cumpliyta munä. 

61Mana alli runakuna tukuynöpa ofendiyämaptinpis leynikikunatam mana 

qonqar cäsü. 

62Pullan paqas shärikuskirmi ninqaykikunata yarparkur agradëcikuq. 

63Llapan qampita mantsakuqkunapa amïgunmi kä. Paykunam munanqaykinö 

kawayan. 

64 DIOS YAYA, kay patsachö kuyakuynikita maytsaychömi rikä. 

Estatütuykikunata yachaykatsillämay. 

Tet 

65 DIOS YAYA, palabraykichö änimanqaykinöllam serviqniki kaptï alli 

rikaykämanki. 

66Yachayyuq y alli yarpayyuq kanäpaq yanapaykallämay. 

Mandamientuykikunamanmi confiakü. 

67Unaymi jutsa rurayllachö kawar alläpa ñakarqä. Peru kananmi sïqa 

palabraykita cäsur shumaq kawakü. 

68Qammi llakipäkuq y alli ruraq kanki. Estatütuykikunata shumaq 

yachaykatsillämay. 

69Orgullösukuna manakaqta parlayämaptinpis llapan shonqüwanmi 

yachatsikuynikita cäsü. 

70Mana alli ruraq runakunam llutanta yarpäyan. Peru leynikikunata cumplirmi 

kushikü. 

71Allipaqmi imaykatapis sufrishkä. Tsaynöpam estatütuykikunata cäsunäpaq 

tantiyakushkä. 

72Noqapaqqa waranqa waranqa qellaypita y qoripitapis leynikikunam mas 

välin. 

Yod 

73Kikikim makikiwan ruramar kamamashkanki. Mandamientuykikunata 

tantiyanäpaq tantiyaykatsillämay. 

74Palabraykiman confiakuptïmi qampita mantsakuqkuna noqawan tinkuskir 

kushikuyan. 

75 DIOS YAYA, musyämi ninqaykikuna alli kanqanta. Mana allikunata ruraptï 

allipaqmi corrigimanki. 

76Llakikuptï llakipämar kushikaykatsillämay. Änimanqaykinölla 

yanapaykallämay. 

77Llakipäkuq kaynikiwan alli kawayta qaraykallämay. Leynikikunata cumplirmi 

kushikü. 

78Orgullösu runakuna penqakuychö kaykuyällätsun. Paykunam 

manakaqkunata parlayäman. Peru noqaqa yachatsikuynikitam yarparaykä. 

79Qampita mantsakuqkunawan mandakunqaykikunata yachaqkuna 

noqawan qorikäyätsun. 

80Llapan shonqüwan estatütuykikunata cäsunäpaq yanapaykallämay. 

Cäsukurqa manam imapitapis penqakushaqtsu. 

Caf 

81Salvamänaykipaq shuyaraykarmi vïdätapis cäsi oqrarqü. Imanö karpis 

palabraykimanmi imaypis confiakü. 

82Änimanqaykita shuyaraptïmi ñawïpis tsakaskinna. Tsaymi llakikur 

rugakullaq: <<¡Imayraq shamunqa animatsimänanpaq!>> 

83Qoshniwan yanayashqa puyñunö alläpa awkinnam kä. Tsaynö karpis 

estatütuykikunataqa manam qonqätsu. 

84¡Imayyaqraq tsaynö ñakar kawashaq! ¡Imayraq conträkunata castiganki! 

85Leynikikunata mana cäsuqkunawan orgullösukunam imayka trampamannö 

ishkitsiyta munayäman. 

86Llapan mandamientuykikunam rasun kaqlla. Pitapis mana ofendiykaptïmi 

chikimaqnïkuna qatikachäyäman. Dios Yaya, yanapaykallämay. 

87Ichikllapam wañutsiyämashqatsu. Tsaynö kaykarpis mana dëjarmi 

yachatsikuynikita cäsü. 

88Llakipäkuq kaynikiwan wañuypita salvaykallämay. Mandakunqaykikunatam 

imaypis cumplishaq. 

Lámed 

89 DIOS YAYA, palabraykim imaypis mana ushakaq. Ciëluchöpis mana 

ushakaqmi kaykan. 

90Änimanqaykitam imaypis cumplinki. Kay patsatapis mana kuyuqtam 

kamashkanki. 

91Mandaptikim kay patsa kananyaqpis kaykan. Llapan kamanqaykim 

podernikichö. 

92Leynikikunata cäsurmi kushikü. Mana cäsukurqa llakikuyllawanmi 

wañushqana käman karqan. 

93Manam ni imaypis yachatsikuynikita dëjashaqtsu. Tsaykunata cäsurmi alli 

kawaykä. 

94Wamrayki kaykaptïqa salvaykallämay. Yachatsikuynikitam imaypis cumplï. 

95Mana alli runakunam wañutsiyämänanpaq shuyaraykäyäman. Tsaynö 

kaptinpis mandakunqaykikunatam cäsü. 

96Llapan imaykapis ushakaqlla kanqantam rikashkä. Peru 

mandamientuykikunam sïqa ni imaypis ushakantsu. 

Mem 

97Llapan shonqüwanmi leynikikunata alläpa kuyä. Tsaykunapaqmi imay 

hörapis yarparaykä. 

98Mandamientuykikunatam imaypis yarparä. Tsaymi chikimaqnïkunapitapis 

mas yachayyuq kä. 

99Mandakunqaykikunata yarpararmi yachatsimaqnïkunapitapis mas 

yachayyuq kä. 

100Yachatsikuynikikunata cäsurmi yachayyuq awkinkunapitapis mas yachä. 

101Palabraykita cäsurmi jutsa ruraykunapita witikushkä. 

102Ninqaykikunatam mana qonqar cumpliykä. Cumplinäpaqmi kikiki 

yachatsimashkanki. 

103Palabraykim alläpa mishkin. Abëjapa mishkinpitapis masmi mishkin. 

104Yachatsikuynikita yachakurmi mas alli yachayyuq tikrä. Tsaymi imayka 

mana alli ruraykunapita witikushkä. 

Nun 

105Palabraykiqa aktsinömi. Maypa aywaptïpis aktsipämaqnömi. 

106Jurarmi änishkaq ninqaykikunata cäsunäpaq. Äninqaqtam imaypis 

cumplishaq. 

107 DIOS YAYALLÄ, imaykawanmi alläpa ñakaykä. Palabraykichö ninqaykinölla 

alli kawakunäpaq yanapaykallämay. 

108 DIOS YAYALLÄ, alabanqaqta chaskiykallämay. Ninqaykikunata 

tantiyaykatsillämay. 

109Conträkunam imaypis wañutsiyämayta munayan. Tsaynö kaptinpis 

leynikikunataqa manam ni imay qonqätsu. 

110Mana cäsushuqniki runakunam trampata churapaykäman. Tsaynö 

kaptinpis yachatsikuynikitaqa manam ni imaypis dëjashaqtsu. 

111Mandakunqaykikunatam herenciatanö chaskishkä. Tsaymi shonqü alläpa 

kushikun. 

112Estatütuykikunatam llapan shonqüwan cumpliyta munä. Wañunqäyaqmi 

imaypis cäsushaq. 

Sámej 

113Allish tukuqkunatam alläpa chikï. Peru leynikikunatam sïqa alläpa kuyä. 

114Qammi tsinkakunä y tsapämaqnï escüdü kanki. Änimanqaykimanmi 

imaypis confiakü. 

115Mana alli runakuna, puntäpita witiyay. Noqaqa Diosnïpa 

mandamientunkunatam cumplishaq. 

116Alli kawakunäpaq änimanqaykinö yanapaykallämay. Manakaqllapaqqa 

ama confiakushaqtsu. 

117Yanapamaptikim chikimaqnïkunapita salvakushaq. Estatütuykikunatam 

imaypis cumplishaq. 

118Estatütuykikunata mana cäsuqkunatam rikaytapis munankitsu. Mana 

allikunata rurayänanllapaqmi paykunaqa yarparäyan. 

119Mana alli runakunatam taqratanö chikinki. Noqaqa 

mandakunqaykikunatam kuyallä. 

120Qampita alläpa mantsakurmi tsuktsukyäraq. Tsaymi ninqaykikunata 

cäsukü. 

Ayin 

121Ninqaykikunatam imaypis cumplï. Sufritsimaqkunapa poderninpita 

jipiykallämay. 

122Alli kawakunäpaq yanapaykallämay. Orgullösu runakuna mana 

sufritsiyämänanpaq tsapaykallämay. 

123Salvamänaykipaq shuyaraykaptiqmi ñawïpis tsakaskinna. Änimanqaykita 

cumplinaykipaqmi shuyaraykä. 

124Alläpa kuyakuq kaynikiwan yanapaykallämay. Serviqniki karmi rugakullaq 

estatütuykikunata yachatsimänaykipaq. 

125Qamta serviqnikim kallä. Mandakunqaykikunata tantiyanäpaq yachayta 

qaraykallämay. 

126 DIOS YAYA, runakunam leynikikunata cäsuyantsu. Tsay runakunataqa sas 

castigaykullay. 

127Fïnu qorita kuyayanqanpitapis masmi mandamientuykikunata kuyä. 

128Tsaymi llapan yachatsikuynikita cäsü. Mana allikunata manam rurätsu. 

Pe 

129Alläpa kushikuypaqmi mandakunqaykikuna. Tsaymi imaykanöpis cäsü. 

130Palabraykita yachatsikuyaptinmi runakunapa shonqunkuna atsikyan. 

Qollmi shonquyuqkunam sas tantiyakuyan. 

131Llapan shonqüwanmi mandamientuykikunata yachakuyta munä. 

132Kuyashuqnikikunata imaypis llakipanqaykinölla noqatapis llakipämar 

yanapaykallämay. 

133Änimanqaykita cumplir alli kawakunäpaq yanapaykallämay. Jutsa ruray 

ama venciykallämätsuntsu. 

134Runakuna sufritsiyämaptin libraykallämay. Imaykanöpis 

yachatsikuynikikunatam cäsuyta munä. 

135Kuyakuq kaynikiwan rikaykallämay. Estatütuykikunatapis 

yachaykatsillämay. 

136Leynikikunata mana cäsuyaptinmi alläpa llakikur waqä. 

Tsade 

137 DIOS YAYA, rasun kaqllatam qamqa juzganki. Ninqaykikunapis allim. 

138Mandakunqaykikuna allilla karmi rasunpa confiakuypaq. 

139Chikimaqnïkuna palabraykita mana cäsuyaptinmi alläpa rabyakü. 

140Yapay yapaymi prometinqaykikunata cumplishkanki. Tsaymi 

prometinqaykikunata kuyä. 

141Manakaqman churayämaptinpis yachatsikuynikitaqa manam ni imay 

qonqashaqtsu. 

142Qamqa rasun kaqllatam juzganki. Leynikikunapis rasun kaqllam. 

143Alläpa llakikur ni imanakayta mana puëdiptïpis mandamientuykikunam 

kushikatsiman. 

144Mandakunqaykikunam imaypis alli. Alli kawakunäpaq shumaq 

tantiyaykatsillämay. 

Qof 

145 DIOS YAYA, llapan shonqüwanmi rugakurniki mañakuq. Estatütuykikunata 

cäsunäpaq yanapaykallämay. 

146Rugakurmi mañakullaq salvaykamänaykipaq. Mandakunqaykikunatam 

imaykanöpis cumplishaq. 

147Tsaka tsakallana shärikuskirmi yanapamänaykipaq mañakamü. 

Palabraykimanmi confiakü. 

148Änimanqaykita yarpararmi kushishqa rikchaykar warä. 

149 DIOS YAYA, kuyakuq kaynikiwan wiyaykallämay. Imaypis allillata ruraq 

kanqaykinö alli kawayta qaraykallämay. 

150Chikimaqnïkunam janächöna kayan. Paykunaqa leynikikunata manam 

cäsuyantsu. 

151 DIOS YAYA, qammi imaypis lädüchö kaykanki. Rasunpa kaqmi llapan 

mandamientuykikuna. 

152Unaypitanam mandakunqaykikunata musyä. Mandakunqaykikunaqa 

imayyaqpis kaykanqam. 

Resh 

153Imayka ñakaypita salvaykallämay. Leynikikunatam ni imaypis qonqätsu. 

154Janä shärir salvaykallämay. Prometinqaykita cumplir alli kawakunapaq 

yanapaykallämay. 

155Estatütuykikunata mana cäsuyaptinmi jutsa ruraqkunata yanapankitsu. 

156 DIOS YAYA, alläpa llakipäkuqmi kanki. Munanqaykinö kawakunäpaq 

yanapaykallämay. 

157Chikimaqnï conträkunam atskaq kayan. Peru noqaqa 

mandakunqaykikunatam imaypis cäsü. 

158Conträkunata rikaptïmi shonqüpis alläpa rabyan. Paykunam palabraykita 

cäsuyantsu. 

159 DIOS YAYA, yachatsikuynikitam alläpa kuyä. Kuyakuq kaynikiwan alli 

kawakunäpaq yanapaykallämay. 

160Palabraykiqa llapanpis rasun kaqllam. Ninqaykikunam imaypis kanqa. 

Sin/Shin 

161Imankunatapis mana imanaykaptïmi poderyuq runakuna conträ shäriyan. 

Peru tsaynö kaptinpis palabraykitam cäsü. 

162Änimanqaykikunata musyarmi alläpa kushikü. Alläpa chaniyuq tesöruta 

tariqnömi kushikü. 

163Llullakuyta manam imaypis munätsu. Leynikikunatam alläpa kuyä. 

164Ninqaykikuna allillata ruranäpaq tantiyatsimaptinmi imay hörapis alabaq. 

165Leynikikunata kuyaqkunam kushishqa kawakuyan. Tsaymi paykunataqa 

pipis jutsaman ishkitsintsu. 

166 DIOS YAYA, salvamänaykipaqmi shuyaraykä. Tsaymi 

mandamientuykikunata cäsur kawakuykä. 

167Llapan shonqüwanmi mandakunqaykikunata cäsü. Tsaykunatam alläpa 

kuyä. 

168Imanö kawakunqätam musyanki. Yachatsikuynikita y 

mandakunqaykikunata cäsurmi kawakü. 

Tav 

169 DIOS YAYA, mañakamunqaqta äniykallämay. Palabraykichö ninqaykinölla 

tantiyaykatsillämay. 

170Rugakamuptiq chaskiykallämay. Prometinqaykita cumplir libraykallämay. 

171Estatütuykikunata yachatsimaptikim kushikuypita cantar alabaq. 

172Llapan mandamientuykikunam alli kawakunäpaq. Palabraykita cantarmi 

llapan shonqüwan alabashayki. 

173Yachatsikuynikita cäsunäpaq kaykaptïqa shamur yanapaykallämay. 

174 DIOS YAYA, imayka mana allikunapita salvaykallämay. Leynikikunata 

cäsurmi kushikü. 

175Kawanqäyaqqa qamllatam alabashayki. Ninqaykikunata tantiyatsimar 

yanapaykallämay. 

176Imanakayta mana puëdirmi oqrakashqa üshanö kaykä. Tsaynö karpis 

mandamientuykikunatam mana qonqar cumpliykä. Serviqniki kanqä rayku 
shamur yanapaykallämay. 

 

Salmo 120 
Dios Yaya salvananpaq mañakunqan 

Kay salmum Jerusalénman aywaqkuna cantayänanpaq. 

1Alläpa llakikurmi DIOS YAYATA mañakushkä. Mañakunqätam wiyamashqa. 

2 DIOS YAYA, llullakuq runakunapita salvaykallämay. Conträ mana allita 

parlaqkunapita tsapaykallämay. 

3Llullakuq runa, mana alli parlanqaykipita ¿imatatan tarinki? 

4¡Alli chölupa afilashqa flëchantam tarinki! ¡Retäma lunyaykaq shanshantam 

tarinki! 

5¡Allaw noqallä! ¡Mesecchö y Cedarchö täkuqnömi kä! 

6Chikikuqkunapa puntanchömi atska watana kawä. 

7Runakuna alli kawakuyänantam munä. Shumaq kawakuyänanpaq 

yätsiptïpis maqanakurllam kawayan. 

 

Salmo 121 
Dios Yaya yanapakuq kanqan 

Kay salmum Jerusalénman aywaqkuna cantayänanpaq. 

1Jirkakunapa rikachakurmi nï: <<¿Maypitaraq yanapamaqnï shamunqa?>> 

2Noqapa yanapamaqnïqa kay patsata y ciëluta kamaq DIOS YAYAM. 

3Paymi imapis mana päsamänapaq tsapämantsik. Cuidamaqnintsik karmi 

imaypis puñuntsu. 

4Israel runakunapa cuidaqninmi imaypis rikchaykanlla. 

5 DIOS YAYAM imaykapita cuidamantsik. Paymi ima peligrupitapis 

tsapämantsik. Yanapamänapaqmi noqantsikwan imaypis kaykan. 

6Tsaymi rupaypis rupamäshuntsu. Killapis däñamäshuntsu. 

7 DIOS YAYAM imapis mana päsamänapaq tsapämantsik. 

8 DIOS YAYAM maypa aywashqapis kananpis y imaypis cuidamantsik. 

 

Salmo 122 
Jerusalén markapaq Dios Yayata mañakunqan 

Kay salmum Jerusalénman aywaqkuna cantayänanpaq. David qellqanqan. 

1Alläpam kushikurqä <<DIOS YAYAPA wajinman aku aywashun>> niyämaptin. 

2¡Jerusalén, punkuykipam yaykayämushkäna! 

3Llapäkuna qorikäyänäpaqmi Jerusalén marka alli shäritsishqa kaykan. 

4Jerusalénmanmi Israel runakuna trïbunpa trïbun witsäyämun. DIOS 

YAYA mandanqannöllam alabayänanpaq witsäyämun. 

5Jerusalénchömi Davidpita miraq runakuna alli justiciata rurar mandakuyan. 

6Jerusalénchö runakuna shumaq kawakuyänanpaq Dios Yayata 

mañakushun. Jerusalén, kuyashuqniki runakuna alli kawakuyätsun. 

7Murällayki rurinchö täkuqkuna kushishqa kawakuyätsun. Palaciuykichö 

täkuqkunapis tranquïlu kawakuyätsun. 

8Ayllükuna y amïgükuna raykum niq: <<¡Qam kaqchö täkuqkuna llapanpis alli 

kawakuyätsun!>> 

9 DIOSNINTSIKPA wajin rayku qamchö alli kawakuyänanpaqmi imaypis 

mañakushaq. 

 

Salmo 123 
Dios Yayaman confiakur mañakunqan 

Kay salmum Jerusalénman aywaqkuna cantayänanpaqmi. 

1Dios Yaya, qamllamanmi confiakamü. Qammi ciëlupita llapantapis 

podernikichö katsinki. 

2Patronninman servikuq confiakunqannömi qamman confiakayämü. 

Patrönanman servikuq warmi confiakunqannömi llakipäyämänaykipaq 
confiakayämü. 

3 DIOS YAYA, llakipaykayällämay. Mana qonqar yanapaykayällämay. 

Runakuna despreciayämaptin manam awantayänatsu. 

4Chikimaqnïkunam alläpana asipäyäman. Allish tukuqkunam imaypis 

manakaqman churayäman. 

 

Salmo 124 
Dios Yaya salvakuq kanqan 

Kay salmum Jerusalénman aywaqkuna cantayänanpaq. David qellqanqan. 

1 DIOS YAYA mana yanapamashqa ¿imanöraq kashwan karqan? Israel 

runakuna, kanan llapantsik nishun: 

2 DIOS YAYA mana yanapamashqaqa ¿imanöraq kashwan karqan? 

Chikimaqnintsikkuna contrantsik shärir 

3entërullatam mikaskamashwan karqan. 

4Jeqaq mayu imaykata apanqannömi ushakätsimashwan karqan. 

5Bunyaypa bunyar aywaq mayu imaykata apar ushakätsinqannömi 

ushakätsimashwan karqan. 

6¡DIOS YAYATA alabashun! Paymi tsapämashkantsik runakuna 

ushakätsimänapaq kaykaptin. 

7Toqllapita pishqu qeshpiqnömi makinkunapitana qeshpimushkantsik. Toqlla 

rachiptinmi qeshpimushkantsik. 

8Kay patsata y ciëluta kamaq DIOS YAYAM imaypis yanapamantsik. 

 

Salmo 125 
Kuyanqan runakunata Dios Yaya tsapanqan 

Kay salmum Jerusalénman aywaqkuna cantayänanpaq. 

1 DIOS YAYAMAN confiakuqkunam Sión lömanö kayan. Sión löma mana 

kuyukuq kanqannömi paykunapis mana ushakaq kayan. 

2Jerusalénta lömakuna tumat tsaparaqnömi DIOS YAYAPIS kuyanqan 

runankunata imaypis cuidan. 

3Dios Yaya munanqannö kawaqkunapa nacionninchöqa manam mana alli 

runakuna mandakuyanqatsu. Mana alli runakuna mandakuyaptinmi jutsata 
rurayanman. 

4 DIOS YAYA, munanqaykinö kawakuqkunata yanapaykullay. 

5Peru jutsa ruraqkunataqa mana alli runakunatawan paqta castigaykullay. 

¡Israel nacionchö runakuna shumaq kawakuyätsun! 

 

Salmo 126 
Yanapananpaq Dios Yayata mañakunqan 

Kay salmum Jerusalénman aywaqkuna cantayänanpaq. 

1Karu nacionchö kanqantsikpita Siónman DIOS YAYA kutitsimashqam 

sueñuykanqantsikta yarparqantsik. 

2Tsaymi alläpa kushikur Dios Yayata alabarqantsik. Juk nacionchö täkuq 

runakunapis niyarqan: <<¡Alläpa mantsakaypaq kaqkunata rurarmi 
paykunata DIOS YAYA yanapashqa!>> 

3Awmi, DIOS YAYAM imaykachöpis yanapamashkantsik. Tsaypitam alläpa 

kushishqa kaykantsik. 

4 DIOS YAYA, ñawpata yanapayämanqaykinölla kananpis 

yanapaykayällämay. Desiertuman tamyatsimuptiki raqrakunapa yaku 
aywaqnö bendicionniki kaykullätsun. 

5Waqaykur waqaykur murukushqa karpis alläpa kushishqam cosëchata 

qoriyanqa. 

6Waqar waqar murukurpis cosëchachöqa gavïllakunata marqashqa 

kushishqam kutiyämunqa. 

 

Salmo 127 
Dios Yaya yanapamanqantsik 

Kay salmuqa Jerusalénman aywaqkuna cantayänanpaqmi. Salomón 
qellqanqan. 

1 (1b) Wajita DIOS YAYA mana shäritsiptinqa albañilkunapis manakaqllapaqmi 

wajikunata shäritsiyan. Markata DIOS YAYA mana cuidaptinqa cuidaqkunapis 
manakaqllapaqmi täpayan. 

2Patsa waranqanpita patsa tsakanqanyaq sufrir aruyanqaykipis 

manakaqllapaqmi kanqa. Dios Yayam kuyanqan runakuna puñuyanqanyaq 
wanayanqankunata alistapan. 

3Tsurintsikkunam DIOS YAYA qaramanqantsik herencia. Wamrantsikkunam 

bendición kayan. 

4Jövinllaparaq tsurintsikkunam soldädupa makinchö flëchakunanö kayan. 

5Atska tsuriyuq karqa kushishqam kantsik. Chikimaqnintsikkuna juezman 

apamashqapis tsurintsikkunaman confiakurmi mantsakuntsiktsu. 

 

Salmo 128 
 

Dios Yayata cäsukuq runa bendicionta chaskinqan 
Kay salmum Jerusalénman aywaqkuna cantayänanpaq. 

1Kushishqam kawakuyan DIOS YAYAPITA mantsakur pay munanqannö 

kawaqkuna. 

2Qampis tsaynö karqa kushishqam kawakunki. Arur gänanqaykipis llapan 

wananqaykipaqmi paqtanqa. 

3Allish wayuq üvanömi warmikipis atska wawayuq kanqa. Tsurikikunapis 

mësayki kuchunchömi olïvus jacha maytsika tseqllimuqnö kayanqa. 

4 DIOS YAYAPITA mantsakuq runam tsaynö bendicionta chaskinqa. 



1209 

 

 
©  Wycliffe Bible Translators, Inc. 

  
 

 

5 DIOS YAYA Sión lömapita bendicionninta qamman churaykallämutsun. 

Jerusalénchö täkuqkuna tranquïlu kawakuyanqanta rikänaykipaq waran 
waran yanapaykulläshuy. 

6Willkaykikunata rikanqaykiyaq kawaykunaykipaq yanapaykulläshuy. ¡Israel 

nacionchö runakuna alli kawakuyällätsun! 

Salmo 129 
Chikiqninkunata vencinanpaq Dios Yayata mañakuyanqan 

Kay salmum Jerusalénman aywaqkuna cantayänanpaq. 

1Jöven kanqäpitam chikimaqnïkuna alläpa ñakatsiyämarqan. Llapan Israel 

runakunapis tsaynölla niyätsun. 

2<<Jöven kanqäpitam chikimaqnïkuna alläpa ñakatsiyämarqan. Peru manam 

ushakätsiyämashqatsu. 

3Barbichaqnömi chikimaqnïkuna waqtächö astayämashqa. 

4Peru DIOS YAYAM alli juez. Mana alli runakunapa poderninpitam 

jipimashqa>>. 

5 Siónta chikiq runakunaqa penqakurnin qeshpir aywakuyätsun. 

6Waji jananchö wiñaq qewa sas tsakiqnö ushakäyätsun. 

7Trïgu sëgaqkuna mana cäsuyanqan tsaki qoranö kayätsun. 

8Tsay runakunata ama pipis nitsuntsu: <<DIOS YAYA yanapaykuyälläshuy. 

Paypa shutinchö bendicionta chaskiykuyällay>>. 

 

Salmo 130 
Dios Yayaman confiakunqan 

Kay salmum Jerusalénman aywaqkuna cantayänanpaq. 

1 DIOS YAYALLÄ, alläpa llakikurmi ni imanakayta mana puëdir mañakallämü. 

2Mañakamunqäta wiyaykallämay. Rugakamunqäta äniykallämay. 

3 DIOS YAYA, jutsa ruraqkunata sas castigaptikiqa ¿piraq kawanman? 

4Peru tsaynö kayaptinpis qampita mantsakuyänanpaqmi jutsankunata 

perdonanki. 

5Llapan shonqüwanmi DIOS YAYAMAN confiakü. Änimanqankunatam 

shuyaraykä. 

6Dios Yayatam rikaq rikaqlla shuyaraykä. Täpakuqkuna patsa waränanta 

shuyaräyanqanpitapis masraqmi yanapamänanpaq shuyaraykä. 

7Israel runakuna, DIOS YAYATA shuyaräshun. Paymi llakipämäshun y 

imapitapis salvamäshun. 

8Dios Yayam tukuyläya jutsa ruraypita perdonamäshun. 

 

Salmo 131 
Dios Yayaman confiakunqan 

Kay salmum Jerusalénman aywaqkuna cantayänanpaq. David qellqanqan. 

1 DIOS YAYA, noqaqa manam allish tukütsu. Manam ni pitapis mana alli 

ñawïpa rikätsu. Manam aläbashqa kayta munätsu. Mana puëdinqä 
kaqmanqa manam mëtikütsu. 

2Waqtsashqa wamranömi kushishqa kaykä. Mamanpa marqaninchö wamra 

kushishqa kanqannömi kushishqa kaykä. 

3Israel runakuna, DIOS YAYAMAN imaypis confiakushun. 

 

Salmo 132 
Davidta prometinqanta cumplinanpaq Dios Yayata mañakunqan 

Kay salmum Jerusalénman aywaqkuna cantayänanpaq. 

1 DIOS YAYA, David imanö sufrinqanta yarpaykullay. 

2Jacob creyikunqan DIOS YAYA, David änishunqaykita yarpaykullay. 

3Änirmi nishurqayki: <<Wajïchöpis manam täkushaqtsu, puñuytapis manam 

tarishaqtsu, 

4manam yanqallatapis puñushaqtsu, manam ichikllatapis qepilläshaqtsu 

5poderyuq DIOS YAYAPAQ sitiuta manaraq tarirqa y pay täkunanpaq wajita 

manaraq rurarqa>>. 

6Efratachö kaykarmi Pactu Babulpaq parlaqta wiyayarqä. Jaar pampachömi 

tariyarqä. 

7Willanakurmi niyarqä: <<¡Dios Yayapa wajinman aywashun! ¡Puntanman 

qonqurikushun!>> 

8 DIOS YAYA, täkunaykipaq kaqman shamuykullay Poderösu babulniki 

kanqanchö täkullay. 

9Servishuqniki sacerdötikunapis llapan voluntäninkunawan 

serviykuyälläshuy. Munanqaykinö kawaqkunapis kushishqa 
alabaykuyäshuy. 

10Servishuqniki David rayku akranqayki reyta yanapaykullay. 

11Davidta äninqaykitam imaypis cumplinki. Änirmi nirqayki: <<Qampita 

miraqkunallam imaypis trönuykichö rey kayanqa. 

12Tsaynö kayanqa willakuynïta y pactu ruranqäta cumpliyaptinmi. 

Tsaynöpam qampita miraqkuna trönuykichö imaypis rey kayanqa>>. 

13 DIOS YAYAM Sión lömata akrashqa. Tsaychö täkunanpaqmi akrashqa. 

14Tsaymi nirqan: <<Kaychömi imaypis täkushaq. Kaychö trönü kananpaqmi 

akrashkä. 

15Kaychö mikuy atska kananpaqmi bendicionnïta churashaq. Waktsakunapis 

pacha juntam mikuyanqa. 

16Sacerdötikunapis respitashqam kayanqa. Cäsumaqkunam kushishqa 

alabayämanqa. 

17Kaychömi Davidpita miraqkunata rey kayänanpaq churashaq. Akranqä 

kayaptinmi poderyuq kayänanpaq yanapashaq. 

18Chikiqninkunatam penqakuyman churashaq. Peru mandakuq reymi sïqa 

chipakyaq corönan shukushqa kanqa>>. 

 

Salmo 133 
Kuyanakur kawayanqanpita alabanqan 

Kay salmuqa Jerusalénman aywaqkuna cantayänanpaqmi. David 
qellqanqan. 

1Kuyakuypaqmi wawqikuna y panikuna kuyanakur kawakuyanqan. 

2Imayka mushkuq aceitita Aarónpa umanman wiñaptin shapranpa shutur 

llatapan puntanyaq allaqar chaqnömi kaykan. 

3Hermón jankaman y Sión lömaman shushall shikwaqnömi kaykan. Sión 

lömachömi DIOS YAYA bendicionninta churan. Tsaychömi atska wata alli 
kawakuyan. 

 

Salmo 134 
Dios Yayata alabananpaq ninqan 

Kay salmum Jerusalénman aywaqkuna cantayänanpaq. 

1 DIOS YAYATA serviqkuna, llapayki alabayay. DIOS YAYAPA wajinchö 

kaqkuna, paqaspapis llapayki alabayay. 

2Lugar Santu lädupa makikikunata pallarkur DIOS YAYATA alabayay. 

3Ciëluta y kay patsata kamaq DIOS YAYA Siónpita qamkunaman 

bendicionninta churaykamutsun. 

 

Salmo 135 
Dios Yayata alabanqan 

1¡Aleluya! ¡DIOS YAYATA alabayay! Serviqninkuna, DIOS YAYATA alabayay. 

2 DIOS YAYAPA wajinchö kaqkuna, payta alabayay. Diosnintsikpa wajin 

patiuchö kaqkuna, payta adorayay. 

3Allillata ruraq kanqanpita DIOS YAYATA alabayay. Kuyakuq kanqanpita 

salmukunata cantar alabayay. 

4Jacobpita miraqkunatam paypa kayänanpaq DIOS YAYA akrarqan. Israel 

runakunatam herencian kayänanpaq akrarqan. 

5Musyämi DIOS YAYA poderösu kanqanta. Paymi llapan dioskunapitapis mas 

poderösu. 

6Ciëluchö, patsachö, lamarchö y lamar rurinchöpis munanqantam DIOS 

YAYAQA ruran. 

7Kay patsapa kuchunpitam pukutayta shäritsin. Tamyamunanpaqmi 

maqakatsimun. Churarätsinqanpitam wayratapis jipimun. 

8Egipto runakunapa mayor tsurinkunatam wañutsirqan. Wätankunapa punta 

kaq wawankunatam wañutsirqan. 

9Faraón y mandäsiqninkuna rikäyänanpaqmi Egiptuchö mantsakaypaq 

kaqkunata rurarqan. 

10Atska nacionkunachömi runakunata wañutsirqan. Puëdiq reykunatam 

ushakätsirqan. 

11Tsay reykunam kayarqan amorreo runakunapa mandakuqnin Sihón, 

Basánchö täkuq rey Og y cananeo runakunapa mandakuqnin reykunapis. 

12Tsay runakunapa nacionninkunatam kuyanqan Israel runakunata 

entregarqan posesionninkuna kananpaq. 

13 DIOS YAYA, mana ushakaqmi kanki. Qamtam imayyaqpis yarpäyäshunki. 

14 DIOS YAYAM kuyanqan runankunata yanapanqa. Serviqninkunatam 

llakipanqa. 

15Juklä nación runakuna adorayanqan ïdulunkunam qoripita y yuraq 

qellaypita. Tsaykunatam runakunalla rurayan. 

16Shiminkuna kaptinpis manam parlayantsu. Ñawinkuna kaptinpis manam 

rikäyantsu. 

17Rinrinkuna kaptinpis manam wiyayantsu. Manam jamayninkunapis kantsu. 

18Ïdulukuna poderninnaq kayanqannömi ruraqninkunapis poderninnaq 

kayan. Ïdulukunaman confiakuqkunaqa ïdulunöllam kayan. 

19Israel majikuna, ¡DIOS YAYATA alabayay! Aarónpita miraqkuna, ¡DIOS 

YAYATA alabayay! 

20Leví trïbukuna, ¡DIOS YAYATA alabayay! DIOS YAYAPITA mantsakuqkuna, 

¡payta alabayay! 

21 Siónchöpis y maytsaychöpis DIOS YAYA alabashqa kaykullätsun. Paymi 

Jerusalénchö täkun. ¡Aleluya! 

 

Salmo 136 
Dios Yayata agradëcikunqan 

1Allillata ruraq kanqanpita DIOS YAYATA agradëcikuyay. Kuyakuq kayninqa 

manam ni imaypis ushakantsu. 

2Llapan dioskunapa diosnin DIOS YAYATA agradëcikuyay. Kuyakuq kaynin 

manam ni imaypis ushakantsu. 

3Poderösu DIOS YAYATA agradëcikuyay. Kuyakuq kaynin manam ni imaypis 

ushakantsu. 

4Payllam milagrukunata ruran. Kuyakuq kaynin manam ni imaypis 

ushakantsu. 

5Yachayninwanmi ciëluta kamarqan. Kuyakuq kaynin manam ni imaypis 

ushakantsu. 

6Yaku chawpinchömi tsaki patsatapis kamarqan. Kuyakuq kaynin manam 

ni imaypis ushakantsu. 

7Rupaytawan killatam kamarqan. Kuyakuq kaynin manam ni imaypis 

ushakantsu. 

8Rupaytam kamarqan junaqpa atsikyänanpaq. Kuyakuq kaynin manam 

ni imaypis ushakantsu. 

9Killatawan qoyllurkunatanam kamarqan paqaspa atsikyänanpaq. Kuyakuq 

kaynin manam ni imaypis ushakantsu. 

10Egipto runakunapa mayor tsurinkunatam wañutsirqan. Kuyakuq kaynin 

manam ni imaypis ushakantsu. 

11Israel runakunatam Egiptupita jipimurqan. Kuyakuq kaynin manam 

ni imaypis ushakantsu. 

12Paykunatam mantsakaypaq kaqkunata rurar jipimurqan. Kuyakuq kaynin 

manam ni imaypis ushakantsu. 

13Puka Lamartapis ishkaymanmi rakirqan. Kuyakuq kaynin manam 

ni imaypis ushakantsu. 

14Lamar chawpinpam Israel runakunata päsatsimurqan. Kuyakuq kaynin 

manam ni imaypis ushakantsu. 

15Faraóntawan soldädunkunatam Puka Lamarchö tallpütsir ushakätsirqan. 

Kuyakuq kaynin manam ni imaypis ushakantsu. 

16Kuyanqan runankunatam desiertupa pushamurqan. Kuyakuq kaynin 

manam ni imaypis ushakantsu. 

17Poderyuq reykunatam wañutsirqan. Kuyakuq kaynin manam ni imaypis 

ushakantsu. 

18Poderösu kayaptinpis tsay reykunata ushakätsirqan. Kuyakuq kaynin 

manam ni imaypis ushakantsu. 

19Paymi wañutsirqan amorreo runakunapa mandaqninkuna rey Sihónta. 

Kuyakuq kaynin manam ni imaypis ushakantsu. 

20Tsaynömi wañutsirqan Basán nacionpa mandakuqnin rey Ogta. Kuyakuq 

kaynin manam ni imaypis ushakantsu. 

21Paykunapa nacionninkunatam Israel runakunapa herencian kananpaq 

entregarqan. Kuyakuq kaynin manam ni imaypis ushakantsu. 

22Serviqnin Israel runakunatam herenciankuna kananpaq aypurqan. 

Kuyakuq kaynin manam ni imaypis ushakantsu. 

23Ima desgracia päsamashqapis payqa manam qonqämantsiktsu. Kuyakuq 

kaynin manam ni imaypis ushakantsu. 

24Chikimaqnintsikkunapitam salvamarqantsik. Kuyakuq kaynin manam 

ni imaypis ushakantsu. 

25Llapanpaqmi mikuyninkuna alistapan. Kuyakuq kaynin manam ni imaypis 

ushakantsu. 

26¡Ciëluchö kaykaq Dios Yayata agradëcikuyay! Kuyakuq kaynin manam 

ni imaypis ushakantsu. 

 

Salmo 137 
Babiloniachö llakikuyanqan 

1Babiloniachö mayukuna kuchunman jamaykurmi Siónpaq yarparkur 

waqarqantsik. 

2Cantanapaq gänasnintsik mana kaptinmi arpantsikkunata sauciman 

warkarqantsik. 

3Prësu apamaqnintsikkunam cantapänapaq nimarqantsik. Tsay runakunam 

kushishqa kanata munayarqan. Tsaymi nimarqantsik: <<Siónchö 
cantayanqaykita cantayämuy>>. 

4Juklä nacionchöqa ¿imanötaqshi DIOS YAYATA alabashwan? 

5¡Ay Jerusalén, Jerusalén! Qamta qonqayaptiqqa derëchu kaq makï jina 

tsakiskitsun. 

6Qamta mana yarpaptiqqa y shutikita mana parlaptïqa qallüpis tsakir 

palagarnïman laqakätsun. 

7Jerusalén markata atacayaptinmi edomita runakuna qayaykachar niyarqan: 

<<¡Ushakätsiyay! ¡Ushakätsiyay! ¡Wajinkunatapis cimientunyaq 
ushakätsiyay!>> DIOS YAYA, tsaynö niyanqanpita juzgaykullay. 

8¡Babilonia marka! Qamtapis ushakätsiyäshunkim. Ñakatsiyämanqaykipita 

ushakätsishuqnikikuna kushishqa kawayätsun. 

9Wamraykikunata rumikunaman tsapiqkuna kushishqa kawayätsun. 

 

Salmo 138 
Dios Yayata agradëcikunqan 

1a (1a) David qellqanqan salmu. 

1 (1b) Llapan shonqüwanmi alabashayki. Salmukunata cantarmi ciëluchö 

poderyuq kaqkunapis wiyayämänanpaq alabashayki. 

2Qamman y palabraykimanqa manam ni imapis iwalantsu. 

Tsaymi santu templuyki kaqläpa qonqurikuykur alabashayki. Llakipäkuq 
kanqaykita y äninqaykita cumpliq kanqaykipitam alabashayki. 

3Mañakamuptïmi wiyamashkanki. Animatsimarmi kallpata qaramashkanki. 

4 DIOS YAYA, palabraykita cäsurmi kay patsachö llapan reykunapis 

alabayäshunki. 

5Ruranqayki alli kanqanta musyarmi kushikur alabayäshunki. Alläpa 

poderösu y llakipäkuqmi kanki. 

6 DIOS YAYA, ciëlupitam qollmi shonqu runakunata yanapaykämunki. Peru 

allish tukuqkunatam sïqa cäsunkitsu. 

7Ima problëmachö kaptïpis qammi yanapamanki. Chikimaqnïkuna alläpa 

rabyar conträ shäriyaptinpis derëcha kaq makikiwanmi tsapämanki. 

8 DIOS YAYA, noqapaq yarpanqaykitam imaypis cumplinki. Imaypis 

kuyamankim. Kuyaykämarqa ama dëjaykallämaytsu. 

 

Salmo 139 
Dios Yaya llapanta musyanqanpita alabanqan 

1a (1a) Cantaqkunapa mandakuqninpaqmi. David qellqanqan salmu. 

1 (1b) DIOS YAYA, imanö kanqätam reqimanki. 

2Musyankim imay jamanqäta y imay shärinqätapis. Karupitapis 

yarpanqäkunatam musyanki. 

3Alliq shärikunqäpita paqas puñunqäyaqmi llapan ruranqäkunata musyanki. 

Maypa aywaptïpis rikaykämankim. 

4 DIOS YAYA, manaraq parlaptïmi imata ninaqpaqpis musyanki. 

5Maychö kaptïpis cuidaykämankim. Maki paltaykiwanmi tsapaykämanki. 

6Tsaynö kanqaykim alläpa kushikuypaq. Manam ni imanöpa tantiyayta 

puëdïtsu. 

7Espïrituyki rikaykämaptinqa ¿maymanraq tsinkaküman? Puntaykipita 

¿mayllamanraq qeshpir aywaküman? 

8Qoyllurkuna kaqman aywaptïpis tsaychömi kaykanki. Patsa rurinman 

tsinkakuptïpis tsaychömi kaykanki. 

9Rupay yarqamunan kaqläpa pärir aywaptïpis y lamar tsimpanchö täkuptïpis 

10lädüchömi kaykanki. Maychö kaykaptïpis derëcha kaq makikiwanmi 

jancharämanki. 

11Mayjina tutapayman tsinkakurpis 

12qampitaqa manam ni imanö tsinkayta puëdïtsu. Tutapaypapis 

junaqpanöllam rikaykanki. Paqaspis y junaqpis iwalllam qampaqqa. 

13Qammi llapan cuerpüta mamäpa pachanchö kamamashkanki. 

14Mantsakaypaq kamamanqaykipitam alabaq. Ruranqaykikunam alläpa 

kushikuypaq. Tsaynö kanqantam llapan shonqüwan creyï. 

15Mamäpa pachanchö manam ni pï rikämashqatsu. Tullükuna yurinqanta 

qamllam rikashkanki. Patsa rurinchönö mana rikakaptinpis qammi 
kamamashkanki. 

16Tsayraq rurakaykaptïmi rikämashkanki. Juk junaqyuq manaraq kaptïmi 

ayka wata kawanäpaqpis libruykiman qellqashqana karqayki. 

17Dios Yaya, noqapaq yarpanqaykikunaqa alläpa kushikuypaqmi. Tsay 

yarpanqaykikunaqa atskam kaykan. 

18Yupayta munaptïpis arenïllapita mas atskam. Puñunqäpita sharkurpis 

qamwanmi imaypis kaykä. 

19Dios Yaya, mana alli runakunata ushakaykatsillay. Wañutsikuq runakunata 

puntäpita qarquykullay. 

20Paykunam contrayki parlayan. Shutikitapis llutallam parlayan. 

21 DIOS YAYA, musyankim chikishuqnikikunata rikaytapis mana munanqäta. 

Mana cäsushuqnikikunatam alläpa rabyapä. 

22Paykunatam alläpa chikï. Paykunam noqapapis conträ kayan. 

23Dios Yaya, imanö kawakunqäta rikaykallämay. Shonqü allita o mana allita 

yarpanqantapis musyaykullay. 

24Yarpanqäpis, parlanqäpis o ruranqäpis mana alli kaptinqa 

tantiyaykatsillämay. Qamwan imayyaqpis kawakunäpaq yachaykatsillämay. 

 

Salmo 140 
Mana alli runakunapita tsapänanpaq Dios Yayata mañakunqan 

1 (1) Cantaqkunapa mandakuqninpaqmi. David qellqanqan salmu. 

1 (2) DIOS YAYA, mana alli runakunapita tsapaykallämay. Wañutsikuq 

runakunapita salvaykallämay. 

2 (3) Paykunaqa mana allikunata rurayänallanpaqmi imaypis yarparaykäyan. 

Waran waranmi pïmayta wajupar puriyan. 

3 (4) Culebranöraqmi laqwatyaykachäyan. Parlayninkunapis culebrapa 

venënunnömi.Selah 

4 (5) DIOS YAYA, mana alli runakunapita tsapaykallämay. Wañutsikuq 

runakunapita salvaykallämay. Paykunam yachatsinakuykäyan jutsata 
ruratsiyämänanpaq. 

5 (6) Allish tukuq karmi trampata churapäyämashqa. Imaykanöpam desgracia 

päsamänanta munayan. Maypa aywaptïpis trampatam churapäyäman.Selah 

6 (7) DIOS YAYATAM mañakur nï: <<Diosnïmi kanki. Mañakamunqäta 

wiyaykallämay>>. 

7 (8) Poderösu DIOS YAYA, salvamaqnïmi kanki. Conträ shäriyaptinmi 

tsapämanki. 

8 (9) DIOS YAYA, mana alli runakuna imatapis mana allikunata rurayänanta 

ama permïtiykullaytsu. Ima yarpäyanqanpis ama kamakaykullätsuntsu. 
Manasïqa alläpam allish tukuyanqa.Selah 

9 (10) Chikimaqnïkuna maldicionäyämanqan kikinkunaman tikraputsun. 

10 (11) Paykunaman shanshakuna shikwamutsun. Ninaman ishkiyätsun. 

Imaypis mana yarqamuqpaq pätsiman jatikäyätsun. 

11 (12) Washarimakuna kay patsachö ama mirayätsuntsu. Maqakuq lïsu 

runakunata imayka desgraciapis päsatsun. 

12 (13) DIOS YAYA, musyämi waktsakunata yanapar justiciata ruranqaykita. 

Waktsakunapam favornin shärinki. 

13 (14) Alli ruraq runakunam shutikichö alabayäshunki. Munanqaykinö kawaq 

runakunam puntaykichö kawayanqa. 

 

Salmo 141 

Mana jutsata rurananpaq Dios Yayata mañakunqan 

1a (1a) David qellqanqan salmu. 

1 (1b) DIOS YAYA, qamtam mañakallämuq. Yanapamänaykipaq 

shamuykullay. Rugakamuptï sas yanapaykallämay. 

2Mañakamunqä inciensiunö puntaykiman chämutsun. Makïta pallarkur 

rugakamunqäpis alliqpa rupatsiyanqan sacrificiunö kaykullätsun. 

3 DIOS YAYA, mana allikunata mana parlanäpaq shimïta tsapaykullay. Mana 

allikunata mana parlanäpaq imaypis yanapaykallämay. 

4Shonqü mana allikunata mana yarpänanpaq tantiyaykatsillämay. Jutsa 

ruraqkunawan compinchi kanäta ama permïtiykullaytsu. Paykunawan mikur 
upyar kanäta ama permïtiykullaytsu. 

5Alli runa corrigimar astamaptinmi chaskikü. Consejamanqantam cäsukü. 

Jutsa ruraqkuna yätsiyämanqantam sïqa wiyaytapis munätsu. Paykunata 
castigananpaqmi Dios Yayata imaypis mañakü. 

6Mandaqninkunatam imayka desgraciakunapis päsanqa. Tsayraqmi 

musyayanqa willakunqä rasunpa kanqanta. 

7Yapyashqa kurpakuna mashtaraqnömi tullunkunapis panteonkunachö 

mashtaranqa. 

8 DIOS YAYA, qamllamanmi confiakamü. Ama dëjaykallämaytsu. 

9Mana alli runakuna trampata churapäyämanqanman mana ishkinäpaq 

tsapaykallämay. 

10Trampata churapäyämanqanman kikinkuna shikwayätsun. Peru noqataqa 

salvaykallämay. 

 

Salmo 142 
Yanapananpaq Dios Yayata mañakunqan 

1 (1) Machaychö tsinkakunqanta yarparmi kay salmuta David qellqarqan. 

1 (2) DIOS YAYA, llapan kallpäwanmi mañakamü yanapaykamänaykipaq. 

Llapan shonqüwanmi rugakamü llakipaykamänaykipaq. 

2 (3) Llapan imayka päsamanqankunatam willaykuq. Llakikunqätapis qamtam 

willaykuq. 

3 (4) Shonqü llakikur malagäna kaptinpis qammi animatsimashkanki. 

Purikunä näniman trampata churaqnömi mana alli runakuna mana alliman 
shikwanäta munayan. 

4 (5) Animatsimänanpaq manam confianza amïgüpis kantsu. Janä 

shärinanpaq manam pipis kantsu. Manam ni pipis yarpämantsu. 

5 (6) DIOS YAYA, mañakurnikim niq: <<Kay patsachöqa qamllam herenciä y 

tsapämaqnï kanki>>. 

6 (7) Mañakamunqaqta wiyaykallämay. Valornïpis ushakaykannam. 

Chikimaqnïkunapa makinpita tsapaykallämay. Noqapita mas kallpasapam 
kayan. 

7 (8) Carcelchönömi kaykä. Shutikichö alabanaqpaq jipiykallämay. 

Yanapamanqaykipita kushikurmi confiakamuq majïkunawan alabayäshayki. 

 

Salmo 143 
Dios Yayaman confiakur mañakunqan 

1a (1a) David qellqanqan salmu. 

1 (1b) DIOS YAYA, mañakamunqaqta wiyaykallämay. Rugakamunqaqta 

äniykallämay. Äninqaykita cumpliq karqa yanapaykallämay. 

2Musyankim llapan runakuna jutsayuq kayanqanta. Serviqniki karmi mana 

castigamänaykipaq mañakallämuq. 

3Wañutsimayta munarmi chikimaqnïkuna tumapäyäman. Wañushqatanömi 

sas pampayämayta munayan. 

4Alläpa manärashqam kaykä. Shonqüpis ushakaykannam. 

5Unay ruranqaykikunatam yarpä. Mantsakaypaq ruranqaykikunapaqmi 

yarpachakü. 

6Makïta pallarkurmi mañakamü. Tsaki allpa yakuta wananqannömi noqapis 

qamta wanaq.Selah 

7 DIOS YAYA, jamaynï manaraq ushakanqanyaq sas contestaykallämay. 

Noqapita ama tsinkakuykullaytsu. Tsinkakuptikiqa wañushqanömi tikrashaq. 

8Taytay, llapan shonqüwanmi confiakamü. Kuyakuq kanqaykita alliqpita 

musyaykatsillämay. Imata ruranäpaqpis tantiyaykatsillämay. 

9 DIOS YAYA, tsinkakaykämuptïqa chikimaqnïkunapita tsapaykallämay. 

10Qamllam Dios Yayallä kanki. Munanqaykinö kawakunäpaq 

yanapaykallämay. Allikunallata ruranäpaq Espïrituyki tantiyaykatsillämätsun. 

11 DIOS YAYA, poderösu kanqaykita pïmay musyayänanpaq 

yanapaykallämay. Alli ruraq kaynikiwan kay llakikuypita jipiykallämay. 

12Kuyapämar conträkunata ushakaykatsillay. Kawaykaqta ama ni 

jukllayllatapis dëjaykullaytsu. Taytay, qampa podernikichömi kaykällä. 

 

Salmo 144 
Dios Yayata agradëcikunqan 

1a (1a) David qellqanqan. 

1 (1b) Imaykapita tsapämaq DIOS YAYA alabashqa kaykullätsun. Paymi 

guërrachö pelyanäpaq yanapäman. 

2Paymi kuyamaqnï y imaykapitapis tsapämaqnï. Paymi tsinkakunä y 

salvamaqnï. Escüdunö tsapämaptinmi payman confiakü. Llapan 
nacionkunata vencinäpaq paymi yanapäman. 

3 DIOS YAYA, ¿imanatan runa tsayläya paypaq yarpachakunaykipaq? 

¿Imanatan runa tsayläya kuyanaykipaq? 

4Jamaynöllam runaqa kaykan. Vïdanpis llantu päsaqnöllam ushakaskin. 

5 DIOS YAYALLÄ, ciëluta kichaskir uraykallämuy. Qoshni shärinanpaq 

jirkakunata yataykullay. 

6Chikimaqnïkuna mantsakar qeshpir aywayänanpaq maqakatsimur 

flëchaykikunawan atacaykullay. 

7Yanapamänaykipaq ciëlupita shamuykullay. Lamar yaku altu altuyaq 

laqchikaqchönö kaykaqta jipiykallämay. Juklä runakunapa makinpita 
salvaykallämay. 

8Tsay runakunam llullakuyman umankuna churashqa kayan. Derëcha kaq 

makinkunata pallarkur parlarpis llullakuyanmi. 

9Dios Yaya, mushuq alabanzata cantarmi alabashayki. Chunka cuerdayuq 

arpata töcarmi salmukunata cantar alabashayki. 

10Chikiqninkunata venciyänanpaqmi reykunata yanapanki. Espädawan mana 

wañutsiyänanpaqmi servishuqniki Davidtapis salvanki. 

11Juklä runakunapa poderninpita salvaykallämay. Tsay runakunam awilallan 

watashqanö llullakuq kayan. Derëcha kaq makinkunata pallakur parlarpis 
llullakuyanmi. 

12Tsurïkuna kuyaypaq jatusaq jachakunanöraq alli wiñaykuyällätsun. Warmi 

tsurïkunapis palaciuta adornaraq paradorkunanöraq kaykuyällätsun. 

13Wajïkunachöpis tukuyläya mikuykuna junta kaykullätsun. 

Chakräkunamanpis juntat wätäkuna waranqan waranqanpa 
miraykuyällätsun. 

14Törükunapis aruyänanpaq sänu kaykullätsun. Täkuyanqä markapa 

murällankunapis ama juchuykullätsuntsu. Cällikunachöpis mantsakaypita 
pipis ama qayaykachätsuntsu. 

15Tsaynö kawayänäpaq yanapayämaptikim kushishqa kawakuyäshaq. ¡DIOS 

YAYAMAN confiakuq runakunam kushishqa kawakuyan! 

 



1221 

 

 
©  Wycliffe Bible Translators, Inc. 

  
 

 

Salmo 145 
Dios Yayata alabanqan 

1a (1a) David qellqanqan alabanzam. 

1 (1b) Dios Yayallä, mandamaq reyllä, imaypis alabashaykim. Imaypis 

shutikichömi agradëcikushayki. 

2Waran waranmi alabashayki. Imaypis shutikichömi alabashayki. 

3Alläpa poderösum kanki. Alabanzakunata cantarmi adorashayki. Poderösu 

kanqaykim mana tantiyaypaq. 

4Milagru ruranqaykikunatam tsurïkunatapis willashaq. Paykunam 

mantsakaypaq ruranqaykikunata tsurinkunata willayanqa. 

5Poderösu y mantsakaypaq kanqaykitam imaypis yarparäshaq. Kushikuypaq 

ruranqaykitam imaypis qonqashaqtsu. 

6Poderösu kanqaykitam willakushaq. Podernikiwan ruranqaykikunatam 

pïmaypis parlayanqa. 

7Kuyakuq kanqaykitam maychöpis willakuyanqa. Allillata ruranqaykipitam 

cantar alabayäshunki. 

8 DIOS YAYAM alli shonqu y llakipäkuq. Kuyakuq karmi sas rabyakuntsu. 

Kuyakuyninmi imaypis mana ushakaq. 

9 DIOS YAYAM pïmaypaqpis allita ruran. Llapan kamanqantam kuyar rikan. 

10 DIOS YAYA, llapan kamanqaykikuna alabaykuyälläshuy. Munanqaykinö 

kawaqkuna llapan adoraykuyäshuy. 

11Alli mandakuq kanqaykitam parlayanqa. Mantsakaypaq ruranqaykikunatam 

willakuyanqa. 

12Tsaynöpam poderösu kanqaykita entëru munduchö musyayanqa. 

Podernikiwan mandakunqaykitam pïmaypis musyayanqa. 

13Rey kaynikiwanmi imaypis mandakunki. Imayyaqpis mandakuqmi kanki. 

Prometinqaykitam imaypis cumplinki. Llapan imayka ruranqaykim alli. 

14Manärashqakunatam valoratsinki. Llakishqakunatam kushikatsinki. 

15Llapan kawaqkunam shuyaraykäyäshunki höranchö mikuyninkuna 

qaranaykipaq. 

16Llakiparmi llapan kawaqkunapaq bendicionnikita churamunki. 

17 DIOS YAYA ruranqankunam llapan allilla. Llakipäkuq karmi imaykata allillata 

ruran. 

18Llapan shonqunkunawan mañakuqkunapa puntanchömi DIOS 

YAYA kaykan. 

19Paypita mantsakuqkunatam ima munayanqantapis alistapan. Ausiliuta 

mañakuyaptinpis sasmi salvan. 

20 Kuyar cäsukuqkunatam cuidan. Peru mana alli runakunatam sïqa 

ushakätsin. 

21Noqaqa DIOS YAYATAM alabashaq. Llapan runakuna paypa shutinchö 

imaypis alabayätsun. 

 

Salmo 146 
Dios Yayata alabanqan 

1¡Aleluya! Llapan shonqüwanmi DIOS YAYATA alabashaq. 

2Kawanqäyaqmi DIOS YAYATA imaypis alabashaq. Qorikamanqanyaqmi 

salmukunata cantar alabashaq. 

3Poderyuq runakunaman ama confiakushuntsu. Runalla karmi 

salvamäshuntsu. 

4Wañuskirmi allpaman tikrayanqa. Yarpäyanqankunata manaraq rurarmi 

wañukuyanqa. 

5Dios Yaya yanapanqan runam kushishqa kawakun. Payqa DIOS 

YAYALLAMANMI imay hörapis confiakun. 

6Dios Yayam ciëluta, patsata, lamarta y llapan tsaychö kaqkunatapis 

kamashqa. Ninqantam imaypis cumplin. 

7Ñakaykunachö kaykaqkunatam yanapan. Mallaqaqkunapaqmi 

mikuyninkuna alistapan. Prësukunatam DIOS YAYA jipimun. 

8Qaprakunapa ñawintam DIOS YAYA kichan. Manärashqa 

kaykaqkunatam DIOS YAYA valoratsin. Pay munanqannö 
kawaqkunatam DIOS YAYA kuyan. 

9Juklä runakunatam DIOS YAYA cuidan. Waktsakunata y viüdakunatam 

yanapan. Mana alli runakunatam sïqa yarpäyanqanta rurayänanpaq 
permïtintsu. 

10 Sión, DIOS YAYAM imayyaqpis rey kanqa. Mandamaqnintsik reymi 

imayyaqpis kanqa. ¡Aleluya! 

 

Salmo 147 
Dios Yayata alabanqan 

1¡Aleluya! Alläpa kushikuypaqmi salmukunata cantar Diosnintsikta 

alabanqantsik. Payta alabarmi kushikuntsik. 

2 DIOS YAYAM Jerusalénta yapay shäriykätsin. Israel runakunata witsikashqa 

kaykaqtam qoriykämun. 

3Llakishqa kaykaqkunatam kushikatsin. Herïdankunatam shumaq jampin. 

4Qoyllurkuna ayka kanqantapis musyanmi. Qoyllurkunatapis shutinkunapam 

reqin. 

5Dios Yayam alläpa poderösu. Paypa yachayninqa mana ushakaqmi. 

6Waktsakunatam DIOS YAYA yanapan. Mana alli runakunatam sïqa 

penqakuyman churan. 

7 DIOS YAYATA agradëcikur alabashun. Arpata töcarnin salmukunata cantar 

Diosnintsikta alabashun. 

8Paymi ciëluta pukutaywan tsapan. Paymi tamyatapis tamyatsimun. 

Qewakunatapis jirkakunachömi wiñatsin. 

9Paymi wätakuna mikuyänanpaqpis qewata wiñätsimun. Llullu pitsakkuna 

mallaqar waqayaptin mikuytam qaran. 

10 DIOS YAYAQA manam guërrapaq bestiakunata rikartsu kushikun. Manam 

pelyay yachaq soldädukunata rikartsu kushikun. 

11Sinöqa paypita mantsakushqam kushikun. Tsaynöllam kushikun pay 

kuyakuq kanqanman confiakushqa. 

12¡Jerusalénchö täkuqkuna, DIOS YAYATA alabayay! ¡Siónchö täkuqkuna, 

Dios Yayata alabayay! 

13Paymi markaykipa punkunkunata alli trancan. Markaykichö 

täkuqkunamanmi bendicionninta churamun. 

14Mujunnikita respitatsiptinmi tranquïlu täkuyanki. Mikuyniki atska 

kananpaqmi bendicionninta churamun. 

15Dios Yayam kay patsa imanö kananpaqpis mandan. Mandaptinmi sas 

cumplin. 

16Paymi yuraq jakuta mashtaqnö rashtatapis rashtatsimun. Qajapatapis 

uchpatanömi warätsimun. 

17Dios Yayam rumitanöraq runtu tamyata tamyatsimun. Tsaymi mana 

awantaypaq alalan. 

18Dios Yaya mandaptinmi tsururupis tsullun. Paymi wayratapis wayrätsimun 

y yakutapis cörritsin. 

19Jacobpita miraqkunatam palabranta musyatsirqan. Israel runakunatam 

estatütunkunata y ninqankunata musyatsirqan. 

20Tsaynöqa wakin kaq nacionkunata manam musyatsirqantsu. Paykunaqa 

manam imaypis Dios Yaya ninqanta musyayashqatsu. ¡Aleluya! 

 

Salmo 148 
Dios Yayata alabanqan 

1¡Aleluya! Ciëluchö kaqkuna, DIOS YAYATA alabayay. 

2 Angelkunapis, llapayki alabayay. Guërrachö pelyaq angelkunapis, llapayki 

alabayay. 

3Rupaywan killapis, alabayay. Atsikyaq qoyllurkunapis, llapayki alabayay. 

4Mas altuchö kaq ciëlupis, payta alabay. Ciëlu jananchö kaq yakupis, payta 

alabay. 

5 DIOS YAYA alabashqa kaykullätsun. Pay mandaptillanmi llapan rurakarqan. 

6Dios Yaya kamanqanqa manam ushakanqatsu. Pay ninqankunata manam 

ni pipis cambianqatsu. 

7Kay patsachö kaqkuna, DIOS YAYATA alabayay. Lamarchö mantsaypaq 

jatunkaray wätakuna y tsaychö llapan kaqkunapis, alabayay. 

8Maqakuypis, runtu tamyapis, rashtapis y pukutaypis alabayay. Dios Yaya 

munanqanta ruraq apäkuy wayrapis, alabay. 

9Jirkakuna, lömakuna, frütayuq jachakuna y cedrukunapis, alabayay. 

10Manshu y chucaru wätakuna, lätaypa puriqkuna y pishqukuna, alabayay. 

11Kay patsachö reykuna, llapan nacionchö täkuq runakuna, poderyuq 

runakuna y autoridäkunapis, alabayay. 

12Jövinkuna, jipashkuna, awkinkuna, wamrakuna, 

13DIOS YAYATA alabayay. Paymanqa manam ni pipis iwalantsu. Paymi kay 

patsachö kaqkunapita y ciëluchö kaqkunapitapis mas poderösu. 

14Paymi kuyanqan runankunata imaypis yanapan. Pay munanqannö kawaq 

Israel runakuna, llapayki alabaykuyällay. ¡Aleluya! 

 

Salmo 149 
Dios Yayata alabanqan 

1¡Aleluya! Mushuq alabanzata cantar DIOS YAYATA alabayay. Pay 

munanqannö kawaq runakuna qorikanqanchö alabayay. 

2Israel runakuna, kamashuqniki Dios Yayata alabayay. Sión runakuna, Dios 

Yaya mandashuqniki rey kanqanpita kushikuyay. 

3Paypa shutinchö tushuyay. Arpakunatawan panderëtakunata töcar 

alabayay. 

4Kuyanqan runankunata rikarmi DIOS YAYA kushikun. Alli kawayänanpaqmi 

qollmi shonqukunata yanapan. 

5Dios Yayaman confiakuqkuna, llapayki kushikuyay. Yanapayäshunqaykipita 

puñunaykikunachöpis cantayay. 

6Ishkanläpa alli afilashqa espädata aptarkur llapan shonquykikunawan Dios 

Yayata alabayay. 

7Tsay espädawanmi mana cäsuq nación runakunata Dios Yaya vencinqa. 

8Mandakuqnin reykunatawan mandäsiqninkunatam prësu achkuskir fiërru 

cadenawan watanqa. 

9Tsaynöpam paykunapaq qellqashqa kaykaqta Dios Yaya cumplinqa. 

Cumpliptinmi Dios Yayata serviqkuna alläpa kushikuyanqa. ¡Aleluya! 

 

Salmo 150 
Dios Yayata alabanqan 

1¡Aleluya! Dios Yayata templunchö alabayay. Ciëluchöpis Dios Yayata 

alabayätsun. 

2Mantsakaypaq ruranqankunapita Dios Yayata alabayay. Poderösu 

kanqanpita alabayay. 

3 Cornëtata töcar alabayay. Salteriutawan arpata töcar alabayay. 

4Panderëtata töcarnin tushur alabayay. Guitärratawan lautakunata töcar 

alabayay. 

5Platïllukunata töcar alabayay. Shaqshaqyaqkunata töcar alabayay. 

6¡Llapan kawaqkuna, DIOS YAYATA alabayay! ¡Aleluya! 

Proverbios 
Proverbios 1 

Kay libru imapaq kanqan 

1Kaychömi qellqashqa kaykan Israel nacionpa mandakuqnin rey Salomón 

parlanqan proverbiukuna. Paymi rey Davidpa tsurin karqan. 

2Kay proverbiukunawanmi runakunata parlaparqan mas alli 

kawakuyänanpaq, mana allikunata mana rurayänanpaq, yätsikuykunata 
tantiyayänanpaq, 

3consejanqankunata chaskiyänanpaq, respitakuyänanpaq, allillata 

rurayänanpaq y formal runa kayänanpaq. 

4Tsaynöllam kay proverbiukunawan parlaparqan mana tantiyaqkuna 

tantiyakuyänanpaq, jövinkuna y jipashkunapis alli yarpayyuq 
kawakuyänanpaq. 

5Yachayyuq runaqa kay proverbiukunata chaskirmi tantiyakur mas 

yachayyuq kanqa. 

6Tsaynöllam yachayyuq runakuna niyanqanta, iwalatsikuypa 

yätsikuyanqanta y aja tantiyaypaq niyanqantapis musyanqa. 

7Yachayyuq kaytaqa qallaykuntsik DIOS YAYAPITA mantsakurmi. Mana 

yachayyuq runaqa alli kawakuyta ni alli yachatsikuytapis manam chaskintsu. 

Jutsa ruraq runakuna yätsiyanqanta mana chaskinanpaq ninqan 

8Hïju, taytayki yätsishunqaykita cäsukuy. Mamayki yachatsishunqaykita ama 

qonqaytsu. 

9Paykuna yachatsiyäshunqaykiqa corönanö y wallqanömi kaykan. 

10Hïju, jutsa ruraqkuna inkitayäshuptiki ama cäsuytsu. 

11Talvezchi niyäshunki: <<Aku noqakunawan aywashun. Tranquïlu 

purikuqkunata shuyaykur wañutsishun. 

12Alli kawakuqkunata mana llakipaypa ushakätsishun. Pïmaypa supayninta 

apatsishun. 

13Imaykankunata suwapur rïcuyäshun. Wajintsikchöpis manam ni ima 

faltämäshuntsu. 

14Shamuy noqakunaman rïcuyänaykipaq. Llapan suwakunqantsiktam 

rakipunakushun>>. 

15¡Hïju, tsaynö niyäshuptikipis ama cäsunkitsu! ¡Mana allikunata 

yätsiyäshuptikiqa witikuy! 

16Paykunaqa mana allita rurayänanpaqmi sas cörriyan. Runakunata mana 

llakiparmi wañutsiyan. 

17Toqlla churashqata rikarqa pishqukunapis manam yaykuyantsu. 

18Peru tsay runakunam sïqa mana tantiyakurnin kikinkunallapaq 

trampankuna churayan. 

19Tsaynöllam alläpa ambiciösu kar rïcuyayllapaq yarparaykäyaptin 

supayninkuna apanqa. 

Yachayyuq kananpaq yätsinqan 

20Alli yachayqa willakuq runanömi cällikunachö y pläzakunachöpis willakun. 

21Tsaynöllam markapa yaykunan punkukunachö y runakuna mas puriyänan 

cällikunachöpis willakur nin: 

22<<Mana ni ima musyaq jövinkuna, allikunata rurayänaykipaq ¿imanirtan 

yarpachakuyankitsu? Burlakuqkuna, ¿imanirtan runakunata asipäyanki? Upa 
runakuna, ¿imayyaqtan mana tantiyakuyankitsu? 

23Mana allikunata mana rurayänaykipaq consejayanqaqta shumaq 

chaskiyämay. Chaskiyämaptikim yachayyuq kayänaykipaq 
tantiyatsiyäshayki. 

24<<Tantiyatsiyänaqpaq qayayaptiqpis manam cäsuyämashkankitsu. 

25Consejayanqaqtapis manam chaskiyämashkankitsu. Tantiyatsiyaptiqpis 

manam cäsuyämashkankitsu. 

26Tsaymi desgracia päsayäshuptiki llakipäyäshaykitsu. Asikushaqmi alläpa 

mantsakaywan upilakashqa puriykäyanqaykita, 

27ñakaykuna shamuptin alläpa mantsakäyanqaykita y ni imanakaytapis mana 

puëdir llakikuyanqaykita. Tsay desgraciakunam päsayäshunki shukukuy 
wayra imaykata apar ushakätsinqannö. 

28<<Tsaynö päsayäshunqayki höra yanapayänaqpaq qayayämaptikipis 

manam cäsuyäshaykitsu. Mayjina ashirpis manam tariyämankitsu. 

29Desgraciam päsayäshunki yachayyuq kayta mana munayanqaykipita 

y DIOS YAYAPITA mana mantsakuyanqaykipita. 

30Qamkunam yätsiyanqaqtapis chaskiyashkankitsu. Mana allikunata 

rurayaptiki consejayaptiqpis manam cäsuyämashkankitsu. 

31Mana alli ruraq kayanqaykipitam sufriyanki. Jutsata rurayanqaykitam alläpa 

pësakuyanki. 

32<<Mana tantiyakuqkunam mana wiyakuq kayanqanpita wañuyanqa. 

Juiciunnaq kaqkunam mana chaskikuq kayanqanpita ñakayanqa. 

33Peru yätsinqäkunata chaskiqkunam sïqa alli kawakuyanqa. Paykunatam ni 

ima desgraciapis päsanqatsu>>. 

Proverbios 2 
Yachayyuq kar alli kawakunapaq ninqan 

1Hïju, mandakunqäkunata shumaq cäsukuy. Mandamientükunata imaypis 

yarparay. 

2Yachayyuq kanaykipaq cäsukuy. Alli yarpayyuq kanaykipaq imaypis 

yarparay. 

3Cäsukuq kanaykipaq llapan shonquykiwan mañakuy. 

4Yuraq qellayta y qorita ashinqaykinö yachayyuq kayta ashiy. 

5Tsaynöpam DIOS YAYATA reqir paypita mantsakunaykipaq tantiyakunki. 

6Yachayyuq kanaykipaqmi DIOS YAYA yachayniki qarashunki. Paypitaraqmi 

tantiyaytawan yachaytapis chaskinki. 

7Pay munanqannö kawaqkunatam imaykapitapis tsapar cuidan. Allillata rurar 

kawakuqkunatam yanapan. 

8Payta cäsukuqkunatam imaypis cuidan. Payllaman confiakuqkunatam 

imaypis rikan. 

9Tsaynöpam allita y mana allitapis tantiyanki. Tsaynöllam alli kaqkunata 

ruranaykipaqpis alcäbu kanki. 

10Shonquykichö yachay kaptinmi kushishqa kawakunki. 

11Yachayyuq karmi mana alli ruraykunaman mëtikunkitsu. Tantiyakuq 

kaynikim mana allikunapita tsapäshunki. 

12Yachayyuq karmi jutsata rurankitsu ni engañakuq runakunapis 

creyitsiyäshunkitsu. 

13Tsay runakunam allita rurayanqanpa rantin mana alli ruraykunallaman 

umankuna churashqa kayan. 

14Jutsata ruraskirmi alläpa kushikuyan. Mana allikunata ruraskirmi 

makinkunatapis taqllarraq kushikuyan. 

15Imaypis mana allikunata rurarllam puriykäyan. Allikunata rurayanqanpa 

rantinmi mana allikunallata rurar kawayan. 

16Yachayyuq karmi ollqunta mana respitaq warmipitapis witikunki. 

Jichkallyaykachar parlapäshuptikipis cäsunkitsu. 

17Tsay warmim jipashllaraq churakanqan ollqunta dëjaskir munanqanwan 

purikun. Tsaynö purikurmi ollqunta imaypis respitananpaq Dios Yayapa 
puntanchö äninqantapis qonqaskin. 

18Tsay warmiwanqa wañuyta ashiqnömi mëtikunki. 

19Tsay warmiwan kakuqkunaqa imaypis alli kawayta manam tariyanqatsu. 

20Hïju, Dios Yaya munanqannö kawakuqkunata rikar paykunanö kawakuy. 

21Jutsata mana ruraq runakunam Dios Yaya entreganqan nacionchö atska 

wata kushishqa kawakuyanqa. 

22Peru mana alli runakunawan Diosta äniskir mana cumpliqkunam sïqa 

illaqpita wañuyanqa. 

 

Proverbios 3 
Yachayyuq kananpaq yätsinqan 

1Hïju, yachatsinqaqkunata ama qonqankitsu. Mandamientükunata imaypis 

yarparanki. 

2Tsaynö mana qonqarmi atska wata kushishqa kawakunki. 

3Imaypis ama qonqankitsu kuyakuq kayta y rasun kaqllata parlayta. Mana 

qonqanaykipaq wallqatanö wallqaray. Imaypis yarparänaykipaq 
shonquykiman qellqay. 

4Tsaynöpam Dios Yayawan runakunapis alli rikäyäshunki. 

5Llapan shonquykiwan Dios Yayaman confiakuy. Ama kikikipa 

yachayllaykiman confiakuytsu. 

6Imata rurarpis Dios Yaya munanqannö kananpaq yarpachakuy. Tsaynö 

kawakuptikim alli kawakunaykipaq yanapashunki. 

7Ama yachaq tukur aläbakuytsu. Masbien Dios Yayapita mantsakur mana alli 

ruraykunata dëjay. 

8Tsaynö kawakur mana qeshyapäkuptikim cuerpuykipis sänu jinchi kanqa. 

9 DIOS YAYATA adorar imaykipis kanqanpita y chakraykichö punta poquqpita 

ofrendata apay. 

10Tsaynö apaptikim wajikimanpis kichkinqanyaq mikuynikikuna kanqa. 

Üvatapis maytsikata qoriptikim puyñuykikunapita vïnupis pütsinqaraq. 

11Hïju, DIOS YAYA corrigishuptiki ama jaqayaytsu. Jaqayanqaykipa rantin 

chaskikuy. 

12Kuyanqan tsurinta taytan corrigiqnömi DIOS YAYAPIS kuyanqan kaqta 

corrigin. 

13Kushishqam kawakunqa yachayyuq y alli yarpayyuq runa. 

14Yachayyuq kaymi qellaypita y chaniyuq qoripitapis mas välin. 

15Kuyakuypaq rumikunapitapis masmi välin. Yachaymanqa imayka 

munanqaykipis manam iwalantsu. 

16Yachaymi derëcha kaq makinwan atska wata kawanaykipaq yanapashunki. 

Itsuq kaq makinwannam rïcu kanaykipaq y pïmaypitapis alli rikashqa 
kanaykipaq yanapashunki. 

17Tsaynöpam pïmaywanpis mana piñanakur tranquïlu imaypis kawakunki. 

18Yachayyuq karqa atska watam kushishqa kawakunki. 

19 DIOS YAYAM yachayninwan kay patsata y ciëluta kamarqan. 

20Yachayninwanmi qochakuna y mayukuna kananpaq yakutapis 

pashtatsimurqan. Tsaynöllam tamyamunanpaq pukutaytapis kamarqan. 

21Hïju, yachayyuq kayta imaypis ama qonqaytsu. Shumaq yarpachakur 

imatapis ruranki. 

22Yachayyuq kaynikiwanmi alli kawakunki. Runakunapis respitayäshurnikim 

alli kawakunqaykita parlayanqa. 

23Yachayyuq karqa imaykapitapis mana mantsakurmi alli kawakunki. Jutsa 

rurayman manam ishkinkitsu. 

24Tsaynöllam ni imapita mana mantsakur imapaqpis mana yarpachakur 

puñukunki. 

25Mana alli ruraq runakunata illaqpita desgracia päsaptinpis qamtaqa manam 

päsashunkitsu. 

26Tsaynö kawakunaykipaqmi DIOS YAYA imaypis yanapashunki. Paymi 

imayka ñakaykunapitapis tsapäshunki. 

27Yanapayta puëdiykarqa faltapukuqta sas yanapanki. 

28Kaykäpushuptikiqa runa majikita ama <<warayraq kutimuy>> ninkitsu. 

29Runa majiki confiakuykäshuptikiqa contran shärinaykipaq ama yarpankitsu. 

30Mana imanaykäshuptikiqa piwanpis ama piñanakuytsu. 

31Mana alli ruraq runakuna rïcuyaptin ama rabyapaytsu. Mana allita 

rurayaptinpis qamqa ama ruraytsu. 

32Mana alli ruraq runakunatam DIOS YAYA rikaytapis munantsu. Peru alli 

ruraq runakunatam sïqa kuyan. 

33Mana alli ruraq runakunatam ayllunkunatawan DIOS YAYA maldicionan. 

Peru alli ruraq runakunapa ayllunkunamanmi sïqa bendicionninta churan. 

34Runa majinta manakaqman churaqkunatam DIOS YAYAPIS manakaqman 

churan. Peru qollmi shonqu kaqkunatam sïqa llakipar yanapan. 

35Yachayyuq runakunatam pïmaypis respitar aläban. Peru mana yachayyuq 

runakunatam sïqa pipis chikir respitantsu. 

Proverbios 4 
Allita rurar kawakuyänanpaq yätsinqan 

1Wamrakuna, taytaykikuna yätsiyäshunqaykita shumaq chaskikuyay. 

Yätsiyäshunqaykita chaskikurmi yachayyuq runa kayanki. 

2Allikunata rurayänaykipaqmi yachatsiyaq. Yachatsiyanqaqta ama ni imaypis 

qonqäyaytsu. 

3Noqapis taytäpa mandädunchömi wiñashkä. Mamäpis kuyamarmi 

qeshpitsimashqa. 

4Kuyamarmi taytä nimarqan: <<Yätsinqaqkunata ama imaypis qonqankitsu. 

Willanqaqkunata cäsurmi alli kawakunki. 

5Yachayyuq kayta imaykanöpapis ashiy. Yachatsinqaqkunata imaypis ama 

qonqaytsu. 

6Yachaytaqa kuyanki. Imaypis ama jaqinkitsu. Tsaynöpam mana alli 

ruraykunaman mëtikunkitsu. 

7Yachayyuq kanaykipaq imaykatapis dëjaskir yachakuy. 

8Yachayyuq kaptikim pïmaypis aläbar respitayäshunki. 

9Yachayyuq karmi kuyakuypaq corönashqanö kanki>>. 

10Hïju, yätsinqaqkunata chaskikuy. Chaskirqa atska watam kawakunki. 

11Shumaq tantiyakur kawakunaykipaqmi yätsiq. Alli nänipa purinaykipaqmi 

yachatsiq. 

12Alli nänipa purirqa manam mana alliman chankitsu. Cörrirpis manam 

ishkinkitsu. 

13Yätsinqaqkunata mana qonqar ruray. Tsaykunata cäsurmi alli kawayta 

tarinki. 

14Mana alli runakunanöqa ama kawaytsu. Paykuna jutsata rurayaptinpis 

qamqa jutsata ama ruraytsu. 

15Mala mäña kayanqanta ama sïguiytsu. 

16Paykunaqa jutsa rurayta manam dëjayantsu. Pitapis jutsata mana 

ruratsirqa manam puñuyantsu. 

17Mallaqaypanö y yakunaypanöraqmi jutsa rurayta munayan. Paykunam 

imaykanöpapis runa majinkunata atacayta munayan. 

18Allita ruraq runakuna kawakuyanqanmi patsa waraptin atsikyaqnö. Patsa 

warar mas atsikyanqannömi tsay runakuna waran waran kuyakuypaq 
kawakuyan. 

19Peru jutsa ruraq runakunapa kawayninkunam sïqa alläpa tutapaynö. 

Tsaymi jutsata rurarpis tantiyakuyantsu. 

20Hïju, tantiyatsinqaqkunata chaskikuy. Ninqaqkunata imaypis yarparay. 

21Yätsinqaqkunata imaypis ama qonqaytsu. Ninqäkunata umaykiman churay. 

22Ninqaqkunata yachakuqkunam alli kawayta tariyanqa. Mana 

qeshyapäkurmi kawakuyanqa. 

23Shonquyki allita yarpaptinqa allim kawakunki. Tsaynö kaykaptinqa 

shonquykita shumaq cuidakuy mana allikunata mana yarpänaykipaq. 

24Runa majikita ama tumpaytsu. Imaypis ama llullakuytsu. 

25Jutsaman mana ishkinaykipaq shumaq cuidakuy. 

26Imanö kawanqaykitapis shumaq tantiyakuy. Nänipita mana yaqar aywaqnö 

imaypis allillata ruray. 

27Mana alli ruraykunata ama ruraytsu. Jutsa ruraypita witikuy. 

 

Proverbios 5 
Mañösa warmipita witikunanpaq yätsinqan 

1Hïju, yätsinqaqkunata shumaq chaskikuy. Yachatsinqaqkunata imaypis 

yarparay. 

2Tsaynöpam shumaq tantiyakur imatapis parlanki. 

3Mañösa warmiqa mishki shiminwan parlaparmi pitapis sas inkitan. 

4Peru tsay warmiwan kakurqa alläpa desgraciamanmi shikwanki. Ishkanläpa 

afilashqa espädawan tuksishqanömi kanki. 

5Manaraq unaytam ushakanki. Wañuymi shuyaykäshunki. 

6Tsay warmiqa alli kawakunanpaq manam yarpachakuntsu. Imanö 

kawanqantapis manam tantiyakuntsu. 

7Hïju, yätsinqaqkunata shumaq cäsumay. Tantiyatsinqaqkunata mana 

qonqar yarparay. 

8Mañösa warmipita witikuy. Ama waji punkullanmanpis witiytsu. 

9Mañösa warmiwan kakuptikiqa llapan tarinqaykipis jukpaqmi kanqa. Mana 

alli runakunapa makinchömi wañunqaykiyaq sufrinki. 

10Sufrir arunqaykipis mana reqinqayki runakuna rïcuyänanpaqmi kanqa. 

Arupukur gänanqaykipis jukllapaqmi kanqa. 

11Tsaymi waray warantin awkinyarnin sufrir waqanki. 

12Pësakurmi ninki: <<¿Imanirraq corrigimaptin cäsurqätsu? 

¿Wañushqatsuraq karqä yätsimanqanta mana chaskinäpaq? 

13Yätsimaqnïkunatapis manam cäsurqätsu. Consejamaqkunatapis manam 

wiyayta munarqätsu. 

14Llapan runakunam rikäyäman desgraciakuna päsamanqanta. Llapan 

imaykätam ichikpa jankat oqrashkätsu>>. 

15Warmillaykiwan contentakuy. Payqa chuya pukyuykinömi kaykan. Tsay 

pukyuykillapita upyakunki. 

16Cällikunapa y pläzakunapa aywaq yakuta mana upyaqnö juk warmiwan 

ama kakuytsu. 

17Tsaypa rantin warmillaykiwan kakuy. 

18Dios Yaya churashunqayki warmim qampaq bendición. Tsaymi jöven 

kaykar churakanqayki warmillaykiwan contentakunki. 

19Paymi kuyakuypaq lluytsunö. Kuyakuq kar cuidashunqaykiwan imaypis 

contentakuy. 

20Hïju, warmiyuq kaykarqa ¿imanirtan juk warmiwan mëtikunkiman? 

¿Imanirtan warmiki mana kaykar abrazaräshunaykita dëjankiman? 

21 DIOS YAYAM imanö kawanqantsiktapis rikan. Paymi imayka 

ruranqantsiktapis musyan. 

22Mana alli ruraqkunam jutsankunapita sufriyan. Mana alli 

rurayninkunawanmi waskawan watashqanö kayan. 

23Mana cäsukuq kayanqanpitam wañuyanqa. Mana tantiyakuq 

kayanqanpitam ushakäyanqa. 

 

Proverbios 6 
Pitapis mana garantizänanpaq yätsinqan 

1Hïju, reqishaykita o juklä runata garantizarmi 

2trampaman shikwaqnö kaykanki. 

3Garantizashqa karqa salvakunaykipaq penqakuytapis jitaskir runata ninki 

manana garantian kanaykipaq. 

4Tiempu päsananta ama shuyaytsu, sinöqa sas pägakunanpaq ninki. 

5Runapita lluytsu qeshpiqnö y trampapita pishqu salvakaqnö 

garantizanqaykipita salvakunki. 

Qela runata yätsinqan 

6Qela runa, ñuyäshukuna aruyanqanta rikay. Imanö aruyanqanta rikar 

yachakuy. 

7Ñuyäshupaqa manam mandaqninkuna ni patronninkuna ni capatazninkuna 

kantsu. 

8Tsaynö kaykarmi usya killachö cosëcha kanqanyaq mikuyninkuna qorir 

churakuyan. 

9Qela runa, ¿imay hörayaqtan puñukunki? ¿Imay hörayaqtan jitaräkunki? 

10Junaqyaq puñukur makiki cruzashqa jamakuyllata munarqa 

11jankatmi waktsayanki. Armanwan suwa shamuykur suwapushuptiki mana 

imannaq quëdaqnömi kanki. 

Mana alli ruraqkuna imanö kayanqan 

12Mana alli ruraqwan mana penqakuq runam pïmaytapis llullatsir purin. 

13Tsay runaqa ñawinwan, chakinwan, dëdunwan señalapaytam yachan. 

14Mana allikunata yarparmi pïmaytapis piñanakatsir purin. 

15Tsaymi paytaqa ima desgraciapis illaqpita päsanqa. Mana yarpashqatam 

ushakanqa. 

Dios Yayata imakuna rabyatsinqan 

16Qanchis mana alli ruraykunapitam DIOS YAYA alläpa rabyakun: 

17runa majinta manakaqman churayaptin, llullakuyaptin, jutsannaq 

runakunata wañutsiyaptin, 

18mana allita rurayänanpaq yarpäyaptin, jutsa rurayman umankuna 

churashqa kayaptin, 

19llullakuq testïgukuna kayaptin y wawqinkunatawan chikinakatsiyaptinmi. 

Jukpa warminwan mana kakunanpaq yätsinqan 

20Hïju, taytayki yätsishunqaykita imaypis yarparay. Mamayki 

yachatsishunqaykitapis ama qonqaytsu. 

21Nishunqaykita imaypis shonquykichö yarparay. Kunkaykiman wallqarkur 

imaypis katsiy. 

22Maypa aywaptikipis allita ruranaykipaqmi yätsiyäshunki. Puñuptikipis 

cuidashunkim. Rikchaptikipis allitam yarpätsishunki. 

23Yätsikuymi chiwchinö y yachatsikuynam aktsinö. Tantiyatsikuykuna y 

consejakuykunam alli kawayman apakun. 

24Yätsikuykunata cäsurmi ollqunta mana respitaq warmipitapis witikunki. 

Tsay warmi kushitsishurniki inkitashuptikipis ama cäsunkitsu. 

25Kuyakuypaq kaptinpis ama rikapankitsu. Qeptsipäshuptikipis ama 

cäsunkitsu. 

26 Prostitütaqa qellay raykullam ollquta qatiran. Peru ollqunta mana respitaq 

warmim sïqa runata wañuyman apan. 

27Pipis shanshata oqllaraptin ¿manatsuraq llatapan rupanman? 

28Shanshata jaruptin ¿manatsuraq chakinta rupanman? 

29Tsaynöllam jukpa warminwan kakuq runapis mana alliman chanqa. 

30Juk suwa alläpa mallaqar suwakuptinqa imanir suwakuyanqantapis 

runakuna tantiyayanmi. 

31Peru suwakuykaqta tariykurqa qanchis kuti mastam pägakatsiyanqa. 

Tsaymi llapan imaykantapis rantikuskir pägakunqa. 

32Mallaqaypita suwakuqta mana llakipaykarqa mas peormi jukpa warminwan 

kakuq runata llakipäyanqatsu. Tsaynö runaqa mana tantiyakuq karmi kikillan 
wañuyta ashin. 

33Tsay runataqa asharmi maqayanqa. Wañunqanyaqmi pïmay 

musyapäyanqa. 

34Warmipa ollqun musyaykurqa alläpa rabyarmi perdonanqatsu. Mana 

llakipaypam imay hörapis maqanqa. 

35Aykata pägaptin ni imata qaraptinpis manam rabyaynin päsanqatsu. 

 

Proverbios 7 
Ollqunta mana respitaq warmi imanö kanqan 

1Hïju, ninqaqkunata cäsukuy. Yätsinqaqkunata mana qonqar yarparay. 

2Yätsinqaqkunata chaskikurmi alli kawayta tarinki. Ñawi ñïñuykitanö llapan 

yätsinqaqkunata cuiday. 

3Imaypis yarparänaykipaq makikiman watay. Mana qonqanaykipaq 

shonquykiman qellqay. 

4Yachayta niy: <<Panïmi kanki>>. Tantiyaytapis niy: <<Kuyanqä amïgämi 

kanki>>. 

5Tsaynö paniki y amïgayki karmi ollqunta mana respitaq warmipita 

tsapäshunki. Jeqchikachar parlapäkuq mañösa warmipitam cuidashunki. 

6Juk kutim wajïpa ventänanpita rikachakuykarqä. 

7Tsaymi mana tantiyakuq jövinkunata rikarqä. Paykunawanmi aywaykarqan 

wakin kaqpitapis mas mana tantiyakuq jöven. 

8Paymi esquïnaman chaykur cällipa päsarqan. Tsaypitam mañösa warmipa 

wajinpa aywarqan. 

9Tsay höraqa mana reqinakuy tutapay höranam karqan. 

10Illaqpitam mañösa warmi prostitütanö llatapan shukushqa 

nikachaykacharnin qeptsipar yarqapamurqan. 

11Tsay warmiqa uman achachashqa karmi wajinchöpis pärantsu. 

12Tsaymi cällikunachö pläzakunachö y esquïnakunachö ichiran pitapis 

tinkunqan kaqta wajupänanpaq. 

13Tsay mana tantiyakuq jövintam abrazarkur mutsarqan. Mana penqakurmi 

nirqan: 

14<<Alli päsakuy sacrificiuta waykanäpaqmi Dios Yayata änishkä. Äninqäta 

kanan junaq cumplir kusinanqä aytsam mikunapaq listu kaykan. 

15Tsaymi qamwan tinkuq yarqamushkä. Rikaynikita munaykarmi ashwan 

tinkuskintsik. 

16Lïnupita rurashqa kuyakuypaq frazädatam qopikushkä. Tsay frazädam 

Egiptupita apayämunqan fïnu lïnupita. 

17Cämä mushkünanpaqmi mïrrata, áloeta y canëlata wiñashkä. 

18Kanan sas yaykushun warat kuyanakur teqllanqantsikyaq kakunapaq. 

19Ollqüpis manam kaychötsu. Karupam aywashqa. 

20Atska qellayta aparkurmi aywashqa. Llena killachöraqmi kutimunqa>>. 

21Tsaynö mishki shiminpa parlaparmi tsay jövinta animatsirqan. 

22Tsay jövinnam jina höra warmipa qepanta jeqakuykurqan. Pishtayänanpaq 

camalman töru aywaqnö, trampaman lluytsu yaykuqnö 

23y wañunanpaq kanqanta mana musyar toqllaman pishqu yaykuqnömi 

aywarqan. Lluytsupa shonqunpa flëcha illaqpita päsanqannömi paytapis 
wañutsiyanqa. 

24Hïju, yätsinqaqkunata shumaq tantiyay. Llapan ninqaqkunata chaskikuy. 

25Tsaynö warmiman ama mëtikuytsu. 

26Payta qatirarmi wañuyta tarinki. Atskaqnam tsaynö engañaptin 

wañuyashqa. 

27Paypa wajinman aywaqkunaqam ushakäyanqa. 

 

Proverbios 8 
Tantiyakuq kananpaq yätsinqan 

1Tantiyakuymi qayaykäshunki. Yachaymi wiyanaykita munaykan. 

2Lömakunachö y cruzaq nänikunachömi shuyaykäshunki. 

3Markaman yaykuna jatun punkuchömi shuyaykäshunki. Tsaypitam jinchi 

qayakamur nishunki: 

4<<Taytakuna, llapayki wiyayämänaykipaqmi qayakaykämü. 

5Mana tantiyakuq jövinkuna y jipashkuna, tantiyakuyänaykipaq noqapita 

yachakuyay. 

6Shumaq wiyayämay. Mas väliq kaqkunatam tantiyatsiyäshayki. 

Yätsiyanqaqkunam llapanpis alli. 

7Rasun kaqllatam yachatsiyäshayki. Manam ni imaypis llullakütsu. 

8Llapan yätsiyanqaqkunam Dios Yaya munanqannö. Manam ni pitapis 

engañätsu. 

9<<Yachayyuq runaqa parlanqäkunatam fácil tantiyan. Paykunam tantiyayan 

yätsinqäkuna allish kanqanta. 

10Yuraq qellaypaq y qoripaq yarparäyanqaykipa rantin tantiyakuq y 

yachayyuq kayänaykipaq yarpachakuyay. 

11Yachayyuq kayqa kuyakuypaq perlaskunapitapis masmi välin. 

Yachatsiyanqaqmanqa manam ni imapis iwalantsu. 

12<<Noqaqa yachaywan paqtam kaykä. Yätsinqaqmi llapan imaykapitapis 

mas alli. 

13 DIOS YAYAPITA mantsakuqkunam jutsa rurayta dëjayan. Allish tukuqkunata 

y aläbakuqkunatam rabyapä. Jutsata rurar llullakuqkunatam rikaytapis 
munätsu. 

14<<Yätsinqäkunata chaskiq runam imaykatapis allillata ruran. 

Noqapitaraqmi yachayyuq y poderyuq tikran. 

15Yanapaptïraqmi reypis shumaq mandakun y autoridäkunapis alli justiciata 

rurayan. 

16Tsaynöllam yanapaptïraq mayor runakuna y yanapaqninkunapis alli 

mandakuyan. 

17<<Kuyamaq kaqkunatam noqapis kuyä. Ashimaq kaqkunam tariyäman. 

18Noqa yanapaptïmi rïcuyäyan y respitashqapis kayan. 

19Musyatsinqämi alli kaq qoripitapis mas välin. Yätsinqämi yuraq qellaypitapis 

mas alli. 

20Imaykatapis alli kaqkunallatam rurä. Manam ni imatapis mana alli kaqtaqa 

rurätsu. 

21Kuyamaq kaqkunatam rïcuyäyänanpaq yanapä. Wajinkunachöpis manam 

ni imankuna faltantsu. 

22<<Imatapis manaraq kamarmi DIOS YAYA noqataraq puntata kamamarqan. 

23Kay patsapis manaraq kaptinmi noqaqa kaykarqäna. 

24Lamarkunatapis manaraq kamarmi noqata kamamarqan. Mayukuna y 

pashtaq yakukunapis manaraqmi karqanraqtsu. 

25Jirkakunata manaraq kamarmi puntata kamamarqan. 

26Patsata, chakrata y allpata manaraq kamarmi noqataraq kamamarqan. 

27Lamar jananman ciëluta kamaptinpis tsaychömi kaykarqä. 

28Ciëluchö pukutayta kamaptinpis y lamarman yakuta juntätsiptinpis 

tsaychömi kaykarqä. 

29Kuchunpita lamar mana yarqunanpaq mandaptinpis y patsapa cimientunta 

churaptinpis 

30payta yanaparmi tsaychö kaykarqä. Noqata rikämarmi kushikurqan. Paypa 

puntanchömi waran waran kushikurqä. 

31Kamanqan patsachömi alläpa kushikurqä. Runakunata rikarmi kushikurqä. 

32<<Kuyay wamräkuna, llapayki wiyayämay. Cäsuyämarqa kushishqam 

kawakuyanki. 

33Yätsiyanqaqta shumaq chaskikuyay. Manakaqman ama churayaytsu. 

34Yätsinqäta cäsuqkunam kushishqa kawakuyanqa. Paykunam yätsinqäta 

wiyayänanpaq waran waran wajï punküchö shuyäyäman. 

35Chaskimaqkunaqa alli kawaytam tariyanqa. Paykunataqa DIOS 

YAYAM yanapanqa. 

36Peru noqapita witikuqkunataqa imapis päsanqam. Mana cäsumaqkunam 

wañuyman chäyanqa>>. 

 

Proverbios 9 
Fiestaman convidakuq warmiman yachayyuq kayta iwalatsinqan 

1Yachayshi wajinta alli shäritsinaq. Alli tsaränanpaqshi qanchis 

paradorkunata llaqllaskir jawitsinaq. 

2Tsaypitash wätakunata pishtaskir alli mikuykunata kusinakunaq. 

Tsaynöllash alli vïnuta ruraskir mikuynintinta mësaman servinaq. 

3Tsaynö alistaskirshi serviqninkunata mandanaq marka janaqninpa aywaykur 

qayakayämunanpaq. 

4Qayakurshi niyänaq: <<¡Mana tantiyakuq jövinkuna y jipashkuna! 

¡Fiestaman shayämuy!>> Mana musyaqkunatapis qayarshi niyänaq: 

5<<Kusinanqä mikuyta mikuyänaykipaq y ruranqä vïnuta upyayänaykipaq 

fiestaman shayämuy. 

6Mana alli ruraykunata dëjayay. Dëjaskirmi alli kawakuyanki. Yachayyuq 

runanö shumaq kawakuyay>>. 

Yachayyuq y mana yachayyuq runa imanö kanqan 

7Lluta parlaq runam corrigiptikipis ashashunki. Mana allikunata ruraptin 

piñapaptikipis ofendishunkim. 

8Malqueriädu runam consejaptikipis chikishunki. Peru yachayyuq runam sïqa 

consejaptikipis kuyashunki. 

9Yachayyuq runam tantiyatsiptiki mas yachakunqa. Alli ruraq runaqa 

yachatsiptiki masmi yachakunqa. 

10Yachayyuq kaytaqa qallaykunki DIOS YAYAPITA mantsakurmi. Santu Dios 

Yayata reqiqkunaqa tantiyakuqmi kayan. 

11Tantiyakuq karqa atska watam kawakunki. 

12Yachayyuq karqa mas tantiyakuqmi tikranki. Malqueriädu karqa mana alli 

rikashqam kanki. 

Mana yachayyuq kayta mana yarpachakuq warmiman iwalatsinqan 

13Mana yachayyuq kaymi cuentustëra mana yarpachakuq y mana penqakuq 

warminö. 

14Waji punkunman o marka janaqninman karpis jamakun 

15tsaypa päsaq alli kawakuqkunata inkitar ninanpaq: 

16<<¡Mana tantiyakuq jövinkuna y jipashkuna! ¡Kayman shayämuy!>> Mana 

yarpaqkunatam qayar nin: 

17<<Suwakuy yakum mas mishkin. Mikuypis pakayllapa mikushqam mas 

gustakun>>. 

18Peru tsaynö ninqanta chaskiqkuna manam musyayantsu wañuyänanpaq 

kanqanta. 

 

Proverbios 10 
Salomón parlanqan yätsikuykuna 

1Kaychömi qellqashqa kaykan Salomón parlanqan yätsikuykuna. Tsurin 

yachayyuq kaptinmi maman y taytanpis kushikuyan. Peru mana yachayyuq 
kaptinmi sïqa llakikuyan. 

2Suwakur rïcuyaqkunam manaraq probichar wañuyanqa. Peru arukur 

shumaq kawakuqkunam sïqa wañuypitapis salvakäyanqa. 

3Alli ruraq runatam mana faltapukunanpaq DIOS YAYA yanapan. Peru mana 

alli ruraq runatam sïqa munanqanta tarinanpaqpis yanapantsu. 

4Qela mana arukuq runam waktsayan. Peru alli arukuq runam sïqa rïcuyan. 

5Usya witsay churakuq runam tantiyakuq. Peru cosëcha witsay puñukuq 

runam sïqa penqakuypaq kaykan. 

6Alli ruraq runam bendicionta chaskin. Peru mana alli ruraq runam sïqa 

pïmaytapis shonqullanchö rabyapan. 

7Alli ruraq runapaqmi pïmaypis yarpaskin. Peru mana alli ruraq runapaqmi 

sïqa pipis yarpantsu. 

8Yachayyuq runam mandaqnintapis cäsun. Manakaqkunata parlaq runaqa 

chikishqam kanqa. 

9Alli kawakurqa manam ni imapita mantsakuntsu. Peru mana allita ruraq 

runam sïqa mana allichö ushakanqa. 

10Mana allita ruranqanta tsapänanpaq runa majinta qeptsipaq runaqa 

llakikuymanmi chanqa. Mana allikunata parlaq runaqa mana allichömi 
ushakanqa. 

11Alli ruraq runa yätsiptinmi pipis kushishqa kawakun. Peru mana alli ruraq 

runa willapaptinmi sïqa pipis piñanakuyllachö kawan. 

12Chiki runaqa pïmaytapis piñanakatsinmi. Peru kuyakuq runam sïqa imata 

rurayaptinpis perdonan. 

13Tantiyakuq runam imaypis allillata parlan. Peru mana tantiyakuq runapaqmi 

sïqa waqtanchö garutiqnö kaykan. 

14Yachayyuq runaqa manam ni imatapis llutalla parlantsu. Peru mana 

yachayyuq runam sïqa llutalla parlar pïmaytapis rabyatsin. 

15Rïcu runaqa riquëzanwanmi defendikun. Peru waktsa runapam sïqa 

defendikunanpaq imanpis kantsu. 

16Alli ruraq runam imaypis allilla kawakun. Peru mana alli ruraq runam sïqa 

jutsa rurayllachö kawan. 

17Consejayanqanta chaskiq runam alli kawakun. Peru consejayanqanta 

mana chaskiq runam sïqa mana alli kawan. 

18Chikiykarpis allitupar parlaparmi engañan. Mana tantiyakuq runam 

cuentullawan willapäkur purin. 

19Alläpa parlaq runam manakaqtapis parlan. Peru tantiyakuq runam sïqa 

allillata parlan. 

20Alli ruraq runa parlanqanmi yuraq qellaynö välin. Peru mana alli ruraq runa 

parlanqanmi sïqa ni imapaqpis välintsu. 

21Alli ruraq runa yätsiptinmi pïmaypis alli kawakunanpaq yachakun. Peru 

mana alli ruraq runam sïqa mana tantiyakuq kayninpa wañun. 

22Dios Yayapa bendicionninwanmi llapan imaykantsikpis kan. Bendicionninta 

chaskirmi kushikuntsik. 

23Mana tantiyakuq runam mana allikunata rurar kushikun. Peru tantiyakuq 

runam sïqa allikunallata rurar kushikun. 

24Mana alli ruraq runatam imapis mana munanqan päsan. Peru alli ruraq 

runam sïqa ima munanqantapis tarin. 

25Mana alli ruraq runataqa ñakaykuna apäkuy wayranö shamurmi 

ushakätsin. Peru alli ruraq runam sïqa imaykata ñakarpis salvakanqa. 

26Kiruta vinagri shimpätsiqnö y ñawita qoshni nanatsiqnömi qela runapis 

mandaqninpa umanta nanatsin. 

27 DIOS YAYAPITA mantsakuq runam awkinyanqanyaq kushishqa kawakun. 

Peru mana alli ruraq runam sïqa manaraqpis awkinyar wañun. 

28Alli ruraq runakunatam kushikuy shuyan. Peru mana alli ruraq runakunatam 

sïqa llakikuy shuyan. 

29 DIOS YAYAM pay munanqannö kawakuqkunata imaykapitapis tsapan. Peru 

mana alli ruraq runakunatam sïqa ushakätsin. 

30Alli ruraq runam ñakaychö karpis mana allimanqa shikwanqatsu. Peru 

mana alli ruraq runam sïqa jankat ushakanqa. 

31Alli ruraq runam pitapis shumaq tantiyatsin. Peru mana alli ruraq runam sïqa 

llutanta parlanqanpita castigashqa kanqa. 

32Alli ruraq runam allikunallata parlan. Peru mana alli ruraq runam sïqa mana 

allikunallata parlan. 

 

Proverbios 11 

1Pësun faltaqta rantikuptinmi DIOS YAYA rabyakun. Peru pësu complëtuta 

rantikuptinmi sïqa kushikun. 

2Allish tukuq runaqa mana alli rikashqam kaykan. Peru qollmi shonqu runam 

sïqa alli tantiyakun. 

3Alli ruraq runaqa Diosta cäsurmi kawakun. Peru mana alli ruraq runam sïqa 

jutsa ruranqanpita ushakan. 

4Dios Yaya juzganan junaqmi rïcu kanqanpis välinqatsu. Peru allikunata 

ruraq runam sïqa salvakanqa. 

5Alli ruraq runaqa manam alläpa sufrinqatsu. Peru mana alli ruraq runam sïqa 

mana allikunata ruranqanpita sufrinqa. 

6Alli runapaqa manam ni pipis contran shärintsu. Peru imaykapaq ayrajaq 

runapaqmi sïqa pïmaypis contran shärin. 

7Mana alli ruraq runam imaykayuq kananpaq yarpachakuykar ushakanqa. 

8Alli ruraq runatam imayka ñakaykunapitapis Dios Yaya salvan. Peru mana 

alli ruraq runatam sïqa sufrinanpaq dëjaskin. 

9Mana alli ruraq runam shiminwan runa majinta llakikatsin. Peru alli ruraq 

runam sïqa yachayyuq kayninwan alli kawakuyänanpaq yätsin. 

10Alli ruraq runapa imaykanpis kaptinmi marka majinkunapis kushikuyan. 

Tsaynöllam mana alli ruraq runa wañuptinpis kushikuyan. 

11Alli ruraq runa bendicionta churaptinmi marka majinkunapis kushishqa 

kawakuyan. Peru mana alli ruraq runa manakaqkunata willapäkuptinmi sïqa 
piñanakur qarqunakuyan. 

12Mana tantiyakuq runam runa majintapis manakaqman churan. Peru 

yachayyuq runam sïqa imaykatapis upällakuykun. 

13Shimisapa runaqa ima wiyanqantapis willakurmi purin. Peru confiakuypaq 

runam sïqa ima wiyanqantapis upällakun. 

14Juk nacionchö mandakuq mana alli mandakuptinmi alläpa sufriyan. Atskaq 

yätsikuqkuna kayaptinmi mandakuqpis alli mandakun. 

15Mana reqishqa runata garantizarmi dëbikun. Pitapis mana garantizarmi 

tranquïlu kawakun. 

16Alli yarpayyuq warmitam pïmaypis respitan. Alli arukuq runam rïcuyan. 

17Llakipäkuq runam kikinpis kushishqa kawakun. Peru mana llakipäkuq 

runam sïqa llakishqa kawan. 

18Mana alli ruraq runa gänanqanmi manakaqllachö ushakan. Peru alli ruraq 

runa gänanqanmi sïqa ushakantsu. 

19Alli ruraq runam tranquïlu kawakun. Peru mana alli ruraq runam sïqa 

manaraqpis unayta ushakan. 

20Mana alli yarpayyuq runatam DIOS YAYA rikaytapis munantsu. Peru alli 

ruraq runata rikarmi sïqa kushikun. 

21Mana alli ruraq runam imaypis castigashqa kanqa. Peru alli ruraq runam 

sïqa salvakashqa kanqa. 

22Mana tantiyakuq warmim kuyakuypaq karpis kuchipa senqanman qori 

sortïja churashqanömi kaykan. 

23Alli ruraq runa yarpanqanmi llapanpis alli. Peru mana alli ruraq runa 

yarpanqanmi sïqa pïmaytapis rabyatsin. 

24Runa majinta imallawanpis yanapaqkunam mas tariyan. Peru mana 

yanapakuqkunapam sïqa imaykanpis sas ushakan. 

25Runa majinta imallawanpis yanapaqkunam bendicionta chaskiyan. 

Imallachöpis yanapakuqkunam yanapashqa kayanqa. 

26Trïguta mana rantikuy munaqtam maldicionäyan. Peru rantikuqkunatam 

sïqa agradëcikuyan. 

27Alli ruraq runatam imaypis respitayanqa. Peru mana alli ruraq runatam sïqa 

desgraciakuna päsanqa. 

28Rïcu kayninman confiakuq runaqa jachapa rapran tsakiqnömi ushakanqa. 

Peru alli ruraq runam sïqa jacha tseqllimuqnö alli kawakunqa. 

29Mana yachayyuq runa castankunata jaqayätsiptinmi japallanta 

dëjaskiyanqa. Tsaymi kikillan quëdaskir yachayyuq runapa serviqnin kanqa. 

30Alli ruraq runaqa alli wayuq plantanömi kaykan. Paymi pïmaywanpis 

kuyanakun. 

31Dios Yayata cäsuq runam allita ruranqanpita kay patsachö premiuta 

chaskin. Peru Dios Yayata mana cäsuq runam sïqa jutsa ruranqanpita 
castïguta chaskin. 

 

Proverbios 12 

1Tantiyakuq runam pipis corrigiptin chaskikun. Peru mana tantiyakuqmi sïqa 

corrigiptinpis chaskintsu. 

2Alli ruraq runatam DIOS YAYA yanapan. Peru mana alli ruraq runatam sïqa 

castigan. 

3Mana alli ruraq runatam pïmaypis chikin. Peru alli ruraq runatam sïqa 

pïmaypis kuyan. 

4Alli ruraq warmiqa ollquntam kushitsin. Peru mana respitaq warmim sïqa 

ollqunta alläpa piñatsin. 



1244 

 

 
©  Wycliffe Bible Translators, Inc. 

  
 

 

5Alli ruraq runam allikunata rurananpaq yarpachakun. Peru mana alli ruraqmi 

sïqa pitapis engañananpaq yarpachakun. 

6Mana alli ruraq runa parlanqanqa pitapis wañutsinanpaq trampanömi 

kaykan. Peru alli ruraq runa yätsinqanmi sïqa alli kawakunanpaq kaykan. 

7Mana alli ruraq runakunam pöcu tiempullata ushakäyan. Peru alli ruraq 

runakunam sïqa kikinwan castankunapis atska wata kawakuyanqa. 

8Yachayyuq runatam pïmaypis respitan. Peru mana tantiyakuq runatam sïqa 

pïmaypis mana alli rikan. 

9Faltapukuychö kaykar allish tukunqanpitaqa mas allim kanman waktsa 

karpis amïguyuq kanqan. 

10Alli ruraq runam wätantapis llakipan. Peru mana alli ruraq runam sïqa 

llakipantsu. 

11Arukuq runapam mikuyninpis sobrat sobrat kanqa. Peru qela runakunawan 

tallukaq runaqa yarpayninnaqmi kaykan. 

12Mana alli runam jukpa kaqta munapan. Peru alli runam sïqa kikin 

arukunqanwan kushishqa kawakun. 

13Mana alli ruraq runatam shimillan imaykamanpis qarpun. Peru alli ruraq 

runam sïqa imayka problëmapitapis allilla yarqun. 

14Pï runapis parlanqanpitam alli o mana alli rikashqa kayan. Tsaynöllam 

imatapis ruranqanpita allita o mana allitapis tarin. 

15Mana yachayyuq runam ima ruranqanpis alli kanqanta yarpan. Peru 

yachayyuq runam sïqa yätsiyanqanta chaskikun. 

16Mana tantiyakuq runam imaykallapitapis sas rabyan. Peru tantiyakuq 

runam sïqa ashayaptinpis upällakun. 

17Alli testïguqa rasun kaqllatam parlan. Peru mana alli testïgum sïqa 

imaykatapis llullakur parlan. 

18Mana yachayyuq runakuna parlanqanqa cutsillunöraqmi shonqunman 

chan. Peru yachayyuq runa parlanqanmi sïqa imayka jampi kutikätsiqnö. 

19Rasun kaqta parlaq runam atska wata kawakun. Peru llullakuq runam sïqa 

pöcu tiempulla kawakun. 

20Mana alli ruraq runam pitapis engañanallanpaq yarparan. Peru piwanpis alli 

kawakuq runa yätsiptinmi sïqa pïmaypis kushikun. 

21Alli ruraq runataqa manam imapis päsantsu. Peru mana alli ruraq runatam 

sïqa imayka desgraciapis päsan. 

22Llullakuq runatam DIOS YAYA rikaytapis munantsu. Peru mana llullakuq 

runatam sïqa kuyan. 

23Tantiyakuq runaqa yachayyuq kanqanta manam aläbakuntsu. Peru mana 

tantiyakuq runam sïqa mana allikunata rurarpis aläbakun. 

24Arukuq runam mandakuq tikran. Peru qela runam sïqa jukta servin. 

25Alläpa llakikurmi llakipaypaq purin. Peru pillapis alli shiminpa parlapaptinmi 

sïqa kushikun. 

26Alli ruraq runam runa majinta shumaq tantiyatsin. Peru mana alli ruraq 

runam sïqa mana alliman ishkitsin. 

27Qela runaqa manam ni imatapis tarintsu. Peru arukuq runam sïqa 

imaykayuq tikran. 

28Alli ruraq runam imaypis alli kawakun. Peru juiciunnaq runam sïqa 

wañuytapis kikin ashin. 

 

Proverbios 13 

1Yachayyuq wamram taytan yätsinqanta chaskikun. Peru malqueriädu 

wamram sïqa chaskikuntsu. 

2Shiminpitam alli o mana alli rikashqapis kayan. Peru traicionëru runam sïqa 

chikishqa kanqa. 

3Allikunallata parlaq runam wañuypita salvakan. Peru shimin kamakanqanta 

parlaq runam sïqa ushakan. 

4Qela runaqa mayjina munarpis manam ni imata tarintsu. Peru arukuq runam 

sïqa munanqanta tarin. 

5Alli ruraq runaqa manam llullakuyta munantsu. Mana alli ruraq runam sïqa 

penqakuypaq imatapis ruran. 

6Alli ruraq runam allita ruranqanwan alli kawakun. Peru mana alli ruraq runam 

sïqa jutsa ruranqanwan ushakan. 

7Wakin runakunam imankunapis mana kaykaptin rïcu tukuyan. Wakin 

kaqnam imaykanpis kaykaptin waktsa tukuyan. 

8Rïcu runam qellayninwan wañuypitapis salvakan. Peru waktsa runatam sïqa 

pipis suwapunanpaq yarpantsu. 

9Alli kawakuq runaqa aktsinömi kaykan. Peru mana alli ruraq runam sïqa aktsi 

wañuqnö illakanqa. 

10Allish tukuq runaqa pitapis piñatsinmi. Yätsinqanta cäsukuq runaqa 

yachayyuqmi kaykan. 

11Fácil tarishqa qellaymi yakunö ushakan. Wallka wallkalla qorikuq runam 

sïqa rïcuyan. 

12Yarpanqannö mana kaptinmi pipis alläpa yarpachakun. Peru yarpanqannö 

imapis kaptinmi sïqa kushikun. 

13Mandaqnin ninqanta mana cäsurmi castigashqa kanqa. Peru mandaqnin 

ninqanta cäsurmi sïqa premiuta chaskinqa. 

14Yachayyuq runa yätsinqanta chaskirmi alli kawayta tarin. Tsaynöpam 

wañuypitapis qeshpin. 

15Alli yarpayyuq runatam pïmaypis respitan. Peru mana cäsukuq runatam 

sïqa imayka desgracia päsan. 

16Tantiyakuq runam alli yarpachakuskir imatapis ruran. Peru mana tantiyakuq 

runam sïqa mana allikunata rurarpis aläbakun. 

17Mana confiakuypaq runam mandaqninta imaykaman qarpun. Peru 

confiakuypaq runam sïqa mandaqninta kushitsin. 

18Yätsinqanta mana chaskiq runapam penqakuypaq imaykanpis faltan. Peru 

consejanqanta chaskiq runam sïqa respitädu kanqa. 

19Yarpanqannölla imapis kaptinmi pipis kushikun. Peru mana tantiyakuq 

runam sïqa mana alli rurayta dëjaytapis munantsu. 

20Yachayyuq runawan purirmi yachayyuq tikran. Peru mana yachayyuq 

runawan purirmi sïqa mana allikunata yachakun. 

21Mana alli ruraq runam imaypis problëmallachö kawan. Peru alli ruraq runam 

sïqa tranquïlu kawakun. 

22Alli ruraq runapa herencianmi willkankunapaqpis kanqa. Peru mana alli 

ruraq runapa herencianmi sïqa alli runakunapa makinman chanqa. 

23Waktsa runapa chakranchö mikuy allish wayuptinpis mana alli runam 

suwapun. 

24Wamranta mana corrigirqa manam rasunpatsu kuyan. Rasunpa kuyarqa 

sasllam corrigin. 

25Alli ruraq runapa wajinchömi mikuynin sobrat sobrat. Peru mana alli ruraq 

runapa wajinchömi sïqa wayralla tumaykan. 

 

Proverbios 14 

1Yachayyuq warmiqa wajinchö alli kawakuyänanpaqmi imaykatapis allillata 

ruran. Peru mana yachayyuq warmim sïqa wajinchö täkuqkunawanpis 
jaqayätsinakuyan. 

2Cäsukuq runaqa DIOS YAYAPITAM mantsakun. Peru mana cäsukuq runam 

sïqa DIOS YAYATAPIS manakaqman churan. 

3Mana yachayyuq runaqa imaykatapis allish tukurmi parlan. Peru yachayyuq 

runam sïqa imaypis allillata parlan. 

4Murukunanpaq yunta mana kaptinqa churakunanchö manam mikuypis 

kanqatsu. Peru arukunanpaq yunta kaptinmi sïqa sobrat sobrat mikuypis 
kanqa. 

5Mana llullakuq testïgum rasun kaqllata parlan. Peru mana alli testïgum sïqa 

llullakur manakaqllata parlan. 

6Yaqa runaqa tantiyakuq kayta munarpis manam puëdintsu. Peru respitösu 

runam sïqa shumaq tantiyakun. 

7Mana alli runawan purirmi imatapis allitaqa yachakunkitsu. Payta 

qatiranqaykipa rantin witikuy. 

8Tantiyakuq runam jutsata rurarpis tantiyakun. Peru mana tantiyakuq runam 

sïqa jutsa ruranqantapis musyantsu. 

9Mana tantiyakuq runam jutsata rurarpis aläbakun. Peru tantiyakuq runam 

sïqa jutsata rurarpis Dios Yayata perdonta mañakun. 

10Runaqa shonqun llakishqa kanqanta kikillanmi musyan. Manam pipis 

musyantsu jukpa shonqun imanö kushishqa kanqanta. 

11Mana alli ruraq runapa wajinchö täkuqkunam wakpa kaypa aywakuyanqa. 

Peru alli ruraq runapa wajinchömi sïqa yanapanakur shumaq kawakuyanqa. 

12Wakin kaq runakunam mana allikunata rurarpis allita ruraykäyanqanta 

yarpäyan. Peru tsaynö kawaykarmi wañur ushakäyanqa. 

13Wakinmi asikurpis shonqunkunachö llakishqa kayan. Tsaymi 

kushikuykarpis waqayman churakäyan. 

14Mana alli ruraq runam mana allikunata rurarpis kushikun. Peru alli ruraq 

runam sïqa allita ruranqanpita kushikun. 

15Mana tantiyakuq runam pï ima ninqantapis sas creyin. Peru alli tantiyakuq 

runam sïqa pitapis saslla creyintsu. 

16Yachayyuq runam Dios Yayapita mantsakur jutsanta dëjan. Peru mana 

yachayyuq runam sïqa ni imapita mana mantsakur jutsata ruran. 

17Imallapitapis rabyaq runaqa mana allikunatam ruran. Peru tantiyakuq 

runam sïqa imata niyaptinpis awantakun. 

18Mana tantiyakuq runam imaypis mana alli rurayllachö kaykan. Alli 

tantiyakuq runam sïqa mas yachayyuq tikran. 

19Mana allita ruranqanta tantiyakurmi mana alli ruraq runapis alli runakunapa 

makinta mutsanqa. Ni imanakayta mana puëdirmi puntanman qonqurikunqa. 

20Waktsataqa imanpis mana kaptinmi kuyay amïgunkunapis ajayaskiyan. 

Peru rïcukunatam sïqa riquëzan rayku pïmaypis kuyar qatiran. 

21Runa majinta chikiq kaqmi jutsata ruran. Peru waktsakunata yanapaq 

runatam sïqa Dios Yaya yanapan. 

22Mana allikunata rurananpaq yarpaq runam allitsu kawakun. Peru allillata 

rurananpaq yarpaq runatam sïqa pïmaypis kuyar yanapan. 

23Arukuq runapam imaykanpis kan. Parlakurlla shuyaraq runam waktsayan. 

24Yachayyuq runakunapam yachayyuq kaynin corönan. Mana yachayyuq 

runakunapam sïqa upa kaylla corönan. 

25Rasun kaqllata parlaq testïgum pitapis salvan. Peru mana alli testïgum sïqa 

pitapis wañuyman qarpun. 

26Paypita mantsakuq runatam kikintawan wamrankunata DIOS 

YAYA yanapan. 

27 DIOS YAYAPITA mantsakuq runam alli kawayta tarin. Tsaynöpam 

wañuypitapis qeshpin. 

28Mandakunqan nacionchö atskaq runakuna kaptinmi rey kushikun. Peru 

wallkaqlla kayaptinmi sïqa llakikun. 

29Tantiyakuq runaqa saslla manam rabyakuntsu. Peru mana tantiyakuq 

runam sïqa imallapitapis rabyan. 

30Alli shonqu runaqa sänum kawakun. Peru chiki runam sïqa qeshyapäkurlla 

kawan. 

31Waktsata sufritsiq runam kamakuq Dios Yayata rabyatsin. Peru waktsata 

yanapaq runam sïqa Dios Yayata respitan. 

32Yaqa runam mana allikunata ruranqanpita mana alli kawan. Peru alli ruraq 

runam sïqa allillata ruranqanpita tranquïlu kawakun. 

33Yachayyuq runam shumaq tantiyakun. Peru mana tantiyakuq runam sïqa 

imatapis tantiyantsu. 

34Juk nacionchö respitanakur shumaq kawakurmi pïmaypis kushikun. Peru 

jutsata rurar kayaptinmi sïqa tsay nacionta manakaqman churayan. 

35Serviqnin cäsuptinmi rey kuyan. Peru mana cäsukuptinmi sïqa rabyakun. 

 

Proverbios 15 

1Mayjina rabyashqa kaptinpis alli shiminpa parlaparmi rabyayninta päsatsin. 

Peru mana allikunata qayapänakurmi sïqa mas piñatsinakuyan. 

2Yachayyuq runa parlaqta wiyarmi alli yachakuyan. Peru mana yachayyuq 

runam sïqa shimin kamakanqanta parlan. 

3 DIOS YAYAM maytsaychö kar alli ruraqta y mana alli ruraqtapis rikan. 

4Parlashti runaqa runa majintam kushikatsin. Peru mana alli parlaq runam 

sïqa pïmayta jaqayätsin. 

5Mana tantiyakuq jövinqa taytan yätsinqanta manam chaskikuntsu. Peru 

tantiyakuq jövinmi sïqa yätsinqanta chaskikun. 

6Alli runapa wajinchöqa imaykanpis sobranmi. Peru mana alli runapam sïqa 

imayka tarinqanpis saslla ushakaskin. 

7Yachayyuq runam pïmaytapis parlayninwan imaykatapis alli tantiyatsin. 

Mana yachayyuq runam sïqa alli kaqkunata tantiyatsinanpaq ni yarpayllapis 
yarpantsu. 

8Mana alli ruraq runapa ofrendantaqa DIOS YAYA manam chaskintsu. Peru 

alli ruraq runa mañakunqantam sïqa kushishqa chaskin. 

9Mana alli ruraq runapitam DIOS YAYA alläpa rabyakun. Peru pay 

munanqannö kawakuq runatam sïqa kuyan. 

10Mana allikunata ruraq runataqa castiganqam. Corrigiptinpis mana 

arrepentikuq runam jankat ushakanqa. 

11 DIOS YAYAM musyan wañuqpa alman maychö kanqantapis. Tsaytsuraq 

mana musyanmantsu runakunapa shonqun imata yarpanqantapis. 

12Mana respitakuq runam corrigiyänanta munantsu. Yachayyuq runawan 

juntakaytapis manam munantsu. 

13Shonqun kushishqa kaptinmi qaqllanpis atsikyan. Peru llakishqa kaptinmi 

sïqa qaqllanpis ishkipakashqa. 

14Tantiyakuq runaqa imaykanöpa yachayyuq kaytam munan. Peru mana 

tantiyakuq runam sïqa manakaqkunata parlar kushikun. 

15Jaqayashqa runapaqmi llapan junaqkunapis mana allilla. Peru kushishqa 

kawakuq runapaqmi sïqa llapan junaqpis allilla. 

16Mas allim kanman riquëzapaq yarpachakur kawanqanpa rantin waktsa 

karpis DIOS YAYAPITA mantsakur kawakunqan. 

17Mas allim kanman töru aytsata mikurpis chikinakur kawanqanpa rantin 

imaykallatapis mikurnin kuyanakur kawakunqan. 

18Sas rabyakuq runam piwanpis piñanakur purin. Peru mana rabyakuq runam 

sïqa piwanpis tranquïlu kawakun. 

19Qela runapaqmi imayka ruraypis kasha näninö. Peru arukuq runapaqmi 

sïqa ima ruraypis pitsashqa näninö. 

20Wamran yachayyuq kaptinmi taytantawan mamanpis kushikuyan. Peru 

mana yachayyuq kaptinmi sïqa penqakuyan. 

21Mana yachayyuq runam mana allikunata rurarpis kushikun. Peru 

yachayyuq runam sïqa tantiyakuskir corrigikun. 

22Yätsikuqkunata mana tapukur imatapis ruraptinmi imapis allitsu kanqa. 

Peru yätsikuqkunata tapukur imatapis ruraptinmi sïqa llapanpis allilla kanqa. 

23Tapukuyaptin alli tantiyatsirmi kushikun. Tiempullanchö yätsinqanmi mas 

alli. 

24Yachayyuq runam alli kawayta tarin. Tsaynöpam wañuypitapis salvakan. 

25Allish tukuqkunapa wajintaqa DIOS YAYAM ushakätsin. Peru 

viüdakunapatam sïqa chakrankunatapis cuidan. 

26Mana alli ruraq runapa yarpayninpitam DIOS YAYA rabyakun. Peru alli ruraq 

runa parlanqanpitam sïqa kushikun. 

27Ayrajashqa runaqa castankunawan chikinakurmi kawan. Peru mana 

chaskipakuq runam sïqa tranquïlu kawakun. 

28Alli runam shumaqraq yarpachakun imata contestananpaqpis. Peru mana 

alli runam sïqa shimin kamakanqanta imatapis parlan. 

29Mana alli ruraq runa mañakuptin DIOS YAYA manam cäsuntsu. Peru alli 

runa mañakuptinmi sïqa sas wiyan. 

30Kushishqata rikarmi pïmaypis kushikun. Alli noticiata wiyaptinmi 

shonqunpis atsikyarkun. 

31Yachayyuq runa yätsinqanta chaskiq runam yachayyuq kanqa. 

32Corriginqanta mana chaskiq runam mana alli kawayman chanqa. Peru 

corriginqanta chaskiq runam sïqa mas yachayyuq kanqa. 

33 DIOS YAYAPITA mantsakuq runaqa alli tantiyakuqmi. Respitashqa kayta 

munarqa qollmi shonqum kanan. 

 

Proverbios 16 

1Runaqa imatapis rurananpaqmi yarpan. Peru DIOS YAYARAQMI imata 

rurananpaqpis permïtin. 

2Runaqa imayka ruranqanpis alli kanqantam yarpan. Peru DIOS YAYAM alli o 

mana alli yarpaynin kanqantapis musyan. 

3Llapan imayka ruraynikipaq DIOS YAYATA mañakuy. Mañakuptikiqa llapan 

yarpanqaykim cumplinqa. 

4 DIOS YAYAM llapan imaykata kamashqa yarpanqannö kananpaq. Mana alli 

runatam kamashqa juzgakunan junaqchö castigananpaq. 

5Allish tukuqkunaqa DIOS YAYATA alläpam rabyatsiyan. Paykunataqa imay 

junaq karpis castiganqam. 

6Rasunpa kuyakuq karmi jutsankunapita perdonan. DIOS 

YAYAPITA mantsakurmi jutsa ruraypita witikun. 

7 DIOS YAYA munanqannö kawaqkunatam contrankunawanpis perdonanakur 

alli kawakuyänanpaq yanapan. 

8Mas allim kanman suwakur rïcuyanqanpa rantin arukur ichikllatapis 

gänanqan. 

9Runa imanö kawananpaq yarpaptinpis DIOS YAYARAQMI permïtin. 

10Reytam allita parlananpaq Dios Yaya tantiyatsin. Pita juzgarpis Dios 

Yayaqa munanqannöllam juzgan. 

11Pësuwan o tupuwan karpis complëtuta rantikuyänantam DIOS YAYA munan. 

Pësuwan y tupuwan engañakuqkunatam pay juzganqa. 

12Mana jananpar pitapis juzgaptinmi reypa favornin kayan. Tsaymi reyqa 

pipis jutsata ruraptin mana llakipar juzgan. 

13Pipis rasun kaqllata parlaptinmi rey kushikun. Mana llullakur parlaq runatam 

kuyan. 

14Rey rabyaptinmi runakuna yarpäyan pitapis wañutsinanpaq kanqanta. Peru 

yachayyuq runakunam sïqa imaykanöpis kushitsiyan. 

15Rey kushishqa kaptinmi pïmaypis kushikun. Rey yanapanqanqa imayka 

murupakuy tiempuchö tamya shikwamuqnömi kaykan. 

16Tantiyakuq kaymi qoripitapis mas välin. Yachayyuq kaymi yuraq 

qellaypitapis mas välin. 

17Alli ruraq runam jutsa ruraypita witikun. Jutsankunata dëjaqkunam 

wañuypita salvakäyan. 

18Allish tukuqkunatam desgracia päsanqa. Orgullösukunam mana alliman 

shikwayanqa. 

19Rïcuyayta munaq orgullösukunawan juntakayqa manam allitsu. Tsaypa 

rantinqa mas allim waktsakunawan qollmi shonqu kawakunqan. 

20Yachatsikuyta cäsurqa allim kawakunqa. DIOS YAYAMAN confiakurqa 

kushishqam kawakunqa. 

21Yachayyuq runapaqmi alli yachayyuq kanqanta niyan. Alli shiminpa parlaq 

runam pitapis mas allish yachatsin. 

22Alli tantiyakuq runam alli kawakun. Mana tantiyakuq runatam 

manakaqllapaq tantiyatsin. 

23Yachayyuq runaqa alli kaqkunallatam parlan. Pay yätsiptinmi runakunapis 

mas chaskikuyan. 

24Pipis alli kaqkunallata parlanqanmi abëjapa mishkinnö. Tsaynö parlarmi 

pïmaytapis animatsir kushikatsin. 

25Wakin kaq runakunam mana allikunata rurarpis allita ruraykäyanqanta 

yarpäyan. Peru tsaynö kawaykarmi wañur ushakäyanqa. 

26Faltapukuq runam ima aruyllamanpis yaykun. Mana faltapukunanpaqmi 

arukun. 

27Mana alli ruraq runam mana allikunata rurananpaq yarparan. Imata 

parlanqanpis ninanömi. 

28Mana alli ruraq runam pïmaytapis piñanakatsir purin. Cuentustërukunam 

tranquïlu kawakuqkunata chikinakatsin. 

29Mana alli ruraq runam runa majintapis llullatsin. Alli kawakuptinpis mana alli 

ruraymanmi qarpun. 

30Mana alli rurayta yarpaq runam ñawillanwan qeptsirnin imatapis yätsin. 

Jutsata ruraskirmi imatapis mana parlakurna wiyaraykan. 

31Allikunallata rurar kawakurmi yashqayar soquyanqanyaq kawakunqa. Alli 

kawakuq soquyashqa runatam pïmaypis respitan. 

32Mas allim kanman allish chölu kanqanpa rantin pacienciakuq kanqan. 

Tsaynöllam mas alli kanman juk markata dominanqanpa rantin kikinpa 
geniunta dominaptin. 

33Wakinmi imata rurananpaqpis suertitaraq jitayan. Peru tsaynö 

kayaptinpis DIOS YAYARAQMI imanö kananpaq permïtin. 

 

Proverbios 17 

1Allillata mikurnin chikinakur kawanqanpa rantin mas allim kanman yakuta 

upurllapis kuyanakur kawakunqan. 

2Tantiyakuq serviqnintam patronnin churan mana cäsukuq tsurinta 

cuidananpaq. Tsay serviqninmi patronninpa tsurinkunawan herenciata 
rakipunakuyanqa. 

3Rasunpa qori y qellay kanqanta musyananpaqmi ninachöraq tsullutsin. 

Tsaynöllam runapa yarpaynin alli o mana alli kanqanta musyananpaq DIOS 

YAYA pruëbaman churan. 

4Mana alli runaqa mana alli majin yätsinqantam cäsun. Llullakuq runapis llulla 

majin ninqantam wiyan. 

5Waktsakunata manakaqman churarmi kamakuq Dios Yayata manakaqman 

churan. Runa majinta desgracia päsaptin kushiparmi castigashqa kanqa. 

6Willkankunam corönanö awilunkunapaq kayan. Mamankuna y taytankuna 

kawayaptinmi wamrankunapis kushishqa kawakuyan. 

7Mana tantiyakuq yachayyuq tukur parlaptin penqakuypaq kanqannömi 

autoridä llullakunqan penqakuypaq kaykan. 

8Qarayta apapuqkunam pïmaytapis änitsiyan. Llapan imayka 

yarpäyanqantam tariyan. 

9Perdonakuq karmi atska amïguyuq kayan. Rincorta apar mana perdonarmi 

amïgunpitapis rakikan. 

10Tantiyakuqqa plëtuyaptillanmi wiyakun. Peru mana tantiyakuqmi sïqa atska 

kuti astaptinpis cäsukuntsu. 

11Mana alli runam pïmaywanpis maqanakuyllachö kaykan. Peru paypita mas 

kallpasapa karmi sïqa kikintapis maqan. 

12Mana tantiyakuq rabyashqa runaqa wawan oqrashqa ösupitapis masmi 

mantsaypaq. 

13Yanapaykaptin mana alliwan kutitsiptinmi ayllunkunachö desgraciakunalla 

kanqa. 

14Maqanakatsiq runam juchu aywaqnö. Maqanakunqanpa rantin mas allim 

kanman witikuptin. 

15Jutsayuqta castiganqanpa rantin culpannaqta castigaptinmi DIOS 

YAYA alläpa rabyan. 

16¿Imapaqraq välin mana tantiyakuq runa atska qellayyuq kanqan? Atska 

qellayyuq karpis yachayta manam rantiyta puëdintsu. 

17Alli amïguqa manam ni imaypis amïgunta dëjantsu. Imayka ñakaychö 

kaptinpis wawqintanömi yanapan. 

18Mana tantiyakuq runam pipapis garantian yaykun. Garantianqan runa mana 

pägakuptinmi kikin pägakunqa. 

19Runa majinta ofendiq runaqa piñanakuyllatam ashin. Shimisapa runam 

shimin shimin laqyaytukun. 

20Mana allikunata rurananpaq yarpaq runam imaypis alli kawayta tarinqatsu. 

Llullakuq runatam imaypis desgraciakuna päsan. 

21Tsurin mana tantiyakuq kaptinmi taytan llakikun. Mana alli ruraq kaptinmi 

rabyakun. 

22Kushishqa kawakuq runam sänu kawakun. Peru llakishqa kawaq runam 

sïqa imaypis qeshyapäkurlla kawakun. 

23Mana alli runam pakayllapa qarayta chaskipakun. Chaskipakuskirmi 

jutsayuq kaqpa favornin shärin. 

24Tantiyakuq runam yachayyuq kananpaq imaypis yarpachakun. Peru mana 

tantiyakuq runam sïqa ni imapaqpis yarpachakuntsu. 

25Mana tantiyakuq wamraqa taytantam rabyatsin y mamantanam llakikatsin. 

26Manam allitsu jutsannaq runata castiganqan. Tsaynöllam allitsu 

respitashqa runata astanqan. 

27Tantiyakuq runaqa manam alläpa parlakuntsu. Yachayyuq runam ima 

kaptinpis pacienciakun. 

28Mana yachayyuq runapis upälla kakur pacienciakuptinmi yachayyuq 

kanqanta yarpäyan. 

 

Proverbios 18 

1Kikillanpaq imatapis munaq runam wakinpaqqa yarpantsu. Tsaymi pï 

yätsiptinpis chaskiyta munantsu. 

2Mana tantiyakuq runam yachakuyta munantsu. Masbienmi ichik 

yachanqallanwan aläbakun. 

3Mana alli runatam musyapäyanqa. Allish tukuq runataqa manakaqmanmi 

churayan. 

4Yachayyuq runa parlanqanmi jundu yakunö. Tsaymi yachatsikuyninpis 

wiyay munay. 

5Manam allitsu jutsayuq runapa favornin shärir jutsannaq runata tumpanqan. 

6Mana tantiyakuq runam mana allikunata parlar piwanpis piñanakun. Llutalla 

parlanqanpitam maqayanpis. 

7Mana tantiyakuq runatam shimillan imamanpis qarpun. Paytam llutalla 

parlanqanpita wañutsiyanqapis. 

8Runapa vïdanta parlanqanqa mishkinöraqmi runata gustan. Tsaymi 

wiyaqkunapa shonqunyaq chan. 

9Qela runawan mana alli runaqa tsay wawqinöllam kayan. 

10 DIOS YAYAQA alli shäritsishqa törrinömi kaykan. Paymanmi jutsannaq 

runakuna tsinkakuyan. 

11Rïcu runaqa riquëzankunaman confiakurmi murallashqa markanö següru 

kanqanta yarpan. Tsaymi imapis mana päsananpaq kanqanta yarpan. 

12Allish tukuq runaqa imayka mana allimanmi shikwan. Peru qollmi shonqu 

runatam sïqa pïmaypis respitan. 

13Parlayta manaraq ushaptin contestaq runam mana tantiyakuq kar 

penqakuypaq kaykan. 

14Qeshyarpis kutikänanpaq kanqanta yarparmi kutikan. Peru kutikänanpaq 

kanqanta mana yarparqa ¿imanöraq kutikanman? 

15Yachayyuq runam mas yachayyuq kayta munan. Tantiyakuq runam mas 

yachakun. 

16Qaraywan chäyaptinmi pïmaypis kushishqa chaskin. Qarayta aparqa 

poderyuq runamanpis yaykunmi. 

17Puntata quëjakuq kaqmi culpannaq kanqanta autoridäta creyitsin. Peru 

qepata quëjakuq chaykur declaraptinraqmi mayqan jutsayuq kanqanpis 
musyakan. 

18Sortiyarmi demandanakuykuna aja arreglay kaptinpis sas arreglayan. 

Poderösu runakunapis suerti yarqamunqantam rurayan. 

19Markapa murällan aja juchutsiy kanqanpitapis mas ajam wawqinwan 

piñanakushqa runata amistatsiy. Tsay runaqam imayka barrëtawan 
trancashqa punkunö. 

20Runaqa shiminpitam chikishqa o kuyashqapis. 

21Wañuyta y kawaytapis parlanqanpitam tarin. Alläpa parlaq runaqa 

chikishqam kanqa. 

22Warmiyuq runam kushishqa kawakun. Alli warmita tarinqanmi DIOS 

YAYAPA bendicionnin. 

23Waktsa runaqa imallapaqpis shumaqmi rugakun. Rïcu runam sïqa piñapar 

pitapis contestan. 

24Wakin amïguykikunaqa mana allimanmi qarpushunki. Peru wakin 

amïguykikunam sïqa wawqikipitapis mas confiakuypaq kayan. 

 

Proverbios 19 

1Mas allim kanman tumpakuq y mana tantiyakuq runapita waktsa karpis 

respitashqa kanqan. 

2Mana tantiyakur llutalla imatapis ruraptikiqa manam välintsu. Imatapis 

apurädu rurarmi allitatsu ruranki. 

3Mana tantiyakuq runaqa llutallam imaykatapis ruran. Tsaynö ruraskirmi nin: 

<<DIOS YAYAM ruratsimashqa>>. 

4Rïcu runaqa atska amïguyuqmi tikran. Peru waktsa runatam sïqa amïgunpis 

dëjaskin. 

5Llullakuq testïguqa castigashqam kanqa. Llullakuq runaqa manam 

castïgupita qeshpinqatsu. 

6Yanapakuq runatam pïmaypis mañakun. Paywanmi pïmaypis amïgu kayta 

munan. 

7Waktsa runata wawqinkunapis ajayaykäyaptinqa masraqchi amïgunkunaqa 

dëjaskiyan. Manam pipis kantsu parlakurkunanpaq. 

8Yachakunqannö kawaq runam kushishqa kawakun. Tsay runapaqmi 

bendición kanqa. 

9Llullakuq testïgum castigashqa kanqa. Llullakuq runam imay höra karpis 

wañunqa. 

10Mana tantiyakuq runa imaykayuq kanqanmi penqakuypaq. Tsaynöllam 

servikuq runa mayor runakunapa mandakuqnin kanqan penqakuypaq. 

11Tantiyakuq runaqa imapitapis manam rabyakuntsu. Achäquita 

ashipaptinpis upällam kakun. 

12León mantsaypaq qayaraykachanqannömi rey rabyanqanpis mantsaypaq. 

Peru llakipäkuyninmi sïqa shushall qewakunaman shikwamuqnö 
kushikuypaq. 

13Mana tantiyakuq jövinmi taytanta llakikatsin. Ollqunta rabyatsiq warmim 

shutuq wajinö. 

14Pipis taytanpitam wajita y ima herenciatapis chaskin. Peru alli yarpayyuq 

warmitam sïqa DIOS YAYAPITARAQ tarin. 

15Qela runaqa puñukuyllachömi päran. Tsaynö karqa mallaqayllachömi 

kawanqa. 

16Dios Yayapa mandamientunkunata cäsuq runam alli kawakun. Peru DIOS 

YAYA niyanqanta mana cäsuq runam sïqa wañunqa. 

17Waktsakunata yanaparqa DIOS YAYATA prestaqnöllam kaykan. Tsaynö 

yanapanqanpitam Dios Yaya kutitsinqa. 

18Wamra kanqanyaqlla tsurikita shumaq corriginki. Mana corriginqaykipita 

mana allikunata rurar wañuptinmi qam jutsayuq kanki. 

19Alläpa rabyakuq runam castigashqa kanqa. Mana castigayaptinqa mas 

peormi mana allikunata ruranqa. 

20Consejashunqaykita cäsukuy. Corrigishunqaykita chaskikuy. Chaskikurmi 

yachayyuq kanki. 

21Runaqa alli kawakuyta munarmi imaykata rurananpaq yarpan. Peru DIOS 

YAYA permïtiptinraqmi imatapis ruran. 

22Cumplïdu runamanmi pipis confiakun. Mas allim kanman llullakunqanpa 

rantin waktsa karpis rasun kaqllata parlanqan. 

23 DIOS YAYAPITA mantsakuq runam alli kawakun. Tsay runam tranquïlu 

kawakur ima problëmamanpis mëtikuntsu. 

24Qela runaqa plätun churapukushqa kaykarpis cucharallatapis manam 

shiminman apantsu. 

25Mana tantiyakuq runam llutalla parlaq runata maqayanqanta rikarraq 

tantiyakun. Peru yachayyuq runam sïqa consejayaptinlla tantiyakun. 

26Taytanta suwapuq runapam penqakuyninpis kantsu. Mamanta wajinpita 

qarquq runapam penqakuyninpis kantsu. 

27Hïju, consejayäshunqaykita mana chaskikurqa mana tantiyakuqmi kanki. 

28Llullakuq testïgum juezpitapis mana mantsakur llullakun. Mana alli runam 

shimin kamakanqanta imaykatapis parlan. 

29Lluta parlaq runatam garutir castigayan. Mana cäsukuq runatam astar 

castigayan. 

 

Proverbios 20 

1Vïnuwan machakurkurmi pipis llutalla wajukun. Machashqa runaqa 

pelyatam ashin. Tsay runaqa mana yachayyuq karmi mana allikunata ruran. 

2Rey rabyanqanmi león qayaraykachaqnö mantsaypaq. Tsaymi pipis 

wañuyta ashir wajupan. 

3Piwanpis mana piñanakuq runatam respitayan. Mana tantiyakuq runam sïqa 

pïmaywan piñanakun. 

4Qela runam murukuy witsaypis tiempullanchö murukuntsu. Tsaymi cosëcha 

witsay chämuptin mayjina ashirpis tarintsu. 

5Jundu mayuchö imapis mana rikakanqannömi runa imata yarpanqanpis 

musyakantsu. Peru yachayyuq runam sïqa runa imata yarpanqantapis 
tantiyan. 

6Atskaq runakunam yarpäyan alli runa kayanqanta. Peru rasunpa 

confiakuypaq runata ¿piraq tarinman? 

7Taytan alli runa kaptinqa tsurinkunapis kushishqam kawakuyan. 

8Rey juzgananpaq trönunman jamaykurmi mayqan jutsayuq kanqantapis 

ñawillanchö sas tantiyaskin. 

9Manam ni pipis ninmantsu: <<Noqaqa jutsannaqmi kä. Shonqüpis manam 

ni ima mana allikunata yarpantsu>>. 

10Pësuwan y tupuwan engañakuyaptinmi DIOS YAYA alläpa rabyakun. 

11Alli jövintam respitösu y yanapakuq kanqanpita reqintsik. 

12Ñawitam rikänanpaq y rinritam wiyananpaq DIOS YAYA kamashqa. 

13Paqasta junaqta puñurmi alläpa waktsayanki. Arukuptikiqa mikuynikipis 

sobrat sobratmi kanqa. 

14Rantinanpaq kaykar barätullachö munarmi nin: <<Kayqa manam allitsu>>. 

Peru barätullachö rantiskirmi kushikun. 

15Yachayyuq runa parlanqanmi qoripita y maytsika alhäjakunapitapis mas 

alli. 

16Juklä runata garantizaqtaqa dëbikunqanta pägakunqanyaq llatapantapis 

qechuskir prenda quëdatsiy. 

17Llullakur engañanakuq runam jina höra kushishqa karpis waray warantinqa 

problëmachö kanqa. 

18Yätsikuqkuna tantiyatsiptinmi chaskikuqkuna imatapis shumaq rurayan. 

Guërrachöpis shumaq yarpachakuykur pelyarraqmi venciyan. 

19Cuentustëru runaqa imatapis manam upällantsu. Tsaynökunawan ama 

juntakäyaytsu. 

20Mamanta y taytanta maldicionaqmi alläpa ñakar wañunqa. 

21Mana sufriyllapa rïcuyanqanmi saslla ushakanqa. Ushakäpukuskirqa 

llakishqam purinqa. 

22Ama venganzata ruranaykipaq yarpaytsu. Tsaypa rantin Dios Yayaman 

confiakuy. Paymi imaykapitapis tsapäshunki. 

23Pësuwan y tupuwan engañakuyaptinmi DIOS YAYA alläpa rabyakun. 

24 DIOS YAYAM permïtin runa imanö kawananpaqpis. Pipis manam musyantsu 

waray warantin imanö kawananpaq kanqanta. 

25Dios Yayata äniskir cuidädutaq cumplinkimantsu. Mana cumpliptikim 

juzgashunki. 

26Yachayyuq reyqa mana alli ruraqkunatam qarqun. Paykunataqa chipyatmi 

ushakätsin. 

27 DIOS YAYAM musyan runapa shonqun allita o mana allita yarpanqantapis. 

28Rey llakipäkuq y rasun kaqllata parlaptinmi pipis trukatsiyta munantsu. 

29Jövinkunam kallpasapa kar kushikuyan. Awkinkunanam kushikuyan 

yachayyuq kar. 

30Jutsa ruraq runam astayaptinraq jutsa rurayta dëjan. Castigayaptinraqmi 

mana alli ruraykanqanta musyan. 

 

Proverbios 21 

1Maypa mayu aywananpaq DIOS YAYA permïtinqannömi reypa 

yarpayninkunatapis permïtin. 

2Runaqa llapan ruranqankuna alli kanqantam yarpan. Peru DIOS 

YAYAM musyan alli o mana alli yarpaywan imatapis ruranqanta. 

3Mas allim kanman sacrificiuta waykanqaykipa rantin DIOS 

YAYA munanqannö runa majikiwan alli kawakunqayki. 

4Runa majinta feyu ñawinpa rikapanqan, yachaq tukunqan y mana allikunata 

yarpanqanmi jutsa. 

5Imatapis shumaq yarpachakuskir ruraptinmi alli kanqa. Peru mana shumaq 

yarpachakur llutalla imatapis ruraptinqa manam allitsu kanqa. 

6Runa majinta engañar rïcuyanqanmi qoshni ushakaqnö ushakanqa. Tsaynö 

rïcuyanqanpitam wañuyman sas chanqa. 

7Mana alli runam mana llakipäkuq kayninwan ushakanqa. Runa majinta 

sufritsinqanpitam kikinpis sufrinqa. 

8Wiksu qerunömi mana alli runapa kawaynin. Peru alli runapa kawayninmi 

sïqa llillqu qerunö. 

9Mas allim kanman piñaykachaq warmiwan alli wajichö täkunqanpa rantin 

tsukllallachöpis tranquïlu täkunqan. 

10Mana alli runam imaypis mana allikunata ruranallanpaq yarparan. Tsaymi 

imaypis runa majinta llakipantsu. 

11Mana yachayyuq runaqa llutalla parlaq runata maqayanqanta rikarraqmi 

tantiyakun. Peru yachayyuq runam sïqa consejayaptinlla tantiyakun. 

12Dios Yayam rikan mana alli ruraq runa wajinchö imanö kanqanta. Tsaymi 

imayka desgracia päsananpaq dëjaskin. 

13Waktsakuna mañakuptin mana qaraqtam Dios Yayapis yapanqatsu. 

14Alläpa rabyashqa kaykaqta pakayllapa imallatapis qararmi rabyayninta 

chawätsin. 

15Alli ruraq runam autoridäkuna alli justiciata rurayaptin kushikun. Peru mana 

alli ruraqmi sïqa alläpa mantsakan. 

16Yachayyuq kanqanpa rantin mana allikunata ruraq runam manaraq unayta 

ushakan. 

17Fiestallachö, upyallachö y perfümillachö imaykantapis ushaq runam ni 

imaypis rïcuyanqatsu. 

18Llullakuq y cuentustëru runatam alli runapa contran shärinqanpita kikinta 

ima desgraciapis päsan. 

19Mas allim kanman malgeniu y mana alli warmiwan churakanqanpa rantin 

japallan täkunqan. 

20Yachayyuq runapa wajinchömi imayka riquëza y perfümikunapis kan. Peru 

mana yachayyuq runam sïqa imayka tarinqantapis jankat ushan. 

21Alli yachayyuq y kuyakuq runam alli kawayta tarin. Tsaymi pïmaypis payta 

respitayan. 

22Alli yachayyuq runam atska soldäduyuq markata venciskir poderninchö 

katsin. Tsaynö katsin pipis mana vencinanpaq kanqanta 
confiakuykäyaptinmi. 

23Allillata parlaq runataqa manam imapis päsantsu. 

24Runa majinta manakaqman churaq y yachaq tukuq, orgullösu runapaqmi 

mana respitakuq niyan. 

25Qela runam arukuyta mana munar mallaqaypita wañun. Qela karmi 

arukuyta mantsan. 

26Tsay runam kikillanpaq qoyat yarparan. Peru alli runam sïqa runa majinta 

imallatapis kushishqa qaraykun. 

27Mana alli runakunapa ofrendantaqa DIOS YAYA manam chaskintsu. 

Paykunaqa Dios Yaya yanapananta munarllam ofrendata apayan. 

28Manakaqta parlaq testïgutaqa manam parlanqantapis creyiyantsu. Peru alli 

testïgu parlanqantam sïqa imaypis creyiyan. 

29Mana alli runaqa runakuna rikäyänallanpaqmi alli tukun. Peru alli runam 

sïqa rasunpa allillata ruran. 

30 DIOS YAYATA mana cäsuptinqa yachayyuq, tantiyakuq ni yätsikuq 

kanqanpis manam välintsu. 

31Guërraman aywaq runam bestianta alli alistan. Peru DIOS 

YAYA yanapaptinraqmi contrankunata vencin. 

 

Proverbios 22 

1Yuraq qellayyuq y qoriyuq kaypitapis mas allim pïmaypitapis alli rikashqa 

kanqantsik. 

2Rïcuta y waktsatapis DIOS YAYAM kamashqa. 

3Alli yarpachakuq runaqam ima peligrupitapis cuidakun. Peru mana 

yarpachakuq runam sïqa ima desgraciamanpis ishkin. 

4 DIOS YAYAPITA mantsakuq qollmi shonqu runam rïcuyanqa, pïmaypitapis alli 

rikashqa kanqa y alli kawayta tarinqa. 

5Mana alli ruraq runataqa imayka desgraciapis päsanmi. Peru alli ruraq 

runam sïqa tsaykunapita cuidakun. 

6Wamrataqa wamra kanqanyaqlla alli kawananpaq shumaq yachatsiy. 

Tsaymi yashqayarpis yachakunqantaqa qonqanqatsu. 

7Rïcu runam waktsakunata poderninchö katsin. Jaqan yaykuqtam prestaqnin 

poderninchö katsin. 

8Mana alli ruraq runam jutsanpita ñakanqa. DIOS YAYAM rabyayninwan 

ushakätsinqa. 

9Waktsakunata llakipar imallatapis qararmi bendicionta chaskinqa. 

10Abusïvu runata qarquskiptikim chikinakuy, piñakuy ni ashanakuypis 

kanqanatsu. 

11Rasun kaqllata parlaq runatam reypis kuyan. Alli shimillanpa parlaq runam 

reypa amïgun. 

12Yachayyuq runatam DIOS YAYA imaykapitapis tsapan. Peru llullakuq 

runatam sïqa alläpa penqakuyman churan. 

13Qela runam aruyta mantsar nin: <<Nänichömi león mikumanqa>>. 

14Ollqunta mana respitaq warmipa kuyakuyninqa imayka aswanïllanö 

trampam kaykan. Tsay warmiwan kakuq runaqa DIOS YAYATAM rabyanätsin. 

15Mana cäsukuq wamram mana allikunata ruran. Peru astar corrigiyaptinmi 

mana alli ruraykunata dëjan. 

16Rïcuyänan rayku waktsata engañar o rïcuman qaraykunata aparqa 

muchuymanmi chanqa. 

Yachayyuq runakunapa kimsa chunka (30) yachatsikuyninkuna 

17Yachayyuq runakuna yätsiyäshunqaykita chaskikuy. 

Tantiyatsiyäshunqaykinölla imatapis ruray. 

18Yachatsiyäshunqaykita imaypis yarparanki. Tsaymi pitapis willanaykipaq 

imay hörapis listu kaykanki. 

19 DIOS YAYAMAN imaypis confiakunaykipaqmi yätsishayki. 

20Qampaqmi qellqaykä kimsa chunka (30) yachatsikuykunata. Tsaychömi 

kaykan yätsikuykunawan albertikuykuna. 

21Tsaykunata yachakurmi alli yachayyuq kanki. Tsaymi pï tapushuptikipis 

rasun kaqllata contestanki. 

1 

22Waktsa kaykaptin pitapis ama suwapunkitsu. Mana imannaqkunata juezpa 

puntanchö ama tumpankitsu. 

23 DIOS YAYAM waktsakunapa favornin shärin. Waktsakunata qechuqkunatam 

kikinta waktsayätsinqa. 

2 

24Mana alli ruraq runawan y rabyaq runawanqa ama juntakankitsu ni 

amïgupis kankitsu. 

25Paykunawan juntakarqa mana alli costumbrinkunatam yachakunki. 

Paykunanö kawarmi kunkaykiman cutsilluta churaqnö kaykanki. 

3 

26Pitapis ama garantizankitsu. 

27Tsay jaqanta pägakunaykipaq mana kaptinmi cämaykitapis qechuyäshunki. 

4 

28Unay aylluykikuna mujun churanqanta ama wititsinkitsu. 

5 

29Alli aruq runam mandakuqkunapa yanapaqnin kanqa. Manam lluta 

runakunapa poderninchötsu kanqa. 

 

Proverbios 23 
6 

1Mandakuq runawan mikurqa imanöpa qarashunqaykitapis shumaq 

tantiyakunki. 

2Mayjina mallaqarpis awantakunki. 

3Alli mikuykunata rikarpis ama munapankitsu. Talvezqa engañashunaykipaq 

mikuykunata churapushunkiman. 

7 

4Rïcu kanaykipaq ama yarpachakuytsu. 

5Shumaq tantiyakuptikiqa imayka riquëzapis ushakaqllam. Pitsak päriqnömi 

riquëzaykipis ushakanqa. 

8 

6Micha runapa wajinman mikuq ama aywaytsu. Allita kusinakuptinpis ama 

munapaytsu. 

7Imanö mikunqaykita rikapäshunaykipaqmi janan shonqulla nishunki: 

<<Mikunapaq upyanapaq shamunki>>. 

8Janan shonqulla qayatsishunqaykita tantiyarmi mishkita mikurpis 

penqakunki. Kushitsir aläbanqaykipis manakaqllapaqmi kanqa. 

9 

9Mana tantiyakuq runata afanakur ama yätsiytsu. Yätsinqaykita 

manakaqman churarmi burlakushunki. 

10 

10Unay churayanqan mujunkunata ama wititsinkitsu. Waktsakunapa 

chakranta ama qechunkitsu. 

11Päsaptikim poderösu Dios Yaya paykunapa favornin shärir castigashunki. 

11 

12Yachatsiyäshunqaykita llapan shonquykiwan chaskikuy. 

Yätsiyäshunqaykitapis shumaq cäsukuy. 

12 

13Wamrata shumaq corrigir tantiyatsiy. Juk ishkay maki astaykunqaykiwan 

manam wañuskinqatsu. 

14Masbienmi wañuypita salvanki. 

13 

15Hïju, alli yachayyuq kaptikim alläpa kushikushaq. 

16Allillata parlaptikim llapan shonqüwan kushikushaq. 

14 

17Jutsa ruraq runakuna imaykayuq kayaptinpis ama chikikunkitsu. Masbien 

waktsa karpis DIOS YAYAPITA mantsakur kawakunki. 

18Tsaynöpam imaypis kushishqa kawakunki. Llapan munanqaykitam tarinki. 

15 

19Hïju, yätsinqaqta shumaq wiyakuy. Tantiyakur imatapis shumaq ruray. 

20Upyaq runawan y alläpa mikuq runawan ama juntawakaytsu. 

21Upyar machaqkuna y alläpa mikuqkunam waktsayäyan. Tsaynöllam qela 

runapis ratay püru purin. 

16 

22Taytayki yätsishunqaykita shumaq cäsukunki. Mamayki chakwanyaptinpis 

shumaq respitanki. 

23Rasunpa tantiyakuq kanaykipaq imaykanöpapis yachakuy. Tantiyakuq 

kayta imaypis ama dëjaytsu. 

24Tsurin alli portakuptinmi taytanpis kushishqa kawakun. Shumaq 

yachakuptinmi orgullösu kanqa. 

25¡Mamaykiwan taytayki kushikuyänanpaq shumaq kawakuy! <<Wamrämi 

alli yachayyuq>> nir kushikuyätsun. 

17 

26Hïju, llapan shonquykiwan cäsumay. Imanö kawakunqäta rikämay. 

27 Prostitüta warmim aswanïllanö mantsaypaq. 

28Tsay warmim wätakunata shuyaq leonnö runakunata jutsaman 

ishkitsinanpaq shuyaraykan. 

18 

29¿Pikunatan alläpa ñakayan? ¿Pikunatan alläpa llakikuyan? ¿Pikunatan 

alläpa piñanakur jaqayätsinakuyan? ¿Pikunatan manakaqllapita maqanakur 
ñawinkunapis yawar yawar puriyan? 

30Paykunam upyallaman churakashqa runakuna kayan. 

Machätsikuqkunatam tallurkur tallurkur imaypis upyayan. 

31Väsuchö vïnu pukaypa pukarraq munapaypaq kaptinpis ama upyankitsu. 

Kunkaykipa mishkiq päsarpis 

32culebrapa venënunnömi nanapakätsishunki. 

33Machaskirqa imaykatam rikapukunki. Mana conviëniqkunata parlarmi 

purinki. 

34Umaykipis alläpam turbanqa. Büqui chawpinchö ichiraq qerupa puntanchö 

ujuraykaqtanömi umayki turbar yarpätsishunki. 

35Tsaymi ninki: <<Maqayämaptinpis manam nanakütsu. Astayämaptinpis 

manam tantiyätsu. Rikcharkamurmi uma jampiqraq jeqaskishaq>>. 

 

Proverbios 24 
19 

1Mana alli ruraqkuna imaykayuq kaptin ama munapaytsu ni paqtankuna 

puriytsu. 

2Paykunam runa majinkunata atacayänallanpaq yarparäyan. Tsaynöllam 

mana alli ruraykunallapaq imaypis willanakuyan. 

20 

3Yachayyuq runam shumaq yarpachakurnin cimientuta ruraykur wajita 

shäritsin. 

4Tsaypitam alli tantiyakuq kayninwan kuyakuypaq mas chaniyuq kaqkunata 

wajinman churan. 

21 

5Yachayyuq kaymi kallpasapa kaypitapis mas alli. Tantiyakuq runam alläpa 

poderyuq. 

6Alli yarpachakuykurraqmi guërrata rurayan. Atskaq tantiyatsiqkuna 

kaptinraqmi guërrachö venciyan. 

22 

7Mana tantiyakuq runaqa imayka upanömi ni imatapis musyantsu. Tsaymi 

qorikäyanqanchö ni imata parlayllatapis puëdintsu. 

23 

8Pipapis contran shärir mana alli ruraq runatam pïmaypis reqiyan. 

9Mana tantiyakuq runam jutsa rurayllapaq imaypis yarparan. Mana alli parlaq 

runatam pïmay chikin. 

24 

10Problëmapita qeshpirmi waylläyu kanki. 

25 

11Pitapis wañutsiyänanpaq kanqanta musyar qeshpitsiy. Peligruchö kaykaqta 

rikar salvay. 

12Musyaykar <<manam musyashkätsu>> niptikipis Dios Yayam llapanta 

musyan. Llapan imaykata musyarmi pïmayta imanö kawanqanman juzganqa. 

26 

13Hïju, abëjapa mishkinta mikuy. Ayayparaq mishkinqanta musyanaykipaq 

yaway. 

14Tsay mishkita kushishqa mikunqaykinömi alli tantiyakuq y yachayyuq 

kanqayki kanqa. Alli tantiyakuq karmi pïmaypitapis respitashqa kanki. Tsaymi 
llapan yarpanqaykipis kamakanqa. 

27 

15Alli ruraq runapa contran ama shäriytsu. Wajinpita ama imantapis 

suwapuytsu. 

16Payqa qanchis kuti desgracia päsaptinpis yapaymi sharkunqa. Peru mana 

alli ruraq runakunam sïqa desgraciallachö ushakäyanqa. 

28 

17Contraykita ima desgracia päsaptinpis ama kushipankitsu. 

18 DIOS YAYAQA manam pitapis kushipänaykita munantsu. Kushipaptikiqa 

kikikitam castigashunki. 

29 

19Mana alli ruraqkunata ama rabyapaytsu. Jutsa ruraqkuna imaykayuq kaptin 

ama munapaytsu. 

20Paykunam desgraciallachö ushakäyanqa. Aktsi wañuqnömi illakäyanqa. 

30 

21Hïju, DIOS YAYAPITA y reypita mantsakuy. Diosta y reyta mana 

cäsuqkunawan ama juntawakaytsu. 

22Paykunatam Dios Yaya y reypis illaqpita castiganqa. Manam ni pï 

musyantsu imanö castigananpaq kanqantapis. 

Yachayyuq runakunapa wakin kaq yätsikuyninkuna 

23Kaychömi qellqashqa kaykan yachayyuq runakunapa yätsikuyninkuna. 

Autoridäkuna pitapis juzgar jananpäyanqan manam allitsu. 

24Jutsayuq kaykaptin juez <<jutsannaqmi>> niptinmi runakuna 

maldicionäyanqa. Juklä nación runakunam musyaskir mana alli rikäyanqa. 

25Peru jutsata ruranqanman juzgarqa alli rikashqam kanqa. Pïmaypis 

favorninmi parlayanqa. 

26Imata tapukuptinpis rasunpa alli kaqllata tantiyatsiptinmi pïmaypis 

kushikunqa. 

27Wajita shäritsinaykipaq puntata chakra aruynikitaraq ushanki. 

28Ama runa majikipa contran llutalla imatapis parlaytsu. Manakaqkunata ama 

pitapis culpatsaytsu. 

29Runa majiki contrayki mana allita ruraptinpis ama venganzata ruraytsu. 

30Juk kutim päsarqä qela runapa y mana tantiyakuq runapa chakranpa. 

31Tsaymi chakranta jankat kashakuna juntashqata y perqanpis jankat 

juchushqata rikarqä. 

32Tsaynöta rikarmi yarpachakur nirqä: 

33<<Junaqyaq puñukur makiki cruzashqa jamakuyllata munarqa 



1267 

 

 
©  Wycliffe Bible Translators, Inc. 

  
 

 

34jankatmi waktsayanki. Armanwan suwa shamuykur suwapushuptiki mana 

imannaq quëdaqnömi kanki>>. 

 

Proverbios 25 
Salomón yachatsikunqan wakin kaq proverbiukuna 

1Kay qellqanqankunapis rey Salomón parlanqan proverbiukunam. Kay 

proverbiukunata qoriskirmi Judá nacionchö rey Ezequíaspa yanapaqninkuna 
qellqayarqan. 

2Runa mana tantiyanqantam Dios Yaya musyan. Wakin runakuna mana 

tantiyaptinpis reymi averwar rasun kaqta tantiyan. 

3Ciëlupa altun mayyaq kanqanta, patsapa rurin mayyaq kanqanta y rey imata 

yarpanqantapis manam ni pï musyantsu. 

4Yuraq qellayta tsulluskatsir taqranta jipiskirmi tsay qellaypita kuyakuypaq 

cöpata rurayan. 

5Tsaynöllam mana alli ruraq runata qarquskirqa rey tranquïluna mandakun. 

6Reypa puntanchö ama yachaq tukuytsu. Mayor runakuna 

jamakuyänanmanqa ama jamakuytsu. 

7Tsaypa rantinqa jamayanqan kaqman qayashuptikiraq jamakunki. Mayor 

runakuna rikaykaptin qarquyäshuptikim alläpa penqakunki. 

8Imatapis manaraq allipa musyarqa ama autoridäkunata willaq aywaytsu. 

Jina höra willaskiptikiqa qepaykita shamuq runa juknö willaptin manam ni 
imanakaytapis puëdinkitsu. 

9Contraykiwan piñanakuskir cuidädutaq pipis confiakushunqaykita 

parlankiman. 

10Willaptikiqa penqakuymanmi churashunki. Tsaynöpam mana alli quëdanki. 

11Allipa musyar tiempullanchö consejanqaykim imayka yuraq qellaywan 

adornashqa qori manzänanö. 

12Yachayyuq runapaqmi yachaq runa yätsinqan qoripita rurashqa sortïjanö y 

qoripita rurashqa wallqanö. 

13Alläpa achaychö alaq yakuta upyar yakunashqa runa kushikunqannömi 

mandakunqan runa confiakuypaq kaptin mandaqninpis kushikun. 

14Tsaki usya pukutayta wayra puritsiqnöllam imatapis qarananpaq änikuskir 

mana cumpliq runaqa. 

15Pacienciakuq runam rabyashqatapis chawätsin. Alli yachayninwan 

tantiyatsikuq runam contrantapis yarpachakatsin. 

16Abëjapa mishkinta tarirpis ama alläpa mikunkitsu. Alläpa mikuptikim 

lanzatsishunki. 

17Amïguyki kaptinpis ama yapay yapay wajinman aywankitsu. Alläpa 

aywaptikim ajayäshunki. 

18Imayka mäzunö, cutsillunö y flëchanömi amïgunpa contran parlaq runa. 

19Llakikuychö kanqayki höra traicionëru runaman ama confiakuytsu. Payman 

confiakurmi chakiki pakishqanö y kiruyki nanaykaptin mikuqnö kanki. 

20Llakishqa kaykaqta ama cantapaytsu. Cantaparmi herïdaman kachita 

wiñaqnö y alalaychö llatapanta llushtitsiqnö kanki. 

21Chikishuqniki mallaqaptin mikuynin qaraykuy. Yakunaptinpis yakun 

makyaykuy. 

22Tsaynö ruranqaykipitam DIOS YAYA pägashunki. Peru chikishuqniki runam 

sïqa alläpa penqakunqa. 

23Norti kaqläpita wayrämuptinmi imaypis tamyan. Tsaynöllam runa majinpa 

contran parlaptin pïmaypis rabyakun. 

24Mas allim kanman piñaykachaq warmiwan alli wajichö täkunqanpa rantin 

tsukllallachöpis tranquïlu täkunqan. 

25Alläpa yakunaq runapaq yaku kushikuypaq kanqannömi karu markapita 

apamunqan alli willakuypis kushikuypaq. 

26Chuya yakuman putka yaku tallukanqannömi jutsannaq runapis jutsa ruraq 

runakunawan tallukanqan. 

27Alläpa mishkita mikuptiki däñashunqaykinömi runakuna alläpa 

aläbayäshunqaykipis mana alli. 

28Murällannaq marka peligruchö kanqannömi caracterninta mana 

controlakuy yachaq runapis peligruchö kaykan. 

 

Proverbios 26 

1Usya tiempuchö rashta y cosëcha tiempuchö tamya mana alli kanqannömi 

upa runata aläbayanqanpis allitsu. 

2Oqrakashqa pichuychanka y oqrakashqa wayanïtu qeshunman mana 

chanqannömi jutsannaq runamanpis maldicionäyanqan chanqatsu. 

3Bestiatam bozalwan mansantsik. Ashnutam astarraq manshuyätsintsik. 

Mana tantiyakuq runatam garutirraq corrigintsik. 

4Mana tantiyakuqwan shimi shimi ama piñanakuytsu. Piñanakurqa paynö 

mana tantiyakuqmi kanki. 

5Allish tukur aläbakuq runata mana allish tukunanpaq sitiunman churay. 

6Mana confiakuypaq runata ima encargutapis encargarmi imayka chakikita 

pakiqnö kaykanki. Tsaynö runatam rabyakunaykillapaq imatapis encarganki. 

7Chankan pakishqa runa puriyta mana puëdinqannömi mana tantiyakuq 

runapis shumaq yätsikuyta puëdintsu. 

8Warakaman rumita watarkur upa warakaqnömi mana tantiyakuq runata 

aläbayanqan. 

9Machashqa runa kashawan runa majinta wirunqannömi mana tantiyakuq 

runa yätsinqanpis. 

10Pïmayta llutalla flëchaptin mana alli kanqannömi mana tantiyakuq runata 

contratanqanpis mana alli. 

11Allquqa lanzanqantam yapay mikun. Tsaynöllam mana yachayyuq runapis 

jutsa rurayman yapay ishkin. 

12Aläbakuq runaqa mana yachayyuq runapitapis peormi kaykan. 

13Qela runam aruyta mantsar nin: <<Nänichömi león mikumanqa>>. 

14Burunllanchö punku tumanqannömi qela runapis puñunallanchö tumar 

tikrar jitaräkun. 

15Qela runaqa plätun churapukushqa kaykarpis cucharallatapis manam 

shiminman apantsu. 

16Qela runam qanchis yätsikuq runakunapitapis mas yachayyuq kanqanta 

yarpan. 

17Piñanakuqkunaman mëtikurqa kanikuq allqupa rinrinta sutaqnömi kaykan. 

18Löcu llutalla pitapis flëchaqnömi 

19amïgunta llullatsir sumbapaqkuna kayan. 

20Yanta mana kaptinmi nina wañun. Tsaynöllam willapäkuqkuna mana 

kayaptinqa piñanakuypis kantsu. 

21Carbón kaptinraqmi shanshapis rawran. Yanta kaptinraqmi ninapis rupan. 

Manakaqkunata willapäkuq kaptinraqmi piñanakuypis kan. 

22Runapa vïdanta parlanqanqa mishkinöraqmi runata gustan. Tsaymi 

wiyaqkunapa shonqunyaq chan. 

23Mitu mankata yuraq qellaywan enchapaptinpis rurinpaqa kanqannöllam 

kaykan. Tsaynöllam mana alli ruraq runapis alli shimillanpa parlarpis 
shonqunchöqa mana allita yarpaykan. 

24Runa majinta chikiq runam allitupar parlaparpis shonqunchöqa 

rabyapaykan. 

25Alli shimillanpa parlapäshuptikipis ama confiakuytsu. Shonqunchöqa 

contrayki shärinanpaqmi yarpaykan. 

26Allitupäshuptikipis llapanmi musyayan rabyapäshunqaykita. 

27Juk jeqananpaq uchkuta uchkurpis kikillanmi tsayman jeqanqa. Jukta 

qopinanpaq rumita churaptinpis kikintam qopinqa. 

28Llullakuq runaqa rasun kaqta parlaqkunatam chikin. Llutalla waqyaq runam 

pïmaytapis rabyatsin. 

 

Proverbios 27 

1<<Kaytam waktam waray rurashaq>> nir ama aläbakuytsu. Manam 

musyankitsu waray junaq ima päsashunaykipaq kanqantapis. 

2Kikiki aläbakunqayki manam allitsu. Mas allim kanman juk aläbashunqayki. 

3Rumipis arenïllapis alläpam lasan. Peru tsaypitapis mas peormi mana 

tantiyakuq runa rabyanqan. 

4Rabyaq runaqa manam ni pitapis llakipantsu. Rabyayninwanmi 

imaykantapis ushakätsin. Peru envidiösu runam sïqa rabyaq runapitapis mas 
peorraq. 

5Wakin runaqa amïguyki kaykarpis mana allikunata ruraptiki manam ni ima 

nishunkitsu. Peru wakin runam sïqa alli kawakunaykipaq consejashunki. 

6Jaqayänayki kaptinpis amïguyki corrigishunqaykim mas alli. Peru 

chikishuqniki runaqa mana allita ruraptikipis aläbashunkim. 

7Pacha junta mikushqa runam abëjapa mishkintapis munannatsu. Peru 

mallaqashqa runam sïqa ayaq mikuykunatapis mishki mishki mikun. 

8Qeshunta dëjaskir aywakuq pishqunömi purikuq runapis yurinqan markanta 

dëjaskin. 

9Mushkuq perfümi shonquta kushitsinqannömi alli amïgupa yätsikuyninpis 

kushitsikun. 

10Ima problëmayki kaptinpis karuchö kaykaq wawqikiman aywanqaykipa 

rantin amïguykiman o taytaykipa amïgunman aywar willanki. Mas allim 
kanman karuchö kaq aylluykipita cercaykichö vecïnuyki yanapashuptiki. 

11Hïju, yachayyuq kaptikim kushishqa kawakushaq. Tsaynöpam 

manakaqman churamaqkunapis upällayanqa. 

12Tantiyakuq runam ima peligrupitapis witikun. Peru mana tantiyakuq runam 

sïqa peligru kanqanta rikaykarpis mëtikun. Tsaynöpam imayka desgraciapis 
päsan. 

13Juklä runapa garantian yaykuq runata llatapantapis prenda qechuy. 

Dëbikunqanta pägakunqanyaq tsay prendata katsinki. 

14Tsaka tsakallana büllata rurar amïgunta saludarmi runa majinta ashaqnö 

kaykan. 

15Tamya tiempuchö shutuq wajinömi imaykallapitapis rabyaykachaq 

warmiqa. 

16Tsaynö warmitam wayrata tsapayta mana puëdiqnö y aceitita maki 

paltaykichö katsiyta mana puëdiqnö upällatsiytapis puëdinkitsu. 

17Lïmawan fiërruta afilanqannömi yachayyuq runapis runa majinta tantiyatsin. 

18Hïgusta cuidaq runam wayuyninta mikur kushikun. Patronnin mandanqanta 

cäsuq runapis alli rikashqa karmi kushikun. 

19Yakuchö qaqllanta rikäkuqnömi juk runatapis qaqllanllachö reqintsik imanö 

kanqanta. 

20Wañuywan sepultürapis manam contentakuyantsu maytsikaq 

wañuqkunata pampayaptinpis. Tsaynöllam ayrajashqa runapis imaykata 
qorirpis contentakuntsu. 

21Qorita y yuraq qellaytapis ninawan tsullutsirraqmi alli kanqanta musyantsik. 

Runatapis alli kanqanpita aläbayaptinmi alli kanqanta musyantsik. 

22Mana tantiyakuq runam trïguta wiruqnö mayjina wiruptinpis mana 

tantiyakuq kayninta dëjanqatsu. 

23Üshaykikunata shumaq mitsiy. Cabraykikunatapis shumaq rikay. 

24Rïcu kay y rey kaypis päsaqlla kanqannömi üshaykikunapis ushakanqa. 

25Qewa tseqllimur jirkakunata verdiyätsiptin y qewakunqayki qewata 

qaraptikim 

26üshaykikunapis atska millwayuq kayanqa llatapayki ruranaykipaq. 

Tsaynöllam cabraykikunapis mirayanqa rantikuskir chakrata rantinaykipaq. 

27Wajikichö kaqkuna y servishuqnikikunapis lichita upuyänanpaq 

cabraykikunapis maytsikam kanqa. 

 

Proverbios 28 

1Jutsa ruraq runam pipis mana qatikachaykaptin qeshpin. Peru alli ruraq 

runam sïqa imayka leonnö ni imapita mantsakuntsu. 



1272 

 

 
©  Wycliffe Bible Translators, Inc. 

  
 

 

2May nacionchöpis mana alli kayaptinmi atska autoridätaraq wanayan. 

Autoridä yachayyuq karmi llapantapis sitiunman churan. 

3Waktsakunata ñakatsiq mana alli runam poqushqa mikuyta juchu apaqnö 

kaykan. 

4Leykunata mana cäsuq runaqa mana alli runatam aläban. Peru leykunata 

cumpliq runam sïqa mana alli runata chaskintsu. 

5Mana alli runakunam allikunata rurayänanpaqpis tantiyakuyantsu. 

Peru DIOS YAYATA ashiqkunam sïqa alli kaqkunallata rurayänanpaq 
tantiyakuyan. 

6Rïcu kar engañakunqanpitaqa mas allim waktsa karpis mana 

engañakunqan. 

7Dios Yayapa leyninkunata cäsuq runaqam tantiyakun. Alläpa mikuq 

runakunawan puriq runam taytanta penqakuyman churan. 

8Qellayninpa wachayninwan rïcuyaq runam probichanqatsu. Masbienmi 

waktsakunata llakipaq runa probichanqa. 

9Dios Yayapa leyninkunata mana cäsuq runatam mañakunqantapis Dios 

Yaya chaskinqatsu. 

10Jutsata rurayänanpaq yachatsikuq runam kikinpis jutsaman chanqa. Peru 

jutsata mana rurananpaq tantiyatsikuq runam sïqa alli kawakuyman chanqa. 

11Rïcu runam yachayyuq kanqanta yarpan. Peru waktsa karpis yachayyuq 

runam sïqa tsay rïcu runa imanö kanqantapis musyan. 

12Alli runa gänaptinqa pïmaypis kushikurmi fiestata ruran. Peru mana alli runa 

gänaptinmi sïqa pïmaypis mantsakur tsinkakuyan. 

13Jutsanta mana reconöciptinqa ima ruranqanpis manam allitsu kanqa. Peru 

jutsanta reconöcirnin dëjaptinmi sïqa Dios Yaya perdonanqa. 

14Dios Yayapita imaypis mantsakuq runaqa kushishqam kawakun. Peru 

mana cäsukuq runam sïqa ñakaykunaman chanqa. 

15Imayka mallaqashqa ösunö o mallaqashqa leonnömi mana alli ruraq 

autoridäqa waktsakunata sufritsiyan. 

16Mana tantiyakuq autoridämi mandanqan runakunatapis engañar sufritsin. 

Peru mana engañakuq autoridämi sïqa atska wata kawakunqa. 

17Wañutsikuq runam tsinkay tsinkaylla wañunqanyaq purinqa. Tsay runapa 

ama ni pipis favornin shäritsuntsu. 

18Alli ruraq runam ima desgraciapitapis salvakanqa. Peru mana alli ruraq 

runam sïqa desgraciaman chanqa. 

19Arukuq runapam mikuyninpis sobrat sobrat kanqa. Peru qela runakunawan 

tallukaq runapam sïqa mikunanpaqpis kantsu. 

20Confiakuypaq runaqa aläbashqam kanqa. Saslla rïcuyayta munaq runam 

mana allita ruranqa. 

21Pita juzgarpis rasunpa mana jananpar juzganki. Wakin juzgakuqmi imatapis 

chaskinan raykulla jutsa ruraqkunapa favornin shäriyan. 

22Ambiciösu runam rïcuyayllapaq yarparan. Manam musyantsu ambiciösu 

kayninwan muchuyman chänanpaq kanqanta. 

23Wakinmi mana allita ruraptiki aläbashunqaykipa rantin corrigishunki. 

Corrigishuptiki jaqayarpis allipaq kanqantam musyanki. 

24Taytantawan mamanta suwapuskir <<manam jutsata rurashkätsu>> niq 

runaqam wañutsikuq runapa compinchinnö. 

25Imaykapaq ayrajaq runam pïmaywanpis piñakuyllachö kawan. DIOS 

YAYAMAN confiakuq runaqa imaykayuqmi tikran. 

26Kallpanman y yachayninman confiakuq runam mana tantiyakuq kaykan. 

Tantiyakuq runam imaykapitapis salvakanqa. 

27Waktsakunata yanapaq runapam ni imaykanpis faltanqatsu. Peru 

waktsakunata mana yanapaqtam sïqa pïmay maldicionanqa. 

28Mana alli ruraq runakuna mirayaptinmi mantsakuyan. Tsay runakuna 

ushakäyaptinmi kushikuyan. 

 

Proverbios 29 

1Consejayaptin mana chaskikuq runam kikillan ushakanqa. 

2Alli ruraq runa autoridä kaptinmi kushikuyan. Peru mana alli ruraq autoridä 

kaptinmi llakikuyan. 

3Tsurin tantiyakuq kaptinmi taytan kushikun. Prostitütakunawan kakurmi 

qellayninta ushar waktsayan. 

4Nacionpa mandakuqnin rey alli mandakuptinmi llapanpis tranquïlu 

kawakuyan. Peru imaykallapitapis impuestuta cobraptinmi sïqa jankat 
waktsayäyan. 

5Amïgun mana allita ruraptin aläbar mana corrigirmi jutsa rurayman jitarpun. 

6Mana alli ruraq runam jutsanpita sufrinqa. Peru alli ruraq runam sïqa imaypis 

kushishqa cantar kawakun. 

7Alli ruraq runam waktsakunapa favornin shärir respitatsin. Peru mana alli 

runam sïqa allqutsäkuyaptinpis respitatsintsu. 

8Wajukuq runam pïmaywan ofendinakun. Peru yachayyuq runam sïqa 

rabyashqatapis chawätsin. 

9Yachayyuq runam mana yachayyuq runawan piñanakur arreglayta 

puëdinqatsu. Piñapaptin y alli shimillanpa parlapaptinpis manam 
chaskikunqatsu. 

10Wañutsikuq runam jutsannaqkunata alläpa chikin. Peru alli runam sïqa runa 

majinta llakipan. 

11Mana yachayyuq runam rabyayninwan imaykatapis llutalla ruran. Peru 

yachayyuq runam sïqa tantiyakur pacienciakun. 

12Llullakuqkunata chaskiq autoridämi llapan yanapaqninkunatapis mana 

alliman chätsinqa. 

13Sufriqpis sufritsikuqpis Dios Yayapitam kawayta chaskiyan. 

14Waktsakunata llakipaq reytam pipis mandakuq kanqanpita jipinqatsu. 

15Wamrapis astar corrigishqaraqmi yachayyuq kayta yachakun. Mana 

corrigishqa wamraqa mamantam penqakuyman churan. 

16Diosta mana cäsuqkuna maytsikaq kayaptinmi jutsa ruraypis maytsika. 

Peru tsay runakunata päsanqantam alli ruraq runakuna rikäyanqa. 

17Tsurikita corrigirqa tranquïlum kawakunki. Alli kawakuptinmi kushikunki. 

18Diospa willakuyninta mana cäsurmi runakuna mana alli kawayan. Peru Dios 

Yayapa leyninkunata cäsurmi sïqa kushishqa kawakuyan. 

19Servikuq runa mana allita ruraptinqa mana llakipar corriginki. Alli 

shimillaykipa tantiyatsiptikim cäsushunkitsu. 

20Imaykatapis llutalla parlaq runapitam mana tantiyakuq runallapis 

confiakuypaq. 

21Serviqnikita wamra kanqanpita mana corrigirmi waray warantin pësakunki. 

22Imallapitapis rabyaq runam pïmaywanpis piñanakun. Wajukuq runaqa 

imayka jutsamanmi ishkin. 

23Allish tukuq runataqa pïmaymi penqakatsin. Peru qollmi shonqu runatam 

sïqa pïmaypis respitar aläbanqa. 

24Suwapa compinchin runaqa mayjina juratsir declaratsiptinpis manam 

willakuntsu. Musyaykar mana willakunqanpitam castigashqa kanqa. 

25Mantsallïshu runam mana alliman chan. Peru DIOS YAYAMAN confiakuq 

runam sïqa tranquïlu kawakuyan. 

26Pïmaymi mandaqnin yanapananta munan. Peru tsaynö kaptinpis DIOS 

YAYARAQMI alli justiciataqa ruran. 

27Diosta cäsuqkunaqa jutsa ruraqkunata manam chaskiyantsu. Jutsa 

ruraqkunanam alli ruraqkunata rabyapar chikiyan. 

 

Proverbios 30 
Agur tantiyatsinqankuna 

1Jaquépa tsurin Agurmi Itielta y Ucalta nirqan: 

2Llapan runapitapis mas mana ima musyaq upanömi kä. Imatapis mana 

musyaq runanömi kä. 

3Yachayyuq kaytapis manam yachakushkätsu. Santu Dios Yayapa 

yachatsikuynintapis llapantaqa manam musyätsu. 

4Manam ni pï runapis ciëlupa aywaskir kutimushqatsu. Tsaynöllam ni pï 

runapis wayrata aptarantsu, ni lamarta jakunwan pituntsu ni kay patsapa 
mujunninta churashqatsu. Pillapis ruranqanta musyarqa mä shutinta 
willayämay. Rasunpa yachayyuq karqa tsurinpa shutinta mä willayämay. 

5Dios Yayam confiakuqkunatam imaykapita tsapan. Llapan prometinqantam 

payqa imaypis cumplin. 

6Paypa palabranman kikikipa yarpaynikita ama yapaytsu. Yapaptikim rabyar 

castigashunki. Tsaynöpam llullakuq kanqayki musyakanqa. 

7Dios Yaya, ishkay cösallatam kawaynïchö mañakuq. 

8Pitapis mana llullatsinäpaq tantiyaykatsillämay. Ama rïcuyaykatsimaytsu ni 

waktsayaykatsimaytsu. Masbien waran waran wananqäkunata 
alistapaykamay. 

9Talvezchi rïcuyarqa nëgarniki qonqaskiqman. Faltäpukur suwakurqa 

penqakuymanchi churaqman. 

10Servikuq runa mana allita rurakaptin patronninta ama willapaytsu. 

Willapaptikim tsay servikuq maldicionarpis maldicionäshunki. 

11Wakin kaq runakunam mamantawan taytanta maldicionäyan. 

12Wakin kaq runakunam jutsasapa kaykarpis jutsannaq tukuyan. 

13Wakin kaq runakunanam llapanpita mas alli kanqanta yarpar runa 

majinkunata manakaqman churayan. 

14Wakin kaq runakunanam ambiciösu kar waktsakunapa imaykankunata 

qechur qarapatäyan. Mana llakipäkuq kayaptinmi paykunapa kirunkunapis 
espädanöraq y curmïllunkunapis puñalnöraq. 

15Ambiciösu runam yawar shoquqnö kaykan. Tsay runam maytsikata 

chaskirpis contentantsu. Tsaynöllam kimsa cösakunawan juk mas mana 
contentaqkuna. 

16Tsaykunam kayan sepultüra, qolluq warmi, tsaki chakra y nina. 

17Taytanta burlakur manakaqman churaqkunapa y maman yätsinqanta mana 

cäsuqkunapa ñawintapis wiskulkuna jipiyätsun. Kawaykaqllata 
condorkunapis mikuyätsun. 

18Kimsa cösawan juk masmi mana tantiyaypaq kayan. 

19Tsaykunam kayan pitsak imanö altuchö purinqan, rumi jananpa culebra 

imanö aywanqan, lamar jananpa büqui imanö aywanqan y ollquwan warmi 
churakaskiyaptin wamrankuna imanö kanqan. 

20Ollqunta mana respitaq warmim jukwan ankallaraskirpis penqakuntsu. 

Tsaymi nin: <<Manam ima mana allitapis rurätsu>>. 

21Kay patsachömi kan kimsa cösa y juk mas runakunata mana gustanqan. 

22Tsaykunam kayan servikuq runa rey kayman yaykunqan, mana tantiyakuq 

runa imaykayuq tikranqan, 

23despreciashqa warmi ollquyuq kanqan y patrönanpa rantin servikuq warmi 

patröna tikranqan. 

24Kay patsachömi chusku ichishaq kaqkunalla alli yachayyuq 

runakunapitapis mas yachayyuq kayan. 

25Tsaykunam kayan ñuyäshukuna (paykunaqa kallpannaq karpis usya 

tiempum mikuyninkuna churakuyan), 

26wishkashkuna (paykunaqa kallpannaq karpis ranrakunachömi wajinkuna 

rurayan), 

27chukllushkuna (paykunam mandaqninkuna rey mana kaptinpis shumaq 

fïlayllapa puriyan) 

28y arashkuna (paykunam fácil achkuy karpis reypa palaciunman yaykuyan). 

29Kimsa cösawan juk masmi kayan orgullösu puriqkuna. 

30Tsaykunam kayan león (leonqa llapan wätapitapis mas mantsaypaq ni 

imapitapis manam qeshpintsu), 

31pelya gällu, yayan chïvu y soldädukunapa puntanta aywaq rey. 

32-33Lichi tiktashqata chaqarkurmi bätir mantequïllaman tikratsin. Jinchi 

sinyakuptinmi yawar yarqun. Tsaynöllam pitapis ofendirqa maqanakuyman 
chan. Allish tukur mana tantiyakurnin pitapis ofendirqa tsaykunata tantiyay. 

 

Proverbios 31 
Mandakuq Lemuelta maman yätsinqan 

1Rey Lemueltam maman yätsir nirqan: 

2Hïju, wawä kaptikim alläpa kuyaq. Dios Yayapa bendicionninwanmi kay 

patsaman apamushkaq. Tsaymi kanan yätsishayki. 

3Warmikunawan umayki achachashqa purikuytsu. Tsaynö purikurmi 

reykunapis mana alli ruraykunaman chäyan. 

4Tsaynöllam allitsu reykuna y autoridäkuna upyaman churakäyanqanpis. 

5Macharkurmi Dios Yayapa leyninkunata qonqaskir waktsakunapa contran 

imatapis rurayanman. 

6Vïnuta ni ima machätsikuqkunata ama upyaytsu. Tsaykunam llakishqa y 

resentïdu kaqkunallapaq. 

7Waktsa kayninkunata y llakikuyninkunata qonqäyänanpaq tsaykunata 

upyayätsun. 

8Mana pïyuqkunapa favornin shäriy. Waktsakunata pipis äjakunanta 

permïtiytsu. 

9Waktsakunapa y qollmi shonqukunapa janan shärir alli justiciata ruray. 

Arukuq warmita aläbanqan 

10Alli arukuq warmitaqa ¿piraq fácil tarinman? Arukuq warmiqa ima 

alhäjapitapis masmi välin. 

11Alli warmimanmi ollqun imaypis confiakun. Arukuq warmiwan 

churakaptinqa imaykanpis manam faltanqatsu. 

12Tantiyakuq warmim waran waran ollqunta yanapan. 

13Tsaynö warmiqa millwata y lïnuta ashiskirmi kushishqa putskakun. 

14Imaykaläya negociuta puritsiq büquinömi wajinchö ima wananqantapis 

maytsaypita apamun. 

15Tsaka tsakalla shärikuskirmi wamrankunatawan serviqninkunatapis 

mikuynin qaran. 

16Alli rikaykurraqmi chakratapis rantin. Arur gänanqan qellaywanmi üvatapis 

plantatsin. 

17Mana qelanarmi kushi kushi arunpis. 

18Ima negociuta rurananpaqpis shumaqraqmi yarpachakun. Paqaspapis 

aktsita tsarirkatsirmi imayka rurayninkunatapis rurakun. 

19Kikin putskakur awaskirmi llatapanpis ruran. 

20Llakipäkuq kayninwanmi waktsakunata yanapar faltapukuqkunata 

imaykallatapis qaraykun. 

21Wajinchö kaqkunatam janay janay shukutsin. Tsaymi rashta 

shikwamuptinpis llakikuntsu. 

22Kikinmi bayëtatapis awan. Chaniyuq llatapakunatam shukukun. 

23Ollqunpis marka majinkunachömi mas reqishqa. Tsaymi nacionninchö 

mandakuqkunawan y mayor runakunawanpis qorikan. 

24Negociantikunata rantikunanpaqmi llatapatapis ruran y wachukutapis 

awan. 

25Pïmaypitapis respitatsikun. Waray warantin kawananpaqpis yarpachakurmi 

previnikun. 

26Manakaqkunataqa imaypis manam parlantsu. Kushishqam allillata 

yachatsikunpis. 

27Wajinchö rurayninkunatam imaypis mana ajayar rurakun. Manam ni 

imatapis dembaldiqa mikuntsu. 

28Wamrankunapis y ollqunpis aläbarmi niyan: 

29<<Wakin warmikuna alli kayaptinpis qammi llapanpitapis mas alli kanki>>. 

30Allish chïna kanqanpis manakaqllapaqmi. Kuyakuypaq kanqanpis 

ushakaqllam. Peru DIOS YAYAPITA mantsakuq warmim sïqa aläbashqa 
kanqa. 

31Alli arukuq kanqanpita aläbayay. Tsaynölla llapan ruranqanpita felicitäyay. 

Eclesiastés 
Eclesiastés 1 

Llapanpis ushakaqlla kanqan 

1Kaychömi qellqashqa kaykan yachatsikuq runa willakunqan. Paymi Davidpa 

tsurin kar Jerusalénchö rey karqan. 

2Yachatsikuq karmi nirqan: <<¡Llapan imaykam manakaqllapaq! ¡Kay 

patsachö päsanqankuna imanir y imapaq kanqantapis manam 
musyantsiktsu! 

3¡Imatatan runa jipin kay patsachö mayjina arurpis! 

4<<Maytsaychömi wamrakuna yuriyan y runakunapis wañuyan. Tsaynö 

kaptinpis kay patsaqa kanqannöllam kaykan. 

5Rupaypis mana ajayarmi yarqamun y jeqan. Yapay yarqamunanpaqmi 

kanqanman kutin. 

6Tsaynöllam wayrapis sur kaqläpa aywaskir norti kaqläman kutin. Mana 

päraypam imaypis tumaykan. 

7Llapan mayukunam lamarllaman aywayan. Peru lamarqa manam ni imaypis 

juntantsu. Pashtaq yakupa ñawinpitam yapay yaku yarqamun. Tsaypitam 
imaypis aywanqannö yapay raqrapa aywan. 

8Tsaynölla llapan kaptinmi alläpa llakikü. Alläpa llakikunqätapis manam 

shumaq tantiyatsiyta puëdïtsu. Mayjina runa rikaptinpis rikänanpaq kaqkuna 
masraqmi kan. Maytsikata wiyaptinpis wiyananpaq kaqkuna masraqmi kan. 

9<<Unay päsanqankunam yapay päsaykan. Puntata rurakaqkunam yapay 

rurakaykan. Kay patsachömi unay kanqannölla llapan kaykan. 

10Tsaynö kaptinpis wakin kaqmi niyan: <¡Peru kaymi sïqa imaypis 

päsashqatsu!> Tsaynö niyaptinpis noqam nï: <Noqantsik manaraq 
yurishqam tsaypis unayna päsashqa. 

11Unay kaq runakuna rurayanqanpis qonqakashqanam. Tsaynöllam kanan 

ruranqantsikpis qonqakanqa. Qepa yuriq runakuna rurayanqanpis 
qonqakanqam> >>. 

Llapan ruranqantsik manakaqllapaq kanqan 

12Noqa yachatsikuqmi Jerusalénchö Israel runakunapa mandakuqnin rey 

karqä. 

13Tsaymi imaykatapis dëjaykur yarpachakurqä kay patsachö imanir llapan 

päsanqankunata tantiyanäpaq. Tsayta tantiyanapaq Dios Yaya 
churamashqapis alläpa ajam. 

14Kay patsachö imanir llapan päsanqankunata tantiyayta munarmi wayrata 

achkuyta munaqnölla kaykantsik. 

15Ima wiksushqatapis manam derechayta puëdintsiktsu. Mana kaptinqa 

imatapis manam yupantsiktsu. 

16Shonqullächö yarpachakurmi tantiyarqä pïmaypitapis mas tantiyakuq 

kanqäta. Jerusalénchö noqapita mas punta kaq reykunapitapis mas 
yachayyuqmi kä. 

17Tsaymi yarpachakushkä alli ruraykuna y llutan ruraykuna imanö kanqanta 

musyanäpaq. Peru tantiyayta munarmi wayrata achkuyta munaqnölla 
kaykantsik. 

18Mas yachayyuq karmi mas uma nanayta tarinqa. Mas yachayyuq karqa 

masmi llakikunqa. 

 

Eclesiastés 2 
Shonquntsik munanqannö kawanqantsik manakaqllapaq kanqan 

1Tsaynöllam yarpayllächö nirqä: <<Tsaypunqa mä kushikunäpaq shonqü 

munanqanta imatapis rurashaq>>. Peru tsaynö yarpachakur kawanqäpis 
manakaqllapaqmi. 

2Tsaymi kushikunqä y gustüllata ruranqäpis manakaqllapaq kanqanta 

tantiyarqä. 

3Tsaynöllam alli ruraykuna y mana alli ruraykuna imanö kanqantapis 

musyanäpaq mana tantiyakuq runanö vïnuta upyarqä. Tsaynö upyarqä alli o 
mana alli kanqantapis tantiyanäpaqmi. 

4Tsaynöllam imayka obrata ruratsishkä. Palaciukunatapis 

shäritsishkä. Üvatapis maytsikatam plantatsishkä. 

5Huertata ruraskirmi tukuyläya waytakunatapis plantatsishkä. Tsaynöllam 

tukuyläya frütakunatapis plantatsishkä. 

6Plantäkunata parqutsinäpaqmi jatusaq pözukunatapis ruratsishkä. 

7Maytsikaq servimaqnïkunatam ollquta y warmitapis rantirqä. Podernïchö 

yuriq serviqnïkunam kayashqa. Jerusalénchö täkuq unay runakunapa 
wäkankunapita y üshankunapitapis mas atskam wäkäkuna y üshäkunapis 
kashqa. 

8Wakin kaq reykunapata y wakin kaq provinciakunapatam qorintapis 

qellaynintapis muntun muntun impuestuta cobrar qorishkä. 
Cantapämaqkunapis atskaqmi warmipis ollqupis kayashqa. Gustükunallata 
rurarmi atskaq warmitapis katsishkä. 

9Jerusalénchö täkuq unay runakunapitapis mas reqishqa y rïcum 

kashkä. Imaypis tantiyakuqmi kashkä. 

10Imatapis shonqü munanqantam llapantapis kushishqa rurashkä. Tsay 

kushikunqämi pägü kashqa llapan ruranqäkunapita. 

11Tsaynö kaptinpis yarpachakurmi tantiyakurqä kay patsachö alläpa sufrir 

ruranqantsikkuna manakaqllapaq kanqanta. Tsaymi ruranqantsikman 
confiakurqa wayrata achkuyta munaqnölla kaykantsik. 

Yachayyuq y mana yachayyuq runapis ushakaqlla kanqan 

12Musyanqäpita mastaqa rantï yaykuq rey manam ni imatapis musyanqatsu. 

Tsaymi yachayyuq kay y mana yachayyuq kay imanö kanqanta 
tantiyatsinäpaq yarpachakurqä. 

13Yarpachakurmi tantiyarqä tutapaypita aktsi mas alli kanqannö tantiyakuq 

kay mas alli kanqanta. 

14Yachayyuq runam imatapis tantiyan. Peru mana yachayyuq runam sïqa 

tutapäpukushqanö kar ni imatapis tantiyantsu. Tsaynö kaptinpis tantiyarqämi 
yachayyuq y mana yachayyuq runapis iwallla ushakäyanqanta. 

15Tsaymi yarpachakur nirqä: Mana yachayyuq runanölla noqapis wañunäpaq 

kaykaptinqa yachayyuq kanqäpis ¿imapaqtan välin? Tsaymi tantiyarqä 
yachayyuq kaypis manakaqllapaq kanqanta. 

16Wañuskiptinmi yachayyuqta y mana yachayyuqtapis qonqaskiyanqa. 

Yachayyuq runa y mana yachayyuq runapis ushakaqllam kayan. 

17Tsayta tantiyarmi alläpa llakikur ni imanakaytapis puëdirqätsu. Tsaykunata 

tantiyayta munar wayrata achkuyta munaqnöllam kaykantsik. 

Arunqantsikpis ushakaqlla kanqan 

18Tsaynöllam tantiyashkä wañukuptï rantï yaykuq rey llapan ruratsinqäkunata 

probichananpaq kanqanta. Tsayta tantiyarmi alläpa llakikushkä. 

19Kay patsachö tsayläya sufrir y shumaq tantiyakuskir ruranqäkunata 

manijananpaqqa ¿yachayyuq runatsuraq o mana yachayyuq runatsuraq 
kanqa? Alli tantiyakushqaqa kay vïdachö llapan ruranqantsikpis 
manakaqllapaqmi kaykan. 

20Kay patsachö alläpa sufrir ruranqäkuna ushakaqlla kanqanta tantiyarmi 

shonqüpis nanayparaq llakikurqan. 

21Alli yarpachakur arunqantsiktapis wañukurqa mana 

yanapamaqnintsikkunapaqmi dëjaskintsik. Peru tsaypis manakaqllapaq y 
mana allim kaykan. 

22-23Runaqa waran waran alläpa yarpachakurllam kawan. Alläpa sufrirmi 

arun. Abësis puñuytapis manam puëdintsu. Kay patsachö alläpa sufrir 
arunqanpita ¿imatatan jipin? Tsaynö arunqantsikpis manakaqllapaqmi. 

24Tsaynö kaykaptinqa kawanqantsikyaq arunqantsikta kushishqa mikushun 

y upyashun. Kushishqa kawanapaqmi Dios Yaya kamamashkantsik. 

25Dios Yaya mana yanapamashqaqa manam pipis kushishqa kawanmantsu. 

26Dios Yayam kuyanqan kaqta yanapan tantiyakuq kananpaq, yachayyuq 

kananpaq y kushishqa kawananpaq. Peru jutsa ruraq runatam sïqa dëjaskin. 
Tsaymi tsay runaqa arun Dios Yaya munanqannö kawaq runa 
probichananllapaq. Mayjina arurpis wayrata achkuyta munaqnöllam kaykan. 

 

Eclesiastés 3 
Llapanpaq tiemputa Dios Yaya churanqan 

1Kay patsachöqa llapanpis tiempuyuqllam. 

2Tiempu kanmi yurinapaq y wañunapaqpis. Tiempu kanmi murunapaq y 

cosechanapaqpis. 

3Tiempu kanmi wañutsinapaq y jampinapaqpis. Tiempu kanmi juchutsinapaq 

y shäritsinapaqpis. 

4Tiempu kanmi waqanapaq y kushikunapaqpis. Tiempu kanmi lütunapaq y 

fiestata ruranapaqpis. 

5Tiempu kanmi rumikunata witsinapaq y qorimunapaqpis. Tiempu kanmi 

abrazanakunapaq y mana abrazanakunapaqpis. 

6Tiempu kanmi ashinapaq y oqranapaqpis. Tiempu kanmi churakunapaq y 

jitarinapaqpis. 

7Tiempu kanmi rachinapaq y remendanapaqpis. Tiempu kanmi upälla 

kakunapaq y parlanapaqpis. 

8Tiempu kanmi kuyanapaq y chikinapaqpis. Tiempu kanmi guërrata 

ruranapaq y mana ruranapaqpis. 

9Mayjina arurpis ¿imatatan runa jipin? 

10Tsaynö kaptinpis noqam tantiyashkä runa arur kawananpaq Dios Yaya 

permïtinqanta. 

11Paymi llapantapis tiempullanchö permïtin. Tsaynöllam mana ushakaq 

kaway kanqanta tantiyanapaq Dios Yaya permïtishqa. Peru manam 
tantiyayta puëdintsiktsu qallananpita ushananyaq Dios Yaya imata 
ruranqantapis. 

12Tsaynö kaptinpis noqam tantiyashkä allita rurar kushishqa kawanqantsik 

mas alli kanqanta. 

13Tsaynöllam tantiyashkä arunqantsikpita mikur y upyar kushishqa 

kawanapaq Dios Yaya munanqanta. 

14Tsaynöllam tantiyashkä Dios Yaya llapan kamanqankuna imaypis tsaynölla 

kanqanta. Kamanqankunamanqa manam ni imatapis yapantsiktsu ni tsaypita 
manam imatapis jipintsiktsu. Paypita mantsakunapaqmi Dios Yaya 
llapantapis tsaynö kamashqa. 

15Kanan päsanqannömi unaypis päsarqan. Unay päsanqankunapis yapaymi 

päsanqa. Punta kanqannö yapay kananpaqmi Dios Yaya permïtin. 

Kay patsachö mana allikuna kanqan 

16Kay patsachömi rikashkä autoridäkuna alli justiciata rurayanqanpa rantin 

chaskipakur jutsannaq runapa contran shäriqta. 

17Tsaymi shonqullächö nirqä: <<Llapanpis tiempuyuqlla kaykaptinqa tiempu 

chämunqam alli ruraq runata y mana alli ruraq runatapis Dios Yaya 
juzgananpaq>>. 

18Tsaynöllam shonqullächö yarparqä: <<Dios Yayam runakunata tantiyatsin 

wätanölla kayanqanta. 

19Runapapis y wätapapis tsayllam destïnun. Llapan kawaqkunam wañuqlla 

kayan. Runapis wätapis ushakaqllam kayan>>. 

20Wañurqa llapantsikmi ushakäshun. Llapantsiktam allpallapita 

ruramashkantsik. Wañurqa llapantsikpis allpallamanmi kutishun. 

21¿Piraq musyan runapa alman ciëluman aywanqanta y wätapa alman patsa 

rurinman yaykunqanta? 

22¿Piraq musyan shamuq watakunachö imanö kananpaq kanqanta? Tsaymi 

runapaqqa mas alli arunqanwan kushishqa kawakunqan. Tsaynö kushishqa 
kawakunqanmi pägun. 

 

Eclesiastés 4 

1Tsaypitam rikashkä kay patsachö poderyuq runakuna qollmi shonqu 

runakunata ñakatsiyanqanta. Pipis mana shoqaptin y mana yanapaptin 
waqaqtam rikashkä. 

2Tsaymi tantiyashkä kawaqkunapitapis wañukuqkuna mas alli kayanqanta. 

3Wañuqkunapita y kawaqkunapitapis mas allim kaykan manaraq yuriqkuna. 

Paykunaqa manam rikäyanraqtsu kay patsachö mana alli ruraykunata. 

4Tsaynöllam rikashkä alli arukuqkunata chikiyanqanta. Tsaynö karmi wayrata 

achkuyta munaqnölla kaykantsik. 

5Runakunam niyan: <<Mana tantiyakuq upa runam makin oqllashqalla kakur 

muchuyman char alläpa ñakanqa>>. 

6Peru noqam sïqa nï: Maytsikata gänar mana jamaypa arunqantsikpa 

rantinmi wallkallata gänarpis jamanqantsik mas alli. Mana jamaypa arurmi 
wayrata achkuyta munaqnölla kaykantsik. 

Kikillan kay mana alli kanqan 

7Tsaypitam mastapis rikashkä. Tsay rikanqäpis manakaqllapaqmi. 

8Rikashkämi wakin kaq runa kikillan kaykar tsurinnaq y wawqinnaq kaykarpis 

mana jamaypa arunqanta. Atskata gänarpis masta mastam gänayta munan. 
Manam ni imaypis yarpantsu tsayläya arunqankuna pipaq quëdananpaq y 
imanir alläpa sufrir arunqantapis. Tsaynö alläpa sufrir arunqanpis 
manakaqllapaqmi. 

9Japallan arunqanpa rantin ishkaq aruyanqanmi mas alli. 

10Ishkaq karqa juknin ishkiptinpis jukninmi shäritsin. Kikillan kaykar 

ishkiptinqa shäritsinanpaq manam pïninpis kantsu. Kikillan runa ishkirqa 
llakipaypaqmi. 

11Tsaynöllam juk cämallachö ishkaq puñur qoñütsinakuyan. Jukllaqlla 

puñurqa ¿imanöparaq qoñunman? 

12Jukllaqllataqa maqarmi vencin. Ishkaq kaptinmi sïqa pipis vencintsu. 

Waskapis kimsapashqaqa fäcilllaqa manam rachintsu. 

Rey kaypis päsaqlla kanqan 

13Mana yachayyuq y yätsikuqta mana chaskiq awkin reypitaqa yachayyuq 

jövinmi waktsa karpis mas alli. 

14Tsay jövinqa awkin reypa rantin yaykuptinmi carcelpita yarqushqa y waktsa 

yurishqa kaptinpis 

15llapan runakuna favornin kayan. 

16Rey kananpaq yaykunqan witsay maytsikaq runakuna favornin kaskirpis 

tiempu päsaskiptinqa contranmi shäriyan. Llapan tsaykunapis wayrata 
achkuyta munaqnöllam kaykan. 

 

Eclesiastés 5 
Dios Yayata prometinqantsikta cumplinapaq yätsinqan 

1 (4.17) Dios Yayapa wajinman aywar alli yarpachakunki tsaychö 

yachakunqaykita cäsunaykipaq. Mana tantiyakuq runakunanö ama kankitsu. 
Paykunaqa sacrificiuta aparpis Dios Yayata manam cäsuyantsu. Mana 
tantiyakurmi jutsata rurayan. 

2 (1) Llutallaqa Dios Yayata ni imatapis ama äninkitsu. Ni yarpayllaykichöpis 

mana cumplinaykipaq kaqtaqa ama äninkitsu. Paymi ciëluchö kaykan y 
qammi kay patsallachö kaykanki. Tsaynö kaykaptinqa mejor upällakunki. 

3 (2) Alläpa yarpachakuqkunam mana allita sueñuyan. Tsaynöllam alläpa 

parlaqkunapis manakaqkunata parlayan. 

4 (3) Mana tantiyakuq runam llutalla änir Dios Yayata rabyatsin. Tsaynö 

kaptinqa Dios Yayata ima äninqaykitapis mana qonqar cumplinki. 

5 (4) Mana cumplinaykipaq kaptinqa ama ni imatapis äninkitsu. 

6 (5) Cuidädutaq Dios Yayata imatapis llutalla prometiskir sacerdötipa 

puntanchö ninkiman: <<Mana shumaq tantiyakurmi änishkä. Manam 
cumpliyta puëdïtsu>>. Tsaynö nir Dios Yayata rabyatsiptikim castigashunki. 

7 (6) Runaqa munanqanta chaskinanpaq yarparmi alläpa parlar llutalla 

imatapis prometikun. Qamqa Dios Yayapita mantsakur ama tsaynö kankitsu. 

Mana alli autoridäkuna kayanqan 

8 (7) Maytsaychöpis waktsakunata alläpa sufritsiyaqta rikar o mana alli 

autoridäkunata rikar ama mantsakäyaytsu. Autoridäkunam tsaynö llutanta 
rurayan mas poderyuq kaq autoridäkuna favornin shäriyaptin. Y tsay 
poderyuq autoridäkunapapis mas mandakuq autoridäkunam favornin 
shäriyan. 

9 (8) Tsaynö autoridäkuna mana allikunata ruraykäyaptinqa ¿nacionnintsik 

allitsakanqatsuraq? Tsaynölla ¿chakra runakunata rey yanapaykantsuraq? 

Arur tarinqantsik ushakaqlla kanqan 

10 (9) Qellaypaq ayrajaqkunaqa tarirpis manam contentakuyantsu. 

Rïcukunam mas rïcuyarpis contentakuyantsu. Tsaynö kayanqanpis 
manakaqllapaqmi. 

11 (10) Imaykantsik mas kaptinmi imaykachöpis mas gastantsik. 

Wananqantsikpita masta katsirpis manam ni ima provëchuta jipintsiktsu, 
sinöqa rikayllam rikantsik. 

12 (11) Aruq runam wallkata o atskata mikurpis kushishqa puñun. Peru rïcu 

runam sïqa imaykanpaqpis yarpachakur puñuytapis puëdintsu. 

13 (12) Kay patsachömi rikashkä rïcu runa imaykata qorinqanpis afanninllapaq 

kanqanta. Tsaymi alläpa llakikuypaq. 

14 (13) Tsay runaqa mana alli negociuman mëtikurmi llapan imaykankunata 

ushaskin. Tsaymi tsurinta dëjapunanpaq imanpis kantsu. 

15 (14) Kay patsaman jinallantsik shamunqantsiknöllam jinallantsik 

aywakushunpis. Aywakur manam imantsiktapis apashuntsu. 

16 (15) Tsaynö kaykaptinqa ¿imapaqtan välin tsayläya sufrir arunqantsikpis? 

Tsaymi llakikuypaq. 

17 (16) Tsaynöllam kawanqantsikyaqqa llakikurnin alläpa yarpachakur, 

nanatsikur y resentïdu kawantsik. 

18 (17) Tsaymi noqapa tantiyaynïpita mikushun, upyashun y kay vïdachö sufrir 

tarinqantsikkunata kushishqa gastashun. Tsaynö kawanqantsikmi päguntsik 
kaykan. 

19 (18) Tsaynö kaptinqa Dios Yaya alistapämanqantsikta mikur upyar 

kushishqa kawashun. Tsaynö kushishqa kawanqantsikmi Dios Yayapa 
bendicionnin. 

20 (19) Kushishqa kawanapaq Dios Yaya yanapamashqam yarpantsiktsu 

imayyaqlla kawanapaq kanqantapis. 

 

Eclesiastés 6 

1Kay patsachö mastapis mana allikunata maytsaychömi rikashkä. 

2Imaykayuq kananpaq y respitashqa kananpaq pitapis Dios Yaya 

yanapanqantam rikashkä. Tsaynö yanapaptinmi ima munanqantapis tarin. 
Tsaynö tarirpis manam kikin probichantsu, sinöqa juklä runakunam 
imaykankunata probichayan. Tsaymi alläpa llakikuypaq. 

3Talvez cäsu kanman juk runa pachak (100) tsuriyuq karpis y atska wata 

kawashqa karpis llakishqalla kawanqan y wañuptin shumaq mana 
pampayanqan. Tsay runapaqqa mas allim kanman karqan manaraq yurir 
shullunö wañuptin. 

4Shulluqa mas allim kaykan manakaqllapaq kashqa karpis, mana 

musyakaylla pampashqa karpis, shutinnaqlla kashqa karpis, 

5atsikyay patsata mana rikashqa karpis y imata mana musyashqa karpis. 

6Tsay runa ishkay waranqa (2,000) wata kawashqa karpis kushishqa mana 

kawakurqa shullu wamrapitapis mas peormi kaykan. Ishkanpis wañukuqllam 
kayan. 

7Runaqa pachallanpaqmi waran waran arun. Peru tsaynö kaptinpis 

wanayninqa manam ni imaypis ushakantsu. 

8Tsaynöllam yachayyuq y mana yachayyuq karpis, waktsa y rïcu karpis 

imallatapis wanantsik. 

9Tsaynö kaykaptinqa imantsikpis kanqallanwan contentakushun. Tsaymi 

mas alli kaykan <<kayta wakta katsïman>> nir mana contentu kanqantsik. 
Mana contentakur kawarqa wayrata achkuyta munaqnöllam kaykantsik. 

10Llapan päsanqantam unaypitana Dios Yaya permïtishqa karqan. Imanö 

kanapaqpis Dios Yayam unaypitana destinarqan. Noqantsikpita mas 

poderösu kaykaptinqa yarpanqannö permïtinqanpita Dios Yayapa contran 
ama parlashuntsu. 

11Alläpa parlarmi mana conviëniqkunata parlantsik. Tsaynö parlarmi ni imata 

jipintsiktsu. 

12Kay patsachö kawanqantsik llantunö päsaqlla kaptin manam ni pipis 

musyantsu noqantsikpaq ima mas alli kanqanta. Tsaynöllam ni pipis 
musyantsu wañukuptin kay patsachö ima päsananpaq kanqantapis. 

 

Eclesiastés 7 
Alli kawanapaq yätsinqankuna 

1Alli runa kanqantsikta pïmaypis parlanqanmi chaniyuq perfümipitapis mas 

alli. Wañunqantsik junaqmi yurinqantsik junaqpitapis mas alli. 

2Ushakaqlla kaykarqa kawanqantsikyaq wañukuqlla kanqantsikta yarpäshun. 

Fiestaman aywanqantsikpa rantinmi mas alli aya täpapukuq aywanqantsik. 

3Asikunqantsikpa rantinmi mas alli waqanqantsik. Llakikurqa qaqllantsik 

jukläyaptinpis shonquntsikchö alli kawanapaq yarpachakuntsik. 

4Yachayyuq runaqa wañuqlla kanqantam tantiyan. Peru mana yachayyuq 

runam sïqa ni imatapis mana yarpachakuypa fiestan fiestan purikun. 

5Mana yachayyuq runa aläbamanqantsikpita mas allim kanman yachayyuq 

runa consejamanqantsik. 

6Mana yachayyuq runaqa shiraka rupar pashtaqnömi llutalla imapitapis 

asikun. Tsaynö kanqanmi manakaqllapaq. 

7Yachayyuq kanqantsikta yarparpis runa majintsikta sufritsirqa mana 

yachayyuqmi kaykantsik. Pipis qarayta chaskipäkurmi mana alli rurayman 
churakan. 

8Ima aruytapis kushishqa qallaykurmi ushaskirqa masraq kushikuntsik. 

Imallapitapis sas piñanqaykipa rantinmi mas alli pacienciakunqayki. 

9Imapitapis sas ama piñakunkitsu. Mana yachayyuq runakunallam tsaynö 

piñanakuyan. 

10Ama ninkitsu: <<¿Imanirraq unayqa imapis mas alli karqan?>> Tsaynö 

nirmi mana yachayyuq runanö parlaykanki. 

11Kay patsachöqa yachayyuq kanqayki allim. Peru yachayyuq kanqaykiwan 

rïcu kanqaykim sïqa mas alli kaykan. 

12Yachayyuq kay y rïcu kaypis imayka peligrupitam tsapäshunki. Tsaymi 

yachayyuq runaqa rïcu runapitapis mas alli kawayta tarin. 

13Dios Yaya wiksütsinqantaqa manam ni pipis derechayta puëdintsu. Tsaymi 

Dios Yaya permïtinqanta shumaq tantiyanki. 

14Tranquïlu kawanapaq permïtishqa kaykaptinqa kushishqa kawakunki. 

Ñakaychö kanapaq permïtishqa kaykaptinqa tantiyanki kushikuypis 
llakikuypis Dios Yayapita kanqanta. Peru waray warantin imanö kanaykipaq 
kanqantapis manam musyankitsu. 

15Kay vïdachömi rikashkä alli runa kaykarpis manaraq höranchö wañuqta. 

Tsaynöllam rikashkä mana alli runa kaykarpis atska wata kawaqta. 

16Ama jutsannaq tukunkitsu ni yachayyuq tukunkitsu. Tsaynö karqa 

kikillaykim mana alliman chanki. 

17Tsaynölla jutsata rurankitsu ni upa kankitsu. Tsaynö karqa kikillaykim 

wañuyta ashinki. 

18Tsay ninqäkunata cäsukuy. Tsaynöpam jutsannaq tukunkitsu ni jutsata 

rurankitsu. Dios Yayapita mantsakur tsaynö kawaptikiqa llapan ruranqaykipis 
allim kanqa. 

19Yachayyuq karmi imayka peligrupita qeshpintsik. Tsaymi markata mandaq 

chunka runakunapitapis yachayyuq runa mas alli kaykan. 

20Kay patsachöqa manam ni pipis kantsu allillata ruraq y jutsata imaypis 

mana ruraqqa. 

21Runakuna llapan niyanqanta ama cäsunkitsu. Tsaynö mana cäsurmi 

serviqniki washayki rimanqantapis musyankitsu. 

22Qampis atska kutim jukpaq rimashkanki. Tsayta manam nëgankimantsu. 

Yachayyuq kananpaq yarpachakunqan 

23Kay patsachö imanir llapan päsanqankunata tantiyanäpaqmi 

yarpachakushkä. Peru mayjina yarpachakurpis manam tantiyayta 
puëdishkätsu. 

24Tantiyanapaqmi alläpa aja. Tsaytam pipis tantiyayta puëdintsu. 

25Tsaynö kaptinpis yachayyuq kanäpaq y llapan päsanqankunata 

tantiyanäpaqmi masraq yarpachakurqä. Tsaynöpam tantiyarqä mana alli kay 
y mana yachayyuq kay mana alli kanqanta. 

26Tsaynöllam tantiyarqä mañösa warmi wañuypitapis mas mantsaypaq 

kanqanta. Tsay warmipa shonqunmi trampanö y rikrankunapis waskawan 
watashqanö. Dios Yaya munanqannö kawaq runam tsaynö warmipita 
witikun. Peru jutsa ruraq runam sïqa tsay warmiwan kakun. 

27Yachatsikuq kar alli yarpachakunqätam kanan nishayki: 

28Kay patsachö imanir llapan päsanqankunata tantiyanäpaq mayjina 

yarpachakurpis manam shumaq tantiyayta puëdïtsu. Peru imanö kaptinpis 
tantiyashkä Dios Yaya munanqannö kawaq runakuna wallkalla 
kayanqantam. Waranqa (1,000) ollqukunapita jukllayllatam tarishkä Dios 
Yaya munanqannö kawaqta. Peru waranqa warmikunapitaqa manam ni 
jukllayllatapis tarishkätsu Dios Yaya munanqannö kawaqta. 

29Tsaynöllam tantiyashkä jutsannaq kawanapaq Dios Yaya 

kamamanqantsikta. Tsaynö kawanapaq kamashqa kaykarmi llutan rurayman 
churakashkantsik. 

 

Eclesiastés 8 

1Yachayyuq kaymi kushikuypaq. Yachayyuq runam imaypis kushishqa 

kaykan. 

2Dios Yayapa puntanchö prometinqaykinölla rey nishunqaykita imaypis 

cäsuy. 

3Reypa contran ama shäriytsu ni mana alli runakuna rurayanqanta ama 

ruraytsu. Reymi tsaynö kaqkunata mana llakipaypa castiganqa. 

4Tsaynöllam rey ninqanta pïmaypis cumplinan. Paytaqa imata ruraptinpis 

manam ni pipis amatsayta puëdintsu. 

5Rey ninqanta cäsukuq runaqa manam castigashqatsu kanqa. Yachayyuq 

karmi rey mandakunqanta imanö cumplinanpaqpis yarpachakun. 

6Cumplinanpaq aja kaptinpis yarpachakur y pacienciakurmi cumplinqa. 

7Peru manam musyankitsu ni pipis willashunkitsu waraykuna ima 

päsananpaq kanqanta. 

8Manam ni pipis wañuypita qeshpintsu ni imay junaq wañunanpaq kanqanta 

akrayta puëdintsu. Wañuypita defendikunaykipaq manam ni ima armapis 
kantsu. Mana alli kanqaykipis manam wañuypita salvashunkitsu. 

9Kay patsachö imanir llapan päsanqankunata tantiyanäpaq yarpachakur y 

runakuna runa majinta imanir sufritsiyanqanta yarpachakurmi tsaykunata 
tantiyashkä. 

Alli runa y mana alli runa imanö kayanqan 

10Tsaynöllam rikashkä wakin runakuna sagrädu templuman aywarpis mana 

allikunata rurayanqanta. Wañuskiptinmi llutan rurayanqantapis qonqaskir 
aläbar pampayan. Tsaymi llakikuypaq. 

11Mana alli ruraq runata jutsanpita sas mana castigayaptinmi wakin kaqpis 

llutanta rurayänanpaq yarpäyanqa. 

12Mana alli ruraq runakuna pachak (100) kuti jutsata rurayaptinpis y atska 

wata kawayaptinpis noqam musyä Dios Yayapita mantsakuqkuna allipaq 
cäsukuyanqanta. 

13Mana alli runaqa Dios Yayapita mana mantsakur manam allitsu kawanqa 

ni atska watatsu kawanqa. Tsaypa rantinmi tsay runa llantu päsaqnölla 
ushakanqa. 

14Rikashkämi alli runakuna jutsa ruraqkunanö alläpa ñakaqta. Tsaynöllam 

rikashkä mana alli runakuna allita ruraqkunanö alli kawaqta. Tsaymi 
llakikuypaq. 

15Tsaykunapaq llakikunqantsikpa rantin kushishqa kawakushun. Kay 

patsachö ñakarpis mikushun, upyashun y kushishqa kawakushun. 

16Kay patsachö imanir llapan päsanqankunata musyayta munarmi shumaq 

yarpachakushkä. Tsaymi rikashkä puñuytapis mana tariypa runakuna 
aruyanqanta. 

17Tsaynöllam tantiyashkä Dios Yaya kay patsachö llapan ruranqanta ni pipis 

mana tantiyanqanta. Imanöpa yarpachakurpis manam tantiyashuntsu. 
Yachayyuq runa <<noqam tantiyä>> nirpis manam rasunpaqa tantiyantsu. 

 

Eclesiastés 9 
Llapantsikpis ushakaqlla kanqantsik 

1Kay patsachö imanir llapan päsanqankunata musyanäpaqmi llapan 

shonqüwan shumaq yarpachakushkä. Tsaynö yarpachakurmi nishkä: Alli 
runa karpis y tantiyakuq runa karpis manam musyantsiktsu arunqantsikman 
Dios Yaya bendicionninta churamunanpaq o mana churamunanpaq 
kanqanta. Tsaynöllam musyantsiktsu waray warantinkuna imanö kanapaq 
kanqantapis. 

2Peru musyantsikmi llapantsik ushakänapaq kanqanta. Ushakäshunmi alli 

runa o mana alli runa karpis, Dios munanqannö kawarpis o pay mana 
munanqannö kawarpis, Diospaq sacrificiuta waykashqa o mana waykashqa 
karpis, jutsannaq o jutsayuq karpis, allita ruranapaq Diosta prometirpis o 
mana prometirpis. 

3Kay patsachö llapan runapis wañukuqlla kanqanmi llakikuypaq. 

<<Wañukurmi ushakäshaq>> nirmi runakuna shonqun munanqannö mana 
allikunata rurayan. 

4Tsaynö kaptinpis wañunqantsikpitaqa kawanqantsikmi mas alli. Parlam nin: 

<<Wañushqa leonpitaqa kawaq allqullapis mas allim>>. 

5Wañunapaq kanqantaqa llapantsikmi musyantsik. Peru wañuskirqa imatapis 

manam musyashunnatsu ni munashunnatsu. Wañuskishqaqa manam pipis 
yarpämäshunnatsu. 

6Tsaynöllam kuyakuq kaynintsikpis, chiki kaynintsikpis y imata 

munanqantsikpis ushakanqa. Tsaymi kay patsachö ni imatapis 
rurashunnatsu. 

7Tsaynö kaykaptinqa kawanqaykiyaq mikuyta kushishqa mikunki y vïnuta 

kushishqa upyanki. Tsaynö ruranqaykim Dios Yaya munanqannö. 

8Manana llakikur alli llatapata shukukur perfümita umaykiman wiñäkunki. 

9Kay patsachö Dios Yaya qaramanqantsik kaway päsaqlla kaykaptinqa 

warmikiwan kuyanakur waran waran kushishqa kawakunki. Tsaynö 
kawanqaykim päguyki kaykan kay patsachö alläpa ñakar arunqaykipita. 

10Tsaymi llapan imaykatapis kushishqa ruranki. Wañuskirqa manam ni imata 

rurankinatsu, yachankinatsu ni musyankinatsu. 

11Kay patsachö ima masta rikanqäta kanan willashayki. Allish cörriqpis 

llallinakuychö manam siempritsu gänan. Mas kallpasapa karpis guërrachö 
manam siempritsu vencin. Mas tantiyakuqpis manam siempritsu imaykayuq. 
Mas alli yarpayyuqpis manam siempritsu mas qellayta gänan. Mas 
yachayyuq karpis manam siempritsu kuyashqa. Llapantsikpam alli o mana 
allipis suertintsik. 

12Tsaynöllam musyantsiktsu imay höra desgracia päsamänapaq kanqanta. 

Mällawan pescäduta illaqpita achkuqnö y toqllawan pishquta illaqpita 
achkuqnömi runatapis desgracia illaqpita päsan. 

13Kay patsachömi juk mastapis rikashkä. Kanan tantiyatsishayki imata 

rikanqäta y imata tantiyanqäta. 

14Rikashkämi juk taksha markachö wallkaqlla runakuna kaykäyaqta. 

Tsaymanmi poderyuq rey atacananpaq chaykur kunchawaskirqan. 
Markaman yaykuyänanpaqmi soldädunkunawan alistakuyarqan. 

15Tsay markachömi yachayyuq waktsa runa täkurqan. Tsay runam 

yachayyuq kar marka majinkunata yätsirqan imanöpapis salvakuyänanpaq. 
Yätsinqannö salvakaskirpis waktsa kaptinmi payta pipis cäsurqannatsu. 

16Tsayta rikarmi nï: Yachayyuq kayqa kallpasapa kanqaykipitapis mas 

allim. Peru yachayyuq kaptinpis waktsa runatam manakaqman churayan y 
shumaq yätsiptinpis manam cäsuyantsu. 

17Mana yachayyuq mandakuq runa jinchi parlanqanpitam mas alli yachayyuq 

runa yachayllapa parlanqan. 

18Alli armapitapis yachayyuq kaymi mas alli. Peru imallatapis pantashqam 

sïqa llapanpis mana alli tikran. 

 

Eclesiastés 10 



1292 

 

 
©  Wycliffe Bible Translators, Inc. 

  
 

 

1Perfümiman qenrash yaykuskir perditsinqannömi mana tantiyakuq runapis 

yachayyuq runa yätsinqanta perditsin. 

2Yachayyuq runam allita yarpan. Peru mana yachayyuq runam sïqa mana 

allita yarpan. 

3Mana yachayyuq runam imata rurarpis llutanta ruran. Tsaymi pïmaypis 

paypaq upa kanqanta niyan. 

4Rey piñapäshuptiki ama rabyakuytsu. Pacienciakurmi piñashqa kaykaqtapis 

päratsinki. 

5Kay patsachömi rikashkä reykuna llutanta rurar 

6mana yachayyuq runata mandakuq churanqanta y yachayyuq runatana 

pitsapakuq kananpaq churayanqanta. 

7Tsaynöllam rikashkä servikuq runakuna patronnö bestiankuna montashqa 

puriykäyaqta y patronkuna servikuqnö chakillapa puriykäyaqta. 

8Uchkuta uchkuqmi kikin tsayman jeqanqa. Perqata paskaqtam culebra 

kaninqa. 

9Rumita llaqllaqmi rumiwan llawakunqa. Yantata tseqtaqmi kikin 

kallapakunqa. 

10Jächa roquyaptin mana afilarmi mas kallpawan walluntsik. Imatapis 

shumaq yarpachakur rurashqam mas alli. 

11Culebra mana kaninanpaq upayätsiyta yachanqanpis kaniptinqa manam 

välintsu. 

12Yachayyuq runa parlanqanmi maypis cäsukuy munay. Peru mana 

yachayyuq runa parlanqanmi ajayaypaq. 

13Mana yachayyuq runam imaypis manakaqkunallata parlan. 

14Payqa manam imaypis upällakuntsu. Waray warantinkuna ima päsananpaq 

kanqanta mana musyaykarqa ¿piraq musyanman wañukuptin ima 
päsananpaq kanqantapis? 

15Qela runam ichikllata aruykarpis jankat pishipan. Tsaymi imata 

rurananpaqpis musyantsu. 

16Juk nacionmi llakipaypaq kaykan mandaqnin rey wamralla kaptin y 

mandäsiqninkunapis fiestata rurarlla kakuyaptin. 

17Juk nacionmi kushikuypaq kaykan mandaqnin rey yachayyuq kaptin. 

Tsaynöllam kushikuypaq kaykan mandäsiqninkunapis upyaman 
churakäyanqanpa rantin kallpan kananpaq höranchö mikuyaptin. 

18Qela runapaqa wajinmi shutuwan ushakan. Mana allitsar rikaraykaptinmi 

juchun. 

19Mikuyqa pacha junta mikunapaqmi. Vïnuqa kushikur upyanapaqmi. 

Qellayqa imaykachöpis gastanapaqmi. 

20Shonqullaykichöpis reypa contran ama yarpaytsu. Japallayki karpis rïcu 

runapa washan ama rimaytsu. Rimaptikiqa yukrisllapis willanqam. 

 

Eclesiastés 11 

1Tantaykita yakuman jitay. Waray warantinmi tsay jitanqaykita tarinki. 

2Tsay ninqannölla kanqanpita pïmaytapis yanapay. Waray warantinkuna 

imapis päsashuptikim qamtapis yanapashunki. 

3Pukutay yanayparaq juntaptinmi tamyamunanpaq kanqanta musyantsik. 

Jacha witsaypa ishkiptin o uraypa ishkiptinpis musyantsikmi ishkinqallanchö 
ushakänanpaq kanqanta. 

4Desiertupita wayra shamuptinmi manaraq murupakunapaq kanqanta 

musyantsik. Lamarpita pukutay shärimuptinmi manaraq cosechanapaq 
kanqanta musyantsik. 

5Peru manam musyantsiktsu wayra maypa aywanqanta, mamanpa 

pachanchö wamra imanö rurakanqanta y imaykatapis kamaq Dios Yaya 
imata ruranqantapis. 

6Tsaynöllam musyantsiktsu punta muruy o qepa muruy mas alli wayunanpaq 

kanqanta. Talvezqa ishkanpis allim wayunqa. Tsaymi puntata y qepatapis 
murupakushun. 

Jövinkunata yätsinqan 

7Atsikyay patsachö kawayqa alläpa kushikuypaqmi. 

8Atska wata kushishqa kawarpis wañurqa manam imaypis atsikyayta 

rikankinatsu. Manam musyankitsu wañukur imanö kanaykipaq kanqantapis. 

9Jövinkuna, jöven kayanqaykiyaq shonquyki munanqannö kushishqa 

kawakuyay. Peru tantiyayay llapan rurayanqaykipitapis Dios Yaya 
juzgayäshunaykipaq kanqanta. 

10Jöven kayanqaykipis päsaqlla kaykaptinqa mana rabyanaypa y jutsata 

mana ruraypa kawakuyay. 

 

Eclesiastés 12 

1Jöven kanqaykiyaq kamamaqnintsik Dios Yaya munanqannö kawanaykipaq 

yarpay. Awkinyaskirqa manam payta serviyta puëdinkinatsu. Kawarpis 
yarpachakurllanam kawanki. 

2Tsaymi rupayta, killata, qoyllurkunata y ima atsikyaqtapis rikayta 

puëdinqaykiyaq y ñawikipis manaraq tutapanqanyaq Dios Yayata serviy. 

3Awkinyaptikim llapan cuerpuyki tsuktsukyanqa. Chankaykim karkaryanqa. 

Kiruykim ushakanqa. Ñawikim tutapanqa. 

4Cällichö büllata rurayaptinpis manam wiyankinatsu. Mulinu jaqraranqantapis 

manam wiyankinatsu. Pishqukuna cantayanqantapis manam wiyankinatsu. 

5Witsaypa aywaytapis mantsankinam. Nänikunapa aywarpis 

ishkinankillanam. Avellano jacha tuktuqnömi aqtsaykipis soquyanqa. 
Chukllush puriqnömi purinkipis. Majaykitapis manam munapankinatsu. 
Wañukurmi imaypis mana kutimuq aywakunki. Cällichömi qorikäyanqa 
waqaraykar pampaq apayäshunaykipaq. 

6Tsaynö kaykaptinqa yuraq qellaypita cadenayki manaraq rachinqanyaq, 

qoripita mankayki manaraq pakinqanyaq, puyñuyki pözu kuchunchö 
manaraq pakinqanyaq y pözupita yakuta jipinaykipaq waskayki manaraq 
rachinqanyaq Dios Yayata servinki. 

7Allpallapita rurashqa karmi cuerpuntsik allpallaman yapay tikranqa. Peru 

Dios Yaya entregamanqantsik almantsikmi sïqa pay kaqman kutikunqa. 

8Noqa yachatsikuqmi nï: <<¡Imaykapis ushakaqllam! ¡Kay patsachö imanir y 

imapaq päsanqankunatapis manam tantiyayta puëdintsiktsu!>> 

Libru ushanan 

9Kay libruta qellqaq runaqa waran waran mas yachayyuq karmi runakunata 

yachanqanman yachatsirqan. Willakuyanqan proverbiukunata qoriskirmi 
maytsikata qellqarqan. Tsaynöllam atska proverbiukunata kikinpa 
yarpayninpita qellqarqan. 

10Palabrakunata shumaq churarmi llapanta qellqarqan. Tsay 

qellqanqankunam llapan rasun kaqlla. 

11Qaruchanö y firmi jawiraq estäcanömi yachayyuqkuna yätsinqankunaqa. 

Tsaynö yätsinanpaqmi Dios Yaya tantiyatsin. Payqa alli mitsikuqmi kaykan. 

12Hïju, juk libruta liyir cuidädutaq kaychö qellqashqa kaykaqpita mas juk 

yachatsikuyta chaskinkiman. Runakunam maytsika librukunata qellqayan. 
Alläpa estudiaypis ajayätsikunmi. 

13Kay llapan yachatsikuyta wiyarmi tantiyanki Dios 

Yayapita mantsakur mandamientunkunata cumplinaykipaq kanqanta. 
Tsaypaqmi kay patsachö runa kawan. 

14Dios Yayam imanöpis kawanqantsikman juzgamäshun. Pakayllapa 

ruranqantsikpitam juzgamäshun. 

Cantar de Cantares 
Cantar de Cantares 1 

1Kaychömi qellqashqa kaykan llapanpitapis mas kuyakuypaq kaq cantukuna. 

Kay cantukunam Salomónpa. 

Punta kaq cantu 
Jipash: 

2¡Shumaq mutsaykiwan mutsaykamay! Kuyamar mutsamanqaykim 

vïnupitapis mas mishkin. 

3Perfümikipa mushkuyninmi mushkupäkuy munay. Shutikipis perfüminö 

kuyakuypaqmi. ¡Tsaymi jipashkunapis alläpa kuyayäshunki! 

4¡Taytay rey, cuartuykiman sas apakallämay! Tsaychömi alläpa kushishqa 

kashun. Vïnuta upyar kushikuypitapis masmi kuyanakur kushikushun. 
¡Rasunpam jipashkuna kuyayäshunki! 

5Jerusalén jipashkuna, zamballa karpis Cedar runakunapa carpankunanö 

kuyakuypaqmi kä. Salomón ruratsinqan cortïnakunanö kuyakuypaqmi kä. 

6Achaywan yanayashqa kanqäta ama rikäpäyämaytsu. Turïkunam 

piñapäyämar üva chakrata täpanäpaq churayämarqan. Tsaymi kikïpa üva 
chakräta cuidashkätsu. 

7Kuyayllapaq jöven, willaykallämay. Üshaykikunata ¿maychötan mitsinki? 

Pullan junaq alläpa achachaptin ¿may llantumantan qatinki? Willamaptikiqa 
manam amïguykikuna mitsikuyanqanchö ashirniki oqrakashqa purishaqtsu. 

Yanasankuna: 

8Llapan jipashkunapitapis mas kuyakuypaq jipash, ashinqayki jöven 

maychöpis kanqanta mana musyarqa üshakunapa llupillanta qatir aywanki 
hasta tarinqaykiyaq. Mitsikuqkunapa tsukllankuna kaqman chaykur 
cabraykikunata mitsikunki. 

Jöven: 

9Kuyayllä, Faraónpa carrëtanta qarachaq fïna yëwanö kuyakuypaqmi 

kaykanki. 

10Arëtikurkuptikiqa alläpa shumaq kuyakuypaqmi qaqllaykipis. Perlas 

wallqata wallqakurkuptikim kuyakuypaq kunkaykipis. 

11Qellaywan adornarmi qori arëtiki ruramushaq. 

Jipash: 

12Kuyanqä rey jamaykanqanyaqmi perfümïpa mushkuyninpis chan. 

13Takshalla wallqaräkunä bolsachö mïrra perfümi pëchullächö kanqannömi 

kuyaynïpis pëchullächö warat puñun. 

14En-gadi üva chakrachö kuyakuypaq alheña waytanömi kuyayllä kaykan. 

Jöven: 

15Kuyayllä, alläpa kuyakuypaqmi shumaq warmi kanki. Kuyakuy munaymi 

kanki. Ñawikipis ishkay palumanömi kuyakuypaq. 

Jipash: 

16Kuyayllä, alläpa kuyakuypaqmi kanki. Alläpa shumaq karmi munapaypaq 

kanki. 

Jöven: 

Verdi qewam cämantsik. 

17Cedru muntim wajintsik. Ciprés jacham llanturämaqnintsik. 

 

Cantar de Cantares 2 
Jipash: 

1Sarónchö rösa waytam kä. Pampachö wiñaq liriu waytam kä. 

Jöven: 

2Kuyakuyllä, kashakunachö liriu waytam kanki. Qammi llapan 

jipashkunapitapis mas kuyakuypaq kanki. 

Jipash: 

3Kuyayllä, jachachö manzäna wayuqnömi llapan jövinkunapitapis mas 

kuyakuypaq kanki. Läduykiman jamaykurqa manam witiyta valorätsu. 
Kuyakuynikipis mishkinömi. 

4Banquëtita ruranqayki wajikimanmi pushamashkanki. Tsaychömi kuyamar 

abrazarämashkanki. 

5Qamta kuyaptiqmi shonqupis shonqunatsu. Päsastawan manzänata sas 

qaramay. 

6Ima alliraq kanman itsuq kaq rikraykita jawnarkatsimaptiki. Ima alliraq 

kanman derëcha kaq rikraykiwan abrazarkamaptiki. 

Jöven: 

7Jerusalén jipashkuna, lluytsukunapa y tarushkunapa shutinchö 

prometiykayällämay kuyayllä puñukashqata mana rikchatsiyänaykipaq. 
Puñuyta teqllanqanyaq puñukutsun. 

Ishkay kaq cantu 
Jipash: 

8¡Kuyakunqä jövinpa voznintam wiyaykä! ¡Paymi shamuykanna! 

¡Jirkakunapam saltaykacharraq shamuykan! 



1298 

 

 
©  Wycliffe Bible Translators, Inc. 

  
 

 

9Kuyakunqä jövinmi lluytsunö. Paymi kuyakuypaq mallwa lluytsunö. ¡Wajï 

waqtanchönam kaykan! ¡Ventänapanam qawaykämun! ¡Rejïllapanam 
rikaykäman! 

Jöven: 

10Kuyayllä, aywakunapaq shäriy. Kuyanqä jipash, saslla aywakushun. 

11Tamya tiempu päsashqanam. Usya tiempuchönam kaykantsik. 

12Entëru jirkakunachömi waytakunapis pushuqararraq tuktun. Cantana 

tiempupis chämushqanam. Kullkushkuna cantayanqanpis maytsaychönam 
wiyakaykan. 

13Hïgus jachakunapis shaqyararraqmi wayun. Üva jachakunapapis 

mushkuyninmi musyatsikaykämunna. Kuyayllä, saslla sharkur aywakushun. 

14Kuyayllä paluma, qaqakunachö y tsunyakunachö amana tsinkaraynatsu. 

Parlanqaykitam wiyayta munä; qaqllaykitam rikayta munä. Parlanqaykim 
wiyay munay. Qaqllaykipis alläpam kuyakuypaq. 

Jövinwan jipash: 

15Üvantsikkunapis shumaqmi tuktuykäyan. Cuidädutaq mallwa atuqkuna 

ushayanman. ¡Tsay atuqkunata wañutsishun! 

Jipash: 

16Kuyamaqnïqa noqallatam kuyaman. Noqapis payllatam kuyä. Paymi liriu 

waytakuna kaqchö mitsikun. 

17Kuyayllä, patsa manaraq waraptin y llantupis manaraq päsaptin 

lluytsunöraq y mallwa lluytsunöraq Beter jirkakunaman kutikallämuy. 

 

Cantar de Cantares 3 
Jipash: 

1Paqaspapis cämächömi shonqü kuyanqan jövinta ashishkä. 

Lamkaykacharpis manam tarishkätsu. 

2Alläpa yarpachakurmi shärikushkä. Markapa aywarmi cällikunachö y 

pläzakunachöpis kuyanqä jövinta ashishkä. Mayjina ashirpis manam 
tarishkätsu. 

3Tsaynö puriykaqtam markata cuidaq wardiakuna tariyämashqa. 

Paykunawan tinkuskirmi tapukur nirqä: <<¿Manaku rikäyällashkanki kuyanqä 
jövinta?>> 

4Paykunapita päsaskirllam kuyakunqäwan tinkushkä. Abrazarkurmi mamäpa 

wajinman apashkä. Chaykatsirmi yurinqä cuartuman yaykatsishkä. 

Jöven: 

5Jerusalén jipashkuna, lluytsukunapa y tarushkunapa shutinchö 

prometiykayällämay kuyayllä puñukashqata mana rikchatsiyänaykipaq. 
Puñuyta teqllanqanyaq puñukutsun. 

Kimsa kaq cantu 
Yanasankuna: 

6Tsunyapita ¿imatan shamuykan? ¿Imatan qoshnirraq shamuykan? Mïrra 

perfüminö, inciensiunö y tukuyläya kuyakuypaq perfümikunanö ¿imatan 
mushkuykämun? 

7¡Tsayqa Salomónpa andasninmi! Soqta chunka (60) soldädukunapa 

chawpillantam shamuykan. Tsay soldädukunam Israelchö valienti kaq 
soldädukuna kayan. 

8Llapanmi espäda üsaq y pelyay yachaq soldädukuna kayan. Paqaspa 

imapis kaptin sas pelyayänanpaqmi tseqllankunallachöna espädatapis 
puritsiyan. 

9Andasnintam Líbanupita apatsimunqan alli kaq qerukunapita rey Salomón 

ruratsishqa. 

10Andasninpa parantinkunam qellaypita. Tsay parantinkunapa jawiräkunaqa 

qoripitam. Reypa jamaränanmi granäti tëlapita. Rurinpam Jerusalén 
warmikuna kushishqa bordayanqan. 

11 Sión warmikuna, ¡shayämuy rey Salomón corönan shukushqa 

shamuykaqta rikäyänaykipaq! Tsay corönatam casarakunan junaq maman 
shukutsishqa. Tsay junaqmi Salomónpa shonqun alläpa kushikushqa. 

 

Cantar de Cantares 4 
Jöven: 

1Kuyayllä, alläpa kuyakuypaq shumaq warmim kanki. Kuyakuy munaymi 

kanki. Ñawikipis vëluyki rurinchö ishkay palumanö kuyakuypaqmi. 
Aqtsaykipis atska cabritukuna Galaad jirkakunachö tushur puriqnöraqmi. 

2Kiruykikunapis majädachö tsayraq armatsishqa y rutushqa yuraq 

üshakunanöraqmi. Parninpa parninpam kuyakuypaq. Manam jukllayllapis 
faltantsu. 

3Shimikipis kuyakuypaqmi puka jïlunöraq. Parlakuynikim imaypis wiyay 

munay. Vëluyki rurinchö qaqllaykipis granadïllanö ishkan lädu kuyakuypaq 
pukam. 

4Kunkaykipis David ruratsinqan törrinömi kuyakuypaq. Kunkaykichö 

wallqaykipis tsay törrichö waranqa (1,000) escüdukuna warkaraqnömi 
warkaraykan. Valienti soldädukunapa escüdun kuyakuypaq kanqannömi 
wallqaykipis kuyakuypaq. 

5Chuchuykipis millïshu mallwa lluytsukuna liriu waytakunapa chawpinchö 

mikuykaqnömi kuyakuypaq. 

6Noqam manaraq patsa waraptin y llantupis manaraq päsaptin mïrra perfümi 

kanqan jirkaman y inciensiu kanqan lömaman aywashaq. 

7¡Kuyayllä, qammi kuyakuypaq kanki! ¡Chaki puntaykipitam uma jirkaykiyaq 

shumaq kanki! 

8Kuyay warmillä, Líbanupita noqaman shamuykullay. Líbano jirkakunachö 

kaykanqaykipita aywakallämuy. Amaná niyanqan jirkakunapita 
aywakallämuy. Senir niyanqan Hermón jankapita aywakallämuy. Leonkuna 
pärayanqan machaypita tigrikuna kayanqan jirkapita aywakallämuy. 

9Kuyay warmillä, qammi shonqü suwaq kanki. Rikarämaptikim shonqüpis 

puruq puruqyanraq. Wallqaykipa watullanwanmi shonqüta suwashkanki. 

10Kuyamanqaykim shonqümanpis chayparaq chan. Kuyamanqaykiqa 

vïnupitapis masmi mishkin. Perfümiwan llushikunqaykipis llapan 
perfümikunapita masmi mushkun. 

11Shimikipis abëjapa mishkinnöraqmi mishkin. Mutsamanqaykipis abëjapa 

mishkinwan lichi mishkiqnöraqmi mishkin. Llatapaykipis Líbanuchö jachapa 
mushkuyninnöraqmi mushkun. 

12Kuyay warmillä, qammi kanki entërunpa circushqa huerta. Qammi kaykanki 

pözuchö tsapashqa yaku. 

13Cuerpuykim granadïlla frütayuq huerta kaykan. Tsay huertachömi 

tukuyläya mishkiq frütakuna, alheña waytakuna y nardo waytakuna kaykan. 

14Tsaychömi kaykan nardo y azafrán, mushkuq cäña y canëla, tukuyläya 

inciensiu jachakuna, mïrra, áloe y wakin kaq mushkuq jachakunapis. 

15Tsay huertata parqunaykipaq pashtaq chuya yakum kanki. Pashtamuq 

yakum kanki. Líbanupita urämuq yakum kanki. 

Jipash: 

16¡Witsaypa aywaq wayra, shumaq wayrämuy! ¡Uraypa aywaq wayra, 

shumaq wayrämuy! ¡Huertäman wayrämur kuyakuypaq mushkuyninta 
kuyaylläman apay! ¡Kuyaylläqa huertanman shamutsun! ¡Frütakunapa 
mishkiq wayuyninta tsaychö mikutsun! 

 

Cantar de Cantares 5 
Jöven: 

1Kuyay warmillä, huertächönam kaykä. Mïrra perfümitawan kuyakuypaq 

mushkuq waytakunatam qoriykä. Panalchö mishkitam yawaykäna. Lichita y 
vïnutam upyaykäna. 

Yanasankuna: 

Amïgukuna, mikuyay, upyayay teqllayanqaykiyaq. 

Chusku kaq cantu 
Jipash: 

2Puñurpis wiyaq wiyaqllam puñurqä. Tsaynö puñuykarmi kuyayllä 

qayakamuqta wiyarqä. 

Jöven: 

¡Kuyakuypaq paluma, punkuykita kichapaykallämay! ¡Umäpis shushallnömi! 
¡Paqaspa shushallmi umäpitapis shutuykan! 

Jipash: 

3Llatapätapis llushtikushqanam kaykä. ¿Yapaytsuraq shukuküman? 

Chakïtapis mayllakushqanam kaykä. ¿Yapaytsuraq polvuwan taqräküman? 

4Kuyanqä jövinmi punku uchkupa makinta jatimurqan. Makinta jatimuptinmi 

shonqüpis tsuktsukyarqanraq. 

5Alläpa kuyarmi jina höra sharkur punkuta kichapurqä. Makïpita dëdüpitam 

mïrra perfümi punkupa trancashqankunaman shuturqan. 

6Punkuta kichanäpaq kuyanqä jöven manam kanaqnatsu. Aywakushqana 

kaptinmi alläpa llakirqä. Ashirpis manam tarirqätsu. Qayakuptïpis manam 
contestamarqantsu. 

7Tsaynö ashir puriykaqtam marka täpaq runakuna tariyämarqan. Paykunam 

maqaskayämar yawarllatana dëjayämashqa. Tsapakunäpaq jakütam 
qechuyämashqa. 

8Jerusalén jipashkuna, qamkunatam rugayaq. Kuyanqä jövinta rikarqa 

willaykuyällay payta kuyarnin qeshyaykanqäta. 

Yanasankuna: 

9Pïmaypitapis mas kuyakuypaq jipash, ¿imanirtan tsay jövinta tsayläya 

kuyanki? Tsaynö encargakayämänaykipaq ¿imanö kaptintan tsayläya 
kuyanki? 

Jipash: 

10Kuyanqä jövinmi shumaq allish chölu. Chunka waranqa (10,000) 

runakunapa chawpinchö karpis reqiypaqmi kaykan. 

11Umanpis qorinöraq kuyakuypaqmi. Qashpa aqtsanpis cuervunö yanam. 

12Ñawinkunapis shumaq kuyakuypaqmi. Lichiwan armakushqa ishkay 

palumakuna pözu lädunchö jamaykaqnömi ñawinkuna. 

13Qaqllanpis mushkuq waytakuna huertachö pushuqaraqnömi. Shiminpis liriu 

waytapita mïrra perfümi shutuqnömi. 

14Makinkunapis jacinto rumikunawan adornashqa qori sortïjanömi. 

Cuerpunpis zafiro rumikunawan adornashqa kuyakuypaq marfilnömi. 

15Chankankunapis qori jawiräkunan jananchö marmolpita rurashqa paranti 

ichiraqnömi. Líbanuchö mas altu kaq cedru jachanömi kuyakuypaq. 

16Parlayninmi imaypis wiyay munay. Paynöqa manam ni pipis kantsu. 

Jerusalén jipashkuna, tsaynö alläpa kuyakuypaqmi kuyanqä jöven. Tsaynömi 
kuyaylläqa. 

 

Cantar de Cantares 6 
Yanasankuna: 

1Pïmaypitapis mas kuyakuypaq jipash, ¿maypatan kuyanqayki jöven 

aywashqa? ¿Maypatan aywanan kashqa? Ashïsiyänaqpaq willayämay. 

Jipash: 

2Kuyaylläqa huertanmanmi urashqa. Mushkuq waytakuna huertanmanmi 

yaykushqa. Huertakuna kaqchö mikunanpaqmi aywashqa. Tsaychömi liriu 
waytakunata pallanqa. 

3Kuyamaqnïqa noqallatam kuyaman. Noqapis payllatam kuyä. Paymi liriu 

waytakuna kaqchö mitsikun. 

Pitsqa kaq cantu 
Jöven: 

4Kuyayllä, qammi Tirsa y Jerusalén markanöpis kuyakuypaq kanki. Atskaq 

soldädukuna guërraman aywayanqan mantsakaypaq kanqannömi 
kuyakuypaq kanqaykipis mantsakaypaq. 

5Ama rikapämaytsu. Rikapämarmi löcuyätsimanki. Aqtsaykipis atska 

cabritukuna Galaad jirkakunachö tushur puriqnömi. 

6Kiruykikunapis majädachö tsayraq armatsishqa yuraq üshakunanöraqmi. 

Parninpa parninpam kuyakuypaq. Manam jukllayllapis faltantsu. 

7Vëluyki rurinchö qaqllaykipis granadïllanömi ishkanläpa kuyakuypaq 

pukanraq. 

8Mandakuq reypa soqta chunka (60) warminkuna kayaptinpis pusaq chunka 

(80) concubïnankuna kayaptinpis y yupaytapis mana puëdiypaq 
jipashninkuna kayaptinpis 

9kuyanqä palumitallämi llapanpitapis mas kuyakuypaq. Paytam mamanpis 

alläpa kuyan. Jipash majinkunapis kuyakuypaq kanqanta rikarmi aläbayan. 
Reypa warminkuna y concubïnankunapis alli warmi kanqantam parlayan. 

Yanasankuna: 

10Manam ni pipis kantsu kuyanqayki jipashnöqa. Waraq lucëru atsikyaqnö y 

killa kuyakuypaq kanqannömi kaykan. Rupay chipakyaqnömi kuyakuypaq 

kaykan. Atskaq soldädukuna guërraman aywayanqan mantsakaypaq 
kanqannömi kuyakuypaq kanqanpis mantsakaypaq kaykan. 

Jöven: 

11Nogal jachakuna kanqan huertamanmi yaykushkä. Tsaymanmi yaykushkä 

mayu kuchun pampa verdiraykaqta rikänäpaq, üva tseqlliykaqta rikänäpaq y 
granadïlla tuktuykaqta rikänäpaq. 

12Tsaychömi illaqpita tantiyaskirqä reypa carrëtanchö kaykaqnöraq. 

Yanasankuna: 

13 (7.1) ¡Kutikallämuy, Sulamita, kutikallämuy! ¡Qamtam rikayta munayaq! 

¡Kutikallämuy! ¡Kutikallämuy! 

Jipash: 

¿Imanö kaykaqtatan rikäyämayta munayanki? 

Yanasankuna: 

¡Campamentuchö tushuykaqtanömi rikayta munayaq! 

 

Cantar de Cantares 7 
Jöven: 

1 (2) Reypa tsurinnöraq jipash, sandaliata shukukurkuptikim chakikipis 

kuyakuypaq. Adornu rurayta yachaqkuna rurayanqan adornunömi 
tseqllaykipis kuyakuypaq. 

2 (3) Pupuykipis alli vïnu junta wiñashqa cöpanömi. Pachaykipis liriu 

waytawan entërunpa tsapashqa trïgu montunashqanömi. 

3 (4) Chuchuykipis kuyakuypaq millïshu mallwa lluytsukunanömi. 

4 (5) Kunkaykipis kuyakuypaq marfilpita rurashqa törrinömi. Ñawikipis 

Hesbón markachö Bat-rabim punku kaqlächö ishkay estanqui yakunömi. 
Senqaykipis Damascuman rikakaq Líbanuchö kuyakuypaq törrinömi. 

5 (6) Umaykipis Carmelo jirkanömi kuyakuypaq. Aqtsaykipis fïnu jïlunö karmi 

reytapis löcuyätsin. 

6 (7) Kuyayllä jipash, alläpa kuyakuypaqmi kanki. Mana dëjaypa 

kuyakuypaqmi kanki. 

7 (8) Palma jacha ichiraqnömi kuyakuypaq jatun kanki. Chuchuykipis palma 

jachapa wayuynin warkaraqnöraqmi. 

8 (9) Wayuyninta pallanäpaqmi palma jachaman lätayta munä. Tsaychömi 

tarishaq sartanpa üvanö chuchuyki kaykaqta, jamayniki poqushqa 
manzänanö mushkuqta 

9 (10) y shimikipis alli vïnunö alläpa mishkiqta. Mutsamaptikim vïnuta 

upyarkuptï kirüta y qallüta mishkiynin usunkätsiqnö kaykan. 

Jipash: 

10 (11) Noqam kuyaynïllapaq kaykä. Paypis lädullächö kaytam munan. 

11 (12) Kuyayllä, markapita saslla yarqushun. Kuyakuypaq mushkuq 

waytakunapa chawpinchö warämushun. 

12 (13) Patsa waraskiptinnam üva chakrakunapa aywashun. Tsaychö 

rikämushun mä üvakuna mukkrunnakush y granadïllapis tuktunnakush. 
Tsaychömi shonqüta entregashayki. 

13 (14) Tsaychömi mandrägoraspa mushkuyninpis mushkunraq. Tsaychömi 

tukuyläya frütakuna kaykan. Kuyayllä, reqinqayki y mana reqinqayki 
frütakunatam tsaychö yawatsishayki. 

 

Cantar de Cantares 8 
Jipash: 

1¡Ima alliraq kanman mamäpa chuchunta chuchur qeshpiq turï kaptiki! 

Tsaynö kaptikim cällichö tinkur mutsaptiqpis ni pï musyapämanmantsu. 

2Makipita jancharkurmi mamäpa wajinman pushaqman. Tsaychömi kuyakuq 

kayta yachatsimankiman. Granadïllata qapiskir yakuwan tallurkurmi mas alli 
kaq vïnuta qaraqman. 

3Ima alliraq kanman itsuq kaq rikraykita jawnarkatsimaptiki. Ima alliraq 

kanman derëcha kaq rikraykiwan abrazarkamaptiki. 

Jöven: 

4Jerusalén jipashkuna, prometiykayällämay kuyayllä puñukashqata mana 

rikchatsiyänaykipaq. Puñuyta teqllanqanyaq puñukutsun. 

Soqta kaq cantu 
Yanasankuna: 

5¡Rikäyay! ¡Tsunyapitam jipash shamuykan kuyayninta abrazashqa! 

Jöven: 

Manzäna jacha chakinchö puñukuykaqtam rikchatsishkaq. Tsaychömi 
mamayki qeshyaq tikrashqa. Tsaychömi mamayki nanakur tsaripukushqa. 

Jipash: 

6Imaypis yarparämänaykipaq shonquykiman churaykallämay. Mana 

qonqämänaykipaq shutïta rikraykiman qellqaykullay. Kuyanakuytaqa 
wañuytanömi ni pipis tsapantsu. Wayllunakuypitapis sepultürapitanö manam 
qeshpintsiktsu. Kuyanakuyqa Dios Yayapita shamuq nina karmi imaypis 
wañuntsu. 

7Kuyanakuytaqa manam lamar ni mayupis wañutsiyta puëdintsu. 

Dëjanakunanpaq rïcu runa llapan riquëzankunata munatsipaptinpis manam 
dëjanakuyantsu. 

Jipashpa turinkuna: 

8Panintsikpa chuchunpis manaraqmi mukrunraqtsu. Pipis ashiq shamuptin 

¿ima nishuntan? 

9Panintsik murällanö kaptinqa qellaypita palaciuta ruratsiqnömi 

adornashwan. Adornarmi punkunö kaptin cedru tablakunawan adornaqnö 
adornashwan. 

Jipash: 

10Noqam murällanö kä. Chuchükunapis rikachakuna törrikunanömi. 

Kuyaylläpa lädunchömi alläpa kushishqa kä. 

11Baal-hamónchömi Salomónpa üva chakran karqan. Tsay chakrantam 

arrendakurqan. Wata wata cosëchata ushaskirmi cada ünu waranqa (1,000) 
qellayta arriendunpita pägayaq. 

12Salomón, tsay runakunapita waranqa qellayta chaskiptikipis y chakra 

cuidaqkunata ishkay pachak (200) qellayta pägayaptikipis noqaqa kikïmi üva 
chakräta rikä. 

Jöven: 

13Huertakunachö jamaq reina, amïgükunam wiyaq wiyaqlla kaykäyan 

parlanqaykita wiyayänanpaq. Noqapis wiyanäpaq imallatapis parlarkallämuy. 

Jipash: 

14Kuyayllä, lluytsunö o tarushnö karpis mushkuykaq jirkakuna jananpa 

cörrimuy. 

Isaías 
Isaías 1 

Judá runakuna jutsasapa kayanqan 

1Kaychömi qellqashqa kaykan Judá nacionchö y capitalnin Jerusalénchö 

täkuq runakunapaq Amozpa tsurin Isaíasta Dios Yaya revelanqan. Dios 
Yayam revelarqan Judá nacionchö Uzías, Jotam, Acaz y Ezequías rey 
kayanqan witsay. 

2Ciëluwan kay patsapis, wiyayay. DIOS YAYAM nin: <<Yashqayäyanqanyaqmi 

wamräkunata kuyar wätashkä. Peru yashqayaskirnam conträ tikrayashqa. 

3Buyispis ämuntam reqin. Ashnupis maychö ämun qaranqantam musyan. 

Peru kuyanqä Israel runakunam sïqa wätaqnin kanqätapis tantiyayantsu>>. 

4¡Allaw jutsasapa runakuna, imanöraq kayanki! Qamkunaqa jutsa 

rurayllachömi kaykäyanki. Jutsa rurayllatam taytaykikunapis 
yachatsiyäshunki. Mana alli ruraq runakuna karmi DIOS 

YAYATA cäsuyankitsu. Israel runakunapa santu Diosnintam 
rabyatsiyashkanki. 

5¿Imanirtan mas castïguta ashiyanki? ¿Imanirtan kananyaq mana cäsukuq 

kayanki? Castigayaptiq umaykikuna pakishqa kaptinmi juiciuykikunapis 
kannatsu. 

6Chaki puntaykikunapita uma jirkaykikunayaq manam sänu kantsu. Entëru 

cuerpuykikunam qerillana, qoyuy qoyuyllana, isquy poqur saksashqa. 
Manam ni pipis jampiyäshushkankitsu ni watarkayäpushushkankitsu. 
Nanayniki päsananpaq aceitillawanpis manam jampiyäshushkankitsu. 

7Nacionnikikunapis tsunyam tikrashqa. Markaykikunatapis rupatsirmi 

ushayashqa. Rikaraykäyaptikim murukuyanqaykitapis juklä runakuna 
mikuyan. Juklä nacionpita shamurmi imaykaykikunatapis chipyat apakuyan. 

8 Siónmi üva chakrachö y melón chakrachö tsunya tsukllanö tikrashqa. 

Soldädukuna tumat kunchawashqa markanö kaptinmi pipis yanapananpaq 
kantsu. 

9Llapanta mandaq DIOS YAYA juk ishkayllatapis kawaykaqta mana 

dëjamashqaqa Sodomanö y Gomorranömi ushakashwan karqan. 

Jutsankunapita arrepentikuyänanpaq ninqan 

10Sodoma autoridänö kaqkuna, DIOS YAYA niyäshunqaykita wiyakuyay. 

Gomorra runakunanö kaqkuna, Diosnintsik yachatsiyäshunqaykita 
cäsukuyay. 

11 DIOS YAYAM nin: <<¿Imapaqnatan maytsika 

sacrificiukunata altarchö waykayanki? Carnërukunata sacrificiupaq 
rupatsiyaptikim ajayashkäna. Wätakunapa wiranta altarchö waykayaptikim 

ajayashkäna. Manam munänatsu törukunapa, üshakunapa ni chïvukunapa 
yawarninta jichar sacrificiupaq waykayanqaykita. 

12¿Imapaqnatan puntämanpis shayämunki? Templüpa patiuntapis jarutakur 

shayämunaykipaq ¿pitan niyäshushkanki? 

13Tsaki mikuy ofrendakunatapis ¿imapaqnatan apayämunki? 

Apayämunqaykipis manakaqllapaqmi kanqa. Inciensiuta 
qoshnïtsiyanqaykipis melanätsimanmi. Llullu killa fiestata rurar jamay 
junaqchö jamayanqayki y wata wata qorikaykur fiestakunata rurayanqaykipis 
jutsasapa kayaptikim gustamantsu. 

14Llullu killa fiestata rurayanqaykita y wata wata fiestakunata rurayanqaykita 

jankatnam ajayashkä. Mananam tsaykunata rikaytapis munänatsu. 

15Makikikunata pallarkur mañakayämaptikipis tumakuskishaqmi. Yapay 

yapay mañakayämaptikipis manam wiyayäshaykinatsu. Qamkunam 
runakuna wañuyänanpaqpis jutsayuq kayanki. 

16<<¡Limpiu kayänaykipaq mayllakuyay! ¡Mana alli ruraynikikunata jaqiyay! 

Mana alli ruraykunata amana rurayaynatsu. 

17Tsaypa rantin allikunallatana rurayay. Demandanakuqkunata shumaq 

patsätsiyay. Ñakaqkunata yanapayay. Waktsayashqakuna 
quëjakuyäshuptiki justiciata rurayay. Viüdakunatapis yanapayay>>. 

18 DIOS YAYAM nin: <<Jutsaykikunapita perdonayänaqpaq kanan parlashun. 

Jutsaykikuna pukanöraq kaptinpis rashtanöraqmi yuraq kayanki. Granätiman 
tiñishqanöraq kaptinpis yuraq millwanöraqmi kayanki. 

19Niyanqaqta cäsukurmi chakraykikunachö mikuy wayuqtapis allin kaqta 

mikuyanki. 

20Peru mana cäsukurmi sïqa guërrachö espädawan wañuyanki>>. DIOS 

YAYAM tsaynö nin. 

Jerusalénta Dios Yaya juzgananpaq ninqan 

21Jerusalén marka, Dios Yayata cäsuq kaykarqa 

¿imanöpatan prostitütanö tikrashkanki? Prostitüta warmi atskaq 
ollqukunawan kakunqannömi qampis atska dioskunata servishkanki. Mas 
unaymi leynïkunata cäsur pïmaytapis yanapar kawarqayki. Peru kananqa 
wañutsikuqmanmi tikrashkanki. 

22Alli qellaynö kashqa karpis kananqa mana väliq qellaynömi kaykanki. Alli 

vïnunö kashqa karpis kananqa yakuta yapashqa vïnunömi kaykanki. 

23Autoridänikikunapis Dios Yayata manam cäsuyantsu. Suwakuqkunata 

jananparmi qarayta chaskipäkuyan. Demandanakuyanqanta 
arreglayänanpaqmi cobrayan. Waktsakunata manam respitatsiyantsu. 
Viüdakuna demandakuyaptinpis manam cäsuyantsu. 



1308 

 

 
©  Wycliffe Bible Translators, Inc. 

  
 

 

24Tsaymi llapanta mandaq DIOS YAYA nin: <<Alläpanam 

rabyatsiyämashkanki. Kananmi sïqa chikiyämaptiki llapaykita 
castigayäshayki. Conträ shäriyaptikim llapaykita ushakätsiyäshayki. 

25Makïtam kanan musyayanki. Taqra kayanqaykitam lejyawan mayllaqnö 

limpiayäshayki. Limpiu kayänaykipaqmi llapan taqraykikunata jichkashaq. 

26<<Unay jueznikikuna alli kayanqannömi yapay alli jueznikikuna kayanqa. 

Tantiyatsiyäshuqnikikunapis unay kanqannömi yapay alli kayanqa. Tsaymi 
Jerusalénpaq niyanqa: <Jerusalénchömi alli ruraq runakuna kayan. 
Tsaychömi Dios Yaya munanqannö kawakuyan> >>. 

27Äninqannöllam Sión runakunata Dios Yaya salvanqa. Jutsankunata 

dëjaskir cäsuyaptinqa manam ushakätsinqanatsu. 

28Peru mana cäsukuqkunawan jutsa ruraqkunam sïqa wañuyanqa. DIOS 

YAYATA mana cäsuqkunam llapan ushakäyanqa. 

29Jerusalén runakuna, encina jachakuna chakinchö y huertakunachö 

ïdulukunata adorayanqaykipitam penqakuyanki. Kuyayanqayki ïdulukunata 
adorayanqaykipitam penqakuyaptiki qaqllaykikunapis pukayanqa. 

30Dios Yaya castigayäshuptiki qarwataykaq encina jachanö y yakunpita 

tsakiq huertanömi kayanki. 

31Tsaki oqshaman chispa shikwar rupanqannömi kallpasapa runatapis Dios 

Yaya ushakätsinqa. Mana wañuq nina imaykata ushanqannömi tsay runata 
imayka ruranqantawan ushakätsinqa. 

 

Isaías 2 
Jerusalénman Diosta adoraq aywayänanpaq ninqan 

Miqueas 4.1-3 

1Kaychömi qellqashqa kaykan Amóspa tsurin Isaíasta Dios Yaya revelanqan. 

Tsay revelacionchömi rikätsirqan shamuq watakunachö Judá nación y 
Jerusalén marka imanö kananpaq kanqanta. 

2Shamuq watakunachömi DIOS YAYAPA wajin kaykanqan lömaqa wakin 

lömakunapita mas respitashqa kanqa. Tsaymanmi maytsay 
nacionkunapitapis Dios Yayata adoraq aywayanqa. 

3Tsaynöllam Sión lömapita DIOS YAYAPA yachatsikuyninta maytsayman 

apayanqa. Jerusalénpitam maytsaymanpis palabranta willakuyanqa. 
Maytsay nacionpita runakuna aywarmi niyanqa: <<DIOS YAYA akranqan 
lömaman llapantsik witsäshun. Jacobpita miraq runakuna 
confiakuyanqan DIOS YAYAPA wajinman yaykushun. Tsaychömi kikin 
yachatsimäshun mandamientunkunata imanö cumplinapaq kanqanta. 
Tsaynöpam pay munanqannö llapantsik kawakushun>>. 

4Atska nación runakuna piñanakuyaptinpis DIOS YAYAM justiciata ruranqa. 

Tsay nacionkuna jatun kayaptinpis paymi juzganqa. Juk markawan juk 
markapis guërrata manam rurayanqanatsu. Guërrachö pelyayänanpaqpis 
manam previnikuyanqanatsu. Maytsaychö runakunapis espädankunapitam 
planchonkunata ruratsiyanqa. Lanzankunapitanam ösita ruratsiyanqa. 

5Jacobpita miraqkuna, shayämuy. DIOS YAYA ninqanta cäsur kawakushun. 

Mana cäsukuqkunata castigananpaq ninqan 

6Dios Yaya, kuyanqayki runakunam rupay yarqamunan kaqlächö täkuq 

runakunanö adivinarnin suerti qatiyta yachakuyashqa. Tsaynöllam filisteo 
runakunanö brüju kaytapis yachakuyashqa. Juklä runakunawan tallukarmi 
paykunanö mana allikunata rurar kaykäyan. Tsaynö kayaptinmi Jacobpita 
miraq kuyanqayki runakunata dëjashkanki. 

7Judá nacionchö runakunapam qorinkuna, qellayninkuna y imaykaläya 

riquëzankunapis atska. Bestiankuna y guërra carrëtankunam yupayta mana 
puëdiypaq kayan. 

8Tsaynöllam maytsaychöpis ïdulunkunata rurayashqa. Kikinkuna rurayanqan 

ïdulukunatam qonqurikuykur adoraykäyan. 

9Tsaynö rurarmi penqakushqa kaykäyan. Taytay, paykunata ama 

perdonaytsu. 

10¡Qaqakunachö uchkukunaman y allpakunaman tsinkakuyay! ¡Mantsaypaq, 

chipakyaykaq y poderyuq DIOS YAYAPITA tsinkakuyay! 

11Allish tukuqkunatam penqakuyman churanqa. Orgullösukunatam 

rugakatsinqa. Tsay junaqmi DIOS YAYALLATA pïmaypis alabayanqa. 

12Llapanta mandaq DIOS YAYA castiganan junaqmi orgullösukunata, mana 

cäsukuqkunata y allish tukuqkunatapis tsoqpakatsinqa. 

13Dios Yayam Líbanuchö cedru qerukunata y Basánchö encina qerukunata 

ushakätsinqa. 

14Altu jirkakunata jatun pirushkunatam ushakätsinqa. 

15Tsinkakuyänanpaq ruratsiyanqan jatusaq törrikunatam ushakätsinqa. 

Marka tsaparaq murällakunatam ushakätsinqa. 

16Tarsispita shamuq kuyakuypaq büquikunatam ushakätsinqa. 

17Allish tukuqkunatam penqakuyman churanqa. Orgullösukunatam 

manakaqman churanqa. Tsay junaqqa DIOS YAYALLATAM pïmaypis 
alabayanqa. 

18Tsay witsaymi runakuna adorayanqan llapan ïdulukunata ushakätsinqa. 



1310 

 

 
©  Wycliffe Bible Translators, Inc. 

  
 

 

19Mantsakaypaq, chipakyaykaq y poderyuq DIOS YAYA runakunata 

castigananpaqmi kay patsaman shamunqa. Tsayta rikarmi alläpa mantsakar 
qaqachö uchkunkunaman y patsa rurinmanpis tsinkakuyanqa. 

20Tsay junaqqa qoripita qellaypita rurayanqan ïdulunkunata manana 

adorarmi ukushkuna y tsiktsikuna pärayänan uchkukunaman jitariyanqa. 

21Tsaypitam alläpa mantsakar qaqakunachö uchkunkunaman y 

machaykunaman tsinkakuyanqa. Chipakyarraq poderyuq DIOS 

YAYA castigananpaq shamuykaqta rikarmi tsaynö tsinkakuyanqa. 

22Runakunaman amana confiakuyaynatsu. Runakunam jamaynö ushakaqlla 

kayan. 

 

Isaías 3 
Judá runakunawan Jerusalén runakuna castigashqa kayänanpaq ninqan 

1¡Kay niyanqaqta llapayki cäsukuyay! Llapanta mandaq DIOS YAYAM Judá 

nacionta dëjaskinqa. Jerusalén markatapis mananam yanapanqanatsu. 
Tsaymi tsaychö täkuqkuna mikuyänanpaq mikuypis ni upyayänanpaq 
yakupis kanqanatsu. 

2Tsaynöllam kayanqanatsu valienti runakunawan soldädukuna, juezkunawan 

profëtakuna, adivïnukunawan mayor runakuna, 

3mandakuq capitankunawan reqishqa runakuna, yätsikuqkuna, alli 

yachayyuqkuna ni brüjukunapis. 

4Mandaqninkuna kayänanpaqmi tsayraq yachakuq jövinkunallata y 

wamrakunallata churayanqa. 

5Kikinkunapuram alläpa chikinakur kawayanqa. Vecïnunkunawanmi juknin 

jukninwan maqanakuyanqa. Jövinkunam awkinkunata mana respitar 
chikiyanqa. Despreciashqa runakunam yachaq runakunapa contran 
shäriyanqa. 

6Tsaymi taytanpa wajinchö kaykaq wawqinta ninqa: <<Qampam 

shukukunaykipaq llatapaykipis kaykanraq. Mana alli kawaypita 
jipiykayällämänaykipaq mandaqnïkuna kaykullay>>. 

7Peru wawqinnam jurarnin ninqa: <<¿Imapaqtan änishaykipis? Noqapapis 

manam mikuynï ni llatapäpis kantsu. Kay markachö mandakuq kanäpaq ama 
churayämaytsu>>. 

8Jerusalén markam ushakätsishqa kanqa. Judá nación runakunam alläpa 

mana alli kawayman chäyanqa. Tsaynömi ñakayanqa manakaqkunata 
parlayanqanpita y llutankunata rurayanqanpita. Tsaynöpam paykuna DIOS 

YAYAPA contran tikrayashqa. 

9Jutsata rurayanqantam qaqllan musyatsikun. Jutsata rurarpis manam 

penqakuyantsu. Sodoma runakunapa jutsankunanömi jutsankuna 
maytsayman musyakan. ¡Allaw, kikinkunam achäquita ashiyashqa! 

10Peru alli ruraq runaqa allita ruranqanpitam kushishqa kawanqa. 

11Jutsa ruraqkunaqa ¡imanöraq kayanqa! Paykunaqa alläpam ñakayanqa. 

Mana allita rurayanqanmanmi castigashqa kayanqa. 

12Kuyanqä runakuna, mandaqnikikunam pantatsiyäshurniki llutanta 

ruratsiyäshunki. Ñakatsiyäshuqnikikunam wamranölla kaykäyan. 
Autoridänikikunapis warmikunallam kaykäyan. 

13Kuyanqan runankunata juzgananpaqmi DIOS YAYA kaykan. 

14Tsaymi mayor runakunata y mandakuqkunata DIOS YAYA qayaskatsir 

ninqa: <<Qamkunam üva chakräta jankat ushaykäyanki. Waktsakunata 
suwapurmi wajikikunaman qoriykäyanki. 

15Kuyanqä runakunata ¿imanirtan tsaynö ñakatsiyanki? Waktsakunata 

¿imanirtan tsaynö allqutsäkuyanki? Llapanta mandaq DIOS YAYA karmi nï>>. 

Jerusalén warmikunata castigananpaq ninqan 

16Mastam DIOS YAYA nin: <<Sión warmikunam alläpa allish tukur 

nikachaykacharraq puriyan. Qeptsiparmi rikapäyäshunki. Chakinkunaman 
watäyanqan adornunkuna wiyakänanpaqmi tushuykacharraq puriyan. 

17Tsaynö kayanqanpita qaracha qeshyaywan castigaptïmi qara putuyashqa 

penqakuypaq puriyanqa>>. 

18Jerusalén warmikunata Dios Yaya castigarmi ushakätsinqa chakinkunachö 

shukuräyanqan adornunkunata, ganchunkunata y coröna rikuq 
adornunkunata, 

19wallqankunata y pulcërankunata, reducïllankunata 

20y umankuna tsapäkuyänankunata, chakinkunaman watäkuyänan 

pulcërankunata y shumaq awashqa wachukunkunata, perfüminkunata y 
suertipaq katsiyanqan wayrurunkunata, 

21sortïjankunata y senqankunaman churayänan arëtinkunata, 

22kuyakuypaq shumaq llatapankunata y pañulunninkunata, vëlunkunata y 

cartërankunata, 

23espëjunkunata y fïnu tëlankunata, umankuna watäkuyänan tëlakunata y 

tikpi jakunkunatapis. 

24Tsay witsaymi perfümiwan mushküyanqanpa rantin alläpa asyäyanqa. 

Wachukupa rantinmi waskallana kanqa. Shumaq piltakushqa kayanqanpa 
rantinmi aqtsannaq qara putu kayanqa. Alli llatapakunata shukukuyanqanpa 

rantinmi lütu llatapatana shukukuyanqa. Qaqllankunapis kuyakuypaq 
kanqanpa rantinmi melanaypaq qeri ushashqa kayanqa. 

25Jerusalénchö täkuq ollqukunatam espädawan wañutsiyanqa. Pelyay 

yachaqkunapis guërrachömi ushakäyanqa. 

26Markaman yaykuna punkukunam waqakuypaq y llakikuypaq kanqa. 

Jerusalén markapis ollqun dëjashqa warminömi kanqa. 

 

Isaías 4 

1Tsay witsaymi wallkaqllana kawaykar quëdayanqa. Tsaymi qanchis 

warmikuna juk runallata rugar niyanqa: <<Mikuyänäpaq kikïkunam 
arukuyäshaq. Llatapäkunapis kikïkunam rurakuyäshaq. Peru japalläkuna 
kayanqäta pipis mana musyapäyämänanpaq qojäkuna kaykullay>>. 

Shamuq watakunachö kushishqa kawayänanpaq ninqan 

2Tsay witsay DIOS YAYA tseqllitsimunqanmi alläpa kuyakuypaq y 

kushikuypaq kanqa. Mikuy alli poquptinmi kawaykar quëdaqkuna kushishqa 
y respitashqa kawakuyanqa. 

3Tsaymi Sión lömachö quëdaqkunapaq y Jerusalénchö dëjayanqan 

kaqkunapaq runakuna niyanqa: <<Paykunam Dios Yayata 
serviq santu runakuna kayan>>. Tsay niyanqannömi kanqa llapanpis 
Jerusalénchö padronashqa kaqkuna. 

4Jerusalén runakunata Dios Yaya castigarmi jutsa ruraq kayninkunata y 

wañutsikuq kayninkunata limpianqa. 

5Tsaypitam Sión lömata y tsaychö qorikashqa runakunata yana pukutaywan 

tsapanqa. Tsay pukutaymi jatun carpa mashtaraqnö paykunata tsaparanqa. 
Paqaspanam lunyaykaq ninata yuritsimunqa. Tsay jananchömi Dios Yayapa 
chipakyaynin kanqa. 

6Tsaynöpam achaypis rupanqatsu ni tamyapis oqunqatsu ni shukukuypis 

apanqatsu. 

 

Isaías 5 
Judá nacionta üva chakraman iwalatsinqan 

1Amïgüpa shutinchömi üva chakrapaq cantashaq: Amïgüpam lömachö alli 

wayuq üva chakran karqan. 

2Rumikunata pallarmi shumaq corralarqan. Alli ñawiyuq üva plantakunatam 

tsayman plantarqan. Üva chakra chawpinchömi täpananpaq törrita 
ruratsirqan. Üvata pallaskir jarunanpaqmi rumikunawan pözuta rurarqan. 
Amïgümi üvan mishkiqta wayunanpaq kanqanta yarparqan. Peru tsaynö 
yarpaykaptinmi üvan puchquta wayurqan. 

3Tsaymi chakrapa ämun nin: <<Jerusalén y Judá runakuna, kanan mä 

niyämay. ¿Üvata plantanqäku o noqaku mana allita rurashkä? 

4Üvata plantar ¿imatatan mas ruräman karqan? ¿Imaraq faltashqa tsay 

plantaman wiñänäpaq? Noqam yarparqä mishkiqta üva wayunanpaq 
kanqanta. Peru allita plantaykaptïmi puchquqta wayushqa. 

5<<Kananmi willashayki üva huertäta imata ruranäpaq yarpanqäta. Däñu 

ushananpaq manam cuidashaqnatsu. Jarutakuyänanpaqmi murällantapis 
juchuskatsishaq. 

6Tsunya mana ima kaqtam dëjashaq. Manam ni pipis llawmipanqatsu ni 

uryapanqatsu. Kashallanam jankat juntanqa. Mana tamyamunanpaqmi 
pukutaytapis mandashaq>>. 

7Llapanta mandaq DIOS YAYAPA üva chakranmi Israel y Judá runakuna 

kayan. DIOS YAYA paykunata kuyar leyninkunata cumpliyänanpaq nikaptinpis 
wañutsinakuyllachömi kayan. Yanapanakuyänanpaq nikaptinpis ñakaqkuna 
waqayanqallanmi wiyakan. 

Judá runakunata castigananpaq ninqan 

8¡Allaw, imanöraq kayanki, maytsaychöpis wajikunata rantiqkuna! 

Huertakunatapis masta masta rantirmi llapanpa ämun kayanki. Entëru 
nacionchöpis ¿qamkunallanaku takuyta munayanki? 

9Llapanta mandaq DIOS YAYAM nimashqa: <<Maytsika wajikunam 

ushakäyanqa. Mayjina jatusaq ni kuyakuypaq kaptinpis manam ni pï 
täkunqanatsu. 

10Kimsa hectaria üvapitam juk puyñullapaq vïnu yarqunqa. Chunka costal 

trïgu muruta mururpis juk costalllatam qoriyanqa>>. 

11¡Allaw, imanöraq kayanqa tsaka tsakapita upyaqkuna! Paykunam vïnuta 

yawarkur warat qoyatpis upyar kaykäyan. 

12Atska vïnuta upyar fiestata rurayanqanchömi arpata, salteriuta, cäjata, 

lawtata töcayanqan wiyakan. Peru DIOS YAYA castigananpaq kanqantaqa 
manam ni ichikllatapis yarpäyantsu. 

13Mana tantiyakuq kayanqanpitam kuyanqä runakunata juklä nacionman 

prësu apayanqa. Llapan runakunawan mandaqninkunam mallaqaywan y 
yakunaywan wañuyanqa. 

14Mandakuq autoridäkunatawan patsan runakunatapis sepultüram shiminta 

äyarkur millpunqa. Fiestachö kushishqa kaykaqtam llapantapis tsaynö 
millpuskinqa. 

15Tsayraqmi allish tukuqkunapis penqakur umpuräyanqa. 

16Pïmaymi musyayanqa llapanta mandaq DIOS 

YAYA jutsannaq santu kanqanta. 

17Juchutsishqa markakunachö pipis manana täkuptinmi qewallana wiñanqa. 

Tsaymi tsay markakuna kanqanchö üshakunata cabrakunata mitsikuyanqa. 

18¡Allaw, imanöraq kayanqa llullakuy mana alli costumbrita apamuqkuna! 

Paykunam waskawan qarachaqnö tukuyläya mana allikunata apaykäyämun. 

19Paykunam niyan: <<Israel runakunapa santu Diosnin castigamaynintsikta 

munarqa mä sas castigamäshun. Desgraciata apamuyta munarqa sas 
apamutsun. Imanö castigamänapaq kanqanta musyaytam munayä>>. 

20¡Allaw, imanöraq kayanqa mana alli kaqta <<allim>> niqkuna y alli kaqta 

<<manam allitsu>> niqkuna! Tsaynö karmi atsikyaqtapis <<tutapan>> niyan. 
Tutapaytapis <<atsikyanmi>> niyan. Ayaqtapis <<mishkinmi>> niyan y 
mishkiqtapis <<ayanmi>> niyan. 

21¡Allaw, imanöraq kayanqa yachaq tukuqkuna! Paykunaqa 

kikillankunapaqmi yachayyuq kayan. 

22¡Allaw, imanöraq kayanqa waran waran upyaqkuna, machätsikuqkunata 

tallurkur tallurkur upyaqkuna! 

23Qellaypaq raykum jutsayuqtapis <<jutsannaqmi>> niyan. Jutsannaqtapis 

<<jutsayuqmi>> niyan. 

24Llapanta mandaq DIOS YAYAPA leyninkunata manam cäsuyantsu. Israel 

runakunapa santu Diosninpa palabrantam manakaqman churayan. Tsaymi 
tsaki jachapa raprankunata laqwaypa laqwar nina rupaqnö Dios Yaya 
paykunata ushakätsinqa. Tsaynöllam tsaki oqshata nina rupaqnö 
ushakätsinqa. Jawan ismushqa jacha ushakanqannö y waytan shushur 
allpaman tikranqannömi ushakäyanqa. 

25 DIOS YAYAM alläpa rabyashqa kaykan. Kuyanqan runankuna kashqapis 

castigamänapaq alistakushqanam kaykan. Tsayta musyarmi jirkakunapis 
alläpa tsuktsukyäyan. Wañutsinqan runakunatapis cällikunamanmi 
jitariyanqa. Castigamashqapis Dios Yayapa rabyaynin manam päsanqatsu. 
Kanqallanmi castigamänapaq rikaraykämantsik. 

26Dios Yayam karu nacionchö täkuq runakunata bandërawan sëñasllapa 

qayanqa. Mayjina karuchö täkuqkunamanmi wichyakunqa. Qayakunqanta 
wiyarmi maytsaypitapis atacamänapaq sas shayämunqa. 

27Tsay runakunam pishipayanqatsu ni ishkiyanqatsu. Manam puñuyanqatsu 

ni puñunäyanqatsu. Wachukunkunapis manam paskakanqatsu ni 
llanqinkunapis rachinqatsu. 

28Flëchankunapis awjanö puncham kanqa. Flëchakuyänankunapis 

previnishqallanam kanqa. Bestiankunapa shillunkunapis chukru ruminömi 
kanqa. Carrëtankunapa ruëdankunapis shukukuynöraqmi tumanqa. 

29Tsay runakunam alläpa qayaykachar atacamäshun. Leonkuna 

qayaräyanqannöraqmi wiyakanqa. Wätakunata leonkuna apayanqannömi 
prësu apamäshun. 

30Tsay runakunam atacamäshun bunyaypa bunyar lamar kuchunman 

chaqnö. Patsapis tutapaqnöraq kaptinmi junaq kanqanpis musyakanqatsu. 

 

Isaías 6 
Isaíasta Dios Yaya qayanqan 

1Rey Uzías wañunqan watachömi Dios Yayata rikarqä ciëluchö kuyakuypaq 

trönunchö jamaykämuqta. Tsay trönunpitam llatapanpa puntan templu junta 
karqan. 

2Jamaykämunqan jananpam serafín angelkuna kaykäyarqan. Tsay serafín 

angelkunam cada ünu soqta riprayuq kayarqan. Ishkay riprankunawanmi 
qaqllankunata tsapakuyarqan. Ishkaywanmi chakinkunata tsapakuyarqan. 
Ishkay kaqwannam päriyarqan. 

3Paykunam juknin juknin niyarqan: <<¡Santu, santu, santu! ¡Llapanta 

mandaq DIOS YAYAM santu! ¡Paypa poderninqa maytsaychömi!>> 

4Tsaynö niyanqan wiyakämuptinmi templupa punkunkunapis tsuktsukyarqan 

y qoshnipis templuman juntaskirqan. 

5Tsaymi alläpa mantsakar nirqä: <<¡Ay taytallay, tayta! ¡Kananqa 

wañushaqchi! ¡Llutankunata parlaq kaykar y manakaqkunata parlaq 
runakunawan tallukaykarmi mandakuq Reyta rikaykushkä! ¡Paymi llapanta 
mandaq DIOS YAYA!>> 

6Tsaynö parlaykaptïmi juk ángel serafín noqa kaqman pärimurqan. 

Paymi altarpita jipimunqan rawraykaq shanshata tenäzawan apamurqan. 

7Tsay shanshata shimïman töpatsirmi nimarqan: <<Kay shansha shimikita 

töpaptinmi tukuyläya jutsaykipita perdonashqana kanki>>. 

8Tsaypitanam DIOS YAYA parlamuqta wiyarqä: <<Willakuq aywananpaq 

¿pillataraq mandashaq? ¿Pillaraq willakuqnintsik kanqa?>> Tsaymi nirqä: 
<<Taytay, kaychömi kaykä. Noqam aywashaq>>. 

9Tsaynö niptïmi nimarqan: <<Aywar tsay runakunata niy: <Mayjina wiyarpis 

manam tantiyayankitsu. Mayjina rikarpis manam cuentata qokuyankitsu>. 

10<<Tsay runakunapa shonqunkunata chukruyätsiy. Rinrinkunatapis 

upayätsiy. Ñawinkunatapis qaprayätsiy. Tsaynöpam mana rikar, mana wiyar, 

mana tantiyar jutsankunata dëjayanqatsu. Tsaynö kayaptinmi noqapis 
kutikätsishaqtsu>>. 

11Tsaynö nimaptinmi tapurqä: <<Dios Yaya, ¿imayyaqtan tsaynö 

willakushaq?>> Tsaymi nimarqan: <<Tsaynö willakunki markakuna 
ushakäyaptin ni juk runallapis wajinchö mana täkuyanqanyaq y 
chakrakunapis tsunya tikranqanyaq. 

12Tsaynölla willakunki runakunata jukläman prësu apatsinqäyaq y kay nación 

jankat tsunyanqanyaq. 

13<<Kay nacionchö cada chunka runakunapita jukllayllapis quëdaptinqa 

yapaymi ushakätsishaq. Tsaynö kaptinpis roble jachata y encina jachata 
walluyaptin troncun quëdanqannöllam noqa akranqä runakuna wallkaqllapis 
quëdayanqa. Troncunpita tseqllimuqnömi juk ishkay kawaykar 
quëdaqkunapita yapay mirayanqa. Tsay runakunam cäsuyämanqa>>. 

 

Isaías 7 
Acazta Isaías willanqan 

1Jotampa tsurin y Uzíaspa willkan Acaz Judá nacionpa mandakuqnin rey 

kaykaptinmi Siria nacionpa mandakuqnin rey Rezínwan Israel nacionpa 
mandakuqnin rey Peka soldädunkunawan aywayarqan Jerusalénta 
atacayänanpaq. Pekam Remalíaspa tsurin karqan. Peru mayjina atacarpis 
manam venciyta puëdiyarqantsu. Kaychömi qellqashqa kaykan manaraq 
atacayaptin imanö kanqan. 

2Rey Acaztam ayllunkunatawan willar niyarqan: <<Siria nación runakunam 

Efraín runakunawan willanakuyashqa atacamänapaq>>. Tsaynö niyaptinmi 
rey Acaz y mandakunqan runakunapis mantsakar jachakuna wayrawan 
kuyuqnöraq tsuktsukyäyarqan. 

3Tsaymi Isaíasta DIOS YAYA nirqan: <<Wamrayki Sear-jasubta pusharkur 

ayway rey Acazwan tinkunaykipaq. Paywanmi tinkunki jana kaq estanquipita 
yaku yarqamuq sekyachö. Tsay estanquiqa Taqshakuna Pampaman näni 
aywaqchömi kaykan. 

4<<Tinkuskir reyta ninki: <Siria nacionpa mandakuqnin rey Rezínwan Israel 

nacionpa mandakuqnin rey Peka qampaq alläpa rabyashqa kayaptinpis ama 
yarpachakuytsu ni llakikuytsu. Paykunam mayjina rabyarpis mitsushqa tisun 
qoshniykaqnölla kaykäyan. 

5<< <Tsay reykunam ushakätsishunaykipaq willanakur niyashqa: 

6<<Judá runakunata atacashun. Venciskir tsay nacionpa mandakuqnin rey 

kananpaq Tabeelpa tsurinta churashun>>. 

7<< <Paykuna tsaynö yarpäyaptinpis poderninchö katsimaqnintsik DIOS 

YAYAM nin: << <¡Yarpäyanqannöqa manam imay päsanqatsu ni imapis 
kanqatsu! 

8Siria nacionpa capitalninmi Damasco markalla. Damasco markachö 

mandakuq reymi Rezínlla. Kananpita soqta chunka pitsqa (65) watachömi 
Efraín nación jankat ushakanqa. 

9Efraín nacionpa capitalninmi Samaria markalla. Y Samaria markachö 

mandakuq reymi Remalíaspa tsurinlla. Ninqäta mana creyirmi qamkunapis 
ushakäyanki> >>. 

Emanuel yurinanpaq willakunqan 

10 DIOS YAYAM mastapis Acazta nirqan: 

11<<Ninqäta cumplinäpaq kanqanta musyanaykipaq mañamay juk señalta 

rikätsinaqpaq. Mañamanqayki señaltam kay patsachöpis ciëluchöpis 
rikätsishayki>>. 

12Tsaymi Acaz nirqan: <<Noqa manam ima señaltapis mañashaqtsu ni DIOS 

YAYATA pruëbaman churashaqtsu>>. 

13Niptinmi Isaías nirqan: <<Davidpita miraq Acaz, kanan shumaq wiyamay. 

Llapan mandäsishuqniki castaykikunawan runakunata rabyatsir ¿manaku 
contentu kayanki? Kananqa ¿Dios Yayatapis rabyatsiytaku munaykäyanki? 

14Kananqa kikin DIOS YAYAM señalta rikätsiyäshunki. Juk doncëlla jipashmi 

ollqu wamrata qeshyakunqa. Tsay wamrapa shutinmi churanqa Emanuelta. 

15Tsay wamraqa yarpayninman manaraq charmi mantequïllatawan abëjapa 

mishkinllata mikunqa. 

16Tsay witsaymi mantsanqayki ishkay reykunapa nacionninkuna 

ushakäyanqa. 

17<<DIOS YAYA alläpa ñakaykunata kachamuptinmi qampis, mandakunqayki 

runakunapis y llapan castaykikunapis alläpa ñakayanki. Efraín runakunawan 
Judá runakuna rakikäyanqan junaqpita kananyaq manam imaypis runakuna 
tsaynö ñakayashqatsu. Tsay ñakatsiyäshuqnikiqa Asiria nacionpa 
mandakuqnin reymi kanqa. 

18<<Tsay witsaymi DIOS YAYA Egipto runakunata maytsika pawrätanöraq y 

Asiria runakunata abëjatanöraq kachamunqa. 

19Paykuna shamurmi tsunya raqrakunaman, machaykunaman, kasha 

muntikunaman y wätakuna yakuta upyakuyänan partikunaman 
churanakuyanqa. 

20<<Shayämunanpaqmi Éufrates mayu tsimpanpita Asiria nacionpa 

mandakuqnin reyta y soldädunkunatapis Dios Yaya contratamunqa. 

Venciyäshurnikim kawaykar quëdaqkunata alläpa penqakatsirnin 
aqtsankunata, shaprankunata y penqayninchö shaprankunatapis rutuyanqa. 

21<<Tsay witsaymi kawaykar quëdaqkuna juk wäkata y ishkay üshata 

wätayanqa. 

22Runakuna wallkaqlla kayaptinmi lichita upyayänanpaq y mantequïllata 

mikuyänanpaq paqtanqa. Tsaymi mantequïllatawan abëjapa mishkinta 
pacha junta mikuyanqa. 

23<<Tsaynöllam waranqa (1,000) üva plantaraykaq chakra kaptinpis y 

waranqa yuraq qellay chaniyuq chakra kaptinpis kashakunallana juntanqa. 

24Entëru nación muntillana kaptinmi tsaychöqa flëchawan chucaru 

wätakunata achkuyanqa. 

25Ñawpata lampawan aruyanqan alli chakrakunachöpis kashakunallanam 

juntanqa. Tsaymi tsaychö muruyanqanatsu, sinöqa wäkakuna y üshakuna 
mikuyänan jirkakunallanam kanqa>>. 

 

Isaías 8 
Judá nacionta Asiria runakuna atacayänanpaq ninqan 

1 DIOS YAYAM nimarqan: <<Pïmaypis liyinanpaq jatun tablaman qellqay 

Maher-salal-hasbazta>>. 

2Nimanqannö qellqanäpaqmi sacerdöti Uríasta y Jeberequíaspa tsurin 

Zacaríasta testïgu kananpaq churashkä. 

3Tsaypitanam warmï profetïsa qeshyaq kaskir ollqu wamrata qeshyakurqan. 

Tsaymi DIOS YAYA nimarqan: <<Tsay wamrapa shutin churay Maher-salal-
hasbazta. 

4Tsay wamra <mamay, taytay> niyta manaraq pashtapukuptinmi Damascuta 

y Samariata venciskir Asiria nacionpa mandakuqnin rey tsay markakunapita 
llapan riquëzankunata apakunqa>>. 

5Tsaypitam DIOS YAYA yapay nimarqan: 

6<<Siloé raqrachö alli yakunö kaykaptïmi Judá runakunaqa Rezínpita y 

Remalíaspa tsurinpita mantsakur creyiyämantsu. 

7Tsaynö kayaptinmi Asiria nacionpa mandakuqnin reyta kachamushaq Judá 

nacionta ushakätsinanpaq. Soldädunkunawan shamur Éufrates mayu 
bunyaypa bunyar aywar imaykatapis ushakätsinqannömi Judá runakunatapis 
atacar ushakätsiyanqa. 

8Judá nacionman chaykurmi yaku jeqar runata kunkanyaq tsariqnö 

maytsaymanpis chanqa. Pitsak kukutakarkur aywaqnömi entëru nacionta 
tsapaskiyanqa. ¡Emanuel, nacionnikita tsaynömi rurayanqa!>> 

Atacaqnin nacionkuna ushakäyänanpaq ninqan 

9Juklä nación runakuna, wiyayämay. Jankat ushakätsiyänaykipaq qorikarpis 

kikikikunam ushakäyanki. Ushakätsiyämänaykipaq alistakuyaptikipis 
kikikikunatam ushakätsiyäshunki. 

10Imata rurayänaykipaq willanakuyanqaykipis manam kamakanqatsu. Imata 

rurayänaykipaq willakatsinqaykipis manam rurakanqatsu. Tsaynö kanqa Dios 
Yaya noqakunawan kaptinmi. 

Dios Yayaman confiakuyänanpaq ninqan 

11Judá runakuna yarpäyanqannö mana yarpänäpaqmi DIOS YAYA shumaq 

tantiyatsimar nimarqan: 

12<<Reypa contran shäriyanqanta maliciarmi juknö juknö parlaykäyan. 

Tsaynö parlayaptinpis ama creyinkitsu. Paykuna mantsayanqantapis ama 
mantsankitsu. 

13Tsaypa rantin poderösu y santu kanqäta tantiyar cäsumanki. Runakunata 

mantsanqaykipa rantin noqapita mantsakunki. 

14Noqam imayka desgraciapitapis tsapäshayki. Peru Israel runakunapaq y 

Judá runakunapaqmi sïqa trompisatsikuq y ishkitsikuq ruminö kashaq. 
Jerusalénchö täkuq runakunapaqmi mällanö y toqllanö kashaq. 

15Paykunapitam atskaq llutskakäyanqa, ishkiyanqa y wañuyanqa. 

Wakintanam prësu apayanqa. 

16Revelanqaqta qellqarkur mana oqrakänanpaq alli seguray. Shumaq 

cuidayänanpaq cäsuyämaqkunata entregay>>. 

17Jacobpita miraqkunata DIOS YAYA mana yanapaptinpis noqam payta 

imaypis shuyäshaq. Imanö kaptinpis payllamanmi confiakushaq. 

18Dios Yaya qaramanqan wamräkunawanmi kaychö kaykä. Israelchö señal 

kayänäpaqmi noqata y tsurïkunata churayämashqa. Paymi Sión lömachö 
täkuq llapanta mandaq DIOS YAYA. 

Suerti qatiqkunata y brüjukunata mana qatitsikuyänanpaq ninqan 

19Wakinmi niyäshunki: <<Imata ruranapaq kanqanta musyanapaq suerti 

qatiqkunata, brüjukunata y adivïnukunata qatitsikushun>>. Tsaynö 
niyäshuptiki niyanki: <<¡Imanirtan wañushqakunapa almanta tapukushwan! 
Tsaypa rantinqa kuyanqan runankuna kaykarqa ¿manaku kikin Dios Yayata 
tapukushwan?>> 

20¡Dios Yayapa leyninkuna y yachatsikuyninkuna ima ninqanta yarpäyay! 

Runakuna niyäshunqaykiman Dios Yaya ninqankuna mana tinkuptinmi 
musyayanki tsay nishuqnikikuna ni imata mana musyaq kayanqanta. 

21Paykunam mallaqaywan llakishqa maypapis puriyanqa. Mallaqaywan 

alläpa rabyarmi mandaqnin reyta maldicionäyanqa. Tsaynöllam ciëlupa 
rikarkur Dios Yayatapis maldicionäyanqa. 

22Kay patsachö imata ashirpis munayanqanta tariyanqanpa rantinmi 

ñakayllata tariyanqa. Mana imanakayta puëdirmi alläpa tutapaychönö 
kayanqa. 

 

Isaías 9 
Rey yurinanpaq ninqan 

1 (8.23) Ñakaqkunapaq patsa tutapashqanö kaptinpis manam tsaynöllatsu 

imayyaqpis kanqa. Zabulón trïbu y Neftalí trïbu runakunata penqakuyman 
Dios Yaya churashqa kaptinpis shamuq watakunachömi paykunapaq 
kushikuy kanqa. Paykuna täkuyanqan partim Galilea parti. Tsaypam päsan 
lamar kuchunpa aywaq näni y Jordán mayupis. Tsaychömi mana Israel 
runakunapis täkuyan. 

2 (1) Tutapäpukushqanö kawarpis atsikyayta rikaqnömi salvacionninta 

rikäyanqa. Tutapaychönö kawayaptinpis salvacionninqa aktsinömi kanqa. 

3 (2) Kuyanqayki runakunatam yanapashkanki. Kushikuytam 

shonqunkunaman churashkanki. Cosëcha witsay kushikuqnömi 
läduykikunachö kushikuyanqa. Riquëzata rakipunakur kushikuqnömi 
kushikuyanqa. 

4 (3) Contrankunata ushakätsirmi paykunapa poderninpita salvanki. Unay 

ayllunkunata madianita runakunapa poderninpita jipimunqaykinömi yapay 
salvanki. 

5 (4) Guërra manana kaptinmi soldädukuna shukuräyanqan bötaskunatapis 

waykayanqa. Guërrachö pelyayanqan yawarllana llatapankunatam 
waykayanqa. 

6 (5) Dios Yaya tsaynö salvamäshun juk wamra yuriptinmi. Paymi yurinqa 

wiñarkur mandamaqnintsik kananpaq. Paypa shutinmi kanqa Mantsakaypaq 
Tantiyatsimaqnintsik, Contrankunata Venciq Dios, Imayyaqpis kawaq 
Taytantsik y Alli Kawayta Qaramaqnintsik. 

7 (6) Rey David jamanqan trönuman jamaykurmi imayyaqpis mandamäshun. 

Poderninchö kawakurmi imaypis allilla kawakushun. Dios Yaya 
munanqannölla mandakurmi imaypis alli kaqllata ruranqa. Llapanta 
mandaq DIOS YAYAM kuyamarnintsik permïtinqa tsaynö kananpaq. 

Israel nacionta Dios Yaya castigananpaq ninqan 

8 (7) Jacobpita miraq Israel runakunata castigananpaqmi Dios Yaya 

willakatsishqa. Willakatsinqannöllam castiganqa. 

9 (8) Tsaytam Samaria markachö täkuqkuna y Efraín runakuna llapan 

tantiyayanqa. Paykunam allish chölu tukur niyan: 

10 (9) <<Ladrilluwan shäritsinqantsik wajintsikta juchutsiyaptinpis llaqllashqa 

rumikunawannam yapay shäritsishun. Sicómoro jachata walluyaptinpis cedru 
jachatam plantashun>>. 

11 (10) Tsaynö nikäyaptinmi rey Rezínta atacayänanpaq contran 

runakunata DIOS YAYA kachamunqa. 

12 (11) Rupay yarqamunanpitam Siria runakunata kachamunqa. Rupay 

jeqanan kaqläpitam filisteo runakunatapis kachamunqa. Paykunam Israel 
runakunata juk amuy mikuskiqnölla ushakätsiyanqa. Dios Yaya tsaynö 
castigarpis rabyashqallam kanqa. Yapay castigananpaqpis listum kaykan. 

13 (12) Peru tsaynö castigaptinpis runakuna manam tantiyakuyanqatsu. 

Llapanta mandaq DIOS YAYAMAN manam confiakuyanqatsu. 

14 (13) Tsaymi DIOS YAYA juk junaqllachö Israel nacionpa umantawan 

chupanta roqunqa. Palmatapis wallunqa y utututapis llupinqa. 

15 (14) Israel nacionpa umanmi mayor runakunawan mandakuqkuna kayan. 

Chupannam llulla profëtakuna kayan. 

16 (15) Israelchö mandakuqkuna engañakuq kayaptinmi oqrakashqanö 

runakuna kayan. 

17 (16) Llapan runakunam mana creyiypaq, mana allita ruraqlla y 

manakaqkunata parlaqlla kayan. Tsaymi jövinkunata, 
waktsayäkushqakunata y viüdakunatapis mana llakipaypa Dios Yaya 
castiganqa. Paykunata tsaynö castigarpis rabyashqallam kanqa. Yapay 
castigananpaqpis listum kaykan. 

18 (17) Runakunapa mana alli rurayninkunam muntikunata lunyaypa lunyar 

rupaq ninanö kaykan. Muntita rupaptin qoshni shäriqnömi kaykan. 

19 (18) Tsaymi llapanta mandaq DIOS YAYA rabyar castiganqan entëru 

nacionchö rupaq ninanö kanqa. Oqshata nina rupaqnömi runakunata 
ushakätsinqa. Tsay witsayqa manam ni pipis runa majinta llakipanqatsu. 

20 (19) Derëchan kaqchö tariyanqanta mikurpis mallaqaykäyanqallam. Itsuq 

kaqchö tariyanqanta mikurpis manam pachankuna juntanqatsu. 
Wamrankunatapis mana llakiparmi mikuyanqa. 

21 (20) Manasés runakunawan Efraín runakunam maqanakuyanqa. Ishkan 

nación tallukaskirmi Judá runakunawanpis guërrata rurayanqa. Dios Yaya 
paykunata castigar permïtiptinmi tsaynö pelyayanqa. Tsaynö castigarpis 
rabyashqallam kanqa. Yapay castigananpaqpis listum kaykan. 

 

Isaías 10 

1¡Allaw imanöraq kayanki, mana allita rurar favornikikunalla leyta ruraqkuna! 

Qamkunam tsay leynikikunawan runakunata alläpa sufritsiyanki. 

2Waktsakunatapis manam cäsuyankitsu. Paykuna demandakuyaptinpis 

manam justiciata rurayankitsu. Viüdakunapa imaykankunatam 
qechuykäyanki. Waktsayashqakunatam suwapuyanki. 

3Dios Yaya castigayäshunqayki junaq ¡imanöraq kayanki! 

Ushakätsiyäshunaykipaq karu nacionpita chäyämuptin washäyäshunaykipaq 
¡pimanraq witiykuyanki! Riquëzaykikunatapis ¡maymanraq pakäyanki! 

4Ni imanakayta mana puëdiykaqtam wakikita prësu apayäshunki y wakikitam 

wañutsiyäshunki. Dios Yaya tsaynö castigayäshurnikipis rabyashqallam 
kaykanqa. Yapay castigayäshunaykipaqpis listum kaykan. 

Asiria nacionta castigananpaq Dios Yaya willanqan 

5¡Allaw, imanöraq kanqa Asiria nacionpa mandakuqnin rey! Tsay rey imayka 

garutikuna tukrünö kaptinmi pipis rabyatsimaqtaqa paywan castigatsï. 

6Mana cäsuyämar rabyatsimaq nación runakunamanmi payta mandä. 

Paykunata venciskirmi cällichö qetätanö jarukachaskir imaykankunatapis 
apan. 

7Peru tsayta rurananpaq mandaptïpis tsay rey manam cäsumantsu. Manam 

sueñuyllanchöpis yarpantsu. Tsaypa rantinmi maytsay nacionkunata 
ushakätsiyta yarpan. 

8Tsaymi nin: <<Capitannïkunapis mandakuq reykunanömi poderyuq kayan. 

9Calno markatapis Carquemis markatanöllam ushakätsishkä. Hamat 

markatapis Arfad markatanöllam ushakätsishkä. Samaria markatapis 
Damasco markatanöllam ushakätsishkä. 

10Vencinqä nación runakuna adorayanqan ïdulukuna poderyuq kayaptinpis 

jankatmi vencishkä. Jerusalénchö y Samariachö adorayanqan ïdulukuna 
poderyuq kayanqanpitapis tsay ïdulukunam mas poderösu kayarqan. Tsaynö 
kaptinpis llapantam vencishkä. 

11Ïdulunkunaman confiakuyaptinpis Samariata vencinqänölla ¿manatsuraq 

Jerusaléntapis ïduluntinta vencishaq?>> 

12Tsaynö parlar allish tukur poderyuq tukunqanpitam Asiria nacionpa 

mandakuqnin reyta Dios Yaya castiganqa. Sión lömachö y Jerusalénchö 
täkuq runakunata castigayta ushaskirmi paytapis castiganqa. 

13Tsay mandakuq reymi allish tukur nishqa: <<Poderyuq kar y alli yarpayyuq 

karmi llapanta rurashkä. Nacionkunapa mujunninkunatam ushakätsishkä. 
Llapan riquëzankunatam apamushkä. Valienti kaynïwanmi reykunatapis 
vencishkä. 

14Qeshuchö runtuta tariskir apaqnömi juklä nación runakunapa 

riquëzankunatapis jankat apamushkä. Tsaynö ruraptï manam ni pï 
amatsamashqatsu ni parlakushqatsu>>. 

15¿Acäsu jächaqa manijaqninpita mas poderyuqku? Tsaynöllam trosadörapis 

sutaqninpita mas poderyuqtsu. Tukrupis manam üsaqninta munanqanpatsu 
apan. 

16Tsaymi llapanta mandaq DIOS YAYA Asiriapa soldädunkunata qeshyaywan 

castiganqa. Allish kayanqanpa rantinmi nina lunyaqnöraq fiebri qeshyaywan 
castiganqa. 

17 Santu Dios Yayam Israel runakunapa salvaqnin kar aktsinö kaykan. 

Kananmi nina lunyar rupaqnö kanqa. Tsaymi kashakunata nina rupaqnö 
Asiria nacionpa soldädunkunata juk junaqllachö ushakätsinqa. 

18Asiriachö kuyakuypaq jachakunatam jankat ushakätsinqa. Runakuna 

muruyanqanta y plantayanqantam jankat ushakätsinqa. 

19Tsaymi muntichö jachakuna wallkallana quëdaptin ayka kayanqantapis 

wamrallana yupanqa. 

Kawaykar quëdaq Israel runakuna Diosman confiakuyänanpaq ninqan 

20Tsay witsaymi Israel runakuna wallkaqlla kawaykar quëdayanqa. 

Paykunam ushakätsiqnin Asiria runakunaman confiakuyanqanatsu. Tsaypa 
rantinmi Israel runakunapa santu Diosninllamanna confiakuyanqa. 

21Dios Yayamanmi wallkaqlla yapay confiakuyanqa. Jacobpita miraq 

runakunapita wallkaqllam poderösu Dios Yayaman kutiyanqa. 

22Lamar kuchunchö arenïllanöraq kayänan kaykaptinpis Israel runakunam 

wallkaqlla quëdayanqa. Wallkaqlla quëdananpaqmi nacionninkunata DIOS 

YAYA ushakätsinqa. 

23Yarpanqannömi llapanta mandaq DIOS YAYA llapanta ushakätsinqa. 

24Llapanta mandaq DIOS YAYAM nin: <<Siónchö täkuq kuyanqä runakuna, 

Asiria runakunata ama mantsayaytsu. Egipto runakuna unay aylluykikunata 
sufritsiyanqannö sufritsiyäshuptikipis ama mantsayaytsu. 

25Kananpitam sasllana qamkunapaq rabyashqa kaykanqä päsanqana. 

Tsaypitam Asiria runakunata ushakätsishaq. 

26Paykunata alli astaptïmi madianita runakunata Oreb qaqachö Gedeón 

vencinqannö kanqa. Tsaynöllam kanqa väräta lamar jananpa Moisés 
toqriptin Egipto runakunata tallpukätsinqänö. 

27Tsay witsaymi lasaq qepita aparitsiqnö ñakatsiyäshuptiki salvayäshayki. 

Yüguta matankätsiqnö katsiyäshuptikipis makinkunapita jipiskirmi alli 
kawakuyänaykipaq bendicionnïta churamushaq>>. 

Israel nacionta Asiria runakuna atacayanqan 

28¡Asiria soldädukunam Ajat partimanna chäyashqa! ¡Tsaypitam Migrón 

partipa aywar Micmas partimanna chäyashqa! 

29¡Raqrata päsaskamurmi Geba partichöna patsashqa kaykäyan! Tsayta 

rikarmi Ramá runakuna alläpa mantsakäyan. Saúlpa markan Gabaachö 
täkuqkunam qeshpir aywakuyashqa. 

30¡Galimchö täkuqkuna, llapan kallpaykikunawan qayaykachäyay! ¡Laischö 

täkuqkuna, tsayta wiyayay! ¡Allaw, imanöraq kaykäyan Anatot markachö 
täkuqkuna! 

31Madmena runakunam maytsaypa witsikäyashqa. Gebimchö täkuqkunam 

tsinkakuyashqa. 

32Kanan höram Asiria runakuna Nob partichö shütaykäyan. Tsaychömi 

alistakuykäyan Jerusalénchö Sión lömata atacaq yaykuyänanpaq. 

33Tsaynö alistakuyaptinpis llapanta mandaq DIOS YAYAM Asiria runakunata 

ushakätsinqa. Jatun qeruta walluqnömi paykunata ishkitsinqa. Allish 
tukuyaptinpis jatusaq jachata wallur patsaman ishkitsiqnömi ushakätsinqa. 

34Jirakashqa jachata jächawan tsaquqnömi ushakätsinqa. Líbanuchö jatusaq 

qerukunata qapapaqtaraq ishkitsiqnömi paykunatapis ushakätsinqa. 

 

Isaías 11 
Davidpita miraq runa mandamaqnintsik kananpaq ninqan 

1Chapanpita jacha tseqllimuqnömi mandamaqnintsik yurinqa. Paymi 

Isaípita miraq kanqa. 

2 DIOS YAYAPA Espïritunmi paychö kanqa. Paymi tantiyakuq y yachayyuq 

kanqa, yätsikuq y poderösu kanqa, musyaq y DIOS 

YAYAPITA mantsakuq kanqa. 

3 DIOS YAYAPITA mantsakurmi pay munanqannölla kawakunqa. Payqa 

manam pitapis rikayllanpitatsu juzganqa. Tsaynöllam ninshi ninshillawantsu 
pitapis <<jutsayuqmi kanki>> ninqatsu. 

4Ayllunnaqkunapa favorninmi shärinqa. Waktsakunatam entëru 

nacionnintsikchö respitatsinqa. Parlanqanllawanmi runakunapis wañuyanqa. 
Mana alli runakunatam pükaskiqnölla ushakätsinqa. 

5Tseqllanta alli watarkurmi Dios Yaya munanqannölla imaypis mandakur 

rasun kaqkunallata ruranqa. 

6Tsay witsaymi üshawan atuqpis paqta puriyanqa. Tigriwan cabrapis paqtam 

puñuyanqa. Becërruwan leonpis tranquïlum puriyanqa. Tsaykunatam 
wamrallana mitsikunqapis. 

7Wäkapis ösuwan paqtam qewata mikuyanqa. Wawankunapis tallukashqam 

montunaräyanqa. Leonpis törunömi qewallatana mikunqa. 

8Cobra niyanqan culebrapa qeshunchömi chuchuykaq wamrapis pukllanqa. 

Tsayraq waqtsashqa wamra culebrapa qeshunman makinta jatiptinpis 
manam imananqatsu. 

9Dios Yaya mandakunqan entëru sagrädu lömachö mananam ni pipis 

llutankunata rurayanqanatsu ni pitapis sufritsiyanqanatsu. Lamar yaku junta 
kanqannömi DIOS YAYATA reqiqkunapis kay patsachö junta kayanqa. 

10Tsay witsaymi Isaípita miraq runata DIOS YAYA churanqa llapan nación 

runakunata mandananpaq. Payta reqiyänanpaqmi maytsay marka runakuna 
aywayta munayanqa. Pay täkunqan nacionpaqmi pïmaypis parlayanqa. 

Juklä nacionpita Israel runakunata kutitsimunanpaq ninqan 

11Tsay witsaymi juklä nacionkunachö witsikashqa kaykäyaptin kuyanqan 

runankunata Dios Yaya yapay qorimunqa. Paymi kutitsimunqa Asiriapita, 
Egiptupita, Patruspita, Etiopíapita, Elampita, Sinarpita, Hamatpita y lamar 
kuchunchö kaq nacionkunapitapis. 

12Maytsay nacionkunapita Israel runakuna kutiyämunanpaqmi bandërata 

jawiyanqa. Maytsaychö mashtakashqa kaykaqtam Judá runakunata 
qorimunqa. 

13Nacionninkunaman kutimurmi Efraín runakuna Judá runakunawan 

chikinakuyanqanatsu. Judá runakunata chikiqkunam llapan ushakäyanqa. 
Judá runakunapis manam Efraín runakunata rabyapäyanqanatsu. 

14Tsaymi Judá runakunawan Efraín runakuna aywar rupay jeqanan kaqlächö 

Filistea nacionta atacayanqa. Rupay yarqamunan kaqlächö täkuqkunata 
venciskirmi imaykankunatapis apakuyanqa. Edom nacionta y Moab 
naciontam poderninkunachö katsiyanqa. Amón nación runakunapis paykuna 
niyanqantam rurayanqa. 

15Nacionninkunaman kutiyämunanpaqmi Puka Lamarta 

päsayämunanpaq DIOS YAYA nänitanö pullanpa kichapanqa. Éufrates 
mayuta päsayänanpaqmi mayu jananpa makinta lamkanqa. Makinta 
lamkarmi alläpa wayrätsimurnin tsay mayuta qanchisman rakinqa. Tsaypam 
llanqinkunatapis mana jipiyllapa päsayanqa. 

16Asiriachö täkuq Israel runakunapis jatun nänipam kutiyämunqa. Egiptupita 

yarqamur jatun nänipa shayämunqannömi kutiyämunqa. 

 

Isaías 12 
Dios Yayata agradëcikur alabayanqan 

1Tsay witsaymi Dios Yayata alabar niyanki: <<DIOS YAYA, qamtam 

agradëcikur alabayäshayki. Alläpa rabyatsishqa kayaptiqpis rabyaynikim 
päsashqana. Kananmi sïqa kushikarkatsiyämanki>>. 

2Dios Yayam salvayämaqnï. Tsaymi payman confiakamur imapitapis 

mantsakuyätsu. DIOS YAYAM imaypis valoratsiman. Paytam imaypis alabä. 

3Pukyupita chuya yakuta upyar kushikuqnömi salvayäshunqaykipita 

kushikuyanki. 

4Tsay junaqmi niyanki: <<DIOS YAYATA agradëcikur alabashun. Pay 

salvamanqantsikta maytsay markakunachö willakushun. Llapanpita mas 
poderösu kanqanta willakushun. 

5Salmukunata cantar DIOS YAYATA alabashun. Mantsakaypaq 

ruranqankunata maytsaychö willakushun. 

6 Siónchö täkuqkuna, kushikur cantashun. Israel 

runakunapa santu Diosninmi poderninwan yanapamashkantsik>>. 

 

Isaías 13 
Babilonia nación imanö kananpaq willakunqan 

1Kaychömi qellqashqa kaykan Amóspa tsurin Isaíasta Dios Yaya revelanqan. 

Tsay revelacionchömi rikätsirqan shamuq watakunachö Babilonia nación 
imanö kananpaq kanqanta. 

2<<¡Jatun chipyaq jirkaman señalta jawiyay! ¡Atacayänanpaq soldädukunata 

qayayay! ¡Reykuna yaykuyänan punkukunapa yaykuyänanpaq sëñata rurar 
qemllayay! 

3Rabyatsimaq runakunata castigayänanpaqmi juklä nación runakunata 

kachashkä. Paykunata atacayänanpaqmi yätsishkä. Tsay runakunam pelyay 
yachaq valienti runakuna kayan. Paykunam conträkunata venciptï 
kushikuyan>>. 

4Atska nación runakuna qorikaskir qayaykachäyanqanmi jirkakunapita 

wiyakaykämun. Llapanta mandaq DIOS YAYAM qoriykan previnikushqa 
soldädunkunata guërraman aywayänanpaq. 

5Karu nacionpitam shamuykäyan. Llapan patsapa kuchunpitam 

shamuykäyan DIOS YAYA rabyarmi tsay shamuykaq soldädukunawan 
Babilonia nacionta jankat ushakätsinqa. 

6¡Timpull timpull waqayay! Llapanpaq poderyuq DIOS 

YAYA castigayäshunaykipaq junaqmi chaykämunna. Castigarmi llapan 
nacionnikikunata ushakätsiyanqa. 

7Tsay höram runakunapa rikrankunapis warkakaskinqa. Llapanmi 

aywapakäyanqa. 

8Alläpa mantsakarmi tsuktsukyäyanqa. Qeshyakunanpaq nanakur ñakaq 

warminömi alläpa mantsakar pillqutuykachäyanqa. Juknin jukninmi 
mantsakashqa rikapänakuyanqa. Alläpa penqakuywanmi qaqllankunapis 
pukayar rawranqaraq. 

9 DIOS YAYA castiganan junaqmi chaykämunna. Tsay junaqmi alläpa 

mantsakaypaq kanqa. Alläpa rabyar castigarmi kay patsata tsunyaraykaqta 
dëjanqa. Llapan jutsa ruraqkunatam ushakätsinqa. 

10Qoyllurkunapis manam atsikyanqanatsu. Rupaypis jeqarkamurllam 

tutapaskinqa. Killapis mananam atsikyanqanatsu. 

11Dios Yayam nin: <<Maytsaychö täkuyaptinpis mana alli ruraq 

runakunatawan jutsa ruraq runakunatam castigashaq. Mana 
respitakuqkunatam penqakuyman churashaq. Allish tukuqkunatam 
tsoqpakatsishaq. 

12Castigar ushakätsiptïmi Ofirpita kaq qori wallkalla kanqannö runakunapis 

wallkaqllana kayanqa. 

13Tsay höram ciëlupis tsuktsukyanqa. Kay patsapis juklämanmi witikunqa. 

Alläpa rabyar castiganqä junaqmi tsaynö kanqa. 

14<<Tsay junaqmi runakuna mantsakar markankunaman kutikuyta 

munayanqa. Qatikachäyaptin lluytsu qeshpiqnömi qeshpir aywakuyanqa. 
Mitsiqninnaq üshakuna mantsakar qeshpiqnömi aywakuyanqa. 

15<<Tsaynö kaptinpis tinkuyanqan kaqtam soldädukuna wañutsiyanqa. 

Pitapis achkuyanqan kaqtam espädawan tuksiyanqa. 

16Maman taytan rikaraykäyaptinmi wamrankunatapis patsakunachö tsapir 

ushayanqa. Wajikunapitam imaykakunatapis apakuyanqa. Warmikunatapis 
achkuskirmi munayanqanta rurakuyanqa. 

17<<Babilonia runakunata atacayänanpaqmi Media nación runakunata 

qayatsimushaq. Tsay runakunam mana atacayänanpaq qellayta y qorita 
pägayaptinpis chaskiyanqatsu. 

18Tsaypa rantinmi atacar jövinkunatapis flëchawan wañutsiyanqa. Llullu 

wamrakunatawan pishi wamrakunatapis mana llakipaypam wañutsiyanqa. 

19<<Babilonia nacionmi kuyakuypaq perlasnöraq wakin kaq nación 

runakunapaq. Tsaychö täkuq caldeo runakunam alläpa chaniyuq ruminöraq 
kayan. Peru tsaynö kaykarpis Dios Yaya ushakätsiptinqa Sodoma y Gomorra 
markakunanömi ushakäyanqa. 

20Manam ni imaypis tsaychö täkuyanqanatsu. Tsaychöqa Arabia 

runakunapis manam patsakuyanqanatsu ni üshayuqkunapis 
mitsikuyanqanatsu. 

21<<Jirkachö päraq chucaru wätakuna y avestruzkunallanam tsaychö 

pärayanqa. Wajikunachöpis tukukunallanam pärayanqa. Tsaychöqa chucaru 
cabrakunallam tushur puriyanqa. 

22Palaciunkunachöpis hiena wätakunallanam aullar pärayanqa. Alli kaq 

wajikunachöpis chacalkunallanam pärayanqa. Babilonia nación ushakänan 
höra chaykämunnam. Ichikllanam pishiykan>>. 

 

Isaías 14 
Juklä nacionman prësu apayanqankuna kutiyämunanpaq ninqan 

1Jacobpita miraqkuna, DIOS YAYAM llakipämäshun. Israel runakuna, yapay 

akramarnintsikmi nacionnintsikman qorimäshun. Juklä nación runakunapis 
noqantsikwan paqtam täkuyanqa. 

2Nacionnintsikman kutimunapaqmi maytsay runakuna yanapamäshun. 

Prësu apamaqnintsik runakunatapis kikinkunatam prësu achkuskir 
podernintsikchö katsishun. 

Babilonia nacionpa mandakuqnin reypa contran niyanqan 

3Babilonia nacionpa mandakuqnin ñakatsimanqantsikpita, 

llakikatsimanqantsikpita mana jamatsiypa arutsimanqantsikpitam DIOS 

YAYA jamaykatsimäshun. 

4Tsay junaqmi Babilonia nacionpa mandakuqnin reypa contran shärir nishun: 

<<¡Poderyuq runata maski rikäyay! ¡Allish tukuyninpis mayparaq aywashqa! 

5Mana alli runakuna poderyuq kayanqantam DIOS YAYA manakaqman 

churashqa. Mandakuq kayanqantam qechushqa. 

6Paykunam mana llakipar maytsay markakunatapis atacarnin ushakätsiyaq. 

May naciontapis poderninkunachö katsirmi mana llakipaypa sufritsiyaq. 

7<<Paykuna ushakäyaptinmi maytsaychö kushishqana kawakur cantayan. 

8Babiloniapa mandakuqnin rey ushakanqanpitam cipreswan Líbanuchö 

kaykaq cedrupis kushikur niyan: <Kananqa walluyämänanpaq mananam ni 
pitapis kachamunkinatsu>. 

9<<Babilonia nacionpa mandakuqnin rey, wañuqkunapa almankuna rikaq 

rikaqllam shuyaraykäyäshunki. Puñuyanqanpita sharkurmi 
chaskiyäshunaykipaq alistakuykäyan. Maytsaychö wañuq reykunapa 
almankunapis jamayanqanpitam chaskiyäshunaykipaq shäriykäyan. 

10Paykunam llapan niyäshunki: <Qampaqpis wañuy kashqam ¿aw? Qampis 

noqakunanöllam wañushkanki. 

11Pampaskiyäshuptikim poderyuq kaynikipis ushakashqa. Fiestata ruraptiki 

arpayki waqanqanpis ushakashqanam. Kaychömi qopiki y qataykipis 
kurullana kanqa>. 

12<<Waraq lucëru, ¡imanöpatan ciëlupita shikwaskamushkanki! Qammi atska 

nacionkunata vencishkanki. Tsaymi kananqa kikikita patsaman 
jitarpayämushushkanki. 

13Allish tukurmi shonqullaykichö niq kanki: <Ciëluyaqmi chäshaq. Diospa 

qoyllurninkunapita mas jananchömi trönü kanqa. Dioskuna qorikäyänan norti 
kaqlä jirkachö jamaykurmi mandakushaq. 

14Pukutay jananmanmi witsäshaq. Poderösu Dios Yayanömi kashaq>. 

15<<Tsaynö yarpaykarmi wañushqakuna kanqanman chashkanki. Patsa 

rurinpitapis mas rurimanmi chashkanki. 

16Wañushqa jitaraqta rikarmi mantsakashqa niyanqa: <¿Kay runach 

pïmaytapis tsuktsukyätsiq karqan? ¿Kay runach llapan nacionkunatapis 
ushakätsiq karqan? 

17¿Kaychi maymanpis char tsunyata dëjaq, markakunatapis ushakätsiq y 

prësukunatapis mana dëjaq karqan?> 

18<<Nacionkunapa mandakuqnin reykunam llapanpis kuyakuypaq 

sepultürachö pamparäyan. 

19Peru qamtam sïqa tsaymantsu pampayäshunki, sinöqa basüratanömi 

jitaskiyäshunki. Guërrachö wañutsishqa y soldädukuna jarutakuyashqa 
ayatanömi lluta runakunapa ayantawan uchkullaman jitarpuyäshunki. 

20Nacionkunata ushakätsinqaykipita y marka majikikunata 

wañutsinqaykipitam wakin kaq reykunatanötsu pampayäshunki. Mana alli 
runa kanqaykipitam tsurikikunata allqu wajakuqllapaqpis churayanqatsu. 

21¡Qampa tsurikikunata llapanta wañutsiyätsun! ¡Ama mandakuq rey 

katsuntsu! Rey kayänanpaq yaykuykurmi maytsaychö markakunata duëñu 
tukuyanqa>>. 

22Llapanta mandaq DIOS YAYAM nin: <<Babilonia markapa contran shärirmi 

kikï jankat ushakätsishaq. Tsaymi poderninpis kanqanatsu. Babilonia 
runakunapa wamrankunata y willkankunatam jankat ushakätsishaq. 

23Tsay partitam erïzukuna pärananpaq pätsi pätsiman tikratsishaq. 

Pitsapakuqnöraqmi Babiloniata ushakätsishaq>>. Llapanta mandaq DIOS 

YAYAM tsaynö nin. 

Asiria nación ushakänanpaq ninqan 

24Llapanta mandaq DIOS YAYAM jurar nin: <<Ninqämi ninqä kanqa. 

Yarpanqänöllam llapan kanqa. 

25Israel nacionman yaykamuq Asiria runakunatam jankat ushakätsishaq. 

Jirkakunachömi jarur ushashaq. Kuyanqä runakunapa matankanman yügu 
churayanqantam jipishaq. Lasaq qepita aparitsiyanqantam jorqushaq. 

26Maytsay nacionkunapaqmi tsaynö yarpaykä. Llapan nación runakunata 

castiganäpaqmi listu kaykä. 

27Poderösu kaykaptï ¿pitan amatsamanman? Ushakätsiq aywaptï ¿piraq 

tsapämanman?>> 

Filistea nación imanö kananpaq ninqan 

28Rey Acaz wañunqan watam Isaíasta revelar Dios Yaya nirqan: 

29<<Filistea nación runakuna, atacayäshuqniki Asiria nacionpa mandakuqnin 

rey wañunqanpita ama kushikuyaytsu. Paypa tsurinkunapitam juk rey kanqa. 
Tsay reymi alläpa venënuyuq culebrapita mas peor kanqa. 

30<<Tsaymi alli qewachö üshata mitsiqnö waktsakunata rikäshaq. Mana 

imannaq runakunapis kushishqam kawakuyanqa. Peru filisteo runakunatam 
sïqa muchuywan wañutsishaq. Kawaykar quëdaqkunatapis llapantam 
ushakätsishaq. 

31<<Filistea markakunapa punkunkuna, ¡waqayay! Filistea markakuna, 

¡mantsakar qayaraykachäyay! Llapayki filisteo runakuna, ¡mantsakar 
tsuktsukyäyay! Qoshni shäriqnömi norti kaqläpita soldädukuna 
shamuykäyan. Fïlanpita mana juk yaqaypam shamuykäyan>>. 

32Filisteapita mandayämunqan runakunatam nishun: <<Sión lömatam DIOS 

YAYA rikaykan. Tsaymi imaypis ñakaq kuyanqan runankuna tsayman 
tsinkakuyanqa>>. 

 

Isaías 15 
Moab nación imanö kananpaq ninqan 

1Kaychömi qellqashqa kaykan Moab nación imanö kananpaq Dios Yaya 

revelanqan. Moab nacionchö Ar markatam juk paqasllachö ushakätsiyanqa. 
Moab nacionchö Kir markatapis juk paqasllachömi ushakätsiyanqa. 

2Tsaymi Dibón markachö täkuq runakuna alläpa llakikuyanqa. Templunman 

y altarkunamanmi alläpa llakikur waqaq aywayanqa. Nebo y Medeba 
markakunatam ushakätsiyanqa. Jankat ushakätsiyaptinmi moabita runakuna 
alläpa llakikur waqayanqa. Tsaynö llakikurmi aqtsankunata y shaprankunata 
rutukuyanqa. 

3Lütu llatapan shukushqam cällikunapa puriyanqa. Wajinkuna jananchö y 

pläzankunachömi llapan llakikur waqayanqa. 

4Hesbónchö y Elealichö täkuqkunam ausiliuta mañakur qayaykachäyanqa. 

Qayaykachäyanqanmi Jahaza markayaq wiyakanqa. Atacayaptinmi moabita 
soldädukunapis mantsakäyanqa. Mas valienti soldädukunapis alläpa 
mantsakarmi tsuktsukyäyanqa. 

5Moabita runakuna tsaynö sufriyänan kaptinmi shonqü alläpa llakinan. 

Paykunam Zoaryaq y Eglat-selesiyáyaq qeshpir aywayanqa. Luhitman 
witsänan cuestapam waqar witsäyanqa. Horonaimman aywaq nänipam 
alläpa waqar aywayanqa. 

6Nimrimchö yaku pözukuna y qewakunam tsakinqa. Llapan tseqllimuq 

jachakunapis jankatmi qarwatanqa. Manam ima jachakunapis 
tseqyaranqanatsu. 

7Tsaymi imayka qoriyanqantapis Sauci Raqraman apayanqa. 

8Timpull timpull waqayanqanmi entëru Moab nacionchö wiyakanqa. 

Eglaimyaq y Beer-elimyaqmi wiyakanqa. 

9Atskaq wañuyaptinmi Dimónchö yakukunaman yawarpis tallukanqa. 

Leonkunatam Dimónman Dios Yaya kachamunqa. Tsay leonkunam 
Moabpita qeshpiqkunata mikuyanqa. 

 

Isaías 16 

1Moabita runakunam Judá nacionpa mandakuqnin rey yanapananpaq 

rugakur üshakunata apatsiyanqa. Desiertuchö Sela 
markapitam Sión lömaman apatsiyanqa. 

2Moabpita qeshpir aywaq warmikunam Arnón mayu väduchö qorikaykur 

shuyaräyanqa. Tsay warmikunam imapis mantsakätsiptin qeshunpita qeshpir 
aywakuq pishqunö kayanqa. 

3Jerusalén runakunatam rugakur niyanqa: <<¡Llakipäyämar 

yanapaykayällämay! ¡Conträkunapita tsapaykayällämay! ¡Qeshpiyämuptï 
poderninkunaman ama entregaykayällämaytsu! 

4¡Qamkuna kaqman tsinkakayämuptï pakaykayällämay! 

¡Ushakätsimaqnïkunapita tsapaykayällämay!>> Moabita runakuna, 
chikiyäshuqnikikunam imay karpis ushakäyanqa. Ushakätsiyäshuqnikikunam 
wañuyanqa. Wañutsiyäshuqnikikunam aywakuyanqa. 

5Peru Davidpita miraqmi sïqa rey kanqa. Paymi llakipäkuq kanqa. Mana 

chaskipakuq juezmi kanqa. Mana shuyarätsiypam pitapis alli justiciata 
ruranqa. 

6Musyantsikmi moabita runakuna alläpa allish tukuyanqanta. Paykunam 

wakinpitapis mas poderyuq tukuyan. Manam ni pitapis respitayantsu. Alläpa 
baduläquim kayan. 

7Tsaymi moabita runakuna alläpa waqayanqa. Kir-haresetchö rurayanqan 

päsasyuq biscöchukuna ushakaptinmi alläpa llakikur waqayanqa. 

8Hesbónchö y Sibmachö üvakunam qarwatanqa. Nacionkunapa 

mandaqninkuna atacarmi alli wayuq üvakunata jarutakuyanqa. Jazeryaq y 
tsunyakunayaqmi tsay üvakuna murushqa kaykan. Tsaynöllam Kachi 
Lamar tsimpankunachöpis wayun. 

9Sibmachö üvakuna ushakaptin Jazerchö waqayanqannömi noqapis alläpa 

waqashaq. Hesbón y Eleale markakunatam weqïwan parqushaq. Cosëcha 
witsay üvata cosechayanqanpa rantinmi atacaqnin soldädukunawan 
maqanakur qayaraykachäyanqa. 

10Tsaymi alli wayuq chakrakunachö kushikuypis kanqanatsu. Üva 

chakrakunachöpis manam cantayanqanatsu. Üva jarukuyänankunachöpis 
mananam vïnupaq üvata jaruyanqanatsu. Manam kushikur 
qayaykachäyanqanatsu. 

11Tsaymi Moab nacionpaq y Kir-hareset markapaq llakikü. Arpapa 

cuerdannöraqmi shonqüpis alläpa llakikur tsuktsukyan. 

12Moabita runakunam altarninkunamanpis pishipayanqanyaq manakaqllapaq 

aywayanqa. Templunmanpis manakaqllapaqmi mañakuq aywayanqa. 

13Moab nación tsaynö ushakänanpaqmi unaypitana DIOS YAYA nirqan. 

14Peru kananmi DIOS YAYA nin: <<Kananpita kimsa watatam Moab nación 

runakuna maytsikaq kayanqanpita wallkaqllana kawaykar quëdayanqa. 
Kimsa wata arunanpaq conträtu ruraq runa cada junaqta yupanqannömi tsay 
kimsa wata yupashqalla kanqa>>. 

 

Isaías 17 
Damasco marka imanö kananpaq ninqan 

1Kaychömi qellqashqa kaykan Damasco marka imanö kananpaq Dios Yaya 

revelanqan. Damasco markam jankat ushakar raqällana tikranqa. 

2Aroer parti markakunachö manam täkuyanqanatsu. Qewallana juntaptinmi 

pipis mana mantsatsishqa wätakunallana pärayanqa. 

3Efraín runakuna täkuyanqan corralashqa markakunapis manam 

kanqanatsu. Damasco markachöpis rey manam kanqanatsu. Siria 
nacionchö quëdaq runakunapis Israel nacionchö wallkaqllana kayanqannömi 
kayanqa. Llapanta mandaq DIOS YAYAM tsaynö nin. 

Israel nación castigashqa kananpaq willakunqan 

4Tsay witsaymi Israel nacionpis poderninnaq kanqa. Tsay nacionmi uyu 

runanö kallpannaq kanqa. 

5Refaim pampachö trïguta sëgaskiyaptin laströjunöllanam kanqa. 

6Olïvu jachata tapsir wayuyninta qoriyaptin juk ishkayllana quëdaqnömi 

quëdanqa. Mas rämasapa kaqkunachö kimsa chuskulla quëdaqnömi 
quëdanqa. Israel runakunata kuyaq DIOS YAYAM tsaynö nin. 

7Tsay witsaymi kamaqnin Dios Yayata rugayanqa. Israel 

runakunapa santu Diosninmanmi confiakuyanqa. 

8Juk dioskunata mañakuq manam 

perqayanqan altarkunaman aywayanqanatsu. Manam kikinkuna 
rurayanqan Asera diösaman confiakuyanqanatsu ni altarkunachö 
diosninkunaman inciensiuta qoshnïtsiyanqanatsu. 

9Tsay witsaymi Israelchö corralashqa markakunachöpis täkuyanqanatsu. 

Heveo y amorreo runakunata Israel runakuna ushakätsiyanqannö 
ushakätsiyaptinmi jankat raqällana quëdanqa. 

10Tsaynömi kayanki imaykapitapis salvayäshuqniki Dios Yayata 

qonqayanqaykipita. Imaykapita tsapäyäshuqniki Dios Yayatam 
dëjayashkanki. Tsaymi juklä nacionpita apatsimur sas poquq mikuykunata 
muruyaptikipis 

11muruyanqayki junaqlla jeqaskamur waränillan tukturpis cosëcha kanqatsu. 

Tsay junaq alläpa ñakar waqayaptikim shonquykikunapis alläpa nananqa. 

12Lamar qayaraqnömi contrantsik nacionkuna piñakuyanqan wiyakämun. 

Piñakur qayaykachäyanqanpis mayu jeqar bunyaypa bunyar aywaqnömi 
wiyakämun. 

13Peru tsaynö qayarar shayämuptinpis Dios Yaya piñapaptinmi karupa 

qeshpir aywakuyanqa. Jirkachö oqshata wayra apaqnö y polvuta shukukuy 
apaqnömi aywakuyanqa. 

14Tsay runakunam patsa tutapaptin alläpa mantsakashqa kaykäyan. Patsa 

waränanpaqqa manam kayannatsu. Tsaynömi illakäyanqa imaykantsikta 
apaqkuna y markantsikta ushakätsiqkuna. 

 

Isaías 18 
Etiopía nación imanö kananpaq ninqan 

1¡Allaw, imanöraq kayanqa Etiopía nacionchö mayukunapita mas 

washaninchö täkuq runakuna! Tsay nacionchömi chukllushkunapis 
tiwillyarraq timpullyäyan. 

2Etiopía runakunam ututupita rurashqa büquikunawan Nilo mayupa kachata 

kachakuyan. ¡Kacha aywaqkuna, nacionnikikunaman kutiyay! ¡Jatusaq y 
shaprannaq runa majikikuna täkuyanqanman cörrilla kutiyay! 
Nacionnikikunachö täkuq runakunatam maytsay nación runakuna 

mantsayan. Alläpa kallpatsapa y valienti runakunam kayanki. 
Nacionnikikunapis atska mayukunapa chawpinchömi kaykan. 

3Jirkakunaman señalta churamuqnö y cornëtata töcamuqnömi Diospa 

willakuyninta willakuykä. Entëru munduchö täkuqkuna, tsay willakunqäta 
wiyayay. 

4 DIOS YAYAM nimarqan: <<Täkunqäpitam Etiopía nacionta rikaraykä. Tamya 

päsaskiptin mana tantiyaylla achanqannömi mana tantiyaylla rikaraykä. 
Cosëcha witsay mana tantiyaylla shushallinqannömi mana tantiyaylla 
rikaraykä>>. 

5Tsaynö rikararmi Etiopía runakunata Dios Yaya illaqpita castiganqa. 

Manaraq üva cosëcha kaptin, üvapa waytan shushuykaptin y wayuynin 
poquykaptinmi runakunata kachamunqa Etiopía runakunata 
ushakätsiyänanpaq. Tsay runakunam üvapa rämankunata llawmipar jitariqnö 
Etiopía runakunata ushakätsiyanqa. 

6Tsaymi wiskulkuna y chucaru wätakuna mikuyänanpaq ayakunata 

dëjaskiyanqa. Usya witsaymi wiskulkuna mikuyanqa. Tamya witsaynam 
chucaru wätakunana tullunkunatapis waqruyanqa. 

7Kawaykar quëdaqkunanam llapanta mandaq DIOS YAYAPAQ qaraynin 

apayämunqa. Tsay runakunam jatusaq y shaprannaq kayan. Paykunatam 
maytsay nacionchö täkuq runakuna mantsayan. Alläpa kallpatsapa y valienti 
runakunam kayan. Nacionninkunapis atska mayukuna chawpinchömi. 
Sión lömamanmi qaraykunata apayämunqa. Tsaychömi llapanta 
mandaq DIOS YAYA kaykan. 

 

Isaías 19 
Egipto nación imanö kananpaq ninqan 

1Kaychömi qellqashqa kaykan Egipto nación imanö kananpaq Dios Yaya 

revelanqan. Sas aywaq pukutay jananchömi Egiptuman DIOS 

YAYA shamuykan. Egiptuchö ïdulukunam paypa puntanchö tsuktsukyäyan. 
Alläpa mantsakaywanmi Egipto runakunapa shonqunkunapis ushakaykanna. 

2Dios Yayam nin: <<Noqam permïtishaq Egipto runakuna kikinkunapura 

chikinakuyänanpaq. Chikinakurmi wawqinkunawan y runa majinwanpis 
piñanakuyanqa. Juk markachö täkuqkunam jukaq markachö täkuqkunawan 
piñanakuyanqa. Juk nación runakunam jukaq nación runakunawan 
guërrachö kayanqa. 

3Egipto runakunam mantsakashqa kayanqa. Imata rurayänanpaq 

yarpäyanqantapis manam rurayanqatsu. Tsaymi imata rurayänanpaqpis 
ïdulukunata, brüjukunata, wañuqkunapa almankunata y adivïnukunata 
tapukuyanqa. 

4Egipto runakunatam juk reypa poderninman churashaq. Tsay reymi alläpa 

mana alli runa kanqa>>. Llapanta mandaq DIOS YAYAM tsaynö nin. 

5Nilo mayu tsakiptinmi raqrapis yakunnaq tikranqa. 

6Sekyakunachö qocharaq yakum asyanqa. Raqrakunapa aywaq yakum 

tsakinqa. Shoqushkuna y ututukunam tsakinqa. 

7Nilo mayu kuchunkunam tsakinqa. Lädunkunachö qewakunam jankat 

qashyanqa. Imayka muruyanqanpis jankatmi tsakinqa. 

8Anzuëluwan Nilo mayuchö pescaqkunapis llakikurmi waqayanqa. 

Atarräyawan pescaqkunapis alläpam llakikuyanqa. 

9Lïnuta putskaqkunapis lïnu manana kaptinmi ni imanayta puëdiyanqatsu. 

10Tëla awaqkunapis lïnu ushakaptinmi alläpa llakikuyanqa. Arupukuqkunapis 

alläpam mantsakäyanqa. 

11¡Zoán markapa autoridäninkunam yarpayninnaq upa runakuna kayan! ¡Rey 

Faraónta yätsiqkunapis upilakashqam kayan! ¡Imanirtan Faraónta niyanki 
tantiyaq runakuna casta kayanqaykita! ¡Imanirtan payta niyanki unay reykuna 
casta kayanqaykita! 

12Faraón, ¿maytan musyapakuqnikikuna? Rasunpa yachayyuq karqa mä 

musyatsiyäshuy llapanta mandaq DIOS YAYA Egiptuta imanö rurananpaq 
yarpanqanta. 

13Zoán markapa autoridäninkunam upilakäyashqa. Menfis markapa 

autoridäninkunam llutanta creyiyan. Provinciakunapa mandaqninkunam 
Egipto runakunata llutanta creyitsiyashqa. 

14Egipto runakunatam DIOS YAYA pantatsishqa. Tsaymi lanzayanqanyaq 

machashqa tashtapaykachaqnö imata rurayänanpaqpis tantiyayantsu. 

15Egipto nación ushakänan junaq chämuptinqa manam ni mandaqninkuna 

rey ni patsan runakunapis ni rïcukunapis ni waktsakunapis salvanqatsu. 

Egipto runakuna Dios Yayata serviyänanpaq ninqan 

16Llapanta mandaq DIOS YAYA castiganan junaqmi Egipto runakuna warminö 

manchallïshu kayanqa. Paykunata castigananpaq makin alistashqa kanqanta 
musyarmi alläpa mantsakar tsuktsukyäyanqa. 

17Judá runakunapitam alläpa mantsakuyanqa. Judá runakunapaq 

parlayaptillanmi yarpäyanqa llapanta mandaq DIOS YAYA castigananpaq 
kanqanta. Tsayta yarparmi alläpa mantsakäyanqa. 

18Tsay junaqmi Egiptuchö pitsqa markachö hebreo idiömata parlayanqa. 

Tsaychö täkuqkunam llapanta mandaq DIOS YAYALLATA serviyänanpaq 
prometiyanqa. Tsay pitsqa markakunapita jukaqpam shutin kanqa Herez. 

19Tsay junaqmi patsan Egiptuchö DIOS YAYAPAQ juk altarta perqayanqa. 

Mujunninchömi DIOS YAYATA yarpäyänanpaq juk shuytu rumita ichïtsiyanqa. 

20Tsaynö rurayanqa llapanta mandaq DIOS YAYATA Egiptuchö serviyanqanta 

pïmaypis musyayänanpaqmi. Pipis sufritsiptinmi DIOS 

YAYATA mañakuyanqa. Tsaymi juk salvakuqta kachamunqa ñakaypita 
jipinanpaq. 

21Tsaynöpam Egipto runakunata DIOS YAYA musyatsinqa poderösu 

kanqanta. Tsayta musyarmi Egipto runakuna sacrificiukunata y tsaki mikuy 
ofrendakunata prometiyanqannölla templuman apayämunqa. 

22Mana cäsukuq kayanqanpita Egipto runakunata castigarpis DIOS 

YAYAM yanapanqana. Tsaynömi yanapanqa paykunapis Dios Yaya ninqanta 
cäsuyaptin. 

23Tsay witsaymi jatun näni kanqa Egiptupita Asiriayaq. Tsaymi Asiria 

runakuna Egiptuman aywayaptin Egipto runakunapis Asiriaman aywayanqa. 
Egipto runakunawan Asiria runakuna tallukaskirmi Dios Yayata serviyanqa. 

24Israel runakunam Egipto runakunawan y Asiria runakunawan tallukäyanqa. 

Tsaynöpam maytsaychö täkuqkunapaq bendición kanqa. 

25Llapanta mandaq DIOS YAYAM bendicionninta churar ninqa: <<Kuyanqä 

Egipto runakuna, kamanqä Asiria runakuna y herenciä Israel runakunam 
bendicionnïta chaskiyanqa>>. 

 

Isaías 20 
Egipto y Etiopía nacionkunata Asiria runakuna venciyänanpaq ninqan 

1Jukpunnam Asiria nacionpa mandakuqnin rey Sargón mandarqan 

soldädunkunatawan mas mandakuq capitanta Asdod markaman. Mandaptin 
aywarmi Asdod markata venciskir poderninchö katsirqan. 

2Tsay witsaymi Amozpa tsurin Isaíasta DIOS YAYA nirqan: <<Lütu llatapa 

shukuranqaykita llushtiskir llanqikitapis jipiy>>. Tsaymi Dios Yaya 
ninqannölla qarashtu y qara chakilla Isaías purirqan. 

3Tsaypita kimsa watatanam Judá runakunata DIOS YAYA nirqan: <<Egipto y 

Etiopía runakuna imanö ñakayänanpaq kanqanta musyayänaykipaqmi 
servimaqnï Isaías kimsa wata qarashtulla y qara chakilla purishqa. 

4Isaías purinqannömi Egipto y Etiopía runakunata qalapätuta, qara chakita y 

qara sikita Asiria nacionpa mandakuqnin rey prësu apanqa. Jövinkunatawan 
awkinkunatam penqakatsir tsaynö prësu apanqa. 

5<<Tsaynö prësu apanqanta musyarmi alläpa mantsakäyanki. Etiopía 

runakunaman y Egipto runakunaman confiakuyanqaykipitam alläpa 
penqakuyanki. 

6Tsay witsaymi lamar kuchunkunachö täkuq runakuna niyanqa: <¡Maski 

rikäyay! ¡Imanömi kaykäyan confiakunqantsik runakuna! Paykunamanmi 
confiakurqantsik Asiria runakunapita libramänapaq. Kananqa ¿piraq 
libramäshun?> >> 

 

Isaías 21 
Babilonia nación imanö kananpaq ninqan 

1Kaychömi qellqashqa kaykan lamar kuchunchö kaykaq desiertu imanö 

kananpaq Dios Yaya revelanqan. Neguevpita shamuq shukukuynömi 
maytsayta ushaq soldädukuna shamuykäyan. Alläpa mantsakaypaq 
tsunyapam shamuykäyan. 

2Alläpa mantsakaypaqta revelamarmi Dios Yaya rikätsimashqa mana alli 

runakuna llullakuykaqta. Tsaynöllam rikätsimashqa wañutsikuq runakuna 
runa majinta wañuykätsiqta. ¡Elam runakuna, atacayänaykipaq shayämuy! 
¡Media runakuna, wañutsiyänaykipaq yaykayämuy! ¡Babilonia runakuna 
amana pitapis sufritsiyätsunnatsu! 

3Babilonia nacionta Dios Yaya ushakätsinanpaq kanqanta musyaptïmi 

shonqüpis nanayparaq nanan. Qeshyakunanpaq nanakur llakikuq 
warmitanömi llakikuy tsariman. Revelacionchö wiyanqäwan rikanqämi alläpa 
mantsakätsiman. 

4Mantsakaywanmi juiciüta oqrashqanö kä. Mantsakarmi tsuktsukyaykä. 

Patsa tutapänanta munarpis tutapaskiptinmi alläpa mantsakü. 

5Babiloniachömi mësapis churaraykan. Jananchömi mantilpis mashtashqa 

kaykan. Tsaychömi mikuykäyanna y upyaykäyanna. ¡Capitankuna, shäriyay! 
¡Pelyar tsapakuyänayki escüduykikunata alistayay! 

6Dios Yayam nimashqa: <<Imata rikanqantapis willakamunanpaq juk 

rikachakuqta churamuy. 

7Guërra carrëtankuna qarachashqa ishkay ishkay bestiakuna 

shamuykäyaqta rikar o ashnunkuna montashqa o camëllunkuna montashqa 
shamuykäyaqta rikar saslla willakamunqa>>. 

8Tsaypitanam rikachakuq churanqä runa qayakamur nimurqan: <<Taytay, 

churamanqaykillachömi paqasta junaqtapis mana kuyur kaykä. 

9Kananmi rikä ishkay bestiakuna guërra carrëtankuna qarachashqa 

shamuykaqta>>. Paykuna chaykurmi niyarqan: <<¡Ushakashqanam, 
ushakashqanam Babilonia marka! ¡Adorayanqan dioskunapa ïdulunkunapis 
jankat ñutushqam patsakunachö jitarparaykäyan!>> 

10Marka majikuna, ërachö trïgu wirushqanö y wayrar jitashqanömi alläpa 

sufriykäyanki. Qamkunatam willayaq kuyamaqnintsik llapanta mandaq DIOS 

YAYA llapan nimanqanta. 

Edom imanö kananpaq ninqan 

11Kaychömi qellqashqa kaykan edomita runakuna imanö kayänanpaq Dios 

Yaya revelamanqan. Seirpitam juk runa qayakamur nimushqa: <<Tayta 
rikachakuq, ¿imay höranatan patsa waranqa? ¿Aykaraqtan faltan patsa 
waränanpaq?>> 

12Tsaymi rikachakunqächö nirqä: <<Patsa waraskirpis yapaymi tutapanqa. 

Masta musyayta munarqa yapay tapukuq kutimunki>>. 

Arabia runakuna imanö kayänanpaq ninqan 

13Kaychömi qellqashqa kaykan Arabia runakuna imanö kayänanpaq Dios 

Yaya revelanqan. Negociuta apar Arabiachö ichishaq jachakunachö 
patsakuq Dedán runakuna, 

14qeshpir aywakuqkunata yakun qatipätsiyay. Temachö täkuq runakuna, 

mikuyninkuna qarayay. 

15Arabia runakunam espädawan wañutsiyänanpita qeshpir aywakuyan. 

Flëchawan wañutsiyänanpitam qeshpir aywakuyan. Guërrachö wañuyta 
mantsarmi qeshpir aywakuyan. 

16Dios Yayam nimashqa: <<Kananpita juk watatam Cedar runakuna 

poderyuq kayanqan ushakanqa. Juk wata arunanpaq conträtu ruraq runa 
cada junaqta yupanqannömi tsay wata yupashqalla kanqa. 

17Flëchawan flëchaq valienti runakunam wallkaqllana Cedarchö kawaykar 

quëdayanqa>>. Israel runakunata kuyaq DIOS YAYAM tsaynö nishqa. 

 

Isaías 22 
Jerusalén runakuna Dios Yayapita mana mantsakuyanqan 

1Kaychömi qellqashqa kaykan Rikachakuna Pampachö ima päsananpaq 

kanqanta Dios Yaya revelanqan. Jerusalén runakuna, ¿imatan 
markaykikunachö kaykan? ¿Imanirtan waji janankunachö kushishqa 
kaykäyanki? 

2¿Imanirtan timpullyarraq kushikuykäyanki? Manam espädawantsu ni 

guërrachötsu wañuyanki, sinöqa mallaqaywan y pesti qeshyaywanmi 
ushakäyanki. 

3Autoridäkunam flëchayänanta mantsakur qeshpir aywakuyashqa. Karupa 

qeshpir aywayaptikipis llapaykitam prësu achkuyäshushkanki. 

4Tsaymi nï: ¡Puntäpita witikuyay! Marka majintsikkunata wañutsiyänan 

kaptinmi alläpa waqä. Waqaptï ama shoqayämaytsu. 

5¡Rikachakuna Pampachömi alläpa mantsakay kanqa! ¡Tsay junaq 

chämunanpaqmi llapanta mandaq DIOS YAYA permïtishqa! Markapa 



1339 

 

 
©  Wycliffe Bible Translators, Inc. 

  
 

 

murällankunatam juchutsiyanqa. Runakuna ausiliuta mañakur 
qayaraykachäyanqanmi jirkakunayaq wiyakanqa. 

6Elam runakunam flëchankunata alistayashqa atacamänapaq. 

Carrëtankunamanmi lätayashqana. Bestiankunatapis montayashqanam. Kir 
runakunapis escüdunkuna aptashqanam kaykäyan. 

7Täkuy munay pampakunachömi maytsika guërra carrëtakuna kaykäyan. 

Bestiankuna montashqa runakunapis markantsik punkuchönam kaykäyan. 

8Washämänapaq pipis mana kaptinmi munti niyanqan palaciuchö churaraq 

armakunaman confiakuykäyanki. 

9Davidpa Markanta tsaparaq perqan juchushqata allitsayänaykipaqmi 

rikapakuyashkanki. Yakupita mana sufrinapaqmi ura kaq pözuman yakuta 
qoriyashkanki. 

10Jerusalénchö wajikunata rikapakurmi mana alli kaqkunata 

juchutsiyashkanki tsaparaq perqata allitsayänaykipaq. 

11Markata tsaparaq murälla waqtanchö estanqui kaptinmi marka rurinchöna 

yaku pözuta rurayashkanki tsaypita yakuta jipiyänaykipaq. Tsaynö 
alistakurpis Dios Yayamanqa manam confiakuyankitsu. Contrantsik 
atacamänapaq unaypitana Dios Yaya permïtishqa kaykaptinpis manam 
paypita mantsakuyankitsu. 

12Llapanta mandaq DIOS YAYAM munarqan jutsaykikunata dëjaskir 

waqayänaykita. Tsaynöllam munarqan llakikuyänaykita y aqtsaykikunatapis 
rutukuskir lütu llatapakunata shukukuyänaykita. 

13Peru pay ninqanta mana cäsurmi fiestata rurar wäkakunata y üshakunata 

pishtaskir aytsata mikur y vïnuta upyar kushishqa kayarqayki. Tsaymi 
niyarqayki: <<Kawanqantsikyaq mikushun upyashun. Wañukurpis 
pachantsiktam apashun>>. 

14Tsaynö kayaptikim llapanta mandaq DIOS YAYA nimarqan: <<Tsaynö 

kayanqanpitam imaypis perdonashaqtsu>>. Llapanta mandaq DIOS 

YAYAM tsaynö nishqa. 

Sebna wañunanpaq ninqan 

15Llapanta mandaq DIOS YAYAM nimarqan: <<Reypa palaciunchö mandakuq 

Sebnaman ayway. Chaykur ninki: 

16<<¿Pï kanqaykitatan yarpanki? ¿Imapaqtan altu qaqachö kuyakuypaq 

wajitanö nïchuyki ruraykätsinki? 

17Tsaynö kaykaptikim DIOS YAYA prësu achkutsishurniki karu nacionman 

apatsishunki. 

18Pelötatanömi jatun nacionman jitarishunki. Tsaychö wañuptikim kushishqa 

purinqayki carrëtaykikunapis ichiräkuyanqa. Ushakaptikim mandaqniki reypis 
alläpa penqakunqa. 

19 DIOS YAYAM mandakuq kanqaykipita qarqushunki. Carguykipitam 

jitarishunki. 

20<<Dios Yayam nin: <Tsay junaqmi Hilcíaspa tsurin Eliaquimtana qayashaq. 

Paymi servimaqnï. 

21Paytanam llatapaykikunata shukutsishaq. Wachukuykiwanmi tseqllanta 

wachakätsishaq. Tsaypitam rantiki autoridä kananpaq churashaq. Paymi 
Jerusalén runakunapa y Judá runakunapa taytannö kanqa. 

22Paytam entregashaq rey Davidpa palaciunpa llävinta. Tsaymi pay 

kichanqanta ni pï wichqanqatsu. Wichqanqantapis ni pï kichanqatsu. 

23<< <Paytam churashaq perqaman alli jawishqa estäcanö kananpaq. 

Mandakuq kanqanta rikarmi castankunapis kushikuyanqa. 

24Täzakuna, järrakuna y tukuyläya väsukuna estäcachö warkaraqnömi llapan 

castankunapis, tsurinkunapis y willkankunapis payman tsinkakuyanqa. 

25<< <Peru Sebnatam següru jatiraq qerunö kaptinpis clävaranqanpita 

sutaqnö jitarishaq. Tsay junaqmi payman tsinkakuqkunapis ushakäyanqa>. 
Llapanta mandaq DIOS YAYAM tsaynö nin>>. 

 

Isaías 23 
Tiro y Sidón markakunata ima päsananpaq kaqta ninqan 

1Kaychömi qellqashqa kaykan Tiro markata ima päsananpaq kaqta Dios 

Yaya revelanqan. ¡Jatusaq büquikunata manijaq runakuna, llakikur waqayay! 
¡Tiro markata ushakätsirmi büquiwan chäyänayki sitiukunata 
ushakätsiyashqa! Tsaynö ushakanqantam Quitim islapita willakayämunqa. 

2¡Lamar kuchunchö täkuq Sidón runakuna, alläpa llakikuyay! Qamkunam 

negocianti kar büquikunawan maytsaypa aywayanki. 

3Jatusaq lamarpa päsarmi mikuytapis rantiyämunki. Tsay mikuymi Nilo mayu 

pampakunachö wayuq mikuy. Qamkunawanmi maytsay nación runakuna 
negociuta rurayan. 

4Lamar kuchunchö Sidón runakuna, ¡alläpa penqakuyay! Tiro marka 

ushakashqa kaptinmi lamarpis llakikur nin: <<Tiro runakunam wawänö 
kayarqan. Paykuna ushakäyaptinmi kananqa imaypis mana wachaqnö y 
mana qeshyakuqnö kä. Jövinkunata ni wamrakunata imaypis mana 
wätaqnömi kä>>. 

5Tiro marka ushakanqanta musyaskirmi Egipto runakunapis alläpa 

llakikuyanqa. 

6¡Lamar kuchunchö täkuqkuna, Tarsisman aywar waqayay! 

7Tiro markam unay marka karqan. Tsaychömi imaypis fiestalla kakuq. Tiro 

runakunam mushuq markakunatapis maytsaychö shäritsiyaq. 

8Tsay markakunamanmi reykunatapis churayaq. Tiro markapita 

negociantikunam reynöraq maytsaychö respitashqa kayaq. Tiro markata 
ushakätsiyänanpaq pï permïtinqantapis tantiyakushun. 

9Llapanta mandaq DIOS YAYAM permïtishqa allish tukuqkunata penqakatsir y 

poderyuq runakunatapis manakaqman churar. 

10Tarsis runakuna, lamar kuchunchö büquikuna ichiräyänanpaq puertukuna 

manam kannatsu. Kananqa büquiwan mikuyta apayämunqaykipa rantin 
kikikikunana Nilo mayu kaqchö täkuqkunanö murukuyay. 

11 DIOS YAYAM lamar jananpa makinta lamkar maytsay nacionkunata 

tsuktsukyätsishqa. Canaánchö  tsinkakuna corralashqa markakunata 
ushakätsiyänanpaqmi nishqa. 

12Sidón marka runakunatam nishqa: <<Qamkunam violashqa jipashnö 

kaykäyanki. Tsayqa fiestatapis amana rurayaynatsu. Quitim islaman 
aywarpis manam jamayta tariyankitsu>>. 

13¡Rikäyay Babilonia markata imanö ushakätsiyanqanta! Asiria runakunam 

yaykuskir atacayänanpaq törrikunatapis shäritsiyashqa. Markaman yaykurmi 
palaciukunatapis raqällatana dëjayashqa. Tsaymi kananqa chucaru 
wätakunallana tsaychö pärayan. 

14¡Büqui manijaq Tarsis runakuna, llakikur waqayay! ¡Büqui chänanpaq 

sitiupis manam kannatsu! 

15Ushakätsiyanqanpita qanchis chunka (70) watayaqmi Tiro markata pipis 

yarpanqatsu. Tsay watakunam kanqa qanchis chunka wata rey kawanqannö. 
Qanchis chunka wata cumpliptinmi prostitütapaq cantayanqannö Tiro 
markapaqpis cantayanqa. Cantarmi niyanqa: 

16<<Qonqakashqa kaykaq prostitüta, arpaykita achkukurkur markapa 

tumamuy. Pillapis yarpäshunaykipaq töcarnin yapay yapay cantay>>. 

17Qanchis chunka wata cumpliskiptinmi Tiro markata DIOS YAYA yapay 

yanapanqa. Tsaymi tsay markachö täkuq runakuna yapay rantikuyanqa. 
Maytsay nación runakunawanmi negociuta yapay rurayanqa. 

18Peru manam kikinkunapaqnatsu gänayanqanta qoriyanqa, sinöqa DIOS 

YAYAPAQNAM. Tiro runakuna gänayanqanwanmi DIOS YAYATA serviqkuna 
pacha junta mikuyanqa y alli llatapatapis shukukuyanqa. 

 

Isaías 24 
Llapan runakunata Dios Yaya castigananpaq kanqan 

1Kay patsata alläpa kuyutsirmi llapanta DIOS YAYA ushakätsinqa. 

Runakunatam wakpa kaypa qarqunqa. 

2Tsay junaqmi lluta runapis, sacerdötipis, patronpis, servikuq ollqupis, 

patrönapis, servikuq warmipis, rantiqpis, rantikuqpis, prestaq kaqpis, 
prestakuq kaqpis, rïcupis y waktsapis llapan ñakayanqa. 

3Kay patsata ushakätsirmi tsunyaraykaqta dëjanqa. Tsaynö 

kananpaqmi DIOS YAYA nin. 

4Jacha tsakir ushakaqnömi kay patsapis ushakanqa. Ciëluwan patsapis 

alläpam llakikuyanqa. 

5Tsaynö kananpaqqa kay patsachö runakunam jutsayuq kayan. Tsaymi Dios 

Yayapa leyninkunata ni estatütunkunatapis cumpliyantsu. Imaypis 
cumpliyänanpaq pactutapis manam cumpliyantsu. 

6Kay patsatam Dios Yaya maldicionar ushakätsinqa. Tsaymi kay patsachö 

täkuqkunapis sufriyanqa. Wallkaqllanam kawaykar quëdayanqa. 

7Üva plantakunatapis qeshyaymi ushanqa. Vïnupis manam kanqanatsu. 

Ñawpata kushishqa kawaqkunam llakishqana kawayanqa. 

8Panderëtatapis mananam töcayanqanatsu. Fiestata manana rurayaptinmi 

kushikuypis kanqanatsu ni arpakunatapis töcayanqanatsu. 

9Vïnutapis cantar manam upyayanqanatsu. Tukuyläya machätsikuq 

upyayanqanpis alläpam ayanqa. 

10Dios Yayata mana cäsuq runakunapa markankunam juchushqa kanqa. 

Wajinkunaman mananam ni pipis yaykunqanatsu. 

11Vïnu manana kaptinmi cällikunachö waqayanqa. Maytsaychö llakikuyllana 

kaptinmi pipis kushikunqanatsu. 

12Raqällatanam markatapis dëjayanqa. Markakunapa punkunkunatapis 

pakirmi ushayanqa. 

13Wallkaq runakunallanam kay patsachö quëdayanqa. Olïvuta cosechar 

tapsiyaptin juk ishkayllana quëdanqannömi kayanqa. Üvata pallayaptin juk 
ishkayllana quëdaqnömi quëdayanqa. 

14Kawaykar quëdaq runakunam kushikuyanqa. DIOS YAYA imanö ruranqanta 

rikarmi rupay jeqanan kaqlächö täkuqkuna cantayanqa. 

15Rupay yarqamunan kaqlächö täkuqkunam DIOS YAYATA alabayanqa. 

Lamar kuchunchö täkuqkunam Israel runakunata kuyaq DIOS 

YAYATA alabayanqa. 

16Kay patsapa juk kuchunpitam jukaq kuchunyaq alabayanqa. <<¡Allillata 

ruraq Dios Yayata alabashun!>> nir cantayanqanmi wiyakanqa. ¡Peru alläpa 

llakishqam kaykä! ¡Shonqüpis nanayparaqmi llakikun! ¡Mana alli runakunam 
traicionëru kayan! ¡Llakipäkuyninkunapis manam kantsu! 

17Kay patsachö täkuqkunam alläpa mantsakäyanqa. Uchkuman y 

trampaman jeqaqnömi kayanqa. 

18Apäkuy tamyam tamyamunqa. Kay patsata tukmaraqkunapis alläpam 

tsuktsukyäyanqa. Mantsakaypaq kaptinmi qeshpir aywaqkuna uchkuman 
jeqayanqa. Uchkupita yarquq kaqnam toqllaman shikwayanqa. 

19Kay patsam alläpa mantsakaypaq tsuktsukyanqa. Maytsaypam rachir 

ushakanqa. 

20Machashqa tashtapaykachaqnömi kayanqa. Tsuklla ushakaqnömi 

ushakäyanqa. Jutsa rurayanqanmi kay patsata alläpa lasapan. Tsaymi lasaq 
qepiwan shäriyta mana puëdiq runanölla kay patsapis lasätsikunqa. 

21Tsay junaqmi ciëluchö kaq poderyuqkunatapis DIOS YAYA castiganqa. Kay 

patsachö reykunatam castiganqa. 

22Llapanta qoriskirmi pözuman wiñaqnö prësu qaykurätsinqa. Tsaychö atska 

wata qaykuraykatsirmi mana llakipaypa castiganqa. 

23Llapanta mandaq DIOS YAYA Sión lömapita mandakamuptinmi killapis 

penqakunqa. Rupaypis manam atsikyanqanatsu. Jerusalénchö poderösu 
chipakyaq kanqantam mayor runakunapis rikäyanqa. 

 

Isaías 25 
Dios Yayata alabar cantanqan 

1 DIOS YAYALLÄ, qamllam Diosnï kanki. Pipis mana ruranqanta 

ruranqaykipitam shutikichö imaypis alabashayki. Unaypita prometinqaykitam 
imaypis cumplinki. 

2Chikimaqnï juklä runakunapa markankunatam raqällamanna tikratsishkanki. 

Tsinkakuna alli murallashqa markankunatam raqällatana dëjashkanki. 
Palaciunkunata juchutsir ushakätsinqaykitam ni imaypis allitsayanqanatsu. 

3Tsaynö ruranqaykita rikarmi juklä nacionchö poderyuq runakunapis 

poderösu kanqaykita willakuyanqa. Juk marka kallpasapa runakunam 
qampita mantsakuyanqa. 

4Waktsakunapam favornin shärinki. Mana pïyuqkunatam tsapanki. Mangäda 

mana ushananpaq tsinkakuyänanmi kanki. Alläpa achachay mana 
rupananpaqmi llantunki. Mana alli runakunam runa majinta sufritsiyan. 
Perqakunata mangäda ushmütsir juchutsiqnömi kayan. 

5Tsaynöllam desiertuchö achay rupaqnö kayan. Tsaynö kaykäyaptinmi ollquq 

kaykäyaqtapis tsunyarpatsinki. Pukutaywan rupayta tsapaqnömi 
upällarpatsinki. 

Banquëtita Dios Yaya ruratsinanpaq ninqan 

6 Sión lömachömi llapanta mandaq DIOS YAYA maytsay nación runakunapaq 

banquëtita ruratsinqa. Tsay banquëtichömi alli mikuykuna mikukuy munay 
kanqa y alli vïnupis upyakuy munay kanqa. 

7Tsay lömachö llapan markakunata tsaparaq yana llatapata y llapan 

nacionkuna tsaparaq mortäjata ushakätsiptinmi 

8wañuypis kanqanatsu. Waqaqkunapatam kikin DIOS YAYA shoqar 

weqinkunata pitsanqa. Kuyanqan runakunam penqakuychö kayanqanatsu. 
Tsaynö kananpaqmi DIOS YAYA nin. 

9Tsay witsaymi runakuna niyanqa: <<Kaychönam Diosnintsik kaykan. 

Confiakunqantsiknöllam salvamashkantsik. Paymi shuyaranqantsik DIOS 

YAYA. Salvamanqantsikpita llapan shonquntsikwan kushishqa alabashun>>. 

10Sión lömachö runakunatam llapan imaykapitapis DIOS YAYA tsapanqa. 

Peru Moab naciontam sïqa wanuman oqshata tallurkur jaruqnö jarur 

11valienti kayninta ushakätsinqa. Wanupita lamkaykachar shäriyta mana 

puëdiqnömi Moab nacionpis ni imanö shäriyta puëdinqatsu. 

12DIOS YAYAM markapa altu murällankunatapis jankat juchutsir ushakätsinqa. 

 

Isaías 26 
Dios Yaya yanapanqanpita alabayanqan 

1Tsay witsaymi Judá nacionchö kay cantuta cantar niyanqa: <<Markantsikmi 

alli perqawan tsapashqa. Dios Yaya tsapämashqaqa ishkay murällawan 
tsapashqanömi kaykantsik. 

2¡Alli ruraq runakuna yaykayämunanpaq markapa punkunta kichapushun! 

¡Dios Yaya munanqannö kawaq runakuna yaykayämutsun! 

3<<Qamllaman creyikuqkunataqa alli kawakuyänanpaqmi imaypis 

yanapanki. Qamllapaq yarparaqkunataqa mana llakikuyänanpaqmi imaypis 
tantiyatsinki. 

4¡DIOS YAYALLAMAN imaypis confiakushun! Payqa tsinkakunantsik rumim 

imayyaqpis kaykan. 

5<<Dios Yayam orgullösukunata manakaqman churan. Täkuyanqan 

markatam jankat juchutsir ushakätsin. 

6Ushakätsiptinmi ñakaqkuna y waktsakuna tsay runakunata asipäyanqa. 

7Peru alli ruraq runakunatam sïqa pitsashqa nänipanö puriyänanpaq 

yanapan. Allillata ruraq karmi tranquïlu kawakuyänanpaq imaypis 
yanapan>>. 

Dios Yaya salvananpaq shuyäyanqan 

8 DIOS YAYA, mandamientuykikunata cäsurmi salvayämänaykipaq 

shuyaykäyaq. Qamllamanmi imaypis yarparäyämü. 

9Paqaspapis qamllamanmi confiakayämü. Patsa waraptinpis llapan 

shonqükunawanmi mañakayämü. Runakunata castiganqaykita rikarraqmi 
wakin kaqpis llutan ruraykunata dëjayanqa. 

10Peru mana alli ruraqkunam sïqa llakipaptikipis mana alli ruraykunata 

dëjayanqatsu. Alli ruraq runakunapa lädunchö täkurpis mana allikunallatam 
rurayan. Poderösu kanqaykita musyaykarmi mana allikunata rurayan. 

11 DIOS YAYA, tsay runakuna manam tantiyakuyantsu castiganaykipaqna 

kaykanqanta. ¡Kuyanqayki runakunapa favornin kanqaykita rikar 
penqakuyätsun! ¡Chikishuqnikikunata castigar nina ushaqnöraq 
ushakaykatsillay! 

12 DIOS YAYALLÄ, tranquïlu kawakuyänäpaqmi qamlla yanapayämanki. Qam 

permïtiptikim llapan imayka rurayanqäpis allilla. 

13 DIOS YAYALLÄ, mandakuq juklä runakunam poderninkunachö 

katsiyämashqa. Tsaynö kaptinpis qamllamanmi imaypis confiakayämü. 

14Tsay mandakuqkunatam castigar ushakätsishkanki. Paykunatam wañutsir 

illakätsishkanki. Tsay runakunam kawayämunqanatsu. Paykunapaqqa 
mananam ni pipis yarpanqanatsu. 

15 DIOS YAYA, bendicionnikiwanmi nacionnï jatunyashqa. Mujunninkunatam 

mas washaman wititsishkanki. Tsaynö ruranqaykipitam qamta alabayaq. 

16 DIOS YAYA, alläpa sufritsiyämaptikim ashiyarqaq. Castigayämaptikim 

rugakayämurqä. 

17Wachay nanaywan warmi qochpar qayaraykachaqnömi puntaykichö 

qayaraykachäyashkä. 

18Juklä nación runakuna alläpa sufritsiyämaptinmi ni imanöpa salvakuyta 

puëdiyashkätsu. Manam alli kawaytapis tariyashkätsu. 

19Peru qamman confiakuqkunam sïqa kawayämunqa. Pampaskiyaptinpis 

shäriyämunqam. ¡Allpaman tikrashqa kaqkuna, sharkur kushishqa cantayay! 
Qamkunatam alli kawakuyänaykipaq Dios Yaya yanapayäshunki. 
Shushalltanömi salvacionninta kachamunqa. 

20Marka majikuna, wajikikunaman yaykuskir punkuykikunata 

wichqapakayämuy. Dios Yayapa rabyaynin päsanqanyaq tsinkaräkuyay. 

21Täkunqanpitam DIOS YAYA yarqamunqa. Kay patsachö täkuqkunatam 

jutsata rurayanqanpita castiganqa. Runakuna pakayllapa wañutsiyanqantam 
kay patsapis upällakunqatsu. Wañutsikuq kayanqanpita castigayänanpaqmi 
shimpinqa. 

Isaías 27 
Israel runakuna markankunaman kutiyämunanpaq ninqan 

1Tsay witsaymi lamarchö pillqutuykachar kururakashqa aywaq mantsaypaq 

Leviatán wätata DIOS YAYA jatun fïlu espädanwan wañutsinqa. 

2Tsay witsaymi Dios Yaya ninqa: <<Mishki wayuq üva chakrata cantapäyay. 

3Noqa DIOS YAYAM tsay üva chakrata cuidaykä. Mana dëjaypam parquykä. 

Pipis mana jarutakunanpaqmi paqasta junaqta cuidaykä. 

4<<Ñawpata rabyashqa karpis kananqa mananam tsay chakrata 

rabyapänatsu. Manana rabyarpis kashakunata y mana alli qewakunatam 
sïqa llapanta waykar ushakätsishaq. 

5Peru noqaman confiakamur mañakamuqkunatam sïqa llakipäshaq. Pipis alli 

rikänäta munarqa noqawan amistatsun. Yapaymi nï: ¡Noqawan 
amistatsun!>> 

6Shamuq watakunachömi Jacobpita miraq Israel runakuna alli wiñaq jachanö 

nacionninkunachö kawakuyanqa. Alli jawäkur tseqllimuqnömi kayanqa. 
Shumaq tuktuptinmi wayuyninpis maytsay nacionkunaman chanqa. 

7Dios Yayam Israel runakunata castigarpis contrankunata castiganqannötsu 

castigashqa, sinöqa llakipashqam. Tsaymi contrankunata ushakätsirpis 
Israel runakunataqa ushakätsishqatsu. 

8Ushakätsinqanpa rantinmi nacionninkunapita jukläman prësu apaykatsir 

castigatsishqa. Desiertupita alläpa wayrämur imaykata apanqannömi 
karuman apatsishqa. 

9Peru tsaynö kaykaptinpis Jacobpita miraqkunatam jutsankunapita 

perdonanqa. Paymi perdonanqa juk dioskunata 
adorayänan altarkunata ushakätsiyaptin, altarta perqayanqan rumikunata 
ismu rumitanö jankat waykar ushakätsiyaptin, Asera diösapaq teta 
qerukunata manana jawiyaptin y juk dioskunapaq inciensiuta 
qoshnïtsikuyänan altarkunatapis juchutsiyaptin. 

10Israel runakunata nacionninkunapita apayaptinmi alli murallashqa 

markankunapis tsunya tikrashqa. Maytsikaq täkuyanqan markakunachöpis 
manam pipis kashqanatsu. Mitsikuyänan jirkakunallanam tikrashqa. 
Tsaychömi mallwa törukunapis qewata mikuskir pacha junta puñuyan. 

11Rämakuna tsakir pakiqkunatam warmikunapis yantakuyan. Tsaychö täkuq 

runakunam mana tantiyakuq kayashqa. Tsaymi paykunata kamaq Dios Yaya 
llakipashqatsu. 

12Tsay witsaymi ërapita trïguta qoriqnö Éufrates mayupita Egipto mayuyaq 

jukpa jukpa llapaykita qoriyämushunki. 

13Tsay witsay cornëtata töcayämuptinmi Asiriachö y Egiptuchö täkuykarpis 

nacionnikikunaman kutiyämunki. Jerusalénman 
kutimurmi sagrädu lömachö DIOS YAYATA adorayanki. 

 

Isaías 28 
Samaria markapaq ninqan 

1¡Allaw, Samaria marka! Alli wayuq chakrakuna janan lömachömi 

shäritsishqa kanki. Tsay lömachö kuyakuypaq marka karmi Efraín 
runakunapa corönannö kaykanki. Qamchö täkuqkunam vïnuta upyaykarlla 
qoyaskiyanpis. Machashqa allish tukuykäyanqanchömi kuyakuypaq wayta 
wasaqaqnö ushakäyanqa. 

2Paykunata ushakätsinanpaqmi kallpasapa y poderyuq runata Dios Yaya 

akrashqa. Tsay runam runtu tamyanö, shukukuy wayranö y mayu jeqaqnö 
imatapis tarinqan kaqta ushakätsinqa. 

3Alläpa machashqalla kakuq Efraín runakunapa corönannö Samaria marka 

kaptinpis tsay markatam jarutakur ushayanqa. 

4Tsaymi tsay alli wayuq chakrakuna janan lömachö kaykaq markaqa 

kuyakuypaq karpis waytanö ushakanqa. Punta poquq hïgusta sas pallaskir 
mikuqnömi tsay markata ushakätsiyanqa. 

5Tsay witsaymi kawaykar quëdaqkunapa corönan llapanta mandaq DIOS 

YAYA kanqa. Kuyanqan runankunapam kuyakuypaq adornun kanqa. 

6Demandanakuyanqanta shumaq arreglayänanpaqmi juezkunata shumaq 

tantiyatsinqa. Marka täpaq soldädukunatapis valienti kayänanpaqmi mas 
animatsinqa. 

7Peru sacerdötikunawan profëtakunam vïnuta y imayka machätsikuqkunata 

upyakurkur tashtapaykachaykäyan. Tsaynö machashqa karmi Diospa 
willakuyninta willakuyänanpaqpis musyayannatsu. Tsaynöpam shumaq 
juzgaytapis puëdiyantsu. 

8Llapan mësankunaman lanzayaptinmi melanaypaq rakcha kaykan. Paykuna 

kayanqanchömi llapan imaykapis taqra. 

9Tsay runakunam pipis consejaptin niyan: <<¿Pita yachatsinqaykitatan 

yarpanki? ¿Pï kanqäta yarpartan Diospa willakuyninta willamanki? 
¿Chuchuykaq wamra kanqätaku yarpanki? ¿Tsayraq waqtsashqa wamra 
kanqätaku yarpanki? 

10Parlapämanqaykiqa wamra parlayta yachakur <ba, be, bi, bo, bu> 

ninqannöllam. Maychö tsaychöpis tsayllatam nimanki>>. 

11Tsaymi tsay runakunata castigar mana tantiyayanqan idiömachö Dios Yaya 

parlapanqa. 

12Paykunatam Dios Yaya nirqan: <<Kaychömi tranquïlu kawakuyta tariyanki. 

Pishipashqa kaykaqkunapis kaychömi jamayta tariyanqa>>. Peru tsaynö 
niptinpis manam cäsukuyashqatsu. 

13Tsaymi paykunata castigar mana tantiyayanqan idiömachö DIOS 

YAYA parlapanqa. Tsay parlapanqanmi kanqa <<ba, be, bi, bo, bu>> niqnölla. 
Wakchö kaychöpis tsayllatam tantiyayanqa. Tsaymi puriyta yachakuq 
wamranö ankallaypa ishkiyanqa. Contrankunapa makinman chäyaptinmi 
achkuskir prësu apayanqa. 

Jerusalén markapa autoridäninkunata castigananpaq ninqan 

14Jerusalénchö pitapis mana respitaq autoridäkuna, DIOS YAYA ninqanta 

wiyayay. 

15Qamkunam niyanki: <<Wañuywanmi willanakuyashkä. 

Sepultürawanmi pactuta rurayashkä. Llullakuymanmi tsinkakuyä. 
Engañakuymanmi confiakuyä. Tsaymi noqakunamanqa wañuypis 
chämunqatsu>>. 

16Poderninchö katsimaqnintsik DIOS YAYAM nin: <<Siónmanmi cimientupaq 

alli kaq rumita churä. Tsay rumim akrashqa kaykan. Wajipa esquïnanchö alli 
maestru mana kuyuq rumim kaykan. Pipis tsay rumiman creyikuq kaqqa 
manam manakaqllapaqtsu creyikunqa. 

17<<Wajita shäritsinäpaqmi cordelnïpis y plomädäpis kan. Cordelnïmi allillata 

ruranqä. Plomädänam pitapis mana jananpar juzganqä. Qamkuna 
confiakuyanqaykim mana alli tsinkakuyänayki wajinö kaykan. Tsaymi runtu 
tamya y yaku bunyaypa bunyar wajita ushakätsinqannö contraykikuna 
shamur ushakätsiyäshunki. Amïguykikuna salvayäshunaykipaq 
confiakuyanqaykipis manakaqllapaqmi kanqa. 

18<<Wañuywan pactuta rurayanqaykita y sepultürawan 

willanakuyanqaykitam manakaqman churashaq. Castïgu shamurmi 
mangäda tamyanö ushayäshunki. 

19Cada vez chämurmi qarachashqa apayäshunki. Waran waranmi paqaspa 

junaqpapis tsaynö ushayäshunki. Chämunanpaq kaqta musyaskirllam 
mantsakar tsuktsukyäyanki. 

20Taksha kawituchö tikrakuyta mana puëdiqnömi kayanki. Taksha jakuwan 

qatakuyta mana puëdiqnömi kayanki>>. 

21Perazim lömachö pelyanqannömi DIOS YAYA yapay pelyanqa. Gabaón 

pampachö rabyanqannömi yapay rabyanqa. Mana tantiyaypaqmi runakunata 
castiganqa. Runa mana tantiyanqantam ruranqa. 

22Tsayta rurarmi kay nacionta jankat ushakätsinqa. Ushakätsinanpaqmi 

llapanta mandaq DIOS YAYA nin. Tsaynö kaykaptinqa willakuyninta 

manakaqman ama churayaytsu. Mana cäsukuq kayanqaykipitam mas peor 
castigayäshunki. 

23Willakunqäta tantiyayänaykipaq shumaq wiyayämay. Imata ninqätapis 

shumaq tantiyayämay. 

24Imatapis murunapaq manam yapay yapaytsu barbichantsik. Tsaynöllam 

kurpakunata mashurpis qewakunata tapsirllatsu kantsik. 

25Tsaypa rantinmi inöjuta, comïnuta, trïguta, cebädata y avënatapis 

murunapaq kaqman sas maqtsintsik. 

26Tsaynö shumaq arunapaqmi Dios Yaya yarpätsimantsik. 

27Inöjutaqa manam jarutsintsiktsu. Comïnutapis carrëtawan manam 

jarutsintsiktsu. Inöjuta y comïnutaqa llanu qerullawanmi wiruntsik. 

28Peru trïgutam sïqa jarutsintsik. Jaruskatsir manam yapay yapaytsu 

jarutsintsik. Carrëtawan jarutsirpis muruntaqa manam ñutunqanyaqtsu 
jarutsintsik. 

29Llapanta mandaq DIOS YAYA tantiyatsimashqam tsaynö rurantsik. Paypa 

yachatsikuyninmi mantsakaypaq. Paypa yachayninmanqa manam imapis 
iwalantsu. 

 

Isaías 29 
Jerusalénta atacayänanpaq ninqan 

1<<¡Allaw, Ariel marka, Ariel marka! ¡Allaw! ¡Davidpa Markan Jerusalén, 

imanöraq kanki! Wata wata fiestäkunata 

2ruraptikipis desgraciatam chätsimushaq. Alläpa waqarmi llakikunki. 

Altarchö wätakuna rupayanqannömi jankat rupanki. 

3Qammanmi soldädukunata kachamushaq tumat kunchawaskir 

atacayäshunaykipaq. Murällayki jananpa lätar yaykayämunanpaqmi 
törrikunatapis shäritsiyanqa. 

4Venciyäshuptikim patsachö mashtakashqa jitaranki. Parlayanqaykipis patsa 

rurinpitanömi wiyakanqa. Alma waqanqannöllam parlayanqaykipis 
wiyakanqa. 

5<<Peru atacayäshuqnikikuna maytsikaq kayaptinpis ñutu allpata wayra 

illakätsinqannömi illakätsishaq. Valienti kayaptinpis tsaki päjata shukukuy 
apaqnömi ushakätsishaq. 

6Llapanta mandaq DIOS YAYA karmi castiganäpaq shamushaq. Illaquwan, 

temblorwan, räyuwan, shukukuywan, mangädawan y lunyaykaq ninawanmi 
chikiyäshuqnikikunata ushakätsishaq. 

7<<Ariel markata atacaqkuna atska nacionpita shamushqa karpis 

pukutaynöllam illakäyanqa. Atacayänanpaq markapa murällanta 
juchutsiqkunapis sueñuychönöllam ushakäyanqa. 

8Mallaqaykar puñuq runa sueñuyninchö alli allita mikuykar rikcharkamurpis 

mallaqaykaqnöllam kayanqa. Yakunaykar puñuq runa sueñuyninchö yakuta 
alli upyarpis pishipashqa y jaqrunpis tsakipakashqa rikchamuqnöllam 
kayanqa. Tsaynömi kayanqa Sión lömata atacayänanpaq maytsay 
nacionpita shamuq runakuna>>. 

Jerusalén runakuna tutapäpukushqanö kayanqan 

9Chikiyäshuqnikikunata Dios Yaya tsaynö ushakätsinanpaq kanqanta 

¿manaku creyiyanki? Mana creyirmi qapranö kaykäyanki. Washkuta mana 
upyaykarpis machashqanömi llutankunata yarpachakuykäyanki. 

10Alläpa mana tantiyakuq kayänaykipaqmi DIOS YAYA permïtishqa. Llulla 

profëtakunatapis llutankunata willakuyänanpaqmi pantatsishqa. 

11Dios Yaya revelayäshunqayki willakuykuna segurashqa librunö kaptinmi ni 

imata tantiyayankitsu. Liyiy yachaqta <<kay libruta liyiykallämuy>> niyaptikim 
tsay runa niyäshunki: <<Kay libruqa alli segurashqam. Liyimunäpaq manam 
kichayta puëdïtsu>>. 

12Tsaynöllam liyiyta mana yachaq runata liyipuyäshunaykipaq niyaptikipis 

niyäshunki: <<Manam liyiyta yachätsu>>. 

13Dios Yayam nin: <<Kay runakunaqa janan shonqullam alabayäman. 

Shimillankunawanmi <cäsuqmi> niyäman. Shonqunkunachöqa juktam 
yarpaykäyan. <Diospitam mantsakü> nirpis kikinkunapa yarpayllanpita 
yachatsiyanqantam ruraykäyan. 

14Tsay runakuna tantiyayänanpaqmi milagrukunata yapay rurashaq. 

Tsaynöpam yachayyuq runakunapa yarpayninkunata upayätsishaq. 
Yachayyuqkunapis mana tantiyayänanpaqmi permïtishaq>>. 

15¡Allaw qamkuna! ¡Imanöraq kayanki, DIOS YAYAPITA pakayllapa mana 

allikunata rurayänaykipaq yarpaqkuna! Qamkunam yarpäyanki tutapayllapa 
willanakuyaptiki DIOS YAYA mana musyanqanta. Tsaynöllam niyanki: <<Dios 
Yaya manam rikämantsiktsu ni musyantsu>>. 

16¡Tsaynö yarparmi llutankunata yarpaykäyanki! Noqantsikqa Dios Yaya 

ruranqan mankanöllam kantsik. Manka ruraqnö karmi Dios Yaya 
noqantsikpaq masta musyan. ¿Ruraqninta manka ninmantsuraq: <<Manam 
qamtsu ruramashkanki>>? ¿Tsay mitu manka ruraqninta ninmantsuraq: 
<<Manam qam rurayta yachankitsu>>? 

Israel runakunata salvananpaq ninqan 

17Kananpita pöcu tiempullatanam Líbano jachakunapis muruna 

chakrakunaman tikranqa. Muruna chakrakunanam jatusaq muntikunaman 
tikranqa. 

18Tsay junaqmi Diospa willakuyninta mana wiyaq runakuna wiyayanqana. 

Qapranö kaqkunapis tutapäpukushqanö kayanqanpitam rikäyanqana. 

19 DIOS YAYA yanapaptinmi qollmi shonqukuna kushikuyanqa. Israel 

runakunapa santu Diosnin yanapaptinmi waktsakunapis kushishqa 
kawakuyanqa. 

20Mana respitakuqkunam ushakäyanqa. Mana alli ruraqkunam 

kayanqanatsu. Mana alli ruraykunallaman churakashqa kawaqkunapis 
llapanmi ushakäyanqa. 

21Tsaynöllam runa majinta tumpaqkunata, juezkunata llullatsikuqkunata y 

jutsannaq runakunata manakaqta tumpaqkunatapis Dios Yaya ushakätsinqa. 

22Tsaymi Jacobpita miraqkunata Abrahamta jipimuq DIOS YAYA nin: 

<<Jacobpita miraqkuna, manam penqakuychönatsu kayanki. Manam 
mantsakashqa puriyankinatsu. 

23Tsurikikunata yanapanqäta rikarmi shutïchö agradëcikayämanki. Santu 

Diosnikikuna kanqäta tantiyarmi noqallatana respitayämanki. 

24Mana cäsumaqkunam cäsuyämanqa. Conträ shäriqkunam yachatsinqäta 

cäsuyämanqana>>. 

 

Isaías 30 
Egiptuman manakaqllapaq confiakuyanqan 

1 DIOS YAYAM kuyanqan runakunata nin: <<Allaw mana wiyakuqkuna, 

¡imanöraq kayanki! Tapukayämanqaykipa rantinmi kikikikunapa 
yarpayllaykikunata ruraykäyanki. Mana nikäyaptiqmi juklä runakuna 
yanapayäshunaykipaq willanakuykäyanki. Tsaynö karmi jutsasapa 
kayanqaykipitapis mas peor jutsasapa kaykäyanki. 

2Mana tapukayämarmi saslla Egiptupa aywaykäyanki. Faraón 

yanapayäshunaykipaq rugakuq aywarmi Egipto runakunaman 
confiakuykäyanki. 

3Peru tsaynö Faraónman confiakuyanqaykipis manakaqllapaqmi kanqa. 

Egiptuman confiakurpis penqakushqam umpuräyanki. 

4<<Zoán markaman autoridänikikuna chäyaptin y Hanes markaman 

mandayanqaykikuna chäyaptin 

5llapayki tsay mana väliq nacionman confiakuyanqaykipitam penqakuychö 

kayanki. Wanayanqayki höra manam ni imachö yanapayäshunkitsu. Tsaymi 
ni imanakayta mana puëdir penqakur umpuykachäyanki>>. 

6Kaychömi qellqashqa kaykan Dios Yaya revelanqan. Kay revelacionmi 

kaykan Neguevchö kaq wätakunapaq. <<Egiptuman aywaqkunam 
mantsakuypaq desiertupa alläpa sufrir aywaykäyan. Tsaychömi leonkuna y 
venenösu culebrakuna kayan. Ashnunkunawan riquëzankuna chaqnashqa 
y camëllunkunawan alhäjankuna chaqnashqam aywaykäyan. Egipto 
runakunapaq qarayta apayaptinpis manam ni ichikllapis yanapayanqatsu. 

7Yanapayänanpaq änirpis manam cumpliyanqatsu. Tsaymi Egipto nacionta 

nirqä: <Mana väliq awkis allqu> >>. 

8Isaíastam Dios Yaya nirqan: <<Tsay revelanqaqta kanan aywar runakunapa 

puntanchö taksha tablaman qellqay. Shamuq watakunachö ima päsananpaq 
ninqaqta musyayänanpaq röllumanpis qellqay. Tsayta rikarmi ninqaqta 
imaypis yarpäyanqa>>. 

9Kay nación runakunam mana cäsukur llullakuykäyan. DIOS 

YAYAPA willakuynintapis manam wiyayta munayantsu. 

10Profëtakunatam niyan: <<Revelación rikäyanqaykita ama willayämaytsu>>. 

Tsaynöllam niyan: <<Rasun kaqta ama musyatsiyämaytsu. Llullakuyllapapis 
shonqükunapaqnö kaqllata willayämay. 

11Dios Yaya ninqankunata amana willayämaynatsu. Paypa willakuyninta 

amana niyämaynatsu. Israel runakunapa santu Diosninpaq manam 
musyaytapis munayänatsu>>. 

12Tsaynö niyaptikim Israel runakunapa santu Diosnin nin: <<Willakatsinqäta 

mana cäsurmi mana alli ruraykunallachö y llullakuykunallachö kaykäyanki. 

13Tsaynö kayanqaykipitam illaqpita altu perqa juchuqnö ushakäyanki. 

14Tsaynöllam jankat ñutushqa puyñunö kayanki. Ñutushqa puyñuqa manam 

ninata apanallanpaqpis ni yakuta chaqanallanpaqpis välintsu. Tsaynöllam 
qamkunaqa ni imapaq väliyankinatsu>>. 

15Israel runakunapa santu DIOSNINMI niyäshunki: <<Mantsakur 

kayanqaykipa rantin noqaman confiakayämuy. Tsaynö kayaptikim alli 
kawakuyänaykipaq yanapayäshayki>>. Peru tsaynö Dios Yaya 
nikäyäshuptikipis manam cäsuyashkankitsu. 

16Tsaypa rantinmi niyashkanki: <<Manam Dios Yayallamantsu 

confiakuyäshaq, sinöqa Egipto runakunamanmi. Egipto runakuna mana 
yanapayämaptinqa bestiata montarkurmi qeshpiyäshaq>>. 
Niyanqaykinöllam contraykikuna atacayäshuptiki rasunpa qeshpiyanki. 

Tsaynöllam niyashkanki: <<Alli cörriq carrëtakunaman lätarkurmi 
qeshpiyäshaq>>. Tsaynö nikaqtam suwa allqutanöraq qatikachäyäshunki. 

17Juk runallam waranqa (1,000) runakunata qatikachäyäshunki. Pitsqa 

runakunallam llapaykita qatikachäyäshunki. Tsaymi jirkachö juk ishkay qeru 
jawiraqnö quëdayanki. 

Akranqan runakunata llakipänanpaq ninqan 

18 DIOS YAYAMAN mana confiakuyta munayaptikipis llakipäkuq allillata ruraq 

kayninwanmi payman confiakuyänaykipaq shuyaraykäyäshunki. Payman 
confiakuyaptikim llakipäyäshurniki yanapayäshunki. Payman 
confiakuqkunam alli kawayta tariyan. 

19 Sión runakuna, mananam waqayankinatsu. Jerusalén runakuna, 

mañakuyaptikim Dios Yaya yanapayäshunki. Rugakuyanqaykita wiyarmi 
llakipäyäshunki. 

20Alläpa ñakayman y llakikuyman churayäshurnikipis tantiyatsiyäshuqniki 

Dios Yayaqa manam dëjayäshunkitsu, sinöqa imaypis yanapayäshunkim. 
Yanapaykäshunqaykitam tantiyayanki. 

21Pay munanqannö kawarmi alli nänipa aywaqnö kaykäyanki. Tsay nänipita 

itsuq kaqläpa o derëcha kaqläpa yaqaqnö kayaptikim qepaykikunapita 
niyäshunki: <<Kaypam näni. Kay alli nänipa aywayay>>. 

22Tsay höram yuraq qellaywan y qoriwan enchapashqa ïduluykikunatapis 

pitsakuyanqayki papeltanö jitariyanki. 

23Murukuyänaykipaqpis tiempullanchömi tamyatsimunqa. Mikuynikikunapis 

allish wayurmi mikukuy munay kanqa. Wätaykikunapaqpis maytsikam qewa 
kanqa. 

24Aruq yuntaykikuna y chaqnakuna ashnuykikunam alli qewata mikuyanqa. 

25Entëru jirkakunapita y altu lömakunapitam mayunöraq yaku shamunqa. 

Tsay witsaymi llapan chikiyäshuqnikikunata wañuskatsir tsinkakuyänan 
törrinkunatapis Dios Yaya jankat juchutsinqa. 

26Tsay witsaymi kuyanqan runankunata castigar däñanqanta DIOS 

YAYA jampinqa. Killapis rupaynöraqmi atsikyanqa. Rupaypis qanchis 
rupaynöraqmi atsikyanqa. 

Asiria runakunata castigananpaq ninqan 

27¡Maski rikäyay! Kikin DIOS YAYAM karupita shamuykan. Paypa rabyayninqa 

yanarraq qoshni shäriqnöraqmi kaykan. Alläpa rabyashqa parlanqanmi 
imaykata ushaq ninanöraq. 

28Jamayninpis mayu alläpa jeqar runata apaqnöraqmi. Paymi shamuykan 

juklä nación runakunata jarnëruwan zarandaqnö ushakätsinanpaq. Bozalta 

churarkur mana munanqanpa bestiata apaqnömi tsay runakunata 
desgraciaman apanqa. 

29Peru Sión runakuna, qamkunam sïqa Diosta alabana fiestachö paqaspa 

kushishqa cantayanqannöraq cantayanki. DIOS YAYATA adorayänan 
lömaman lawtata töcaraykar witsaqnömi kushikuyanki. Paymi imaykapita 
tsapämaqnintsik Dios. 

30Contrankunata ushakätsinanpaq shamurmi alläpa mantsakaypaq 

parlanqanta DIOS YAYA wiyakätsimunqa. Lunyaq ninawan, illaquwan, 
mangädawan y runtu tamyawanmi alläpa rabyar castiganqa. 

31Pay parlanqanta wiyarllam Asiria nación runakuna ushakäyanqa. Asiria 

runakunatam DIOS YAYA tukrunwan alli garutinqa. 

32Yapay yapay garutiykarmi Asiria runakunata ushakätsinqa. Tsaynö 

castigaptinmi panderëtakunata, arpakunata töcar kuyanqan runankuna 
kushikuyanqa. 

33Asiria runakunapa mandakuqnin rey ñakananpaq sitiu unaypitanam 

previnishqa kaykan. Tsay previnishqa sitium jatunkaray. Tsaychö 
rupananpaqmi yantapis alistashqana kaykan. DIOS YAYA pükaptinmi 
shiminpita atska azufri yarqamunqa. Tsay azufriwan ninata tsarirkatsirmi tsay 
reyta ushakätsinqa. 

 

Isaías 31 
Egipto runakunaman mana confiakuyänanpaq ninqan 

1¡Allaw, Egipto runakunaman rugakuq aywaqkuna! Qamkunam Egipto 

runakunapa bestiankunaman, atska carrëtankunaman y bestian montashqa 
soldädunkunaman confiakuyanki. Israel runakunapa santu Diosninmanqa 
manam confiakuyankitsu. DIOS YAYATAQA manam tapukuyllapis 
tapukuyankitsu. 

2Egipto runakuna yachayyuq kayanqanman confiakuyaptikipis Dios Yayam 

mas yachayyuqqa. Paymi runakunata imanö castigayta yachan. Ninqantam 
imaypis cumplin. Mana alli runakunatam compinchinkunatawan castiganqa. 

3Egipto runakunaqa manam diostsu kayan, sinöqa runallam. Bestiankunapis 

manam poderyuq angeltsu kayan, sinöqa wätallam. Tsaymi DIOS 

YAYA castigaptin Egipto runakuna y paykunata contrataqkunapis 
awantayanqatsu. Paykunam llapan ushakäyanqa. 

4 DIOS YAYAM nimarqan: <<Üshata león wañuskatsiptin llapan mitsikuqkuna 

qorikaykur qayaykachäyaptinpis leonqa manam mantsakantsu. Noqapis tsay 
leonnömi kashaq. Tsaymi kuyanqä runakunata Sión lömachö salvaptï pipis 
mantsakätsimanqatsu. 

5Wawanta pishqu tsapaqnömi noqapis Jerusalénta tsapäshaq. Imapis mana 

päsananpaqmi shumaq rikäshaq. Imayka mana allipitam salvashaq>>. 

6Israel runakuna, Dios Yayatam alläpana rabyatsiyashkanki. Tsaynö 

kayanqaykipita arrepentikur poderninchö yapay kawakuyay. 

7Payta rabyatsirmi qoripita y yuraq qellaypita ïdulukunata rurayashkanki. 

Diospa poderninchö yapay kawarmi tsaykunata jitariyanki. 

8Asiria runakunataqa Dios Yaya wañutsir manam runakunapa 

espädanwantsu wañutsinqa, sinöqa kikinpa espädanwanmi. Espädapita 
jövinkuna qeshpiyaptinpis achkuskirmi serviqninkunapaq apayanqa. 

9Mantsakaywanmi mandaqnin reypis qeshpir aywanqa. Capitanninkunapis 

bandërankunata dëjaskirmi mantsakashqa qeshpir aywayanqa. Tsaynö 
kananpaqmi DIOS YAYA nin. Contrankunata ushakätsinanpaqmi Sión 
lömachö ninata rupaykätsin. Jerusalénchömi jornuntapis wariykätsin. 

 

Isaías 32 
Alli rey mandakunanpaq ninqan 

1Juk reymi kanqa alli justiciata rurar mandakuq. Yanapaqnin autoridäkunam 

alli justiciata rurayanqa. 

2Paykunam marka majinkunata shumaq rikäyanqa. Tsaymi mana alli 

runakuna shukukuynö atacayaptinpis runakunata tsapäyanqa. Mangädanö 
desgracia päsaptinmi yanapayanqa. Tsaki jirkakunachö yakunömi kayanqa. 
Alläpa achaptin runakuna llantukuyänanpaq jatun qaqanömi kayanqa. 

3Tsay witsaymi Dios Yaya ninqanta runakuna shumaq cäsuyanqa. Pay 

munanqannö kawakuyänäpaqmi shumaq tantiyakuyanqa. Ninqanta 
cäsuyänanpaqmi llapanta shumaq wiyayanqa. 

4Mana tantiyaqpis allinam tantiyayanqa. Gägukuna y mana parlayta 

puëdiqkunapis allinam parlayanqa. 

5Mana alli runataqa manam <<alli runam kanki>> niyanqanatsu. 

Engañakuqkunatapis manam <<respitädu runam kanki>> niyanqanatsu. 

6Mana alli runaqa mana allillatam parlan. Mana allikunata rurananllapaqmi 

yarpan. DIOS YAYAPAQPIS llutankunatam parlan. Mallaqaqkunatapis manam 
mikuyta qaraykuntsu. Yakunaqkunatapis manam yakuta qaraykuntsu. 

7Engañakuq runam pïmaytapis engañan. Mana allikunata yarparmi umpuran. 

Waktsakuna y qollmi shonqukuna demandakuyaptinpis manakaqtam 
tumpan. 

8Peru alli runam sïqa shumaq yarpachakur imatapis ruran. Tsaymi paytaqa 

pïmaypis respitayan. 

Jerusalén warmikunapaq ninqan 

9Tantiyakuyay, mana yarpachakuq warmikuna. Imapis mana 

päsayäshunaykipaq kanqanta yarpaqkuna, niyanqaqta shumaq wiyakuyay. 

10Kananpita juk wata päsaskiptinmi üvapis ni ima mikuypis 

cosechayänaykipaq kanqatsu. Tsaymi alläpa mantsakäyanki. 

11Imaykayuq kar tranquïlu kawakuq warmikuna, ¡mantsakar tsuktsukyäyay! 

Llatapaykikunata llushtiskir lütu llatapatana shukukuyay. 

12Alli wayuq chakrakuna mananam wayunqanatsu. Üva cosëchapis manam 

kanqanatsu. Tsayta rikarmi makikikunatapis tsoqparkur waqayanki. 

13Chakraykikunatapis kashawan jachakunallanam qopinqa. Kushishqa 

täkuyanqayki wajikikuna y markaykikunam munti jachakunallana tikranqa. 

14Rey täkunqan palaciuchöpis mananam ni pï täkunqanatsu. Cällikunachö 

maytsikaq runakuna karpis waray warantinqa tsunyam kanqa. Markapa 
murällanwan törrinkunapis raqällanam kanqa. Tsaychömi chucaru 
ashnukunallana kushishqa relinchayanqa. Wätakunallatanam tsaychö 
mitsikuyanqa. 

Espïritunta Dios Yaya kachamunanpaq ninqan 

15Tsaynömi kanqa ciëlupita Espïritunta Dios Yaya noqantsikman 

kachamunqanyaq. Espïritunta kachamuptinmi desiertupis muruna 
chakraman tikranqa. Chakrakunam qoriytapis mana puëdiypaq wayunqa. 

16Tsunya jallqakunachö y qechwakunachömi allitana runakuna rurayanqa. 

17Maytsaychömi alli kawakuyanqa. Imapitapis mana mantsakurmi imaypis 

kushishqa kawakuyanqa. 

18<<Kuyanqä runakuna karmi markaykikunachö y wajikikunachöpis mana 

yarpachakurna täkuyanki. 

19Jachakunata runtu tamya ushaptinpis, juklä markakunata contrankuna 

juchutsiyaptinpis 

20qamkunata imapis mana ñakatsiyäshuptikim kushishqa kawakuyanki. 

Atska yakuyuq chakrakunachömi murupakuyanki. Alli qewachömi 
yuntaykikunatapis y ashnuykikunatapis mitsikur kushishqa kawakuyanki>>. 

 

Isaías 33 
Dios Yaya salvamaqnintsik kanqan 

1¡Allaw, wañutsikuq Asiria nación! Wakin kaq nacionkunata atacayaptikipis 

manam ni mayqan nación atacayäshushkankiraqtsu. Juk nacionkunata 
traicionaptikipis manam ni mayqan nación traicionayäshushkankiraqtsu. 
Atacar ushaskiptikim kikikitapis atacayäshunki. Juk nacionkunata 
traicionanqaykipitam kikikitapis traicionayäshunki. 

2 DIOS YAYA, llakipaykayällämay. Qamllamanmi confiakayällämü. Waran 

waran yanapaykayällämay. Ñakaykuna chämuptinpis salvaykayällämay. 

3Maqakuynöraq parlanqayki wiyakämuptinmi runakuna qeshpir aywakuyan. 

Rabyanqaykita tantiyarmi llapan nación runakuna maytsaypa qeshpir 
aywakuyan. 

4Paykunapatam imaykankunata contrankuna apakuyan. Maytsika 

chukllushnöraqmi ushakätsiyan. 

5Poderösu DIOS YAYAM ciëluchö kaykan. Paymi Siónchö täkuq runakunata 

allita rurayänanpaq yachatsin. 

6Paymi ima päsamashqapis yanapamäshun. Tantiyatsimarnintsikmi 

yachayta qaramäshun. Imayka mana allikunapitam salvamäshun. 
Tsaymi DIOS YAYAPITA mantsakur riquëzata katsiqnö kaykantsik. 

7Contrantsikkunata rugakayämunanpaq kachakuykashqam mana llakipaypa 

atacamashkantsik. Tsaymi valienti soldäduntsikkunawan autoridänintsikkuna 
llakikur cällikunachö waqaykäyan. 

8Pipis manana puriptinmi nänikunapis tsunyaräkun. Mana atacamänapaq 

äniskamarnintsikpis manam cumpliyantsu. Testïgukunapa puntanchö 
äniskirpis manam cäsuyantsu. Manam runa majintapis respitayantsu. 

9Alläpa llakikuywanmi kay patsapis antsa kaykan. Líbano jachapis 

penqakuypitam tsakiykan. Sarón pampapis mana imakaq desiertum 
tikrashqa. Basán jirkawan Carmelo jirkapis qarapatakashqam kaykäyan. 

10Asiria runakunatam DIOS YAYA nin: <<Kanan castigayarniki qallaykuptïmi pï 

kanqäta musyayämanki. 

11Qamkunapa yarpaynikikunaqa tsaki päjanömi. Llapan rurayanqaykiqa trïgu 

päjanöllam. Tsaymi päjata nina rupar ushaqnö qamkunatapis 
ushakätsiyäshayki. 

12<<Llapan markaykikunapis uchpayanqanyaqmi rupar ushakanqa. 

Tsakishqa kashata nina uchpayanqanyaq rupanqannömi ushakätsiyäshunki. 

13Karuchö täkuqkuna, ruranqäkunapaq parlayanqanta wiyayay. Cercachö 

täkuqkuna, poderösu kanqäta musyayay>>. 

14Siónchö jutsayuq runakunam alläpa mantsakashqa kaykäyan. Diosta mana 

cäsuqkunam alläpa mantsakar niyan: <<Kay ñakaykuna nina rupaqnö 
kaykaptinqa ¿piraq kawanman? Imaypis lunyaykaq ninanö kaykaptinqa 
¿piraq salvakanman?>> 

15Tsaykunapitam salvakanqa allillata ruraq runa, rasun kaqllata parlaq runa, 

pipa imantapis mana qechuq runa, qarayta mana chaskipakuq runa, wañutsiy 
niyaptinpis mana äniq runa, y mana alli ruraykunapita witikuq runa. 

16Tsaynö kawakuq runam kay patsachö alli kawakunqa. Rumi jananchö 

rurashqa alli wajiman tsinkakuqnömi kanqa. Tsay runataqa manam ni imapis 
päsanqatsu. Paypaqa mikuynin ni yakunpis manam pishinqatsu. 

17Poderösu chipakyaykaq reytam rikäshun. Nacionnintsikpa 

mujunninkunapis mas karuyaq kaykaqtam rikäshun. 

18Tsaymi mantsatsimaqnintsik y chikimaqnintsikkunapaq yarpar nishun: 

<<Impuestuta cobramaqnintsikkuna ni impuestu qellayta yupaqkunapis 
manam kayannatsu. Chikimaqnintsik soldädukunapis törrintsikkunata 
manam rikäyannatsu>>. 

19Tsay chikimaqnintsik juklä runakunam mana tantiyanqantsik idiömachö 

parlayan. Paykunam valienti tukur pitapis respitayantsu. Tsay runakunatam 
rikäshunnatsu. 

20Tsaypa rantinmi Diosta alabana fiestata Siónchö ruraqta rikäshun. 

Jerusalénchö runakuna kushishqa kawakuqtam rikäshun. Estäcakuna mana 
sutakaptin y tsararaq waskakuna mana rachiptin puritsina carpa següru 
kanqannömi Jerusalén markapis següru kanqa. 

21Tsaychömi DIOS YAYA musyatsimäshun poderösu kanqanta. Jerusalénta 

jatun mayu tumat tsaparaqnömi kanqa. Tsaymi contrantsikkuna 
atacamaynintsikta munarpis puëdiyanqatsu. 

22 DIOS YAYAM jueznintsik. DIOS YAYAM leykunata entregamashkantsik. DIOS 

YAYAM mandamaqnintsik rey. Paymi chikimaqnintsikkunapita tsapämäshun. 

23 Büquipa mastilninpita waskakuna paskakaptin aywayta mana 

puëdinqannömi contrantsikkunapis ni imanakayta puëdiyanqatsu. Wayra 
pükananpaq büquipa vëlan mana mashtakaptin aywayta mana 
puëdinqannömi kayanqa. Tsaymi chikimaqnintsikkunata venciskir 
imaykankunatapis rakipunakushun. Ratakunapis paykunapa 
imaykankunatam apakuyanqa. 

24Siónchö täkuqkunatam tukuyläya jutsankunapita Dios Yaya perdonanqa. 

Tsaychö täkuq runam ni mayqanpis <<qeshyaykämi>> niyanqatsu. 

 

Isaías 34 
Edom nacionta castigananpaq ninqan 

1Maytsay nacionchö täkuqkuna, wiyayämänaykipaq shayämuy. Maytsay 

markachö täkuqkuna, qorikäyämuy. Kay patsapis y kay patsachö 
kaqkunapis, llapayki wiyayämay. 

2Llapan nacionpaqmi DIOS YAYA rabyashqa kaykan. Nacionkunapa 

soldädunkunapaqmi rabyashqa kaykan. Paymi llapan nacionkunata 
ushakätsinqa. 

3Wañuqkunapa ayankuna ismurmi alläpa asyar jitaräyanqa. Jirkakunachömi 

yakunöraq yawar kanqa. 

4Ciëluchö kaqkunapis tsullurmi ushakäyanqa. Röllu lluyllukaqnömi ciëlupis 

lluyllukanqa. Qoyllurkunapis tsakishqa rapranömi shikwayämunqa. Üva 
jachapa y hïgus jachapa tsakishqa raprannömi shikwayämunqa. 

5Ciëlupita Dios Yayapa espädan shamurmi Edom nación runakunata 

ushakätsinqa. Paykunatam castigar ushakätsinanpaq Dios Yaya 
destinashqa. 

6Runakunata ushakaskatsirmi DIOS YAYAPA espädan yawarllana y wirallana 

kanqa. Bosra markachö runakunata wañutsirmi DIOS YAYAPAQ sacrificiuta 
pishtapakuqnö kayanqa. DIOS YAYAPA espädanmi üshakunapa y 
chïvukunapa yawarninwan pichukashqa kanqa. Carnërukunapa rurunninpa 
wiranwanmi pichukashqa kanqa. 

7Tsaychömi törunöraq kallpasapa runakunapis ushakäyanqa. Törunö valienti 

jövinkunatapis jankatmi wañutsiyanqa. Maytsaychömi yawar mashtaranqa. 
Allpapis wirawan pichukashqam kanqa. 

8Tsay witsaymi Sión runakunapa chikiqninkunata DIOS YAYA ushakätsinqa. 

9Llapanta ushakätsiptinmi chikiqninkuna täkuyanqan nacionchö raqrakunapa 

yaku aywanqanpa rantin breallana aywanqa. Allpakunapis azufrimanmi 
tikranqa. Chakrakunapis breanömi rupanqa. 

10Paqasta junaqta mana upiypa rupaptinmi qoshnillana shärinqa. Tsaynö 

ushakätsiptinmi imayyaqpis tsunya tikranqa. Tsaypaqa manam pipis 
purinqanatsu. 

11Tsaychömi pärayanqa pelïcanuwan erïzullana. Tukuwan akakallanam 

qeshunkunapis rurayanqa. Dios Yaya jankat ushakätsiptinmi tsay nacionchö 
ni ima kanqanatsu. 

12Manam rey ni autoridäkunapis mandakuyänanpaq kayanqanatsu. 

13Palaciukunachöpis shirakallanam juntanqa. Murallashqa markakunachöpis 

shinwäwan cardón kashakunallanam juntanqa. Chacalkuna pärayänan 
y avestruzkunapa chipshankuna puñukuyänanllanam kanqa. 

14Chucaru wätakunawan hienakunallanam tsaychö pärayanqa. Chucaru 

cabrakunallanam tsaychö waqapänakuyanqa. Chushiqkunapis ni pï 
mantsatsishqam kayanqa. 

15Tukukunam tsaychö oqllayanqa. Pashtatsiyanqan chipshankunatam 

oqllayanqa. Wiskulkunapis chinan orqum tsaychö pärayanqa. 

16Tsayta musyayänaykipaq DIOS YAYA qellqatsinqan rölluta liyiyay. Tsaychö 

qellqashqa kanqannöllam llapanpis chinan orqu kayanqa. Dios Yaya 

ninqannöllam tsay wätakuna tsaychö pärayanqa. Tsaychö pärayänanpaqmi 
Espïritun qorinqa. 

17Kikinmi tsaychö täkuyänanpaq tsay wätakunata churanqa. Tsaymi imaypis 

tsaychö täkuyanqa. 

 

Isaías 35 
Siónman runakuna kutiyänanpaq ninqan 

1Tsay witsaymi tsunyakuna y tsaki pampakuna kushikuyanqa. Qara 

patsakunachömi tukuyläya qewakuna llullurraq tuktunqa. 

2Waytakunapis pushuqarraqmi tuktuyanqa. Pampakunapis kushishqam 

cantayanqa. Muntikunapis Líbano jachakunanö kuyakuypaqmi kayanqa. 
Chakrakunapis kuyakuypaq Carmelunö y Sarónnömi kayanqa. 
Tsaymi DIOSNINTSIK poderyuq kanqanta pïmaypis tantiyayanqa. 

3Manärayaptiki makikikuna warkakaqnö kaptin y alalaychö qonqurnikikuna 

watakaqnö kaptinpis valorakuyay. 

4Mantsakaqkunata nishun: <<¡Ama mantsakäyaytsu! ¡Valorakuyay! 

¡Diosnintsikmi yanapayäshunki! Ñakatsiyäshuqnikikunatam castiganqa. 
Kikinmi shamur salvayäshunki>>. 

5Tsaymi qaprakunapis rikäyanqa. Mana wiyaqkunapis wiyayanqa. 

6Ratakunapis lluytsunöraqmi saltaykachäyanqa. Mana parlaqkunapis 

shiminkuna pashtaptinmi kushikur cantayanqa. Desiertukunachömi atska 
yaku pashtamunqa. Tsaki patsakunapam mayunöraq yaku aywanqa. 

7Tsaychömi qochakunapis kanqa. Yakukunam pashtamunqa. 

Chacalkuna pärayanqanchömi shoqushkunawan ututukuna jeqayämunqa. 

8Tsaymanmi nänipis chanqa. Tsay nänipam shutin kanqa: Diosman 

Chäna Sagrädu Näni. Jutsa ruraq runakuna manam tsay nänipa 
puriyanqatsu. Mana yachayyuq runakuna manam tsay näniman jaruyllapis 
jaruyanqatsu. Dios Yaya munanqannö kawaq runakunallam tsay nänipa 
puriyanqa. 

9Tsay nänipaqa leonkunapis manam puriyanqatsu. Jatusaq chucaru 

wätakunapis manam yaykuyanqatsu. Tsaypaqa salvashqa kaq runakunallam 
puriyanqa. 

10Tsay nänipam DIOS YAYA salvanqan runakunalla Jerusalénman 

kutiyämunqa. Kushishqa cantaraykarmi Siónman yaykayämunqa. 
Tsaychömi imaypis kushishqalla kawakuyanqa. Imaypis kushishqa alli 
kawakuyaptinmi llakikuywan waqaypis kanqanatsu. 

 

Isaías 36 
Senaqueribpa capitannin Dios Yayata manakaqman churanqan 

2 Reyes 18.13-37; 2 Crónicas 32.1-19 

1Chunka chusku wata Ezequías rey kaykaptinmi Asiria nacionpa 

mandakuqnin rey Senaquerib Judá nacionman soldädunkunawan 
chäyarqan. Chaykurmi alli murallashqa markakunata atacar qechuyarqan. 

2Rey Ezequíaspa contran shärirmi Laquis markapita maytsikaq 

soldädunkunatawan capitanninta Jerusalénman Senaquerib kacharqan. 
Jerusalénman chaykurmi janaq kaq pözuman aywaq sekya lädunchö 
campamentuta rurayarqan. Tsayqa taqshakuna pampaman aywaq 
nänichömi karqan. 

3Tsaymi tsay capitanwan parlayänanpaq Jerusalénpita aywayarqan 

Hilcíaspa tsurin Eliaquim, Sebna y Asafpa tsurin Joa. Eliaquimmi palaciuchö 
kaqkunata cuidaq, Sebnanam secretariu y Joanam Judáchö ima 
päsanqankunatapis qellqaq karqan. 

4Chaykuyaptinmi capitán nirqan: <<Ezequíasman kutir Asiriapa 

mandakuqnin rey ninqanta willayay: <¿Piman confiakurtan yarpanki 
venciyämänaykipaq kanqanta? 

5¿Alli parlaq kayllaykiwanku guërrachö venciyämayta yarpanki? ¿Piman 

confiakurtan conträ shäriykanki? 

6Egipto runakunaman confiakuyaptikipis manam yanapayäshunkitsu. 

Mandaqnin Faraónpis tsillishqa shoqush makikikunata kallapaqnömi 
qamkunapaq kanqa. Payman confiakuqkunapaqqa imaypis tsaynöllam 
kaykan. 

7<< < <<DIOSNÏLLAMANMI creyikuyä>> nimaptikipis manam paypis 

yanapashunkitsu. Markakunachö kaq altarkunata juchuskatsir Judá 
runakunata <<Jerusalénllachö DIOS YAYATA adorayay>> ninqaykipitam 
payqa rabyashqa kaykan> >>. 

8<<Noqakunawan pelyayta munarqa mandamaqnï rey Senaqueribwan 

parlay. Bestia montayta yachaq soldäduykikuna kaptinqa noqam ishkay 
waranqa (2,000) bestiakunata pelyanapaq alistapäshayki. 

9Guërra carrëtakunata y bestia montaqkunata Egiptupita apamurpis tsayraq 

yachakuq capitannïkuna mandanqan soldädunkunallatapis manam venciyta 
puëdiyankitsu. 

10Kikin Dios Yayam nimashqa kay nacionta ushakätsiq shayämunäpaq. Ama 

yarpäyaytsu kikïkunapa yarpaylläkunapita kay nacionta ushakätsiq 
shayämunqäta>>. 

11Tsaymi Asiria soldädukunapa mandakuqnin capitanta Eliaquim, Sebna y 

Joa niyarqan: <<Murälla jananchö kaykaq runakuna ima niyanqaykitapis 
mana tantiyayänanpaq ama hebreo idiömachö parlayaytsu. Tsaypa rantin 

arameo idiömachö parlapäyämay. Noqakunaqa arameo idiömatam 
yachayä>>. 

12Tsaymi Asiria nacionpa capitannin nirqan: <<Manam patronnikillata ni 

qamkunallata willayänaqpaqtsu Asiria nacionpa mandakuqnin rey 
kachayämashqa, sinöqa murälla jananchö kaykaq runakunatapis 
willayänäpaqmi kachayämashqa. Atacayaptiqmi alläpa mallaqar 
rakchaykikunatapis mikuyanki y alläpa yakunarmi ishpanikikunatapis 
upyayanki>>. 

13Tsaypitam Asiria nacionpa capitannin sharkur hebreo idiömachö jinchi 

nirqan: <<Shumaq cäsukuyay Asiria nacionpa mandakuqnin rey ninqanta. 

14Paymi nin: <Rey Ezequías niyäshunqaykita ama cäsuyaytsu. Podernïpita 

manam pay salvayäshunkitsu. 

15<<DIOS YAYALLAMAN confiakuyay>> niyäshuptikipis ama creyiyaytsu. 

<<DIOS YAYAM salvayäshunki>> niyäshuptiki ni <<kay markatam pay 
tsapanqa>> niyäshuptikipis 

16ama cäsuyaytsu>. <<Asiria nacionpa mandakuqnin reymi nin: <Conträ 

shäriyanqaykipa rantin shumaq chaskiyämay. Podernïchö karqa cada ünum 
üvaykikunatawan hïgusnikikunata tranquïlu mikur kawakuyanki. Tsaynöllam 
kikikikuna rurayanqayki pözupita yakutapis tranquïlu upyayanki. 

17Tsaynö kawakuyänaykipaqmi juk nacionman apayäshayki. Tsay nacionqa 

kay nacionnikinömi kaykan. Tsaychömi tantata rurayänaykipaqpis atska 
trïgu. Vïnuta rurayänaykipaqpis allishmi üva wayun. 

18<< <DIOS YAYAM salvamäshun> niyäshuptikipis Ezequíasta ama 

creyiyaytsu. Manam mayqan nacionpa diosninta mayjina mañakuyaptinpis 
podernïpita salvashqatsu. 

19Hamat runakunata atacaptï ¿maychötan diosninkuna karqan? Tsaynölla 

Arfad runakunata y Sefarvaim runakunata atacaptï ¿maychötan diosninkuna 
karqan? Samaria markata atacaptïpis manam ni mayqan diospis 
salvashqatsu. 

20Tsay nacionkunapa diosninkunapis manam salvayta puëdiyashqatsu. 

Tsaynömi ni imanöpa Jerusalénta makïpita DIOSNIKIKUNA salvayta 
puëdinqatsu>>. 

21Tsaynö niptinpis murälla jananchö kaykaq runakuna manam ni imatapis 

parlayarqantsu. Paykunatam rey Ezequías yätsishqa karqan ni imata mana 
contestayänanpaq. 

22Tsaymi Hilcíaspa tsurin Eliaquim, Sebna y Asafpa tsurin Joa alläpa 

yarpachakur llatapankunatapis rachiskiyarqan. Eliaquimmi palaciuchö 
imaykakunatapis cuidaq, Sebnanam secretariu y Joanam Judáchö ima 
päsanqankunatapis qellqaq karqan. Tsaypitam rey Ezequíasman 

aywayarqan Asiria nacionpa mandakuqnin runa imata ninqantapis 
willayänanpaq. 

 

Isaías 37 
Rey Ezequías mantsakanqan 
2 Reyes 19.1-13; 2 Crónicas 32.20-23 

1Asiria nacionpa mandakuqnin rey ninqanta willaykuyaptinmi rey Ezequías 

alläpa mantsakar shukuranqan llatapanta rachiskir lütu llatapata 
shukukurqan. Tsaypitanam templuman aywar DIOS YAYATA mañakurqan. 

2Amozpa tsurin profëta Isaíasta willayänanpaqmi kacharqan palaciuta cuidaq 

Eliaquimta, secretariu Sebnata y mas mayor sacerdötikunata. Tsaynö 
kachaptinmi lütu llatapankuna shukushqa llapan aywayarqan. 

3Isaías kaqman chaykurmi rey Ezequías ninqanta willayarqan: <<Kanan 

junaqmi alläpa llakikuychö y penqakuychö kaykantsik. Qeshyakunanpaq 
warmi ñakar kallpannaq kanqannömi noqantsikpis kallpannaq kaykantsik. 

4DIOS YAYAM wiyashqa kanqa Asiria nacionpa mandakuqnin rey 

kachamunqan capitán paypa contran parlanqanta. Tsaynö 
parlanqanpita DIOS YAYA castigaykullätsun. Taytay, tsay runa ninqannö 
mana ushakätsimänapaq DIOS YAYATA mañakuykullay>>. 

5Rey Ezequíaspa yanapaqninkuna tsaynö willayaptinmi 

6Isaías nirqan: <<DIOS YAYA ninqanta mandamaqnintsik reyta willar niyay: 

Asiria nacionpa mandakuqnin rey kachamunqan runakuna manakaqman 
churamar imaykata niyäshuptikipis ama mantsakaytsu. 

7Noqam permïtishaq markanchö mana allikuna päsaykanqanta willayaptin 

tsay rey kutikunanpaq. Kutiykuptinmi markanchö wañutsiyanqa>>. 

8Tsayyaqmi Asiria nacionpa mandakuqnin reyqa Laquis markapita Libna 

markaman atacaq aywarqan. Aywaykanqanta musyaskirmi Jerusalénman 
kachanqan runakuna paypa qepanta aywayarqan. 

9Libnachö kaykarmi Asiria nacionpa mandakuqnin rey wiyarqan Etiopía 

nacionpa mandakuqnin Tirhaca soldädukunawan atacaq 
shamuykäyanqanta. Tsaymi guërraman yarqunanpaq Ezequíaspaq cartata 
qellqarkur kachakunqan runakunawan apatsir nirqan: 

10Judá nacionpa mandakuqnin rey Ezequías: Confiakunqayki Diosnikich 

nishushkanki Jerusalénta atacayta mana puëdiyänäpaq. Tsaynö 
nishuptikipis ama creyiytsu. 

11Musyankim llapan Asiria nacionpa mandakuqnin reykuna mayqan 

naciontapis ushakätsiyta munarqa ushakätsiyanqanta. ¿Tsaytsuraq qam 
salvakankiman? 

12Unay ayllükunapis Gozán, Harán y Resef nacionkunatam ushakätsiyarqan. 

Telasarchö täkuq Bet-edén runakunata ushakätsiyaptin manam ni mayqan 
diosninkunapis salvarqantsu. 

13Hamat, Arfad, Sefarvaim, Hena y Iva nacionkunapa mandakuqnin reykuna 

ushakäyanqannömi qampis ushakanki. 

Dios Yayata Ezequías mañakunqan 
2 Reyes 19.14-19 

14Tsay cartata liyiskirmi Ezequíasqa templuman apaykur DIOS 

YAYAPA puntanman carta kicharaykaqta churarqan. 

15Tsaychömi DIOS YAYATA mañakur nirqan: 

16<<Israel runakunata kuyaq DIOS YAYA, llapan imaykatam podernikichö 

katsinki. Querubinkunapa chawpinchömi jamaykanki. Japallaykim kay 
patsachö llapan nacionkunapaq poderyuq kanki. Qamllam kay patsata y 
ciëlutapis kamashkanki. 

17DIOS YAYA, mañakamunqäta wiyaykallämay. Imanö kayanqäta rikaykullay. 

Senaquerib kachamunqan capitán imaykatapis contrayki ninqanta ama 
qonqaykuytsu. 

18<<Taytay, cartachö ninqannöllam Asiria nacionpa mandakuqnin reykuna 

nacionkunata jankat ushakätsir 

19adorayanqan ïdulukunatapis waykayashqa. Tsay ïdulukunaqa manam 

rasunpa poderyuqtsu, sinöqa qerupita, rumipita rurashqallam karqan. Tsaymi 
Asiria runakuna ushakätsiyaptinpis tsay ïdulukuna ni imanäyarqantsu. 

20<<DIOS YAYALLÄ, Asiria nacionpa mandakuqnin reypa makinpita 

salvaykallämay. Tsaynöpam maytsay nacionchö täkuq runakuna japallayki 
poderösu Dios kanqaykita musyayanqa>>. 

Senaqueribpaq Isaías willakunqan 
2 Reyes 19.20-37; 2 Crónicas 32.20-21 

21Tsaypitam Amozpa tsurin Isaías kacharqan rey Ezequíasta willananpaq: 

<<Israel runakunata kuyaq DIOS YAYAM nin: <Noqam wiyashkä Asiria 
nacionpa mandakuqnin rey Senaqueribpa makinpita salvanaqpaq 
mañakamanqaykita. 

22Tsaymi tsay reypaq nï: << <Qamta manakaqman 

churashurnikim Sión asikun. Jerusalén markapis päsaptikim umanta 
aywipäshunki. 

23¿Imanirtan manakaqman churamar ashamashkanki? ¿Imanirtan conträ 

parlashkanki? ¿Imanirtan yuraq ñawikipa rikarämashkanki? ¿Manaku Israel 
runakunapa santu Diosnin kanqäta musyanki? 

24<< <Kachamunqayki runakunawan ashatsimarmi nishkanki: <<Yupaytapis 

mana puëdiypaq carrëtäkunawanmi jirkakunaman yaykushkä. Pipis mana 
yaykunan Líbano jirkakunayaqmi chashkä. Tsaychömi jatusaq cedrukunata 
wallushkä. Kuyakuypaq pïnukunatam wallushkä. Mas altu jirkakunamanmi 
chashkä. Mas kuyakuypaq muntikunamanmi yaykushkä. 

25Juklä nacionkunachömi pözuta uchkur yakuta upyashkä. Chakilläwanmi 

Egiptuchö llapan mayukunatapis tsapashkä>>. 

26<< <Tsaynö nir ¿manaku tantiyanki llapan imaykachöpis yanapanqaqta? 

Manam kikillaykipitatsu nacionkunata vencishkanki. Noqam vencinaykipaq 
unaypitana permïtishkä. Noqa permïtiptïmi llapantapis ushakätsishkanki. 
Tsaymi alli murallashqa markakunatapis juchuskatsir montunashqa rumitanö 
dëjashkanki. 

27Noqa permïtiptïmi tsay markakunachö täkuqkunapa kallpankunapis 

ushakashqa. Alläpa mantsakarmi qewanö ushakäyashqa. Waji jananchö 
wiñaq qewakuna achaywan tsakiqnömi ushakäyashqa. 

28<< <Llapan ruranqaykitam musyä. Musyämi maypa aywanqaykita y 

maypita shamunqaykita. Musyämi conträ shärinqaykitapis. 

29Conträ shärir alläpa allish tukunqaykipitam senqaykiman arguyllata 

churashaq. Shimikimanmi bozalta churashaq. Tsaypitanam shamunqayki 
nänillapa kutitsishayki> >>. 

30Tsaypitanam Ezequíasta Isaías nirqan: <<Ninqäkuna rasunpa kanqanta 

musyanaykipaq kanan willashayki ima päsananpaq kaqtapis. Kay wata y 
watanpis trïgu kikillan shushuskir jeqamuqllatam mikuyanki. Peru jukaq 
watam sïqa murupakur cosechayanki. Tsaynöllam üvakunata plantar 
cosechayanki. 

31<<Kawaykar quëdaq Judá runakunam alli jawayuq jachanö mana maypa 

yarqur markankunachö täkuyanqa. Alli wayuq jachanömi atskaman 
mirayanqa. 

32Manam llapan Jerusalén runakunatsu wañuyanqa. Sión lömachö täkuq 

wakin runakunam kawaykar quëdayanqa. Llapanta mandaq DIOS 

YAYAM kuyayäshurniki salvayäshunki>>. 

33<<Asiria nacionpa mandakuqnin reypaqmi DIOS YAYA nin: Jerusalénman 

manam yaykunqatsu. Manam ni juk flëchayllapis flëchanqatsu. Manam 
escüdun aptashqa atacanqatsu. Marka tsaparaq perqa waqtankunamanpis 
manam allpata montunatsinqatsu. 

34Shamunqallanpam shumaqlla kutikunqa. Manam ni imanöpa Jerusalénman 

yaykunqatsu. Noqa DIOS YAYAM nï. 

35Kikïmi kay markata salvashaq. Runakuna alabayämänanpaqmi tsaynö 

salvashaq. Servimaqnï Davidta prometishqa karmi tsaynö cumplishaq>>. 

36Tsay paqasmi Asiria soldädukunapa campamentunman aywar DIOS 

YAYAPA angelnin pachak pusaq chunka pitsqa waranqa (185,000) 
soldädunkunata wañutsirqan. Waränin alliq kawaykar quëdaq soldädukuna 
shärikaskamurmi maytsika soldädu majinkuna wañushqata tariyarqan. 

37Tsaymi Asiria nacionpa mandakuqnin rey Senaquerib campamentunkunata 

paskaskir soldädunkunawan Nínive markaman kutikuyarqan. 

38Jukpunmi diosnin Nisrocta templunchö Senaquerib adoraykaptin 

tsurinkuna Adramelec y Sarezer yaykuskir espädawan wañuskatsiyarqan. 
Tsaypitam Ararat partiman qeshpir aywakuyarqan. Senaqueribpa rantinmi 
jukaq tsurin Esar-hadónna rey yaykurqan. 

 

Isaías 38 
Qeshyanqanpita rey Ezequías kutikanqan 

2 Reyes 20.1-11; 2 Crónicas 32.24-26 

1Tsay witsaymi rey Ezequías alläpa antsa qeshyarnin wañuykarqanna. 

Tsaymi Amozpa tsurin profëta Isaías watukaqnin aywar nirqan: <<DIOS 

YAYAM nin: <Qam mananam kutikankinatsu. Llapan imaykaykikunatapis 
dispönir testakuy> >>. 

2Tsaynö niptinmi Ezequíasqa wajipa perqan kaqläpa tikraskir DIOS 

YAYATA mañakur 

3nirqan: <<DIOS YAYALLÄ, llapan shonqüwan ninqaykita cäsukur 

munanqaykinö kawakunqäta yarpaykullay>>. Tsaynö nirmi alläpa llakikur 
waqarqan. 

4Tsaynö rugakuptinmi Isaíasta DIOS YAYA nirqan: 

5<<Kutir Ezequíasta willanki: <Unay aylluyki David servinqan DIOS 

YAYAM nin: Alläpa waqar mañakamanqaykitam wiyashkä. Tsaymi 
qeshyanqaykipita kutikätsishayki. Chunka pitsqa wata masraqmi kawakunki. 

6<< <Kawaykaptikillaraqmi qamtawan Jerusalén marka runakunata Asiria 

nacionpa mandakuqnin reypa poderninpita librayäshayki. 

7Tsay ninqäta cumplinäpaq kanqanta musyanaykipaqmi juk milagruta 

rurashaq. 

8Acazpa relojninchö señalanqan chunka grädatam llantuta qepaman 

kutitsishaq> >>. Ninqannöllam rupaypa llantun chunka grädata qepaman 
kutirqan. 

9Judá nacionpa mandakuqnin rey Ezequíasmi qeshyanqanpita kutikarkur kay 

alabanzata qellqarqan: 

10Noqam yarparqä jövinllaraq kaykar wañukunäpaq kanqanta. 

Wañushqakuna kaqman aywakur imaypis atsikyay patsata manana 
rikänäpaqmi yarparqä. 

11Tsaynöllam kay patsachö Dios Yayata ni runakunatapis manana rikänäpaq 

kanqanta yarparqä. 

12Dios Yaya, üsha täpana tsukllata ushakätsiqnömi ushakätsimanki. Awaq 

runa telarchö awata rutuskir dëjaqnömi dëjamashkanki. Paqasta y junaqtapis 
manana rikänäpaqmi illaqpita apakamayta munashkanki. 

13Tullükunata león kaptuptin nanaywan qayaraqnömi waraypa qamta 

rugakushkaq. Paqaspa junaqpapis alläpam sufritsimashkanki. 

14Grüllakuna y wayanïtukuna waqaqnömi nanatsikur waqashkä. Paluma 

waqaqnömi nanaywan waqashkä. Ñawïpis alalaptinmi ciëlupa rikarämur 
rugakurniki mañakamushkä. Alläpam sufrishkä. DIOS 

YAYA, ¡llakipaykallämay! 

15Kikiki castigamaptikiqa alfin imanäshaqraq. Alläpa llakikurmi wañunqäyaq 

umpuräkushaq. 

16Dios Yayallä, runakunaqa corrigiptikiraqmi munanqaykinö 

kawakuyänanpaq tantiyakuyan. Noqapis corrigimaptikiraqmi munanqaykinö 
kawakunäpaq tantiyakushkä. Kanan kutikätsimarmi kawayta qaramashkanki. 

17Tsaymi sufrinqäpa rantin allillana kawakuykä. Tukuyläya jutsätam 

perdonamashkanki. Wañuykaqtanam salvamashkanki. 

18Wañushqakunaqa mananam alabayäshunkinatsu. Pamparaqkunaqa 

prometinqaykita cumpliptikipis manam rikäyannatsu. 

19Peru kawaqkunam sïqa alabayäshunki. Tsaynöllam noqapis qamta alabaq. 

Prometinqaykita cumplinqaykitam tsurinkunatapis taytankuna willayan. 

20 DIOS YAYA, qammi wañuypita salvamanki. Tsaymi templuykichö arpata 

töcar waran waran imaypis alabayäshayki. 

21Ezequías kutikänanpaqmi Isaías nirqan: <<Hïgusta aqaskir reypa qerinman 

emplastuta churayay. Tsay emplastuwanmi kutikanqa>>. 

22Tsaymi rey Ezequías Isaíasta tapurqan: <<¿Imanöpatan musyashaq DIOS 

YAYA kutikätsimaptin templunman aywanäpaq?>> 

 

Isaías 39 
Babiloniapita mandayanqan runakunata Ezequías chaskinqan 

2 Reyes 20.12-19; 2 Crónicas 32.27-31 

1Tsay witsaymi Babilonia nacionpa mandakuqnin rey Merodac-baladán 

musyarqan rey Ezequías alläpa antsa qeshyanqanpita kutikanqanta. 

(Merodac-baladánqa Baladánpa tsurinmi karqan.) Tsaymi cartakunatawan 
qaraykunata apatsirqan. 

2Mandayanqan runakuna chäriyaptinmi Ezequías kushishqa chaskirqan. 

Paykunatam rikätsirqan qellayninta, qorinkunata, chaniyuq perfüminkunata, 
olïvuspita rurashqa aceitinkunata, armankunata y churakunan wajikunachö 
llapan imaykankunata. Palaciunchö kaqta y mandakunqan nacionchö kaqtam 
llapanta rikätsirqan. 

3Tsaymi profëta Isaías rey Ezequíasman aywaykur tapurqan: <<Tsay 

runakuna ¿maypitatan shayämushqa? Y ¿ima niyäshuruykitan?>> 
Ezequíasnam nirqan: <<Paykunaqa alläpa karu Babilonia nacionpitam 
shayämushqa>>. 

4Isaíasnam yapay tapurqan: <<¿Imatatan palaciuykichö rikäyashqa?>> 

Ezequíasnam nirqan: <<Palaciuchö kaqkunata y churakuna wajichö 
kaqkunatapis llapantam rikätsishkä>>. 

5Tsaynam Ezequíasta Isaías nirqan: <<Tsaypunqa llapanta mandaq DIOS 

YAYA ninqanta willashayki. 

6DIOS YAYAM nin: <Tiempu chämunqam Babilonia nacionpita soldädukuna 

kay markata atacaskir palaciuchö rikätsinqayki riquëzakunata apayänanpaq. 
Paykunam unay castaykikuna qoriyanqankunata y qam qorinqaykikunatapis 
apayanqa. Tsaynö apayaptinmi kaychö ni imapis quëdanqanatsu. 

7Qampita miraqkunatam wakinta Babiloniaman apayanqa. Tsayman 

chaykatsirmi ollqu kaqkunata capäyanqa mandakuq reypa serviqnin 
kayänanpaq> >>. 

8Tsaymi rey Ezequíasqa Isaíasta nirqan: <<DIOS YAYA ninqanta allim 

willamashkanki>>. Shonqullanchö yarparmi nirqan: <<Tsaynö kaptinpis 
kawanqäyaqqa manam ni imapis päsanqaraqtsu>>. 

 

Isaías 40 
Jerusalén runakunata Dios Yaya shoqanqan 

1Diosnintsikmi nin: <<Kuyanqä runakunata shoqayay. 

2Jerusalén mana llakikunanpaq alli shimillaykikunapa willaykuyay. Alli cösa 

castigaykurmi jutsankunapita perdonashkä>>. 

3Juk runam qayakuypa willakuykan: <<DIOS YAYA shamunanpaq desiertuchö 

nänita allitsayay. Wiksu nänikunata derechayay. 

4Raqrakunatapis pampatsäyay. Lömakunatapis parijayay. Wiksu wiksu 

nänikunatapis derechayay. Uchku uchkukunatapis pampatsäyay. 

5 DIOS YAYA shamurmi poderösu kayninwan salvanqa. Tsaytam maytsaychö 

täkuq runakuna rikäyanqa. Kikin DIOS YAYAM tsaynö kananpaq nimushqa>>. 

6<<Jinchi qayakuy>> nimaqtam wiyashkä. Tsaymi tapurqä: <<¿Imatatan 

qayakushaq?>> Tsaynö tapuptïmi nimarqan: <<Llapan runakunapis qewanö 
ushakaqllam. Poderyuq kayninpis waytanö shushuqllam. 

7Achaq wayrata DIOS YAYA pükamuptinmi qewapis tsakin y waytapis 

shushun. Runakunaqa rasunpam qewanölla kayan. 

8Qewapis tsakinmi y waytapis shushunmi. Peru Diosnintsikpa palabranmi 

sïqa imayyaqpis kaykanqa>>. 

9 Siónman alli willakuyta apaq runa, lömaman witsarkur pïmaypis 

wiyashunaykipaq jinchi qayakuy. Jerusalénman alli willakuyta apaq runa, 
mana mantsakur jinchi qayakuy. Judá markakunachö täkuqkunata niy: 
<<¡Kaychönam Diosnintsik!>> 

10Alläpa poderösu kayninwanmi DIOS YAYA shamunqa. Poderösu 

kayninwanmi chikiqninkunata venciskir kuyanqan runankunata qorimunqa. 

11Mitsikuq runa ashkashta marqakurkur apaqnömi apamunqa. Tsayraq 

wachashqa üshatanömi cuidanqa. 

Dios Yaya poderösu kanqan 

12¿Piraq Dios Yayanö maki paltallanwan lamar yakuta tupunman? Ciëlutapis 

Dios Yaya cuartaypa mïdinqannö ¿piraq mïdinman? Kay patsachö allpatapis 
¿piraq Dios Yayanö llapanta pësanman? Jirkakunata y lömakunatapis ¿piraq 
Dios Yayanö balanzawan pësanman? 

13 DIOS YAYA yarpanqanta ¿pillaqa musyantsuraq? Yachayyuq kananpaq 

¿pillaqa yachatsintsuraq? 

14Dios Yayaqa ¿pitapis rugakuntsuraq tantiyatsinanpaq? Dios Yayata 

¿pillapis tantiyatsinmantsuraq alli kanqanta o mana alli kanqantapis? 
Yachayyuq kananpaq ¿pillaqa yachatsinmantsuraq? 

15Dios Yayapaqqa llapan nacionkunapis shutu yakunöllam kayan. Llapanpis 

balanzachö polvunöllam kayan. Islakunachö nacionkunapis juk aptay 
arenïllanöllam kayan. 

16Entëru Líbano muntita altarman churar waykashqapis y tsaychö 

wätakunata pishtashqapis manam aypanmantsu Dios Yayapaq sacrificiuta 
waykanapaq. 

17Dios Yayapaqqa llapan nacionpis manakaqnöllam kayan. 

18Dios Yayata ¿imamanraq iwalatsishwan? ¿Ima ïdulutaraq paytanö 

rurashwan? 

19Ïdulutaqa moldiwanmi rurayan. Yachayyuq runam qoriwan enchapan. 

Qoripita ruraskirmi wallqata wallqatsiyan. 

20Qorita mana tarirqa mana puyuq qerutam llaqllay yachaq runaman apan. 

Tsay runanam mana kuyuq ïduluta rurapun. 

21Dios Yayapaqqa ¿manaku wiyayarqayki? ¿Manaku unaypitana 

niyäshushkanki? ¿Manaku kay patsata kamanqanpitana willakuyarqan? 

22Dios Yayapam trönun ciëlu jananchö kaykan. Tsaypitam chukllushtanölla 

runakunata rikämun. Carpata runa mashtaqnömi ciëlutapis mashtan. 

23Poderyuq runakunatam manakaqman churan. Kay patsachö reykunatam 

ushakätsin. 

24Ushakätsiptinmi imaypis mana plantashqanö, imaypis mana murushqanö y 

imaypis mana jawayuqnö ushakäyan. Dios Yaya pükaskiptin qewa 
wañuqnömi paykuna wañuyan. Oqshata wayra apaptin illakaqnömi illakäyan. 

25 Santu Dios Yayam tapumantsik: <<Qamkuna ¿imamanraq 

iwalatsiyämankiman? ¿Piraq noqaman iwalanman?>> 

26Ciëluman rikar tantiyashun qoyllurkunata pï kamanqantapis. Llapan 

qoyllurkunatam Dios Yaya yupan. Shutinpam llapanta reqin. Dios Yayaqa 
alläpa poderösu y kallpasapam. Tsaymi tsay qoyllurkuna ni jukllayllapis 
oqrakäyantsu. 

27Jacobpita miraqkuna, ¿imanirtan niyanki DIOS YAYA mana 

llakipäyäshunqaykita? Israel runakuna, ¿imanirtan niyanki Dios Yaya mana 
cäsuyäshunqaykita? 

28 DIOS YAYAQA imaypis kawaykanmi. ¿Manaku tsayta musyayanki? 

¿Manaku tsayta wiyayashkanki? Paymi kay entëru patsata kamarqan. Payqa 
manam aywapakantsu ni pishipantsu. Pay yarpanqanmi mana tantiyaypaq. 

29Pishipashqakunatapis paymi yanapan. Aywapakashqakunatapis paymi 

kutikätsin. 

30Jövinkunapis jöven kaykarmi pishipäyan. Kallpasapakunapis aywapakarmi 

ishkiyan. 

31Peru DIOS YAYAMAN confiakuqkunam sïqa kallpasapa tikrayan. Paykunam 

pitsak päriqnö aywayan. Mayjina cörrirpis manam pishipäyantsu. Mayjina 
aywarpis manam bëtayantsu. 

 

Isaías 41 
Israel runakunata yanapananpaq ninqan 

1Dios Yayam nirqan: <<Costachö nación runakuna, wiyayämay. Maytsay 

nacionkunachö täkuq runakunapis, valorakuyay. Defendikuyänaykipaq 
shayämuy. Qamkunata juzgayänaqpaq qorikäyämuy. 

2<<Rupay yarqamunan kaqläpita llapanta venciq reyta yuritsimunqäta 

¿manaku tantiyayanki? ¿Manaku tantiyayanki poderyuq kananpaq tsay reyta 

churanqäta? Paymi wakin nacionkunata y reykunatapis poderninchö katsin. 
Espädanwanmi runakunata jankat ushakätsin. Flëchaptinmi runakuna wakpa 
kaypa päjanöpis witsikäyan. 

3Contrankunatam päriyparaq qatikachäyan. Qatikacharmi imaypis mana 

puriyanqan nänipa mana mantsakur aywayan. 

4<<Tsaynö kananpaq pï permïtinqanta ¿manaku tantiyayanki? ¿Manaku 

tantiyayanki qallananpita pï permïtinqanta? Noqa DIOS YAYAM qallanan y 
ushanan kä. 

5<<Imayka ruranqäta musyarmi costachö kaq nación runakunapis alläpa 

mantsakäyan. Maytsay nacionkunachö täkuqkunam tsuktsukyäyan. 
Pelyayänanpaqmi qorikäyan. 

6Mana mantsakäyänanpaqmi kikinkunapura animatsinakuyan. 

7Ïduluta ruraq runapis qellaywan enchapaq runatam animatsin. Martïlluwan 

takaqpis yunkichö takaqtam animatsir nin: <¡Allitam rurashkanki!> Rurayta 
ushaskirmi ïdulu mana kuyunanpaq clävuswan segurayan. 

8<<Jacobpita miraq Israel runakuna, qamkunam servimaqnï kayanki. 

Qamkunatam noqa akrayashkaq. Qamkunam amïgü Abrahampita miraq 
kayanki. 

9Tsayläya karupitam qamkunata qoriyämushkaq. Maytsaychö kaykaqtam 

qayayämushkaq. Qamkunatam niyarqaq: <Servimaqnïmi kayanki. Akranqä 
kayaptikim dëjayäshaykitsu>. 

10Qamkunawan kaykaptïqa ama mantsakuyaytsu. Diosnikikuna kaykaptïqa 

ama llakikuyaytsu. Kallpaykikuna kananpaqmi imaypis yanapayäshayki. 
Derëcha kaq makïwanmi imaypis jancharäyäshayki. 

11<<Contrayki shäriqkunam llapan penqakur ni imanakayta puëdiyanqatsu. 

Achäqui ashipaqnikikunam jankat ushakäyanqa. 

12Guërrachö atacayäshuqnikikunata manam ni pipis yarpanqatsu. Paykunata 

ashirpis mananam tariyankinatsu. 

13 DIOSNIKIKUNA karmi makipita jancharaykäyaq. Tsaymi niyaq: <Ama 

mantsakäyaytsu. Yanapayäshaykim>. 

14<<Jacobpita miraq Israel runakuna, manakaqnölla karpis ama 

mantsakäyaytsu. Wallkaqlla karpis ama llakikuyaytsu. Noqam 
yanapayäshayki. Israel runakunapa santu Diosnin karmi salvayäshayki. 

15Alli afilashqa atska kiruyuq trilladöranö kayänaykipaqmi churayashkaq. 

Jirkakunata trïllarmi allpallatana dëjayanki. Lömakunatapis trïllarmi 
päjallatana dëjayanki. 

16Jurquïtawan jitayaptikim tsay päjata wayra apanqa. Shukukuy shamurmi 

wakpa kaypa witsinqa. Tsaynö yanapayaptiqmi alläpa kushikuyanki. Israel 
runakunapa santu Diosnin kaptï kushishqam alabayämanki. 

17<<Waktsakuna yakuta mana tarir shiminkuna tsakiskiptin noqata 

mañakayämätsun. Noqa DIOSNIN karmi mañakayämaptin yanapashaq. Israel 
runakunapa Diosnin karmi dëjashaqtsu. 

18Yaku mana kanqan jirkakunachömi mayukunata pashtatsimushaq. Qechwa 

pampakunachöpis pashtaq yakukunatam pashtatsimushaq. 
Desiertukunatapis pätsimanmi tikratsishaq. Yaku mana kanqanpam 
mayunöraq yaku aywanqa. 

19Desiertumanmi cedru, acacia, arrayán y olïvu jachakunata plantashaq. 

Tsaki jirkakunachömi ciprés, pïnu y abëtu jachakunata wiñätsimushaq. 

20Tsayta rikarmi pïmaypis noqa ruranqäta tantiyayanqa. Tsaynöllam 

tantiyayanqa Israel runakunapa santu Diosnin kanqäta>>. 

Dios Yaya rasunpa kaq Dios kanqan 

21Jacobpita miraqkunapa mandakuqnin rey DIOS YAYAM nin: <<Ïdulukuna 

kawaq kayaptinqa defendikuyänanpaq mä apayämuy. Imata 
kamayanqantapis mä niyämätsun. 

22Shamuq watakunachö ima kananpaq kaqtapis mä willayämätsun. Unay kaq 

watakunachö ima päsanqantapis qallananpita willayämätsun. 

23Rasunpa Dios kayanqan musyakänanpaq waray warantinkuna ima 

päsananpaq kanqanta mä willayämätsun. Imallatapis allita o mana allitapis 
mantsakaypaq kaqkunata mä rurayätsun. 

24Ïdulukunaqa manam ni ima rurayta puëdiyantsu. Manam ni imapaqpis 

väliyantsu. Ïdulukunaman confiakuqkunam noqapaq alläpa melanaypaq 
kayan. 

25<<Rupay yarqamunan kaqlächö juk runatam shutinpa qayashkä. Paymi 

norti kaqläpa shamunqa. Manka ruraq runa mituta jaruqnömi reykunatapis 
jankat ushakätsinqa. 

26Tsay runa shamunanpaq kanqanta manam mayqan ïdulupis 

willakushqatsu. Tsay ïdulu unaypitana willakushqa kaptinqa rasunpa 
musyanqantam tantiyashwan karqan. Peru manam ni imaypis 
willakuyashqatsu. Manam ni mayqanpis musyatsikuyashqatsu. 

27<<Sión runakunata yanapanäpaqmi mas puntatana willakatsirqä. Tsay 

willakuytam Jerusalénman willakatsirqä. 

28Mayjina ashirpis manam mayqan ïdulu noqanö willakatsinqanta tarïtsu. 

Ïdulukunaqa tapuptïpis manam contestayämantsu. 

29Ïdulukunaqa manam Diostsu kayan. Ni imanakayta manam puëdiyantsu. 

Ïdulukunaqa manam ni imapaq väliyantsu>>. 

 

Isaías 42 
Serviqninpaq Dios Yaya ninqan 

1Dios Yayam nin: <<Servimaqnï imanö kanqanta tantiyayay. Paytam noqa 

yanapä. Paytam noqa akrashkä. Paypitam kushishqa kaykä. Espïritütam 
payman kachamushkä. Paymi maytsay nación runakuna alli 
kawakuyänanpaq shumaq rikanqa. 

2<<Payqa manam piñapanqatsu ni qayapanqatsu. Cällikunachöpis manam 

qayaykachar purinqatsu. 

3Tsillishqa shoqushtapis manam pakinqatsu. Wañunaykaq aktsitapis manam 

wañutsinqatsu. Payqa llapanpaqpis alli justiciatam ruranqa. 

4<<Kay patsachö alli kawakuyänanpaqmi shumaq yachatsikunqa. Tsayta 

manaraq yachatsikurqa manam jamaytapis tarinqatsu. Karu nacionchö 
täkuqkunapis pay yachatsikunqantam wiyayta munayanqa>>. 

5Dios Yayam ciëluta kamar qoyllurkunata entërupa mashtamurqan. Paymi 

kay patsata y kay patsachö wayuqkunatapis kamarqan. Paymi runakunatapis 
kawaynin qaran. Paymi serviqninta nin: 

6<<Noqa Dios Yayam qamta qayashkaq munanqäta ruranaykipaq. Makipita 

janchashqa puritsirnikim llapan imaykachöpis yanapashayki. Qamtam 
churashayki Israel runakunawan pactu ruranqäta cumplinaykipaq. 
Tsaynöllam churashayki maytsay nacionkunapaq aktsi kanaykipaq, 

7qaprakunata kutikätsinaykipaq, prësukunata jipimunaykipaq y 

tutapäpukushqanö kawaqkunata aktsiman jipinaykipaq. 

8<<Noqapam shutï Yahweh. Noqallata runakuna adorayämänantam munä. 

Manam ima ïdulutapis adorayänanta munätsu. 

9Ñawpata willakatsinqänöllam llapan kashqa. Kananmi yapay imapis 

kananpaq kaqta willakatsiyaq. Pipis manaraq musyaptinmi qamkunata 
musyatsiyaq>>. 

Salvakuq kanqanpita Dios Yayata alabanqan 

10Mushuq cantuwan Dios Yayata alabayay. Mayjina karuchö täkuqkunapis 

payta alabayätsun. Lamar jananpa büquiwan päsaqkunapis alabayätsun. 
Lamar rurinchö kawaqkunapis alabayätsun. Costachö täkuqkunapis 
alabayätsun. 

11Desiertuchö kaykaq markakunapis alabayätsun. Cedar runakunapis 

alabayätsun. Sela markachö täkuq runakunapis alabayätsun. Jirka 

puntanman witsarkur maytsayman wiyakänanpaq alabayätsun. Kushikur 
alabayätsun. 

12Costa markakunachöpis Dios Yayata alabayätsun. 

13 DIOS YAYAQA valienti soldädunömi guërrata rurananpaq shamunqa. 

Qayaykacharnin atacarmi contrankunata ushakätsinqa. 

14Dios Yayam nin: <<Atska watam upälla kakur kuyanqä runakunata 

salvashkätsu. Chikiqninkuna sufritsiyaptinpis mañakayämaptin manam ni 
ima nishkätsu. Peru kananmi sïqa kuyanqä runakunata contrankunapita 
salvashaq. Qeshyakuq warmi qayaraykachanqannömi qayaräshaq. 

15Paykunata salvar nacionninkunaman kutitsinäpaqmi jirkakunatapis 

lömakunatapis ushakätsishaq. Tsaychö wiñaq jachakunatapis 
ushakänanpaqmi tsakitsishaq. Mayukunatapis desiertumanmi 
tikraskatsishaq. Qochakunatapis tsaki allpamanmi tikraskatsishaq. 

16<<Qaprakunatam mana reqiyanqan nänipa pushashaq. Imaypis mana 

puriyanqan nänipam puritsishaq. Paykuna aywayänanpaqmi paqastapis 
atsikyaqman tikratsishaq. Mana alli nänitapis shumaqmi allitsashaq. 
Tsaykunatam rasunpa rurashaq. 

17<<Tsayta musyarmi ïdulukunaman confiakuqkuna penqakuyanqa. 

Ïdulukuna diosninkuna kanqanta yarparpis alläpa penqakurmi aywakuyanqa. 

Israel runakuna mana yachayyuq kayanqan 

18<<Israel runakuna, qamkunam upanö y qapranö kayanki. Upanö karpis 

niyanqaqta cäsukuyay. Qapranö karpis shumaq rikäyay. 

19Servimaqnï karpis qamkunaqa qaprapitapis mas qapram kayanki. 

Willakuqnï karpis qamkunam upapitapis mas upa kayanki. 

20Ima päsanqanta rikarpis manam yarpachakuyankitsu. Ima ninqäta 

wiyaykarpis manam tantiyakuyankitsu>>. 

21Salvakuq karmi Dios Yaya munan kuyanqan runankuna leyninkunata 

shumaq yachakur cäsuyänanta. 

22Peru manam cäsuyashqatsu. Tsaymi Dios Yaya castigar chikiqnin 

runakunata kacharqan paykunata suwapuyänanpaq. Kananqa 
contrankunata mantsarmi machaykunaman tsinkakuyan. Wakinnam 
calabösuchö wichqaräyan. Prësu apayaptinpis manam ni pï kashqatsu 
washänanpaq. Llapan imaykankunata apayaptinpis manam ni pï 
qechüsinanpaq kashqatsu. 

23Peru tsaynö kaykaptinpis ¿mayqallaykiqa imapita sufriyanqaykita 

tantiyakuyankitsuraq? Waray warantinkuna ima päsananpaq kanqanta 
tantiyakur ¿mayqallaykiqa cäsukuyankitsuraq? 

24¿Pitan permïtishqa chikimaqnintsikkuna venciskamarnintsik 

imaykantsikkunatapis apayänanpaq? Tsaynö päsamänapaqmi Dios Yaya 
permïtishqa. Paytam rabyatsishkantsik jutsata rurar. Yätsikuyninkunata y 
mandamientunkunata mana cäsurmi kawashkantsik. 

25Tsaymi Dios Yaya alläpa rabyar soldädukunata kachamushqa 

atacamänapaq. Tsay soldädukuna ninata tsariskatsiyaptinmi imaykatapis 
rupar ushashqa. Tsaynö kaptinpis manam tantiyakushkantsiktsu. Nina 
ushamashqapis manam cäsukushkantsiktsu. 

 

Isaías 43 
Dios Yayalla salvakuq kanqan 

1Jacobpita miraq Israel runakuna, kamayäshuqniki DIOS YAYAM niyäshunki: 

<<Ama mantsakäyaytsu. Kikïpa kayaptikim shutikikunapa qayayarniki 
salvayashkaq. 

2Jundu mayukunata tsimpayaptikipis qamkunawanmi kaykäshaq. Mayjina 

mayu jeqarpis manam apayäshunkitsu. Nina pullanpa päsayaptikipis manam 
rupayäshunkitsu. Manam qashpayllapis qashpayäshunkitsu. 

3<<Noqam salvashuqniki DIOS YAYA kä. Israel runakunapa santu Diosninmi 

kä. Qamkunata salvayämurnikim Egipto runakunata castigashkä. Tsaynöllam 
Etiopía y Seba nación runakunata rantikikuna sufriyänanpaq churashkä. 

4Qamkunatam alläpa kuyayaq. Imaykapitapis masmi väliyanki. Tsaymi 

rantikikuna wañuyänanpaq juk nación runakunata churashkä. 

5<<Qamkunawan kaykaptïqa ama mantsakäyaytsu. Rupay yarqamunan 

kaqläpitam kutitsiyämushayki. Rupay jeqanan kaqläpitam qoriyämushayki. 

6Nortitam y surtam nishaq: <¡Wamräkunata ama katsikuyaytsu! ¡Mayjina 

karuchö katsirpis ollquta y warmitapis kutitsiyämuy! 

7¡Noqata adoramaqkunata llapanta kutitsiyämuy! Munanqänö kawar 

alabayämänanpaqmi kamashkä. Paykunatam kikï kamashkä>. 

8<<Kuyanqä runakuna, qapranö, upanö karpis shayämuy. 

9Maytsay nacionkunachö y markakunachö täkuq runakuna, shayämuy. Mä 

niyämay: Adorayanqayki mayqan ïdulupis ima päsananpaq kanqanta 
¿willakushqatsuraq? Willakushqa kaptinqa testïgukuna mä niyätsun. Tsay 
ïdulukuna willakuyanqanta mä pillapis parlarkamutsun>>. 

10Kuyanqan runankunatam DIOS YAYA nin: <<Qamkunam testïgükuna 

kayanki. Akranqä servimaqnïkunam kayanki. Qamkunatam 
akrayashkaq reqiyämänaykipaq, confiakayämänaykipaq y japallä Dios 
kanqäta musyayänaykipaq. Imaypitapis noqallam Dios kä. Noqapita masqa 
manam juk Dios kantsu. 

11<<Noqam DIOS YAYA kä. Noqapita masqa manam ni pipis salvakuq kantsu. 

12Salvayänaqpaq kanqanta willakatsirmi salvayashkaq. Juk nacionkunapa 

diosninqa manam imaypis salvayäshushkankitsu. Japallä Dios kanqätam 
testïgü kayanki. 

13<<Imaypitapis noqallam Dios kä. Podernïpita manam ni pipis qeshpintsu. 

Imata rurayta munaptïpis manam ni pï amatsamantsu>>. 

14Salvayäshuqniki kar Israel runakunapa santu DIOSNINMI niyäshunki: 

<<Qamkunata salvayäshunaykipaqmi Babiloniaman soldädukunata 
mandashaq. Tsay soldädukuna atacayaptinmi Babilonia runakuna 
confiakuyanqan büquinkunawan qeshpir aywakuyanqa. 

15Noqam santu DIOS YAYA kä. Israel nacionta kamashqa karmi 

mandaqnikikuna rey kä. 

16<<Noqam DIOS YAYA kä. Lamar pullanpam nänita rurarqä. Laqchikaykaq 

yaku pullanpam cällitanö rurarqä. 

17Tsaychömi atska carrëtankunawan y bestiankunawan Israel runakunata 

qatipämuq soldädukunata ushakätsirqä. Ushakätsiptïmi imaypis 
kawayämushqanatsu. Aktsi upiqnömi llapan illakäyashqa. 

18<<Kananqa unay päsanqankunata amana yarparäyaynatsu. 

19Noqam mushuqtana rurashaq. Manaraq unaytam salvashaq. 

¡Tantiyakuyay! ¡Qallashkänam! Salvarmi nacionninkunaman desiertu nänipa 
kutitsimushaq. Imapis mana kanqan tsaki patsakunachömi mayukunata 
yuritsimushaq. 

20<<Tsaymi chucaru wätakunapis agradëcikayämanqa. 

Chacalkunapis y avestruzkunapis kushishqam alabayämanqa. Akranqä 
runakuna upyayänanpaqmi tsaki patsakunachö mayukunata 
pashtatsimushaq. 

21Tsay runakunatam kikïpaq rurarqä. Alabayämänanpaqmi paykunata 

kamarqä. 

22<<Jacobpita miraq Israel runakuna, manam mañakayämashkankitsu 

yanapayänaqpaq. Qamkunam mana cäsuyämar dëjayämashkanki. 

23Manam tsaki mikuy ofrendata apayämunaykipaq obligayashkaqtsu. Manam 

inciensiuta cada vez qoshnïtsiyänaykipaq obligayashkaqtsu. Sacrificiupaq 
wätakunata apamurpis manam munanqänötsu apayämushkanki. 

24Manam mushkuq jachakunatapis rantipäyämashkankitsu ni wätakunapa 

wiranta waykayämushkankitsu. Tsaypa rantinmi jutsata rurar alläpa 
ajayätsiyämashkanki. Mana allikunata rurarmi alläpa rabyatsiyämashkanki. 

25<<Peru tsaynö kayaptikipis llakipäyarnikim tukuyläya jutsaykikunapita 

perdonayäshayki. Perdonayarnikim ni imaypis yarpäshaqnatsu. 

26Imallapitapis jaqayätsishqa kayaptiqqa mä niyämay. Jutsannaq 

kayanqaykita yarparqa mä niyämay. 

27Unay castaykikuna Jacobpis jutsatam rurarqan. 

Yachatsiyäshuqnikikunapis manam cäsuyämashqatsu. 

28Tsaymi sacerdötikikunatapis templüpita qarqushkä. Qamkunata 

castigayaptiqmi pïmaypis maldicionäyäshunki>>. 

 

Isaías 44 
Jukllaylla Dios Yaya kanqan 

1<<Jacobpita miraq servimaqnïkuna akranqä Israel runakuna, shumaq 

wiyayämay. 

2Kamayäshuqniki DIOS YAYA karmi nï: Jacobpita miraq servimaqnïkuna, ama 

mantsakäyaytsu. Jesurún runakuna, qamkunam akranqä runakuna kayanki. 
Mamaykipa pachanchömi noqa kamayashkaq. Qamkunata 
yanapayänaqpaqmi kä. 

3Desiertukunachöpis noqam yakuta pashtatsimushaq. Tsaki patsakunapapis 

mayunöraq yaku aywananpaqmi permïtishaq. Qamkunapita 
miraqkunamanmi Espïritüta kachamushaq. Paykunam bendicionnïta 
chaskiyanqa. 

4Qewa lloqllurraq wiñaqnömi kayanqa. Mayu kuchunkunachö sauci 

verdiraqnöraqmi kayanqa. 

5Wakinmi niyanqa: <Kikin DIOS YAYAPAM kä>. Wakinnam Jacob shutita 

shutinkuna churakuyanqa. Wakin kaqnam makinkunaman shutïta 
qellqayanqa. Israeltam shutinkunapis churakuyanqa>>. 

6Israel runakunata salvaq rey y llapanta mandaq DIOS YAYAM nin: <<Noqam 

qallanan y ushanan kä. Noqapita masqa manam juk Dios kantsu. 

7¿Pillaqa noqanö kantsuraq? Karqa mä shamur nimätsun. Ima päsananpaq 

kaqta ¿pillaqa unaypita parlashqatsuraq? Mä ima päsananpaq kaqtapis 
willayäshuy. 

8<<Ama mantsakäyaytsu. Unaypitam qamkunata willayashkaq ima 

päsananpaq kanqanta. Qamkunam testïgükuna kayanki. Noqapita masqa 
manam juk Dios kantsu. Manam juk masqa kantsu tsapäyäshunaykipaq. Juk 
masta manam reqïtsu>>. 

Ïdulu adoray upa ruray kanqan 

9Ïdulukunata ruraqkunaqa manam ni imapaqpis väliyantsu. Mayjina 

shumaqta rurayaptinpis manam välintsu. Ïduluta adoraqkunaqa 
yarpayninnaqmi kayan. Kikinkunapis penqakushqam kayanqa. 

10Diosnin kananpaq ïduluta rurarmi tiempunkunata perdiykäyan. 

11Ïdulu ruraqpis manam Diostsu, sinöqa runallam. Tsaymi ïduluta ruraqpis y 

adoraqpis juzgaptï alläpa mantsakur penqakushqa kayanqa. 

12Maski yarpäshun herrëru imanö ïduluta ruranqanta. Fiërrutam carbonchö 

ninayanqanyaq waritsin. Tsaypitam combawan y cincelwan takarnin 
munanqannö kananpaq ruran. Tsaynö alli arurnin mallaqaptinmi kallpanpis 
ushakan. Yakullatapis mana upyarmi jankat aywapakan. 

13Carpintërupis metrunwanmi qeruta mïdin. Imanö rurananpaqpis läpizwanmi 

dibujan. Formonwanmi tällan. Shumaq yarqunanpaqmi compaswan dibujan. 
Tsaynöpam tsay ïduluta runatanö kuyakuypaqta ruran. Rurayta ushaskirnam 
ïdulupaq rurayanqan wajiman churan. 

14Wakin runam cedruta, cipresta y encinata walluskir ïduluta ruratsinanpaq 

apamun. Wakinnam pïnuta plantan tamyawan wiñarkuptin ïduluta 
ruratsinanpaq. 

15Tsay apamunqan jachakunapa troncunpita ïduluta ruraskirmi puntanman 

qonqurikun. Sobraq kaqtanam yantapaq tseqtan. Wakin yantawannam 
mashakunanpaq ninata tsaritsin. Wakin yantawanmi tantata masarananpaq 
jornuta waritsin. 

16Wakin yantawannam ninata tsarirkatsir aytsata kankan pacha junta 

mikunanpaq. Ninachö mashakurmi nin: <<Nina lädunqa jamaräkuy munay 
qoñum>>. 

17Ïduluta tsaynö ruraskatsirmi puntanman qonqurikun. Tsaychö adorarnin 

mañakurmi nin: <<¡Qammi diosnï kanki! ¡Salvaykallämay!>> 

18Tsay runakunaqa manam musyayantsu ni tantiyakuyantsu. Imayka 

ñawinkuna wichqashqanö karmi tantiyakuyantsu manakaqta rurayanqanta. 

19Tantiyayänanpaqpis manam juiciunkuna kantsu. Manam shumaq 

yarpachakuyantsu. Shumaq yarpachakurqam niyanman: <<Pullan kaq 
qerutam tullpaman waykashkä. Shanshanchönam tantata kuwashkä. 
Tsaychömi aytsatapis kankaskir mikushkä. Tsaypita sobraqwan manam 
ïduluta rurämantsu. Jachapita wallunqä taksha kulluman manam 
qonqurikümantsu>>. 

20Ïduluta adoraqkunaqa uchpata mikuqnömi mana tantiyakuq kayan. Llutanta 

yarparmi tsaynö rurayan. Manam tantiyantsu derëcha kaq makinchö 
aptaraykanqan ïdulu mana väliq kanqanta. 

Israel runakunata Dios Yaya perdonar salvanqan 

21<<Jacobpita miraq Israel runakuna, tsay niyanqaqkunata ama 

qonqäyaytsu. Qamkunam servimaqnï kayanki. Noqam qamkunata 
kamayashkaq. ¡Ama qonqayämaytsu! 

22Llapan jutsaykikunapitam perdonayashkaq. Pukutayta illakätsiqnömi 

jutsaykikunata illakätsishkä. Qamkunata salvaykäyaptiqqa noqaman yapay 
confiakayämuy>>. 

23Ciëlu, ¡DIOS YAYA salvakuq kanqanpita kushikur cantay! ¡Patsa rurinchö 

kaqkunapis, vïvar qayaykachäyay! ¡Jirkakuna, alläpa kushikurnin jinchi 
cantayay! ¡Muntichö jachakuna, llapayki kushikur cantayay! ¡Jacobpita miraq 
Israel runakunatam DIOS YAYA salvashqa! ¡Poderösu kanqantam 
musyatsikushqa! 

24Israel runakuna, mamaykikunapa pachanchö kamashuqniki y 

salvashuqniki DIOS YAYAM niyäshunki: <<Noqam imaykatapis kamaq DIOS 

YAYA kä. Ciëlutapis kikï kamarmi mashtamushkä. Pipis mana 
yanapaykämaptinmi kay patsatapis kamashkä. 

25<<Llulla profëtakuna willakuyanqannö mana kananpaqmi tsapata churä. 

Adivïnukunatapis noqam manakaqman churä. Yachayyuqkuna llutanta mana 
yätsikuyänanpaqmi yarpayninkunata pantatsï. Niyanqankuna mana 
välinanpaqpis noqam permïtï. 

26Peru servimaqnï willakunqantam sïqa cumplitsï. Willakuqnïkuna 

niyanqannölla kananpaqmi permïtï. Jerusalénchö yapay täkuyänanpaqmi nï. 
Judáchö markakunata raqällana kaykaqtam markaman yapay 
tikratsiyänaykipaq permïtï. 

27Noqa niptïqa lamarpis jankatmi tsakiskin. Noqam mayukunatapis tsakitsï. 

28<<Noqam rey Cirupaq nï: <Üsha mitsikuqnï karmi llapan munanqäta 

ruranqa>. Tsaymi rey Ciro Jerusalénta yapay allitsatsinqa. Tsaynöllam 
templupa cimientunta perqatsinqa>>. 

 

Isaías 45 
Rey Cirupaq Dios Yaya willakatsinqan 

1Cirutam DIOS YAYA nin: <<Qamtam akrashkaq rey kanaykipaq. Makipita 

jancharkurmi yanapashayki nacionkunata podernikichö katsinaykipaq, 
poderyuq reykunata ushakätsinaykipaq y marka punkuta 
kichapuyäshunaykipaq. Tsay punkutaqa manam pipis wichqapushunkitsu. 

2Kikïmi puntaykita aywar altu jirkakunatapis pampatsäshaq. Bronci 

punkukunatam jankat pakishaq. Fiërru trancakunatapis jankatmi ñututsishaq. 



1380 

 

 
©  Wycliffe Bible Translators, Inc. 

  
 

 

3Chaniyuq tesörukunatam alistapäshayki. Pakaraykaq riquëzäkunatam 

makyashayki. Tsaynöpam musyanki Israel runakunata kuyaq DIOS 

YAYA kanqäta. Tsaynöllam musyanki shutikipa kikï qayanqaqta. 

4<<Servimaqnï Jacobta kuyarmi y akranqä Israel runakuna raykum mana 

reqimaptikipis shutikipa qayar akrashkaq. 

5Noqam DIOS YAYA kä. Noqapita masqa manam juk Dios kantsu. Mana 

servimaptikipis valienti kanaykipaqmi yanapashayki. 

6Tsaynömi yanapashayki kay patsapa juk kuchunpita jukaq kuchunyaq 

noqalla DIOS YAYA kanqäta musyayänanpaq. Noqam DIOS YAYA kä. 
Noqapita masqa manam juk Dios kantsu. 

7Noqam permïtï junaq y paqas kananpaqpis. Noqam permïtï bendición o 

desgracia kananpaqpis. Noqa DIOS YAYAM llapan tsaykunata permïtï>>. 

Dios Yaya kamakuq kanqan 

8<<Ciëlu kichakätsun. Pukutaypita tamyamuqnö kay patsaman salvación 

chämutsun. Kay patsachö salvaciontapis y alli kawaytapis chaskiyätsun. 
Noqa DIOS YAYAM tsaynö kananpaq permïtï. 

9<<¡Allaw, imanöraq kayanqa kamaqninta contestaqkuna! Qamkunaqa mitu 

mankanölla kaykar manka ruraqta <¿imanirtan kay rikuqta ruramanki?> 
¿niyankimantsuraq? <Mana allitam ruramashkanki> ¿niyankimantsuraq? 

10Wamrapis mamanta taytanta manam ninmantsu: <¿Imapaqtan 

rurayämashkanki?> >> 

11Kamaqnin kar Israel runakunapa santu DIOSNINMI nin: <<Wamräkuna 

kayaptikim munanqänö wätayaq. Imanö wätayaptiqpis 
¿musyapäyämankimantsuraq? Waray warantin imanö rikäyänaqpaqpis 
¿yätsiyämankimantsuraq? 

12<<Noqam kay patsata kamashkä. Tsaychö täkuyänanpaqmi runatapis 

kamashkä. Ciëlutapis makïwan mashtaskirmi llapan qoyllurkunatapis 
tsayman churashkä. 

13Noqam rey Cirutapis llapanta vencinanpaq yanapashaq. Llapan imayka 

ruranqan alli kananpaqmi permïtishaq. Paymi Jerusalén markäta 
allitsatsinqa. Prësu apayanqan Israel runakunatapis päguta mana 
cobraypam dëjamunqa>>. Llapanta mandaq DIOS YAYAM tsaynö nin. 

14Israel runakunatam DIOS YAYA nin: <<Egipto y Etiopía runakunapa 

riquëzankunam qamkunapana kanqa. Sabá nacionpita jatusaq runakunapis 
mandäduykikunachömi kayanqa. Paykunam cadenawan watashqa 
qepaykita shayämunqa. Puntaykiman qonqurpakurmi llakipäyänaykipaq 
niyäshunki: <Rasunpam Dios Yaya yanapaykäshunki. Paypita masqa 
manam juk Dios kantsu> >>. 

15Dios Yaya, Israel runakunata salvaq y mana rikakaq Diosmi kanki. 

16Ïduluta ruraqkunam llapan penqakuyanqa. 

17Peru noqakunatam sïqa salvayämanki. Salvayämaptikim chikimaqnïkuna 

imaypis manakaqman churayämanqanatsu. 

18 DIOS YAYAM ciëluta kamashqa. Kay patsatapis kamarmi shumaq 

patsakätsishqa. Manam manakaqpaqtsu kamashqa, sinöqa runakuna 
täkuyänanpaqmi kamashqa. Paymi nin: <<Noqam DIOS YAYA kä. Noqapita 
masqa manam juk Dios kantsu. 

19Manam tutapayman ni pakapanman aywaykurtsu imatapis parlä. Jacobpita 

miraqkuna manam manakaqllapaq ashiyämänanpaqtsu nï. Noqa DIOS 

YAYAQA rasun kaqllatam parlä. Alli kaqllatam musyatsikü>>. 

Ïdulukunata manakaqman churanqan 

20<<Juklä nación runakunam mana tantiyakurnin qerupita rurashqa 

ïdulunkunata matankashqa puritsiyan. Mana salvaykaptinmi tsaykunaman 
mañakuyan. Tsay runakunatam nï: Qamkunata tapuyänaqpaq qorikäyämuy. 

21Imata yarpäyanqaykitapis mä niyämay. Kikikikunapurapis mä tapunakuyay. 

¿Pitan unaypitana nirqan kanan päsananpaq kaqta? ¿Manaku noqa DIOS 

YAYA tsaykunata willayarqaq? Noqapita masqa manam juk Dios kantsu. 
Noqapita masqa manam kantsu allillata ruraq y imapitapis salvakuq. 

22<<Patsa kuchunchö täkuqkunapis, cäsuyämar confiakayämay. 

Confiakayämaptikim salvayäshayki. Noqallam Dios kä. Noqapita masqa 
manam juk Dios kantsu. 

23Llapanmi puntäman qonqurikayämunqa. Llapanmi cäsuyämänanpaq 

niyämanqa. Tsaypaqmi kikïpa shutïchö jurashkä. Imatapis permïtinäpaq 
änirqa mana qonqarmi cumplï. 

24<<Tsaymi runakuna niyanqa: <Poderösu DIOS 

YAYALLAM salvamaqnintsik>. Peru contran tikraqkunam sïqa paypa 
puntanchö penqakur puriyanqa. 

25 DIOS YAYA salvaptinmi Israel runakuna pay munanqannö kushishqa 

kawakuyanqa>>. 

 

Isaías 46 
Babilonia nacionpa diosninkuna Dios Yayaman mana iwalanqan 

1Bel diosmi vencishqa kaykan. Nebo diospis manakaqman churashqam 

kaykan. Tsay diosninkunatam bestiakunawan chaqnarkur apayan. Alläpa 
lasarmi bestiakunatapis pishipätsir aywapakätsin. 

2Tsay ïdulukunaqa ishkiskatsiyaptinpis manam shäriyantsu. Confiakuyanqan 

runakunatapis manam salvayantsu. Tsay runakunatam ïdulunkunatawan 
juklä nacionman prësu apayan. 

3Dios Yayam nin: <<Jacobpita miraq Israel runakuna, wiyayämay. 

Mamaykipa pachallanchöraq kayanqaykipitam tsapäyashkaq. 
Yuriyanqaykipitam marqashqa puritsiyashkaq. 

4Tsaynöllam awkinyäyaptikipis rikäyäshayki. Jankat soquyashqatam 

yanapayäshayki. Qamkunatam kamayashkaq. Maypa pusharpis 
cuidayäshaykim. 

5<<¿Pimanraq iwalatsiyämanki? ¿Piraq noqanö kanman? 

6Wakin kaq runakunam qorita y yuraq qellayta balanzachö pësarkur ïdulu 

ruraqta pägar ruratsiyan. Ruraskatsirmi tsay ïdulupa puntanman 
qonqurikuykur adorayan. 

7Wintushqa aparmi churaränanman churayan. Churayanqanpitaqa manam 

kuyuntsu. Tsay ïduluqa mayjina rugayaptinpis manam salvantsu. 

8<<Mana cäsukuq runakuna, tsayta tantiyakur penqakuyay. 

9Unaypitana castaykikunata imanö yanapanqäta yarpäyay. Noqallam Dios 

kä. Noqapita masqa manam juk Dios kantsu. Manam ima ïdulupis noqanöqa 
kantsu. 

10Noqam unaypitana ima kananpaqpis willakatsï. Imapis päsananpaq atska 

wata faltaykaptinmi musyatsikü. Ruranäpaq yarpanqätam llapanta rurä. 

11<<Rupay yarqamunan kaqläpitam juk runata qayashkä. Aytsapaq ayrajaq 

condornömi karu nacionpita shamunqa. Ninqäta rurananpaqmi tsay runata 
pushamushaq. Yarpanqänöllam llapanta rurashaq. 

12<<Salvanäpaq kaqta mana creyiqkuna, cäsuyämay. 

13Karu nacionchö kayanqaykipitam kutitsiyämushayki. Qoriyämunaqpaq 

ichikllanam pishin. Siónchö täkuyänaykipaqmi kutitsiyämushayki. Kuyanqä 
Israel runakuna kayaptikim salvayäshayki>>. 

 

Isaías 47 
Babilonia ushakänanpaq ninqan 

1Dios Yayam nin: <<Babilonia nación, trönuchö jamaykanqaykipita shärir 

patsamanna jamay. Mananam ni imaypis <kuyakuypaqmi> niyäshunkinatsu. 

2Servikuq warminölla maraychö machkata aqakuy. Shukutaraykanqayki 

jakuykita jipiy. Chankayki rikakanqanyaq llullipaykita qarikurkur mayukunata 
päsay. 

3Mama wachay kaptikim penqaynikita pïmay rikanqa. Mana allita 

ruranqaykipita castigaptiqmi ni pipis salvashunkitsu>>. 

4Tsaynömi nin Israel runakunapa santu Diosnin. Paymi salvamaqnintsik. 

Paypa shutinmi llapanta mandaq Yahweh. 

5<<Babilonia nación, tutapayman yaykuskir upällalla jamakuy. Mananam ni 

pipis <nacionkunapa mandakuqnin reina> nishunkinatsu. 

6<<Kuyanqä Israel runakuna alläpa rabyatsiyämaptinmi podernikiman 

dëjashkä. Castiganaykipaq permïtiptïmi alläpa sufritsishkanki. 
Awkinkunatapis lasaq yüguta matankätsiqnömi mana llakipaypa 
sufritsishkanki. 

7Imayyaqpis reinalla kayta yarparmi mana allikunata ruranqaykitapis 

tantiyashkankitsu. Ushakänaykipaq kaqtaqa manam imaypis 
yarpashkankitsu. 

8<<Babilonia marka, shumaq wiyamay. Trönunchö mana yarpachakur jamaq 

warminö karmi shonqullaykichö nikanki: <Manam ni pipis noqanöqa kantsu. 
Manam ni imay viüdayäshaqtsu ni wawannaq kashaqtsu>. 

9Tsaynö nikarmi illaqpita viüdayar wawannaq tikranki. Tsay junaqqa manam 

brüjuykikuna ni majiquëruykikunapis tsapäyäshunkitsu. 

10<<Mana allikunata rurarmi pipis mana rikäshunqaykita yarpashkanki. 

Yachayyuq kanqaykita yarparmi mana allikunata rurashkanki. 
Shonqullaykichömi yarparqayki pipis qamnö mana kanqanta. 

11Tsaynö nikaqtam illaqpita desgracia päsashunki. Tsaymi ni imanöpa 

salvakuyta puëdinkitsu. Tsay desgracia shamuptinmi jankat ushakanki. 

12<<Unaypitana brüju kayta yachakunqaykita sïguirllaqa mä ima 

desgraciallapitapis tsapäkunkikush. Brüju kayta sïguir mä pillataqa 
mantsakätsinkikush. 

13Yätsishuqnikikuna yätsiyäshunqaykitam ajayashkankina. Cada killa imanö 

kayänaykipaq kaqta willayäshunaykipaq qoyllur estudiaqkunapis manam 
kayannatsu. Kanan mä salvayäshunaykipaq shayämutsun. 

14<<Qammi yarpanki tsay runakuna mashakuyänaykipaq shanshanö 

kayanqanta. Tsaynö yarpaptikipis manam tsaynötsu kanqa, sinöqa nina 
ushananpaq oqshanöllam kayan. Tsaymi Dios Yayapa castïgunpita ni 
imanöpa salvakuyta puëdiyanqatsu. 

15Wamra kanqaykipitana qatitsikunqayki brüjuykikunam ushakäyanqa. 

Kawaq kaqkuna qeshpir aywakuyaptinmi ni pipis salvashunaykipaq 
kayanqanatsu>>. 

 

Isaías 48 

Israel runakuna mana cäsukuq kayanqan 

1Jacobpita miraq Israel runakuna, niyanqaqta wiyayämay. Qamkunam DIOS 

YAYAPA shutinchö imatapis prometiyanki. Tsaynöllam kuyayäshuqniki Diosta 
<<serviyämi>> nikäyanki. Tsaynö nirpis janan shonqullam paypa shutinta 
parlaykäyanki. 

2Qamkunam nikäyanki sagrädu Jerusalénchö täkuyanqaykipita 

kushikuyanqaykita. Tsaynöllam nikäyanki kuyayäshuqniki Dios Yayaman 
confiakuyanqaykita. Paypa shutinmi llapanta mandaq Yahweh. 

3Dios Yayam nin: <<Imapis manaraq päsaptinmi päsananpaq kaqkunata 

willakatsirqä. Willakatsinqänöllam llapan imaykapis illaqpita cumplishqa. 

4Musyämi rumi shonqu kayanqaykita, kunkaykikunapis fiërrunö chukru 

kanqanta y urkuykikunapis broncinö chukru kanqanta. 

5Tsaynö kayaptikim ima päsananpaq kaqkunatapis unayna willakatsirqä. 

Willakatsinqänö päsaptinmi musyayanki takarnin y fundirnin ruratsiyanqayki 
ïdulukuna ima päsananpaq kaqtapis mana musyayanqanta. 

6Willakatsinqänö päsanqanta wiyaykar y rikaykarqa ¿imanirtan 

tantiyayankitsu rasunpa kaqta nikanqäta? <<Kananmi masta 
musyatsiyäshayki. Tsayqa mana musyayanqayki kaqkunam. 

7Tsaytaqa manam ni imaypis yarpäyashkankitsu ni wiyayashkankitsu. 

Tsaymi <tsaytaqa unaynam musyashkä> niyankitsu. 

8Tsaytaqa manam imaypis wiyayashkankiraqtsu. Kananyaqqa manaraqmi 

musyayashkankiraqtsu. <<Qamkunaqa yuriyanqaykipitam mana cäsukuq 
kayashkanki. Mana wiyakur ashnu rinri karmi ïdulukunata adorar imaypis 
cäsuyämashkankitsu. 

9Tsaynö kayaptikipis adorayämänayki raykum rabyarpis awantakushkä. 

Alabayämänayki kaptinmi pacienciakur ushakätsiyashkaqtsu. 

10<<Mana ushakätsirmi qamkunata sufritsiyashkaq. Jornuchö tsullutsir yuraq 

qellaypa taqranta jipiqnömi jutsaykikunapita mayllayashkaq. 

11Juk dioskunata adorayanqaykipa rantin adorayämänaykipaqmi 

perdonayashkaq. Manam munätsu juk dioskunata adorar manakaqman 
churayämänaykita>>. 

Kuyanqan runankunata salvananpaq Dios Yaya ninqan 

12<<Jacobpita miraq runakuna, wiyayämay. Qayanqä Israel runakuna, 

wiyayämay. Noqa japallämi Dios kä. Unaypita imayyaqpis Diosmi kä. 

13Makïwanmi kay patsata kamashkä. Derëcha kaq maki paltäwanmi 

ciëlutapis mïdishkä. Shutinpa qayaptillämi llapanpis yurishqa. 

14<<Llapayki qorikaykur shumaq wiyayämay. Persia nacionpa mandakuqnin 

rey Cirutam akrashkä munanqäta rurananpaq. Paymi yarpanqänö Babilonia 
nación runakunata ushakätsinqa. Tsaytam ni mayqan ïdulupis musyashqatsu 
ni willakushqatsu. 

15<<Noqam Ciruta qayaykur mandashkä. Tsaymi llapanta rurananpaq 

yanapashaq. 

16Tsay niyanqaqta wiyayänaykipaq llapayki witiyämuy. Tsaynö 

päsananpaqmi unaypitana willayashkaq. Rikaraykaptïmi llapan imaykapis 
ninqänölla kanqa>>. DIOS YAYA tsaynö ninqanta willakunäpaqmi Espïritunta 
noqaman kachamushqa. 

17Salvayäshuqniki kar Israel runakunapa santu DIOSNINMI niyäshunki: 

<<Noqam DIOSNIKIKUNA kä. Noqam alli kaqkunata yachatsir munanqänö 
kawakuyänanpaq alli nänipa pushä. 

18Mandamientükunata cäsurqa imaypis kushishqam kawakuyankiman 

karqan. Alli kawakuyanqaykim imaypis mana tsakiq mayunö kanman karqan. 
Lamar laqchikar qatinakuqnömi imaypis allillata rurayankiman karqan. 

19Lamar kuchunchö arenïllanöraq yupaytapis mana puëdiypaqmi qampita 

miraqkuna kanman karqan. Manam imaypis qamkunata ushakätsiyaqmantsu 
karqan. Puntäpitapis manam qarquyaqmantsu karqan>>. 

20¡Babiloniapita qeshpir aywakuyay! ¡Salvakäyanqaykita maytsaychöpis 

kushishqa willakuyay! Willakur niyay: <<¡Serviqnin Jacobpita 
miraqkunatam DIOS YAYA salvashqa! 

21Tsunyapa pushamuptinpis manam yakunäyarqantsu. Mana 

yakunäyänanpaqmi qaqapita maytsika yakuta pashtatsimurqan>>. 

22Peru DIOS YAYAM nin: <<Mana alli runakunaqa manam ni imaypis 

kushishqa kawayanqatsu>>. 

 

Isaías 49 
Dios Yayata serviq kanqan 

1Costachö nación runakuna, wiyayämay. Karu nacionkunachö täkuq 

runakuna, niyanqaqta shumaq tantiyayay. Manaraq yuriptïmi DIOS 

YAYA qayamarqan. Mamäpa pachanllachöraq kaykaptïmi shutï churarqan. 

2Parlanqäpis alli afilashqa espädanö kananpaqmi permïtishqa. Makinwanmi 

imaykapitapis tsapämashqa. Fïlu puntayuq flëchanö kanäpaqmi 
churamashqa. Flëchanta puritsikunanman wiñashqanömi kaykä. 

3Paymi nimarqan: <<Servimaqnï Israelmi kanki. Servimaptikim 

maytsaychöpis alabashqa kashaq>>. 

4Tsaynö nikämaptinmi mana tantiyakur nirqä: <<Manakaqllapaqmi Diostapis 

servishkä. Manakaqllapaqmi kallpätapis ushashkä. Peru imanö karpis DIOS 

YAYAPA poderninchömi kaykä. Paymi servinqäpita imaypis yanapamanqa>>. 

5 DIOS YAYAM serviqnin kanäpaq akramashqa mamäpa pachanllachöraq 

kaykaptï. Paymi churamashqa Israel runakunata paywan amistatsinäpaq. 
DIOSNÏ kuyamarmi imaykachöpis yanapaman. 

6Paymi nimashqa: <<Manam Jacobpita miraq runakunawan 

amistatsimänaykillapaqtsu akrashkaq. Qamtam churashkaq maytsay 
nacionkunapaq aktsi kanaykipaq. Tsaynöpam maytsaychöpis runakuna 
salvakäyanqa>>. 

7Llapan nación runakunam chikiyäman. Mandakuq runakunam 

poderninkunachö katsiyäman. Tsaynö kaptinpis Israel runakunata 
salvaq santu DIOS YAYAM niman: <<Reykunapis y mandäsiqninkunapis 
puntaykimanmi qonqurpakayämunqa. Tsaynö qonqurpakayämunqa qamta 
akrashqa kaptiqmi y prometinqäta imaypis cumpliptïmi. Israel runakunapa 
santu DIOSNIN karmi tsaynö kananpaq permïtishaq>>. 

Jerusalénta allitsananpaq ninqan 

8 DIOS YAYAM serviqninta nin: <<Llakipanqä höram mañakamanqaykita 

wiyashkä. Salvanaqpaq kaq junaqmi yanapashkaq. Noqam imaypis 
tsapäshayki. Runakunawan pactuta ruranäpaqmi churashayki. Tsaynöpam 
Israel nacionta unay kanqanmannö kutitsinki. Dëjayanqan chakrakunatapis 
duëñunkunatam entreganki. 

9<<Tsaymi prësu kaykaqkunatapis <yarqayämuy> ninki. Tutapäpukushqanö 

kaykaqkunatapis <atsikyayman yarqayämuy> ninki. Paykunam üshänö 
kayanqa. May nänipa aywayaptinpis allim cuidashaq. Tsaki jirkakunapa 
päsayaptinpis atskam qewa kanqa. 

10Rupaypa achayninpis paykunata manam rupanqatsu. Llakiparninkunam 

chuya yaku pashtanqanpa pushashaq. Manam mallaqäyanqatsu ni 
yakunäyanqatsu. 

11Jirkakunapam alli nänita rurashaq. Nänikunatapis parijarmi pampatsäshaq. 

12Kuyanqä runakunam karupita shayämunqa. Norti kaqläpita, rupay jeqanan 

kaqläpita y Sinim partipitam shayämunqa>>. 

13¡Ciëlu, kushikuypita qayaykachar cantay! ¡Kay patsa, alläpa kushikuy! 

¡Jirkakuna, kushikur alabayay! ¡DIOS YAYA kuyanqan runankunata 
salvanqanpita kushikuyay! ¡Waktsakunata llakipanqanpita kushikuyay! 

14 Siónmi  nin: <<DIOS YAYAM dëjaskamar qonqamashqa>>. 

15Tsaymi Siónta Dios Yaya nin: <<¿Wawanta warmi qonqanmantsuraq? 

¿Wawanta manatsuraq llakipanman? Wawanta qonqaptinpis noqaqa manam 
ni imay qonqashaykitsu. 

16Maki paltämanmi shutikitapis qellqashkä. Marka murällaykikunatam 

imaypis yarparaykä. 

17Allitsayäshuqnikikuna sasllanam shayämunqa. 

Ushakätsiyäshuqnikikunapis aywakuykäyannam. 

18<<Maski shumaq entërupa rikachakuy. Maytsaypitam 

wawaykikuna qorikaykäyämun. Noqa DIOS YAYAM jurar nï: Wawaykikuna 
kutimurmi jipash casarakunanpaq llatapanö kayanqa. Qamnam tsay 
kuyakuypaq llatapata shukukuqnö kushikunki. 

19<<Maytsikaq runakuna kutiyämuptinmi nacionnikipis alläpa kichki kanqa. 

Raqäkunaman y tsunyakunamanmi juntäyanqa. Ushakätsishuqnikikunanam 
karupa aywakuyanqa. 

20Ushakäyanqanta yarpaptikipis wawaykikunam maytsikaq kutimur 

niyäshunki: <Dios Yayapa bendicionninwan mirarmi kay nacionman 
juntäyashkä. Juk partitana ashipaykayällämay tsaychö täkuyänäpaq>. 

21<<Tsaymi alläpa kushikurnin yarpayllaykichö ninki: <Wawäkunata wañutsir 

ushaykäyaptinqa ¿pipatan kay wawankuna? Wakin kaq wawäkuna 
qarqushqa kar juklächö täkuykäyaptinqa ¿maypitatan kay wawäkuna 
yuriyämushqa? Japallä kaykaptïqa ¿maypitatan shayämushqa?> >> 

22Sióntam DIOS YAYA nin: <<Maytsay nacionkunachö täkuqkunata 

mandaptïmi wawaykikunata warmita ollqutapis marqashqa y aparishqa 
apayämunqa. 

23Tsay wawaykikunatam reykuna legitimäkuyanqa. Reypa tsurin 

jipashkunam qeshpitsiyanqa. Paykunam respitayäshurniki 
qonqurikayämunqa. Tsaymi musyanki DIOS YAYA kanqäta. Noqaman 
confiakamuqkunaqa manam penqakuyanqatsu>>. 

24Kallpasapa runa guërrachö venciskir imaykatapis apaptin ¿pillaqa 

qechunmantsuraq? Lïsu runa prësu apaptin ¿pillaqa qechunmantsuraq? 

25 DIOS YAYAM nin: <<Peru noqam sïqa kallpasapa runa ima apanqantapis 

qechushaq. Lïsu runa prësu apanqan runakunatam qechumushaq. Favorniki 
shärirmi chikishuqnikipa poderninpita wamraykikunata qorimushaq. 

26<<Ñakatsiyäshuqnikikuna kikinkunapura wañutsinakuyänanpaqmi 

permïtishaq. Alläpa wañutsinakuy kaptinmi runa majinpa aytsanta mikuqnö 
kayanqa. Mayunöraq yawar aywaptinmi runa majinpa yawarninta upuqnö 
kayanqa. Llapan runakunam salvashuqniki DIOS YAYA kanqäta musyayanqa. 

Tsaynöllam musyayanqa Jacobpa poderösu Diosnin kar qamkunatapis 
tsapäyanqaqta>>. 

 

Isaías 50 
Mana cäsukuqkunata Dios Yaya castiganqan 

1 DIOS YAYAM nin: <<Qamkunach yarpäyanki juk runa warminpita rakikaqnö 

dëjayanqaqta. Rasunpa tsaynö kaptinqa ¿maytan rakikanqantsik papel? 
Tsaynöllach talvezqa yarpäyanki pitapis dëbir servikuq kayänaykipaq 
rantikuyanqaqta. Tsaypunqa ¿maytan dëbikunqä papel? Qamkunataqa jutsa 
rurayanqaykipitam rantikuyashkaq. Qamkuna mana cäsukuq 
kayanqaykipitam mamaykita qarqushkä. 

2<<¿Imanirtan yanapaqnikikuna shamur creyikuykaqtatsu tariyashkaq? 

¿Imanirtan qayayaptiq contestayämankitsu? ¿Manaku creyiyanki 
yanapayänaqpaq poderyuq kanqäta? ¿Manaku creyiyanki salvaqnikikuna 
poderösu kanqäta? Poderösu karmi juk shimilla lamarta y mayukunatapis 
tsakiskatsï. Tsaymi pescädukunapis mana yaku kaptin wañur ushakäyan. 

3Poderösu karmi lütu llatapata shukutsiqnö ciëlutapis tutapaskatsï>>. 

Dios Yayata serviq runa sufrirpis creyikunqan 

4 DIOS YAYAM yachatsimashqa llakishqa kaykaqkunata animatsir 

kushikatsinäpaq. Pay nimanqanta tantiyanäpaqmi cada alliq rikchatsiman. 

5Cäsukuq kanäpaqmi DIOS YAYA yanapaman. Tsaymi pay nimanqanta 

imaypis cäsukü. 

6Runakuna astayämänanpaqmi waqtäta kamapashkä. Shapräta 

llupiyaptinpis manam parlakushkätsu. Ashar toqapäyämaptinpis manam 
qaqlläta tsapakushkätsu. 

7 DIOS YAYA yanapamaptinmi awantashkä. Mana penqakurmi Dios Yayaman 

creyikuykä. Tsaymi mana kuyuq qaqanö kä. Dios Yayaman creyikunqäpita 
manam imaypis penqakushaqtsu. 

8Dios Yayam paqtä kaykan. Paymi musyan jutsannaq kanqäta. ¿Piraq 

noqata pärapamanman? Conträ shäriqkuna qorikaskir imatapis mä 
tumpayämätsun. 

9 DIOS YAYA yanapaykämaptinqa ¿piraq imatapis tumpamanman? Llatapa 

puyur ushakanqannömi llapan conträkunapis ushakäyanqa. 

10 DIOS YAYAPITA mantsakurqa mayqaykipis shumaq tantiyakuyay. Serviqnin 

willakunqanta cäsukuq karqa shumaq yarpachakuyay. Alläpa llakikur 
tutapäpukushqanö karqa DIOS YAYAMAN confiakuyay. Ni imanakaytapis 
mana puëdirqa yanapayäshunaykipaq payta rugakuyay. 

11Dios Yayam nin: <<Kikillaykikunaman confiakuqkuna, shumaq 

tantiyakuyay. Noqaman confiakayämunqaykipa rantinmi 
yarpayllaykikunaman confiakuykäyanki. Tsaynö kayanqaykipita 
castigayaptiqmi alläpa sufriyanki>>. 

 

Isaías 51 
Jerusalén runakunata animatsinqan 

1 DIOS YAYAM nin: <<Allita rurar kawayta munaqkuna, wiyayämay. Llapan 

shonquykikunawan mañakamaqkuna, wiyayämay. Mayqan qaqapita 
jipiyämunqaqta tantiyakuyay. Maylächö rumipita yarqayämunqaykita 
tantiyakuyay. 

2Unay castaykikuna Abrahampaq y Sarapaq yarpäyay. Qayanqä höram 

paykuna wamrannaqllaraq kayarqan. Bendicionnïta churaptïmi paypita 
miraqkuna atskaman mirayashqa. 

3Tsaynöllam raqällana kaykaq Siónman bendicionnïta yapay churashaq. 

Desiertunö kaptinpis Edén huertanö kananpaqmi permïtishaq. Tsaymi 
Siónchö alläpa kushikur alabayämanqa. 

4<<Kuyanqä runakuna, shumaq wiyayämay. Israel runakuna, shumaq 

tantiyakuyay. Maytsaychömi leynïkunata willakuyanqa. Entëru 
markakunachö yachatsikuynïta chaskirmi aktsichönöna kawakuyanqa. 

5Kuyanqä runakunata salvanäpaq ichikllanam pishin. Llapan nación 

runakunatam jutsa rurayanqanman juzgashaq. Karu nacionchö täkuq 
runakunapis noqallamanna creyikurmi shuyaräyämanqa. 

6Ciëluta rikar tantiyakuyay. Kay patsata rikar tantiyayay. Rikäyanqayki ciëlum 

qoshninölla illakanqa. Kay patsapis llatapa ushakaqnömi ushakanqa. 
Tsaynöllam runakunapis chuspinölla ushakäyanqa. Peru salvacionnïmi sïqa 
imaypis ushakanqatsu. Munanqämi imaypis cumplinqa. 

7<<Yachatsinqäkuna imanö kanqanta musyaqkuna, wiyayämay. 

Leynïkunata chaskiqkuna, wiyayämay. Runa majikikuna ashayäshuptikipis 
ama llakikuyaytsu. Imaykata niyäshuptikipis ama jaqayäyaytsu. 

8Llatapata y millwata puyu ushanqannömi tsay runakunatapis kuru ushanqa. 

Peru salvacionnïmi sïqa imaypis ushakanqatsu. Munanqämi imaypis 
cumplinqa>>. 

9¡DIOS YAYA, rikchayna! Alläpa poderösu kanqaykita musyatsikuy. Unay 

tiempu ruranqaykinö kananpis ruray. ¿Manaku jatunkaray 
mantsaypaq Rahab wätatapis ushakätsirqayki? 

10¿Manaku lamar yakutapis tsakitsirqayki? ¿Manaku salvanqayki runakuna 

päsayämunanpaq näniman tikratsirqayki? 

11Tsaynöllam kananpis salvayämunqayki runakuna cantaraykar Siónman 

kutiyämunqa. Tsaychömi imaypis kushishqalla kawakuyanqa. Llakikuypis ni 
waqaypis manam kanqanatsu. 

12Dios Yayam nin: <<Kikïmi animatsiyaq. Qewanö ushakaqlla kaykäyaptin 

¿imanirtan runakunata mantsayanki? 

13Kamayaqniki DIOS YAYAM kä. Noqam ciëlutapis y kay patsatapis 

kamashkä. ¿Tsaynö kanqäta musyaykarku qonqayämashkanki? 
Chikiyäshuqniki runakuna ushakätsiyäshunaykipaq kanqanta musyaskirmi 
waran waran alläpa mantsakashqa kaykäyanki. Mantsaykäyaptikipis tsay 
jurapuyäshuqniki runakunam ushakäyänanpaqna kaykäyan. 

14Prësu apayanqantam dëjayämunqa. Apayanqan runakuna manam 

carcelchötsu wañuyanqa ni mikuyänanpaqpis faltanqatsu. 

15<<Noqam DIOSNIKIKUNA kä. Llapanta mandaq Yahwehmi shutïpis. 

Lamarpis <laqchikay> niptïmi qayarar laqchikan. 

16Ciëluta mashtarmi kay patsatapis shumaq patsakätsishkä. Willakuynïta 

willakuyänaykipaqmi qamkunata churayashkaq. Imayka desgraciapitapis 
makïwanmi tsapashkaq. Sióntam nirqä: <Akranqä markam kanki> >>. 

Jerusalén runakunata Dios Yaya manana castigananpaq ninqan 

17¡Jerusalén marka, apuray rikchay! ¡Sas shäriy! Cöpan junta wiñaraykaq 

rabyayninta upyatsishurnikim DIOS YAYA alläpa castigashushkanki. Tsaymi 
shäriytapis manana puëdir machashqanö kaykanki. 

18Atska wawayuq kashqa kaptikipis manam jukllayllapis pusharäshunaykipaq 

kannatsu. Llapan wätanqayki wawaykikunapita makipita janchashunaykipaq 
manam jukllayllapis kannatsu. 

19Ishkay desgraciam päsashushkanki. Jukmi kaykan nacionnikita ushakätsir 

imaykaykikunata apakuyanqan. Jukaqnam kaykan mallaqay y guërra. ¿Piraq 
llakipäshunki? ¿Piraq shoqashunki? 

20Toqlla achkuptin lluytsu jitaraqnömi wawaykikunapis cällikunachö y 

esquïnakunachö desmayashqa jitaräyan. DIOS YAYA alläpa rabyarmi tsaynö 
castigashushkanki. 

21Jerusalén runakuna, musyämi llakikur machashqanö kayanqaykita. Manam 

vïnuwantsu machashqanö kaykäyanki, sinöqa Diospa castïgunwanmi. Dios 
Yaya niyäshunqaykita kanan shumaq wiyayay. 

22Kuyanqan runankunapa favornin shäriq DIOS YAYAM nin: <<Castigakunä 

cöpa aptaräyanqaykitam qechuyashkaqna. Kananpitaqa rabyar 
upyatsiyanqaq cöpata mananam upyayankinatsu. 

23Tsay cöpatam alläpa sufritsishuqnikikunatana upyatsishaq. Paykunam 

niyäshurqayki: <Janaykipa päsayänäpaq patsaman ujüyay>. Tsaymi 
ujüyaptiki patsata jaruqnö jarur ushayäshurqayki>>. 

 

Isaías 52 
Jerusalénta salvananpaq ninqan 

1¡Sión, rikchay, rikchay! ¡Alli kallpayuq kay! ¡Santu Jerusalén marka, 

kuyakuypaq llatapaykita shukukuy! Diosta mana cäsuq juklä runakuna 
imaypis manam atacayäshunkinatsu. 

2¡Jerusalén, sharkur janaykichö taqrata tapsikuy! Prësu kaykaq Sión, 

kunkaykichö wataraq cadenakunata jipiskir trönuykiman jamakuy. 

3 DIOS YAYAM nin: <<Juklä nacionman prësu apayäshunaykipaq manam ni 

ima pägutapis chaskishkätsu. Tsaymi kanan jipiyämurnikipis ni imata 
pägakushaqtsu>>. 

4 DIOS YAYAM nin: <<Ñawpatam kuyanqä runakuna Egiptuman aywaykur 

tsaychö täkuyarqan. Qepatanam pipis achäquita mana ashipaykäyaptin 
Asiria runakuna sufritsiyashqa. 

5Tsaymi nï: Kanan ¿imatatan rurashaq? Mana pägamarmi kuyanqä 

runakunata juklä nacionman apayashqa. Poderninchö katsiqkunam alli tukur 
asipäyan. Qoyay qoyaymi manakaqman churayäman. 

6Tsaymi tiempu chämuptin kuyanqä runakuna rikäyanqa poderösu kanqäta. 

Prometinqänölla salvaptïmi tantiyayanqa yanapaykanqäta>>. 

7Jirkakunapa shamur alli willakuyta apamuq runam alläpa kushikuypaq 

kaykan. Tsay shamuq runam alli kawakunapaq y salvashqana kanapaq 
willakun. Sióntam nin: <<¡Dios Yayam llapanta mandan!>> 

8Tsayta wiyarmi rikachakuqnikikuna kushikuypita qayaykachaykäyan. 

Siónman DIOS YAYA kutimuqta rikarmi alläpa kushikuyan. 

9Jerusalénchö raqäkuna, ¡kushishqa cantayay! Kuyanqan 

runankunatam DIOS YAYA yanapanqa. Jerusaléntam chikiqninkunapita 
salvanqa. 

10Tsaynö salvarmi maytsay nación runakunata DIOS YAYA musyatsinqa 

poderösu kanqanta. Karu nación runakunam rikäyanqa Diosnintsik 
salvamanqantsikta. 

11¡Babiloniapita witikuyay, witikuyay! ¡Imatapis impüruyätsikuqkunata ama 

yatayaytsu! ¡Juklä markachö täkuyanqaykipita yarqukuyay! ¡DIOS 

YAYAPA manëjunkunata kutitsiqkuna, purificäkuyay! 

12Manam jananta rurintatsu yarquyanki. Manam tsinkayllapatsu aywayanki. 

Sinöqa kikin DIOS YAYAM jipiyäshurniki puntaykikunata aywanqa. 
Qepaykikunatam Israel runakunata kuyaq Dios Yaya aywanqa. 

Serviqnin sufrinanpaq ninqan 

13Serviqninpaqmi Dios Yaya nin: <<Tantiyayay. Servimaqnï ruranqanmi 

llapan alli kanqa. Paytam llapanpita mas poderösu kananpaq churanqa. 
Paymanqa manam pipis iwalanqatsu. 

14Chikiqninkuna maqayaptinmi qaqllanpis mana reqiypaq karqan. Tsaymi 

payta rikar runakuna alläpa mantsakäyarqan. 

15Tsaypitanam maytsay nación runakuna mantsakäyanqa. Reykunapis 

manam ni ima niyta puëdiyanqatsu. Pipis mana willakunqantam 
musyayanqa. Imaypis mana wiyayanqantam wiyayanqa>>. 

 

Isaías 53 

1Willakuyanqäta ¿piraq creyishqa? DIOS YAYA imanö salvamanqantsikta 

musyatsikuptinpis ¿piraq tantiyashqa? 

2Dios Yayapa serviqninqa paypa puntanchömi jatunyarqan. Tsaki patsachö 

jawäkur tseqllimuq jachanömi wiñarqan. Pay manam kuyakuypaqtsu ni 
rikapäkuy munaytsu karqan. 

3Runakuna payta manakaqman churarmi chaskiyarqantsu. Alläpa 

nanaywanmi ñakarqan. Manam pipis rikayta munarqantsu. Payta chikirmi ni 
pipis cäsurqantsu. 

4Paymi qeshyaynintsikkunata apashqa. Paymi nanaynintsikkunatapis 

jipishqa. Jutsa ruranqanpita Dios Yaya castiganqantam yarparqantsik. 

5Peru tsaynö yarpashqapis noqantsik mana cäsukuq kanqantsikpitam 

tuksishqa karqan. Jutsata ruranqantsikpitam wañutsishqa karqan. Dios 
Yayawan alli kawayta tarinapaqmi castigashqa karqan. Yawarninta jicharmi 
kutikätsimashkantsik. 

6Llapantsikmi oqrakashqa üshanö kaykantsik. Dios Yayapita witikushqa 

karmi munanqantsiknö kawaykantsik. Tsaynö kaykashqapis llapan 
jutsantsiktam DIOS YAYA payman churashqa. 

7Alläpa maqayaptinpis manam imatapis parlakurqantsu. Üshata 

pishtayänanpaq apaqnömi payta apayarqan. Millwanta rutuyaptin üsha 
wiyaräkunqannömi upällalla wiyaräkurqan. Tsaynö upälla kakurmi ni juk 
shimillapis parlakurqantsu. 

8Imayka jutsayuqtanömi juzgayänanpaq prësu apayarqan. Payta 

wañutsiyaptinmi tsurinpis karqantsu. Kuyanqä runakunapa jutsankunapitam 
alläpa ñakarqan. 

9Payqa manam ni ima jutsatapis rurarqantsu ni pitapis llullatsirqantsu. Tsaynö 

kaykaptinmi jutsasapakunata y rïcukunata pampayanqanman pampayarqan. 

10Tsaynö ñakananpaqmi DIOS YAYA munarqan. Consagratsina sacrificiunö 

wañuptinmi miraqninkuna maytsikaq kayanqa. Tsaypitam atska wata 
kawanqa. Pay raykum DIOS YAYA munanqannö llapanpis rurakanqa. 

11Ñakanqan allipaq kanqanta rikarmi kushikunqa. Dios Yayam nin: <<Payqa 

jutsannaq servimaqnïmi. Wañurmi atskaqta perdonanqa. Jutsa 
rurayanqantam pay apanqa. 

12Kikin salvakunqanpa rantinmi jutsayuq runanölla wañurqan. Runakuna 

rayku wañurmi paykunata perdonanäpaq mañakamarqan. Tsaymi payta 
churashaq mas respitashqa kananpaq. Guërrachö venciqkuna imaykata 
chaskiyanqannömi paypis premiuta chaskinqa>>. 

 

Isaías 54 
Israel runakunata imaypis Dios Yaya kuyanqan 

1 DIOS YAYAM nin: <<Qolluq warmi, ¡kushikuy! Wawayki mana kaptinpis 

¡kushikur cantay! Ollquyki dëjashuptikipis ollquyuq warmipita masraqmi 
wawaykikuna kanqa. 

2Atska wawaykikuna yurinanpaq carpaykita jatunyätsiy. Estäcakunata jawir 

waskakunawan carpaykikunata seguray. 

3Atskaqman mirarmi derëcha kaqläpa y itsuq kaqläpa juntäyanki. Qampita 

miraqkunam atska nacionkunata qechuyanqa. Raqällana markakunata 
allitsaskirmi tsaychö täkuyanqa>>. 

4Ama mantsakuytsu. Manam pipis musyapäshunkinatsu. Ama 

penqakuynatsu. Manam pipis ashashunkinatsu. Wawannaq kar 
penqakunqaykitam qonqanki. Viüdayäkur penqakunqaykitapis mananam 
yarpankinatsu. 

5Kamashuqniki Dios Yayam majanpaq qorishunki. Paypa shutinmi llapanta 

mandaq Yahweh. Paymi imaykapitapis tsapäshunki. Israel 
runakunapa santu Diosninmi kaykan. Tsaymi pïmaypis musyanqa entëru 
munduta poderninchö katsiq Dios kanqanta. 

6Ollqun dëjashqa warminö llakishqa kaykaptikim DIOS YAYA qayashushkanki. 

Jöven kanqan warminta juk runa qoriqnömi qorishushkanki. Diosnikim nin: 

7<<Qamta juk rätullam dëjarqaq. Peru kananmi sïqa alläpa llakiparniki yapay 

qorikushayki. 

8Alläpa rabyarmi qampita witikurqä. Peru kananpitam sïqa imaypis 

llakipäshayki>>. Salvashuqniki DIOS YAYAM tsaynö nin. 

9<<Noé kawanqan witsaymi jurarqä kay patsata yakuwan manana 

ushakätsinäpaq. Tsaynöllam kananpis jurä yapay rabyarpis manana 
castiganaqpaq. 

10Jirkakuna kuyuyaptinpis lömakuna tsuktsukyaptinpis qamtam imaypis 

llakipäshayki. Imaypis allilla kawakunaykipaq pactu ruranqantsiktam 
cumplishaq>>. Llakipäshuqniki DIOS YAYAM tsaynö nin. 

Mushuq Jerusalénpaq ninqan 

11Jerusalén markatam Dios Yaya nin: <<¡Alläpa llakipaypaq marka! 

¡Ñakatsiyäshuptiki manam ni pipis llakipäshunkitsu! Tsaynö kaptinpis kikïmi 
carbunclo rumikunawan cimientuyki rurashaq. Tsay jananmanmi zafiro 
rumikunawan perqashaq. 

12Rubí rumipitam rikachakuna törrikikunatapis rurashaq. Carbunclo 

rumipitam punkuykikunatapis rurashaq. Entëru kuchunpa murällaykitapis 
kuyakuypaq rumikunawanmi perqashaq. 

13<<Kikïmi wamraykikunatapis yachatsishaq. Yanapaptïmi pïmaywanpis alli 

kawakuyanqa. 

14Reypis munanqänömi mandakunqa. Mananam ni pipis sufritsishunkinatsu. 

Tranquïlu kawakurmi mantsakunkinatsu. 

15Manam mayqan nación runakunatapis kachamushaqnatsu 

ushakätsishunaykipaq. Shayämuptinqa kikinkunatam ushakätsinki. 

16<<Noqam herrërutapis kamashkä shanshawan waritsir fiërruta takar 

armakunata rurananpaq. Noqam soldädukunatapis kamashkä llapanta 
ushakätsiyänanpaq. 

17Tsaymi mayqan soldädu venciyäshunaykitapis permïtishaqtsu. 

Yanapaptiqmi imatapis culpatsayäshuqnikikunata upällatsinki. Llapan 
servimaqkunatam kikï salvashaq>>. DIOS YAYAM tsaynö nin. 

 

Isaías 55 
Llapan runakunata Dios Yaya qayanqan 

1Dios Yayam nin: <<Yakunaqkuna, yaku upyaq llapayki shayämuy. Mikuyta 

rantiyänaykipaq qellaynikikuna mana kaptinpis mikuq shayämuy. Vïnuta y 
lichita dembaldilla apayänaykipaq shayämuy. 

2Mikuyta rantiyanqaykipa rantin ¿imanirtan qellaynikikunata 

manakaqkunachö ushayanki? Arupukur gänayanqaykita ¿imanirtan mana 
allikunachö ushayanki? Shumaq wiyayämay. Cäsuyämarqa alli mikuytam 
tariyanki. Alli allillata mikurmi kushishqa kawakuyanki. 

3<<Wiyayämar noqaman shayämuy. Niyanqaqta cäsuyämarqa allim 

kawakuyanki. Rey Davidta kuyar prometinqäta 

cumplirmi yanapayänaqpaq pactuta rurashun. Tsay pactutam imaypis 
cumplishaq. 

4<<Poderösu kanqäta maytsay nación runakuna musyayänanpaqmi rey 

Davidta churashkä. Nacionkunapa mandakuqnin y yachatsiqnin kananpaqmi 
churashkä. 

5Tsaynöllam qamkunapis mana reqiyanqayki nación runakunata 

qayatsiyanki. Mana reqiyäshuqniki runakunam qamkunaman cörrilla 
shayämunqa. Tsaynömi kanqa DIOSNIKIKUNA kar qamkunata yanapayaptiq. 
Noqam Israel runakunapa santu Diosnin kä>>. 

6Kawayanqaykiyaq DIOS YAYATA ashiyay. Llakipäyäshunqaykiyaq 

rugakuyay. 

7Jutsa rurayanqaykita dëjayay. Manakaqkunapaq yarpachakuyanqaykipa 

rantin DIOS YAYAMAN kutiyay. Diosnintsik karmi llakipäyäshunki. Paymi 
imaypis perdonayäshunki. 

8 DIOS YAYAM nin: <<Yarpaynïqa manam qamkunapa yarpaynikikunanötsu. 

Ruraynïkunapis manam qamkunapa ruraynikikunanötsu. 

9Kay patsapita mas altuchö ciëlu kanqannömi ruranqäkunapis qamkuna 

rurayanqaykipita mas alli. Yarpanqäkunapis qamkunapa yarpaynikikunapita 
mas allim. 

10<<Ciëlupita tamyamur y rashtamurpis manam altupa kutintsu. Tsaypa 

rantinmi allpata oqutsir murupakushqakuna alli wayunanpaq wiñatsimun. 
Tsaynöpam muruyänanpaqpis muru kan. Mikuyänanpaqpis mikuy kan. 

11Palabräpis tamyanömi kaykan. Mandamuptïmi imaypis munanqänö ruran. 

Manam manakaqllapaqtsu maymanpis chätsï. 

12<<Qamkunam maypa aywarpis kushishqa kawayanki. Jirkakunawan 

lömakunapis rikäyäshurnikim kushishqa cantayanqa. Llapan jachakunam 
rämankunata kushikur kuyutsiyanqa. 

13Kashakunapa rantinmi ciprés jachakunana wiñayämunqa. Shinwäkunapa 

rantinmi arrayán jachakuna wiñayämunqa. Tsaynöpam maytsaychöpis 
adorayämanqa. Tsaytaqa manam ni pipis qonqanqatsu>>. 

 

Isaías 56 
Pïmaytapis Dios Yaya salvananpaq kanqan 

1 DIOS YAYAM nin: <<Pöcu tiempullatanam qoriyäshayki. Salvayarnikim 

poderösu kanqäta musyatsiyäshayki. Tsaynö kaykaptinqa alli kaqllata 
rurayay. Munanqänöna imaypis kawakuyay. 

2Ninqäta cäsuq runaqa jamay junaqtam respitan. Ima jutsatapis manam 

rurannatsu. Tsay runam imaypis kushishqa kawakunqa>>. 

3 DIOS YAYA munanqannö kawaq runaqa jukläpita karpis ama yarpätsuntsu 

Dios Yaya kuyanqan runakunapita qarqunanpaq kanqanta. Eunucu karpis 
ama llakikur yarpätsuntsu tsurin mana kaptin mana wayuq jachanö kanqanta. 

4 DIOS YAYAM nin: <<Eunucu runapis jamay junaqkunata respitaptin, 

munanqänö kawaptin y pactu ruranqäta cumpliptinqa 

5wajïchö imaypis täkunanpaqmi chaskishaq. Paypa shutin churanqäqa 

tsuriyuq kanqanpitapis mas allim kanqa. Shutinta manam ni imaypis 
qonqayanqatsu. 

6<<Juklä runakunapis serviyämar kuyayämaptin, jamay junaqkunata 

respitayaptin y pactu ruranqäta cumpliyaptinqa 

7akranqä sagrädu lömamanmi pushashaq wajïchö kushishqa 

adorayämänanpaq. Noqapaq sacrificiukunata tsaychö waykayaptinmi 
chaskishaq. Wajïqa maytsay nación runakuna mañakayämänanpaqmi 
kanqa>>. 

8Witsikashqa kaykaq Israel runakunata qorimuq DIOS YAYAM nin: <<Israel 

runakunata qorimunqänöllam wakin runakunatapis qorimushaq>>. 

Mana alli mandakuqkunapa contran ninqan 

9¡Chucaru wätakuna y munti wätakuna, shayämuy! ¡Shamur runakunata 

mikuyay! 

10Autoridäkuna ni yachatsikuqkunapis manam tantiyatsiyantsu runakuna 

jutsa rurayta dëjayänanpaq. Paykunam qapranö kar imatapis musyayantsu. 
Llapanmi kayan mana waqyakuq allqunö. Qela karmi qoyay qoyay puñukurlla 
jitaräkuyan. 

11Mallaqashqa allqunömi imaypis kayan. Imatapis mana tantiyaq 

mitsikuqnömi kayan. Llapanpis mana allikunata rurarmi kawayan. Imatapis 
pägallapaqmi rurayan. 

12Paykunam niyan: <<¡Machanqantsikyaq vïnuta upyashun! ¡Kanannölla 

waraypis fiestakur teqllanqantsikyaq upyakushun!>> 

 

Isaías 57 

1Dios Yayata serviq alli runakuna wañuyaptin manam ni pipis llakikuntsu. 

Manana sufriyänanpaq Dios Yaya qorikunqanta manam ni pipis tantiyantsu. 

2Dios munanqannö kawaqkuna wañukurpis mananam ñakayanqanatsu. 

Ïdulukunata adoraqkunapa contran parlanqan 

3Dios Yayam nin: <<¡Jutsasapakuna, shumaq cäsukuyay! ¡Qamkunaqa brüja 

castam kaykäyanki! ¡Majanta mana respitar jukwan purikuqnömi ïdulukunata 
adorar Dios Yayata cäsuyankitsu! 

4¿Imanirtan cäsumaqkunata asipäyanki? ¿Imanirtan manakaqman churar 

yachapäyanki? ¿Imanirtan aqtupäyanki? ¡Qamkunam llullakuq y jutsasapa 
kayanki! 

5<<Qamkunam roble jacha chakinkunachö, rämasapa jachakuna 

chakinkunachö ïduluykikunata adorar warmikunawan kakuykäyanki. 
Tsaynöllam kallkikunachö y qaqakunachö sacrificiuta waykar 
wamraykikunatapis rupaykätsiyanki. 

6Qamkunapa diosnikikunam mayukuna kuchunchö qolluyta rumikunalla. 

Tsaykunachö suertikikuna kanqanta yarparmi vïnutapis wiñapuyanki. Tsaki 
mikuy ofrendakunatapis apayanki. Tsaynö rurayanqaykipita manam 
upällakümantsu. 

7<<Adulteriu jutsata ruraqnömi jatusaq jirkakunachö juk dioskunata 

adoraykäyanki. Tsay jirkakunamanmi witsäyanki sacrificiukunata 
waykayänaykipaq. 

8Punku waqtankunamanmi ïdulukunata churayanki. Noqata mana väliqman 

churayämarmi adulteriu jutsata ruraqnö tsay ïdulukunawan pactuta rurar 
adoraykäyanki. Qalapätu warmita rikäpaqnömi tsay ïdulukunata 
rikapaykäyanki. 

9<<Aceitita aparkurmi diosnikikuna Molocman cörriykäyanki. Maytsika 

perfümitam apaykäyanki. Mana reqiyanqayki ïdulukunata adorayta munarmi 
apayämunanpaq runakunatapis mandaykäyanki. Mayjina karumanpis 
chätsiyankim. 

10Ïdulukunata adorayänaykipaq maytsaypa aywarpis manakaqllapaq 

adorayanqaykita manam tantiyakuyankitsu. Pishiparpis mana ajayaypam 
sïguiyanki. 

11<<¿Ïduluykikunapita mantsakurku noqaman confiakayämunkinatsu? 

¿Ïduluykikunata respitarku qonqayämashkanki? ¿Unaypita mana 
parlapäyanqaqta yarparku respitayämankinatsu? 

12Kananmi imanö kawayanqaykitapis pïmayta musyatsishaq. Llapan 

rurayanqaykim manakaqllapaq kanqa. 

13Salvayäshunaykipaq qayaykachäyaptikipis ïduluykikuna manam 

salvayäshunkitsu. Peru tsaykunatam wayra llapanta apanqa. Juk 
pükayllachömi wayra ushakätsinqa. Peru noqaman creyikamuqkunam sïqa 
prometinqä nacionchö täkuyanqa. Paykunam sagrädu lömächö 
adorayämanqa>>. 

Israel runakunata salvanqan 

14Dios Yayam nin: <<Nänita shumaq arur pitsaqnö jutsaykikunata dëjayay. 

Kuyanqä runakuna noqaman kutiyämunanpaq nänita shumaq allitsayay>>. 

15Ciëluchö täkuq imayyaqpis kawaq santu Dios Yayam nin: <<Noqam 

janaq sagrädu patsachö täkü. Tsaynöllam jutsankunapita llakikuqkunawan 
kaykä. Paykuna mana llakikuyänanpaqmi animatsishaq. 

16Kuyanqä runakunata manam castigashaqnatsu. Paykunawanmi 

imayyaqpis rabyashqanatsu kaykäshaq. Imayyaqpis rabyashqalla kaptïqa 
llapan kamanqä runakunam ushakäyanman. 

17<<Kuyanqä runakuna jutsata rurayaptinmi rabyar juk tiempu castigarqä. 

Alläpa castigaykurmi paykunata dëjaskirqä. Peru tsaynö castigaykaptïpis 
mana cäsuyämarmi kikinkuna munayanqannö kawakuyashqa. 

18Tsaynö kawaykäyaptinpis cäsukuq kayänanpaqmi yanapashaq. Shumaq 

rikar yanapaptïmi llakishqa kawaqkunapis kushikuyanqa. 

19Kushishqa alabayämänanpaqmi yanapashaq. Karuchö y cercachö 

kaykaqkunamanmi willakatsishaq alli kawayta tariyänanpaq. Kuyanqä 
runakunatam yanapashaq. 

20<<Peru mana alli ruraq runakunam sïqa lamar laqchikaqnö kaykäyan. 

Mana päraypa laqchikar qetäwan y taqrawan putkaqnömi kayan. 

21Mana alli ruraq runakunaqa manam imaypis alli kawakuyanqatsu>>. Dios 

Yayam nin. 

 

Isaías 58 
Ayünu imanö kananpaq ninqan 

1Dios Yayam nimarqan: <<¡Mana mantsakur llapan kallpaykiwan 

qayaykachar willakuy! ¡Cornëta waqaqnöraq willakunqayki wiyakätsun! 
¡Jacobpita miraq kuyanqä runakuna jutsa rurayanqanta tantiyatsiy! 

2Paykunam cäsuyämayta munar waran waran ashiyäman. <Dios 

munanqannö kawashun> nirmi yanapanäpaq mañakayäman. Peru tsaynö 
karpis mandamientükunata cäsuq tukurllam kayan. Manam munanqänötsu 
kawayan. 

3Mana yanapaptïmi niyäman: <Ayunaptïpis ¿imanirtan mana 

wiyayämankitsu? Mallaqayta awantaykäyaptï ¿imanirtan cäsuyämankitsu?> 
<<Tsaynö niyämaptinmi nï: Qamkuna mana alli kawayaptikim 
ayunayaptikipis cäsuyaqtsu. Ayunayanqayki junaqpis rïcuyayta munarmi 
aruqnikikunata mana pägaypa arutsiyanki. 

4Ayunarpis piñanakurmi kaykäyanki. Tsaynöllam mana llakipänakur 

maqanakuykäyanki. Tsaynö kaykäyaptikiqa ayunar mañakayämaptikipis 
manam wiyayäshaykitsu. 



1399 

 

 
©  Wycliffe Bible Translators, Inc. 

  
 

 

5<<Qamkunam ayunar äjusyashqa jaranö aywapakashqa kaykäyanki. 

Tsaynöllam lütu llatapaykikuna shukushqa uchpa jananchö 
chacharaykäyanki. ¿Tsaynötsuraq munanqänö ayunay junaq kanman? 

6Noqa munanqänö ayunarqa manakaqta tumpar prësu qaykatsiyanqayki 

runata dëjayanki, runa majikikunata ama sufritsiyankitsu y alläpa 
arutsiyanqayki runakunata yüguta paskaqnö jamatsiyanki. 

7Tsaynöllam munä waktsakunata mikuynin qarayänaykita, wajinnaqkunata 

patsatsiyänaykita, llatapannaqkunata shukutsiyänaykita y runa majikikunata 
llakipäyänaykita. 

8<<Tsaynö kayaptikim patsa waraqnö qamkunapaq salvación kanqa. 

Kushishqa kawakuyänaykipaqmi yanapayäshayki. Allita ruraq kayanqaykim 
puntaykikunata aywanqa. Qepaykikunapitanam podernïwan imaykapitapis 
tsapäyäshayki. 

9Mañakayämaptikim alistapäyäshayki. Yanapayänaqpaq qayayämaptikim 

yanapayäshayki. <<Runa majikikunata amana sufritsiyaytsu ni 
ashayaynatsu. Pitapis llutallaqa amana tumpayaynatsu. 

10Mallaqaqkunata mikuynin qarayay. Llakikuqkunata kushikatsiyay. Tsaynö 

karqa tutapaychö atsikyaqnömi kayanki. Tutapäpukushqanö kayanqaykipis 
pullan junaqnömi atsikyanqa. 

11 NOQAM mitsikuqnö imaypis cuidayäshayki. Llapan wanayanqaykitam 

alistapäyäshayki. Kallpaykikuna kananpaqmi yanapayäshayki. Tsaymi alli 
parqushqa huertanö y imaypis mana tsakiq pukyunö kayanki. 

12Unay raqäkunatam perqar allitsayanki. Unay kaq cimientu jananman 

perqarmi yapay shäritsiyanki. Tsaymi niyäshunki: <Juchushqa perqakunata 
y wajikunata allitsaq maestrum kayan> >>. 

Jamay junaqpaq yachatsikunqan 

13<<Jamay junaqta respitayay. Tsay junaqqa ama imatapis rantiyaytsu ni 

rantikuyaytsu. Tsaypa rantin tantiyakuyay tsay junaq kushikuypaq kanqanta 
y akranqä sagrädu junaq kanqanta. Tsay junaqta respitar imaykatapis 
dëjaykur jamayay. Shonquykikuna yarpanqanta ama rurayaytsu. Mana 
allikunata ama parlayaytsu. 

14<<Tsaykunata cumplirmi kushishqa kawakuyanki. Pïmay 

respitayäshunaykipaqmi churayäshayki. Unay castaykikuna Jacobta 
entreganqä nacionchömi kushishqa täkuyanki>>. Kikin DIOS YAYAM tsaynö 
nishqa. 

 

Isaías 59 
Jutsa ruraq kanqantsik 

1Ama yarpäyaytsu salvayäshunaykipaq DIOS YAYA poderninnaq kanqanta. 

Payqa manam upatsu mañakuyanqaykita mana wiyayäshunaykipaq. 

2Tsaypa rantinmi jutsaykikuna imayka jatun perqanö paypita rakiyäshunki. 

Tsaymi jutsata rurayanqaykipita Diosnintsik rikäyäshunkinatsu. 
Mañakuyaptikipis manam wiyayäshunkitsu. 

3Wañutsikuq kayaptikim makikikunapis yawarllana kaykan. Dëduykikunam 

runa wañutsiq. Shimikikunapis alläpa llullakuqmi. Qalluykikunapis mana 
allikunallatam parlan. 

4Manam ni pipis allita rurananpaq yarpachakuntsu. Demandakuqpis manam 

rasun kaqtaqa parlantsu. Autoridäkunapis llullakuqkunatam mas creyiyan. 
Manam ni pipis rasun kaqtaqa parlantsu. Jutsaman umankuna 
churakashqam kayan. 

5Llikanta pachka awaqnö y culebrapa runtunta oqllaraqnömi kayan. Tsay 

runtukunata mikurmi wañun. Runtuta pakiptinmi culebrakuna yarqayämun. 

6Llatapata rurayänanpaq pachkapa llikan mana alli kanqannömi tsay 

runakunapa llapan rurayninkunapis mana alli. Paykunatam mana alli 
ruraykunalla gustan. 

7Tsaymi mana alli ruraykunallaman sas cörriyan. Jutsannaq runata 

wañutsiqmi cörrilla aywayan. Mana allikunata rurayänanllapaqmi imaypis 
yarparäyan. Maypa aywarpis mana allikunata rurarllam puriyan. 

8Alli kaway imanö kanqanta manam musyayantsu. Manam imatapis allita 

rurayantsu. Paykuna kawayanqannö kawarqa manam ni pipis alli kawayta 
tarinqatsu. 

9Tsaymi salvakuyta munarpis puëdintsiktsu. Runa majintsikwan alli 

kawaytapis manam tarintsiktsu. Atsikyayta shuyashqapis tutapayllam 
kaykan. Aktsichönö kawayta munarpis tutapaychönöllam kawaykantsik. 

10Perqata yatayllapa puriq qapranömi kantsik. Rikayta mana puëdir 

lamkayllapa puriqnömi kaykantsik. Pullan junaqpis paqaspa taprakar 
ishkiqnömi kaykantsik. Kawaykarpis wañushqanömi kaykantsik. 

11Alläpa llakikurmi ösunöraq qayaraykachaykantsik. Paluma waqaqnömi 

alläpa llakishqa waqaykantsik. Alli kawayta shuyashqapis manam 
chämuntsu. Salvakuyta munarpis manam salvakuntsiktsu. 

12Imaypis jutsata rurarmi Dios Yayata rabyatsintsik. Llapan ruranqantsikmi 

jutsayuq kanqantsikta willakun. Jutsantsikta dëjayta mana puëdirmi jutsayuq 
kanqantsikta musyantsik. 

13 DIOSNINTSIKTA manakaqman churarmi ninqankunata cäsuntsiktsu. Mana 

allikunata ruranapaq y runa majintsikta engañanallapaqmi willanakuntsik. 

14Juezkunapis alli ruraq runapa contranmi kayan. Allita rurananpaqqa 

manam ni pipis yarpannatsu. Rasuntanöraq parlarmi pïmaytapis creyitsiyan. 
Pïmaymi suwapunakurlla kawayan. 

15Llapanmi llullakuyan. Alli ruraq runakunatam carcelman qaykatsiyan. 

Tsayta rikarmi DIOS YAYA alläpa rabyan. 

16Mana allikunata rurayaptin pipis mana amatsaqta rikarmi Dios Yaya alläpa 

rabyan. Tsaymi ñakaqkunapa janan kikin Dios Yaya shärishqa. 

17Guërrachö tsapäkuna chilïquitam shukukushqa. Tsay chilïquim alli 

rurayninkuna. Tsaynöllam umanman cascu shukukunqan salvación kaykan. 
Runa majinkunata sufritsiqkunatam castigananpaq alläpa rabyar yarqushqa. 

18Mana alli ruraqkunatam rurayninkunapita castiganqa. Alläpa rabyarmi 

contrankunata jutsa rurayanqanman castiganqa. Lamar kuchun 
markakunachö täkuqkunatam castiganqa. 

19Castigananpaqmi mayu jeqaqnöraq Dios Yaya shamunqa. Tsaymi rupay 

yarqamunanpita rupay jeqananyaq DIOS YAYAPITA mantsakuyanqa. 

20 DIOS YAYAM nin: <<Juk salvakuqmi Siónman shamunqa. Jacobpita 

miraqkuna jutsankunata dëjayaptinmi llapanta salvanqa>>. 

21 DIOS YAYAM nin: <<Paykunawan pactuta rurarmi nishaq: <Qamkunawanmi 

imaypis Espïritü kanqa. Kay pactutam imaypis yarparäyanki. Manam imaypis 
qonqayankitsu. Tsurikikuna y willkaykikunapis manam qonqayanqatsu> >>. 

 

Isaías 60 
Mushuq Jerusalén kananpaq ninqan 

1 DIOS YAYAM nin: <<¡Shäriy, Jerusalén! Salvacionniki chämushqana 

kaykaptinqa ¡atsikyay! Podernïmi qamchö atsikyaykan. 

2Kay patsatam tutapay tsapashqa. Yanarraqmi nacionkunata qopishqa. Peru 

qammanmi sïqa patsa warämuqnö chämushaq. Poderösu kaynïwan 
yanapanqaqtam pïmay rikanqa. 

3Aktsinö kaptikim llapan nación runakuna qamman shayämunqa. Patsa 

waraqnö atsikyaptikim reykunapis shayämunqa. 

4<<Jerusalén, ichirkur maytsaypa rikachakuy. Maytsaypita runakunam 

qorikar shamuykäyan. Ollqu wamraykikunapis karupitam shamuykäyan. 
Warmi wamraykikunatapis marqashqam apaykäyämun. 

5Paykuna chaykayämuptinmi alläpa kushikunki. Shonquykipis kushikurmi 

atsikyarkunqa. <<Lamar kuchunchö täkuqkunapis mas chaniyuq 
kaqkunatam apayämunqa. Nacionninkunapa riquëzankunatam qampaq 
apayämunqa. 

6Madiánpita y Efapitam camëllunkunawan tröpay tröpay juntapuyäshunki. 

Qorita y inciensiuta aparkurmi Sabápitapis shayämunqa. Noqata 
alabayämarmi chäyämunqa. 

7Cedarchö üshakunatapis qampaqmi qatiyämunqa. 

Altarchö waykayänaykipaqmi Nebaiotchö carnërukunata qatiyämunqa. Tsay 
waykayanqaykim munanqänö kanqa. Maytsaypita imaykata apayämuptinmi 
templüpis kushikuypaq kanqa. 

8<<Pukutaynöraq büquikuna shamuqta y palumakuna puñunanman 

kutimuqnö runakuna kutiykämuqta rikay. 

9Tsay büquikunam karu nacionkunapita shamuykäyan. Tsay nacionkunachö 

täkuq runakunapis noqamanmi confiakayämun. Tarsispita jatusaq 
büquikunam puntankunata shamuykäyan. Karupitam wamraykikunata 
apaykäyämun. Qorita y yuraq qellaykunata aparkurmi shamuykäyan. Tsaynö 
shamuykäyan qamchö alläpa mantsakaypaq kaqkunata ruranqäpita 
adorayämänanpaqmi. Noqam Israel runakunapa santu DIOSNIN kä. 

10<<Alläpa rabyar castigashqa karpis kananqa llakipäshaykim. Juklä 

runakuna shamurmi marka murällaykikunatapis allitsayanqa. Mandaqnin 
reykunapis ninqaykitam rurayanqa. 

11Maytsay nacionkunapita riquëzankunata apayämunanpaqmi paqasta 

junaqtapis punkuyki kicharanqa. Reykunatapis qammanmi pushayämunqa. 

12Mayqan nación runakunapis ninqaykita mana cäsuyaptinqa jankatmi 

ushakätsiyanqa. 

13<<Líbanupitam allin kaq cipreskunata, pïnukunata y abëtu qerukunata 

templüta allitsayänanpaq apayämunqa. Tsaynöpam templü kuyakuypaq 
kanqa. 

14Sufritsiyäshuqniki runakunapa wamrankunam respitayäshurniki 

tsoqpakayämunqa. Manakaqman churayäshuqnikikunapis llapanmi 
qonqurpakayämunqa. Paykunam niyanqa DIOS YAYAPA markan kanqaykita. 
Tsaynömi niyanqa Israel runakunapa 
santu DIOSNIN täkunqan Sión kanqaykita. 

15<<Ñawpata dëjashqa y chikishqa karmi tsunya marka kashkanki. Tsaynö 

kashqa kaptikipis kuyakuypaq y kushishqa imayyaqpis kanaykipaqmi 
yanapashayki. 

16Llapan wananqaykikunatam maytsay nacionkunapita apayämunqa. 

Reykunapis llapan munanqaykitam alistapäyäshunki. Tsaynöpam musyanki 
noqa DIOSNIKI salvakuq kanqäta. Tsaynöllam musyanki Jacob confiakunqan 
poderösu Dios kar qamta tsapanqaqta. 

17<<Bendicionnïta churamurmi broncipa rantin qorita, fiërrupa rantin qellayta, 

qerupa rantin broncita y rumipa rantin fiërruta alistapäshayki. Qamchö 
täkuqkunam tranquïlu kawakuyanqa. Allillatam imaypis rurayanqa. 

18Qam kaqchöqa manam wañutsinakuy kanqanatsu. Nacionnikichö manana 

ushakätsinakurmi tranquïlu kawakuyanqa. Markapa yaykunan 
punkuykikunapa päsaq runakunapis kushishqam alabayämanqa. 

19<<Mananam wanankinatsu junaqpa rupayta ni paqaspa killatapis. 

Noqa DIOS YAYAM imayyaqpis aktsiki y salvaqniki kashaq. 

20Tsaymi rupaywan killa mana jeqaqnö imaypis qampaq kashaq. Noqa DIOS 

YAYAM imayyaqpis aktsiki kashaq. Qamta tsaynö cuidaptiqmi imaypis 
llakikunkitsu. 

21<<Qamchö täkuqkunam llapanpis alli ruraq runakunallana kayanqa. 

Qamchömi imayyaqpis paykuna täkuyanqa. Poderösu kanqäta pïmaypis 
musyayänanpaqmi plantanqäpita tseqllimuqnö kayanqa. 

22Juk ishkay kaykaqkunam waranqapa mirayanqa. Wallkaqlla kaykaqkunam 

poderösu nación tikrayanqa. Noqa DIOS YAYAM permïtishaq pöcu 
tiempullachö tsaynö kayänanpaq>>. 

 

Isaías 61 
Israel runakuna salvashqa kayänanpaq willakunqan 

1 DIOS YAYA akramashqa karmi Espïritunta noqaman kachamushqa. Paymi 

kachamashqa alli willakuyninta waktsakunata willakunäpaq, llakishqa 
kawaqkunata animatsinäpaq, juklä nacionman prësu aywaqkuna librina 
kayanqanta willakunäpaq y carcelchö qaykuraqkunapis yarqayämunanpaq 
kanqanta willakunäpaq. 

2Tsaynöllam DIOS YAYA mandamashqa pay salvananpaq kaq tiempu 

chämunqanta willakunäpaq, contrantsikkunata jutsankunapita 
castigananpaq kanqanta willakunäpaq y waqaqkunatapis shoqanäpaq. 

3 Siónchö llakishqa kaykaqkunatam shumaq tantiyatsir animatsishaq. Tsaymi 

umankunaman uchpata wiñäkuyanqanpa rantin corönatana shukukuyanqa, 
lütu llatapata shukukuyanqanpa rantin aceitiwanna llushikuyanqa y llakishqa 
kayanqanpa rantin kushishqana cantayanqa. Tsaynö kaptinmi DIOS 

YAYA plantanqan kuyakuypaq encina jachanö kayanqanta niyanqa. 
Tsaynöpam DIOS YAYATA pïmaypis alabayanqa. 

4Unay juchutsiyanqan wajikunapa raqäninkunatam allitsatsiyanqa. 

Markakuna jankat ushakashqa kaptinpis yapaymi shäritsiyanqa. 

5Kuyanqä runakuna, wätaykikunatapis juklä runakunam mitsipäyäshunki. 

Chakraykikunachö arurmi üva plantayanqaykitapis cuidäsiyäshunki. 

6Tsaynöllam DIOS YAYAPA sacerdötinkuna kayanqaykita niyäshunki. 

Diosnintsikta serviq kayanqaykitam parlayanqa. Juklä nación runakunapa 
riquëzankunawanmi quëdayanki. Alläpa chaniyuq adornunkunata 
shukukurmi kushikuyanki. 

7Ñawpata alläpa penqakuyman y manakaqman churayäshuqnikikunapis 

respitayäshurnikim favornikikunana parlayanqa. Atska riquëzata chaskirmi 
nacionnikikunachö imayyaqpis kushishqa kawakuyanki. 

8 DIOS YAYAM nin: <<Allita rurar kawaq runatam kuyä. Peru suwakuqta y 

mana alli ruraqkunatam sïqa chikï. Tsaymi alli kawakuyänaykipaq 
yanapayäshayki. Qamkunawanmi pactuta rurashaq imayyaqpis 
yanapayänaqpaq. 

9Qampita miraqkunam maytsay nacionchö y markakunachöpis reqishqa 

kayanqa. Qamkunata yanapayanqaqtam pïmaypis musyayanqa>>. 

10 DIOS YAYA yanapamaptinmi kushikuypita shonqüpis atsikyarkun. Paymi 

salvación llatapata shukutsimashqa. Kuyakuypaq llatapänömi alli 
ruraykunapis kaykan. Casarananpaq shumaq llatapashqa jövinnömi kaykä. 
Casaraq jipash kuyakuypaq llatapan shukushqanömi kaykä. 

11Maytsay nacionchöpis allillatana rurar payta alabayänanpaqmi DIOS 

YAYA permïtinqa. Qewata jeqatsimuqnö y huertachö plantata 
tseqllitsimuqnömi salvacionta chätsimunqa. 

 

Isaías 62 
Jerusalénta salvananpaq ninqan 

1Jerusalén, llakiykarnikiqa manam upälla kämantsu. Dios Yaya munanqannö 

kawakunqaykiyaq y contraykikunapita salvashunqaykiyaq willashayki. 
Salvashqana karmi patsa waraptin rupay atsikyaqnöraq kanki. 

2Allina kawakunqaykitam maytsay nación runakuna musyayanqa. Llapan 

reykunam poderösu kanqaykita rikäyanqa. Kikin DIOS YAYAM mushuq shutiki 
churamunqa. 

3Rey shukuranqan corönanömi DIOS YAYAPA poderninchö kanki. 

4<<Dëjashqa>> niyäshunqaykipa rantinmi <<DIOS YAYA kuyanqan>> 

niyäshunkina. Tsaynöllam <<ushakashqa marka>> niyäshunqaykipa rantin 
<<Dios Yayapa warmin>> niyäshunki. 

5Jipashwan jöven churakanqannömi Dios Yayapis qamwan churakanqa. 

Warminwan ollqun kushishqa kawanqannömi Dios Yayapis qamwan 
kushishqa kanqa. 

6Jerusalén, murällaykikuna jananmanmi rikachakuqkunata churashkä. 

Paykunam paqaspa junaqpapis mana päraypa Dios Yayata mañakuyanqa. 
DIOS YAYATA rugakuqkuna, ama upälla kayaytsu. 

7Jerusalénta allitsar ushayanqanyaq Dios Yayata rugakuyay. Maytsaychöpis 

runakuna Jerusalénta respitayanqanyaq Dios Yayata mañakuyay. 

8 DIOS YAYA poderösu karmi jurar Jerusalén markata nirqan: <<Chikishuqniki 

runakuna trïguykita apayänanta mananam dëjashaqnatsu. Sufrir ruranqayki 
vïnuykita juklä runakuna upyayänanpaqpis manam permïtishaqnatsu. 

9Tsaypa rantinmi qorinqayki mikuyta kikiki mikur alabamanki. Üvaykipita 

ruranqayki vïnuykitapis kikikim sagrädu templüpa patiunchö upyanki>>. 

10¡Marka punkukunapa yarquyay! ¡Runakuna shayämunanpaq nänita 

allitsayay! ¡Nänichö rumikunatapis jitariyay! ¡Llapan nación runakuna 
yaykayämunanpaq señalta jawiyay! 

11Maytsayman willakatsirmi DIOS YAYA nirqan: <<Salvaqnin chämunanpaqna 

kaykanqanta Sión runakunata willayay. Chaykamurmi alli kawayman 
churanqa>>. 

12Kuyanqan runankunapaqmi <<santum kayan>> niyanqa. <<DIOS 

YAYA salvanqan runakunam kayan>> niyanqa. <<Jerusalénmi täkuy munay 
marka>> niyanqa. <<Dios Yaya ni imaypis mana dëjanqan markam>> 
niyanqa. 

 

Isaías 63 
Contrankunata Dios Yaya ushakätsinqan 

1Edomchö Bosra markapita ¿pitan shamuykan? ¿Pitan puka llatapan 

shukushqa poderösu shamuykan? <<Noqa Dios Yayam shamuykä. Noqam 
salvayänaqpaq willakuykä. Salvayänaqpaqmi poderösu kä>>. 

2¿Imanirtan üva jaruq runapa llatapannö llatapayki pukayashqa? 

3<<Üvata jaruqnömi conträkunata kikillä ushakätsishkä. Manam ni pipis 

yanapamashqatsu. Alläpa rabyashqa jaruqnömi jankat ushakätsishkä. 
Tsaymi yawarnin pilchipämaptin llatapäpis yawarllana. 

4Tsaynö ushakätsinäpaqmi unaypitana yarparqä. Höra chämushqanam 

kuyanqä runakunata salvanäpaq. 

5Waklä kayläpa rikachakurpis manam ni pita yanapamänanpaq rikarqätsu. 

Pipis mana kaptinmi mantsakarqä. Alläpa rabyarmi conträkunata kikillä 
ushakätsishkä. 

6Rabyarmi markakunata ushakätsishkä. Alläpa rabyarmi mana llakipaypa 

castigashkä. Yakutanöraqmi yawarninkunatapis jichashkä>>. 

Israel runakunata Dios Yaya llakipanqan 

7 DIOS YAYA kuyakuq kanqantam imaypis willakushaq. Noqantsik rayku 

imaykata ruranqanpitam DIOS YAYATA agradëcikü. Llakipäkuq kayninwanmi 
Israel runakuna kashqa imaypis yanapamantsik. 

8Unay castantsikkunapaqmi Dios Yaya nirqan: <<Paykunam kuyanqä 

runakuna kayan. Wamräkuna karmi imaypis cäsuyämanqa>>. Tsaynö nirmi 
imaykapita salvarqan. 

9Paykuna ñakayaptinmi Dios Yayapa shonqunpis alläpa llakikurqan. 

Sufriyanqanpitam kikin salvarqan. Alläpa llakipäkuq kayninwanmi 
marqakurkur apaqnö imaypis yanaparqan. 

10Peru tsaynö yanapaykaptinpis Dios Yayata mana cäsurmi Espíritu 

Santunta alläpa llakikatsiyarqan. Tsaymi Dios Yaya rabyar paykunapa 
contran kar mana llakipaypa castigarqan. 

11Tsaynö castigaptinmi yarpäyarqan Moisés kawanqan witsay Dios Yaya 

imanö salvanqanta. Tsaymi niyarqan: <<¿Maytan Dios Yaya? Paymi 
mitsikuqtanö Moisésta churarqan castantsikkunata cuidananpaq. Kuyanqan 
runakuna kayaptinmi lamarpa päsatsimurqan. Dios Yayapa Santu 
Espïritunmi Moisésta yanaparqan. Kananqa ¿maychötan Dios Yaya kaykan? 

12Paymi poderösu kayninwan Moisésta pushamurqan. Lamartam 

poderninwan ishkayman rakirqan. Tsaynö ruranqanta manam ni imaypis 
qonqashuntsu. 

13Feyu nänipa bestiata päsatsiqnömi kuyanqan runankunata lamarpa 

päsatsimurqan. 

14Alli qewaman wätakunata qatiqnömi DIOS YAYAPA Espïritun alli 

kawakuyänanpaq yanaparqan. Kuyanqan runankunata tsaynö 
pushamuptinmi Dios Yaya alläpa poderösu kanqanta pïmaypis 
musyayarqan>>. 

Yanapananpaq Dios Yayata mañakunqan 

15Dios Yaya, chipakyaykaq sagrädu ciëluchö täkunqaykipita rikaykallämuy. 

Alläpa kuyakuq poderösu kaykar ¿imanirtan yanapayämankitsu? ¿Imanirtan 
shonquyki chukruyashqa? Llakipäkuq kayniki ¿ushakashqaku? ¿Jankatku 
qonqayämashkanki? 

16Peru Abrahampis y Jacobpis castan kayanqäta nëgayämaptinpis qammi 

taytäkuna kanki. Unaypitanam salvayämaqnï kanki. 

17 DIOS YAYA, ¿imanirtan mana allikunata rurayänäpaq dëjayämashkanki? 

¿Imanirtan qampita mana mantsakuyänäpaq shonqükunata 
chukruyätsishkanki? Serviyäshuqniki wamraykikuna kaykäyaptïqa 
llakipaykayällämay. 



1407 

 

 
©  Wycliffe Bible Translators, Inc. 

  
 

 

18Kuyanqayki santu runakuna kaykarpis wallka watallam entregayämanqayki 

nacionchö täkuyashkä. Mana respitarmi templuykimanpis conträkuna lluta 
yaykuyashqa. 

19Tsaymi imaypis mana kaqnö ni shutikitapis mana parlaqnö kaykäyä. 

 

Isaías 64 

1 (63.19b) ¡Imanöllaraq ciëluta kichaskir urämunkiman! Urämuptikim 

jirkakunapis alläpa tsuktsukyäyanman. 

2 (1) Kasha muntikunata nina rupar ushanqannö y manka timpunqannömi 

shamuptiki nacionkunapis tsuktsukyäyanman. Poderösu kanqaykitam 
contraykikunapis tantiyayanman. 

3 (2) Unay urämurmi alläpa mantsakaypaq kaqkunata rurarqayki. Tsaynö 

ruraptikim jirkakunapis alläpa tsuktsukyäyarqan. 

4 (3) Manam ni pipis wiyashqatsu ni rikashqatsu qamnö poderösu kanqanta. 

Qamman confiakamuqkuna raykum mantsakaypaq kaqkunata ruranki. 

5 (4) Munanqaykinö kushishqa kawaqkunatam yanapanki. Peru tsaynö 

kaykaptinpis manam munanqaykinötsu kawayä. Unaypitam kananyaqpis 
jutsata rurayaptï alläpa rabyakunki. Tsaynölla kawarqa ¿imanöraq 
salvakuyäman? 

6 (5) Noqakunam taqranö melanaypaq kayä. Allita rurayanqäpis warmipa 

costumbrinwan taqrashqanömi kaykan. Llapämi jachapa rapran qarwatar 
ushakaqnö ushakäyä. Wayra apaqnömi mana alli yarpaynïkuna jutsaman 
apayäman. 

7 (6) Manam ni pipis qamman mañakayämuntsu ni confiakayämuntsu. Tsaymi 

noqakunapita tsinkakushkanki. Jutsa ruraq kayaptïmi dëjayämashkanki. 

8 (7) DIOS YAYA, imanö kashqa kayaptïpis qammi Taytäkuna kanki. 

Noqakunam mitunölla kayä. Qamnam manka ruraqnö kanki. Llapäpis makiki 
ruranqallanmi kayä. 

9 (8) DIOS YAYA, alläpa amana piñakuykuynatsu. Jutsa rurayanqätapis amana 

yarpaykuynatsu. Kuyanqayki runakuna kaykäyaptïqa llakipaykayällämay. 

10 (9) Santu markaykikunata ushakätsiyaptinmi tsunyaraykanllana. 

Sión lömata ushakätsir tsunyätsiyaptinmi Jerusalén markapis raqällana 
tikrashqa. 

11 (10) Unay castäkuna adorayäshunqayki kuyakuypaq templuykitapis 

jankatmi waykayashqa. Mas kuyakuypaq kaqkunatapis llapantam 
ushakätsiyashqa. 

12 (11) DIOS YAYA, tsaynö rurayanqanta rikaykar ¿manatsuraq paykunata 

castigankiman? ¿Manatsuraq yanapayämankiman? ¿Tsaynöllatsuraq 
imaypis castigayämanki? 

 

Isaías 65 
Mana cäsukuqkunata castigananpaq ninqan 

1Dios Yayam nin: <<Mana mañakamaqkunatam yanapashkä. 

Mana ashimaqkunatam parlapashkä. Mana rugakamaqkunatam nishkä: 
<¡Yanapayänaqpaqmi kaychö kaykä!> 

2Mana cäsumaq runakunamanmi waran waran rikräta makyarashkä. Tsaynö 

kaykaptïpis kikinkuna munayanqannöllam llutankunata rurar kawaykäyan. 

3Rikänächö mana alli ruraykunata mana dëjarmi alläpa rabyatsiyäman. 

Ïdulukunapaq sacrificiutam huertakunachö rupatsiyan. Tikawan 
perqashqa altarkunachömi ïdulukunapaq inciensiuta qoshnïtsiyan. 

4Wañushqakunapa almankunata tapukurmi panteonkunachö waraypa 

jamaräyan. Kuchi aytsatam mikuyan. Mana mikuna wätakunapa aytsantam 
calduyan. 

5<<Tsaynö ruraykarmi runa majinkunata niyan: <¡Qamkunapita 

mas santum kayä! ¡Ama witipäyämaytsu! ¡Ama yatayämaytsu!> <<Utsuta 
waykayaptin qoskiqnömi tsay runakuna jutsata rurarnin rabyatsiyäman. Mana 
upiypa nina rupaqnömi mana dëjaypa llutankunata ruraykäyan. 

6Paykuna llapan jutsa rurayanqanmi librüchö qellqashqa kaykan. Mana 

castigarqa manam dëjashaqtsu. Llutankunata rurayanqanpitam alli cösa 
castigashaq. 

7Unay castankunanöllam jirkakunachö ïdulukunapaq inciensiuta 

qoshnïtsiyan. Lömakunachö ïdulukunata adorarmi rabyatsiyäman. Tsaymi 
kikinkunapa jutsankunapita y unay castankunapa jutsankunapita 
castigashaq. Según jutsa rurayanqanmanmi castigashaq>>. DIOS 

YAYAM tsaynö nin. 

Serviqninkunata salvananpaq ninqan 

8 DIOS YAYAM nin: <<Juk sartallatapis alli üvata tariykurmi kushishqa niyan: 

<Kay üvaqa wayuykanraqmi. Ama mutushuntsu>. Runakuna niyanqannöllam 
noqapis jutsa ruraqkunata ushakätsirpis servimaqnïkunata llakipäshaq. 

9Tsaymi nacionnïchö täkuyänanpaq Israel runakunapita y Judá runakunapita 

akrashaq. Tsay akranqä runakunapa posesionninkunam kay nación kanqa. 
Serviqnïkuna karmi kaychö täkuyanqa. 

10Noqaman confiakamuq runakunapa üshankuna mitsikuyänanmi Sarón 

pampapis kanqa. Acor Pampachöpis paykunapa wäkankunam pärayanqa. 

11<<Peru wakikim sïqa dëjayämashkanki. Sagrädu jirkätapis mananam 

cäsuyankinatsu. <Suertita taritsikuq diospaq> nirmi ïdulukunapaq 
mikuykunatapis churaykäyanki. <Alli destïnuta taritsikuq diospaq> nirmi 
vïnutapis wiñapuykäyanki. 

12Tsaynö rurayanqaykipitam espädawan wañutsiyäshunaykipaq 

destinayäshayki. Qayayaptiqpis manam wiyayämashkankitsu. 
Parlapäyaptiqpis manam cäsuyämashkankitsu. Qamkunam mana munanqä 
y mana gustämanqan kaqkunata ruraykäyanki>>. 

13Tsaymi DIOS YAYA nin: <<Servimaqnïkunam pacha junta mikuyanqa. Peru 

qamkunam sïqa mallaqäyanki. Servimaqnïkuna upyayänanpaqmi yaku 
kanqa. Peru qamkunam sïqa ankakayparaq yakunäyanki. Servimaqnïkunam 
kushishqa kawakuyanqa. Peru qamkunam sïqa penqakuychö kayanki. 

14Servimaqnïkunam llapan shonqunkunawan kushikur cantayanqa. Peru 

qamkunam sïqa shonqu nanaywan alläpa waqayanki. 

15<<Qamkunatam kikï wañutsiyäshayki. Tsaymi pipis rabyatsiqninta 

maldicionar ninqa: <Israel runakunatanömi qamtapis ushakätsishunki>. Peru 
servimaqnïkunapaqmi sïqa mushuq shutin churashaq. 

16Tsay witsay pipis bendicionta churaq kaqqa shutïchömi bendicionta 

churanqa. Tsaynöllam pipis juraq kaqqa shutïchö juranqa. Unay 
ñakayanqankunatam qonqayanqa. Jutsankunapita castiganqätapis 
mananam yarpäyanqanatsu>>. 

Ciëlupis y kay patsapis mushuq kananpaq ninqan 

17<<Ciëluta y patsatapis mushuqtanam kamashaq. Llapanpis mushuqna 

kaptinmi unay päsanqankunata pipis yarpanqanatsu. 

18Tsaynö kananpaq kaykaptinqa ¡kushikuyay! Kushikuypaq kananpaqmi 

mushuq Jerusalénta kamashaq. Tsaychö täkuqkunam imayyaqpis kushishqa 
kawakuyanqa. 

19Mushuq Jerusalénta rikarmi kikïpis kushikushaq. Kuyanqä runakuna 

tsaychö täkuqta rikarmi alläpa kushikushaq. Tsaychöqa manam imaypis 
waqayanqanatsu ni llakikuyanqanatsu. 

20<<Wamrakunapis yuriyanqanpita juk ishkay junaqllata mananam 

wañuyanqanatsu. Awkinkunapis alläpa awkinyäyanqanyaqmi kawayanqa. 
Pachak (100) watayuq wañuqkunapis jövinllaraq wañuqnömi kayanqa. 
Manaraq pachak wataman char wañuqkunapaqmi niyanqa: <Maldicionädu 
karmi wañun>. 

21<<Wajinkuna ruraskirmi kuyanqä runakuna tsaychö täkuyanqa. Üvata 

plantarmi wayuyninta mikur kawayanqa. 

22Waji rurayanqanchömi juk runakunanatsu täkuyanqa, sinöqa kikinkunanam 

täkuyanqa. Üva plantayanqantapis manam juk runakunatsu pallar apayanqa, 
sinöqa kikinkunam pallayanqa. Jachakuna atska wata kanqannömi kuyanqä 
runakunapis atska wata kawayanqa. Arukuyanqanwanmi akranqä runakuna 
kushishqa kawakuyanqa. 

23Manakaqllapaqqa manam aruyanqatsu. Wamrankunapis mananam 

wañuyanqanatsu. Tsaynömi kayanqa bendicionnïta chaskiq runakunapita 
miraq kar. Paykunapita miraqkunapis tsaynöllam bendicionnïta chaskiyanqa. 

24<<Manaraqpis mañakayämaptinmi yanapashaq. Manaraq rugakayämayta 

ushayaptinmi änishaq. 

25Üshawan atuqpis paqtam qewata mikuyanqa. Leonpis törunömi qewata 

mikunqa. Peru culebram sïqa maldicionädu kar allpata mikurlla kawanqa. 
Sagrädu lömächö manam ni pipis mana allikunata rurayanqanatsu>>. DIOS 

YAYAM tsaynö nin. 

 

Isaías 66 
Dios Yayata mana respitaqkuna imanö kayänanpaq kanqan 

1 DIOS YAYAM nin: <<Ciëlum trönü. Patsam chakï jarukunan. Tsaynö 

kaykaptinqa ¿maychöraq wajï shäritsiyankiman? ¿Maychöraq 
jamaykunäpaq ruratsiyankiman? 

2Kikïmi ciëluta y patsatapis kamashkä. Kamashqa kaptïmi llapan tsaykunapis 

kaykan. Noqa DIOS YAYAM nï. <<Noqam qollmi shonqukunata llakipar 
yanapä. Paykunam jutsata rurar alläpa llakikuyan. Ninqäkunata wiyarmi 
mantsakur cumpliyan. 

3Peru wakin kaq runakunam sïqa jutsa rurayta mana dëjar kikinkuna 

munayanqannö kawayan. Tsaymi noqapaq töruta waykayanqanpis runa 
majinta wañutsiyanqannö melanaypaq kaykan. 
Üshata altarchö waykayanqanpis allqu pishtashqanömi kaykan. Tsaki mikuy 
ofrendankunata apayämunqanpis kuchipa yawarnin wiñashqanömi kaykan. 
Adorayämar inciensiuta qoshnïtsiyanqanmi ïdulukunapaq 
qoshnïtsiyanqannö kaykan. 

4Paykunatam mas mantsaypaq desgraciakunawan castigashaq. 

Qayaykaptïpis manam contestayämashqatsu. Willakuptïpis manam 
chaskiyashqatsu. Rikaykaptïmi jutsata rurayashqa. Mana munanqäkunatam 
rurayashqa>>. 

5 DIOS YAYATA cäsuqkuna, kanan niyäshunqaykita shumaq tantiyakuyay. 

Paymi niyäshunki: <<Noqaman confiakayämunqaykipitam wakin kaq marka 
majikikuna chikiyäshunki. Tsaymi asipar niyäshunki: <Kushishqa 
kawayanqaykita rikäyänaqpaq mä kanan DIOS YAYA yanapayäshuy>. 



1411 

 

 
©  Wycliffe Bible Translators, Inc. 

  
 

 

Tsaynö nir manakaqman churayäshunqaykipitam kikinkuna penqakur 
umpuräyanqa. 

6Contraykikuna kayanqanpitam mana llakipar castigashaq. Markapita y 

templupitapis tsay runakuna qayaraykachäyanqanmi wiyakämunqa>>. 

Mushuq Jerusalén kananpaq ninqan 

7<<Qeshyaq warmipis manaraq höranchömi qeshyakushqa. 

Qeshyakunanpaq manaraq tsaripukurmi ollqu wamrata qeshyakushqa. 

8¿Pillaqa wiyashqatsuraq imayllapis tsaynö kanqanta? ¿Pillaqa 

rikashqatsuraq imayllapis tsaynö päsanqanta? ¿Juk junaqllachö runakuna 
miranmantsuraq juk nación kayanqanyaq? ¿Juk yuriyllachö 
yuriyanmantsuraq juk nación junta? Tsaynö kaptinpis Siónmi sïqa nanakur 
tsaripukunqan höra atska wamrakunata qeshyakunqa. 

9Mirayänanpaq kamaykarqa ¿manatsuraq qeshyakuyänanpaqpis 

yanapashaq? Wamrayuq kayänanpaq kamaykarqa ¿wamra yurinanta 
amatsämantsuraq? Noqa DIOSNIKIKUNAM tsaynö nï. 

10<<¡Jerusalénta kuyaqkuna, Jerusalénwan kushikuyay! ¡Jerusalénpaq 

waqaqkuna, llapayki kushikuyay! 

11Jerusalénmi imayka mamaykinö pachayki junta alli allillata qarashunki. 

Wamra chuchur kushikunqannömi tranquïlu kawakur kushikuyanki>>. 

12 DIOS YAYAM nin: <<Noqa yanapaptïmi Jerusalénchö imaypis tranquïlu 

kawakuy kanqa. Maytsay nacionkunam mayu jeqaqnöraq riquëzankunata 
apayämunqa. Jerusalén marka mamaykinö karmi alli allillata qarashurniki 
marqaräshunki. Millqaninman jamaykatsishurnikim alläpa kuyashunki. 

13Wawanta maman shoqaqnömi qamkunatapis Jerusalénchö 

shoqayäshayki>>. 

14Tsayta rikarmi alläpa kushikuyanki. Tamya witsay qewa lloqllunqannöraqmi 

qamkunapis tsaychö täkur sänu kawakuyanki. Serviqninkunatam DIOS 

YAYA tsaychö yanapanqa. Peru chikiqninkunatam sïqa rabyar castiganqa. 

15<<Lunyaykaq nina rurinchömi DIOS YAYA shamunqa. Carrëtankunapis 

shukukuynöraqmi shayämunqa. Tsaynö shamunqa alläpa rabyar runakunata 
ninawan castigananpaqmi. 

16Ninawan y espädawan castigarmi llapan runakunata DIOS YAYA juzganqa. 

Tsaynö castigaptinmi atskaq runakuna wañuyanqa>>. 

17 DIOS YAYAM nin: <<Wakikim alli armakuskir ïdulukunata adorayänaykipaq 

llallinakurraq huertakunaman aywayanki. Tsaynöllam kuchi aytsata, ukush 
aytsata y mana mikuna kaq wätapa aytsantapis mikuykäyanki. Tsaynö 
kayanqaykipitam llapayki ushakäyanki. 

Karu nacionkunachö willakuyänanpaq ninqan 

18<<Noqam musyä imata rurayanqaykitapis y imata yarpäyanqaykitapis. 

Tsaymi tiempu chämunqana llapan nación runakuna ima idiömata 
parlayaptinpis juk patsallaman qorimunäpaq. Paykuna shamurmi poderösu 
kanqäta rikäyämanqa. 

19Poderösu kanqäta rikäyänanpaqmi tsaychö señalta rurashaq. <<Kawaykar 

quëdaqkunatam juklä nacionkunaman kachashaq. Tsaymi chäyanqa 
Tarsisman, Libiaman y Lidiaman. Lidia nacionchö täkuqkunam flëchawan 
flëchayta alli yachayan. Tsaynöllam chäyanqa Tubalman y Javánman. 
Wakintanam kachashaq lamar kuchunchö karu nacionkunaman. Tsay 
nacionkunachö täkuq runakunaqa manam ni imaypis wiyayashqatsu 
noqapaq parlaqta ni rikäyashqatsu poderösu kanqäta. Tsay 
nacionkunachömi poderösu salvakuq kanqäta willakuyanqa. 

20<<Kachanqä runakunam noqapaq ofrendata apamuqnö Israel majinkunata 

maytsaypita pushayämunqa. Tsaymi bestiankunawan, carrëtankunawan, 
andasninkunawan, mulankunawan y camëllunkunawanpis shayämunqa. 
Sagrädu lömächö Jerusalénmanmi chätsiyämunqa. Limpiu 
puyñukunawan tsaki mikuy ofrendata templüman apamuqnömi 
apayämunqa. Noqa DIOS YAYAM nï. 

21<<Paykunapitam wakinta akrashaq sacerdötikuna 

y levitakuna kayänanpaq. Noqa DIOS YAYAM nï>>. 

Diosta adoraqkuna y contran shäriqkuna imanö kayänanpaq ninqan 

22Mastam DIOS YAYA nin: <<Apellïduykita apayänanpaqmi qamkunapita 

miraqkuna imaypis kayanqa. Mushuq ciëluwan mushuq patsa imaypis 
kananpaq kanqannömi paykunapis mana ushakaypa kayanqa. 

23Cada llullu killachö y cada jamay junaqchömi llapan runakuna templüman 

shamur adorayämanqa. Noqa DIOS YAYAM nï. 

24<<Templupita yarqurmi conträ shäriq runakunapa ayankuna 

mashtaraykaqta rikäyanqa. Tsay ayakunata mikuq kurukuna manam 
wañuyanqatsu. Tsaynöllam tsay ayakunata rupaq ninapis 
wañunqatsu. Tsayta rikarmi pïmaypis mantsakäyanqa>>. 

Jeremías 
Jeremías 1 

1Kaychömi qellqashqa kaykan Hilcíaspa tsurin Jeremías willakunqan. 

Jeremíasqa sacerdöti castam karqan. Paymi Benjamín partichö Anatot 
markapita karqan. 

2Amónpa tsurin Josías chunka kimsa watana Judá nacionpa mandakuqnin 

rey kaykaptinmi Jeremíasta DIOS YAYA revelarqan willakuyninta 
willakunanpaq. 

3Tsaynöllam Josíaspa tsurin Joacim Judá nacionpa mandakuqnin rey 

kanqan witsaypis Jeremíasta Dios Yaya revelarqan. Tsaypitanam atska kuti 
revelarqan Josíaspa jukaq tsurin Sedequías chunka juk wata Judá nacionpa 
mandakuqnin rey kanqan witsaypis. Tsay watam pitsqa kaq killachö juklä 
nacionpita soldädukuna shamur rey Sedequíasta y Jerusalénchö täkuq 
runakunata prësu apayarqan. 

Willakunanpaq Jeremíasta Dios Yaya revelanqan 

4 DIOS YAYAM nimarqan: 

5<<Mamaykipa pachanchö manaraq kamarnikim reqirqaq. Tsaynöllam 

manaraq yuriptiki akrarqaq maytsay nación runakunapaq profëta 
kanaykipaq>>. 

6Tsaynö nimaptinmi nirqä: <<¡Ay, DIOS YAYA! Noqaqa jövinllaraq karmi 

parlaytapis yachätsu>>. 

7Peru DIOS YAYAM nimarqan: <<Jövinllaraq kanqaykiwan ama tsapakuytsu. 

Maytsaypapis mandanqaqman aywarmi llapan ninqaqkunata willakunki. 

8Imayka peligrupitapis salvanaqpaqmi qamwan kaykäshaq. Ama pipitapis 

mantsakuytsu>>. Tsaynömi DIOS YAYA nimarqan. 

9Tsaypitanam shimïta yataykamur DIOS YAYA nimarqan: <<Noqam 

willakuynïta shimikiman churashkä. 

10Kanan junaqmi qamta churaq maytsay markakunachö y nacionkunachö 

ima päsananpaq kanqanta willakunaykipaq. Willakunqaykinöllam wakin kaq 
nacionkuna ushakäyanqa y wakin kaq nacionkuna mas poderyuq 
tikrayanqa>>. 

11 DIOS YAYANAM tapumarqan: <<Jeremías, ¿imatatan rikaykanki?>> Tsaymi 

nirqä: <<Taytay, almendru jachapa rämantam rikaykä>>. 

12 DIOS YAYANAM nimarqan: <<Awmi, almendru jacham kaykan. Tsaynöllam 

noqapis alcäbu kaykäshaq imata willakunaykipaqpis ninqallaqta 
willakunqaykita cumplinäpaq>>. 

13Yapaymi DIOS YAYA nimarqan: <<Kananqa ¿imatatan rikaykanki?>> 

Tsaymi nirqä: <<Norti kaqlächö manka timpur chasuykaqtam rikaykä>>. 

14 DIOS YAYAM nimarqan: <<Tsay rikanqaykinöllam norti kaqläpita 

mantsakaypaq ñakaykuna kay nacionchö täkuq runakunaman shamunqa. 

15Noqa DIOS YAYAM nï: Norti kaqlä nacionkunachö täkuq runakunatam 

qayamushaq. Paykuna shamurmi Jerusalén yaykuna punkukunaman 
trönunkunata churayanqa. Markapa murällanta juchuskatsirmi atacaq 
yaykuyanqa. Tsaynöllam Judá nacionchö wakin kaq markakunatapis 
atacayanqa. 

16<<Tsay markakunachö täkuq runakunapa jutsankunapitam tsaynö 

castigashaq. Paykunam qonqaskayämar juklä nación runakuna adorayanqan 
dioskunapaq inciensiuta qoshnïtsiyan. Tsaynöllam kikinkuna rurayanqan 
ïdulukunata adorayan. 

Jeremías willakunanpaq Dios Yaya ninqan 

17<<Jeremías, tsay runakunaman aywar llapan ninqaqta mana mantsakur 

willay. Paykunapita ama mantsakuytsu. Mantsakuptikiqa paykunapa 
puntankunachömi mas peor mantsakätsishayki. 

18<<Qamtam churaq alli corralashqa markanö, fiërru paradornö y broncipita 

perqanö kay nacionchö kanaykipaq. Tsaymi mana mantsakur willanki Judá 
nacionpa mandakuqnin reykunata, autoridäninkunata, sacerdötinkunata y 
pïmay runakunatapis. 

19Noqam qamwan kaykäshaq imayka peligrupitapis tsapänaqpaq. Tsaymi 

paykuna contrayki shärirpis venciyäshunkitsu. Noqa DIOS YAYAM nï>>. 

 

Jeremías 2 
Egiptupita jipimunqanta Israel runakunata Dios Yaya yarpätsinqan 

1 DIOS YAYAM nimarqan: 

2<<Jerusalénchö täkuq runakunaman aywar ninqaqta willay: Jipash kar 

cäsumanqaykitam yarpä. Tsay witsaymi tsunya desiertupa y mikuy mana 
wayunqan chakrakunapa qatirämarqayki. Tsayraq casaraskir ollqunta jipash 
kuyaqnömi kuyamarqayki. 

3Tsay witsaymi munanqänö kawarqayki. Punta poquq mikuy noqapaq 

kanqannömi qampis noqapaq karqayki. Mayqan nacionpis sufritsishuptikim 
tsay nacionta mana llakipar castigarqä. Noqa DIOS YAYAM nï>>. 

Israel runakunapa unay castankuna jutsata rurayanqan 

4Jacobpita miraq Israel runakuna, mayqan casta karpis DIOS YAYA ninqanta 

llapayki shumaq wiyayämay. 

5DIOS YAYAM nin: <<¿Ima mana allitatan rurashkä unay castaykikuna mana 

cäsuyämänanpaq? Mana väliq dioskunata adorarmi kikinkunapis mana väliq 
kayarqan. 

6Egiptupita jipimur desiertupa pushaykämuptïpis paykunaqa manam 

munanqänötsu kawayarqan. 

7Paykunatam kuyakuypaq nacionman pushamurqä imayka wayuqtapis mikur 

kushishqa kawakuyänanpaq. Peru tsaynö kaykaptinmi tukuyläya jutsata rurar 
nacionnïta impüruyätsiyarqan. Tsaynöpam nacionnï alläpa melanaypaq 
karqan. 

8<<Sacerdötikunapis munanqänöqa manam rurayantsu. Ley 

yachatsikuqkunapis manam cäsuyämantsu. Reykunapis conträmi tikrayan. 
Profëtakunapis mana väliq dioskunaman creyirmi Baalpa shutinchö 
willakuyan. 

9Tsaymi qamkunata, tsurikikunata y willkaykikunatapis castigayäshayki. 

Noqa DIOS YAYAM nï>>. 

Ïduluta adorar Israel runakuna imanö kayanqan 

10<<Qamkunanö runakuna ¿mayllachöqa kayantsuraq? Rupay jeqanan 

kaqlächö islakunaman aywayay tsaychö täkuqkunata shumaq 
rikäyämunaykipaq. Cedar lädumanpis pillatapis kachayay tsaychö täkuq 
runakuna imanö kayanqanta musyamunanpaq. 

11Paykuna adorayanqan dioskuna mana rasunpa dios kaptinpis ¿mayqan 

nacionllachöqa diosninkunata cambiashqatsuraq juk dioskunata 
adorayänanpaq? Peru kuyanqä runakunam sïqa poderösu Diosnin 
kaykaptïpis mana väliq dioskunata adoraykäyan>>. 

12 DIOS YAYAM nin: <<Tsaynö kayanqaykipitam ciëlupis mantsakan. Mana 

allikunata rurayanqaykita rikarmi tsuktsukyan. 

13Kuyanqä runakuna kayaptikipis ishkaymi jutsaykikuna kaykan. Jukaq 

jutsaykikunam jaqiyämanqayki. Jukaqnam juk dioskunaman creyiyanqayki. 
Tsaynöpam mana tsakiq pashtaq yakuta jaqiskir shaqruchö pözuta uchkuqnö 
kaykäyanki. 

14<<Israel runa kaykarqa manam servikuqtsu kayanki ni servikuq 

kayänaykipaqtsu yuriyashkanki. Tsaynö kaykäyaptiki ¿imanirtan juklä 
runakuna shamur imaykaykikunatapis apar sufritsiyäshunki? 

15Qamkunamanmi imayka leonnöraq qayaraykachar chikiyäshuqnikikuna 

yaykayämushqa. Entëru nacionchö markaykikunatapis raqällatanam 
dëjayashqa. Markaykikunata rupaskatsiyaptinmi ni pipis tsaychö 
täkunqanatsu. 

16Menfis soldädukuna y Tafnes soldädukunam Egiptupita shamur 

venciyäshushkanki. 

17Pusharaykäyaptiq noqa DIOSNIKITA dëjayämanqaykipitam tsaynö 

päsayäshushkanki. 

18<<Kanan ¿imatatan jorquyanki Egiptuman aywar Nilo mayupita yakuta 

upyayanqaykiwan? ¿Imatatan jorquyanki Asiriaman aywar Éufrates mayu 
yakuta upyayanqaykiwan? 

19Qamkunam jutsaykikunapita y mana cäsuyämanqaykipita castïguta 

chaskiyanki. Tsay höram musyayanki jaqiskayämar noqapita 
mana mantsakuyanqaykipita desgracia päsayäshunqaykita. Llapanta 
mandaq DIOS YAYA karmi nï. 

20<<Unaypitanam qamkunaqa podernïpita yarquskir munayanqaykita 

ruraykäyanki. Adorayämaytapis manam munayankitsu. Tsaynö karmi 
maytsay lömakunachö y rämasapa jachakunapa chakinkunachöpis jukwan 
jukwan kakuq warminö juk dioskunata adoraykäyanki. 

21<<Qamkunatam alli kaq üvata akraskir plantaqnö plantayashkaq. Tsaynö 

ruraykaptïqa ¿imanöpatan mana alli üvanö tikrayashkanki? 

22Lejyawan mayjina mayllakurpis y maytsika jabonwan armakurpis 

jutsaykikunata manam mayllayankitsu. Noqa DIOS YAYAM nï. 

23<<Baal dioskunata adoraykar ¿imanöpatan <jutsannaqmi kä> niyanki? 

Tsaynö nir llutankunata niyanqaykita musyayänaykipaq raqrachö ïdulukunata 
adorayanqaykita yarpäyay. Ïdulukunata adorayänaykipaqmi camëllu 
calentaqnö uraypa witsaypa akataykachaykäyanki. 

24Desiertullachö päraq china ashnu orqu ashnuta muskiskir calentar 

akataykachaqnömi kaykäyanki. Tsay ashnuta ¿piraq tsapanman? Calentaq 
ashnuta orqu ashnu tarinqannömi qamkunatapis tariyäshunki juk dioskunata 
adoraykaqta. 

25¡Imayyaqraq llanqikikunapis ushakashqa tsay dioskunapa qepanta 

cörriyanki! ¡Imayyaqraq kunkaykikunapis ankakashqa tsay dioskunata 
qatiraykäyanki! Peru qamkunam niyämanki: <Alfin imanäyäshaqtan. 
Noqakunaqa juklä dioskunatam alläpa kuyayä. Imanö karpis paykunatam 
serviyäshaq>. 

26<<Taripuskiyaptin suwa penqakunqannömi qamkunapis penqakuyanki 

mana cäsukuq kayanqaykipita. Tsaynöllam penqakuyanqa mandaqniki 
reykuna, autoridänikikuna, sacerdötikikuna y llulla profëtaykikunapis. 

27Qamkunam qerupita rurashqa ïdulukunata <taytallä> niyanki. Tsaynöllam 

rumipita rurashqa ïdulukunatapis <mamallä> niyanki. Noqataqa manam 

imatapis cäsuyämankinatsu. Peru ima desgraciapis päsayäshuptikim sïqa 
<¡Taytallay, salvaykayällämay!> niyämanki. 

28Desgracia päsayäshuptiki ¿imanirtan rurayanqayki diosnikikunaman 

mañakuyankitsu? ¿Imanirtan tsaykuna mana yanapayäshunkitsu? Judá 
runakuna, markaykikuna atska kanqannömi rurayanqayki diosnikikunapis 
atska kayan. 

29<<Noqa DIOS YAYAM nï: Manam noqatsu contraykikuna shärishkä, sinöqa 

qamkunam conträ shäriyashkanki. Tsaynö kaykar ¿imanirtan conträ 
parlayanki? 

30Tsurikikunata castigaptïpis manam wanakuyankitsu. Mandamunqä 

profëtakunatam leonnö atacar espädawan wañutsiyashkanki. 

31<<¡Israel runakuna, noqa DIOS YAYA ima niyanqaqta shumaq tantiyakuyay! 

Qamkunapaqqa ¿tsunya desiertunöku kä? ¿Alläpa tutapaynöku kä? 
Imaykachö yanapaykäyaptiq ¿imanirtan witikuyanki? ¿Imanirtan <mananam 
creyïtsu> niyämanki? 

32Adornunkunata ¿jipash qonqanmantsuraq? Casarar shukukunqan 

llatapata ¿qonqanmantsuraq? Peru qamkunam sïqa qonqayämashkanki. 

33<<Waynata ashiyänaykipaqqa alläpa allishmi yarparäyanki. Prostitüta 

warmikunapis qamkunapitam yachakuyashqa. 

34Jutsannaq waktsakunata wañutsiyaptikim llatapaykikunapis yawarllana 

kaykan. Jutsannaq kaykäyaptinmi tsay runakunata wañutsiyashkanki. 

35Tsaynö ruraykarpis niyanki: <Noqakunaqa jutsannaqmi kayä. Dios Yayapis 

noqakunawanqa manam piñashqatsu kaykan>. Tsaynö niyaptikipis 
tukuyläya jutsaykikunapitam juzgayäshayki. 

36<<¿Imanirtan shumaq mana yarpachakur llutalla juklä nacionkunaman sas 

confiakuyanki? Tsay nacionkunamanmi manakaqllapaq confiakuyankipis. 
Asiria nación engañayäshunqaykinöllam Egipto nacionpis engañayäshunki. 

37Egiptuman confiakuyanqaykipitam alläpa llakikuyanki. Confiakuyanqayki 

nacionkunata dëjashqa kaptïmi tsay nacionkunamanpis manakaqllapaqna 
confiakuyanki>>. 

 

Jeremías 3 
Juknin jukninwan kakuq warminö Jerusalén runakuna kayanqan 

1 DIOS YAYAM nin: <<Pï runapis warminwan rakikaskiptin tsay warmi juk 

ollquwanna täkuykaptin ¿punta kaq ollqun yapay qorinmantsuraq? ¡Manam! 
¡Tsaynö qoriptinqa llapan nacionmi penqakuychö kanqa! Jerusalén 
runakuna, qamkunapis juknin jukninwan kakuq warminö karmi juk dioskunata 

adorar kayashkanki. ¿Tsaynö kaskirku manana penqakur noqaman 
kutimuyta yarpaykäyanki? 

2<<Maski jirkakunapa rikachakuyay. Mayqan jirkapa rikachakurpis 

tsaykunachömi juk dioskunata adorayashkanki. Qamkunam desiertuchö 
mañösa warminö kayanki. Nänipa päsaq pï jövinwanpis kakunanpaq tsay 
warmi listu kanqannömi qamkunapis listu kayanki mayqan diostapis 
adorayänaykipaq. Juk dioskunata adorar tukuyläya jutsakunata rurarmi 
nacionnikikunatapis taqräyashkanki. 

3Tsaynö kayanqaykipitam tamya tiempu witsay ni jachakuna tuktunqan 

witsaypis tamyamushqanatsu. <<Manana penqakur pïmaywanpis kakuq 
warminömi qamkunapis mana penqakuq kayanki. 

4Tsaynö kaykarmi mana penqakur niyämanki: <Qamqa taytäkunam kanki. 

Wamrallaraq kayaptïmi yanapayämarqayki. 

5Noqakunawan amana rabyakuynatsu. Tsaypa rantin perdonaykayämay>. 

Tsaynö nir mañakaykäyämarpis mana alli ruraykunataqa manam 
dëjayashkankitsu>>. 

Israel nación runakuna kayanqannö Judá nación runakunapis kayanqan 

6Josías mandakuq rey kanqan witsaymi DIOS YAYA nimarqan: 

<<¿Rikashkankiku mana cäsukuq Israel nación imata ruranqanta? Noqata 
dëjaskayämarmi llapan lömakunachö y rämasapa jachakuna chakinchö juk 
dioskunata adorashqa. Tsaynö karmi ollqunta mana respitaq warminö 
kaykan. 

7<<Tsaynö ruraptinpis jutsata rurashqa karpis noqaman kutimunanpaq 

kanqantam yarparqä. Peru manam kutimushqatsu. Tsaytam rikashqa mana 
wiyakuq ñañan Judápis. 

8<<Noqawan kaykar juknin jukninwan imaypis kakunqanpitam Israelwan 

rakikar qarqushkä. Tsaytam Israelpa mana cäsukuq ñañan Judá rikashqa. 
Peru rikaykarpis Judáqa penqakunqanpa rantinmi paypis mañösa warminö 
juknin jukninwan kakushqa. 

9Tsaymi rumipita y qerupita rurashqa ïdulukunata mana penqakur 

adorashqa. Tsaynö ruranqanpitam Judá nacionpis alläpa taqrashqa kaykan. 

10Noqaman kutimurpis janan shonqullam adoraq tukaman. Noqa DIOS 

YAYAM nï>>. 

Israel nación runakuna Dios Yayaman kutiyänanpaq willakunqan 

11 DIOS YAYAM nimarqan: <<Mana cäsukuq Israel runakunapitapis mas 

peormi Judá runakuna engañayämashqa. 

12Norti kaqläpa rikar Israel nación runakunata niy: <<DIOS YAYAM nin: <¡Mana 

cäsukuq Israel runakuna, noqaman kutiyämuy! Kutiyämuptikim kushishqa 
chaskishayki. Llakipäkuq karmi mayjina piñashqa kaykarpis perdonashayki. 

13Peru mana cäsukuq kaynikikunawan jutsayuq kayanqaykita reconöcikuyay. 

Qamkunam juk warmi adulteriuchö kanqannö rämasapa jachakunapa 
chakinchö juk dioskunata adorayanki. Noqa DIOS YAYAM nï> >>. 

14 DIOS YAYAM nin: <<Mana cäsukuq wamralläkuna, noqaman kutikayämuy. 

Qamkunam noqapa kayanki. Kutikayämuptikim cada markapita jukta y cada 
castapita ishkayta Siónchö täkuyänaykipaq churayäshayki. 

15Tsaychömi rey kananpaq munanqänö kawakuqkunata churayäshayki. 

Paykunam tantiyakuq y yachayyuq kar alli rikäyäshunki>>. 

16 DIOS YAYAM nin: <<Tsaychö täkuyaptikim tsurikikunapis atskaman 

mirayanqa. Tsaychö Pactu Babul mana kaptinpis tsay babulpaq manam ni 
pipis parlanqanatsu ni watukanqanatsu. Ni juk babulta rurayänanpaqpis 
manam yarpäyanqanatsu. 

17Tsay witsaymi Jerusalénpaq niyanqa DIOS YAYAPA trönun kanqanta. 

<<Jerusalénmanmi maytsay nacionpitapis runakuna shayämunqa 
adorayämänanpaq. Mananam shonqunkuna munanqannö jutsata rurar 
puriyanqanatsu. 

18<<Tsay witsaymi Israel runakuna y Judá runakuna norti kaqlä nacionchö 

täkuyanqanpita kutiyämunqa. Llapan qorikaskirmi unay castankunata 
entreganqä nacionchö täkuyanqa. 

19<<Israel runakuna, qamkunatam tsurïtanö imaypis rikayta munarqä. 

Maytsay nacionpita mas alli nacionnikikuna kanantam munarqä. <¡Taytay!> 
niyämänaykipaq kaqtam yarparqä. Imaypis mana dëjayämänaykipaq 
kanqantam yarparqä. 

20Peru tsaynö kuyaykäyaptiqmi dëjayämashkanki. Ollqunta jaqiskir juk 

ollquwan aywakuq warminömi juk dioskunata adorayashkanki. Noqa DIOS 

YAYAM nï. 

21<<¡Desiertukunachö qayaraykachäyanqanmi wiyakämun! Tsaychömi 

Israel runakuna waqarnin pillapis llakipaykunanpaq mañakuykäyan. 
Paykunam tsaynö kaykäyan DIOSNINKUNA kaykaptï mana cäsuyämar jutsata 
rurayanqanpita. 

22<<Mana cäsukuq tsurïkuna, ¡noqaman kutikayämuy! Kutikayämuptikim 

mana cäsukuq kayanqaykipita perdonayäshayki. <<Tsay witsaymi Israel 
runakuna niyämanqa: <Tayta, noqakunaqa qammanmi kutikayämü. 
Noqakunapaqa qammi Diosnïkuna kanki. 

23Mana serviqllapaqmi lömakunachö altarkunaman juk dioskunata mañakuq 

aywayashkä. Mana serviqllapaqmi jirkakunachöpis tsay dioskunapaq 
fiestakunata rurayashkä. DIOS YAYALLÄ, qamllam salvayämanki. 

24Mana väliq ïdulukunata penqakuypaq adorayanqäpitam imaykäkunapis 

ushakashqa. Tsaymi wamrallaraq kaykäyaptï mamäkuna y taytäkuna 
miratsiyanqan üshankuna, wäkankuna warmi y ollqu tsurinkunapis 
ushakäyashqa. 

25Unay castäkuna y kikïkunam jöven kayanqäpita jutsata rurar 

rabyatsiyashkaq. Tsaynö jutsasapa kayanqäpitam alläpa penqakur 
umpuräkuyä> >>. 

 

Jeremías 4 

1Tsaynö nir mañakuyaptinmi DIOS YAYA ninqa: <<Israel runakuna, noqaman 

kutimuyta munarqa jutsa rurayta jaqiyay. Ïduluykikunata jitaskir noqa 
munanqänö kawakuyay. 

2Serviyämänaykipaq llapan shonquykikunawan prometiyämarqa maytsay 

nacionkunapaqmi bendición kayanki. Tsaynöpam maytsaychöpis runakuna 
alabayämanqa>>. 

3Jerusalén runakunata y Judá runakunatam DIOS YAYA nin: <<Mana imay 

murushqa chakrata kichaqnö shonquykikunata kichapayämay. Mana 
kichapayämarqa kasha chakraman muruqnöllam kaykäyanki. 

4 Pactu ruranqantsikta cumpliyänaykipaq shonquykikunata señalakuyay. 

Tsaynö mana rurayaptikim alläpa rabyakushaq. Rabyaptïqa manam ni 
imanöpa päratsiyta puëdiyankitsu>>. 

Judá nación runakunata castigananpaq Dios Yaya ninqan 

5<<Jerusalénchö y Judáchö täkuqkunata willay: <¡Atacayäshunaykipaq 

shayämuptin cornëtata töcayay! ¡Corralashqa markakunaman sas 
tsinkakuyänanpaq qayakuyay! 

6Norti kaqläpitam soldädukunata mandamushaq atacayäshunaykipaq. 

¡Runakuna Siónman aywar tsinkakuyänanpaq bandërata jawiyay! ¡Sas 
qeshpir aywakuyay! 

7<< <Maytsay nacionkunata ushakätsiq atska soldädukunam shamuykäyan. 

Mallaqashqa león muntipita yarqamuqnömi yarqaykäyämun. 
Wañutsiyäshuptikim markaykikunapis raqällana quëdanqa. 

8Tsaynö päsayäshunaykipaq kaykaptinqa llakikur lütu llatapakunata 

shukukuyay. Alläpa llakishqa waqar qayaraykachäyay. Rabyanqätam ni 
imanöpa päsatsiyankitsu> >>. 

9 DIOS YAYAM nin: <<Tsay junaq chämuptinmi reypis autoridäkunapis 

mantsakar tsuktsukyäyanqa. Tsaynöllam sacerdötikunapis y llulla 
profëtakunapis alläpa mantsakar jankat upilakaskiyanqa>>. 

10Dios Yaya tsaynö nimaptinmi nirqä: <<¡Ay DIOS YAYA! ¿Imanirtan 

Jerusalén runakunata engañashkanki? ¿Imanirtan profëtakunata 
mandashkanki Jerusalén runakunata imapis mana päsananpaq kanqanta 
willakuyänanpaq? Tsaynö willakushqa kayaptinpis kananqa kunkankunaman 
cutsillu churashqanömi kaykäyan>>. 

11Dios Yayam nimarqan: <<Tsay witsaymi Jerusalén runakunata willayanqa 

desiertupita achaq wayrata wayrätsimunqäta. Tsay wayraqa manam trïguta 
limpiananpaqtsu kanqa, 

12sinöqa shukukuy wayram kanqa. Tsay wayratam kikï wayrätsimushaq. 

Tsaywanmi Jerusalén runakunata mana llakipaypa castigashaq>>. 

13Tsayta rikarmi Jerusalén runakuna niyanqa: <<¡Chikimaqnintsikkunam 

yana pukutaynöraq shamuykäyan! ¡Guërra carrëtankunam shukukuynöraq 
shayämun! ¡Bestiankunapis pitsak unyanqanpita masraqmi cörriyämun! 
¡Kaychi kayllaräqa! ¡Manam ni imanöpa qeshpiyta puëdintsiknatsu!>> 

14Jerusalén runakuna, salvakuyänaykipaq jutsaykikunapita arrepentikur 

shonquykikunata mayllayay. ¡Imayyaqraq jutsa rurayllapaq yarpaykäyanki! 

15Dan markapita y Efraín jallqakunapitam desgracia chämunanpaq kaqta 

willakayämun. 

16Tsaynö kaykaptinqa Jerusalénchö y cercan nacionkunachö täkuqkunata 

willayay karu nacionpita chikiqninkuna shamuykäyanqanta. Chikiqninkunam 
Judá nacionman yaykur atacayänanpaq büllata rurar shamuykäyan. 

17Jerusalénman chaykurmi kunchawaskiyanqa. Chakranta cuidaq runa pipis 

mana yaykunanpaq seguraqnömi tsaparäyanqa. Akranqä runakunatam 
tsaynö päsanqa conträ tikrayanqanpita. Noqa DIOS YAYAM nï. 

18Judá runakuna, mana cäsukur llutanta rurayanqaykipitam tsaynö 

päsayäshunki. Tsaynö päsayäshuptikim alläpa llakikuywan 
shonquykikunapis nanayparaq nananqa. 

Jeremías alläpa llakikunqan 

19¡Ay shonqullä shonqu! ¡Llakikuptïmi shonqüpis tsapakayparaq nanan! 

¡Manam upälla kaytapis puëdïtsu! Guërrapaq cornëta waqamuqtam 
wiyashkä. Soldädukuna shamur büllata rurayaqtam wiyashkä. 

20Yapay yapay desgracia päsamashqam entëru nacionnintsik ushakaykan. 

Patsakunapaq carpantsikkunatawan wajintsikkunatapis illaqpitam 
ushakätsiyashqa. 

21Guërrachö cornëta waqamuqta ¡imayyaqraq wiyashaq! Atacamaqnintsik 

soldädukuna bandërankuna aptashqa shamuykaqta ¡imayyaqraq rikäshaq! 

22 DIOS YAYAM nin: <<Akranqä runakunam mana yachayyuq kar ninqäta 

musyayantsu. Paykunam mana musyaq yarpayninnaq wamranö kayan. Allita 
rurayta manam yachayantsu. Peru mana allita rurayänanpaqmi sïqa 
juiciunkunapis kan>>. 

Desgracia shamuykaqta revelacionchö Jeremías rikanqan 

23Jankat ushakashqata y tsunyatam kay nacionta revelacionchö rikashkä. 

Ciëluchöpis manam ni ima atsikyay kashqatsu. 

24Jirkakunatapis tsuktsukyaykaqtam rikashkä. Lömakunatapis pätsinö 

kuyuykaqtam rikashkä. 

25Rikachakur manam ni pita rikashkätsu. Pishqukunapis jankatmi 

aywakuyashqa. 

26Tsaynöllam alli wayuq chakrakunapis qachpayashqata rikashkä. Llapan 

markakunatapis tsunya raqällana kaykaqtam rikashkä. DIOS YAYAM alläpa 
rabyar llapanta tsaynö ushakätsishqa. 

27 DIOS YAYAM nin: <<Kay entëru nacionchö runakunata castigarpis manam 

llapan naciontaqa ushakätsishaqtsu. 

28Ushakätsinäpaq ninqätam sïqa cumplishaq. Ushakätsiptïmi kay patsapis 

alläpa llakikunqa. Ciëlupis alläpam tutapanqa. 

29<<Bestiankuna montashqa soldädukuna patatarraq shamuykaqta wiyarmi 

llapan qeshpir aywakuyanqa. Flëchankuna aptashqa shamuykaqta rikarmi 
markapita llapan qeshpir aywakuyanqa. Muntikunamanmi tsinkakuyanqa. 
Qeshpirmi qaqakuna chawpinman lätayanqa. Llapan markakuna tsunya 
quëdaptinmi tsaychö ni pipis täkuyanqanatsu. 

30<<Tsaynö kananpaq kaykaptinqa Jerusalén, ¿imatatan ruraykanki? 

¿Imapaqnatan puka llatapatapis shukukunki? ¿Imapaqnatan qori alhäjatapis 
churakunki? ¿Imapaqnatan ñawikitapis pintakunki? Kuyakuypaq kanqaykipis 
manakaqllapaqmi. Kuyanqayki runakunam llapan melanäyäshunki. 
Paykunam wañunaykita munaykäyan. 

31<<Punta kaq wamrata qeshyakur warmi qayaraykachaqnö 

qayaraykachaqtam wiyaykä. Siónmi tsaynö qayaraykachaykan. Makillan 
tsoqpashqa qayaraykacharmi nin: <¡Ay noqallä! ¡Kananllapaqnach karqä! 
¡Wañutsikuqkunam wañutsiyämanqa!> >> 

 

Jeremías 5 
Jerusalén runakuna jutsata rurayanqan 

1Dios Yayam nin: <<Jerusalén cällikunapa purir shumaq rikachakuyay. 

Entëru pläzakunata ashiyay. Tsaychö mä ¿tariyankikush jukllayllatapis alli 
ruraq runata y rasun kaqllata parlaqta? Jukllayllatapis tariyaptikiqa 
Jerusalénchö täkuqkunatam perdonashaq. 

2Tsay runakunam shutïchö jurarpis janan shonqulla jurayan>>. 

3 DIOS YAYA, qammi munanki runakuna prometiyäshunqaykinölla imaypis 

cäsuyäshunaykita. Jerusalén runakunaqa corrigir astaptikipis manam 
cäsuyäshunkitsu. Castigaptikipis manam wiyakuyantsu. Paykunapa 
shonqunkunam ruminö. Jutsata rurarpis manam arrepentikuyantsu. 

4Tsaymi nirqä: <<Mana yachayyuq runakunallam llutanta rurayan. DIOS 

YAYAPA yachatsikuyninta mana musyarmi pay munanqannö kawayantsu. 

5Peru rïcu runakunam sïqa DIOS YAYAPA näninta reqir pay munanqannö 

kawayan>>. Tsaynö yarparmi aywarqä rïcu runakuna kaqman Dios Yaya 
munanqannö kawayanqanta o mana kawayanqantapis musyamunäpaq. 
Peru paykunawan parlarmi tantiyarqä rïcu runakunapis Dios Yaya 
munanqannö mana kawayanqanta. 

6<<Tsaynö kayanqanpitam muntipita yarqamuq leonnö wañutsiyanqa. 

Tsunyachö päraq löbunömi rachir ushayanqa. Marka lädunkunachöpis tigri 
shuyaraqnömi wañutsiyänanpaq shuyaräyanqa. Markapita yarquqtam pitapis 
wañutsiyanqa. Tsaynömi päsanqa yapay yapay mana cäsukur jutsata 
rurayanqanpita>>. 

7Dios Yayam nin: <<Israel runakuna, tsaynö kayanqaykipitam 

perdonayäshaykitsu. Qamkuna jaqiskayämarmi mana rasunpa kaq 
dioskunapa shutinchö juraykäyanki. Llapan wanayanqaykita 
alistapaykäyaptiqmi ollqunta warmi jaqinqannö qamkunapis 
jaqiyämashkanki. Prostitütakunapa wajinman aywaqnömi grüpu grüpu juk 
dioskunata adoraq aywaykäyanki. 

8Tsaynöllam yëwata wera potru qatiraqnö runa majikikunapa warminkunata 

qatiraykäyanki. 

9Tsaynö runakunatam mana llakipaypa castigashaq. 

10<<Jerusalén runakuna üva chakrä ñawpata kashqa karpis kananqa manam 

chakränatsu kayan. Tsaynö kaykäyaptin contrankuna shamur corral jananpa 
yaykuskir üva chakräkunata ushakätsiyätsun. Üväpa rämankunata 
rutuyätsun. Peru ama llapantaqa ushakätsiyätsuntsu. 

11Israel runakuna y Judá runakuna yapay yapay äniskayämar manam 

cumpliyantsu. Noqa DIOS YAYAM nï. 

12<<Jerusalén runakunam manakaqman churayämar niyan: <Dios Yayaqa 

manam kantsu. Ima desgraciapis manam päsamäshuntsu. Manam guërrapis 
ni muchuypis kanqatsu. 

13Dios Yayapa profëtankuna willakuyanqanqa wayra päsaqnöllam. 

Paykunataqa manam pipis kachamushqatsu. Castïgu shamunanpaq 
willakuyanqanpis kikinkunapaq katsun> >>. 

14Tsaymi llapanta mandaq DIOS YAYA nimashqa: <<Tsaynö niyanqanpitam 

shutïchö willakunqayki ninanö kanqa. Tsay runakunanam yantanö kayanqa. 
Nina rupaptin yanta ushakanqannömi paykunapis ushakäyanqa. 

15Israel runakuna, qamkunata atacayäshunaykipaqmi karu nación 

runakunata pushamushaq. Tsay runakunam unaypitana alläpa kallpasapa 
kayan. Paykuna parlayanqanta mana tantiyarmi ima niyanqantapis 
musyayankitsu. 

16Paykunam llapanpis valienti alli pelyaq kayan. Pitapis flëcharmi wañutsiyan. 

17Llapan mikuynikikunatam ushayanqa. Tsurikikunatapis warmita y ollqutam 

wañutsiyanqa. Üshaykikunata, wäkaykikunata, üvaykikunata y 
hïgusnikikunatam ushayanqa. Alli segurashqa confiakuyanqayki 
markaykikunatam ushakätsiyanqa>>. 

18 DIOS YAYAM nimarqan: <<Tsaynö castigarpis manam llapaykitatsu 

ushakätsiyäshayki. 

19Desgraciakuna päsaptinmi tapuyäshunki imanir Diosnin kaykar tsaynö 

ruranqäta. Tapuyäshuptiki ninki: <Qamkunam Dios Yayata qonqaskir juklä 
nacionkunapa diosninkunata nacionnikikunachö adorayashkanki. Tsaypitam 
qamkunapis juklä nación runakunata juklä nacionchö serviyanki> >>. 

Castïgu shamunanpaq willakunqan 

20Dios Yayam nin: <<Jacobpita miraq Israel runakuna y Judá runakuna, 

willakunqäta wiyayämay. 

21Ñawiki kaykaptin mana rikaq, rinriki kaykaptin mana wiyaq, mana 

yachayyuq upa runakuna, wiyayämay. 

22Noqa DIOS YAYAM nï: Lamar kuchunpita masta mana päsananpaqmi 

arenïllata churashkä. Tsaymi mayjina wayrawan laqchikarpis päsantsu. 
Lamarpis cäsuykämaptinqa ¿imanirtan qamkuna cäsuyämankitsu? 
Castigakuq kanqäta musyaykarqa ¿imanirtan noqapita mantsakur puntächö 
tsuktsukyäyankitsu? 

23<<Qamkunaqa ishkay cära mana cäsukuq karmi jaqiyämashkanki. 

24Shonquykikunallachöpis manam 

yarpäyankitsu NOQAPITA mantsakuyänaykipaq kanqantaqa. Manam 
tantiyayankitsu mikuynikikuna alli qeshpinanpaq punta tamyata y qepa 

tamyata tamyatsimunqätapis. Tsaynöllam tantiyayankitsu mikuynikikunata 
qoriyänaykipaqpis noqaraq usyätsimunqäta. 

25Tsaymi kananqa jutsaykikunapita tamyatsimushaqnatsu. Imayka allikunata 

tariyänaykipaq kaqtapis manam tariyankinatsu. 

26<<Qamkunachömi mana alli runakuna kayan. Tsay mana alli runakunam 

trampawan pishqukunata achkuqnö runa majinkunata engañayänanpaq 
shuyaraykäyan. 

27Jaulachö atska pishqukuna kanqannömi suwakuyanqankunapis 

wajinkunachö atska kaykan. Tsaynö rïcuyarmi paykuna poderyuq 
tikrayashqa. 

28Alli allita mikurmi weray weray kaykäyan. Mana arrepentikurmi llutankunata 

rurayan. Mamannaq y taytannaqkuna quëjakuyaptinpis manam favornin 
shäriyantsu. Waktsa sufriykaqta rikaykarpis manam yanapayantsu. 

29<<Noqa DIOS YAYAM nï: Tsaynö runakunataqa mana llakipaypam 

castigashaq. Rabyatsiyämanqanpitam castigashaq. 

30Paykunam alläpa mantsakaypaq mana allikunata kay nacionchö 

ruraykäyan. 

31Profëtakunam llullakur willakuyan. Sacerdötikunapis shonqunkuna 

yarpanqallantam yachatsikuyan. Tsaynö kayaptinpis qamkunataqa manam 
ni ima importakuyäshunkitsu. Tsaypa rantinmi paykuna tsaynö kayänanta 
munayanki. Ushakäyänayki junaq chämuptin ¿imanöraq salvakäyanki?>> 

 

Jeremías 6 
Jerusalénta atacayänanpaq willakunqan 

1¡Benjamín trïbu runakuna, Jerusalénpita qeshpir aywakuyay! 

¡Tecoachö cornëtata töcayay! ¡Bet-haquerem jirkachö qoshnïtsiyay! ¡Norti 
kaqläpitam alläpa mantsakaypaq castïgu chämunanpaqna kaykan! 

2<<Siónta ushakätsinäpaqnam kaykä. 

3Tsaymi üsha mitsikuqkuna üshankunata qatiqnö soldädunkuna pushashqa 

Jerusalénman reykuna chäyämunqa. Üsha mitsikuqkuna üshankunawan 
patsakuqnömi marka waqtankunachö tumat patsakuyanqa. Tsaypitam 
qewata üshakuna ushaqnö markata chipyat ushakätsiyanqa. 

4<<Tsay reykunam willanakur niyanqa: <¡Alli alistakushun Jerusalén 

runakunata atacanapaq! ¡Pullan junaq yaykapushun! ¡Peru tardiyaykannam! 
¡Llantupis päsaykannam! 

5¡Tsaynö kaykaptinqa tutapaypana yaykapushun! ¡Llapan palaciunkunatapis 

jankat juchutsishun!> >> 

6Tsay mandakuq reykunatam llapanta mandaq DIOS YAYA nin: <<¡Jerusalén 

punkuta pakiyänaykipaq qerukunata walluyay! ¡Murällan waqtankunaman 
allpata montunayay lätar yaykuyänaykipaq! Tsay markachö runakunatam 
castigashaq. Tsaychömi mana alli ruraq runakuna kayan. 

7Pukyuchö yaku imaypis mana ushakanqannömi Jerusalénchö mana alli 

ruraykunapis ushakanqatsu. Pïmaymi mana allikunata rurar maqanakurnin 
wañutsinakuyan. Ñakatsinakur chikinakuykaqllatam imaypis rikä. 

8Jerusalén runakuna, imanö kawayanqaykita tantiyakuyay. Mana 

tantiyakuyaptikiqa jaqiskiyäshaykim. Täkuyanqayki naciontam tsunyaman 
tikratsishaq>>. 

9Llapanta mandaq DIOS YAYAM nin: <<Jerusalénchö quëdaq runakunatam 

chikiqninkuna ashiyanqa. Üvata pallar yapay yapay ashiqnömi prësu 
apayänanpaq ashiyanqa>>. 

10Tsaymi Dios Yayata nirqä: <<¿Pitaraq willashaq? ¿Pitaraq albertishaq? 

¿Piraq wiyamanqa? Tsay runakunaqa rinrinkuna tsapashqanömi kaykäyan. 
Willakuynikita wiyarmi asikuyan. Ima ninqaykitapis manam wiyayta 
munayantsu. 

11Tsaymi noqapis qam rabyanqaykinö rabyä. Rabyanqaykita manam 

upällämantsu>>. Dios Yayam nimarqan: <<Rabyarnin castiganäpaq kaqta 
willay cällichö wamrakunata y grüpu grüpu puriq jövinkunatapis. 
Warmikunata, ollqukunata, awkinkunata, chakwankunatam mana llakipar 
prësu apayanqa. 

12Runakunapa chakrankuna, wajinkuna y warminkunapis jukpanam kayanqa. 

Kay nacionchö täkuq runakunatam castigashaq. Noqa DIOS YAYAM nï. 

Profëtapis sacerdötipis jutsata rurayanqan 

13<<Paykunam llapanpis yarpäyan suwakuypa imatapis tariyänanpaq. 

Profëtakunapis sacerdötikunapis engañakuqmi kayan. 

14Paykunam kuyanqä runakuna däñakushqanö kayaptinpis yanqalla 

jampiqnö kayan. Castïgu kananpaq kaykaptinpis <manam ima castïgupis 
kanqatsu> niyan. 

15Melanaypaq jutsata rurarpis manam penqakuyantsu. Manam 

penqakuytapis yachayantsu. Tsaynö kayanqanpita castigaptïmi wakin 
runakunawan paqta wañuyanqa. Noqa DIOS YAYAM nï>>. 

Akranqan runakuna Dios Yayata mana cäsuyanqan 

16 DIOS YAYAM nin: <<Tinkuq nänikunachö ichiykur tapukuyay mayqan näni 

mas unay kanqanta y alli kawayman chätsikuq kanqanta. Tsay alli kaq nänipa 
aywayay. Tsaynöpam jamayta tariyanki>>. Peru runakunam niyan: 
<<¡Manam tsay nänipaqa aywayäshaqtsu!>> 



1427 

 

 
©  Wycliffe Bible Translators, Inc. 

  
 

 

17Tsaymi rikachakuqkunata churar runakunata Dios Yaya nin: 

<<¡Rikachakuqkuna cornëtata töcayämunqanta wiyaq wiyaqlla kaykäyay!>> 
Peru runakunam niyan: <<Manam wiyaytapis munayätsu>>. 

Jerusalén runakunata castigananpaq willakunqan 

18<<¡Maytsay nación runakuna, wiyayämay! ¡Kuyanqä runakunata imanö 

castiganäpaq kanqanta musyayay! 

19<<¡Entëru mundu, shumaq wiyayämay! Kay runakunatam alläpa 

castigashaq. Tsaynömi castigashaq willakunqäta y leynïkunata mana 
cäsuyanqanpita. 

20Paykunam manakaqllapaq juklä nacionpita mushkuq jachakunata 

apayämun. Sabá nacionpita inciensiutapis 
manakaqllapaqmi altarnïman apayämun. Noqaqa manam chaskïnatsu 
sacrificiuta altarchö waykayanqantapis. Sacrificiukunata apayämunqan 
manam gustüpaqtsu. 

21Tsaymi maypa aywayaptinpis trampanö paykunapaq kashaq. Taytanpis, 

tsurinpis, vecïnunpis y reqishankunapis jankatmi wañuyanqa. Noqa DIOS 

YAYAM nï>>. 

22 DIOS YAYAM nin: <<Norti kaqlä poderyuq nacionpita shayämunanpaqmi 

soldädukuna alistakuykäyan. Alläpa karuchö täkuyanqanpitam shayämunqa. 

23Paykunam flëchankunawan y espädankunawan kaykäyan. Mana alli runa 

karmi pitapis llakipäyantsu. Pelyarpis lamar yaku laqchikar qayaraqnöraqmi 
qayaräyan. Bestiankuna montashqallanam guërrata rurayänanpaq 
kaykäyan. ¡Sión runakuna, atacayäshunaykipaqmi shayämunqa!>> 

24Tsaymi Jerusalén runakuna niyanqa: <<Tsay soldädukuna mana llakipäkuq 

kayanqanta musyarmi alläpa mantsakaywan kallpäkunapis kannatsu. Alläpa 
llakikurmi qeshyakunanpaq tsaripukushqa warminö kaykäyä. 

25¡Jallqapa ama aywashuntsu! ¡Nänikunapapis ama purishuntsu! 

Chikimaqnintsikkunam espädankunawan tsaychö kaykäyan. Maytsaychömi 
alläpa mantsakuypaq kaykan>>. 

26Tsaymi niyaq: <<¡Marka majikuna, lütu llatapakunata shukurkur uchpachö 

qochpäyay! ¡Japallan tsuriki wañuptin waqaqnö alläpa waqayay! 
¡Ushakätsimänapaq shamuqkunam illaqpita chäyämunqa!>> 

27Dios Yayam nimarqan: <<Qamtam churaq kuyanqä runakuna imanö 

kawayanqanta rikänaykipaq>>. 

28Tsaymi nirqä: <<Paykunam llapanpis mana cäsukuq y tumpakuq kayan. 

Broncinö y fiërrunö shonqunkuna alläpa chukru kaptinmi mana alli rurayman 
churakashqa kayan. 

29Herrërukuna fräguawan mayjina pükatsirpis yuraq qellaychö tallushqa 

metalkunata tsullutsiyta mana puëdiyanqannömi kä. Tsaymi Jerusalén 
runakunata mayjina willarpis jutsa rurayta dëjayänanpaq tantiyatsiyta 
puëdïtsu. 

30Tsay runakunatam DIOS YAYA yanapanqanatsu. Tsaymi pïmay niyanqa 

jitarishqa qellay kayanqanta>>. 

 

Jeremías 7 
Templu punkuchö Jeremías willakunqan 

1Jeremíastam DIOS YAYA nirqan: 

2<<Templu punkuman aywaykur willakunki: <Kay punkupa yaykur DIOS 

YAYATA adoraq Judá runakuna, DIOS YAYA ninqanta wiyayay. 

3Israel runakunata kuyaq y llapanta mandaq DIOS YAYAM nin: Shumaq 

tantiyakur yätsiyanqaqnö kawakuyay. Cäsuyämaptikim kay 
nacionnikikunachö imaypis tranquïlu kawakuyänaykipaq yanapayäshayki. 

4Ama creyiyaytsu yapay yapay niyäshuptiki: <<¡DIOS YAYAPA templun kaychö 

kaykaptinqa imaypis tsapämäshunmi!>> 

5<< <Kay nacionnikikunachö imaypis tranquïlu kawakuyänaykipaq mana alli 

ruraykunata jaqiskir allikunallatana rurayay. Runa majikikunawan alli 
rikänakuyay. 

6Juklä runakunata, waktsakunata y viüdakunata ama sufritsiyaytsu. Alli ruraq 

runakunata ama wañutsiyaytsu. Juk dioskunatapis ama adorayaytsu. Juk 
dioskunata adorayaptikim desgracia päsayäshunki. 

7Yätsiyanqaqnö kawakuyaptikim kay nacionnikikunachö tranquïlu 

kawakuyänaykipaq imaypis yanapayäshayki. Kay naciontam unay 
castaykikunata entregarqä imayyaqpis täkuyänanpaq. 

8<< <Llullatsiyäshunqaykita creyirmi yarpäyanki kaychö templü kanqanpita 

imaypis mana castigayänaqpaq kanqanta. Tsaynö ama creyiyaytsu. 

9Qamkunam suwakuykäyanki, runa majikita wañuykätsiyanki, jukpa 

warminwan kakuykäyanki, llullakur juraykäyanki y 
inciensiutapis Baalpaq qoshniykätsiyanki. Tsaynöllam wakin kaq 
dioskunatapis adoraykäyanki. Tsay dioskunataqa manam imaypis unay 
castaykikuna adorayashqatsu. 

10<< <Tsaynö ruraykarpis penqakuynikikuna manam kantsu templüman 

shamuykur shutïta parlar adorayämänaykipaq. Qamkunam yarpäyanki mana 
allita ruraskir kay templuman shayämuptiki mana castigayänaqpaq kanqanta. 

11Adorayämänayki templu ¿suwakunapa machaynin kanqantaku 

yarpäyanki? Llapan imayka rurayanqaykitam rikashkä. Noqa DIOS YAYAM nï. 

12<< <Maski Silo markaman aywayay imanö kanqanta rikäyämunaykipaq. 

Tsay markachö täkunäpaq akrashqa kaykarpis tsaychö täkuq runakuna 
rabyatsiyämar jutsata rurayaptinmi ushakätsishkä. 

13Qamkunapis <<mana alli ruraykunata jaqiyay>> niyaptiqpis manam 

cäsuyämankitsu. Yapay yapay parlapäyaptiqpis manam wiyayämankitsu. 
Tsaynö kayanqaykipitam 

14Silo markata ushakätsinqänö kay confiakuyanqayki templutapis 

ushakätsishaq. Tsaynömi ushakätsishaq kaychö adorayämänaykipaq 
qamkunata y unay castaykikunata entregashqa kaykarpis. 

15Efraín runakunata nacionninkunapita qarqunqänömi qamkunatapis 

puntäpita juklä nacionman qarquyäshayki>. 

Ïdulukunata Judá runakuna adorayanqan 

16<<Jeremías, kay runakunapaq ama mañakamaytsu. Yapay yapay 

rugakamaptikipis manam wiyashaykitsu. 

17¿Manaku rikanki Judá markakunachö y Jerusalén cällikunachö imanö 

rabyatsiyämanqanta? 

18Ciëluchö kaykaq reina niyanqan diösapaq mikuyta rurayänanpaqmi 

wamrakuna yantata qoriyan. Taytankunam ninata tsaritsiyan. 
Warmikunanam tantata masarayan. Juklä runakuna adorayanqan wakin 
dioskunapaqpis vïnutam wiñäyan. Tsaykunata rurarmi alläpa rabyatsiyäman. 

19Tsaynö rabyatsiyämarmi kikinkuna mas penqakuychö kaykäyan. 

20<<Tsaymi nï: Alläpa rabyashqa karmi kay templuta ushakätsishaq. Nina 

lunyar imaykatapis ushanqannömi runakunata, wätakunata, jachakunata y 
mikuykunatapis jankat ushakätsishaq>>. 

Sacrificiuta waykayanqanpa rantin cäsuyänanta Dios Yaya munanqan 

21Israel runakunata kuyaq y llapanta mandaq DIOS YAYAM nin: <<Waykana 

sacrificiuta noqapaq waykayanqaykita manam chaskishaqnatsu. ¡Tsay 
aytsataqa wakin sacrificiutanö qamkunalla mikuyay! 

22Unay castaykikunata Egiptupita jipimur manam mandarqätsu waykana 

sacrificiuta ni ima sacrificiutapis altarchö waykayänanpaq. 

23Tsaypa rantinmi nirqä: <Ninqäta cäsuyämaptikim Diosnikikuna kashaq. 

Qamkunam kuyanqä runakuna kayanki. Munanqänö kawayaptikim llapan 
rurayanqaykipis alli kanqa>. 

24<<Peru tsaynö niptïpis ninqäkunata mana wiyakurmi cäsuyämashqatsu, 

sinöqa shonqunkuna munanqanta rurarmi mana allikunata rurayashqa. 
Munanqänö kawayanqanpa rantinmi jaqiyämashqa. 

25<<Tsaynöllam unay castaykikunata Egiptupita jipimunqä junaqpita 

kananyaq servimaqnï profëtakunata qamkunaman imaypis kachamushkä. 

26Peru mana cäsuyämarmi unay castaykikunapitapis mas peor mana 

cäsukuq tikrayashkanki. 

Ïduluta adorayanqanpita Dios Yaya rabyakunqan 

27<<Jeremías, mana cäsuyäshunayki kaptinpis llapan ninqaqkunata willakuy. 

28Willakur ninki: <Kay nación runakunaqa kuyanqan DIOS YAYA ninqanta 

manam yanqallapis cäsuyantsu. Plëtuptinpis manam chaskiyantsu. Dios 
Yaya munanqannö kawayänanpaq äniyanqantapis manam cumpliyantsu. 
Cumpliyänanpaqqa manam parlayllapis parlayannatsu. 

29¡Llakikur aqtsaykikunata rutuyay! ¡Tsunya jirkakunachö waqakuypaqta 

cantayay! DIOS YAYAM alläpa rabyar jaqiyäshushkanki. Manam rikaytapis 
munashunkinatsu> >>. 

30 DIOS YAYAM nin: <<Judá runakunam adorayämänan templüta 

manakaqman churar mana väliq ïdulunkunata churayashqa. Tsaynö jutsata 
rurarmi alläpa rabyatsiyämashqa. 

31Tsaynöllam Ben-Hinom raqra Tofet 

niyanqanchö altarkunata perqayashqa ollquta y warmitapis tsurinkunata 
rupatsiyänanpaq. Tsayta rurayänanpaq manam nirqätsu ni yarpayllapis 
yarparqätsu>>. 

32Tsaymi DIOS YAYA nin: <<Castiganä junaq chämuptin tsay raqrata manam 

Tofet shutiwantsu ni Ben-Hinom shutiwantsu reqiyanqa, sinöqa 
Wañutsinakuy Raqra shutiwanmi reqiyanqa. Ayakunata pampayänanpaq 
patsa mana jäkuptinmi Tofetman pampayanqa. 

33Tofetchöpis sitiu mana kaptinmi pampakunallachöna ayakuna jitaräyanqa. 

Tsay ayakunatam wiskulkunawan chucaru wätakuna mikuyanqa. 
Wajakunanpaqpis manam ni pï kanqatsu. 

34<<Tsaynö castigaptïmi kay entëru nación tsunya tikranqa. Tsaymi Judá 

nación markakunachö y Jerusalén cällikunachö runakuna kushikuyanqan ni 
asikuyanqanpis wiyakanqanatsu. Casaray fiesta manana kaptinmi jövinwan 
jipashpis kushikur cantapänakuyanqanatsu>>. 

 

Jeremías 8 
Rupayta, killata y qoyllurkunata adorayanqanpita Dios Yaya rabyanqan 

1Dios Yayam nin: <<Tsay witsaymi contraykikuna shamur wañuqkunapa 

tullunkunata jipiyanqa. Tsay tullukunam kanqa wañuq reykunapa, Judá 
nacionpa wakin mandaqninkunapa, sacerdötikunapa, profëtakunapa y 
Jerusalénchö unay runakunapa. 

2(Tsay runakunam manaraq wañur rupayta, killata y qoyllurkunata 

qonqurpakur adorayarqan. Paykunam imatapis musyayta munar rupayta, 
killata y qoyllurkunata tapukuyarqan.) Tsay wañuqkunapa tullunkunata pipis 
qorimunanpaq ni pampananpaq mana kaptinmi wätakunapa wanunnö 
mashtaräyanqa. Tsaymi tullunkuna jitaraqta rupaypis, killapis y 
qoyllurkunapis rikäyanqa. 

3<<Wañuypita qeshpiq kaqtam maytsayman qarqushaq. Juklä nacionman 

qarquptïmi alläpa llakikur wañuyta munayanqa. Llapanta mandaq DIOS 

YAYA karmi nï. 

Jutsa rurayta mana jaqiyanqan 

4<<Tsaynölla Jerusalén runakunata ninki: << <DIOS YAYAM nin: Pipis ishkirqa 

sharkunmi. Nänita pantarpis aywanqan nänimanmi kutin. 

5Tsaynö kaykaptinqa ¿imanirtan Jerusalén runakuna näniman mana kutiq 

runakunanö kaykäyan? ¿Imanirtan ninqäkunata mana cäsur conträ 
tikrayashqa? Paykunam mana väliq ïdulukunaman creyir noqaman 
kutimuytapis munayannatsu. 

6<< <Paykuna parlayanqantam wiyashkä. Manam ni mayqantapis rasun 

kaqta parlaqtaqa wiyashkätsu. Tsaynöllam ni mayqallantapis wiyashkätsu 
jutsata rurayanqanpita arrepentikur perdonta mañakayämanqanta. Tsaypa 
rantinmi bestia mana mantsakur guërraman yaykuqnö mana mantsakur 
jutsata llapan rurayan. 

7 Cigüeñapis usya tiempu y tamya tiempu maypa aywananpaq kanqanta 

musyanmi. Kullkushpis, grüllapis y wayanïtupis imay witsay jukläman 
aywakunanpaq kanqanta musyanmi. Peru kuyanqä runakunam sïqa 
leynïkunata musyaykarpis cäsuyantsu. 

Sacerdötikuna y profëtakuna mana allita yachatsiyanqan 

8<< <¿Imanöpatan niyankiman leynïkunata katsir musyaq yachayyuq 

kayanqaykita? Leynïkunata yachatsiyäshuqnikikunapis llutantam 
yachatsiyäshunki. 

9Peru tsay yachatsikuqkunam castigaptï penqakuychö kayanqa. Trampaman 

yaykuq wätanömi mantsakäyanqa. Ninqäkunata mana cäsukurmi rasunpa 
yachayyuqtsu kayan. 

10Paykunam llapanpis yarpäyan suwakuypa imatapis tariyänanpaq. Tsaymi 

paykunata castigar warminkunatapis y chakrankunatapis juklä runakunata 
entregashaq. << <Qamkunachö profëtakuna y sacerdötikunam mana allita 
yachatsikuyan. 

11Paykunam kuyanqä runakuna däñakushqanö kayaptinpis yanqalla 

jampiqnö kayan. Castïgu kananpaq kaykaptinpis <<manam ima castïgupis 
kanqatsu>> niyan. 

12Melanaypaq jutsata rurarpis manam penqakuyantsu. Manam 

penqakuytapis yachayantsu. Tsaynö kayanqanpita castigaptïmi wakin 
runakunawan paqta wañuyanqa. Noqa DIOS YAYAM nï. 

13<< <Paykunapaq manam imapis kanqanatsu. Üva chakrankunapis y hïgus 

chakrankunapis manam wayunqanatsu. Llapan murupakuyanqanmi tsakir 
ushakanqa. Llapan alistapanqätam jankat qechushaq. Noqa DIOS YAYAM nï> 
>>. 

Castïguwan wañuyänanpaq kanqanta runakuna tantiyayanqan 

14<<Tsaymi runakuna niyanqa: <Chikimaqnintsikkunawan 

ushakätsimänapaqmi DIOS YAYA destinamashkantsik. 
DIOSNINTSIKTA rabyatsir jutsata ruranqantsikpita venenashqa yakuta 
upyatsimaqnintsiknömi kanqa. Tsaynö kaykaptinqa tsinkakunapaq alli 
segurashqa markakunaman sas aywakushun. Mejorqa kaychö 
wañunqantsikpa rantin tsaychö wañukushun. 

15Alli kawanapaq kanqanta yarpashqapis manam yarpanqantsiknötsu 

kashqa. Dios Yaya yanapamänapaq kanqanta yarpashqapis desgraciallam 
päsamantsik. 

16Contrantsikkuna shamuptin bestiankuna jäkallyanqanpis Dan markapitam 

wiyakaykämun. Bestiankuna wijijïyaptinmi llapan jirkakuna karkaryan. 
Contrantsikkunam nacionnintsikta ushakätsiyänanpaq shamuykäyan. 
Markakunata juchutsirmi tsaychö täkuqkunatapis llapanta wañutsiyanqa> >>. 

17 DIOS YAYAM nin: <<Qamkunamanmi contraykikunata kachamushaq 

venënuyuq culebrakunatanö. Culebrata manshuyätsiyta mana puëdiptin 
kaninqannömi tsay contraykikunapis ushakätsiyäshunki. Noqa DIOS 

YAYAM nï>>. 

Jeremías alläpa llakikunqan 

18Dios Yaya tsaynö niptinmi shonqüpis alläpa llakikuywan nanayparaq 

nanäman. 

19Marka majïkunam maytsaychö waqar niyan: <<Sióntam DIOS 

YAYA jaqishqa>>. Tsaynöllam nikäyan Dios Yaya mandaqnin rey kaykarpis 
paykunawan manana kanqanta. DIOS YAYAM nin: <<¿Imapaqtan 
rabyatsiyämashkanki? Juklä runakuna adorayanqan mana väliq ïdulukunata 
¿imanirtan adoraykäyanki?>> 

20Runakunanam niyan: <<Trïgu cosëcha chämushqana kaptin y üva 

cosëcha, hïgus cosëcha y olïvus cosëcha chämushqana kaptinpis 
noqantsikqa muchuyllachömi kaykantsik>>. 

21Marka majïkuna llakikuyanqanta rikarmi noqapis alläpa llakikü. 

Mantsakaywanmi umäpis turbanan. 

22Cuerpun qeshyaptinqa jampipis y jampikuqpis Galaadchö kanmi. Peru 

jutsata rurayanqanpaqmi sïqa ima jampipis ni jampikuqpis kantsu. 

 

Jeremías 9 

1 (8.23) ¡Imanöllaraq weqï yakunö kanman! ¡Ñawïpis pukyunö kanman! 

Tsaynö kaptinqa marka majïkunata wañutsiyanqanpitam paqasta junaqta 
llakikur waqäman. 

2 (1) ¡Pillaraq tsunyachö tsukllallatapis ruraykamunman! Markäpita aywakurmi 

tsaychö täküman. Marka majïkunaqa Dios Yayata manam cäsuyantsu ni 
äniyanqantapis cumpliyantsu. 

Judá nacionta ushakätsiyänanpaq willakunqan 

3 (2) DIOS YAYAM nin: <<Kay nacionchö flëchata llutalla flëchaqnömi llutalla 

llullakuyan. Waran waranmi mas peor jutsata rurayan. <Dios Yayatam reqï> 
nirpis manam rasunpatsu reqiyäman. 

4 (3) <<Paykunaqa manam runa majinman ni wawqinmanpis creyiyantsu. 

Amïgunwanpis llullakurmi tumpanakuyan. Tsay wawqilla kaykarmi 
engañanakuyan. 

5 (4) Juknin jukninmi llullatsinakuyan. Rasun kaqtaqa manam imaypis 

parlayantsu. Jutsallaman umankuna churashqam kayan. 

6 (5) Llullatsinakur kawarmi reqiyämaytapis munayantsu. Noqa DIOS 

YAYAM nï>>. 

7 (6) Tsaymi llapanta mandaq DIOS YAYA nin: <<Taqran yarqunanpaq qorita 

tsullutsiqnömi kuyanqä runakunata corrigishaq. Tsaynö mana corrigirqa 
¿imataraq mas ruräman? 

8 (7) Paykuna parlayanqanmi alli afilashqa flëchanöraq kaykan. Imaykatapis 

rasuntanöraqmi pitapis creyitsiyan. Alli shimillankunapa amïgunkunata 
parlaparpis shonqullanchöqa rabyapaykäyanmi. 

9 (8) Tsaynö kayanqanta rikaykar ¿manatsuraq castigäman? Tsaynö 

runakunam makïta tariyanqa. Noqa DIOS YAYAM nï>>. 

10 (9) ¡Jirkakunapaqmi qayaraykachar waqashaq! ¡Chakrachö 

qewakunapaqmi llakinaypaqta cantashaq! Jankat rupashqa kaptinmi 
tsaykunapa pipis purinqanatsu. Törukuna müyayanqanpis mananam 
wiyakanqanatsu. Pishqukuna y chucaru wätakunapis qeshpirmi 
aywakuyanqa. 

11 (10) Dios Yayam nin: <<Jankat ushakätsiptïmi Jerusalén marka raqällana 

kanqa. Chacalkunallam tsaychö pärayanqa. Judá nacionchö wakin kaq 
markakunatapis chipyatmi ushakätsishaq. Manam ni pipis tsay 
markakunachö täkuyanqanatsu>>. 

Judá nacionta imanir ushakätsinanpaq kanqan 

12 (11) ¿Imanirtan kay nación ushakashqa? ¿Imanirtan tsunyaman tikrashqa? 

¿Pitan yachayyuq kaykan imanir tsaynö päsanqantapis musyananpaq? 
¿Pitatan DIOS YAYA tantiyatsishqa tsayta willananpaq? 

13 (12) DIOS YAYAM nin: <<Tsaynömi llapan päsanqa leynïkunata mana 

cumplir ninqäkunata mana cäsukuyanqanpita y yätsinqänö mana 
kawayanqanpita. 

14 (13) Cäsuyämanqanpa rantinmi shonqunkuna yarpanqallanta rurar unay 

castankunanölla Baal dioskunata adorayashqa>>. 

15 (14) Tsaymi Israel runakunata kuyaq y llapanta mandaq DIOS YAYA nin: 

<<Alläpa ayaq mikuyta mikutsiqnö y venenashqa yakuta upyatsiqnömi kay 
runakunata castigashaq. 

16 (15) Unay castankuna ni kikinkuna mana reqiyanqan nacionkunamanmi 

paykunata qarqushaq. Paykunamanmi soldädukunata kachashaq 
espädawan wañutsiyaptin llapan ushakäyänanpaq>>. 

Jerusalénchö alläpa waqayänanpaq ninqan 

17 (16) Llapanta mandaq DIOS YAYAM nin: <<Imanir castigayänaqpaq 

kanqanta tantiyakuyay. Wañupukuychö waqapakuq warmikunata 
qayatsiyämuy. Shumaq waqay yachaqkunata ashiyämuy. 

18 (17) Saslla shamur nacionnikipaq llakikur waqayätsun. Alläpa waqayaptin 

qepishankunapapis weqinkuna shututsun. 

19 (18) Siónpitam wiyakämunqa llakikur waqayanqan. Alläpa waqarmi 

niyanqa: <¡Jankat ushakashqam kaykantsik! ¡Alläpa penqakuypaqmi 
kaykantsik! ¡Wajintsiktapis juchutsirmi ushayashqa! ¡Nacionnintsiktapis 
jaqishkantsiknam!> >> 

20 (19) Warmikuna, DIOS YAYA ninqanta shumaq tantiyayay. Warmi 

wawaykikunata waqapukuq kayta yachatsiyay. Yanasaykikunatapis 
wañupukuy cantukunata yachatsiyay. 

21 (20) Wajintsikkunamanmi wañuy chämushqa. Palaciuntsikkunamanmi 

wañuy yaykamushqa. Cällikunachöpis wamrakunatam wañutsiyan. 
Pläzakunachöpis jövinkunatam wañutsiyan. 

22 (21) DIOS YAYAM nin: <<Wañushqa runakunam wätakunapa wanunnö 

mashtaräyanqa. Trïgu manöjukunata pipis mana qoriptin jitaraqnömi 
jitaräyanqa>>. 

Dios Yaya imapita kushikunqan 

23 (22) DIOS YAYAM nin: <<Yachayyuq runa yachayyuq kanqanman ama 

aläbakutsuntsu. Poderyuq runapis poderyuq kanqanpita ama allish 
tukutsuntsu. Rïcu runapis rïcu kanqanman ama confiakutsuntsu. 

24 (23) Tsaypa rantin kushikuyätsun noqata reqiyämar DIOS YAYA kanqäta 

tantiyayanqanpita. Noqaqa kuyapäkuq y kay patsachö allillata ruraqmi kä. 
Tsaynö reqiyämar tantiyayaptinmi kushikü. Noqa DIOS YAYAM nï>>. 

Israel runakunapa shonqunkuna señalanni kanqan 

25 (24) DIOS YAYAM nin: <<Cuerpun señalakuqkunata y mana 

señalakuqkunatapis castiganäpaq tiempu chaykämunnam. 

26 (25) Noqam castigashaq Egipto runakunata, Judá runakunata, edomita 

runakunata, amonita runakunata y moabita runakunatapis. Tsaynöllam 
castigashaq llapllanta rutukur desiertuchö täkuqkunatapis. Tsay llapan 
runakunam señalanninö kayan. Israel runakunapis cuerpunkunachö 
señalashqa karpis shonqunkunaqa señalannim kaykan>>. 

 

Jeremías 10 
Ïdulukuna manakaqlla kanqan 

1Israel runakuna, DIOS YAYA niyäshunqaykita cäsuyay. 

2DIOS YAYAM nin: <<Juklä nación runakunanö ama kayaytsu. Ciëluchö ima 

señaltapis rikar alläpa mantsakäyaptinpis qamkunaqa ama mantsakäyaytsu. 

3Tsay runakunam imapaqpis mana väliq ïdulukunaman creyiyan. Tsay 

ïdulukunata rurayänanpaqmi muntipita qeruta walluyämun. Llaqllay yachaq 
runawanmi shumaqta llaqllatsiyan. 

4Qoriwan y yuraq qellaywan adornarkurmi mana qotukänanpaq shumaq 

clävayan. 

5Tsay ïdulukunam chakrachö wällinö mana parlaq kayan. Kikillanpita mana 

puriptinmi matankashqa puritsiyan. Tsay ïdulukunata ama mantsayaytsu. 
Manam allitapis ni mana allitapis rurayantsu>>. 

6 DIOS YAYA, qamnöqa manam ni pipis kantsu. Qamqa poderösum kanki. 

7Maytsay nacionkunapa mandakuqnin reymi kanki. Tsaynö kaykaptikiqa 

¿piraq qampita mana mantsakunmantsu? May nacionchö yachayyuq 
runapitapis mas yachayyuqmi kanki. Pïmay reypitapis mas poderyuqmi 
kanki. Tsaynö kaykaptikiqa ¿piraq mantsashunkimantsu? 

8Ïduluta ruraqkunaqa llapanpis yarpayninnaq mana yachayyuqmi kayan. 

Qerupita rurashqa ïduluqa ¿imataraq runakunata yachatsinqa? 

9Tsay ïdulukunatam llaqllay yachaqkunalla rurayan. Llaqllaskirmi Tarsispita 

apayämunqan yuraq qellaywan y Ufazpita apayämunqan qoriwan 
enchapayan. Tsaypitam azul y granäti tëlata jiraskir shukutsiyan. 

10Rasunpa kaq Diosqa DIOS YAYAM. Paymi imayyaqpis kawaq Dios kar 

imaypis rey. Pay rabyaptinqa kay mundupis karkaryanmi. Pay castigaptinqa 
manam mayqan nacionpis awantantsu. 

11Dios Yayam nimarqan: <<Ïdulukunata adoraqkunata niy: <Adorayanqayki 

ïdulukunaqa manam kay patsata ni ciëlutapis rurayashqatsu. Tsaykunam kay 
patsapita llapan illakäyanqa> >>. 

12Dios Yayam poderösu kayninwan kay patsata kamashqa. Yachayyuq 

kayninwanmi kay munduta patsätsishqa. Yarpayyuq kayninwanmi ciëlutapis 
rurashqa. 

13Pay mandaptinmi ciëluchö kaykaq yakupis qayarämun, pukutaypis patsapa 

kuchunpita shärimun, illaqu chilapyaqwan tamyamun y wayrapis 
churaräkunanpita yarqamun. 

14Llapan runakunam upanö kar imatapis mana tantiyakuq kayan. Ïdulukunata 

rurayanqanpitam penqakuyanqa. Tsay ïdulukunaqa manam imatapis 
rurayantsu. Runakuna confiakuyaptinpis manam pitapis yanapayantsu. 

15Manakaqllapaqmi kayan. Dios Yaya castiganan junaqmi tsay ïdulukuna 

ushakäyanqa. 

16Jacob confiakunqan DIOS YAYAQA manam ïdulukunanötsu. Paymi llapan 

imaykatapis kamashqa. Herencian kanapaqmi Israel runakunata 
akramashkantsik. Shutinpis llapanta mandaq Yahwehmi. 

Judá nacionta ushakätsinqan 

17Judá runakuna, imaykaykikunatapis alistakuyay. Contraykikunam 

kunchawaykäyäshunkina prësu apayäshunaykipaq. 

18DIOS YAYAM nin: <<Kay nacionpita karumanmi qarquyäshayki. Tsaynö 

castigayaptiqmi alläpa ñakayanki>>. 

19Marka majïkunapaq llakikuptïmi shonqu nanaypis tsariman. Kay nanayta 

manam awantänatsu. Tsaynö kaptinpis alfin imanäshaqtan. 

20Täkunqä carpäpis jankatmi qotukar ushakashqa. Tsaraq waskankunapis 

rachirmi ushakashqa. Tsurïkunatapis llapantam prësu apakuyashqa. 
Mananam ni jukllayllapis quëdayashqatsu. Manam pipis kannatsu yapay 
carpäta shäritsinanpaq ni cortïnankunata churananpaq. 

21Tsaynö desgracia päsashqa reypis y autoridäkunapis yarpayninnaq upa 

kar DIOS YAYATA mana ashiyanqanpitam. Tsaymi llapan runakunapis 
maytsaypa witsikäyashqa. 

22Judá runakuna, ¡llapayki wiyayay! ¡Norti kaqläpitam mana alli willakuy 

chämushqa! Markantsikkunata ushakätsiyänanpaqshi atska tröpa 
soldädukuna shamuykäyan. Paykuna 
ushakaskatsimashqam chacalkunallana markantsikkunachöpis pärayanqa. 

Dios Yayata Jeremías mañakunqan 

23 DIOS YAYALLÄKUNA, qamllam musyanki waray warantin imanö kayänäpaq 

kanqanta. Tsayqa manam kikïkunapitatsu, sinöqa qampitam. 

24Corrigirpis mana rabyakuyllapa corrigiykayällämay. Rabyashqa 

corrigiyämarqa jankatchi ushakaskatsiyämanki. 

25Ushakätsiyämanqaykipa rantin juklä nación runakunata ushakaykatsillay. 

Kuyanqayki Israel runakuna kaykäyaptïmi tsay runakuna 
ushakätsiyämashqa. Kay entëru nacionnikitam chipyat ushakätsiyashqa. 
Tsay runakunaqa manam shutikita parlayantsu ni reqiyäshunkitsu. 

 

Jeremías 11 
Dios Yayawan pactu rurayanqanta mana cumpliyanqan 

1Jeremíastam DIOS YAYA nirqan: 

2<<Judáchö y Jerusalénchö täkuq runakunata parlapar 

paykunawan pactuta ruranqäta yarpätsinki. Yarpätsir ninki: 

3<Israel runakunata kuyaq DIOS YAYAM nin: Pactu ruranqäta mana cumpliq 

runakunam maldicionädu kayan. 

4Unay castaykikunatam Egiptuchö fiërru jornuchönö ñakaykaqta jipimurqä. 

Paykunatam nirqä: <<Cäsuyämar ninqänölla kawakurqa kuyanqä 
runakunam kayanki. Tsaymi noqa qamkunapa Diosnikikuna kashaq>>. 

5<< <Abrahamta, Isaacta y Jacobta äninqäta cumplirmi alli nacionman 

pusharqä. Tsaychöqa lichipis abëjapa mishkinpis yakunöraqmi atska kaykan. 
Äninqänöllam kay nacionchö kananyaqpis täkuykäyanki> >>. Tsaynö 
nimaptinmi nirqä: <<¡DIOS YAYA, tsaynö imaypis kaykullätsun!>> 

6Tsaymi DIOS YAYA nimarqan: <<Judáchö kaq markakunachö y Jerusalén 

cällikunachöpis willakur niy: <Unay castaykikunawan pactu ruranqäta 
cäsukuyay. 

7Unay castaykikunata Egiptupita jipimurmi yapay yapay tantiyatsirqä 

cäsuyämänanpaq. 

8Peru paykunaqa manam cäsuyämashqatsu ni pactu ruranqätapis 

cumpliyashqatsu. Tsaymi shonqunkuna yarpanqallanta imaykatapis 
rurayashqa. Mana cäsuyämanqanpitam pactuta rurar ninqänölla paykunata 
castigashaq> >>. 

9Yapaymi DIOS YAYA nimarqan: <<Judá runakunawan Jerusalénchö täkuq 

runakunam willanakuyashqa 

10unay castankunanölla ninqäkunata mana cäsur jutsata rurayänanpaq. 

Tsaymi juklä runakuna adorayanqan dioskunata adoraykäyan. Tsaynöpam 

Judá runakuna y Israel runakunapis unay castankunawan pactu ruranqäta 
cumpliyantsu. 

11<<Tsaymi paykunata mana llakipaypa castigaptï mayqanpis 

qeshpiyanqatsu. Salvanäpaq rugayämaptinpis manam salvashaqtsu. 
Noqa DIOS YAYAM nï. 

12Tsaymi Judá y Jerusalén runakuna adorayanqan dioskunata rugakur 

inciensiuta qoshnïtsiyanqa. Tsaynö rugakuyaptinpis tsay diosninkuna 
manam salvanqatsu. 

13<<Judá runakuna, markaykikuna maytsika kanqannömi diosnikikunapis 

maytsika kayan. Jerusalén runakuna, cällikikuna atska 
kanqannömi Baalpaq qoshnïtsiyänaykipaq 
atska altarkunata perqayashkanki. 

14<<Jeremías, tsay runakunata llakipänäpaq amana mañakamaynatsu. 

Sufriyanqan höra rugakayämaptinpis manam cäsushaqnatsu. 

15<<Kuyanqä runakuna, tsayläya mana allikunata ruraskir ¿imatanatan 

templüchö ashiyanki? Sacrificiuta altarnïchö waykayaptiki ¿mana 
castigayänaqpaq kanqantaku yarpäyanki? ¿Tsaykunata rurarku 
kushikuyanki? 

16Mas unaynam qamkunata niyarqaq atska wayuyyuq rämasapa olïvunö 

kayanqaykita. Peru kananqa räyu shikwar rupashqa olïvunömi kayanki. 

17<<Noqam olïvuta plantaqnö kay nacionman qamkunata churayarqaq. Peru 

qamkunam Israelchö y Judáchö Baalta adorar rabyatsiyämashkanki. Tsaynö 
adorayanqaykipitam llapanta mandaq DIOS YAYA kar castigayäshayki>>. 

Jeremíasta wañutsiyänanpaq contrankuna willanakuyanqan 

18Tsaypitanam DIOS YAYA musyatsimarqan runakuna conträ shärir 

willanakuykäyanqanta. 

19Pishtananpaq apaptin üsha mana musyanqannömi noqapis tantiyarqätsu 

conträ parlayanqanta. Conträ shärirmi niyarqan: <<Alli wayuykaq jachata 
walluqnö payta wañutsishun. Kay munduchö amana kawatsunnatsu. 
Paytaqa ama pipis yarpätsunnatsu>>. 

20Llapanta mandaq DIOS YAYA, qammi alli juez kanki. Musyankim runakuna 

imata yarpäyanqantapis. Noqam qampa makikiman llapanta churaykämü. 
Taytay, tsay runakunata imanö castiganqaykita rikaytam munä. 

21Tsay Anatot runakunam niyämarqan: <<Wañuyta mana munarqa DIOS 

YAYAPA shutinchö willakuynatsu>>. 

22Peru llapanta mandaq DIOS YAYAM nin: <<Tsaynö niyanqanpitam Anatot 

runakunata castigashaq. Jöven kaqkunam guërrachö wañuyanqa. 
Tsurinkunam warmipis ollqupis mallaqaypita wañuyanqa. 

23Anatot runakunata juzganä junaq chämunqanam. Paykunata castigaptï 

manam ni jukllayllapis kawaykar quëdayanqatsu>>. 

 

Jeremías 12 
Dios Yayata Jeremías tapukunqan 

1 DIOS YAYA, musyämi jutsannaq kanqaykita y llapantapis munanqaykinö 

permïtinqaykita. Kanan tapukushayki: ¿Imanirtan mana alli runakuna 
rïcuyäyan? ¿Imanirtan mana cäsushuqnikikuna kushishqa kawayan? 

2Alli plantashqa y jawayuq jachanö kayänanpaqmi paykunata 

yanapashkanki. Alläpa rïcuyäyänanpaq y atskaqman mirayänanpaqmi 
yanapashkanki. Tsaynö yanapaptikipis shimillankunam alabayäshunki. Peru 
shonqunkunachöqa manam ni imata cäsuyäshunkitsu. 

3Qammi musyanki imanö kawanqäta. Ñakaykunawan pruëbaman 

churamarmi musyanki qamllaman confiakamunqäta. ¡Tsay runakunaqa 
pishtayänanpaq üshakunanö kayätsun! ¡Saslla wañutsishqa kayänanpaq 
destinaykuy! 

4Tsay runakunam ima rurayanqantapis mana rikanqaykita yarpäyan. Tsaynö 

yarpar jutsata rurayaptinmi allpapis jachakunapis tsakiykäyan. Wätakunapis 
pishqukunapis wañuykäyan. ¡Imayyaqraq tsaynö kanqa! 

5Tsaymi Dios Yaya nimarqan: <<Chakipa cörriqkunawan llallinakurpis alläpa 

pishiparqa ¿imanöraq bestian montashqa runawan llallinakunkiman? 
Tranquïlu pampakunachö mantsaq mantsaq puriykarqa ¿imanöraq kanki 
Jordán mayu kuchun jachachöqa? 

6Wawqikikunawan castaykikunam chikiyäshunki. Rabyashqam 

rimaykäyäshunki. Alli shimillankunapa parlapäyäshuptikipis paykunaman 
ama confiakuytsu>>. 

Vecïnun nacionkuna Judá nacionta ushakätsiyänanpaq Dios Yaya ninqan 

7<<Wajïtam jaqishkä. Herenciäpitam witikushkä. Kuyanqä runakunatam 

contrankunapa poderninman dëjashkä. 

8Muntichö qayaraykachaq leonnömi conträ tikrayashqa. Tsaynö kayaptinmi 

rikaytapis munänatsu. 

9<<Kuyanqä runakunam kuyakuypaq tukuyläya color pishqukunanö kayan. 

Paykunatam contran nación runakunana pitsaknö tumapaykäyan. ¡Tsay 
contran nacionkuna qorikar shayämutsun! ¡Chucaru wätakunanö herenciäta 
ushayätsun! 

10<<Mitsikuqkuna wätankunawan üvata däñukur ushatsiqnömi reykunapis 

juknin juknin shamur üva chakräta ushakätsiyanqa. Tsunya tikrarmi alläpa 
llakipaypaq kanqa. 

11Entëru nacionta ushakätsirmi tsunyata dëjayanqa. Quëdaq runakunataqa 

manam ni pipis llakipanqatsu. 

12<<Tsaynö ushakätsiyänanpaqmi tsunya jirkakunapita mana alli runakunata 

pushamushaq. Qatiykur qatiykur llapanta ushayaptinmi pïmaypis sufriyanqa. 

13Tsay witsaymi kuyanqä runakunapa trïgu chakrankunapis jamaptin 

kashallana wiñanqa. Tsayläya aruyanqanpis manakaqllapaqmi kanqa. Alläpa 
rabyar tsaynö castigaptïmi alläpa penqakuyanqa>>. 

Judá nacionpa lädunkunachö kaq nacionkunapaq Dios Yaya parlanqan 

14Israel runakunapa lädun nación runakunatam DIOS YAYA nin: <<Kuyanqä 

Israel runakunata entreganqä nacionta ushakätsiyanqaykipitam 
nacionnikikunapita qarquyäshayki. Makikikunapitam Judá runakunata 
jipimushaq. 

15<<Qarquskiyarnikipis yapay llakipäyarnikim nacionnikikunaman y 

chakraykikunaman kutitsiyämushayki. 

16Peru yachatsikuynïta shumaq yachakuyay. Kuyanqä 

runakuna Baalta adorayänanpaq puntata yachatsiyanqaykinölla kananqa 
yachakuyay noqata adorayämar niyämänaykipaq: <DIOS YAYAM rasunpa kaq 
Diosqa>. Tsaynöpam qamkunapis kuyanqä runakuna kayanki. 

17Peru mana cäsuyämaptikim sïqa llapaykita qarqur ushakätsiyäshayki. 

Noqa DIOS YAYAM nï>>. 

 

Jeremías 13 
Ismushqa wachukunö Judá runakuna kayanqan 

1 DIOS YAYAM nimarqan: <<Lïnupita awashqa wachukuta rantiskir 

wachakäkunki. Peru yakuman sïqa ama tullpunkitsu>>. 

2 DIOS YAYA nimanqannömi wachukuta rantiskir wachakäkurqä. 

3Tsaypitam DIOS YAYA yapay nimarqan: 

4<<Wachakaraykanqayki wachukuta aparkur Perat raqraman 

ayway. Tsaychö qaqapa uchkunman pakaykunki>>. 

5 DIOS YAYA nimanqannöllam Perat raqraman aywar pakaykurqä. 

6Tsaypita unaytanam DIOS YAYA nimarqan: <<Perat raqraman kutir 

pakätsinqaq wachukuta apamunki>>. 

7Tsaymi Perat raqraman kutir pakanqä wachukuta tarirqä jankat ismushqata 

imapaqpis mana väliqta. 

8Tsaymi DIOS YAYA nimarqan: 

9<<Noqa DIOS YAYAM nï: Kay wachuku ismunqannömi Judá nación 

runakunapa y Jerusalén runakunapa orgullösu kayninkunapis ushakanqa. 

10Tsay runakunam mana alli ruraq kar cäsuyämayta munayantsu. Paykunam 

shonqunkuna munanqannölla kawar juklä runakuna adorayanqan dioskunata 
servir adorayan. Tsaynö karmi ismushqa wachuku imapaqpis mana 
välinqannö kayan. 

11<<Tseqllanman wachukuta chachak wachakäkunqannömi noqapis Israel 

runakunatawan Judá runakunata katsishkä. Tsaynö katsishkä munanqänö 
kawayaptin pïmay alabayämänanpaqmi. Tsaynö kaykaptinpis paykunam 
cäsuyämashqatsu. Noqa DIOS YAYAM nï>>. 

Urpukunaman iwalatsiypa tantiyatsinqan 

12<<Jeremías, kuyanqä runakunata ninki: <Israel runakunata kuyaq DIOS 

YAYAM nin: <<Llapan urpukunaman juntatmi vïnuta wiñäyanqa>>. Tsaymi 
paykuna niyäshunki: <<¿Pitan mana musyantsu urpuman juntat vïnu wiñäna 
kanqanta?>> > 

13<<Tsaynö niyäshuptiki ninki: <DIOS YAYAM nin: Qamkunatam vïnuwan 

machätsiyäshayki. David jamanqan trönuchö jamaraq reyta, 
sacerdötikunata, profëtakunata y Jerusalénchö täkuq runakunatapis 
llapaykitam machätsiyäshayki. 

14Urputa takanakatsir pakiqnömi qamkunata castigar ushakätsiyäshayki. 

Taytaykikunata y tsurikikunatam llapaykita mana perdonar mana llakipaypa 
ushakätsiyäshayki. Noqa DIOS YAYAM nï> >>. 

Jutsa rurayanqanpita arrepentikuyänanpaq ninqan 

15¡Shumaq cäsukuyay! Kikin DIOS YAYA parlapaykäyäshuptikiqa ¡mana allish 

tukur wiyayay! 

16Desgracia manaraq chämunqanyaq DIOS YAYATA cäsuyay. Alläpa 

tutapaychö jirkakunapa aywar manaraq ishkiyanqaykiyaq jutsaykikunapita 
arrepentikuyay. Salvayäshunaykipaq yarpäyaptikipis mana 
arrepentikuyaptikiqa manam salvayäshunkitsu. 

17Mana cäsukuyaptikim pakayllapa qamkunapaq waqashaq. DIOS 

YAYA kuyanqan runakuna kaykäyaptikipis prësu apakuyäshuptikim llakikur 
alläpa waqashaq. 

18Dios Yayam nimarqan: <<Reyta y maman reinata niy: Contraykikuna 

shamur corönaykita umaykipita jipiyänanpaqnam kaykäyan. Tsaynö 
kaykaptinqa jutsaykikunapita arrepentikur patsaman jamaykur 
perdonayänaqpaq mañakayämay. 

19Mana arrepentikuyaptikiqa Neguevchö markakunatam contrayki 

soldädukuna kunchawaräyanqa. Markapita manam ni pipis yarqunqatsu ni 
yaykunqatsu. Judá runakunatam llapanta prësu apayanqa. 

20Shumaq rikachakuyay. Norti kaqläpitam contraykikuna shamuykäyan. 

¿Maytan Dios Yaya entregashunqayki kuyakuypaq üshaykikuna?>> 

21Jerusalén runakuna, ¿imanöraq kayanki amïguykikuna contrayki tikrar 

atacayäshuptiki? ¿Imanöraq kayanki tsay atacayäshuqnikikunata 
mandaqniki kayänanpaq Dios Yaya churaptin? ¿Manatsuraq qeshyaq warmi 
nanakuy tsariptin ñakaqnö ñakayanki? 

22Tsay contraykikunam venciskiyäshurniki warmita qarirkur violaqnö 

munayanqanta rurayäshunki. Imanir tsaynö päsayäshunqaykita yarpachakur 
tantiyakuyankiman alläpa jutsaykipita ñakayanqaykita. 

23Yana runa ¿yuraqman tikranmantsuraq? Tigripis muru kayninpita ¿juk 

colorman tikranmantsuraq? Tsaynöllam qamkunapis mana alli ruraykunallata 
rurar allitaqa rurayankitsu. 

24<<Tsaynö kayanqaykipitam desiertupita löcu wayra shamur oqshata 

witsiqnö witsikätsiyäshayki. 

25Qonqaskayämar ïdulukunaman creyiyanqaykipitam tsaynö 

ñakayänaykipaq destinashkaq. Noqa DIOS YAYAM nï. 

26<<Ollqunta mana respitaq warmita castigar llullipanta umanman wankuptin 

penqakunqannömi qamkunapis castigayaptiq penqakuyanki. 

27Rikäyashkaqmi ollqunta mana respitaq warmi jukkunaman aywaqnö juk 

dioskunata adoraq aywayanqaykita. Lömakunachö y chakrakunachö 
adorayanqaykitam rikäyashkä. Tsay rurayanqaykim alläpa penqakuypaq 
kaykan. ¡Allaw Jerusalén runakuna, imanöraq kayanki! ¿Imayllaqa jutsa 
ruraypita limpiutsuraq kayanki? ¿Imayyaqpis jutsata rurar tsaynö 
taqrallatsuraq kaykäyanki?>> 

 

Jeremías 14 
Alläpa usyanqan 

1Alläpa usyaptinmi Jeremíasta DIOS YAYA nirqan: 

2<<Judá nacionmi wañupukushqa kaykan. Markankunachö täkuqkunapis 

alläpa llakikurmi patsachö jamaraykäyan. Jerusalénchö waqayanqanmi 
maytsayman wiyakan. 

3Rïcukuna serviqninkunata pözukunaman yaku ashiq kachayaptin manam 

tariyämuntsu. Mana tarirmi jinallan puyñunkuna janchashqa kutiyämun. 
Alläpa penqakurmi umankunatapis tsapakuyan. 

4Mana tamyaptinmi alläpa usyawan patsapis partikaykan. Murupakuyta 

mana puëdirmi alläpa llakikurnin umankunata achkurkur yarpachakuyan. 

5Usyawan qewa mana kaptinmi lluytsukunapis wachaskirlla wawankunata 

waqtsayan. 

6Chucaru ashnukunapis tsunya jirkakunaman 

witsarkurmi chacalkunanö jäkall jäkall kayan. Mikuyänanpaq qewa mana 
kaptinmi ñawinkunapis toquyashqa puriyan>>. 

7Tsaymi runakuna niyan: <<DIOS YAYA, ninqaykita manam cäsuyashkaqtsu. 

Jutsata rurarmi alläpa rabyatsiyashkaq. Alläpa jutsasapa kayaptïpis 
llakipäkuq kanqaykita pïmaypis tantiyakunanpaq yanapaykayällämay. 

8Qamllamanmi creyikayämü. Alläpa ñakaychö kayaptïpis qamllam 

salvayämanki. Tsaynö kaykarqa ¿imanirtan kay nacionchö jukläyapäkushqa 
kaykanki? ¿Imanirtan purikuqnölla kaykanki? 

9Salvayämanqaykipa rantin ¿imanirtan mantsakashqanö rikaräyämanki? 

¿Imanirtan pitapis washayta mana puëdiq soldädunö kaykanki? Imanö 
kaptinpis noqakunawanmi kaykanki. Pïmaymi musyan kuyanqayki runakuna 
kayanqäta. ¡Ama dëjaykayällämaytsu!>> 

10 DIOS YAYAM nirqan: <<Kay nación runakunam ïdulukunata adorar 

yachakashqa kayan. Tsaynö kayanqan mana gustamaptinmi jutsa 
rurayanqanpita mana llakipar castigashaq>>. 

Jeremíasta Dios Yaya ninqan 

11Tsaypitam DIOS YAYA nimarqan: <<Kay runakunata yanapanäpaq amana 

rugakamaytsu. 

12Paykuna ayunar mayjina mañakayämaptinpis manam cäsushaqtsu. 

Maytsika wätakunata y tsaki mikuy ofrendakunata noqapaq apayämuptinpis 
manam chaskishaqtsu. Tsaypa rantinmi ushakätsinäpaq guërrata, muchuyta 
y qeshyayta kachamushaq>>. 

13Tsaymi nirqä: <<DIOS YAYA, llulla profëtakunam creyitsikur nikäyan: 

<Guërrapis ni muchuypis manam kanqatsu. Kay nacionchömi tranquïlu 
kawakuyanki> >>. 

14Tsaymi DIOS YAYA nimarqan: <<Tsay llulla profëtakunam shutïchö llullakur 

willakuyan. Tsay profëtakunataqa manam mandashkätsu ni contratashkätsu 
ni parlapashkätsu. Yarpayllankunapita llullakurmi manakaqkunata 
willakuykäyan. 

15<<Noqa DIOS YAYAM nï: Mana mandaykaptï shutïchö willakuyanqanpita y 

kay nacionchö guërrapis ni muchuypis mana kananpaq kanqanta 
willakuyanqanpitam tsay profëtakunata guërrawan y muchuywan 
ushakätsishaq. 

16Tsaynöllam tsay profëtakuna llullatsiyanqan runakunatapis guërrawan y 

muchuywan ushakätsishaq. Warminkuna y tsurinkunapis wañurmi 
ushakäyanqa. Pampayänanpaq pipis mana kaptinmi Jerusalén cällikunachö 
ayankunapis mashtaräyanqa. Jutsata rurayanqanpitam tsaynö castigashaq. 

17<<Jeremías, ninqaqta runakunata willar niy: << <Kuyanqä Jerusalén 

markaman mantsakaypaq desgracia chaptinmi paqasta junaqta mana 
päraypa waqaykä. Tsay markam däñakushqanö kar alläpa ñakaykan. 

18Jallqakunapa purirpis guërrachö wañutsiyanqan runakunapa ayankuna 

jitaraqtam rikä. Markaman yaykurpis mallaqaywan wañushqa jitaraqkunatam 
tarï. Imanir tsaynö päsanqanta mana tantiyarmi profëtakuna y 
sacerdötikunapis upilakashqa puriykäyan> >>. 

Dios Yayata Jeremías rugakunqan 

19Dios Yayallä, ¿Judá nacionta mananaku rikaytapis munanki? 

¿Alläpaku Sión lömata chikinki? ¿Imanirtan alläpa desgraciaman 
jitarpayämashkanki? Alli kawayta munayaptïpis manam alli kaway kannatsu. 
Yanapayämänaykipaq yarpäyaptïpis mantsakayllam chämun. 

20 DIOS YAYA, contraykim tikrayashkä. Unay castäkuna 

rabyatsiyäshunqaykinöllam noqakunapis alläpa rabyatsiyashkaq. 

21Tsaynö kayaptïpis ama jaqiykayällämaytsu. Jaqiskayämaptikiqa 

runakunam manakaqman churayäshunki. Tsaynölla trönuyki kananpaq 
akranqayki markata manakaqman churaytsu. 
Yanapayämänaykipaq pactu ruranqaykita ama qonqaykullaytsu. 

22Maytsaychö ïdulukunapa manam podernin kantsu tamyatsimunanpaq. 

DIOS YAYA, ciëlupis manam kikillanpitaqa tamyatsimuntsu, sinöqa qamraqmi 
tamyatsimunki. Llapan imaykam päsan qampitaraq. Tsaymi 
salvayämänaykipaq qamllaman confiakayämü. 

 

Jeremías 15 
Rugakuyaptinpis mana perdonananpaq Dios Yaya ninqan 

1Tsaynö mañakuptïmi DIOS YAYA nimarqan: <<Moiséswan Samuel shamur 

Judá runakunata perdonanäpaq rugayämaptinpis mananam 
perdonashaqnatsu. Judá runakunata perdonanäpaqqa manam voluntänïpis 
kannatsu. Paykunataqa manam rikaytapis munänatsu. 

2<< <Tsaypunqa ¿imatan päsayämanqa?> nir tapuyäshuptiki ninki: << 

<Qeshyaywan wañuqpaq kaqkuna qeshyaywan wañuyätsun. Guërrachö 
wañuqpaq kaqkuna guërrachö wañuyätsun. Mallaqaywan wañuqpaq 
kaqkuna mallaqaywan wañuyätsun. Prësu apayänanpaq kaqkunata prësu 
apayätsun. 

3<< <Noqa DIOS YAYAM nï: Kay runakunatam chusku castïgukunawan 

castigashaq. Tsay castïgukunam kanqa guërrachö wañuyanqan, allqukuna 
ayakunata qechunakur mikuyanqan, wiskulkuna shiwkan shiwkan 
mikuyanqan y chucaru wätakuna mikuyanqan. 

4Tsaynö castiganqäta musyarmi maytsay nacionchö täkuq runakuna alläpa 

mantsakäyanqa. Tsaytam rurashaq Ezequíaspa tsurin Manasés rey kaykar 
Jerusalénchö jutsata ruranqanpita. 

Jerusalén runakunata castigar ushakätsinanpaq Dios Yaya ninqan 

5<< <Jerusalén runakuna, qamkunata castigayaptiq ¿piraq llakipäyäshunki? 

¿Piraq llakikunqa? Imanö kayanqaykita musyayta munar ¿piraq tapukunqa? 

6Jaqiyämanqaykipitam ushakätsiyäshayki. Yapay yapay llakipäyarnikipis 

ajayashkänam. Noqa DIOS YAYAM nï. 

7<< <Trïgu päjata wayra apananpaq jurquïtawan jitaqnömi qamkunatapis 

markaykikunapita wakpa kaypa jitariyäshayki. Wamraykikunata wañutsiptïmi 
täkuyanqayki markakunapis tsunyaranqa. Tsaynömi ushakätsiyäshayki jutsa 
rurayta mana dëjayanqaykipita. 

8Lamar kuchunchö arenïllapitapis mas atskam viüdakuna kayanqa. Pullan 

junaq kaykaptinmi jövinkunatapis mamantinta wañutsir ushakätsishaq. 
Illaqpitam alläpa mantsakayman churashaq. 

9<< <Qanchis ollqu wawayuq warmikunapis wawankunata wañutsiyaptinmi 

alläpa llakikuyanqa. Kallpankuna ushakaptin imanakayta mana puëdirmi 
alläpa penqakuyanqa. Kawaykar quëdaqkunatapis contrankunam 
espädawan wañutsiyanqa. Noqa DIOS YAYAM nï> >>. 

Runakuna chikiyaptin Dios Yayata Jeremías mañakunqan 

10¡Ay, imapaqraq mamäpis wachamarqan! Pïmaywan piñanakur 

jaqayätsinakurllam qoyaskïpis. Qellayta mana prestaptïpis y mana 
prestakuykaptïpis llapanmi maldicionäyäman. 

11 DIOS YAYALLÄ, qamtam alli serviq. Chikimaqnïkuna llakikuyaptin y 

ñakayaptinpis yanapanaykipaqmi rugakushkaq. Tsaynö mana mañakuptiqqa 
maldicionäyämanqan chämätsun. 

12Paykunatam nishkanki: <<Nortichö fiërruta y broncita ¿pillaqa 

pakinmantsuraq? 

13Jutsata rurayanqaykipitam entëru nacionnikichö riquëzaykikunata 

contraykikunapa makinman churashaq. Imatapis mana cobrayllapam 
llapanta entregashaq. 

14Imaypis mana reqiyanqayki nacionchömi contraykikunapa serviqnin 

kayanki. Qamkunam alläpa rabyatsiyämashkanki. Imaykata nina 
rupanqannömi qamkunatapis mana llakipaypa castigayäshayki>>. 

15 DIOS YAYA, qammi musyanki pï runakuna chikiyämanqanta. Paykuna 

chikiyämaptinpis yanapaykallämay. Mana wañutsiyämänanpaq 
salvaykallämay. Chikimaqnïkunata kikinkunatapis chikiyätsun. Paykunata 
ama llakipaytsu. Imaykata qayapäyämaptinpis qam raykum awantakü. 

16Llapanta mandaq DIOS YAYA, qampanam kä. Parlapämaptikim alli mikuyta 

mikuqnö llapanta chaskikushkä. Nimanqaykikunata chaskikuptïmi shonqü 
alläpa kushikun. 

17Runakuna qorikar kushikuyaptinpis paykunawan manam qorikätsu. 

Willakunäpaq akramanqaykipitam qorikanqäpa rantin juklächö jamaräkü. 
Jutsata rurayaptin rabyanqaykinömi noqapis jutsata rurayaptin rabyakü. Tsay 
rabyakuytaqa qammi shonqüman churamushkanki. 

18¿Imanirtan imaypis llakishqalla kä? ¿Imanirtan imaypis kushikütsu? 

¿Imanirtan illaqpita tsakiq pözunö kaykanki? 

Jeremíasta yanapananpaq Dios Yaya ninqan 

19Tsaynö nir llakikuptïmi DIOS YAYA nimarqan: <<Noqaman kutimuptikim 

yapay servimänaykipaq churashayki. Manakaqkunata parlanqaykipa rantin 
shumaq tantiyakur parlaptikim willakuynïta willakunaykipaq yapay 
churashayki. Mana cäsumaq runakunanöqa ama parlaytsu, sinöqa 
rikäyäshunaykipaq allillata parlay. 

20<<Noqam churashayki broncipita rurashqa murällanö kanaykipaq. <Upälla 

kay> niyäshuptikipis willakuynïta willakunaykipaqmi imaypis yanapashayki. 
Imaypis qamwan karmi imapis mana päsashunaykipaq tsapäshayki. 
Noqa DIOS YAYAM nï. 

21Noqam mana alli runakunapa poderninpita tsapäshayki. 

Wañutsikuqkunapa poderninpitapis salvashaykim>>. 

 

Jeremías 16 
Warmiyuq mana kananpaq Jeremíasta ninqan 

1 DIOS YAYAM nimarqan: 

2<<Ama warmiwan churakaytsu. Ollqu ni warmi tsurikikuna ama katsuntsu. 

3Kay nacionchö yuriq wamrakuna, mamankuna y taytankunapis 

4mantsakaypaq qeshyaywanmi wañuyanqa. Tsaymi waqayänanpaq ni 

pampayänanpaqpis ni pï kanqanatsu. Wätakunapa wanun jitaraqnömi 
maytsaychö wañushqa jitaräyanqa. Wakin kaqkunam guërrachö wañuyanqa 
y wakin kaqnam mallaqaywan ushakäyanqa. Ayankunatam mikuyanqa 
wiskulkuna, condorkuna y chucaru wätakuna>>. 

Judá runakunata castigananpaq Dios Yaya ninqan 

5 DIOS YAYAM masta nimarqan: <<Kay runakunataqa mananam 

yanapashaqnatsu ni llakipäshaqnatsu. Tsaynö kayanqanpita wañuqkunapaq 
waqaynatsu ni llakikuynatsu ni täpaqninpis aywaynatsu. 

6Kay nación runakunata castigaptï rïcupis waktsapis wañuyaptin manam 

pampayänanpaq ni waqayänanpaqpis ni pï kanqanatsu. Manam llakikuywan 
aqtsanta rutukunanpaq ni qaranta roqukunanpaqpis kanqanatsu. 

7Wañushqachö täpaqkuna mikuyänanpaq kusinakuqkunapis manam 

kayanqanatsu. Maman y taytan wañuptin vïnuta servikuyänanpaq manam 
pipis kanqanatsu. 

8<<Tsaynölla ama yaykuytsu runakuna mikur upyar jamaräyanqan wajiman. 

9Israel runakunata kuyaq y llapanta mandaq DIOS YAYA karmi nï: Noqam 

permïtishaq kay nacionchö pipis manana kushikunanpaq ni casaray 
fiestatapis manana rurayänanpaq. Tsaytam kikiki rikanki. 

10<<Tsaynö ninqäta willakuptikim runakuna tapuyäshunki: <¿Imanirtan DIOS 

YAYA tsaynö alläpa mantsakaypaq llakikuywan castigamäshun? ¿Imatatan 
mana allita rurayashkä? ¿Ima jutsatatan rurayashkä DIOSNINTSIKTA alläpa 
rabyatsiyänäpaq?> 

11<<Tsaynö tapuyäshuptiki ninki: <DIOS YAYAM nin: Tsaynö päsayäshunki 

unay castaykikuna dëjaskayämar juk dioskunata adorar serviyanqanpitam. 
Mana cäsuyämarmi leynïkunatapis cumpliyarqantsu. 

12Qamkunam paykunapitapis mas peor shonquykikuna munanqanta rurar 

niyanqaqta cäsuyämankitsu. 

13<< <Tsaynö kayanqaykipitam kay nacionpita qarquyäshayki unay 

castaykikuna y qamkunapis mana reqiyanqayki nacionman. Qamkunata 
manana llakipäyaptiqmi tsay nacionchö paqasta junaqta juk dioskunatana 
adorayanki. 

14<< <Tsaynö kaykäyaptikim waray warantinkuna tsay nacionpita 

qoriyämushayki. Tsaymi ni pipis ninqanatsu: <<Israel runakunata Egiptupita 
jipimuq Diospa shutinchömi jurä>>. 

15Tsaypa rantinmi niyanqa: <<Israel runakunata norti kaq lädu nacionman y 

entëru nacionkunaman qarqunqanpita qorimuq DIOS YAYAPA shutinchömi 
jurä>>. Unay castaykikunata entreganqä nacionmanmi qoriyämushayki> >>. 

16 DIOS YAYAM nin: <<Peru puntata atskaq contraykikunata kachamuptïmi 

pescäduta achkuqnö prësu achkuyäshunki. Tsaychö quëdaqkunata 
achkuyänanpaqmi atskaqta yapay kachamushaq. Paykunam maytsay 
jirkakunaman, raqrakunaman y machaykunaman tsinkakuyaptikipis chucaru 
wätakunata achkuqnö qatikachäyäshunki. 

17<<Noqaqa imanö kawayanqaykitam rikaykä. Pakayllapa jutsa 

rurayanqaykitapis rikaykämi. 

18Ïduluykikunata adorar entregayanqaq entëru 

nacionta impüruyätsiqtam rikäyashkaq. Tsaymi qamkunata alli cösa 
castigayäshayki>>. 

Dios Yayata Jeremías mañakunqan 

19 DIOS YAYA, qammi valorta qaramanki. Imayka peligrupitapis qammi 

tsapämanki. Qamta adorayäshunaykipaq maytsay nacionkunapita shamurmi 
niyanqa: <<Unay castäkuna adorayanqan ïdulukunam ni imapaqpis mana 
väliq kayan. 

20Runaqa ¿dioskunata ruranmantsuraq? Ruraptinpis tsay dioskuna manam 

rasunpa Diostsu>>. 

21Dios Yayam nin: <<Maytsaychö täkuq runakunatam poderösu kanqäta 

musyatsishaq. Paykunam musyayanqa DIOS YAYA kanqäta>>. 

 

Jeremías 17 
Judá runakuna ïdulukunata adorayanqan 

1Dios Yayam nin: <<Judá runakuna, jutsa ruraymi rumiman tällar 

qellqashqanö shonquykikunachö kaykan. Tsaynöllam 
adorayanqayki altarkunapa waqrankunaman tällar qellqashqanö kaykan. 
Fiërrupita rurashqa diamanti puntayuq cincelwan llaqllashqanömi kaykan. 

2Perqayanqayki altarkunachömi tsurikikunapis ïdulukunata adorayan. Asera 

diösata adorayänaykipaq jawiyanqayki teta qerukuna kaqkunachömi mana 
qonqar adorayan. Tsay qerukunam rämasapa jachakuna chakinchö, altun 
lömakunachö 

3y maytsay jirkakunachö. Entëru nacionnikikunachömi ïdulukunata 

adorayanki. Tsaymi llapan imaykaykikunata contraykikuna 
suwapuyäshunaykipaq permïtishaq. 

4Nina mana wañuypa lunyaqnöraq rabyaynï kaptinmi herenciatanö 

entregayanqaq nacionpitapis qarquyäshayki. Tsaynöpam mana reqiyanqayki 
nacionchö contraykikunapa serviqnin kayanki>>. 

Dios Yayaman creyikuqkuna y mana creyikuqkuna imanö kayanqan 

5 DIOS YAYAM nin: <<Maldicionashqam kanqa noqaman creyikamunqanpa 

rantin runa majinllaman y kikinpa kallpanllaman creyikuqkuna. 

6Tsay runakunam pipis mana täkunqan desiertuchö wiñaq shirakanö kayan. 

Tsaynöllam rumikuna chawpinchö wiñaq jachanö kayan. Alli kawaytaqa 
manam ni imaypis tariyanqatsu. 

7<<Peru NOQAMAN creyikamuqkunam sïqa kushishqa kawakuyanqa. 

8Tsay runakunam yaku kuchunchö plantashqa jachanö kayan. Tsay jachapa 

jawankuna yakuman mallmashqa kaptinmi usyachöpis raprankuna verdilla. 
Usyachö qarwatanqanpa rantinmi imaypis wayun. 

9<<Runapa shonqunmi mana confiakuypaq mana alli. ¿Piraq musyan 

shonqunchö imata yarpanqantapis? 

10Noqa DIOS YAYAM musyä shonqunchö runa allita o mana allita 

yarpanqantapis. Tsaymi imanö kawanqanman pitapis yanapä o castigä. 

11Engañakur rïcuyaq runam jukpa runtunta tsakwa oqllaqnö kaykan. Tsaymi 

mana yarpashqata llapan riquëzankunata oqrar alläpa waktsayanqa>>. 

Dios Yayaman Jeremías confiakunqan 

12 DIOS YAYA, qallananpita kuyakuypaq templuykipitam mandakaykämunki. 

13Qammi Israel runakunata kuyaq DIOS YAYA kanki. Mana tsakiq chuya 

yakunö kaykaptikim wakin runakunaqa qampita witikuyashqa. Paykunaqa 
alläpam penqakuyanqa. Polvuchö qellqashqa shuti wayrawan 
illakanqannömi paykunapis illakäyanqa. 

14 DIOS YAYA, alli kawanäpaq yanapaykallämay. Imayka mana allipitapis 

salvaykallämay. Noqaqa qamllatam imaypis alabaq. 

15Asipäyämarmi niyäman: <<¿Imaytan DIOS YAYA willakatsishunqayki 

cumplinqa? ¡Sas cumplitsun!>> 

16Noqaqa manam imaypis mañakuqtsu paykunata castiganaykipaq ni 

paykunaman desgraciata kachanaykipaq. Musyankim imata willakunqätapis. 
Wiyaykämaptikim llapanta nishkä. 

17Ima desgracia shamuptinpis qamllamanmi tsinkakamü. Ama 

jaqiykallämaytsu. Jaqimaptikiqa alläpam mantsakushaq. 

18Penqakuyman churamanqaykipa rantin qatikachämaqkunata 

penqakuyman churaykuy. Noqata castigamanqaykipa rantin paykunata 
castigaykuy. Paykunata ima desgraciapis päsaykullätsun. 

Jamay junaqta respitayänanpaq Dios Yaya ninqan 

19 DIOS YAYAM nimarqan: <<Markaman yaykuna mas jatusaq punkupa aywar 

willakuynïta tsaychö willakuy. Tsay punkupam reykunapis yaykuyan y 
yarquyan. Tsaychö willakunqaykinölla Jerusalénman yaykuna wakin kaq 
punkukunachöpis willakuy. 

20<<Willakur ninki: <Judá nacionpa mandakuqnin reykuna, Judá runakuna y 

Jerusalénchö täkuqkuna, DIOS YAYA ninqanta llapayki wiyayay. 

21DIOS YAYAM nin: Imapis mana päsayäshunaykipaq jamay junaqchö ama 

ima qepita apayaytsu ni Jerusalén punkukunapa ima cargatapis 
yaykatsiyaytsu. 

22Jamay junaqchöqa wajikikunapitapis ama ni ima qepita jipiyaytsu. Tsay 

junaqchöqa ima aruytapis ama aruyaytsu. Tsay junaqqa unay castaykikunata 
ninqänö respitayämar jamayay. 

23Unay castaykikunam tsaynö niptïpis cäsuyämashqatsu. Shonqunkunata 

mas chukruyätsirmi mana cäsuyämar corriginätapis munayashqatsu. 

24<< <Niyanqaqta cäsuyämar jamay junaqchö markaman yaykuna mayqan 

punkupapis cargata ama yaykatsiyämuytsu. Jamay junaq aruyanqaykipa 
rantin respitayämar jamayaptikiqa 

25kay nacionpita y kay markapita manam imaypis qarquyäshaykitsu. 

Tsaynöllam rey David jamanqan trönupita rey imaypis mandakunqa. 
Reykuna y autoridäkunam carrëtankunawan y bestiankunawan kay markapa 
punkunkunapa imaypis päsayanqa. Paykunawanmi Judá runakuna y 
Jerusalén runakunapis kay punkukunapa yaykuyanqa. Jerusalénchömi 
imayyaqpis runakuna täkuyanqa. 

26<< <Tsaynöllam Jerusalénchö adorayämänanpaq shayämunqa Judá 

nacionchö markakunapita, Jerusalénpa lädunkunapita, Benjamín 
partipita, Sefelapita, jallqakunapita y Neguevpitapis. Templuman shamurmi 
apayämunqa waykana sacrificiukunata, tsaki mikuy ofrendakunata, 
inciensiuta, agradëcikayämänanpaq kaq sacrificiukunata y wakin kaq 
sacrificiukunatapis. 

27<< <Ninqäta mana cäsuyämar jamay junaq mana jamayaptiki y Jerusalén 

markapa punkunkunapa tsay junaq ima qepitapis yaykatsiyaptikiqa 
Jerusalénpa punkunkunatam waykashaq. Tsaymi Jerusalénchö 
palaciukunapis rupar ushakanqa. Tsay rupaqtam ni pipis wañutsiyta 
puëdinqatsu> >>. 

 

Jeremías 18 
Manka ruraqman iwalatsinqan 

1Jeremíastam DIOS YAYA nirqan: 

2<<Ayway manka ruraq runapa wajinman. Tsaychömi nishayki runakunata 

imata willanaykipaq>>. 

3Manka ruraq kaqpa aywarmi tarirqä tornuwan mankata ruraykaqta. 

4Ruranqan manka munanqannö mana yarquptinmi tsay mitullapita yapay juk 

mankatana munanqannö rurarqan. 

5Tsaymi DIOS YAYA revelamar nimarqan: 

6<<Israel runakuna, manka ruraq runa ruranqannö ¿manatsuraq noqapis 

qamkunata rurayaqman? Manka ruraqpa makinchö mitu kanqannömi 
qamkunapis makïchö kaykäyanki. 

7<<Nacionkunapa contranmi willakatsï munanqä höra castigar 

ushakätsinäpaq. 

8Peru tsay nación runakuna jutsa rurayta dëjaskir allitana rurayaptinqa 

castiganäpaq kaykarpis manam castigashaqnatsu. 

9<<Wakin kaq nacionkunatam yanapä mas poderyuq kayänanpaq. 

Yanapanäpaq willakatsiptïpis 

10tsay nacionchö täkuq runakuna ninqäta mana wiyar jutsata rurayaptinmi 

yanapanäpaq kaykarpis castigashaq>>. 

11<<Jeremías, Judá runakunata y Jerusalénchö täkuqkunata willar ninki: 

<DIOS YAYAM nin: Qamkunata castigayänaqpaqmi alistakuykä. Manaraq 
castigayanqaqyaq jutsaykikunapita arrepentikur allitana rurayay>. 

12<<Tsaynö willakuptikim paykuna niyäshunki: <¡Imapaqtan tiempuykitapis 

perdir tsaynö niyämanki! Noqakunaqa munayanqänömi kawakuyäshaq. 
Shonqükuna yarpanqannöllam mana allikunatapis rurayäshaq> >>. 

Kuyanqan runankuna mana confiakuypaq kayanqan 

13Tsaymi DIOS YAYA nin: <<¡Israel runakunam mantsakaypaq mana allita 

rurayan! Juklä nacionkunachö mä tapukuyay. Manam mayqan nacionchöpis 
kay runakuna mana allita rurayanqannöqa rurayashqatsu. 

14Líbano jirkakunachö janka ¿imayllaqa ushakantsuraq? Tsay jirkapita yaku 

urämuq ¿imayllaqa tsakintsuraq? Tsaykuna confiakuypaq kaptinpis kuyanqä 
runakunam confiakuypaqtsu kayan. 

15Paykunam qonqaskayämar mana väliq ïdulukunapaq inciensiuta 

qoshnïtsiyan. Ninqänö kawayanqanpa rantinmi mana alli nänipa aywar 
oqrakashqanö mana allikunata ruraykäyan. 

16<<Tsaynö kayanqanpitam paykunata mana llakipar castigashaq. 

Nacionninkuna tsunya tikraptinmi imaypis runakuna mantsakäyanqa. Tsaypa 
päsaqkunam mantsakar umankunatapis aywiyanqaraq. 

17Apäkuy wayranömi Israel runakunata witsikätsishaq. Contrankuna 

ushakätsiyänanpaqmi tumakuskishaq. Tsay junaqmi paykunapita 
tikrakuskishaq>>. 

Jeremíaspa contran willanakuyanqan 

18Tsaynö willakuptïmi chikimaqnïkuna kikinkunapura ninakuyarqan: 

<<Mandamientukunata yachatsimänapaqmi sacerdötikuna kayan. Imata 
yätsimänapaqpis tantiyaqkunam kayan. Dios Yayapa willakuyninta 
willamänapaqpis profëtakunam kayan. Manam wanantsiktsu Jeremíasta. 
Imaykatapis llutalla tumpashun wañutsiyänanpaq. Pay ninqanta ama 
cäsushuntsu>>. 



1452 

 

 
©  Wycliffe Bible Translators, Inc. 

  
 

 

19¡DIOS YAYA, yanapaykallämay! ¡Tumpayämänanpaq conträkuna 

willanakuyanqanpita castigaykullay! 

20Imaypis allillatam paykunapaq rurashkä. Paykunawan rabyashqa kaptikipis 

favorninkunam imaypis rugakushkaq. Llutanta ruraptïnömi kananqa conträ 
shäriyashqa. 

21Peru tsaynö kayanqanpita wamrankuna guërrachö wañuyätsun y wakin 

kaqna mallaqaypita wañuyätsun. Warminkunapis wawannaq viüda 
quëdayätsun. Ollqu kaqkunapis qeshyaywan wañuyätsun. Jövinkunapis 
guërrachö wañuyätsun. 

22Illaqpita asaltantikuna yaykuyaptin wajinkunachö qayaraykachäyanqan 

wiyakätsun. Conträ shärir trampata churapäyämanqannö paykunatapis 
trampata churapuykuy. 

23 DIOS YAYA, qammi musyanki wañutsiyämänanpaq willanakuyanqanta. 

Mana alli ruraq kayanqanpita ama perdonaytsu ni jutsa rurayanqantapis ama 
qonqaytsu. Alläpa rabyar paykunata merëciyanqanman castigaykullay. 

 

Jeremías 19 
Pakishqa puyñuman iwalatsinqan 

1 DIOS YAYAM nimarqan: <<Puyñu rantiq ayway. Tsaypita juk ishkay mayor 

runakunata y mayor sacerdötikunata qayaskatsir 

2Ben-Hinom raqraman pushay. Markapita yarqunki Manka Ruraq niyanqan 

punkupa. Noqa ninqaqta tsaychö paykunata willanki. 

3<<Willar ninki: <Judá nacionpa mandakuqnin rey y Jerusalénchö täkuq 

runakuna, llapayki wiyayämay. Israel runakunata kuyaq y llapanta 
mandaq DIOS YAYAM nin: Kay nación runakunata castigaptïmi alläpa 
ñakayanqa. Tsaynö ñakayanqanta wiyaq kaqmi alläpa mantsakäyanqa. 

4Tsaynömi castigayäshayki adorayämanqaykipa rantin juk dioskunata adorar 

inciensiuta qoshnïtsiyanqaykipita. Tsay dioskunataqa unay castaykikuna ni 
mandayaqniki reykunapis manam ni imay adorayashqatsu. Juk dioskunata 
adorarmi kay raqrata manakaqman churayashkanki. << <Tsaypa 
jananmanmi jutsannaqkunatapis kaychö wañutsiyashkanki. 

5Baalta adorar tsurikikunata waykayänaykipaqmi altarkunatapis kaychö 

perqayashkanki. Tsaynö rurayänaykipaq manam mandayashkaqtsu ni 
nishkätsu ni yarpayllapis yarpashkätsu. 

6<< <Mastam DIOS YAYA nin: Castigayänaq junaq chämuptin kay raqrata 

manam Tofet shutiwannatsu ni Ben-Hinom shutiwantsu reqiyanqa, sinöqa 
Wañutsinakuy Raqra shutiwanmi reqiyanqa. 

7<< <Noqam pantatsishkä Judá runakuna y Jerusalén runakuna 

yarpäyanqanta. Contrankuna wañutsiyaptinmi ayankunatapis wiskulkuna y 
chucaru wätakuna mikuyanqa. 

8Kay marka ushakanqanmi alläpa mantsakaypaq kanqa. Tsaynö 

castiganqäta rikarmi llapan tsaypa päsaqkuna äyakashqa rikaräyanqa. 

9<< <Contraykikuna entërupa kunchawaskir tsaparäyäshuptikim mikuypis 

jankat ushakanqa. Tsaymi permïtishaq runa majikikunata y tsurikikunata 
ollquta y warmitapis mikuyänaykipaq>. 

10<<Jeremías, tsaynö willakuyta ushaskir rantinqayki puyñuta pushanqayki 

runakunapa puntanchö pakinki. 

11Tsaypita ninki: <Llapanta mandaq DIOS YAYAM nin: Tsay puyñutanömi Judá 

runakunata y Jerusalén runakunata ushakätsishaq. Ñutushqa puyñuta mana 
allitsaqnömi paykunatapis ni pï allitsayta puëdinqatsu. Wañuqkunata 
pampayänanpaq patsa mana jäkuptinmi Tofetmanna pampayanqa. 

12Tofetchö ayakuna jitaranqannömi kay markachöpis jitaräyanqa. << 

<Tsaynömi kay markata y kay markachö täkuqkunatapis ushakätsishaq. 

13Jerusalénchö kaykaq wajikunachö y Judá nacionpa mandakuqnin 

reykunapa palaciunkunachöpis ayakuna jitaräyaptinmi Tofetnö taqra 
tikranqa. Paykunatam tsaynö castigashaq tsay wajikuna jananchö y tsay 
palaciukuna jananchö qoyllurkunata adorayanqanpita y inciensiukunata 
qoshnïtsir juk dioskunapaq vïnuta wiñäyanqanpita> >>. 

14 DIOS YAYAPA shutinchö willakuskirmi Tofetpita templuman Jeremías 

kutirqan. Templupa patiunman ichiykurmi runakunata nirqan: 

15<<Israel runakunata kuyaq y llapanta mandaq DIOS YAYAM nin: <Qamkuna 

niyanqaqta cäsukuyta mana munayaptikim willakatsinqänölla kay markachö 
y cercan markakunachö täkuqkunatapis castigashaq> >>. 

 

Jeremías 20 
Pasur castigashqa kananpaq Jeremías willanqan 

1Imerpa tsurin Pasurmi sacerdöti karqan. Paymi templuta täpaqkunapa 

mandakuqnin karqan. Jerusalén runakunata y Judá runakunata Dios Yaya 
castigananpaq kanqanta Jeremías willakunqanta wiyarmi Pasur alläpa 
rabyakurqan. 

2Tsaymi profëta Jeremíasta castigaykatsir Benjamín shutiyuq punku 

waqtanchö cëpuman seguratsirqan. Tsay punkum templuman yaykunachö 
karqan. 

3Jeremíasta juk junaq prësu kaskatsirmi Pasur jipitsirqan. Tsaymi Jeremías 

nirqan: <<Pasur, DIOS YAYAM shutikita cambiashqa Magor-misabibta. 

4DIOS YAYAM nin: <Kikikita y amïguykitam mana llakipaypa castigashayki. 

Contraykikunam rikaykaptiki amïguykikunatapis espädawan wañutsiyanqa. 
Tsaynöllam Judáchö täkuqkunatapis llapanta entregashaq Babilonia 
nacionpa mandakuqnin reypa makinman. Paymi wakin kaqta Babiloniaman 
prësu apanqa y wakin kaqtanam espädawan wañutsinqa. 

5Tsaynöllam kay markachö riquëzakunatapis y Judá nacionpa mandakuqnin 

reykunapa tesörunkunatapis tsay reyta entregashaq. Tsaymi 
soldädunkunawan imaykatapis lluta achkuskir llapan väliq kaqkunata 
Babiloniaman apayanqa. 

6<< <Pasur, qamta y wajikichö täkuqkunatam Babiloniaman prësu 

apayäshunki. Wañuskiptikim tsaychö pampayäshunki qamta y profëta tukur 
creyitsinqayki amïguykikunatapis> >>. 

Jeremías llakikur Dios Yayata mañakunqan 

7 DIOS YAYA, ¡mana munaykaqtam profëta kanäpaq churamashkanki! 

¡Poderösu karmi obligamashkanki! Willakuptïmi imay hörapis burlakayämar 
asipäyäman. 

8Imaypis willakurmi nï: <<¡Alläpa ñakaykunam kanqa! ¡Llapanmi 

ushakäyanqa!>> Tsaynö willakunqäta mana creyiyämarmi runakuna tukuyta 
qayapäyäman. Waran waranmi manakaqman churayäman. 

9Tsaymi nirqä: <<Dios Yayapa willakuyninta mananam willakushaqnatsu. 

Paypa shutinchöpis mananam parlashaqnatsu>>. Peru tsaynö niptïpis 
willakuynikim shonqüchö nina rupaqnö kaykan. Tsay rupanqanmi tullüyaq 
chashqa. Upällakuyta munarpis manam puëdïtsu. 

10Manakaqman churayämar asipäyämänanpaqmi chapchapänakur 

ninakuyan: <<¡Magor-misabib!>> Tsaynöllam llapan qorikaykur willanakuyan 
conträ manakaqkunata parlayänanpaq. Imaykanö mana alliman 
shikwanätam amïgükunapis munayan. Paykunam willanakuyan imallatapis 
creyitsiyämar mana allita parlatsiyämänanpaq. 

11Peru pïmayta venciq mas poderyuq soldädunömi DIOS YAYA yanapaman. 

Conträ shäriqkunapis manam venciyämanqatsu. Kikinkunam mana alliman 
char alläpa penqakuyanqa. Tsaytam runakuna imayyaqpis yarparäyanqa. 

12Llapanta mandaq DIOS YAYA, alli runakunatam pruëbaman churanki. 

Qammi imata yarpäyanqantapis musyanki. Conträkuna mana allita 
yarpäyanqanta musyaykarqa castigaykullay. Noqam makikiman llapanta 
churamü. 

13¡DIOS YAYATA alabar cantashun! ¡Paymi mana alli runakunapa poderninpita 

waktsakunata salvan! 

14¡Yurinqä junaqpis maldicionashqa katsun! ¡Imapaqraq mamäpis 

wachamarqan! 

15¡Taytäta kushikatsir <<ollqum yurishqa>> nir willaq runapis maldicionashqa 

katsun! 

16Tsay willaq runa DIOS YAYA mana llakipar ushakätsinqan markakunanö 

katsun. Alliqpapis nanaywan qayaraykachaykaqta wiyayätsun. Pullan 
junaqpapis guërrachö qayaraykachaykaqta wiyayätsun. 

17¡Mas allim kanman karqan mamäpa pachanllachöraq wañuskatsimaptin! 

Mamäpa pachanchi panteonnïpis kanman karqan. Tsaychö wañukurqa 
manam imaypis yurïmantsu karqan. 

18Kayläya ñakar llakikunäpaq ¡imapaqraq yurirqäpis! Musyapashqa kanäpaq 

¡imapaqraq atsikyay patsatapis rikarqä! 

 

Jeremías 21 
Rey Sedequíaspaq willakunqan 

1Kaychömi Jeremíasta DIOS YAYA willakatsinqan qellqashqa kaykan. Tsay 

junaqmi Jeremías kaqman rey Sedequías kacharqan Malquíaspa tsurin 
Pasurtawan Maasíaspa tsurin sacerdöti Sofoníasta. Chaykurmi Jeremíasta 
niyarqan: 

2<<Babilonia nacionpa mandakuqnin rey Nabucodonosormi 

atacaykämantsik DIOS YAYATA rugakuykullay salvamänapaq. Rugakuptikiqa 
talvezchi qarqunqa markanman kutikunanpaq>>. 

3Tsaynö niyaptinmi Jeremías nirqan: <<Qamkuna kutir rey Sedequíasta 

willayay: 

4<Israel runakunata kuyaq DIOS YAYAM nin: Babiloniapa mandakuqnin reypa 

soldädunkunata atacayänanpaq soldäduykikunata mandaptikipis 
venciyämunqam. Tsaymi markapa murällan waqtanchö tumat 
churanakuyanqanpita Jerusalénman yaykayämunqa. 

5Jutsa rurayanqaykipita rabyarmi kikï contraykikuna shärishaq. 

6Tsaymi Babilonia soldädukunawan kay markachö llapan täkuqkunata 

ushakätsishaq. Tsaypa jananmanmi runapis wätapis mantsakaypaq 
qeshyaywan wañuyanqa. 

7<< <Tsaypitanam Babiloniapa mandakuqnin rey Nabucodonosorpa 

makinman entregashayki. Tsaynöllam paypa makinman entregashaq 
soldäduykikunapa capitanninkunata y kawaykar quëdaq runakunatapis. 
Mantsakaypaq qeshyaywan, guërrawan y mallaqaywan mana wañuq kaqtam 
mana llakipaypa espädawan wañutsiyanqa. Noqa DIOS YAYAM nï> >>. 

8Rey Sedequíaspa kachankunata tsaynö willaptinmi Jeremíasta DIOS 

YAYA nirqan: <<Noqa ninqäta Jerusalén runakunata willar niy: <Alli kawayta 
o mana alli kawayta akrayay. 

9Patsan markallachö quëdarqa wakikim guërrachö wañuyanki, wakikinam 

mallaqaypita wañuyanki y wakikinam mantsakaypaq qeshyaywan 
wañuyanki. Kay markapita yarqur tumat tsaparäshuqniki Babilonia 
soldädukunaman rindikurmi sïqa kawayankiraq. 

10<< <Salvanqäpa rantinmi kay markata ushakätsishaq. Ushakätsinäpaqmi 

Babilonia nacionpa mandakuqnin reypa makinman entregashaq. Paymi 
llapanta waykanqa. Noqa DIOS YAYAM nï> >>. 

Judá reykuna allita rurayänanpaq yätsinqan 

11<<David casta reyta y castankunata ninki: 

12<David casta mandakuqkuna, DIOS YAYAM nin: Runakunata waran waran 

alli juzgayay. Sufritsiqkunapa poderninpita sufriqkunata jipiyay. Mana allita 
rurayanqaykita rikarmi nina lunyaqnöraq alläpa rabyashaq. Rabyaptïmi 
lunyaq ninata wañutsiyta mana puëdiqnö rabyaynïta pipis päratsiyta 
puëdinqatsu> >>. 

Jerusalénman castïgu chänanpaq ninqan 

13 DIOS YAYAM nin: <<Jerusalén runakuna, contraykikunam kä. Jatun 

qaqachönö markaykikuna kaptinmi niyanki pipis mana venciyäshunaykipaq y 
markaykikunaman pipis mana yaykayämunanpaq kanqanta. 

14Tsaynö niyaptikipis jutsaykikunamanmi castigayäshayki. Muntikikunatam 

jankat rupatsishaq. Marka lädunkunatapis jankatmi waykashaq. Noqa DIOS 

YAYAM nï>>. 

 

Jeremías 22 
Judá nacionpa mandakuqnin reypaq Dios Yaya ninqan 

1 DIOS YAYAM nimarqan: <<Ayway Judá nacionpa mandakuqnin reypa 

palaciunman. Tsaychö willakur ninki: 

2Davidpa trönunchö jamaykaq Judá nacionpa mandakuqnin rey, DIOS 

YAYA nishunqaykita cäsuy. Tsaynölla autoridäkuna y kay markachö täkuq 
llapan runakunapis payta cäsuyätsun. 

3DIOS YAYAM nin: <Shumaq juzgar jutsannaq runakunapa favornin shäriyay. 

Jukpa poderninchö sufriykaqkunata jipiyay. Juklä runakunata, waktsakunata 
y viüdakunatapis ama sufritsiyaytsu. Alli ruraq runakunata ama 
wañutsiyaytsu. 

4<< <Kanan niyanqaqta cäsuyämaptikim Davidpa trönunman jamaykur 

mandakunanpaq imaypis rey kanqa. Tsaymi palaciu punkupapis 
yaykayämunqa carrëtankunawan y bestiankuna montashqa. Paykunawanmi 
yanapaqninkuna y marka runakunapis yaykayämunqa. 

5Peru kanan niyanqaqta mana cäsuyämaptikim sïqa kikïpa shutïchö jurä kay 

palaciupis raqällana tikrananpaq kanqanta. Noqa DIOS YAYAM nï> >>. 

Rey täkunqan palaciuta ushakätsiyänanpaq Dios Yaya ninqan 

6Judá runakunapa mandakuqnin rey täkunqan palaciupaqmi DIOS YAYA nin: 

<<Noqapaqqa Galaad jirkanö y atska jachayuq Líbanunömi kay palaciu 
kuyakuypaq kaykan. Peru alläpa tsunyaman tikratsiptïmi pipis tsaychö 
täkunqanatsu. 

7Wañutsiyänanpaqmi armankunawan runakunata kachamushaq. Tsaymi 

palaciuchö kuyakuypaq jatusaq cedru qerukunatapis tseqtar waykayanqa. 

8<<Tsaynö ushakätsiyaptinmi kay marka cercankunapa päsaq runakuna 

kikinkunapura ninakuyanqa: <Kay jatunkaray markata ¿imanirraq DIOS 

YAYA ushakätsishqa?> 

9Tsaymi niyanqa: <DIOS YAYAWAN pactu rurayanqantam cumpliyashqatsu. 

Tsaynöpam juklä runakuna adorayanqan dioskunata adorayashqa. Tsaymi 
paykunata tsaynö castigashqa> >>. 

Rey Salum imanö kananpaq Jeremías willakunqan 

10Judá runakuna, rey Josías wañunqanpita ama waqayaytsu. Tsurin 

Salumpaq waqayayqa. Paytam imaypis manana kutimunanpaq prësu 
apayashqa. Yurinqan markatapis manam rikanqanatsu. 

11Judá nacionpa mandakuqnin rey Josíaspa tsurin Salumtam taytanpa rantin 

rey kaykaptin prësu apayarqan. Paypaqmi DIOS YAYA nin: <<Manam ni 
imaypis kutimunqanatsu. 

12Payqa prësu apayanqan nacionllachömi wañunqa. Kay naciontaqa manam 

ni imaypis rikanqanatsu>>. 

Rey Joacim imanö kananpaq Jeremías willakunqan 

13<<¡Ay, imanöraq kanki, rey Joacim! Palaciuykita ruratsir manam 

runakunata pägashkankitsu. 

14Jatusaq sälayuq y ventänayuq palaciuta ruratsinaykipaqmi yarpashkanki. 

Tsay palaciu cedru tablakunawan entablashqa y pukawan pintashqa 
kananpaqmi yarpashkanki. 

15<<¿Cedru tablawan entablashqa wajiyuq kanqallaykipitaku alli rey 

kanqaykita yarpanki? Taytaykim alli rey kashqa. Paymi mikunanpaq y 
upyananpaq tarinqallanwan contentakurqan. Pïmaytapis alli rikarmi 
bendicionta chaskishqa. 

16Waktsakunapa y ñakaqkunapa favornin kaptinmi llapan ruranqanpis allilla 

karqan. Tsaynö kawaqkunam noqata reqiyäman. Noqa DIOS YAYAM nï. 

17<<Peru qamqa imaykapaqpis ayrajashqam kanki. Jutsannaq runakunatam 

wañutsinki. Marka majikikunatam alläpa sufritsinki>>. 

18Tsaymi Judá nacionpa mandakuqnin rey Josíaspa tsurin Joacimpaq DIOS 

YAYA nin: <<Joacim wañuptinmi ni pipis waqanqatsu: <¡Ay wawqillä wawqi! 
¡Ay taytallä tayta! ¡Ay mandakuqllä mandakuq!> 

19Jerusalénpita qarachashqa aparmi jukläman ashnutanö pampayanqa>>. 

Jerusalén runakunata desgracia päsananpaq ninqan 

20Jerusalén runakuna, yanapayäshunaykipaq contratayanqayki 

nacionkunam llapan ushakäyashqa. Líbanuchö jirkakunaman witsarkur 
llakikurnin waqayay. Basán jirkakunaman aywar qayaraykachäyay. Abarim 
jirkakunachöpis qayaraykachar waqayay. 

21Imapis manaraq kaptinmi willayarqaq desgracia päsayäshunaykipaq 

kanqanta. Willayaptiqmi <<manam cäsuyaqtsu>> niyämarqayki. Unaypitapis 
manam cäsuyämashkankitsu. 

22Tsaymi castigayaptiq mandaqnikikunatapis shukukuy apaqnö prësu 

apayanqa. Yanapayäshunaykipaq contratayanqayki nacionkunapa 
mandaqninkunatapis prësum apayanqa. Tsayraqmi mana cäsuyämar jutsata 
rurayanqaykipita penqakuyanki. 

23Líbanuchö jatusaq cedru jachachö qeshunta ruraq pishqunö karmi imapis 

mana päsayäshunaykipaq kanqanta yarpäyanki. Tsaynö kaykaptin desgracia 
chämuptinmi warmi qeshyakunanpaq nanaywan qayaraykachaqnö 
qayaraykachäyanki. 

Rey Conías imanö kananpaq willakunqan 

24 DIOS YAYAM nin: <<Judá nacionpa mandakuqnin Joacimpa tsurin rey 

Conías, derëcha kaq makïchö sëllakunä sortïjänö kaptikipis kaypitam 
qarqushayki. Noqa DIOS YAYAM tsaynö qarqunaqpaq jurä. 

25Wañutsiyäshunaykipaqmi alläpa mantsayanqayki Babilonia nacionpa 

mandakuqnin rey Nabucodonosorpa y soldädunkunapa makinman 
entregayäshayki. 

26Mamaykitawanmi mana yurinqayki nacionman prësu apayäshunki. 

Tsaychömi wañuyanki. 

27Yurinqayki nacionman kutimuyta munarpis manam kutimunkinatsu>>. 

28Coníasqa manam pakishqa kanallatsu. Ni imapaqpis mana väliq pakishqa 

mankatsu. Alli runa kaykaptinqa ¿imanirtan Dios Yaya mana väliqtanö 
rikanqa? ¿Imanirtan llapan tsurinkunatawan juklä nacionman qarqunqa? 

29¡Allaw, kay patsachö runakuna! ¡DIOS YAYA ninqanta wiyayay! 

30 DIOS YAYAM nin: <<Coníastam imaypis desgracialla päsanqa. Paypita 

miraqkunaqa manam ni mayqanpis David jamanqan trönuchö jamayanqatsu 
ni Judáchö rey kayanqatsu. Tsaymi tsurinnaqnölla wañunqa. Rasunpam 
ninqänö kanqa>>. 

 

Jeremías 23 
Renuevo niyanqan runa mandakuq kananpaq ninqan 

1 DIOS YAYAM nin: <<¡Judá nacionpa mandakuqnin rey y yanapaqninkuna! 

¡Qamkunatam mana llakipaypa castigayäshayki! Qamkunam mana alli 
mitsikuqnö kar üshänö kaykaq kuyanqä runakunata ushakätsiyanki y 
witsikätsiyanki>>. 

2Tsaymi Israelta kuyaq DIOS YAYA nin: <<Kuyanqä runakunata cuidaqkuna, 

qamkunam üshäkunata mantsakätsir witsikätsiyashkanki. Shumaq mana 
cuidayanqaykipitam castigayäshayki. Noqa DIOS YAYAM nï. 

3<<Maytsaypa qarqushqa karpis kikïmi üshäkunata qorimushaq. 

Markankunaman qorimuptïmi maytsikaman mirayanqa. 

4Tsaypitam paykunata shumaq rikäyänanpaq alli mitsikuqkunata churashaq. 

Alli rikäyaptinmi mantsakuyanqanatsu ni oqrakaykäyanqanatsu. Noqa DIOS 

YAYAM nï>>. 

5 DIOS YAYAM nin: <<Tiempu chämuptinmi David castapita Renuevo 

niyanqan runa yurinqa. Paytam rey kananpaq churashaq. Munanqänö 
mandakurmi kay nacionchö pïmaytapis alli rikanqa. 

6Paypa shutinmi kanqa Salvamaqnintsik DIOS YAYA. Mandakuq kanqan 

witsaymi Judá runakuna y Israel runakuna tranquïlu kawakuyanqa>>. 

7 DIOS YAYAM nin: <<Tsay witsaymi ni pipis ninqanatsu: <Israel runakunata 

Egiptupita jipimuq Dios Yayapa shutinchömi jurä>. 

8Tsaypa rantinmi niyanqa: <Israel runakunata norti kaq lädu nacionman y 

entëru nacionkunaman qarqunqanpita qorimuq DIOS YAYAPA shutinchömi 
jurä>. Qorimuptïmi kikinkunapa nacionninchöna täkuyanqa>>. 

Llulla profëtakunata castigananpaq ninqan 

9Kaychömi qellqashqa kaykan profëta tukuqkunapaq Jeremías willakunqan. 

Alläpa llakikuymi tsariman. Tullükunapis alläpam karkaryan. DIOS 

YAYA ninqanta musyarmi alläpa mantsakar machashqanö tikrä. 

10Kay nacionchömi maytsikaq runakuna adulteriuchö kayan. Ushan ushanmi 

mana allikunata rurayan. Runa majinkunatam mana llakipar sufritsiyan. 
Tsaymi kay nacionta Dios Yaya maldicionashqa. Maldicionaptinmi patsapis 
tsakishqa. Jallqakunachö qewakunapis tsakir ushakashqa. 

11 DIOS YAYAM nin: <<Llulla profëtakunanöllam sacerdötikunapis jutsata 

rurayan. Jutsata ruraykaqtam templüchö tarishkä. 

12Jutsa rurayanqanpitam paykunata castigashaq. Tutapaychö llutskapa 

puriqnömi kayanqa. Tanqaskiyaptin kuchpakaqnömi kayanqa. Noqa DIOS 

YAYAM nï. 

13<<Samariachöpis llutantam profëtakuna willakuyarqan. 

Paykunam Baalpa shutinchö willakur kuyanqä Israel runakunata mana 
alliman creyitsiyarqan. 

14Tsay profëtakunapita mas peormi Jerusalénchö kaykaq profëtakuna kayan. 

Ollquyuq warmikunawanmi kakuyan, llullakuyan y mana alli runakunatam 
animatsiyan mana allikunata rurayänanpaq. Sodoma y Gomorra 
markakunachö täkuqkunanömi tsay profëtakuna jutsata rurayan. Tsaymi 
wakin kaq runakunapis jutsa rurayta dëjayantsu>>. 

15Tsaynö kayanqanpitam llapanta mandaq DIOS YAYA tsay profëta 

tukuqkunapaq nin: <<Jerusalénchö profëtakuna mana allikunata 
rurayaptinmi entëru nacionchöpis mana alli ruraykunata yachakuyashqa. 
Tsaynö kayanqanpitam alläpa ayaq mikuyta mikutsiqnö y venenashqa yakuta 
upyatsiqnö kay runakunata castigashaq>>. 

16Llapanta mandaq DIOS YAYAM nin: <<Tsay llulla profëtakuna 

willakuyanqanta ama chaskiyaytsu. Paykunaqa manakaqkunatam 
creyitsiyäshunki. Tsaynöllam willakuynïta willakuyanqanpa rantin 
shonqunkuna yarpanqallanta willakuyan. 

17Mana cäsumaqkunata corrigiyanqanpa rantinmi niyan: <Tranquïlu 

kawayänaykipaqmi DIOS YAYA nin>. Shonqun munanqannö jutsa 
ruraqkunatam niyan: <Qamkunataqa manam ni ima desgraciapis 
päsayäshunkitsu>. 

18<<Tsay llulla profëtakunaqa manam ni mayqanpis puntäman 

shayämushqatsu imata ninqätapis wiyayänanpaq. Manam ni mayqanpis 
ninqäta willakuyänanpaq chaskiyashqatsu. 

19Mangäda y shukukuy imaykatapis ushakätsinqannömi noqapis alläpa 

rabyar tsay runakunata ushakätsishaq. 

20Llapan yarpanqäkunata manaraq ruraptïqa rabyaynï manam päsanqatsu. 

Tiempu päsaskiptinraqmi tsaykunata tantiyayanki. 

21<<Tsay llulla profëtakunata manam kachamushkätsu. Willakuyänanpaq 

manam contratashkätsu. Peru paykunam maytsaypa aywar shutïchö 
willakuykäyan. 

22Willanakunqäta rasunpa wiyashqa karqa ninqäkunatam kuyanqä 

runakunata willakuyanman karqan. Ninqäkunata willakuyaptinqa jutsa 
rurayta dëjaskirmi allitana rurayanman karqan>>. 

23 DIOS YAYAM nin: <<Noqam maytsaychöpis kaykä. Tsaymi Jerusalénpita 

karuchö o cercachö kayaptinpis tsaychö noqa kaykä. 

24Noqapita ¿piraq tsinkakunman? Ciëluchöpis patsachöpis kaykämi. 

Noqa DIOS YAYAM nï. 

25<<Wiyashkämi tsay profëtakuna llullakur shutïchö manakaqkunata 

willakuyanqanta. Mana revelaykaptïmi paykuna niyan sueñuyninchö 
revelanqäta. 

26¡Imayyaqraq tsay profëtakuna llullakur kikinkunapa yarpayllanta 

willakuyanqa! 

27Kikinkuna sueñuyanqallanta pitapis willayaptinmi kuyanqä runakuna 

qonqayäman. Tsaynöllam unay castankunapis Baalta adorar 
qonqayämarqan. 

28<<Tsay llulla profëtakuna sueñuyllanta willakuyta munarqa willakuyätsun. 

Rasunpa kaq profëtakunaqa revelanqä willakuynïta willakuyätsun. Päjanpita 
trïgu mas välinqannömi willakuynïpis ima suëñupitapis mas välin. 

29Noqapa willakuynïqa ninanö y rumita ñututsiq combanömi. Noqa DIOS 

YAYAM nï>>. 

30 DIOS YAYAM nin: <<Llulla profëtakunatam rikaytapis munätsu. Paykunam 

llulla profëta majinkuna parlayanqallanta shutïchö willakuyan. 

31Mana revelaykaptïmi shiminkunata mishkitsir manakaqkunata parlayan. 

32Tsaynöllam <sueñuynïchömi parlapämashqa> nir kuyanqä runakunata 

pantatsiyan. Tsaymi paykunataqa rikaytapis munätsu. Tsay profëtakunataqa 
manam mandashkätsu ni willakuyänanpaq nishkätsu. Tsaymi imanö 
willakuyaptinpis kuyanqä runakunapaq välintsu. Noqa DIOS YAYAM nï. 

33<<Jeremías, pï runapis, profëtakunapis o sacerdötikunapis ima ninqäta 

tapuyäshuptiki willanki paykunata dëjanäpaq kanqanta. 

34Sacerdöti, profëta o mayqan runa karpis <DIOS YAYAM revelamashqa> nir 

llullakuptinqa castantintam castigashaq. 

35Llullakur willakunqanpa rantin reqinakushankunata o castankunata 

tapukunman rasunpa kaq profëta ima ninqanta. 

36<<Mana musyarqa pipis ama nitsuntsu noqa revelanqäta. Pipis llullakur 

tsaynö niptinmi castigashaq. Mana revelaykaptï tsaynö niqkunam 
willakuynïta manakaqman churaykäyan. Imayyaqpis kawaq llapanta 
mandaq DIOSNIKIKUNA karmi nï. 

37<<Imata ninqätapis musyayta munarqa rasunpa kaq profëtata tapukuyay. 

38Mana revelaykäyaptiqqa ama niyaytsu revelayanqaqta. Rasunpa kaq 

profëtata tapukuyanqaykipa rantin <revelamashqam> nir llullakuyaptikim 

39castigayäshayki. Unay castaykikunata entreganqä markapitam karuman 

qarquyäshayki. 

40Tsaynö qarquyaptiqmi imaypis penqakuychö kayanki. Qamkunata 

castigayanqaqtam imaypis qonqayankitsu>>. 

 

Jeremías 24 
Ishkay canasta hïgusta revelacionchö Jeremías rikanqan 

1Judá nacionpa mandakuqnin rey Joacimpa tsurin Jeconíasta, Judá nación 

autoridäkunata, artesänukunata y herrërukunata Babilonia nacionpa 
mandakuqnin rey Nabucodonosor nacionninman apaptinmi DIOS 

YAYA revelamar rikätsimarqan templu punkuchö ishkay canasta hïgus 
kaykaqta. 

2Jukaq canastachömi punta poquq hïgus mikukuy munay karqan. Jukaq 

canastachönam melanaypaq alläpa ismushqa hïgus karqan. 

3Tsaymi DIOS YAYA tapumarqan: <<Jeremías, ¿imatatan rikaykanki?>> 

Tsaymi nirqä: <<Hïgustam rikaykä. Jukaq canastachömi kaykan mikukuypaq 
alli hïgus. Jukaq canastachönam kaykan melanaypaq ismushqa hïgus>>. 

4Tsaymi DIOS YAYA nimarqan: 

5<<Israel runakunata kuyaq DIOS YAYAM nin: <Babilonia runakunapa 

nacionninman prësu apatsinqä Judá runakunatam alli hïgustanö rikäshaq. 

6Ima desgraciapitapis tsaparmi Judá nacionman qorimur alli 

kawakuyänanpaq yanapashaq. Manam yapayqa ushakätsishaqnatsu ni 
qarqushaqnatsu. 

7Paykunatam alli tantiyatsishaq DIOS YAYA kanqäta musyayänanpaq. 

Paykunam kuyanqä runakuna kayanqa. Noqanam paykunapa Diosninkuna 
kashaq. Llapan shonqunkunawan yapay creyikayämuptinmi tsaynö kanqa. 

8<< <Judá nacionpa mandakuqnin rey Sedequíasta, yanapaqninkunata, 

Jerusalénchö quëdaq runakunata y Egiptuman qeshpir aywaq runakunatam 
sïqa ismushqa hïgusnö kayänanpaq churashaq. Noqa DIOS YAYAM nï. 

9Tsay runakunata castiganqäta musyarmi maytsay nacionchö täkuq 

runakunapis mantsakäyanqa. Maymanpis qarqunqäman chäyaptinmi 
pïmaypis manakaqman churar musyapäyanqa y asipäyanqa. Alläpa 
maldicionädum kayanqa. 

10Nacionninchö chipyat ushakäyanqanyaqmi wakin kaq guërrachö 

wañuyanqa, wakin kaq mallaqaywan wañuyanqa y wakin kaqnam 

mantsaypaq qeshyaywan wañuyanqa. Tsaynömi ushakäyanqa unay 
castankunata y kikinkunata tsay nacionta entregashqa kaptïpis> >>. 

 

Jeremías 25 
Qanchis chunka (70) wata Judá runakuna ñakayänanpaq ninqan 

1Josíaspa tsurin Joacim Judá nacionpa mandakuqnin rey chusku watana 

kaykaptin y Babilonia nacionchö Nabucodonosor mandakur qallanqan 
witsaymi DIOS YAYAPA willakuqnin profëta Jeremías 

2Judá nacionchö y Jerusalénchö täkuq runakunata nirqan: 

3<<Amónpa tsurin Josías chunka kimsa wata Judá nacionpa mandakuqnin 

rey kanqanpita kananyaqmi DIOS YAYA nimanqankunata yapay yapay 
willayashkaq. Ishkay chunka kimsa (23) watana tsaynö willakuptïpis manam 
cäsukuyashkankitsu. 

4<<Serviqnin profëtakunata unaypita yapay yapay DIOS 

YAYA mandamuptinpis manam cäsukuyashkankitsu ni wiyakuyashkankitsu. 

5Tsay profëtakunam willakur niyäshushkanki: <Jutsaykikunapita 

arrepentikurmi unay castaykikunata DIOS YAYA entreganqan nacionchö 
imayyaqpis täkuyanki>. 

6Tsaynöllam niyäshushkanki: <Juk dioskunaman ama creyiyaytsu. 

Tsaykunata ama serviyaytsu ni adorayaytsu. Mana allikunata mana 
rurayaptikiqa manam ima castïguwanpis castigayäshunkitsu> >>. 

7 DIOS YAYAM nin: <<Profëtakuna tsaynö niyäshuptikipis mana cäsuyämarmi 

rurayanqayki ïdulukunaman qonqurpakur masraq rabyatsiyämashkanki>>. 

8Llapanta mandaq DIOS YAYAM masta nin: <<Profëtakuna 

willayäshunqaykita mana cäsuyaptikim 

9Babilonia nacionpa mandakuqnin rey Nabucodonosorta norti kaqlä 

nacionkunapita contratanqan soldädunkunatawan kachamushaq jankat 
ushakätsiyäshunaykipaq. Paykunawan qamkunata y cercaykikuna nación 
runakunata castigaptïmi markaykikunapis raqällana tikranqa. Tsayta rikarmi 
wakin mantsakäyanqa y wakinnam kushipäyäshunki. 

10<<Llapanta ushakätsiptïmi fiestata rurayanqanatsu, kushikur 

asikachäyanqanatsu, jipashpis ni jövinpis kuyanakur 
cantapänakuyanqanatsu, marayninkunachöpis aqakuyanqanatsu ni 
aktsitapis tsaritsiyanqanatsu. 

11Kay nacionta jankat ushakätsiyaptinmi raqällana quëdanqa. Kawaykar 

quëdaqkunam qanchis chunka (70) watäyaqlla Babilonia nacionpa 
mandakuqnin reypa poderninchö kayanqa. 

12<<Qanchis chunka (70) wata cumpliskiptinmi Babilonia nacionpa 

mandakuqnin reyta y tsaychö täkuq runakunata jutsankunapita castigar 
jankat ushakätsishaq. Noqa DIOS YAYAM nï. 

13Paykunata castiganäpaq profëta Jeremíasta willakatsinqänölla y kay 

rölluchö qellqashqa kanqannöllam castigashaq. 

14Babilonia runakunata castigaptïmi kuyanqä runakunata poderninchö 

katsiyanqannölla paykunatapis juk nación runakuna y mandaqnin reykuna 
poderninchö katsiyanqa. Babilonia runakuna mana allikunata 
rurayanqanpitam tsaynö castigashaq>>. 

Llapan nacionkunata castigananpaq ninqan 

15Israel runakunata kuyaq Dios Yayam revelacionchö nimarqan: <<Kay 

aptaranqä cöpachömi rabyaynï junta kaykan. Kay cöpata apakurkur 
mandanqaq nacionkunaman aywar runakunata upyatsiy. 

16Upyaskirmi löcuyar machashqanö tashtapaykachäyanqa. Tsay 

upyayanqanqa manam vïnutsu kanqa, sinöqa paykunata castiganäpaq 
guërram>>. 

17Nimaptinmi revelacionchö DIOS YAYAPA makinpita tsay cöpata chaskirqä. 

Tsaypitam DIOS YAYA mandamanqan llapan nacionkunapa aywar 
runakunata upyatsirqä. 

18Tsaymi upyatsirqä Jerusalénchö täkuq runakunata, Judá nacionchö täkuq 

runakunata, reykunata y autoridäkunatapis. Paykunata Dios Yaya mana 
llakipaypa castigaptinmi wajinkunapis raqällana quëdashqa. Tsaynö 
castiganqäpitam wakin kaq mantsakäyan y wakinna kushipäyan. Alläpa 
maldicionashqa karmi kananyaqpis tsaynö kaykäyan. 

19Tsaynöllam revelacionchö upyatsirqä Egipto nacionpa mandakuqnin rey 

Faraónta, yanapaqninkunata, autoridäninkunata, Egipto runakunata 

20y tsaychö täkuq juklä runakunatapis. Tsaynöllam upyatsirqä Uz partichö 

täkuq reykunata y filisteo runakunapa mandakuqnin reykunatapis. Filisteo 
runakunapa mandakuqnin reykunam täkuyarqan Ascalón, Gaza, Ecrón y 
Asdod markakunachö. Asdod marka ushakashqa kaptinmi juk ishkayllana 
tsaychö täkuyarqan. 

21Tsaynöllam upyatsirqä Edom nacionchö täkuqkunata, Moab nacionchö 

täkuqkunata, Amón nacionchö täkuqkunata, 

22Tiro markapa mandakuqnin reykunata, Sidón markapa mandakuqnin 

reykunata, Mediterráneo Lamar kuchun markakunachö täkuq reykunata, 

23Dedán runakunata, Tema runakunata, Buz runakunata, llapllanta rutukuq 

runakunata, 

24Arabia partichö täkuq reykunata, desiertuchö täkuq llapan runakunapa 

mandakuqnin reykunata, 

25Zimri nacionpa mandakuqnin reyta, Elam nacionpa mandakuqnin reyta y 

Media nacionpa mandakuqnin reytapis. 

26Tsaynöllam upyatsirqä norti kaqlächö kaykaq llapan reykunata cerca cerca 

o karu karu täkuyaptinpis. Kay patsachö llapan reykunatam upyatsirqä. 
Ultimutam upyanqa Babilonia nacionpa mandakuqnin rey. 

27Upyatsiq aywanäpaq mandamarmi Dios Yaya nimarqan: <<Paykunata 

upyatsir ninki: <Israel runakunata kuyaq y llapanta mandaq DIOS YAYAM nin: 
Machäyanqaykiyaq, lanzayanqaykiyaq y jitaräyanqaykiyaq tsay cöpata 
upyaqnömi kayanki guërrawan castigayaptiq>. 

28<<Tsay cöpapita upyayta mana munayaptinqa ninki: <Llapanta 

mandaq DIOS YAYAM nin: Munar mana munarpis upyanaykim. 

29Jerusalénpitam castigar qallä. Adorayämänanpaq akranqä markachö 

runakunata castigaykarqa mas peorchi qamkunata castigayäshayki. 
Maytsaychö runakunatam guërrawan castigashaq. Llapanta mandaq DIOS 

YAYA karmi nï> >>. 

30<<Jeremías, maytsaychö täkuq runakunata castiganäpaq kanqanta 

willakur ninki: << <DIOS YAYAM ciëlupita leonnö qayarämun. Täkunqanpita 
qayakamunqanmi maqakuynöraq wiyakämun. Akranqan runakunata 
castigananpaqmi qayakaykämun. Üvata jaruq runakuna qayakuyanqannömi 
maytsaychö täkuq runakunata castigananpaq qayakaykämun. 

31Qayakamunqanmi kay patsapa entëru kuchunyaq wiyakämun. DIOS 

YAYAM tsaynö qayakamunqa entëru nacionkunachö täkuq runakunata 
juzgananpaq. Llapan runakunapa jueznin karmi payta mana cäsuqkunata 
espädawan ushakätsinqa. DIOS YAYAM tsaynö nin. 

32<< <Llapanta mandaq DIOS YAYAM masta nin: Llapan nacionkunatam 

qatinayllaman castigashaq. Rabyaynïmi alläpa mantsakaypaq mangäda 
tamya shamuqnö kaykan. 

33Castigaptï wañuqkunam maytsaychö jitaräyanqa. Wañuptin 

waqapänanpaq ni pampananpaqpis manam ni pï kanqanatsu. Wätakunapa 
wanunnömi maytsaychö wañushqa jitaräyanqa. 

34<< <¡Reykuna, mantsakar qayaraykachäyay! ¡Autoridäkuna, llakikur 

patsachö qochpäyay! ¡Höraykim chämushqana wera üshatanö 
wañutsiyäshunaykipaq! 

35<< <Reykuna manam ni imanöpapis salvakäyanqatsu. Autoridäkunapis 

manam qeshpiyta puëdiyanqatsu. 

36¡Reykuna qayaraykachäyanqanta wiyayay! ¡Autoridäkuna waqayanqanta 

wiyayay! Paykuna mandakuyanqan nacionkunatam DIOS 

YAYA ushakätsinqa. 

37Mandakuyanqan kuyakuypaq nacionkunatam alläpa rabyar ushakätsinqa. 

38Machayninpita yarqamuq leonnömi DIOS YAYA kaykan. Alläpa rabyashqam 

kaykan. Tsaymi mantsakaypaq maytsay nacionta guërrawan ushakätsinqa> 
>>. 

 

Jeremías 26 
Jeremíasta wañutsiyta munayanqan 

1Josíaspa tsurin Joacim Judáchö rey kayta qallanqan witsaymi 

Jeremíasta DIOS YAYA nirqan: 

2<<Noqa DIOS YAYAM nï: Templupa patiunman aywar willanaykipaq llapan 

ninqaqkunata willay. Judáchö markakunapita templuman adorayämaq aywaq 
runakunata llapanta willay. 

3Tsay runakuna talvezchi cäsukur jutsankunapita arrepentikuyanman. 

Jutsankunata dëjayaptinqa castiganäpaq kaykarpis manam castigashaqtsu. 

4<<Templuchö willakur ninki: <DIOS YAYAM nin: Qamkunam leynïkunata 

musyaykarpis cumpliyankitsu. 

5Servimaqnï profëtakuna willakuyanqantapis manam cäsuyankitsu. 

Unaypitanam paykuna willakuyänanpaq yapay yapay mandamushkä. 

6Mana cäsuyaptikim Silo markata ushakätsinqänö kay templutapis 

ushakätsishaq. Tsaymi maytsay nacionchö täkuqkuna rikäyänanpaq alläpa 
maldicionädu kayanki> >>. 

7 DIOS YAYAPA wajinchö Jeremías tsaynö ninqantam sacerdötikuna, 

profëtakuna y llapan runakuna wiyayarqan. 

8Tsaymi Jeremíasta prësu achkuskir niyarqan: <<¡Kananmi sïqa 

wañutsiyäshayki! 

9¿Imanirtan qamqa <Silo marka ushakanqannömi kay templupis ushakanqa> 

nir DIOS YAYAPA shutinchö parlanki? Tsaynölla ¿imanirtan ninki: <Kay 
markata ushakätsiyaptin manam pipis täkunqanatsu> nir?>> Tsaynö nirmi 
templuchö llapan runakuna Jeremíaspa contran shäriyarqan. 

10Tsayta musyaskirmi Judá nacionpa autoridäninkuna reypa palaciunchö 

kaykäyanqanpita DIOS YAYAPA wajinman witsäyarqan. Chaykurmi 
runakunata upällaskatsir Mushuq Punku niyanqanman jamayarqan 
arreglayänanpaq. 

11Tsaychömi sacerdötikunawan profëtakuna niyarqan: <<Tayta autoridäkuna 

y wiyamaqkuna, markantsik ushakänanpaqmi kay runa parlashqa. Tsaynö 
parlanqanta kikikikunam wiyayashkanki. ¡Juklla wañutsishun!>> 

12Tsaymi autoridäkunatawan llapan runakunata Jeremías nirqan: 

<<Noqataqa kikin DIOS YAYAM kachamashqa kay templuta y kay markata ima 
päsananpaq kanqanta willayänaqpaq. Pay nimanqanllatam willaykäyaq. 

13Jutsaykikunata dëjaskir DIOSNINTSIKTA cäsuyay. Cäsuyaptikiqa 

castigayäshunaykipaq kaykarpis manam castigayäshunkinatsu. 

14<<Noqaqa makikikunachömi kaykä. Munayanqaykita rurayämay. 

15Peru tantiyakuyay kikin DIOS YAYA willayänaqpaq kachamanqanta. DIOS 

YAYA nimanqanta willakunqäpita wañutsiyämarmi jutsayuq kayanki. 
Tsaynöllam jutsayuq kayanqa kay markachö täkuq llapan runakunapis>>. 

16Tsaymi llapan runakunawan mandaqkuna sacerdötikunata y profëtakunata 

niyarqan: <<Kay runata ¿imanirtan wañutsishwan? 
Payqa DIOSNINTSIK ninqallantam willamashkantsik>>. 

17Tsaymi wakin kaq mayor runakunapis ichirkur runakunata niyarqan: 

18<<Nacionnintsikpa mandakuqnin rey Ezequías kawanqan witsaymi 

Moreset markapita profëta Miqueas Judá runakunata nirqan: <Llapanta 
mandaq DIOS YAYAM nin: << <Sión löma imayka barbichashqa chakranömi 
quëdanqa. Jerusalén markata ushakätsiyaptinmi raqällana quëdanqa. 
Templutapis juchuskatsiyaptinmi jachakunallana tsaychö wiñanqa>. 

19<<Tsaynö willakunqanpita rey Ezequíaswan Judá runakuna manam 

Miqueasta wañutsiyarqantsu. Tsaypa rantinmi DIOS 

YAYAPITA mantsakur payta rugakuyarqan llakipaykunanpaq. 
Tsaynöpam DIOS YAYA castigananpaq nishqa kaykarpis castigarqannatsu. 
Jeremíasta wañutsirqa jutsatam ruraykantsik>>. Tsaynö niyaptinmi 
Jeremíasta wañutsiyarqantsu. 

20Tsay witsaymi Semaíaspa tsurin Urías DIOS YAYAPA willakuqnin profëta 

karqan. Paymi karqan Quiriat-jearim markapita. Paypis willakurqan Jeremías 
ninqannöllam Judá nación y Jerusalén markakuna ushakänanpaq kanqanta. 

21Pay willakunqanta rey Joacim y autoridäkuna wiyaykurmi wañutsiyta 

munayarqan. Tsayta musyaskirmi Urías mantsar Egiptupa qeshpir 
aywakurqan. 

22Egiptuchö Uríasta ashiyämunanpaqmi rey Joacim kacharqan Acborpa 

tsurin Elnatánta y wakin runakunata. 

23Uríasta tariskir apayämuptinmi rey Joacim mandarqan espädawan 

wañutsiyänanpaq y wañuskatsir waktsakunata pampayänan uchkullaman 
ayanta jitaskiyänanpaq. 

24Safánpa tsurin Ahicammi Jeremíasta mana wañutsiyänanpaq favornin 

shärirqan. 

 

Jeremías 27 
Yüguta matankanman watarkur Jeremías willakunqan 

1Josíaspa tsurin Sedequías Judá nacionpa mandakuqnin rey mandakur 

qallanqan witsaymi Jeremíasta DIOS YAYA nirqan: 

2<<Yüguta ruraskir matankaykiman cuyundawan watäkuy. 

3Musyanqaykinömi Jerusalénman shayämushqa Edompita, Moabpita, 

Amónpita, Tirupita y Sidónpita autoridäkuna rey Sedequíaswan 
willanakuyänanpaq. Yüguta watakurkur tsay qorikashqa runakunata 
ninqaqta willay. 

4Tsay runakunata ninki nacionninkunaman kutir mandaqnin reykunata willar 

niyänanpaq: << <Israel runakunata kuyaq y llapanta mandaq DIOS 

YAYAM nin: 

5Podernïwanmi kay patsata, runakunata y imayka wätakunatapis kamashkä. 

Pitapis destinanqä runapa makinmanmi tsaykunata churä. 

6Noqam nacionnikikunata Babiloniapa mandakuqnin rey Nabucodonosorpa 

makinman churashkä. Nacionnikikunachö chucaru wätakunatapis paypa 
makinmanmi churashkä. 

7Tsaynöllam llapan nación runakuna Nabucodonosorpa, tsurinpa y willkanpa 

poderninchö kayanqa. Tsaypitam atska nacionkuna y poderyuq reykuna 
Babilonia soldädukunata venciskir poderninchö katsiyanqa. 

8<< <Mayqan nación runakunapis Babiloniapa mandakuqnin rey 

Nabucodonosorpa poderninchö kawayta mana munayaptinmi castigashaq. 
Tsaymi wakin runakuna guërrachö wañuyanqa, wakin kaqna mallaqaywan 
wañuyanqa y wakin kaqnam mantsakaypaq qeshyaywan wañuyanqa. 
Tsaynöpam tsay nación runakuna llapan ushakäyanqa. Noqa DIOS YAYAM nï. 

9<< <Tsaynö kaykaptinqa Babilonia nacionpa mandakuqnin reyta mana 

serviyänaykipaq pipis willayäshuptiki ama cäsuyaytsu. <<Willakuq profëtam 
kä>> niyaptin, <<adivïnum kä>> niyaptin, <<sueñushkämi>> niyaptin o 
<<brüjum kä>> niyaptinpis ama cäsuyaytsu. 

10Tsaynö nirmi llullatsiyäshunki. Paykunata cäsuyaptikim markaykikunapita 

maytsaypa qarquyaptiq wañur ushakäyanki. 

11<< <Mayqan nación runakunapis Babiloniapa mandakuqnin reyta cäsur 

payta servirqa patsan nación chakrankunallachömi murupakur kawayanqa. 
Noqa DIOS YAYAM nï> >>. 

12Judá nacionpa mandakuqnin rey Sedequíastam nirqä: <<Babilonia 

nacionpa mandakuqnin reypa poderninchö kawayay. Paywan 
autoridäninkuna imatapis mandayäshunqaykita rurayay. Tsaynö cäsukurqa 
tranquïlum kawakuyanki. 

13Peru payta mana cäsurmi sïqa wañuyanki. DIOS YAYA ninqannöllam wakiki 

guërrachö wañuyanki, wakiki mallaqaywan wañuyanki y wakikinam 
mantsakaypaq qeshyaywan wañuyanki. 

14Tsaynö kaykaptinqa mayqan profëtapis <Babiloniapa mandakuqnin reyta 

ama servishuntsu> niyäshuptiki ama cäsuyaytsu. Paykunam 
llullaykätsiyäshunki. 

15DIOS YAYAM nin: <Tsay profëtakunata manam mandamushkätsu. 

Paykunaqa llullakurmi shutïchö parlaykäyan. Tsay profëtakuna niyanqanta 
cäsuyaptikim nacionnikikunapita qarquyäshayki. Tsaynöpam maytsaychö 
wañuyanki qamkuna y mana allita yätsishuqniki profëtakunapis> >>. 

16Tsaynöllam sacerdötikunatawan llapan runakunata willarqä: <<DIOS 

YAYAM nin: < <<Templupita Babiloniaman apayanqan manëjukunatam 
kutitsiyämunqana>> niyäshuptikipis ama creyiyaytsu. Tsayqa manam 
rasunpatsu. 

17Tsaynö niyäshuptiki cäsuyanqaykipa rantin Babilonia nacionpa 

mandakuqnin reypa poderninchö kawakuyay. Paypa poderninchö kayaptikim 
wañutsiyäshunkitsu. ¿Imanirtan markaykikuna ushakanman? 

18Tsay runakuna rasunpa profëta karqa manam niyäshunkimantsu: 

<<Templupita apayanqan manëjukunatam saslla kutitsiyämunqa>> nir. 
Tsaypa rantinmi rugakayämanman templuchö, palaciuchö y Jerusalénchö 
quëdaq manëjukunata Babiloniaman mana apayänanpaq>. 

19-21<<Israel runakunata kuyaq y llapanta mandaq DIOS YAYAM masta nin: 

<Babiloniapa mandakuqnin rey Nabucodonosormi ñawpata shamur Judá 
nacionpa mandakuqnin rey Jeconíasta prësu aparqan. Tsaynöllam Judáchö 
y Jerusalénchö respitädu runakunatapis prësu aparqan. Peru manam 
aparqantsu templuchö kaykaq ishkay jatusaq columnakunata, jatun 
lavatoriuta, carrëtakunata, Jerusalénchö quëdaq manëjukunata y reypa 
palaciunchö quëdaq manëjukunata. 

22Kanan kutimurmi sïqa tsay llapan manëjukunata Babiloniaman apayanqa. 

Tsaychömi katsiyanqa imaypis kutitsimunqäyaq. Noqa DIOS YAYAM nï> >>. 

 

Jeremías 28 
Dios Yayapa shutinchö Hananías llullakur willakunqan 

1Sedequías chusku wata y pitsqa killa Judá nacionpa mandakuqnin rey 

kaykaptinmi sacerdötikunawan llapan runakuna wiyaykäyaptin Azurpa tsurin 
y Gabaónchö yuriq profëta Hananías templuchö nimarqan: 

2<<Israel runakunata kuyaq y llapanta mandaq DIOS YAYAM nin: 

<Babiloniapa mandakuqnin rey churapäyäshunqayki yügutam pakishaq. 

3Kananpita ishkay watatam Babiloniapa mandakuqnin rey Nabucodonosor 

templupita apanqan llapan manëjukunata kutitsimushaq. 

4Babiloniapa mandakuqnin rey churapäyäshunqayki yügutam rasunpa 

pakishaq. Tsaypitam Joacimpa tsurin rey Jeconíasta kutitsimushaq Judá 
nacionchö yapay mandakunanpaq. Judápita Babiloniaman prësu apayanqan 
runakunatapis llapantam kutitsimushaq. Noqa DIOS YAYAM nï> >>. 

5Hananías tsaynö niptinmi profëta Jeremías templuchö kaykaq 

sacerdötikunapa y llapan runakunapa puntanchö nirqan: 

6<<¡Tsaynö katsun! ¡Alläpa allim kanman ninqaykinö kananpaq DIOS 

YAYA permïtiptin! ¡Alläpa kushikuypaqchi kanman templupita apayanqan 
manëjukunata rasunpa kutitsimuptin! ¡Tsaynöllach alläpa kushikuypaq 
kanman Babiloniaman prësu apayanqan runakunata kutitsimuptin! 

7<<Peru qamwan llapan runakunapis ninqäta shumaq wiyayämay. 

8Qampis ni noqapis manaraq yurishqam unay profëtakuna willakuyarqan 

atska nacionkunachö y reykuna mandakuyanqanchö guërrakuna, ñakaykuna 
y mantsakaypaq qeshyaykuna kananpaq kanqanta. 

9Mayqan profëtapis tranquïlu kawakunapaq willakuptinqa shumaq 

tantiyashun willakunqan rasunpa o mana rasunpa kanqanta. Willakunqan 
cumpliptinraqmi DIOS YAYA kachamunqan profëta kanqanta musyantsik>>. 

10Tsaynö niptinmi Hananías jina höra Jeremíaspa matankanchö wataraykaq 

yüguta paskaskir pakiskirqan. 

11Yüguta pakiskirmi llapan runakunapa puntanchö nirqan: <<DIOS YAYAM nin: 

<Kananpita ishkay watatam Babiloniapa mandakuqnin rey Nabucodonosor 
llapan nacionkunaman yügun churanqanta kaynö pakir ushakätsishaq> >>. 
Tsaynö niptinmi templupita yarquskir Jeremías aywakurqan. 

12Jeremías matankanchö watashqa puritsinqan yüguta Hananías 

pakinqanpita manaraq unaytam Jeremíasta DIOS YAYA nirqan: 

13<<Hananías kaqpa aywar ninqaqta willanki: <DIOS YAYAM nin: Qamqa qeru 

yügutam pakishkanki. Peru kananqa fiërru yüguwan yuntashqanönam 
runakuna kaykäyan. 

14Fiërru yüguwan watashqatanömi llapan nación runakunata Babiloniapa 

mandakuqnin rey Nabucodonosorpa poderninchö katsishaq. Chucaru 



1471 

 

 
©  Wycliffe Bible Translators, Inc. 

  
 

 

wätakunatapis paypa poderninchömi katsishaq. Israel runakunata kuyaq y 
llapanta mandaq DIOS YAYA karmi nï> >>. 

15Tsaynö ninqanta willarmi profëta Jeremías masta nirqan: <<Hananías, 

shumaq wiyamay. Qamta manam DIOS YAYA kachamushushkankitsu. 
Llullakurmi llapan runakunata llutanta creyiykätsinki. 

16Tsaymi DIOS YAYA nin: <Engañanqaykita creyirmi runakuna 

cäsuyämannatsu. Tsaymi kay watallachö wañutsir kay patsapita 
ushakätsishayki> >>. 

17Ninqannöllam tsay wata qanchis killachö profëta Hananías wañuskirqan. 

 

Jeremías 29 
Babiloniachö Judá runakunaman Jeremías cartakunqan 

1Profëta Jeremíasmi Jerusalénpita cartakurqan Babiloniachö täkuq Judá 

runakunaman. Paykunam kayarqan rey Nabucodonosor Jerusalénpita 
Babiloniaman prësu apanqan mayor runakuna, sacerdötikuna, profëtakuna y 
wakin kaq runakunapis. 

2Cartakunqan witsaymi Babiloniachö kaykäyarqan rey Jeconías, maman, 

Jeconíaspa yanapaqninkuna, Jerusalénpa y Judápa 
mandaqninkuna, artesänukuna y herrërukunapis. 

3Tsay cartatam Jeremías apatsirqan Safánpa tsurin Elasata y Hilcíaspa tsurin 

Gemaríasta. Tsay runakuna Babiloniachö rey Nabucodonosorwan 
willanakuyänanpaqmi Judápa mandakuqnin rey Sedequías mandarqan. 
Tsay cartachömi nirqan: 

4Jerusalénpita Babiloniaman prësu apayanqan runakunatam Israel 

runakunata kuyaq y llapanta mandaq DIOS YAYA nin: 

5<<Täkuyänaykipaq wajikikuna rurayay. Mikuyänaykipaq chakrakunachö 

murupakuyay. 

6Casarakur wamrayuq kayay. Tsurikikunapis jövinyar jipashyar 

churakäyätsun atska wamrayuq kayänanpaq. Tsaynöpam täkuyanqaykichö 
wallkäyanqaykipa rantin atskaman mirayanki. 

7Tsay markachö alli kawakuyänanpaq pïmayta yanapayay. Tsaychö 

täkuqkunapaq mañakayämuy. Täkuyanqayki markachö alli kawakuy kaptinmi 
qamkunapis alli kawakuyanki. 

8<<Israel runakunata kuyaq y llapanta mandaq DIOS YAYA karmi nï: 

Täkuyanqaykichö llulla profëtakuna y adivïnukuna llullakur 
engañayäshunqaykita ama creyiyaytsu. <Sueñuynïchömi Dios Yaya 
revelamashqa> nirmi llullatsiyäshunki. 

9Shutïchö parlar niyäshunqaykipis manam rasunpatsu. Paykunataqa manam 

kachamushkätsu. Noqa DIOS YAYAM nï>>. 

10 DIOS YAYAM nin: <<Babiloniaman apayäshunqaykipita qanchis chunka (70) 

wata cumpliskiptinraqmi äniyanqaqnölla qoriyämushayki. 

11Musyämi imanö kayänaykipaq kanqanta. Manam mana alli 

kawayänaykitatsu munä, sinöqa alli kawakuyänaykitam. Tsaynö kaykaptinqa 
llakikuyanqaykipa rantin kushikuyay. Noqa DIOS YAYAM nï. 

12<<Rugakayämar mañakayämaptikim wiyayäshayki. 

13Llapan shonquykikunawan ashiyämarmi tariyämanki. 

14Maytsay nacionman qarquyanqaqpitam qoriyämushayki. Maypitam 

qarquyarqaq tsaymanmi llapaykita kutitsiyämushayki. Noqa DIOS 

YAYAM nï>>. 

15Qamkunam nikäyanki Babiloniachö profëtakunata DIOS 

YAYA churamunqanta. 

16Peru tsaynö niyaptikipis tsay profëtakunam mana allikunata 

willaykäyäshunki. Paykunam nikäyan Davidpa trönunchö kaykaq rey y 
Babiloniaman prësu mana aywaq marka majintsikkuna Jerusalénchö 
tranquïlu kawakuyänanpaq kanqanta. 

17Peru llapanta mandaq DIOS YAYAM nin: <<Judáchö täkuq runakunam 

guërrachö wakin wañuyanqa, mallaqaywan wakin wañuyanqa y wakinna 
mantsaypaq qeshyaywan wañuyanqa. Kawaykar quëdaqkunam melanaypaq 
ismushqa hïgusnö kayanqa. 

18Paykunata castigaptïmi tsaynö wañuyanqa. Castiganqäta musyarmi 

maytsay nacionchö täkuq runakunapis alläpa mantsakäyanqa. Judá 
runakunata qarquptï maymanpis chäyaptinmi pïmay manakaqman churar 
musyapäyanqa y asipäyanqa. 

19Paykunatam tsaynö castigashaq servimaqnï profëtakunawan unaypitana 

yapay yapay willakatsiptïpis mana cäsuyämanqanpita. Noqa DIOS YAYAM nï. 

20<<Jerusalénpita Babiloniaman qarqunqä kaqkuna, ninqäkunata shumaq 

tantiyakuyay. 

21Israel runakunata kuyaq y llapanta mandaq DIOS YAYA karmi nï: Colaíaspa 

tsurin Acab y Maasíaspa tsurin Sedequíasmi shutïchö llullakur willakuykäyan. 
Paykunata wañutsinanpaqmi Babiloniapa mandakuqnin rey 
Nabucodonosorpa makinman churashaq. Tsaytam llapan runakuna 
rikäyanqa. 

22Tsaymi Babiloniachö Judá runakuna pitapis maldicionar niyanqa: 

<Sedequíastawan Acabta rupatsinqannö rupatsishqa kanaykipaqmi DIOS 

YAYA qamtapis entregashunki>. 

23<<Acabtawan Sedequíastam tsaynö castigashaq kuyanqä runakuna 

täkuyanqanchö penqakuypaq mana allikunata rurayanqanpita. Paykunam 
ollquyuq warmikunawan kakur alläpa rabyatsiyämashqa. Imatapis mana 
nikaptïmi shutïchö llullakur willakuyashqa. Tsaynö rurayanqantam kikï 
rikashkä. Noqa DIOS YAYAM nï>>. 

Semaíaspaq willakunqan 

24Nehelamchö yuriq Semaíaspaqmi 

25Israel runakunata kuyaq y llapanta mandaq DIOS YAYA nin: <<Qammi 

kikikipa shutikichö cartakushkanki Jerusalénchö kaykaq runakunaman, 
Maasíaspa tsurin sacerdöti Sofoníasman y wakin kaq sacerdötikunamanpis. 
Tsay apatsinqayki cartachömi sacerdöti Sofoníasta nishkanki: 

26<< <Sacerdöti Joiadapa rantin templuta täpaqkunapa mandakuqnin 

kanaykipaqmi DIOS YAYA churashushkanki. Tsaymi poderyuq kaykanki pipis 
profëta tukur willakuptin jina höra prësu achkuskatsir cëpuman jatir 
cadenawan watätsinaykipaq. 

27Tsaynö kaykarqa ¿imanirtan Anatotpita Jeremías puntaykichö profëta 

tukuykaptin prësu achkutsishkankitsu? 

28Jeremíasmi Jerusalénpita noqakunamanpis cartakamur niyämashqa: 

<<Atska watam Babiloniachö prësu kayanki. Tsaymi täkuyänaykipaq 
wajikikuna rurayay. Mikuyänaykipaqpis murupakuyay>> > >>. 

29Semaías apatsinqan cartata chaskiskirmi sacerdöti Sofonías Jeremíasta 

liyipurqan. 

30Liyipuykaptinmi Jeremíasta DIOS YAYA nirqan: 

31<<Babiloniachö täkuq Judá runakunaman cartata apatsir ninki: <DIOS 

YAYAM nin: Willakunanpaq mana nikaptïmi Nehelamchö yuriq Semaías 
shutïchö willakushqa. Mana allikunata willakurmi manakaqkunallaman 
creyiykätsiyäshunki. 

32Nehelamchö yuriq Semaías tsaynö willakuptin y conträ shäriyänanpaq 

runakunata animatsinqanpitam payta y paypita miraqkunata castigashaq. 
Tsaymi llapan wañur ni jukllayllapis rikäyanqatsu kuyanqä runakunata 
yanapar nacionninkunaman qorimunqäta. Noqa DIOS YAYAM nï> >>. 

 

Jeremías 30 
Kuyanqan runankunata qorimunanpaq Dios Yaya ninqan 

1 DIOS YAYAM Jeremíasta nirqan: 

2<<Israel runakunata kuyaq DIOS YAYA karmi nï: Llapan ninqäkunata juk 

rölluman qellqay. 

3Babiloniapita Israel runakunata y Judá runakunata qorimunäpaq 

junaqkunam chaykämunna. Qorimuptïmi unay castankunata entreganqä 
nacionchö kushishqa täkuyanqa. Noqa DIOS YAYAM nï>>. 

4Israel runakunapaq y Judá runakunapaqmi DIOS YAYA nin: 

5<<¡Alläpa mantsakaywan qayaykachäyanqanmi wiyakämunqa! ¡Manam 

pipis tranquïlu kawanqanatsu! 

6¿Ollqu wachanmantsuraq? Peru wachay nanaywan tseqllan tsarishqa 

warmi untuykachaqnömi untuykachäyanqa. Llapanmi jankat almayashqa 
kayanqa. 

7Tsay junaqkuna alläpa mantsakaynöqa manam ni imaypis kashqaraqtsu. 

Tsay witsaymi Jacobpita miraqkuna alläpa sufriyanqa. Tsaynö kaptinpis 
paykunatam salvashaq. 

8<<Llapanta mandaq DIOS YAYA karmi nï: Tsay junaqkunam alläpa ñakar 

yüguta cuyundawan watashqanö kayanqa. Tsaymi yüguta pakiqnö 
paykunata salvashaq. Cuyundata rachiqnömi paykunata libri dëjashaq. 
Tsaynöpam juklä nación runakunapa poderninchönatsu kayanqa. 

9Paykunata mandananpaqmi David casta reyta churashaq. Tsaymi payta 

servir noqatapis serviyämanqa. 

10<<Noqa DIOS YAYAM nï: Jacobpita miraq servimaq runakuna, ama 

mantsakäyaytsu. Karu nacionman apayäshunqaykipitam qamkunata y 
qamkunapita miraqkunata jipiyämushayki. Pipis manana 
mantsakätsiyäshuptikim nacionnikikunachö tranquïluna kawakuyanki. 

11<<Noqam qamkunachö kaykä imapitapis salvayänaqpaq. Tsaymi 

nacionnikikunapita qarqushqa karpis poderninchö katsiyäshuqniki 
nacionkunata ushakätsishaq. Tsay nacionkunata ushakätsirpis qamkunataqa 
manam ushakätsiyäshaykitsu. Peru jutsa rurayanqaykimanmi 
castigayäshayki. Mana castigarqa manam dëjayäshaykitsu. Noqa DIOS 

YAYAM nï>>. 

12Mastam DIOS YAYA nin: <<Imaypis mana kutikaq qerinö y mana kutikaq 

qeshyaynömi ñakayanqayki kaykan. 

13Manam ni pipis kantsu yanapayäshunaykipaq ni qerikikunata 

jampimunanpaq. Ima jampipis manam kantsu kutikätsiyäshunaykipaq. 

14<<Alläpa jutsata rurayanqaykipitam mana llakipaypa castigayashkaq. Juk 

runa contranta mana llakipaypa maqaqnömi castigayashkaq. Llapan 
yanapashuqnikikunapis mananam yanapayäshunkinatsu. Sufriyaptikipis 
paykunata manam ni imapis importakuntsu. 

15¿Imanirtan sufrir alläpa llakishqa kaykäyanki? Imaypis mana kutikaq 

qeshyaynömi sufriyanqayki kaykan. Tsaynö castigayashkaq jutsata 
rurayanqaykipita y alläpa mana allikunata ruranqaykipitam. 

16<<Qamkunata castigayanqaqnöllam sufritsiyäshuqnikikunatapis castigar 

ushakätsishaq. Paykunatapis nacionninkunapitam llapanta prësu apayanqa. 
Imaykaykikunata qechuyäshunqaykinöllam kikinkunatapis qechuyanqa. 
Suwapuyäshunqaykinöllam suwapuyanqa. 

17<<Qamkunata manakaqman churar jaqiyanqaqtam yarpäyan. Tsaynö 

yarpäyaptinmi kanan yanapayäshayki. Mana kutikaq qeriwannö 
ñakayanqaykipitam kutikätsiyäshayki. Noqa DIOS YAYAM nï>>. 

18 DIOS YAYAM nin: <<Jacobpita miraqkunata llakiparmi castanpa castanpa 

nacionninkunaman qorimushaq. Qoriskamuptïmi Jerusalénchö juchushqa 
wajikunata yapay shäritsiyanqa. Rey täkunanpaq palaciutapis unay 
kanqallanchömi shäritsiyanqa. 

19Tsaymi agradëcikur kushishqa alabayämanqa. Atskaman mirayänanpaq y 

alli kawakuyänanpaq permïtiptïmi paykunata pipis manakaqman 
churayanqanatsu. 

20Unay kawakuyanqannö alli kawayänanpaq y nacionninkunachö yapay 

alabayämänanpaqmi yanapashaq. Peru paykunata sufritsiq kaqtam sïqa pï 
kaptinpis castigashaq>>. 

21 DIOS YAYAM nin: <<Marka majinkunapitam churashaq kuyanqä 

runakunapa mandakuqnin kananpaq. Kikïmi qayashaq puntäman 
shamunanpaq. (Mana qayaptïqa manam ni pipis puntäman witimunmantsu.) 

22Qamkunam kuyanqä runakuna kayanki. Noqam Diosnikikuna kashaq>>. 

23 DIOS YAYA alläpa rabyarmi mangädanö y shukukuynö jutsa ruraq 

runakunata ushakätsinqa. 

24Rabyaynin manam päsanqatsu llapan yarpanqankunata manaraq 

ruraptinqa. Tiempu päsaskiptinraqmi tsaykunata tantiyayanki. 

 

Jeremías 31 
Israel runakunata nacionninkunaman qorimunanpaq ninqan 

1 DIOS YAYAM nin: <<Tsay witsaymi llapan Israel casta runakunapa 

Diosninkuna kashaq. Paykunam kuyanqä runakuna kayanqa>>. 

2 DIOS YAYAM nin: <<Wañuypita qeshpir aywakuq unay Israel runakunatam 

tsunyapa päsayaptin llakipar yanaparqä. 

3Äninqä partiman aywaykäyaptinmi yuriskir nirqä: <Qamkunatam imayyaqpis 

kuyayäshayki. Llakipäyarnikim imaypis qamkunawan kaykäshaq>. 

4<<Kuyanqä Israel runakuna, yapaymi yanapayäshayki nacionnikikunachö 

tranquïlu kawakuyänaykipaq. Tsaymi panderëtakunata töcarnin tushuraykar 
cällikunapa yapay kushishqa tumayanki. 

5Samaria markachö kaq lömakunachömi üvakunata yapay plantayanki. 

Wayuynintapis kushishqam pallayanki. 

6Tsay witsaymi Efraín jallqakunachö täpakuqkuna qayakur niyanqa: 

<DIOSNINTSIKTA adoranapaq Siónman aku aywashun> >>. 

7 DIOS YAYAM nin: <<Jacobpita miraqkunata qorimunqäpita kushishqa 

cantayay. Nacionnikikuna wakin nacionkunapita mas reqishqa kanqanpita 
kushishqa alabayay. Jinchi niyay: <¡Kawaykar quëdaq Israel 
runakunatam DIOS YAYA salvashqa!> 

8Israel runakunatam norti kaqlä nacionpita kutitsimushaq. Kay patsapa 

kuchunpitam qorimushaq. Paykunawanmi kutiyämunqa qaprakuna, 
wishtukuna, qeshyaq warmikuna y llullu wawayuq warmikunapis. ¡Juruy 
juruyraqmi kutiyämunqa! 

9Noqam Israel runakunapa taytan kä. Efraín runakunam mayor tsurï kayan. 

Waqar aywakushqa karpis llakipaptïmi kushishqa kutiyämunqa. Mana 
yakunäyänanpaqmi chuya yaku kaqllapa pushamushaq. Mana 
ishkiyänanpaqmi alli nänillapa pushamushaq>>. 

10Maytsay nacionchö täkuq runakuna, DIOS YAYAPA willakuyninta wiyayay. 

Mayjina karuchö täkuqkunatapis ninqanta willar niyay: <<Israel runakunata 
maytsaypa qarqunqäpitam qorimushaq. Üshanta mitsikuq ayllunqannömi 
llapanta qoriskamur cuidashaq. 

11Jacobpita miraqkunatam contrankunapita salvashaq. Paykunatam 

poderyuq nacionpa poderninpita jipimushaq. 

12Kutiskamurmi Sión lömaman witsarkur kushishqa cantayanqa. 

Bendicionnïwanmi mikuypis, vïnupis, aceitipis, üshapis, wäkapis maytsika 
kanqa. Täkuyanqan parti parquna huertanö kaptinmi imaykapis pishinqatsu. 

13Jipashkuna, jövinkuna y awkinkunam kushikur tushuyanqa. Mana llakikur 

kushishqa kawakuyänanpaqmi consulashaq. 

14Alli allillata mikuyänanpaqmi sacerdötikunapaqpis alistapäshaq. Kuyanqä 

runakunatam imayka wanayanqanta alistapäshaq. Noqa DIOS YAYAM nï>>. 

Llakishqa kanqanpita Raquel kushikunanpaq ninqan 

15 DIOS YAYAM nin: <<Ramá markachö llakikur waqanqanmi wiyakämun. 

Alläpa llakikur qayaranqanmi wiyakämun. Tsayqa Raquel waqanqanmi. 
Paymi wawankunapaq alläpa waqaykan. Wawankuna wañushqa kaptinmi 
shoqayaptinpis mana päraypa waqaykan>>. 

16 DIOS YAYAM nin: <<Raquel, amana waqaynatsu. Amana weqikita 

jichaynatsu. Contrayki nacionkunapitam wawaykikuna kutiyämunqana. 
Kanan llakikurpis kutiyämuptinmi kushikunki. Noqa DIOS YAYAM nï. 

17Tsaymi shamuq watakunachö nacionninman wawaykikuna kutiyämuptin 

kushikunki. Noqa DIOS YAYAM nï. 

18<<Wiyashkämi Efraín runakuna llakikurnin mañakur niyämaqta: <Mana 

mansakaq töruta garutiqnömi alläpa castigayämashkanki. Tsaynö 
castigayämarpis DIOSNÏKUNAM kanki. Tsaymi yapay qorikayämaptiki 
cäsuyäshayki. 

19Mana cäsukuyanqäpitam penqakuyä. Jutsäkunapita wanakurmi perdonta 

mañakuyaq. Jöven kaykar jutsa rurayanqäpitam penqakur umpuräkuyä>. 

20<<Efraín runakunam kuyanqä wamräkuna kayan. Paykunata rikarmi alläpa 

kushikü. Piñapaskirpis paykunapaqmi imaypis yarparaykä. Paykunata 
piñapaptïmi shonqüpis nanayparaq llakikun. Paykunatam imaypis 
llakipäshaq. Noqa DIOS YAYAM nï. 

21<<Kuyanqä Israel runakuna, may nänipa aywayanqaykita shumaq 

yarpäyay. Tsay nänillapa markaykikunaman kutikayämuy. 

22¡Imayyaqraq mana wiyakuq jipashnö puriyanki! Nacionnikikunaman 

kutikayämunaykipaqmi kay patsachö imaypis mana rikäyanqaykita rurashaq. 
Ollquta jipash ashiptin mantsakaypaq kanqannömi tsay ruranqä 
mantsakaypaq kanqa>>. 

23Israel runakunata kuyaq y llapanta mandaq DIOS YAYAM nin: 

<<Nacionninkunaman Judá runakunata qorimuptïmi markankunachöna 
täkuyanqa. Yanapanqäpita kushikurmi niyanqa: <¡Templu 
kanqan sagrädu lömaman bendicionninta DIOS YAYA churaykullätsun! 
¡Tsaychömi Dios Yaya munanqannölla pïmaypis kawan!> 

24<<Judá runakuna nacionninkunachö yapay täkuyaptinmi markachö 

täkuqkunapis, chakrachö aruqkunapis y mitsikuqkunapis tsaychö täkuyanqa. 

25Qelanaykaqkunatam kallpata qarashaq. Llakishqa kaykaqkunatam 

animatsishaq>>. 

26Dios Yaya tsaynö nikämaptinmi rikchaskamurqä. Tsayta sueñuskirmi alläpa 

kushikurqä. 

27 DIOS YAYAM nin: <<Tiempum chämunqa Judáchö y Israelchö runakunapis 

wätakunapis atskaman mirayänanpaq. 

28Mas unaynam qewata llupiqnö, wajita juchutsiqnö y mana alli kaqkunata 

jitariqnö paykunata castigashkä. Kananmi sïqa wajita shäritsiqnö y plantata 
plantaqnö paykunata shumaq yanapashaq. Noqa DIOS YAYAM nï. 

29<<Tsay witsaymi runakuna niyanqanatsu: <Taytankuna puchquq üvata 

mikuyaptinmi tsurinkunapa kirunkuna shimpan> nir. 

30Peru puchquq üvata mikuqpa kirun shimpanqannömi kikin jutsa ruraqkuna 

wañuyanqa>>. 

Mushuq pactuta rurananpaq ninqan 

31 DIOS YAYAM nin: <<Junaqkuna chaykämunnam Israel runakunawan y Judá 

runakunawan mushuq pactuta ruranäpaq. 

32Tsay pactuqa manam unay ayllunkunata Egiptupita jipimur ruranqä 

pactunötsu kanqa. Warminta ollqun kuyaqnö kuyaykaptïmi unay castankuna 
tsay pactuta cumpliyashqatsu. Noqa DIOS YAYAM nï. 

33<<Tsay junaqkuna päsaskiptinmi Israel runakunawan pactuta rurashaq. 

Tsaynö rurarmi leynïkunata yarpayninkunaman churashaq. 
Shonqunkunamanmi leynïkunata qellqashaq. Paykunapa Diosninkunam 
kashaq. Paykunanam kuyanqä runakuna kayanqa. Noqa DIOS YAYAM nï. 

34<<Tsay witsaymi waktsapis rïcupis llapan reqiyämanqa. Tsaymi 

reqiyämänanpaq ni pipis runa majinta ni wawqinta yätsinqanatsu. Paykunapa 
llapan jutsankunatam perdonashaq. Ima jutsata rurayanqantapis manam 
yarpäshaqnatsu. Noqa DIOS YAYAM nï>>. 

35 DIOS YAYAM rupayta kamarqan junaqpa atsikyänanpaq. Tsaynöllam killata 

y qoyllurkunata kamarqan paqaspa atsikyäyänanpaq. Paymi permïtin 
lamarpis laqchikar qayaränanpaq. Paypa shutinmi llapanta mandaq Yahweh. 

36 DIOS YAYAM nin: <<Tsay llapan kamanqäkuna mana ushakanqannömi 

Israel runakunapis ushakäyanqatsu. 

37Manam ni pipis ciëluta tupuyta puëdintsu. Manam ni pipis patsapa 

cimientunta rikashqatsu. Tsaynöllam mana allikunata rurayaptinpis Israel 
runakunata ni imaypis dëjashaqtsu. Noqa DIOS YAYAM nï>>. 

38 DIOS YAYAM nin: <<Tiempum chämunqa Jerusalén markata Hananeel 

törripita qallaykur Esquïna Punku niyanqanyaq shutïchö allitsayänanpaq. 

39Tsay punkupita cordelwan tupuskirmi Gareb lömayaq perqayanqa. 

Tsaypitam tumamunqa Goa partiyaq. 

40Ayata pampayänan y uchpata jicharikuyänan raqrapis Jerusalén markä 

rurinchönam kanqa. Tsaynöllam Cedrón raqrapa lädun chakrakuna 
Bestiakuna shutiyuq punku tsimpanyaq santu Jerusalén marka kanqa. 
Jerusaléntam ni imaypis juchutsiyanqanatsu ni ushakätsiyanqanatsu>>. 

 

Jeremías 32 
Chakrata Jeremías rantinqan 

1Kaychömi qellqashqa kaykan Jeremíasta DIOS YAYA ninqan. Tsay witsaymi 

Sedequías chunka watana Judá nacionpa mandakuqnin rey 
kaykarqan. Nabucodonosornam chunka pusaq watana Babiloniapa 
mandakuqnin rey karqan. 

2Tsay junaqkunam Babilonia nacionpa mandakuqnin reypa soldädunkuna 

Jerusalénta tumat kunchawaraykäyarqan. Jeremíasnam reypa palaciunpa 
patiunchö prësu kaykarqan. 

3Tsaychö prësu kananpaq achkuskatsirmi rey Sedequías ollqutupar nirqan: 

<<¿Imanirtan DIOS YAYAPA shutinchö willakur nikanki Babiloniapa 
mandakuqnin rey Jerusalénta vencinapaq kanqanta? 

4¿Imanirtan willakuykanki Babilonia soldädukuna prësu achkuskir mandaqnin 

reyman entregayämaptin cära cära tinkuyänäpaq kaqta? 

5Tsaynöllam willakuykanki Babiloniaman prësu apayämaptin Dios Yaya 

munanqanyaq tsaychö qaykuränäpaq kanqanta. ¿Imanirtan DIOS 

YAYAPA shutinchö willakuykanki Babilonia soldädukunata pärapurpis mana 
vencinäpaq kanqanta?>> 

6Tsay witsaymi DIOS YAYA nimarqan: 

7<<Tiyuyki Salumpa tsurin Hanameelmi shamur nishunki: <Anatotchö 

chakräta rantikushayki. Legïtimu castä kaptikim tsay chakrä qampaq 
kanman> >>. 

8 DIOS YAYA nimanqannöllam palaciupa patiunchö prësu kaykanqäman prïmü 

Hanameel watukamaq shamur nimarqan: <<Anatotchö chakräta 
rantikushayki. Legïtimu castä kaykarqa sas rantiy ari>>. Tsaynöpam 
tantiyarqä DIOS YAYA nimanqannö rantinäpaq. 

9Tsaymi prïmü Hanameelpa chakranta rantir chunka qanchis qellayta 

pägarqä. 

10Manaraq pägarmi papelta ruraskatsirnin firmarkur sëllarqä. Tsaynöllam 

testïgukunatapis firmaskatsir aykata päganäpaq parlayanqänö pägarqä. 

11Ruratsinqä papelta pipis llutalla mana kichananpaqmi cërawan 

segurapämarqan. Peru copia kaq papelmi sïqa seguranni karqan. Tsaymi 
ishkan papelkunata apar 

12Neríaspa tsurin y Maasíaspa willkan Baructa entregarqä. Tsaynöllam 

entregarqä prïmü Hanameelpa puntanchö, firmaq testïgukunapa lädunchö y 
patiuchö kaykaq Judá runakunapa puntanchö. 

13Paykuna wiyaykäyaptinmi Baructa nirqä: 

14<<Israel runakunata kuyaq y llapanta mandaq DIOS YAYAM nin: <Chakra 

rantinqayki papelta copiantinta atska wata churararpis mana ismünanpaq 
mitu mankaman churay. 

15Kay nacionchöqa yapaymi chakrata, wajita y üva chakratapis rantiyanki y 

rantikuyankipis. Israel runakunata kuyaq y llapanta mandaq DIOS YAYA karmi 
nï> >>. 

Dios Yayata Jeremías mañakunqan 

16Neríaspa tsurin Baructa tsay papelkunata entregaykurmi DIOS 

YAYATA mañakur nirqä: 

17<<DIOS YAYA, alläpa poderösu karmi ciëluta y kay patsata kamashkanki. 

Qampaqqa manam ni imapis ajatsu. 

18Cäsuqnikikunatam maytsikaq kayaptinpis llakipanki. Peru jutsa rurayta 

mana dëjaqkunatam sïqa kikinkunata y tsurinkunatapis castiganki. Alläpa 
poderösu Dios Yayam kanki. Shutikim llapanta mandaq Yahweh. 

19Qam yarpanqaykikunam mana puëdiypaq. Llapan imayka ruranqaykim 

alläpa alli. Rikaykankim runakuna imata rurayanqantapis. Tsaymi imatapis 
rurayanqanman yanapanki o castigankipis. 

20<<Egiptupita Israel runakunata jipimurmi mantsakaypaq kaqkunata 

rurashkanki. Tsaynöllam kananpis kay nacionchö y maytsay 
nacionkunachöpis mantsakaypaq kaqkunata ruraykanki. Tsaymi poderösu 
kanqaykita pïmay parlayan. 

21Alläpa poderösu karmi mantsakaypaq kaqkunata rurar Egiptupita 

kuyanqayki unay castäkunata jipimushkanki. Imaypis mana rikäyanqanta 
ruraptikim alläpa mantsakaywan llapan upilakaskiyarqan. 

22Tsaypitam äninqaykinölla kay nacionta entregarqayki. Kaychöqa lichipis 

abëjapa mishkinpis yakunöraq atskam kaykan. 

23<<Peru kay nacionchö täkurmi cäsuyäshurqaykitsu. Leynikikunatapis 

cumpliyarqannatsu. Ninqaykitapis manam ni imata rurayarqannatsu. Tsaynö 
kayanqanpitam paykunata castigaykanki. 

24Tsaymi Babilonia soldädukuna kay markaman yaykayämunanpaq murälla 

waqtankunapa allpata qotuyashqa. Markata kunchawaskayämuptinmi 
runakuna yarquyta mana puëdir wakin mallaqaywan wañuyanqa y wakin 
kaqnam mantsaypaq qeshyaywan wañuyanqa. Babilonia soldädukuna 
markaman yaykayämuptinmi wakin kaq runakuna guërrachö wañuyanqa. 
Tsaynö venciskayämarmi poderninkunachö katsiyämanqa. Kay markata ima 
päsananpaq kaqta ninqaykinöllam kanan päsaykan. 

25<<DIOS YAYA, ¿Babilonia soldädukunapa poderninchö kay marka 

kananpaq kaykaptinku testïgukunapa puntanchö chakrata rantinäpaq 
nimashkanki?>> 

Babilonia runakuna poderninchö Jerusalénta katsiyänanpaq ninqan 

26Tsaynö mañakuptïmi DIOS YAYA nimarqan: 

27<<Noqam llapan kawaqkunapa DIOSNIN kä. Noqapaqqa manam imapis 

ajatsu. 

28Tsaymi Babilonia nacionpa mandakuqnin rey Nabucodonosorpa y 

soldädunkunapa poderninman kay markata churashaq. Paykunam 
poderninkunachö katsiyanqa. 

29<<Jerusalén markata kunchawaraykaq Babilonia soldädukunam 

yaykaskamur wajikikunata waykar ushayanqa. Tsaynöllam wajikuna 
jananchö Baalta adorar inciensiu qoshnïtsikuyänankunatapis waykayanqa. 
Tsay wajikunachömi Jerusalén runakuna alläpa rabyatsiyämar juk 
dioskunata adorarnin vïnutapis wiñäyarqan. Tsay wajikunam llapan rupar 
ushakanqa. 

30<<Noqa DIOS YAYAM nï: Unaypitam Israel runakunawan Judá runakuna 

mana munanqäkunallata rurayashqa. Ïdulukunata ruraskir adorarmi alläpa 
rabyatsiyämashqa. 

31Kay markachö täkuyanqan junaqpita hasta kananyaqmi alläpa 

rabyatsiyämashqa. Tsaymi llapanta ushakätsishaq 

32llapanpis jutsata rurar rabyatsiyämanqanpita. Tsaynömi rabyatsiyämashqa 

Israel runakuna, Judá runakuna, Jerusalénchö täkuqkuna, mandaqnin 
reykuna, autoridäninkuna, sacerdötinkuna y profëtankunapis. 

33Paykunam ni imata cäsuyämashqatsu. Unaypita yapay yapay 

yachatsiptïpis y jutsa rurayta dëjayänanpaq consejaptïpis ashnu rinri karmi 
wiyakuyashqatsu. 

34<<Adorayämänan templuta manakaqman churarmi ïdulukunata tsayman 

churayashqa. 

35Ben-hinom raqrachö altarkunata perqarkurmi Baal diosta adorayashqa. 

Moloc diosta adorarmi tsay altarkunachö ollquta warmitapis tsurinkunata 
waykayashqa. Tsayta rurayänanpaq manam nirqätsu ni yarpayllapis 
yarparqätsu. Tsaynö rurarmi llapan Judá runakunata jutsata ruratsiyashqa. 

Nacionninkunaman qorimunanpaq ninqan 

36<<Qamkunam nikäyanki kay markachö wakin runakuna guërrachö 

wañuyänanpaq, wakinkuna mallaqaywan wañuyänanpaq y wakinkunana 
mantsaypaq qeshyaywan wañuyänanpaq. Tsaynöllam nikäyanki Babilonia 

nacionpa mandakuqnin rey venciskir poderninchö katsiyäshunaykipaq. 
<<Israel runakunata kuyaq y llapanta mandaq DIOS YAYA karmi nï: 

37Niyanqaykinöllam kanqa. Alläpa rabyarmi maytsay nacionkunaman 

qarquyäshayki. Tsaynö kaptinpis qamkunapita miraqkunatam tsay 
nacionkunapita qorimushaq. Kay nacionman qoriskamurmi paykunata 
yanapashaq tranquïlu kawakuyänanpaq. 

38Paykunam kuyanqä runakuna kayanqa. Noqanam paykunapa Diosninkuna 

kashaq. 

39Imaypis noqapita mantsakur munanqänö kawayänanpaqmi 

shonqunkunaman alli yarpayta churashaq. Tsaynöpam kikinkuna y 
tsurinkunapis kushishqana kawakuyanqa. 

40<<Imayyaqpis yanapanäpaqmi paykunawan pactuta rurashaq. Tsaynöllam 

imayyaqpis serviyämänanpaq shonqunkunaman yarpayta churashaq. 

41Kushishqa kawakuyänanpaqmi yanapashaq. Llapan shonqüwan llakiparmi 

plantata plantaqnö paykunata kay nacionchö katsishaq. Tsay ninqätaqa 
cumplishaqmi. 

42Castigayänaqpaq ninqäta y yanapanäpaq ninqätam cumplishaq. 

Noqa DIOS YAYAM nï. 

43<<Qamkunam nikäyanki kay nación tsunya kananpaq y runapis ni wätapis 

manana kayänanpaq kanqanta. Tsaynöllam nikäyanki Babilonia 
soldädukuna poderninchö katsiyäshunaykipaq kanqanta. Niyanqaykinöllam 
rasunpa kanqa. Peru noqam nï kay nacionchö runakuna yapay chakrayuq 
kayänanpaq kanqanta. 

44Juklä nacionkunachö täkuyanqanpita kay nacionman qorimuptïmi chakrata 

yapay rantiyanqa y rantikuyanqa. Tsaynö rantikurmi papelta ruraskatsir 
autoridäwan sëllatsiyanqa. Tsaynöllam testïgukunawanpis firmatsiyanqa. 
Tsaynömi rurayanqa Benjamín partichö, Jerusalén lädunkunachö, entëru 
Judá nación markakunachö, jallqakunachö, Sefelachö kaq markakunachö 
y Neguev markakunachöpis. Noqa DIOS YAYAM nï>>. 

 

Jeremías 33 
Kuyanqan runankunata yanapananpaq Dios Yaya ninqan 

1Palaciupa patiunchö Jeremías prësu kaykaptinllaraqmi DIOS YAYA yapay 

nirqan: 

2<<Patsata kamaq y shumaq kananpaq ruraq DIOS YAYA karmi nï: 

3Mañakamay. Mañakamaptikiqa contestashaykim. Mana tantiyanqayki 

kaqkunatam tantiyatsishayki. 

4<<Israel runakunata kuyaq DIOS YAYA karmi nï: Jerusalén runakunam 

wajikunata juchuskatsir rumikunata y qerukunata murälla chakinkunaman 
montunayashqa. Tsaynöllam reypa wakin wajinkunatapis juchuskatsir 
murälla chakinkunaman montunayashqa. Tsaynömi rurayashqa Babilonia 
soldädukuna markapa murällanta mana juchutsiyänanpaq. 

5Murällata tsaynö segurar Babilonia soldädukunata pärapuyaptinpis 

paykunawan alläpa rabyashqa karmi defendikuyänanpaq yanapashaqtsu. 
Tsay soldädukunam markaman yaykuskir maytsika runakunata 
wañutsiyanqa. Wañutsiyaptinmi maylä tsaylächö ayakuna jitaräyanqa. 
Tsaynömi kanqa jutsa rurayanqanpita castigaptï. 

6<<Tsaynö ushakätsiyanqanpita watakuna päsaskiptinmi qeshyaykaqta 

jampir kutikätsiqnö imaypis tranquïluna kawakuyänanpaq yanapashaq. 

7Tsaymi juklä nacionkunachö täkuyanqanpita Judá runakunata y Israel 

runakunata nacionninkunaman qorimushaq. Unay kawayanqannö yapay 
tranquïlu kawakuyänäpaqmi yanapashaq. 

8Mana cäsuyämar conträ kayanqanpita y jutsata rurayanqanpitam 

perdonashaq. Jutsannaq kayänanpaqmi tukuyläya jutsankunapita 
limpiashaq. 

9Jerusalén runakunata yanapanqäta musyaskirmi llapan nación runakuna 

mantsakäyanqa. Tranquïlu kawakuyänanpaq yanapaptïmi entëru munduchö 
täkuqkuna kushikur alabayämanqa>>. 

10 DIOS YAYAM nin: <<Qamkunam nikäyanki kay partichö runapis y wätapis 

wallkaqllana kaptin desiertunölla kanqanta. Niyanqaykinöllam Judá 
markakunachö y Jerusalén cällikunachöpis runakuna ni wätakuna 
kayannatsu. 

11Peru tsaynö kaptinpis kushikuyanqan y asikuyanqanmi kaychö yapay 

wiyakanqa. Casaray fiesta kaptinmi jövinpis kuyanqan jipashta cantapanqa y 
jipashpis kuyanqan jövinta cantapanqa. Runakunapis yapaymi niyanqa: << 
<¡Allillata ruraq kanqanpita llapanta mandaq DIOS YAYATA agradëcikushun! 
¡Kuyakuq kayninqa manam ni imaypis ushakantsu!> <<Agradëcikayämarmi 
templüman ofrendata yapay apayämunqa. Puntata kayanqannö yapay 
kawakuyänanpaqmi kuyanqä runakunata juklä nacionkunachö 
täkuyanqanpita nacionninkunaman qorimushaq. Noqa DIOS YAYAM nï>>. 

12Llapanta mandaq DIOS YAYAM nin: <<Kay entëru nación markakunachö 

runa y wätakuna mana kaptinpis yapaymi wätankunata mitsikuyanqa. 

13Jallqakunachö kaykaq markakunachö, Sefelachö kaykaq 

markakunachö, Neguevchö kaq markakunachö, Benjamín partichö, 
Jerusalén lädunkunachö y entëru Judá nacionchöpis yapaymi rikäyanki 
üshakunata yupaqta. Noqa DIOS YAYAM nï>>. 

David casta reykuna imaypis kayänanpaq ninqan 

14 DIOS YAYAM nin: <<Tiempu chämunqam Israel runakunatawan Judá 

runakunata äninqänölla yanapanäpaq. 

15Tsay witsaymi David castapita rey kananpaq Renuevo niyanqan runata 

churashaq. Munanqänö mandakurmi kay nacionchö pïmaytapis alli rikanqa. 

16Tsay witsaymi Jerusalénchö y entëru Judáchö tranquïluna kawakuyanqa. 

Tsaymi Jerusalén markapa shutin kanqa DIOS YAYAM Salvamaqnintsik>>. 

17 DIOS YAYAM nin: <<Davidpita miraq runam Israel runakunapa 

mandakuqnin rey imaypis kanqa. 

18Sacerdötikuna y levitakunam imaypis kayanqa altarnïchö waykana 

sacrificiuta, tsaki mikuy ofrendata y wakin sacrificiutapis waran waran 
waykayänanpaq>>. 

19Jeremíastam DIOS YAYA masta nirqan: 

20<<Noqa DIOS YAYAM nï: Paqaswan y junaqwan pactu ruranqäta cumplirmi 

rupayta imaypis jeqatsimü y jeqatsï. Tsay pactuta imaypis cumplinqänömi 

21servimaqnï Davidwan pactu ruranqätapis cumplishaq. Cumpliptïmi paypita 

miraqkuna imaypis rey kayanqa. Tsaynöllam imaypis cumplishaq 
levitakunawan y sacerdötikunawan pactuta ruranqäta. Paykunawanmi 
pactuta rurarqä imaypis serviyämänanpaq. 

22Qoyllurkuna yupaytapis mana puëdiypaq y lamar kuchunchö arenïllapis 

yupayta mana puëdiypaq kanqannömi servimaqnï Davidpita miraqkuna y 
servimaqnï levitakunapa mirayninkunapis kayanqa>>. 

23Jeremíastam DIOS YAYA masta nirqan: 

24<<¿Tantiyankiku akranqä Israel y Judá runakunata dëjanqäta runakuna 

parlayanqanta? Tsaynö parlarmi manakaqman churar naciontanönatsu 
rikäyan. 

25Paqaswanpis, junaqwanpis pactuta ruraq kar y ciëlupaqpis kay patsapaqpis 

leyta churaq DIOS YAYA karmi nï: 

26Jacobpita y servimaqnï Davidpita miraqkunatam imaypis yanapashaq. 

Davidwan pactuta ruranqäta cumpliptïmi paypita miraqkuna imaypis rey 
kayanqa. Tsaymi Abrahampita, Isaacpita y Jacobpita miraqkunapa 
mandakuqnin rey imaypis kayanqa. Paykunata llakiparmi juklä nacionchö 
täkuyanqanpita nacionninkunaman qorimushaq>>. 

 

Jeremías 34 
Rey Sedequías imanö wañunanpaq kanqanta willanqan 

1Jerusalén markata y entëru Judá nacionchö markakunata Babilonia 

nacionpa mandakuqnin rey Nabucodonosor soldädunkunawan y 

poderninchö nacionkunapa soldädunkunawan atacayaptinmi 
Jeremíasta DIOS YAYA nirqan: 

2<<Israel runakunata kuyaq DIOS YAYA karmi nï: Judá nacionpa 

mandakuqnin rey Sedequíasta ninki: <DIOS YAYAM nin: Kay markata 
Babilonia nacionpa mandakuqnin reypa poderninman churaptïmi llapanta 
waykayanqa. 

3Qamqa manam imanöpapis qeshpinkitsu. Masbienmi prësu achkuskir reypa 

makinman entregayäshuptiki juzgashunki. Tsaypitam Babiloniaman prësu 
apayäshunki. 

4<< <Judá nacionpa mandakuqnin rey Sedequías, tsaynö kananpaq 

kaptinpis noqa DIOS YAYAM nï guërrachö mana wañunaykipaq kanqanta. 

5Tsaypa rantinmi awkinyar alli wañuypa wañukuptiki unay castayki reykunata 

pampayanqannö qamtapis inciensiuta qoshnïtsir pampayäshunki. Waqarmi 
<<¡ay taytallay tayta!>> niyanqa. Tsaynö kananpaqmi noqa DIOS YAYA nï> 
>>. 

6Dios Yaya ninqannöllam Judá nacionpa mandakuqnin rey Sedequíasta 

profëta Jeremías Jerusalénchö willarqan. 

7Tsay höram Babilonia nacionpa mandakuqnin rey soldädunkunawan 

Jerusalénta atacaykäyarqan. Tsaynöllam Laquis markata y Azeca 
markatapis atacaykäyarqan. Judá nacionchö wakin corralashqa 
markakunatam venciyashqana kayarqan. Peru Jerusalén, Laquis y Azeca 
markakunatam sïqa venciyarqanraqtsu. 

Hebreo majinkunata serviyanqanpita dëjayanqan 

8Kaychömi qellqashqa kaykan profëta Jeremíasta Dios Yaya willanqan. Tsay 

witsaymi Jerusalénchö täkuq runakunawan rey Sedequías willanakuyarqan 
hebreo majinkunata ollquta y warmitapis servikuq kayanqanpita libri 
dëjayänanpaq. 

9Tsaymi libri dëjayaptin pipapis serviqnin manana kayänanpaq niyarqan. 

10Tsaynö willanakuskirmi llapan autoridäkuna y llapan runakunapis 

serviqninkunata libri dëjayarqan. 

11Tsaypita tiempu päsaskiptinnam dëjayanqanpita pësakur serviqninkunata 

ollquta y warmitapis yapay qoriyarqan. 

12Tsaymi Jeremíasta DIOS YAYA nirqan: 

13<<Israel runakunata kuyaq DIOS YAYA karmi nï: Unay castaykikuna 

Egiptuchö servikuq kayanqanpita jipimurmi paykunawan pactuta rurarqä. 
Pactuta rurarmi nirqä 

14serviqnin kayänanpaq rantiyanqan hebreo majinkunata soqta wata 

kaskatsir cada qanchis watachö libri dëjayänanpaq. Peru tsaynö nikaptïpis 
unay castaykikuna manam cäsuyämashqatsu. 

15<<Qamkunaqa ninqäta cäsukurmi hebreo majiki kaq serviqnikikunata libri 

dëjayashkanki. Tsaynö dëjayänaykipaqmi adorayämänayki templuman 
yaykur puntächö willanakuyashkanki. 

16Peru tsaynö willanakushqa kaykarpis qamkunaqa yapaymi serviqnikikuna 

kayänanpaq ollquta warmitapis qoriyashkanki. Dëjayänaykipaq puntächö 
willanakushqa kaykar yapay qorirmi penqakuyman churayämashkanki. 

17<<Noqa DIOS YAYAM nï: Qamkunaqa marka majikikunata libri 

dëjayänaykipaq ninqäta manam cäsuyämashkankitsu. Tsaymi kananqa 
qamkunata dëjayäshayki. Dëjaskiyaptiqmi wakiki guërrachö wañuyanki, 
wakikiqa mallaqaywan wañuyanki y wakikinam mantsaypaq qeshyaywan 
wañuyanki. Tsayta musyarmi maytsay nacionchö täkuq runakunapis 
mantsakäyanqa. Noqa DIOS YAYAM nï. 

18<<Marka majikikunata libri dëjayänaykipaqmi puntächö pactuta 

rurayashkanki. Tsay pactuta rurarmi mallwa töruta pullanpa cuartizaskir frenti 
frenti aytsanta churayashkanki. Tsaypitam tsay churayanqayki aytsakuna 
pullanpa päsayarqayki <noqakunatapis ishkayman kutsur partiqnö 
castigayämätsun äniyanqäta mana cumpliyaptïqa> niyarqayki. Tsaynö 
nikarpis mana cumpliyanqaykipitam kanan castigayäshayki. 

19<<Aytsakuna pullanpa päsar äniyämarpis mana cumpliyanqaykipitam 

castigayäshayki Judá nacionpa autoridäninkuna kayaptikipis, Jerusalénpa 
autoridäninkuna kayaptikipis, reypa yanapaqninkuna kayaptikipis, 
sacerdötikuna kayaptikipis y pï kayaptikipis. 

20Castigayarnikim permïtishaq contraykikuna wañutsiyäshunaykipaq. 

Wañushqa mashtaräyaptikim wiskulkunawan chucaru wätakuna 
mikuyäshunki. 

21<<Qamkunata castiganqänöllam Judá nacionpa mandakuqnin rey 

Sedequíastawan yanapaqninkunatapis castigashaq. Castigarmi permïtishaq 
Babilonia nacionpa mandakuqnin reypa y soldädunkunapa poderninchö 
kayänanpaq. Tsay rey atacaykäyäshurniki witikushqana kaptinpis 

22yapay atacayäshunaykipaqmi permïtishaq. Venciskiyäshurnikim 

wajikikunatapis kayayanqa. Entëru Judáchö markakunatapis 
ushakätsiyaptinmi tsunya tikranqa. Noqa DIOS YAYAM nï>>. 

 

Jeremías 35 
Recab casta runakuna cäsukuq kayanqan 

1Josíaspa tsurin Joacim Judá nacionpa mandakuqnin rey kaykanqan 

witsaymi DIOS YAYA nimarqan: 

2<<Recab casta runakunata templuchö juk cuartuman pushaykur vïnuta 

qaranki>>. 

3Tsaynö nimaptinmi Recab casta runakunaman aywar tarirqä tocäyü 

Jeremíaspa tsurin Jaazaníasta, wawqinkunata, tsurinkunata y Recab casta 
llapan runakunata. Jaazaníasqa Habasiníaspa willkanmi karqan. 

4Paykunatam pusharqä Igdalíaspa tsurin profëta Hanánpa discïpulunkuna 

qorikäyanqan cuartuman. Tsay cuartuqa altuschömi karqan. Mandaqkunapa 
cuartun lädunchö y Salumpa tsurin Maasíaspa cuartun jananchömi karqan. 
Maasíasqa templu punku täpaqmi karqan. 

5Chaykatsirmi järrakunachö y chaqakunachö junta vïnuta apamur Recab 

casta runakunata makyar nirqä: <<Kay vïnuta upyarkuyällay>>. 

6Tsaynö serviptïmi niyämarqan: <<Noqakunaqa manam vïnuta upyayätsu. 

Recabpa tsurin unay castäkuna Jonadabmi yätsiyämarqan paypita 
miraqkuna ni imaypis vïnuta mana upyayänäpaq. 

7Tsaynöllam yätsiyämarqan wajïkuna mana rurayänäpaq, mana 

murukuyänäpaq, üvata mana plantayänäpaq y puritsina carpakunallachö 
täkuyänäpaq. Yätsiyämanqanta cäsukur atska wata kay patsachö 
kawayänäpaqmi niyämashqa. 

8<<Tsaymi unay castäkuna Jonadab llapan niyämanqanta cäsur kikïkuna, 

warmïkuna ni tsurïkunapis vïnuta upyayätsu. 

9Tsaynöllam wajïkunapis rurayätsu, chakrayuq kaytapis munayätsu, üvatapis 

plantayätsu ni murukuyätsu. 

10Carpakunallachömi täkuyä. Unay castäkuna Jonadab ninqannöllam 

llapanta cumpliykäyä. 

11<<Peru Babiloniapa mandakuqnin rey Nabucodonosor kay nacionta 

atacaptinmi Jerusalénman aywakayämushkä. Babilonia y Siria nación 
soldädukunapita qeshpimurmi Jerusalénchö täkuykäyä>>. 

12Recab casta runakuna tsaynö niyaptinmi Jeremíasta DIOS YAYA nirqan: 

13<<Judáchö y Jerusalénchö runakunata willay: <Israel runakunata kuyaq y 

llapanta mandaq DIOS YAYAM nin: Tantiyayänaykipaq kanan niyanqaqta 
shumaq wiyayay. 

14Vïnuta mana upyayänanpaq tsurinkunata Jonadab yätsinqanta cäsurmi 

kananyaqpis paypita miraqkuna upyayantsu. Peru qamkunaqa unaypitana 
yapay yapay willakuykaptïpis manam cäsuyämankitsu. 

15<< <Willayäshunaykipaqmi servimaqnï profëtakunata unaypita yapay 

yapay kachamushkä. Ninqätam willayäshushkanki mana allikunata manana 
rurayänaykipaq y juk dioskunata manana adorayänaykipaq. Tsaynöllam 
niyäshushkanki jutsa rurayta dëjaskir unay castaykikunata y qamkunata 
entregayanqaq nacionchö kawakuyänaykipaq. Profëtakunawan tsaynö 
willaykätsiyaptiqpis manam cäsuyämashkankitsu. 

16Recabpa tsurin Jonadabpita miraqkunam unay castankuna yätsiyanqanta 

cäsuyan. Peru kuyanqä runakunam sïqa ni imanöpapis ninqäkunata 
cäsuyämantsu. 

17<< <Israel runakunata kuyaq y llapanta mandaq DIOS YAYA karmi nï: Judá 

runakunata y Jerusalénchö täkuq runakunata parlapaptïpis manam 
cäsuyämantsu. Ni tantiyatsiptïpis manam wiyakuyantsu. Mana 
cäsuyämaptinmi castiganäpaq ninqänölla alläpa ñakaykunawan 
castigashaq> >>. 

18Recab casta runakunatam Jeremías nirqan: <<Kuyamaqnintsik llapanta 

mandaq DIOS YAYAM nin: <Unay castaykikuna Jonadab ninqanta 
cäsuyanqaykipitam 

19Jonadabpita miraqkunachö imaypis serviyämaqnï kayanqa. Israel 

runakunata kuyaq y llapanta mandaq DIOS YAYA karmi nï> >>. 

 

Jeremías 36 
Jeremías qellqatsinqan rölluta templuchö Baruc liyipunqan 

1Josíaspa tsurin Joacim chusku watana Judá nacionchö rey 

kaykaptinmi Jeremíasta DIOS YAYA nirqan: 

2<<Rey Josías kaykanqan witsaypita kananyaq llapan parlapanqaqkunata 

mushuq rölluman qellqay. Qamtam musyatsishkaq Israel runakunata, Judá 
runakunata y wakin nación runakunata castiganäpaq kanqanta. Tsay llapanta 
mana qonqar qellqay. 

3Paykunata castiganäpaq kanqanta musyarqa Judá runakuna talvezchi jutsa 

rurayta dëjayanman. Jutsankunata dëjayaptinmi perdonashaq>>. 

4Tsaymi DIOS YAYA llapan revelanqanta Neríaspa tsurin Baructa qayaskir 

mushuq rölluman qellqananpaq Jeremías dictarqan. 

5Tsaypitam Baructa Jeremías nirqan: <<Musyanqaykinöpis noqataqa 

manam DIOS YAYAPA templunman aywanäta munayantsu. 

6Tsaymi qamlla aywar Judá runakuna markankunapita templuman ayunaq 

shayämuptin DIOS YAYA imata ninqantapis kay röllupita llapan runakunata 
liyipunki. 

7Alläpa rabyar kay markata castigananpaq ninqanmi mantsakaypaq. Tsayta 

wiyar jutsa rurayanqanpita arrepentikur DIOS YAYATA rugakuyaptin talvezchi 
perdonanman>>. 

8Tsaymi Jeremías ninqannölla Neríaspa tsurin Baruc templuman aywar 

rölluchö qellqashqa kaykaqta runakunata liyipurqan. 

9Tsaynö liyipurqan Josíaspa tsurin Joacim pitsqa wata isqun killana Judá 

nacionchö rey kaykaptinmi. Tsay witsaymi entëru Judá nacionchö 
markakunapita templuman aywayarqan Jerusalénchö täkuqkunawan DIOS 

YAYAPA puntanchö ayunayänanpaq. 

10Tsaychö qorikäyaptinmi DIOS YAYAPA templunman Barucpis aywarqan 

rölluchö qellqashqa kaykaqta liyipunanpaq. Chaykurmi secretariu 
Safánpa tsurin Gemaríaspa cuartun punkupita llapan runakunata liyipurqan. 
Tsay cuartum karqan jana kaq patiuchö y Mushuq Punku cercanchö. 

11 DIOS YAYA ninqanta Baruc liyipunqantam Gemaríaspa tsurin Micaías 

wiyarqan. Micaíasqa Safánpa willkanmi karqan. 

12Tsayta wiyaykurmi reypa palaciunman aywar secretariupa despächunman 

yaykurqan. Tsaychömi llapan autoridäkuna jamaykäyaqta tarirqan. 
Paykunam kayarqan secretariu Elisama, Semaíaspa tsurin Delaía, Acborpa 
tsurin Elnatán, Safánpa tsurin Gemarías, Ananíaspa tsurin Sedequías y 
wakin autoridäkunapis. 

13Paykunatam Micaías willarqan templuchö runakunata Baruc imata 

liyipunqantapis. 

14Tsaynö willaptinmi autoridäkunaqa Baructa pushamunanpaq Jehudíta 

kachayarqan. Jehudími Netaníaspa tsurin, Selemíaspa willkan y Cusipa 
willkanpa tsurin karqan. Baruc kaqman chaykurmi nirqan: <<Llapan 
runakunata liyipunqayki rölluta aparkurshi aywashun>>. Niptinmi liyipunqan 
rölluta aparkur Neríaspa tsurin Baruc autoridäkuna kaqman aywarqan. 

15Chaykuptinnam autoridäkuna niyarqan: <<Taytay, jamaykulläshun. 

Templuchö liyipunqayki rölluta noqakunatapis liyipaykayällämay>>. Tsaynö 
niyaptinmi Baruc liyipurqan. 

16Liyipur ushaskiptinnam mantsakashqa rikänakuskir Baructa niyarqan: 

<<Llapan liyipuyämanqaykita reyta musyatsishun>>. 

17Manaraq rey kaqman aywarmi Baructa tapuyarqan: <<Tsaykunata 

qellqanaykipaq ¿Jeremíasku nishushkanki?>> 

18Barucnam nirqan: <<Awmi, pay dictamaptinmi rölluman llapanta 

qellqashkä>>. 

19Tsaymi Baructa niyarqan: <<Maychö kayanqaykitapis mana 

musyayänanpaq Jeremíaswan ishkayki tsinkakuyay>>. 

Rölluta rey Joacim waykanqan 

20Tsaypitanam secretariu Elisamapa despächunllachö rölluta jaqiskir rey 

kaykanqan patiuman aywayarqan. Chaykurmi imata wiyayanqantapis 
willayarqan. 

21Willaykuptinmi rölluta apamunanpaq Jehudíta rey kacharqan. Tsaymi 

secretariu Elisamapa despächunpita rölluta apaskamur reyta y tsaychö 
kaykaq autoridäkunata liyipurqan. 

22Tsay witsaymi isqun kaq killa karqan. Tsaymi tamya killa kar alalaptin 

sälanchö ninata tsarirkatsir mashakurnin rey kaykarqan. 

23Kimsa o chusku höjatana Jehudí liyinqallanmanmi rey cutsillunwan rölluta 

kutsur mashakuykanqan ninaman jitarqan. Tsaynö rurarmi llapan rölluta 
waykarqan. 

24Liyipunqanta wiyarpis rey ni yanapaqninkunapis manam 

mantsakäyarqantsu ni llakikur llatapankunatapis rachiyarqantsu. 

25Tsay rölluta mana waykananpaq Elnatán, Delaía y Gemarías rugayaptinpis 

reyqa manam cäsurqantsu. 

26Tsaypa rantinmi tsurin Jerameelta, Azrielpa tsurin Seraíasta y Abdeelpa 

tsurin Selemíasta kacharqan secretariu Baructa y profëta Jeremíasta prësu 
achkuyämunanpaq. Peru DIOS YAYA pakashqa kaptinmi tariyarqantsu. 

Juk rölluchöna qellqananpaq Jeremíasta Dios Yaya ninqan 

27Jeremías dictaptin Baruc qellqanqan rölluta rey waykaskiptinmi yapay 

Jeremíasta DIOS YAYA nirqan: 

28<<Yapay juk rölluman qellqatsiy Judá nacionpa mandakuqnin rey Joacim 

waykanqanchö qellqashqa kanqantanölla. 

29<<Tsaypita rey Joacimta ninki: <DIOS YAYAM nin: Tsay rölluchömi 

qellqashqa karqan Babilonia nacionpa mandakuqnin rey chaykamur kay 
nacionchö runakunata, wätakunata ushakätsinanpaq. Tsayta wiyaykarqa 
llakikunqaykipa rantin ¿imanirtan rabyar tsay rölluta waykashkanki? 

30<< <Tsaynö waykanqaykipitam DIOS YAYA kar qamta niq: Qampita 

miraqkuna manam ni mayqanpis David jamanqan trönuchö mandakur 
jamayanqatsu. Wañuptikipis manam pampayäshunkitsu, sinöqa junaqpa 
achaychö y paqaspa alaychömi ayayki jitaranqa. 

31Qamta, tsurikikunata, llapan yanapashuqnikikunatam jutsa 

rurayanqaykipita castigayäshayki. Castigayänaqpaq willakatsinqäta wiyayta 
mana munayaptikipis willakatsinqänöllam Jerusalénchö täkuqkunata y entëru 
Judáchö täkuqkunatapis castigashaq> >>. 

32Dios Yaya tsaynö niptinmi Neríaspa tsurin secretariu Baructa Jeremías juk 

röllutana alistaparqan yapay qellqananpaq. Judá nacionpa mandakuqnin rey 

Joacim waykanqan rölluchö qellqashqa kanqantanöllam yapay qellqarqan. 
Tsay qellqanqan röllumanmi mastaraq Jeremías yapatsirqan. 

 

Jeremías 37 
Jeremíasta rey Sedequías rugakunqan 

1Josíaspa tsurin Sedequíasnam Joacimpa tsurin Coníaspa rantin Judá 

nacionchö rey karqan. Rey kananpaqmi Babiloniapa mandakuqnin rey 
Nabucodonosor churarqan. 

2Peru manam rey Sedequías, yanapaqninkuna ni Judá runakunapis 

cäsuyarqantsu profëta Jeremíaswan DIOS YAYA willakatsinqanta. 

3Jukpunmi rey Sedequías Selemíaspa tsurin Jucaltawan Maasíaspa tsurin 

sacerdöti Sofoníasta kacharqan profëta Jeremíasta rugakur niyänanpaq: 
<<DIOSNINTSIKTASH mañakuykullanki yanapaykayämänanpaq>>. 

4Tsay witsay prësu manaraq achkuyaptinmi Jeremías libri puriykarqan. 

5Tsay witsaymi Babilonia soldädukuna musyayarqan Faraónpa 

soldädunkuna Jerusalén runakunata yanapayänanpaq Egiptupita 
shamuykäyanqanta. Tsayta musyaskirmi Jerusalénta tumat 
tsaparaykäyanqanpita Babilonia soldädukuna paykunawan pelyayänanpaq 
aywayarqan. 

6Tsaymi profëta Jeremíasta DIOS YAYA nirqan: 

7<<Israel runakunata kuyaq y llapanta mandaq DIOS YAYA karmi nï: 

Mañakamänaykipaq rugakuyäshuptiki Judá nacionpa mandakuqnin reyta niy: 
<Yanapayäshunaykipaq shamurpis Faraónpa soldädunkuna manam 
yanapayäshunkitsu, sinöqa nacionninkunamanmi kutikuyanqa. 

8Tsayta rikarmi Babilonia soldädukuna kutimur Jerusalénta atacar 

poderninkunachö katsiyanqa. Tsaypitanam wajikunatapis jankat 
waykayanqa. 

9<< <Noqa DIOS YAYAM nï: Babilonia soldädukuna mana kutiyämunanpaq 

kanqanta ama yarpäyaytsu. Paykunam atacayäshuqnikikuna kutiyämunqa. 

10Tsay soldädukunata wañutsiyaptikipis juk ishkay quëdaqkunam antsa 

kaykarpis carpankunapita shamuykur kay markata waykayanqa> >>. 

Jeremíasta carcelman qaykatsinqan 

11Faraónpa soldädunkuna shamuykäyanqanta musyaskir Babilonia 

soldädukuna aywakuyashqana kaptinmi 

12Jerusalénpita Jeremías aywarqan Benjamín partichö ayllunkunawan 

herenciata rakipunakuyänanpaq. 

13Peru Benjamín Punku niyanqanpa Jerusalénpita yarquykaqtam punku 

täpaqkunapa capitannin Irías prësu achkuskir nirqan: <<¡Qamqa Babilonia 
soldädukunaman qellikaqmi aywaykanki!>> (Iríasmi Selemíaspa tsurin y 
Hananíaspa willkan karqan.) 

14Tsaynö niptinmi Jeremías nirqan: <<¡Manam Babilonia 

soldädukunamantsu aywaykä!>> Tsaynö niptinpis mana cäsurmi Jeremíasta 
prësu achkuskir mandaqninkunaman Irías aparqan. 

15Chaykatsiptinnam mandakuqkuna alläpa rabyarnin Jeremíasta 

maqaykatsir carcelman qaykatsiyarqan. Tsay carcelqa ñawpata secretariu 
Jonatánpa wajinmi karqan. 

16Tsay waji qopin uchkuchömi atska junaq Jeremías qaykurarqan. 

17Tsaypitanam rey Sedequías palaciunman qayaskatsir Jeremíasta 

pakayllapa tapurqan: <<¿Imallataqa DIOS YAYA willashushkankiku?>> 
Tsaynö tapuptinmi Jeremías nirqan: <<Awmi taytay, willamashqam. 
Babiloniapa mandakuqnin reypa poderninchöshi kanki>>. 

18Tsaypitanam rey Sedequíasta Jeremías tapurqan: <<Taytay rey, ¿imatatan 

qampa contrayki rurashkä carcelman qaykatsimänaykipaq? Tsaynölla 
yanapashuqnikikunapa contran y Judá runakunapa contran ¿imatatan 
rurashkä? 

19Babiloniapa mandakuqnin rey mana atacamänapaq kanqanta willakuq 

profëtaykikuna ¿maytan? 

20Taytay rey, imanö kaptinpis secretariu Jonatánpa wajinchö carcelman 

amana kutitsimaytsu. Tsayman kutitsimaptikiqa wañushaqchi. Taytay rey, 
rugakunqaqta äniykallämay>>. 

21Tsaynö rugakuptinmi rey Sedequías änir ordenarqan palaciupa 

patiunllachöna qaykarätsiyänanpaq. Tsaynöpam palaciupa patiunchö 
Jeremías qaykurarqan. Tsaypitanam Sedequías ordenarqan Jerusalénchö 
tanta ushakanqanyaq Tanta Ruraqkuna niyanqan cällipita cada junaq juk 
tantata apapuyänanpaq. 

 

Jeremías 38 
Qetä pözuman Jeremíasta wiñäyanqan 

1Matánpa tsurin Sefatías, Pasurpa tsurin Gedalías, Selemíaspa tsurin Jucal 

y Malquíaspa tsurin Pasurmi llapan runakunapa puntanchö Jeremías 
willakunqanta wiyayarqan. Willakurmi nirqan: 

2<<DIOS YAYAM nin: <Kay markachö quëdaqkunam wakin guërrachö 

wañuyanqa, wakin mallaqaywan wañuyanqa y wakin kaqnam mantsaypaq 
qeshyaywan wañuyanqa. Peru kaypita aywakur Babilonia runakunaman 
qellikaqkunam sïqa kawayanqa>. 

3<<Mastam DIOS YAYA nin: <Babiloniapa mandakuqnin reymi 

soldädunkunawan kay markata venciskir poderninkunachö katsiyanqa> >>. 

4Jeremías tsaynö willakunqanta wiyaykurmi tsay autoridäkuna reyman 

aywaykur niyarqan: <<Kay runata wañutsishun. Tsaynö parlarmi kaychö 
soldädukunata y llapan runakunatapis mantsakätsir desanimaykätsin. Kay 
runam munantsu nacionnintsik alli kananta, sinöqa ima desgraciapis 
chämunantam munan>>. 

5Niyaptinmi rey Sedequías nirqan: <<Makikikunachömi kaykan. Imatapis 

yarpäyanqaykita rurayay. Wañutsiyta munayaptikipis manam 
amatsaynikikunata puëdïtsu>>. 

6Tsaynö niptinmi reypa tsurin Malquíaspa qetä pözunman waskawan 

watarkur Jeremíasta jitarpuyarqan. Tsay pözuqa carcelpa patiunchömi 
karqan. Pözuchö atska qetä kaptinmi Jeremías ruriyaq illakarpurqan. 

7Etiopía runa Ebed-melecnam musyaskirqan Jeremíasta pözuman 

jitarpuyanqanta. Paymi palaciuchö autoridä karqan. Benjamín Punkuchömi 
reunionta rey ruraykarqan. 

8Palaciupita rey kaqman aywarmi Ebed-melec nirqan: 

9<<Taytay rey, profëta Jeremíasta qetä pözuman wiñarmi tsay runakuna 

alläpa mana allita rurayashqa. Tsaychöqa mallaqaypitach wañunqa. 
Mikuypis markachö manam kannatsu>>. 

10Tsaynö niptinmi Ebed-melecta rey nirqan: <<Kimsa chunka (30) runakunata 

pusharkur ayway profëta Jeremías manaraq wañuqta jipiyämunaykipaq>>. 

11Tsaymi runakunata pusharkur Ebed-melec aywarqan reypa palaciunchö 

makwa llatapakuna churaräkunan kaqman. Tsaypita rataykunata aparkur 
aywarmi Jeremíasman waskawan tsay träpukunata kachäyarqan. 

12Kacharpurmi Ebed-melec Jeremíasta nirqan: <<Waska mana 

nanatsishunaykipaq tsay rataykunata iñaksuykiman watäkuy>>. 
Ninqannöllam Jeremías watäkurqan. 

13Alli watakurkuptinmi waskawan sutar pözupita jipiyämurqan. Tsaypitanam 

carcelpa patiunchö Jeremías qaykurarqan. 

Jeremíasta rey Sedequías qayatsinqan 

14Tsaypita jukpunnam templuman yaykuna kimsa kaq punkuman rey 

Sedequías profëta Jeremíasta qayatsirqan. Tsaychömi nirqan: <<Imatapis 
mana llullakur rasun kaqllata willamay>>. 

15Tsaymi Jeremías nirqan: <<Taytay rey, rasun kaqta willaptiqqa 

wañutsimankim. Yätsiptiqpis manam chaskimankitsu>>. 

16Tsaynö niptinmi rey Sedequías jurar nirqan: <<Manam wañutsishaykitsu ni 

wañutsiyäshuynikita munaq runakunapa makinmanpis dëjashaykitsu. Tsay 
ninqäta cumplinäpaqmi kawayta qaramaqnintsik DIOS YAYAPA shutinchö 
jurä>>. Wakin kaqkuna mana wiyayänanpaqmi rey Sedequías 
chapchapyayllapa tsaynö jurarqan. 

17Tsaymi Sedequíasta Jeremías nirqan: <<Israel runakunata kuyaq y 

llapanta mandaq DIOS YAYAM nin: <Babiloniapa mandakuqnin rey 
kachamunqan capitankunaman sas entregakuptikiqa manam qamtapis ni 
castaykikunatapis wañutsiyäshunkitsu. Tsaynö ruraptikiqa kay markatapis 
manam waykayanqatsu. 

18Peru paykunaman mana entregakuptikim sïqa Babilonia soldädukuna 

yaykamur kay markata waykayanqa. Tsaynö rurayaptin qampis manam 
qeshpinkitsu> >>. 

19Tsaymi Sedequías nirqan: <<Babilonia soldädukunaman aywarqa 

paykunapa poderninkunachö kaykaq Judá majintsikkuna maqayämänantam 
mantsakü>>. 

20Niptinmi Jeremías nirqan: <<Taytay rey, DIOS YAYA nikäshuptikiqa 

cäsukuy. Cäsukurqa paykunapa makinpita salvakarmi alli kawakunki. 

21Mana aywaptikiqa kay markata ushakätsiyänanpaqmi DIOS 

YAYA musyatsimashqa. 

22Palaciuykichö quëdaq llapan warmikunatam Babiloniapa mandakuqnin rey 

kachamunqan capitankuna apayanqa. Salvayta mana puëdiptikim tsay 
warmikuna niyäshunki: << <Alläpa allim amïguykikuna ¿aw? 
¡Llullatsiyäshurnikim traicionayäshushkanki! ¡Qetäman jatikashqanö kaptiki 
manam mayqanpis yanapayäshushkankitsu!> >> 

23Rey Sedequíastam masta Jeremías nirqan: <<Taytay rey, warmikikunata y 

tsurikikunatam Babilonia soldädukuna katsiyanqa. Qampis qeshpiyta mana 
puëdirmi Babiloniapa mandakuqnin reypa poderninchö prësu kanki. Paymi 
soldädunkunata mandanqa kay markata rupatsiyänanpaq>>. 

24Tsaynö niptinmi Jeremíasta Sedequías nirqan: <<Autoridäkuna 

wañutsiyäshunaykita mana munarqa nimanqaykita ama pitapis willankitsu. 

25Parlanqantsikta musyaskirmi autoridäkuna tapuyäshunki. Tsaynöllam 

niyäshunki llapan nimanqaykita mana willakuptiki wañutsiyäshunaykipaq 
kanqanta. 

26Tsaynö niyäshuptiki ima parlanqantsiktapis ama willankitsu. Tsaypa rantin 

ninki Jonatánpa wajinman prësu mana kutitsinaqpaq y tsaychö mana 
wañunaykipaq rugakamanqaykita>>. 

27Rey ninqannöllam llapan autoridäkuna Jeremías kaqman aywar 

tapuyarqan. Tapuyaptinmi rey yachatsinqannölla Jeremías nirqan. 

Jeremíaswan rey parlayanqanta mayqanpis mana wiyashqa karmi imatapis 
mana parlakur witikuyarqan. 

28Jerusalénman Babilonia soldädukuna yaykuyanqan junaqyaqmi carcelpa 

patiunchö Jeremías prësu karqan. 

 

Jeremías 39 
Jerusalén markata Babilonia runakuna ushakätsiyanqan 

2 Reyes 24.20—25.21; 2 Crónicas 36.17-21; Jeremías 52.3-30 

1Pusaq wata y chunka killana Judá nacionpa mandakuqnin rey Sedequías 

kaykaptinmi Babilonia nacionpa mandakuqnin rey Nabucodonosor llapan 
soldädunkunawan aywar Jerusalénta atacayänanpaq tumat 
churanakuyarqan. 

2Chunka wata y chusku killa isqun junaq Sedequías rey kaykaptinmi tsay 

soldädukuna murällata uchkuskir markaman yaykuyarqan. 

3Babilonia nacionpa mandakuqnin reypa capitanninkuna yaykuskirmi chawpi 

punkuman churanakuyarqan. Paykunam Nergal-sarezer, Samgar-nebo, 
mandakuq Sarsequim, mandakuq Nergal-sarezer y reypa llapan 
capitanninkuna kayarqan. 

4Tsayta rikarmi rey Sedequías llapan soldädunkunawan paqasllapa aywar 

reypa huertan niyanqanpa päsar ishkay murälla niyanqan punkupa 
yarquyarqan. Tsaypitanam Arabá pampapa aywaq nänipa aywakuyarqan. 

5Tsaynö qeshpiykäyaptinmi Babilonia soldädukuna qatipaykur rey 

Sedequíasta Jericó pampachö taripäyarqan. Prësu achkuskirmi Babiloniapa 
mandakuqnin rey Nabucodonosorman apayarqan. Nabucodonosormi 
Hamatchö Ribla markachö kaykarqan. Chaykatsiyaptinmi Nabucodonosor 
juzgarqan. 

6Riblachömi rey Sedequías rikaraykaptin tsurinkunata wañutsiyarqan. 

Tsaynöllam Judá nacionpa autoridäninkunatapis wañutsiyarqan. 

7Kikin Sedequíastanam ishkan ñawinta jorquskir cadenawan watarkur 

Babiloniaman prësu apayarqan. 

8Jerusalénchömi reypa palaciunta y tsaychö wajikunata Babilonia 

soldädukuna waykayarqan. Tsaynöllam Jerusalén markapa murällantapis 
juchutsiyarqan. 

9Tsaypitanam wardiakunapa capitannin Nabuzaradán kawaykar quëdaq 

runakunata y payman qellikaqkunata Babiloniaman apatsirqan. 

10Patsan Judá nacionchö waktsa kaqkunallatanam jaqiskirqan. Paykunatam 

arukuyänanpaq üva chakrakunata y murukuyänanpaq chakrakunatapis 
rikätsirqan. 

Prësu kanqanpita Jeremíasta dëjanqan 

11Babiloniapa mandakuqnin rey Nabucodonosormi wardiakunapa capitannin 

Nabuzaradánta nirqan: 

12<<Jeremíasta shumaq cuidar imatapis munanqanta alistapanki>>. 

13Tsaynö niptinmi wardiakunapa capitannin Nabuzaradán, palaciuchö 

mandakuq Nabusazbán, mandakuq Nergal-sarezer y Babilonia nacionpa 
mandakuqnin reypa llapan capitanninkunapis 

14carcelpa patiunpita Jeremíasta jipitsiyämurqan. Tsaypitam wajinman 

kutitsinanpaq Ahicampa tsurin y Safánpa willkan Gedalíasta mandayarqan. 
Tsaynöpam quëdaq Judá runa majinkunawan Jerusalénchö Jeremías 
täkurqan. 

Ebed-melecta Dios Yaya prometinqan 

15Carcelpa patiunllachöraq Jeremías prësu kaykaptinmi DIOS YAYA nirqan: 

16<<Etiopíapita Ebed-melecta niy: <Israel runakunata kuyaq y llapanta 

mandaq DIOS YAYAM nin: Kay markachö alli kawakuy kanqanpa rantinmi 
desgracia chämunanpaq nirqä. Tsaykuna cumpliptinmi tsaynö päsanqanta 
qampis rikanki. 

17Peru tsaynö kaptinpis mantsanqayki runakunapitam tsapäshayki. 

18Noqaman confiakamunqaykipitam mana wañutsiyäshunaykipaq 

tsapäshayki. Noqa DIOS YAYAM nï> >>. 

 

Jeremías 40 
Gedalías kaqman Jeremías aywakunqan 

1Kaychömi qellqashqa kaykan Jeremíasta DIOS YAYA ninqan. Jerusalén 

runakunatawan Judá runakunatam cadenawan watarkur Ramá markaman 
soldädukuna qoriyarqan tsaypita Babiloniaman prësu apayänanpaq. 
Jeremíastapis tsaychö wataraykaqta tariskirmi wardiakunapa capitannin 
Nabuzaradán 

2nirqan: <<Kay markata desgracia päsananpaq DIOSNIKI ninqannöllam 

3cumpliykan. Pay ninqanta mana cäsur jutsata rurayanqanpitam marka 

majikikunata tsaynö castigaykan. 

4<<Cadenawan makiki wataraykaqta paskaskiptiq mananam prësunatsu 

kanki. Babiloniaman aywayta munaptikiqa aku aywakushun. Tsaychömi noqa 
alli kawakunaykipaq cuidashayki. Aywayta mana munarqa kaychö quëdakuy. 
Kaychö o juklächö täkuyta munaptikipis munanqaykinö katsun. 

5<<Kay nacionchö quëdayta munarqa Ahicampa tsurin y Safánpa willkan 

Gedalías kaqman aywakuy Judá majikikunawan paqta täkunaykipaq. Judá 
runakunapa gobernadornin kananpaqmi Babiloniapa mandakuqnin rey payta 

churashqa. Kaychö quëdanaykipaq o noqawan aywanapaqpis 
yarpachakuy>>. Tsaynö nirmi mikuyta y qellayta qaraykur Jeremíasta 
jaqirqan. 

6Tsaypitam Ahicampa tsurin Gedalías kaqman Jeremías aywakurqan. Paypa 

poderninchömi Judáchö quëdaq runakunawan paqta täkurqan. 

Gedalías gobernador kanqan 

7Judá runakunapa wakin soldädunkuna y capitanninkuna Jerusalénpita 

karuchö täkuyaptinmi Babilonia soldädukuna prësu achkuyarqantsu. 
Paykunam musyayarqan Ahicampa tsurin Gedalíasta gobernador kananpaq 
Babiloniapa mandakuqnin rey churanqanta. Tsaynöllam musyayarqan 
Babiloniaman prësu mana aywaq ollqupis, warmipis y wamrakunapis 
Gedalíaspa poderninchö kayanqanta. Prësu mana apayanqan runakunam 
waktsa kayarqan. 

8Tsayta musyaskirmi mandanqan runakunata pusharkur tsay capitankuna 

Mizpachö Gedalías kaqpa aywayarqan. Tsay aywaq runakunam kayarqan 
Netaníaspa tsurin Ismael, Careapa tsurinkuna Johanánwan Jonatán, 
Tanhumetpa tsurin Seraías, Netofachö täkuq Efaipa tsurinkuna, Maacatchö 
täkuq runapa tsurin Jezanías y paykuna mandayanqan llapan runakuna. 

9Chaykuyaptinmi Ahicampa tsurin y Safánpa willkan Gedalías tsay 

capitankunata y paqtan aywaqkunata nirqan: <<Diospa shutinchömi niyaq 
Babilonia runakunapa poderninchö kayta mana mantsakuyänaykipaq. 
Babilonia nacionpa mandakuqnin rey mandamanqantsikta cäsurqa allim 
kawakushun. 

10Noqaqa kay Mizpachömi täkushaq Babilonia autoridäkuna shayämuptin 

favornikikuna parlanäpaq. Qamkunaqa may täkuyanqaykichöpis üvata, 
hïgusta, dätilta y olïvupita rurashqa aceitita wajikikunaman maytsikata 
qoriyay>>. 

11Tsaynöllam Moabchö, Amónchö, Edomchö y juklä nacionkunachö Judá 

runakunapis musyayarqan Babiloniapa mandakuqnin rey juk ishkay Judá 
majinkunata jaqiyanqanta y Gedalíasta paykunapa gobernadornin kananpaq 
churayanqanta. 

12Tsayta musyaskirmi qeshpir aywayanqan nacionkunapita Judáchö 

markankunaman kutikayämurqan. Kutimurmi Gedalíaswan parlayänanpaq 
Mizpaman aywayarqan. Tsaypita markankunaman kutirmi maytsikata üvata, 
hïgusta y dätilta qoriyarqan. 

Gedalíasta wañutsiyta munanqanta Johanán musyanqan 

13Tsay junaqllam Careapa tsurin Johanán y mana rindikuq soldädukunapa 

capitanninkunapis Gedalíaswan parlayänanpaq Mizpaman aywayarqan. 

14Chaykurmi niyarqan: <<Amón nación runakunapa mandakuqnin rey 

Baalismi Netaníaspa tsurin Ismaelta wañutsishunaykipaq kachamushqa>>. 
Tsaynö niyaptinmi Gedalías creyirqantsu. 

15Careapa tsurin Johanánmi pakayllapa Gedalíasta Mizpachö nirqan: 

<<Manaraq wañutsishuptiki pakayllapa aywar Netaníaspa tsurin Ismaelta 
wañuskatsimushaq. Wañuskatsiptï manam ni pipis musyanqatsu. 
Wañutsishuptikiqa podernikichö kaykaq llapan Judá majintsikkunam 
mantsakaywan maytsaypa aywar ushakäyanqa>>. 

16Niptinmi Gedalías nirqan: <<Ismaelpaq ninqayki manam rasunpatsu. Payta 

ama wañutsiytsu>>. 

 

Jeremías 41 
Gedalíasta wañutsiyanqan 

2 Reyes 25.25-26 

1Tsaypita qanchis killa päsaskiptinnam Ismael shutiyuq runa chunka 

runankunata pushashqa Mizpaman charqan. Ismaelqa Elisamapa willkan 
Netaníaspa tsurinmi karqan. Tsaynöllam Judá nacionpa mandakuqnin 
reykuna casta y rey Sedequíaspa yanapaqnin autoridä karqan. Chaykurmi 
Gedalíaswan mikur upyar jamayarqan. 

2Pushanqan chunka runakunawan mikuykarmi illaqpita espädanwan 

Gedalíasta wañuskatsiyarqan. Gedalíastam Judá nacionpa gobernadornin 
kananpaq Babilonia nacionpa mandakuqnin rey churashqa karqan. Tsaynö 
kaykaptinmi mana mantsakur wañuskatsiyarqan. 

3Tsaynöllam Mizpachö Gedalíaswan kaykaq Judá runakunata y 

Babilonia soldädukunatapis wañutsiyarqan. 

4Gedalíasta wañutsiyanqanta manaraq musyarmi waränin junaq 

5Siquempita, Silupita y Samariapita pusaq chunka (80) runakuna 

chäyämurqan. Jerusalén markata ushakätsiyanqanpita alläpa llakikurmi 
shaprankunata rutushqa, llatapankuna rachishqa y qarankunatapis 
roqukushqa kayarqan. Paykunam apayämurqan tsaki mikuy ofrendakunata y 
inciensiuta DIOS YAYAPA templunman churayänanpaq. 

6Tsay runakuna Mizpaman manaraq chäyaptinmi Netaníaspa tsurin Ismael 

waqar tinkuqninkuna aywarqan. Tinkuskirnam nirqan: <<Gedalíaswan 
tinkuyänaykipaq markaman aku yaykushun>>. 

7Markaman yaykuskiyaptinnam compinchinkunawan Ismael tsay runakunata 

wañuskatsiyarqan. Wañuskatsirmi yaku pözuman ayankunata jitarpuyarqan. 

8Manaraq wañutsiyaptinmi tsay pusaq chunka runakunapita chunka kaq 

runakuna Ismaelta rugakur niyarqan: <<Taytay, ama wañuykatsiyämaytsu. 
Mana wañutsiyämaptikiqa jirkachö pakäyämunqä trïguta, cebädata, aceitita 

y abëjapa mishkintam qarayäshayki>>. Tsaynö niyaptinmi wakin kaqta 
wañuskatsir rugakuq kaqta dëjaykurqan. 

9Ayakunata Ismael qarpunqan pözum rey Asa unay uchkutsinqan pözu 

karqan. Tsay pözutam uchkutsirqan Israel nacionpa mandakuqnin rey 
Baasawan guërrachö kayanqan witsay. Tsay pözuman juntatmi 
wañushqakunata Ismael qarpurqan. 

10Tsaypitanam Ismael prësu aparqan reypa warmi tsurinkunatawan 

Mizpachö quëdaq wakin runakunata. Tsay runakunatam wardiakunapa 
capitannin Nabuzaradán Gedalíaspa poderninchö jaqirqan. Paykunata prësu 
aparkurmi Amón nacionman Ismael aywarqan. 

Prësu apanqan runakunata Ismaelpa poderninpita qechuyanqan 

11Careapa tsurin Johanán y paqtan kaykaq capitankunam runakunata Ismael 

wañutsinqanta musyaskiyarqan. 

12Tsaymi llapan runakunata qoriskir Ismaelwan pelyayänanpaq aywayarqan. 

Qatipar aywarmi Gabaónchö jatun tanki lädunchö taripäyarqan. 

13Ismael prësu apanqan runakuna Johanánta y paywan aywaykaq 

capitanninkunata rikaskirmi alläpa kushikur 

14paykunaman sas qellikäyarqan. 

15Ismaelnam pusaq yanapaqninkunallawanna qeshpir Amón nacionman 

aywayarqan. 

16Prësu apanqan runakunam kayarqan soldädukuna, warmikuna, 

wamrakuna y autoridäkuna. Paykunatam Johanánqa yanapaqnin 
capitankunawan Ismaelta Gabaónchö qechuskir 

17Belénpa cercanchö Gerut-quimamman pusharqan. Tsayllapitana 

Egiptuman aywakuyta yarparmi tsaychö patsakuyarqan. 

18Tsaynö aywakuyta yarpäyarqan Babiloniapa mandakuqnin rey churanqan 

gobernador Gedalíasta Ismael wañutsinqanpita alläpa mantsakurmi. 

 

Jeremías 42 
Judá runakunata Jeremías yätsinqan 

1Tsaypitanam Careapa tsurin Johanán, soldädukunapa llapan 

capitanninkuna, Osaíaspa tsurin Jezanías y wamrakunapita qallaykur 
awkinkunayaq llapan runakuna juntapuskir 

2profëta Jeremíasta niyarqan: <<Taytay, rugakuyäshayki DIOS 

YAYATA mañakaykamunaykipaq. Rikanqaykinömi maytsikaq kaykar jankatna 
ushakaykantsik. 

3DIOS YAYATA mañakuykullay maypa aywanapaq y imata ruranapaq kaqtapis 

tantiyaykatsimänapaq>>. 

4Tsaynö niyaptinmi Jeremías nirqan: <<Allim kanqa. 

Rugayämanqaykinömi DIOSNINTSIKTA mañakushaq. Tsaypitam ima 
nimanqantapis willayäshayki>>. 

5Niptinmi Jeremíasta niyarqan: <<DIOS YAYA nishunqaykitam munar mana 

munarpis cäsuyäshaq. Mana cäsuyaptïqa DIOS YAYA castigayämätsun. 

6Gustükunapaq kaptin mana kaptinpis DIOSNINTSIK ninqantam cäsuyäshaq. 

Tsaypaqmi rugakuyällaq. DIOSNINTSIK niyämanqanta cäsurmi alli 
kawakuyäshaq>>. 

7Tsaypita chunka junaqtam imata ninanpaqpis Jeremíasta DIOS 

YAYA tantiyatsirqan. 

8Tsaymi Careapa tsurin Johanánta, yanapaqnin capitankunata y 

wamrakunapita qallaykur awkinkunayaq llapanta qorikätsirqan. 

9Paykunatam Jeremías nirqan: <<Israel runakunata kuyaq DIOS 

YAYATA mañakunäpaq rugakayämanqaykinöllam mañakushkä. Paymi nin: 

10<Qamkunata alläpa castigayanqaqtam pësakü. Tsaymi kay nacionllachö 

quëdayaptikiqa yanapayäshayki. Unaynam wajita juchutsiqnö y qewata 
llupiqnö castigayashkaq. Kananqa wajita shäritsiqnö y plantata plantaqnömi 
yanapayäshayki. 

11<< <Babilonia nacionpa mandakuqnin reyta alläpa mantsarpis amana 

mantsayaynatsu. Tsay reypa poderninpita jipiyämunaqpaqmi kaykä. 
Noqa DIOS YAYAM nï. 

12Qamkunata llakiparmi Babilonia nacionpa mandakuqnin reypa 

shonqunman llakipäkuyta churashaq markaykikunachö dëjayäshunaykipaq. 

13<< <Cuidädutaq mana cäsuyämar niyankiman: <<Kay nacionchöqa amana 

täkushunnatsu. 

14Tsaypa rantin Egiptupa aywakushun. Tsaychöqa manam guërratapis 

rikäshuntsu ni guërrapaq cornëta töcaqtapis wiyashuntsu. Mallaqaypitapis 
manam wañushuntsu. Tsaychöqa tranquïlum täkushun>>. 

15<< <Kay nacionchö quëdaq Judá runakuna, kanan niyanqaqta shumaq 

cäsukuyay. Israel runakunata kuyaq y llapanta mandaq DIOS YAYA karmi nï: 
Egiptuman aywayaptikim 

16espädawan wañuyta mantsaykaqta wañutsiyäshunki. Mallaqaywan 

wañuyta mantsarpis mallaqaywanmi ushakäyanki. 



1501 

 

 
©  Wycliffe Bible Translators, Inc. 

  
 

 

17Egiptuchö täkurmi wakiki guërrachö wañuyanki, wakiki mallaqaywan 

wañuyanki y wakikinam mantsaypaq qeshyaywan wañuyanki. Qamkunata 
castigayaptiqmi ni mayqaykipis kawaykar quëdayankitsu. 

18<< <Israel runakunata kuyaq y llapanta mandaq DIOS YAYA karmi nï: 

Jerusalénchö täkuqkunata alläpa rabyar castiganqänömi qamkunatapis 
Egiptupa aywayaptikiqa castigayäshayki. Alläpa maldicionädu kayaptikim 
pïmay mantsakäyanqa. Manakaqman churayäshurnikim musyapäyäshunki. 
Kay nacionnikikunaman imaypis mananam kutiyämunkinatsu> >>. 

19Dios Yaya tsaynö ninqanta willaskirmi Jeremías nirqan: <<Judáchö quëdaq 

runakuna, DIOS YAYAM munantsu Egiptuman aywayänaykita. Tsaypa 
aywayaptikiqa castigayäshunaykipaq kanqantam willayashkaq. Tsayta 
shumaq tantiyakuyay. 

20Qamkunaqa janan shonqullam DIOSNINTSIKTA rugakunäpaq 

mañakayämashkanki. Mañakayämarmi niyämashkanki: 
<DIOSNINTSIKTA noqakunapaq rugakuykullay. Pay ninqantam 
cäsukuyälläshaq>. 

21Pay ninqanta willayaptiqpis manam cäsuyankitsu. 

22Tsaymi shumaq tantiyakuyay. Egiptuman aywarpis wañuyankim. Wakikim 

guërrachö wañuyanki, wakikim mallaqaywan wañuyanki y wakikinam 
mantsaypaq qeshyaywan wañuyanki>>. 

 

Jeremías 43 
Mana wiyakur Egiptuman aywayanqan 

1 DIOS YAYA ninqanta Jeremías willaykuptinmi 

2Osaíaspa tsurin Azarías, Careapa tsurin Johanán y paqtan kaykaq runakuna 

allish tukur niyarqan: <<¡Qamqa llullakunkim! ¡DIOSNINTSIK manam 
nishushkankitsu Egiptuman mana aywayänäpaq! 

3Tsaytaqa Neríaspa tsurin Barucmi yachatsishushkanki 

Babilonia runakunapa makinman entregayämayta munar. Barucmi munan 
Babilonia runakuna wañutsiyämänanta o prësu apayämänanta>>. 

4Tsaynö nirmi Careapa tsurin Johanán, capitankuna y paqtan kaykaq 

runakuna Judáchö quëdayänanpaq DIOS YAYA ninqanta cäsuyarqantsu. 

5Tsaynö mana cäsurmi Johanán y capitankuna Judáchö täkuq runakunata 

pusharkur Egiptupa aywayarqan. Tsay pushayanqan runakunam maytsay 
nacionpa qeshpir aywakuyanqanpita tsayraq Judáman kutimuq runakuna 
kayarqan. 

6Paykunawanmi aywayarqan Gedalíaspa poderninchö Nabuzaradán 

jaqinqan runakuna, warmikuna, wamrakuna y Judá nacionpa mandakuqnin 

reypa tsurin jipashkunapis. Tsaynöllam profëta Jeremías y Neríaspa tsurin 
Barucpis paykunawan aywarqan. 

7DIOS YAYA ninqanta mana cäsurmi Egiptupa aywar Tafnes markayaq 

chäyarqan. 

Egiptuta Nabucodonosor atacananpaq Jeremías ninqan 

8Tafneschö kaykaptinmi Jeremíasta DIOS YAYA nirqan: 

9<<Tafnes markachö Faraónpa palaciun punkuman aywaykur ladrilluwan 

rurashqa pïsuta uchkuskir jatusaq rumikunata pampay. Tsay jananman 
jipinqayki ladrillukunata kutitsinki. Tsaynö ruranki Judá runakuna 
rikaykäyäshuptiki. 

10Tsaypita runakunata ninki: <Israel runakunata kuyaq y llapanta 

mandaq DIOS YAYAM nin: Babilonia nacionpa mandakuqnin servimaq rey 
Nabucodonosortam kachamushaq kay pampatsinqä rumikuna jananchö 
carpanta ichïtsir trönunta churananpaq. 

11Chaykamurmi Egipto runakunata soldädunkunawan atacar venciyanqa. 

Wañuqpaq destinashqa kaqkunam wañuyanqa. Prësu aywaqpaq 
destinashqa kaqkunatam prësu apayanqa. Guërrachö espädawan wañuqpaq 
destinashqa kaqkunam guërrachö wañuyanqa. 

12<< <Egipto runakuna adorayanqan dioskunapa templunkunatam 

rupatsiyanqa. Egipto runakuna rurayanqan dioskunatam wakinta 
waykayanqa y wakintana apayanqa. Mitsikuq runa llatapanpita ujata 
jipiqnömi Egipto nacionpa riquëzankunata ashiykur ashiykur apakuyanqa. 
Tsaynö ruraskir aywakuyaptinmi tsaychö täkuqkunapis mantsakaywan ni 
imata parlakuyanqanatsu. 

13Bet-semeschö adorayanqan shuytu ruminkunatapis jankatmi ñututsiyanqa. 

Egipto runakuna adorayanqan dioskunapa templunkunatam waykayanqa> 
>>. 

 

Jeremías 44 
Egiptuman aywaq Judá runakunapaq Dios Yaya ninqan 

1Egiptuman aywaq Judá runakunam täkuyarqan Migdol markachö, Tafnes 

markachö, Menfis markachö y Patros partichö. Paykuna imanö kayänanpaq 
kanqanta musyayänanpaqmi Jeremíasta Dios Yaya nirqan: 

2<<Israel runakunata kuyaq y llapanta mandaq DIOS YAYAM nin: 

<Qamkunam rikäyashkanki Jerusalénchö täkuq runakunata y entëru Judá 
markakunachö täkuq runakunata mana llakipaypa castiganqäta. Kananqa 
tsay markakuna tsunyam kaykan. 

3<< <Alläpa rabyatsiyämar juk dioskunata adorar inciensiuta 

qoshnïtsiyanqanpitam tsaynö castigashkä. Unay castaykikuna mana 
adoraykäyaptinmi qamkuna tsay dioskunata adorayashkanki. 

4Melanaypaq mana allikunata rurar rabyatsiyämanqaykita 

willayäshunaykipaqmi servimaqnï profëtakunata unaypita yapay yapay 
qamkunaman kachakamushkä. 

5<< <Peru manam cäsuyämashkankitsu ni jutsa ruraytapis dëjayashkankitsu. 

Tsaypa rantinmi juk dioskunata adorar y inciensiuta qoshnïtsir 
sïguiyashkanki. 

6Tsaymi alläpa rabyakur Jerusalén cällikunachö y entëru Judá 

markakunachöpis runakunata castigashkä. Tsaymi alläpa tsunya raqällana 
kananyaqpis kaykan. 

7<< <Israel runakunata kuyaq y llapanta mandaq DIOS YAYA karmi nï: Judá 

runakuna, ¿imanirtan achäquita ashipäyämanki? Tsaynölla 
rabyatsiyämaptikiqa llapaykitam ollqukunatapis, warmikunatapis, 
wamrakunatapis, chuchuykaq wamrakunatapis ushakätsiyäshayki. 

8¿Imanirtan alläpa rabyatsiyämar Egiptuchöpis juk dioskunapaq inciensiuta 

qoshnïtsiyanki? Tsaynö rurarmi kikikikuna wañuyta ashiykäyanki. Tsaymi 
maytsay nacionchö täkuqkuna rikäyänanpaq alläpa maldicionshqa kayanki. 

9<< <Unay castaykikuna, Judáchö reykuna y tsay reykunapa warminkunapis 

qamkunanöllam jutsata rurayashqa. Paykunata castiganqäta 
¿qonqayashkankiku? Judá nacionchö y Jerusalén cällikunachö warmikikuna 
y kikikikunapis jutsata rurayanqaykipita castigayanqaqta 
¿qonqayashkankinaku? 

10Jutsa ruraypita manam kananyaq wanakuyankitsu ni mantsakuyankitsu. 

Leynïkunata ni estatütükunatapis manam cäsuyankitsu. Tsay leykunatam 
entregarqä unay castaykikuna cäsukuyänanpaq y qamkunapis 
cäsuyänaykipaq. 

11<< <Tsaymi Israel runakunata kuyaq y llapanta mandaq DIOS YAYA kar nï: 

Tsaynö kayanqaykipitam jankat ushakätsiyäshayki. 

12Judápita mana wiyakur shamuqkuna, kay Egiptuchömi llapayki 

ushakäyanki. Wakikim guërrachö wañuyanki y wakikinam mallaqaywan 
wañuyanki. Wamrakunapita qallaykurmi awkinkunayaq wañuyanki. 
Penqakuypaq kayaptikim runakuna chikir maldicionäyäshunki. Qamkunata 
castigayanqaqta musyarmi mantsakashqa kayanqa. 

13<< <Jerusalénchö täkuqkunata castiganqänöllam, Egiptuchö 

täkuqkunatapis castigayäshayki. Tsaymi wakiki guërrachö wañuyanki, wakiki 
mallaqaywan wañuyanki y wakikinam mantsaypaq qeshyaywan wañuyanki. 

14Judápita Egiptuman aywaqkuna manam ni mayqaykipis kawaykar 

quëdayankitsu. Judáchö täkuyänaykipaq mayjina kutiyta munarpis juk ishkay 
qeshpiqkunallam kutirpis kutiyanki> >>. 

Judá runakuna contestayanqan 

15Jeremías tsaynö ninqantam maytsikaq runakuna wiyayarqan. Tsaychömi 

Patros partichö täkuq runakunapis kaykäyarqan. Warminkuna juk dioskunata 
adorar inciensiuta qoshnïtsiyanqanta musyaqkuna y tsaychö llapan 
warmikunam Jeremíasta niyarqan: 

16<<DIOS YAYAPA shutinchö willayämanqaykita manam cäsuyäshaqtsu. 

17Tsaymi imanö rurayänäpaq yarpäyanqänö imatapis rurayäshaq. Ciëlupa 

Maman diösapaqmi mana dëjaypa inciensiuta waykar vïnuta wiñäyäshaq. 
Payta adorayanqänöllam unay castäkunapis, mandayämaq reykunapis y 
autoridänïkunapis Judá markakunachö y Jerusalén cällikunachöpis 
adorayarqan. Tsaynö rurayaptinmi mikuynïkunapis sobrat sobrat karqan. Ima 
desgraciapis mana päsayämaptinmi kushishqa kawakuyarqä. 

18Peru Ciëlupa Mamanpaq inciensiuta qoshnïtsiyta y vïnu wiñayta 

dëjayanqäpitam alläpa ñakaychö kayä. Runakunapis wakinmi guërrachö 
wañuyashqa y wakinnam mallaqaywan wañuyashqa>>. 

19Mastam warmikuna niyarqan: <<Ciëlupa Maman diösatanö wawata ruraskir 

inciensiuta waykayanqäta y vïnuta wiñar adorayanqätam ollqükunapis 
musyayan>>. 

Jeremías contestanqan 

20Tsaynö niyaptinmi runakunatawan warmikunata Jeremías nirqan: 

21<<Tsaykuna rurayanqaykita ¿DIOS YAYA mana musyanqantaku o 

qonqashqa kanqantaku yarpäyanki? Payqa musyanmi unay castaykikuna, 
reykuna, autoridäkuna y Judáchö täkuq runakunapis y kikikikunapis juk 
dioskunata adorayanqaykita. Tsaynöllam musyan entëru Judá 
markakunachö y Jerusalén cällikunachö inciensiuta qoshnïtsiyanqaykita. 

22<<Mana allikunata rurar rabyatsiyanqaykipitam DIOS 

YAYA castigayäshushkanki. Tsaymi kananqa entëru nacionnintsikchö 
markakuna raqällana tsunyaraykäyan. Mantsakaypaq maldición 
päsashqanam. 

23Tsaynö castigashqa kaykantsik DIOS YAYATA rabyatsir juk dioskunapaq 

inciensiuta qoshnïtsiyanqaykipitam. Pay ninqanta mana cäsurmi 
leyninkunata, estatütunkunata y mandakunqankunata cumpliyankitsu>>. 

24Tsaynöllam qorikashqa ollqukunata y warmikunata Jeremías masta nirqan: 

<<Kay Egiptuchö täkuq Judá runakuna, DIOS YAYA ninqanta wiyayay. 

25Israel runakunata kuyaq y llapanta mandaq DIOS YAYAM nin: 

<Warmikikunawanmi prometiyarqayki Ciëlupa Mamanpaq vïnuta 
wiñäyänaykipaq y inciensiuta imaypis qoshnïtsiyänaykipaq. Tsaynöllam 
niyarqayki tsay prometiyanqaykita imanöpis cumpliyänaykipaq. Tsay 
niyanqaykinölla llapanta rurayta munaykarqa tsaynö rurakuyay ari. 

26<< <Egiptuchö täkuq Judá runakuna, noqa DIOS YAYA ninqäta shumaq 

cäsuyämay. Kananpitam entëru Egiptuchö ni mayqaykipis shutïta parlar: 
<<DIOS YAYAPA shutinchömi jurä>> niyankinatsu. Kikïpa shutïchö jurarmi 
tsaynö nï. 

27Qamkunata yanapayanqaqpa rantinmi castigayänaqpaq 

rikaraykäyäshayki. Egiptuchö täkuq Judá runakuna, wakikim guërrachö 
wañuyanki y wakikinam mallaqaywan wañuyanki. Qamkunatam llapaykita 
ushakätsiyäshayki. 

28<< <Egiptuchö guërrapita qeshpirmi juk ishkayllana Judá nacionman 

kutiyanqa. Ninqänö päsaptinmi musyayanki noqa ninqä rasunpa kanqanta y 
qamkuna niyanqayki mana alli kanqanta. 

29Ninqänöllam kay nacionchö castigayäshayki. Tsayta musyayänaykipaqmi 

30Egipto nacionpa mandakuqnin rey Hofrata contrankunapa makinman 

churashaq. Tsaynömi rurashaq Judá nacionpa mandakuqnin rey 
Sedequíasta Nabucodonosorpa makinman entreganqänö. Noqa DIOS 

YAYAM nï> >>. 

 

Jeremías 45 
Barucpaq Dios Yaya ninqan 

1Josíaspa tsurin Joacim chusku watana Judá nacionpa mandakuqnin rey 

kaykaptin Neríaspa tsurin Baruc profëta Jeremías dictanqanta rölluman 
qellqanqan witsaymi Jeremías nirqan: 

2<<Baruc, Israel runakunata kuyaq DIOS YAYAM nin: 

3Llakikurmi nikanki: <¡Allaw noqallä! ¡DIOS YAYAM alläpa llakikuyman 

churamashqa! Iktsunqäyaq waqaptïpis shoqamänanpaq manam pipis 
kantsu>. 

4<<Noqa DIOS YAYAM niq: Ruratsinqäkunatam kikï juchutsï. 

Plantanqäkunatam llupï. Tsaynöllam kay nacionchö llapanta ushakätsishaq. 

5Llapan runakuna ñakanan kaykaptinqa ñakaypita salvakänaykipaq 

yarpaytsu. Tsayta ama mañakamaytsu. Alläpa ñakaykunatam llapan 
runakunaman kachamushaq. Peru qamtam sïqa maypa aywaptikipis 
cuidashayki. Noqa DIOS YAYAM nï>>. 

 

Jeremías 46 

Nacionkuna imanö kayänanpaq kanqanta ninqan 
Jeremías 46.1—51.64 

1Kaychömi nacionkuna imanö kananpaq kaqta profëta Jeremíasta DIOS 

YAYA willanqan qellqashqa kaykan. 

Egipto runakunata Carquemischö castiganqanta ninqan 

2Josíaspa tsurin Joacim chusku watana Judá nacionpa mandakuqnin rey 

kaykaptinmi Egipto runakuna Carquemis markachö Babilonia runakunawan 
pelyayarqan. Tsaychömi Egipto runakunata venciskir 
wañutsiyarqan. Carquemisqa Éufrates mayu kuchunchömi kaykan. Egipto 
runakunapa mandakuqnin reymi karqan Faraón Necao. Babilonia nacionpa 
mandakuqninnam karqan rey Nabucodonosor. 

3<<¡Egipto runakuna, tsapäkuyänaykipaq escüduykikuna alistakuskir sas 

guërraman aywayay! 

4¡Bestia montaqkuna, bestiaykikunata sillarkur sas montayay! 

¡Cascuykikunata cascukurkur fïlaman churakäyay! ¡Espädaykikunata 
shumaq afilayay! ¡Flëchakunapita tsapäyäshunaykipaq chilïquikunatapis 
shukukuyay! 

5<<Egipto soldädukuna ¿imanirtan mantsakäyan? ¿Imanirtan qeshpir 

kutikuyan? Alli pelyaqkunapis maytsaypa witsikarmi mana tikramuypa 
qeshpir aywakuyan. Maytsaychömi alläpa mantsakäyan. 

6Alli cörriqkunapis manam cörriyta puëdiyannatsu. Valienti kaqkunapis 

qeshpiyta manam puëdiyannatsu. Norti kaqlä Éufrates mayu kuchunchömi 
ishkir llapan mashtakäyashqa. 

7<<Nilo mayu jeqar bötiypa bötir aywaqnömi juklä nación runakuna 

shamuykäyan. Mayu jeqar witsikaqnömi tsay nación runakuna 
juntaykäyämun. 

8Tsay nacionqa Egiptum. Mayu jeqar bötiypa bötir aywaqnö karmi nikäyan: 

<Atskaq aywarmi entëruman juntäshun. Noqantsikmi maytsay markakunata 
y tsaychö täkuq runakunatapis ushakätsishun>. 

9<<¡Bestian montashqa kaqkuna, guërraman yaykuyay! ¡Carrëtawan 

aywaqkuna, sas cörriyay! ¡Pelyay yachaqkuna, fïlaypa marchaqnöraq 
aywayay! ¡Etiopía y Libia soldädukuna, escüduykikunata alistakuyay! ¡Lud 
soldädukuna, flëchaykikunata alistakuyay! 

10Llapanta mandaq DIOS YAYA karmi nï: Kananmi conträkunata castiganä 

junaq chämushqa. Kanan junaqmi espädäpis pacha junta mikunqa. 
Runakunapa yawarninwanmi machashqa kanqa. Maytsikaq runakunata 
wañutsiyaptinmi NOQAPAQ sacrificiu kanqa. Tsaynömi kanqa norti kaqlä 
nacionchö Éufrates mayu kuchunkunachö. 

11<<Llakipaypaq Egipto runakuna, Galaadman jampi ashiq aywayay. 

Tukuyläya jampikunawan jampikuyanqaykipis manakaqllapaqmi kanqa. 
Jampikuyaptikipis mananam ni ima jampi kutikätsiyäshunkitsu. 

12Pelyaqnikikunapis qeshpiyanqanchömi kikinkunapura tanqanakur 

ishkiyarqan. Maytsay nación runakunam musyayan contraykikuna 
ayqitsiyäshunqaykita. Nanaywan qayaraykachäyanqaykipis maytsay 
nacionmanmi wiyakaykan>>. 

Egipto runakunata nacionninkunachö castigananpaq ninqan 

13Babilonia nacionpa mandakuqnin rey Nabucodonosor Egipto nacionta 

atacananpaq DIOS YAYA profëta Jeremíasta willanqanmi kaychö qellqashqa 
kaykan: 

14<<Egipto runakuna, ¡shumaq alistakuyay! ¡Maytsay markaykikunachömi 

espädawan wañutsiyäshunki! Tsayta willakuyay Migdol, Menfis y Tafnes 
markakunachö täkuq runakunata. 

15Apis shutiyuq töru diosnikikuna ¿imanirtan yanapayäshunkitsu? ¿Imanirtan 

tsay diosnikikuna ichiraykantsu? ¡Tsaytam noqa DIOS YAYA ishkitsishkä! 

16<<Soldäduykikunapis qopinakurraq ishkirmi niyanqa: <¡Llapantsik qeshpir 

markantsikman kutikushun! Maychö yurinqantsikman sas aywakushun. Kay 
wañutsinakuypita qeshpir aywakushun>. 

17Markanman kutirmi niyanqa: <Mandamaqnintsik rey Faraónqa shimillanmi. 

Manam ni imanayta puëdinnatsu>. 

18<<Noqapa shutïmi llapanta mandaq Yahweh. Poderösu rey karmi shutïchö 

jurar nï: Cercan jirkakunapita Tabor jirka mas jatun kanqannö y lamar 
kuchunchö Carmelo jirka llapanpita mas jatun kanqannömi Egipto 
runakunapa contrankuna llapanpitapis mas poderyuq kayanqa. 

19Egipto runakuna, prësu apayäshunaykipaq alistakuyay. Menfis markam 

desiertuman tikranqa. Raqällana kaptinmi pipis täkunqanatsu. 

20<<Kuyakuypaq becërrunömi Egipto nación kaykan. Tsaynö kaykaqta 

kaninanpaqmi norti kaqläpita upa pawräkuna shamuykan. 

21Egipto runakuna minkakuyanqan soldädukunapis wera becërrunömi 

kaykäyan. Paykunapis upa pawräpita qeshpir aywakuqnömi guërrapita 
qeshpir aywakuyanqa. Egipto runakunata castigar ushakätsinä junaqmi 
chaykämunna. 

22<<Muntikunata jächawan wallur mashtaqnömi contrankuna atacar Egipto 

runakunata wañutsir mastayanqa. Tsaynö atacayaptinmi culebra 
qeshpiqnöraq qeshpir aywakuyanqa. 

23Tsay contran runakunam awrikashqa jachakunatapis tsaquyanqa. 

Yupaytapis mana puëdiypaq chukllushkunapitapis mas atskam kayanqa. 

24Egipto runakunam norti kaqlä nación runakunapa poderninchöna kayanqa. 

Tsaynö karmi alläpa penqakuyanqa>>. 

25Israel runakunata kuyaq y llapanta mandaq DIOS YAYAM nin: <<Noqam 

castigashaq Tebas markachö adorayanqan dios Amónta y Egiptuchö 
adorayanqan wakin dioskunatapis. Tsaynöllam castigashaq Egipto 
runakunapa autoridäninkunata, Faraónta y payman confiakuqkunatapis. 

26Tsaymi Babilonia nacionpa mandakuqnin rey Nabucodonosorpa y 

soldädunkunapa poderninman paykunata churashaq. Peru tsaypita atska 
wata päsaskiptinmi sïqa unay täkuyanqannöna Egiptuchö yapay tranquïlu 
täkuyanqa. Noqa DIOS YAYAM nï>>. 

Kuyanqan runankunata Dios Yaya salvananpaq prometinqan 
Jeremías 30.10-11 

27<<Jacobpita miraq servimaq runakuna, ama mantsakäyaytsu. Karu 

nacionman apayäshunqaykipitam qamkunata y qamkunapita miraqkunata 
jipiyämushayki. Pipis manana mantsakätsiyäshuptikim nacionnikikunachö 
tranquïlu kawakuyanki. 

28Jacobpita miraq servimaq runakuna, ama mantsakäyaytsu. 

Qamkunawanmi kaykä. Nacionnikikunapita qarqushqa karpis manam 
ushakätsiyäshaykitsu. Peru poderninchö katsiyäshuqniki nacionkunatam 
sïqa ushakätsishaq. Ima kaptinpis jutsaykikunamanmi castigayäshayki. 
Mana castigarqa manam dëjayäshaykitsu. Noqa DIOS YAYAM nï>>. 

 

Jeremías 47 
Filisteo runakunata wañutsinanpaq ninqan 

1Kaychömi filisteo runakunapaq profëta Jeremíaswan DIOS 

YAYA willakatsinqan qellqashqa kaykan. Tsay witsayqa Gaza markata 
manaraqmi Faraón atacarqanraqtsu. 

2<<Noqa DIOS YAYAM nï: Mayu jeqar entëru pampapa aywaqnömi norti 

kaqläpita soldädukuna shayämunqa. Tsaymi entëru Filistea nacionchö 
markakunaman juntäyanqa. Tsayta rikarmi tsaychö täkuq runakuna alläpa 
mantsakar maytsaychö waqayanqa. 

3Bestiakuna patatarraq aywayanqan, carrëtakuna jaqraräyanqan y 

ruëdankuna tumar qetsitsinqanmi mantsakaypaq wiyakanqa. Tsaykunata 
wiyarmi runakuna valornin mana kaptin tsurinkunatapis dëjaskir qeshpir 
aywakuyanqa. 

4<<Tsaynömi kanqa filisteo runakunata ushakätsinäpaq junaq chämuptin. 

Tiro runakunata y Sidón runakunata yanapaq nacionkunatam llapanta 
ushakätsishaq. Paykunatam wakin yanapaqnin nacionkunata 
ushakätsinqänö ushakätsishaq. Caftor islapita shamuq filisteo 
runakunatam NOQA ushakätsishaq. 

5Gaza markachö täkuq runakunam alläpa llakikur aqtsankunatapis 

rutukuyanqa. Ascalón markachö täkuq runakunam jankat upilakäyanqa. 
Tsaychö täkuqkuna wañuqkunapaq llakikurmi qarankunatapis roqukuyanqa. 

6<<Filisteo runakunam llakikur niyanqa: <¡DIOS YAYAPA espädan! 

¡Imayyaqraq wañutsiyämanki! ¡Imayraq jamanki! ¡Churaräkunaykiman 
kutikuyna!> 

7<<Tsaynö niyaptinpis ¿imanöraq espädä jamanman? Noqa DIOS 

YAYAM espädäta kachamushkä Ascalón markata y lamar kuchunchö 
markakunatapis ushakätsinanpaq. Tsaychö runakunata ushakätsinanpaqmi 
destinashkä>>. 

 

Jeremías 48 
Moabita runakunata castigananpaq ninqan 

1Kaychömi qellqashqa kaykan Moab nación runakunapaq Dios Yaya 

ninqan. Israel runakunata kuyaq y llapanta mandaq DIOS YAYAM nin: 
<<¡Nebo marka llakipaypaqmi kanqa! Tsay markatam jankat ushakätsiyanqa. 
Quiriataim markata venciyaptinmi penqakuychö kanqa. Alli segurashqa 
kaykaqtam jankat juchutsiyanqa. 

2Moab nación puëdiq kanqanta mananam pipis parlayanqanatsu. Contran 

runakunam willanakuyanqa Hesbón markachö imaykatapis 
wañutsiyänanpaq. Madmena markatapis guërrawanmi jankat 
ushakätsiyanqa. 

3Tsaymi runakuna qayaykachar niyanqa: <¡Llapan markatam 

ushakätsiyashqa!> Tsaynö qayaykachäyämunqanmi Horonaim markapita 
wiyakämunqa. 

4<<Moab naciontam jankat ushakätsiyanqa. Nanakur wamrakuna 

qayaraykachäyanqanmi wiyakanqa. 

5Luhit cuestapam waqaraykar witsäyanqa. Horonaim urämunachö alläpa 

llakikur waqayanqanmi wiyakanqa. 

6Wañuyta mana munaq kaqqa, ¡imaykanöpis qeshpir aywakuyay! 

¡Desiertuchö tsinkakuyay! 

7Qamkunaqa soldäduykikunaman y rïcu kaynikikunamanmi confiakuyanki. 

Tsaynö kaykaqtam contraykikuna shamur venciyäshunki. Quemos 
diosnikikunatam apakuyanqa. Sacerdötikunata y autoridäkunatam prësu 
apayanqa. 

8Contraykikuna shamurmi llapan markaykikunata ushakätsiyanqa. Manam ni 

juk markallapis qeshpinqatsu. Qechwachö y jallqachö markakunatapis 
jankatmi ushakätsiyanqa. Noqa DIOS YAYAM nï. 

9<<Moab nación mana ushakänanpaq ¡imanöllaraq ripranllapis yuriskinman 

pärir aywakunanpaq! Llapan markankunata ushakätsiyaptinmi ni pipis 
tsaychö täkunqanatsu. 

10¡Munanqäta rurayänanpaq kachaykaptï janan shonqulla ruraqkunatam 

maldicionäshaq! ¡Espädawan wañutsiyay nikaptï mana wañutsiqkunatam 
maldicionäshaq! 

11<<Moabita runakunaqa imaypis tranquïlum täkuyashqa. Manam imaypis 

nacionninkunapita jukläman prësu apayashqatsu. Paykunam kaykäyan 
wiñaräkuq vïnunö imaypis kanqanllachö. Tsay vïnupam mishkiynin y 
mushkuyninpis kanqannölla kaykan. Tsaynöllam moabita runakunapis 
kayanqannölla imaypis kaykäyan. 

12Tsay vïnuta juk urpuman tikwayänanpaqmi runakunata kachashaq. 

Jätsiyanqan urputam pakiyanqa. 

13Quemos diosninkuna salvayta mana puëdiptinmi moabita runakuna 

penqakuyanqa. Israel runakuna Bet-elchö Ïduluman confiakuyanqanpita 
penqakuyanqannömi paykunapis penqakuyanqa. 

14<<Moabita runakuna, ama niyaytsu valienti runa kar guërrachö 

pelyayänaykipaq listu kayanqaykita. 

15Nacionnikikunatam ushakätsiyanqa. Markaykikunam raqällana kanqa. Allin 

kaq jövinkunatapis jankatmi wañutsiyanqa. Rey karmi nï. Noqapam shutï 
llapanta mandaq Yahwehmi. 

16<<Moabita runakunata desgracia päsananpaq ichikllanam pishin. Paykuna 

ushakäyänanpaq tiempu chaykämunnam. 

17Cercan nacionkunachö täkuq runakuna, Moab nacionpaq llakikuyay. 

Poderösu kanqanta musyaqkuna, tsay nacionpaq niyay: <¡Allaw, pipis mana 
vencinqan Moab nacionmi jankat ushakashqa!> 

18<<Dibón marka runakuna, Moab nacionnikita ushakätsiqmi shamuykäyan. 

Tsinkakuyänayki markakunatam jankat ushakätsiyanqa. Tsaynö kaykaptinqa 
orgullösu kayanqaykipa rantin humillakuyay. 

19<<Aroer markachö täkuqkuna, nänikunapa rikachakuyay. Qeshpir 

aywaqkunata ima päsanqanta tapukuyay. 

20Tapukuyaptikim niyäshunki: <¡Moab nacionnintsiktam ushakätsiyashqa! 

¡Qayaraykachar waqayay! ¡Nacionnintsikta ushakätsiyanqanta Arnón mayu 
witsaypa aywar willakuyay!> 

21<<Pampachö markakunatam desgracia päsanqa. Tsay markakunam kayan 

Holón, Jahaza, Mefaat, 

22Dibón, Nebo, Bet-diblataim, 



1511 

 

 
©  Wycliffe Bible Translators, Inc. 

  
 

 

23Quiriataim, Bet-gamul, Bet-meón, 

24Queriot, Bosra y Moabchö llapan markakuna. Karuchö o cercachö kaqtapis 

llapantam desgracia päsanqa>>. 

25 DIOS YAYAM nin: <<Moab nación manam poderyuqnatsu kanqa. Puëdiq 

kanqanmi ushakanqa. 

26Moabita runakunam conträ kayashqa. Kananqa machashqa runakunanö 

tapra tapra purir ishkiyätsun. Lanzayanqan jananchö qochpäyätsun. 
Paykunata pïmaypis asipäyätsun. 

27<<Moabita runakuna, Israel runakunatam manakaqman churayarqayki. 

Suwakuykaqta tariykuqnömi muchkisyaykachar alläpa musyapäyashkanki. 

28Kananqa markaykikunapita qeshpir machaykunachö täkuyay. Qaqachö 

paluma qeshuta ruraqnö qamkunapis täkuyay. 

29Qamkunam allish tukur pïmaytapis mana respitaq kayanki. Tsaynöllam 

orgullösu y baduläqui kayanki. Tsaynö kayanqaykitam pïmay musyayan>>. 

30 DIOS YAYAM nin: <<Musyämi allish chölu tukuyanqaykita. Peru manam 

pärapuyta puëdiyankitsu. <Vencishaqmi> nikaqtam aywarpatsiyäshunki. 

31Tsaymi Moab nacionnikipaq alläpa waqashaq. Kir-hares markachö täkuq 

runakunapaqmi llakikushaq. 

32<<Sibma marka, üva chakraykikunam atska. Lamarpa wak tsimpanyaq y 

Jazer markayaqmi kaykan. Tsaynö kaykarpis cosechanaykipaq üva manam 
kanqanatsu. Tsaymi qampaq y üva chakraykikunapaq waqashaq. Jazer 
markapaq waqanqäpita masraqmi waqashaq. 

33<<Moab nacionchö chakrankuna alli kaptinpis kushikuy ni asikachay 

manam wiyakanqanatsu. Cosëcha manana kaptinmi vïnupis 
wiñaräkunanchö kanqanatsu. Vïnuta rurayänanpaq üva jaruqkunapis manam 
kayanqanatsu. Kushikuy cantutapis mananam cantayanqanatsu. 

34Hesbón markachö waqayanqanmi Eleale y Jahaza markakunayaq 

wiyakanqa. Nimrimchö yaku tsakiptinmi Zoar markachöpis qayaraykacharraq 
waqayanqa. Tsay waqayanqanmi Horonaim y Eglat-selesiyá markakunayaq 
wiyakanqa>>. 

35 DIOS YAYAM nin: <<Diosninkunata adorar 

wätakunata altarkunachö rupatsiyanqanpita y inciensiuta 
qoshnïtsiyanqanpitam moabita runakunata ushakätsishaq. 

36Tsaymi ayata pampar lautata töcayanqannöraq llapan shonqüwan moabita 

runakunapaq waqashaq. Riquëzankuna ushakaptinmi Kir-hares markachö 
täkuq runakunapaqpis waqashaq. 

37Llapan runakunam llakikur aqtsankunata qara putuypa rutukuyanqa. 

Shaprankunatapis jankatmi rutukuyanqa. Makinkunatapis llapanmi 
roqukuyanqa. Tsaynöllam lütu llatapata shukukuyanqa>>. 

38 DIOS YAYAM nin: <<Moabita runakunam wajinkuna jananchö y cällikunachö 

waqayanqa. Tsaynömi waqayanqa jaqrash puyñutanö ushakätsiptï. 

39<<¡Moab nacionpaq waqayay! ¡Jankatmi ushakätsiyanqa! ¡Penqakurmi 

umpuräkuyanqa! Moabita runakuna ushakäyanqanta musyaskirmi cercan 
nacionkunachö täkuq runakunapis kushipar manakaqman churayanqa>>. 

40 DIOS YAYAM nin: <<Ripranta qorirkur pitsak illaqpita chipshata 

achkunqannömi moabita runakunata contrankuna illaqpita ushakätsiyanqa. 

41Moabita runakunapa markankunata y tsinkakuyänan wajinkunatam 

ushakätsiyanqa. Tsay junaqmi moabita soldädukuna alläpa mantsakäyanqa. 
Qeshyaq warmi qeshyakunanpaq nanakuy achkuptin mantsakanqannömi 
mantsakäyanqa. 

42Moabita runakunam conträ shäriyashqa. Tsaymi ushakätsiptï nacionnatsu 

kayanqa>>. 

43 DIOS YAYAM nin: <<Moabita runakunatam mantsakaylla shuyaraykan. 

Patsapa shiminnö y toqllanömi desgracia shuyaraykan. 

44Mantsakaypita qeshpir aywakuq kaqmi uchkuman jeqayanqa. Uchkupita 

yarquq kaqtam toqlla achkunqa. Tsay watam moabita runakunata castiganqä 
wata kanqa. Noqa DIOS YAYAM nï. 

45<<Qeshpir aywaqkunam Hesbón markaman kallpannaq tsinkakuyänanpaq 

chäyanqa. Rey Sehónpa markan Hesbóntam nina rupar ushanqa. Entëru 
Moab jirkakunata ruparmi mana alli runakuna täkuyanqan markakunata rupar 
ushanqa. 

46<<¡Allaw, moabita runakuna, imanöraq kayanki! ¡Quemos diosta adoraq 

runakunam ushakäyanqa! ¡Tsurikikunatam ollquta y warmitapis prësu 
apayanqa! 

47Peru tsaynö kaptinpis watakuna päsaskiptinmi moabita runakunata 

nacionninman kutitsimushaq. Noqa DIOS YAYAM nï>>. Moab nación 
runakunata Dios Yaya castigananpaq willakunqanmi kaychö ushan. 

 

Jeremías 49 
Amón nación runakunata castigananpaq ninqan 

1Kaychömi qellqashqa kaykan amonita runakunapaq DIOS YAYA ninqan. 

<<Gad trïbupa markankunachömi amonita runakuna täkuyan. Milcom diosta 
adoraqkunam Gad trïbu runakuna täkuyanqanta duëñu tukuyashqa. 

¿Maytan Israelpita miraq Gad runakuna? ¿Manaku pillapis kan 
imankunawanpis quëdayänanpaq? 

2<<Rabáchö täkuq amonita runakuna guërrachö qayaraykachäyanqanmi 

wiyakämunqa. Markankunata nina rupaptinmi wajinkunapis raqällana 
tikranqa. Tsayraqmi amonita runakuna katsiyanqanpita Israel runakuna 
markankunata qoriyanqa. Noqa DIOS YAYAM nï. 

3<<¡Hesbón runakuna, Hai marka ushakanqanpita qayaraykachäyay! 

¡Milcom diostawanmi sacerdötinkunatapis prësu apayanqa! ¡Milcompa 
shutinchö mandakuq autoridäkunatam prësu apayanqa! Rabáchö täkuq 
warmikuna, ¡lütu llatapata shukukurkur waqayay! ¡Löcuyaqnöraq 
markaykikunachö waqar cörrikachäyay! 

4<<Mana cäsukuq amonita runakuna, ¿imanirtan imaykayuq kayanqaykita 

aläbakuyanki? Qamkunam imaykayuq kayanqaykiman yätsikuyanki. Manam 
yarpäyankitsu pipis atacayäshunaykipaq kaqta. 

5Maytsaypita shamurmi contraykikuna atacayäshunki. Alläpa mantsakarmi 

wakpa kaypa qeshpir aywakuyanki. Kutitsiyämushunaykipaq manam ni pï 
kanqatsu. Llapanta mandaq DIOS YAYA karmi nï. 

6<<Peru tsaypita watakuna päsaskiptinmi amonita runakunata 

maytsaypitapis nacionninkunaman kutitsimushaq. Noqa DIOS YAYAM nï>>. 

Edom nación runakunata castigananpaq ninqan 

7Kaychömi llapanta mandaq DIOS YAYA edomita runakunapaq ninqan 

qellqashqa kaykan. <<Temán markachö yachayyuq runakuna ¿mananaku 
kayan? Yätsikuqkunapis ¿mananaku kayan? Yachayyuq runakunapis 
¿llapan yachayanqantaku qonqayashqa? 

8<<¡Dedán marka runakuna, qeshpir aywakuyay! ¡Uchkukunaman 

tsinkakuyay! Esaúpita miraq runakuna täkuyanqan 
naciontam ushakätsishaq. Paykunata castiganäpaq junaqkunam 
chämushqana. 

9<<Üva pallaqkuna ¿manaku juk ishkay sarta üvakunata yuranchö dëjayan? 

Paqaspa suwa yaykurpis ¿manaku puëdinqan kaqllata apan? 

10Peru noqam sïqa Esaú runakunapa imaykankunatapis jankat qechushaq. 

Mayman tsinkakuyaptinpis tarishaqmi. Tsurinkunata, castankunata y 
vecïnunkunatapis jankatmi mana katuypa ushakätsishaq. 

11Edomchö quëdaq waktsakunatam noqa wätashaq. Viüdakunatapis noqam 

yanapashaq>>. 

12 DIOS YAYAM nin: <<Jutsannaq runakuna sufriykäyaptinqa qamkunam 

jutsaykikunapita masraq sufriyanki. Cöpachö wiñaraykaq castïgutam imanö 
karpis upyayänayki. 

13Noqa DIOS YAYAM kikïpa shutïchö jurar nï: Bosra markatam atacayanqa. 

Alläpa maldicionashqa karmi raqällana tsunya quëdanqa. Tsayta musyarmi 
wakin kaq runakuna alläpa mantsakäyanqa y wakinnam asipäyanqa. 
Tsaynöllam Edomchö wakin kaq markakunatapis jankat juchutsiyanqa. 
Manam ni imaypis yapay shäritsiyanqanatsu>>. 

14Edom nacionta castigananpaqmi DIOS YAYA tantiyatsimashqa. 

Nacionkunaman kachamunqan willakuqmi nikan: <<¡Pelyayänaykipaq 
shumaq alistakuyay! ¡Edomita runakunata atacaq aywayay!>> 

15Dios Yayam edomita runakunata nin: <<Wakin nacionkunapita mas 

wallkalla kayänaykipaqmi castigayäshayki. Pïmaypis manakaqman 
churayäshunaykipaqmi permïtishaq. 

16Qaqa uchkukunachömi täkuyanki. Pitsaknömi altu jirkakunachö täkuyanki. 

Tsaychö täkuykaqtam qarpayämushayki. Allish tukuyanqaykipis manam ni 
imapaq välinqatsu. Noqa DIOS YAYAM nï. 

17<<Edom nación ushakanqanmi alläpa mantsakaypaq kanqa. Tsaynö 

castiganqäta rikarmi llapan tsaypa päsaqkuna äyakashqa rikaräyanqa. 

18Sodoma, Gomorra y lädunkunachö markakuna 

ushakanqannömi ushakanqa. Tsaynö ushakätsiptïmi Edom nacionchö pipis 
täkunqanatsu. Noqa DIOS YAYAM nï. 

19<<Jordán mayu kuchun muntipita yarqamuq leonnömi kashaq. Alli 

qewachö mikuykaq wätata achkuq leonnömi illaqpita castigashaq. Tsaymi 
edomita runakuna mantsakaywan qeshpir aywakuyanqa. Tsaypitanam 
akranqä runata mandakuq rey kananpaq churashaq. ¿Piraq noqanö 
kanman? ¿Piraq noqawan churakunman? ¿Pï autoridäraq noqata 
pärapamanman? 

20<<Edomita runakunapaq willakatsinqäta llapayki wiyayay. Temán 

markachö täkuqkunata castiganäpaq ninqäta shumaq wiyayay. Tsaychö 
täkuqkunatam wamrantinta prësu apayanqa. Entëru naciontam jankat 
ushakashqata dëjayanqa. 

21Edom marka tsaynö ushakaptinmi maytsaychöpis patsa kuyunqa. Alläpa 

qayaraykachäyanqanmi Puka Lamaryaq wiyakanqa. 

22Edompa contrankunam Bosra markaman yaykuyanqa. Pitsak kukutakaykur 

chipshaman aywaqnömi yaykuyanqa. Tsay junaqmi Edompa soldädunkuna 
wachay nanaywan warmi tsuktsukyaqnö tsuktsukyäyanqa>>. 

Damasco runakunata castigananpaq ninqan 

23Kaychömi qellqashqa kaykan Damasco marka runakunapaq Dios Yaya 

ninqan. <<Hamat markachö y Arfad markachö täkuqkunam mana alli 
noticiata wiyaykur alläpa mantsakäyanqa. Löcuyashqanö karmi ni 
imanakayta puëdiyanqatsu. 

24<<Damascuchö täkuqkunam kallpannaq tikrayanqa. Qeshpiyta munarpis 

alläpa mantsakarmi puëdiyanqatsu. Alläpa llakikurmi tsuktsukyäyanqa. 
Qeshyaq warmita nanay achkunqannömi paykunatapis achkuyanqa. 

25<<Damasco markam pïmaypaqpis reqishqa marka. Tsay markam 

noqatapis kushikatsimarqan. Kananqa alläpa tsunyam tikranqa. 

26Tsay junaqmi jövinkuna cällikunachö wañushqa jitaräyanqa. Llapan 

soldädukunam wañur ushakäyanqa. Llapanta mandaq DIOS YAYA karmi nï. 

27Damasco markapa murällankunatam jankat waykashaq. Tsaymi rey Ben-

adadpa palaciunkunapis rupar ushakanqa>>. 

Cedar y Hazor runakunata castigananpaq ninqan 

28Kaychömi Cedar runakunapaq y Hazor runakunapaq DIOS YAYA ninqan 

qellqashqa kaykan. Tsay runakunatam Babiloniapa mandakuqnin rey 
Nabucodonosor venciskir wañutsirqan. <<¡Cedar runakunata atacaq 
aywayay! ¡Rupay yarqamunan kaqlächö täkuqkunata jankat wañutsiyay! 

29¡Carpankunata y wätankunata apakuyay! ¡Carpankunapa cortïnankunata y 

imayka katsiyanqantapis apayay! ¡Camëllunkunatapis jankat qechuyay! 
¡Maytsaychöpis mantsakaypaq kanqanta niyay! 

30<<¡Hazorchö täkuqkuna, karukunapa qeshpir aywakuyay! ¡Uchkukunaman 

tsinkakuyay! Babilonia nacionpa mandakuqnin rey Nabucodonosormi 
atacayäshunaykipaq alistakuykan. Noqa DIOS YAYAM nï>>. 

31Babilonia soldädukunatam DIOS YAYA nin: <<Tranquïlu kawakuykaq Hazor 

runakunata atacayay. Paykunaqa manam murallashqa markachötsu 
täkuyan. Washänanpaq manam pipis kantsu. 

32Camëllunkunatawan wätankunata suwapuyay. Llapllankunata rutukuq 

runakunatam maytsayman qarqushaq. Maytsaypitam ñakaykunatapis 
paykunaman chätsimushaq. Noqa DIOS YAYAM nï. 

33<<Hazor parti tsunya kaptinmi chacalkunalla tsaychö pärayanqa. Manam ni 

pipis täkunqanatsu ni patsakunqanatsu>>. 

Elam nación runakunata castigananpaq ninqan 

34Sedequías Judá nacionpa mandakuqnin rey kanqan witsaymi Elam nación 

imanö kananpaq profëta Jeremíasta DIOS YAYA nirqan: 

35<<Llapanta mandaq DIOS YAYA karmi nï: Flëchawan pelyayta yachaq Elam 

runakunapa soldädunkunatam ushakätsishaq. 

36Shukukuynö atacayänanpaqmi maytsaypita soldädukunata kachamushaq. 

Tsay soldädukunatam Elam runakuna pärapuyta puëdiyanqatsu. Maytsay 
nacionkunamanmi tsinkakuq qeshpir aywakuyanqa. 

37Atacaqnin soldädukunapa lädunchömi Elam runakuna alläpa mantsakar 

tsuktsukyäyanqa. Alläpa rabyar castigaptïmi alläpa ñakayanqa. Guërrachö 
wañurmi llapan ushakäyanqa. Noqa DIOS YAYAM nï. 

38<<Elampa mandakuqnin reyta y autoridäninkunata ushakaskatsirmi 

tsaychö kikï mandakushaq. Noqa DIOS YAYAM nï. 

39Tsaypita watakuna päsarkuptinmi Elam runakunata markankunaman 

kutitsimushaq. Noqa DIOS YAYAM nï>>. 

 

Jeremías 50 
Babilonia runakunata castigananpaq ninqan 

1Kaychömi qellqashqa kaykan caldeo runakuna täkuyanqan Babilonia 

nacionpaq profëta Jeremíaswan DIOS YAYA willakatsinqan. 

2<<Entëru nacionkunachö willakuyay. Ninqäkunata maytsaychöpis 

musyatsikuyay. Pïmay musyananpaq bandërata jawiyay. Llapanta mana 
qonqar willakuyay: <¡Babilonia naciontam venciyashqana! ¡Bel diosninpis 
penqakuypaqmi kaykan! ¡Merodac diosninpis alläpa mantsakashqam 
kaykan! ¡Ïdulunkunapis penqakuypaq mantsakashqam kaykäyan!> 

3<<Babilonia nacionta atacayänanpaqmi norti kaqläpita juk nación runakuna 

shamuykäyan. Paykuna chaykamurmi llapanta chipyat ushakätsiyanqa. 
Runakuna ni wätakunapis manam kayanqanatsu. Tsaychö täkuqkunam 
llapan qeshpir aywakuyanqa>>. 

4 DIOS YAYAM nin: <<Tsay witsaymi Israel runakunawan Judá 

runakuna DIOSNIN kanqäta musyayanqa. Markankunaman waqaraykar 
kutimurmi perdonta mañakayämanqa. 

5 Siónman  aywaq nänipam tapukur kutiyämunqa. Kutimurmi niyanqa: 

<Llapantsik cäsukunapaq templuman aywar DIOS 

YAYAWAN pactuta rurashun. Tsay pactutam imaypis cumplishun>. 

6<<Kuyanqä runakunam oqrakashqa üshakunanö kayashqa. 

Autoridäninkuna mana allikunata rurayaptinmi jirkachö oqrakashqa üshanö 
puriyashqa. Jirkakunapa purikurmi qenchankunatapis qonqayashqa. 

7Tsaynö puriykaqta tariskirmi pipis mikushqa. Contrankunam niyan: 

<Paykunam unay castankuna confiakuyanqan DIOS YAYATA cäsuyantsu. 
Llapan wanayanqanta alistapaykaptinpis manam cäsuyantsu. Tsaymi 
paykunata atacarpis jutsatatsu rurantsik, sinöqa Diosnin munanqannömi 
atacaykantsik>. 

8<<¡Kuyanqä runakuna, Babiloniapita qeshpir aywakuyay! ¡Üshakunapa 

puntanta chïvukuna aywanqannö qamkunapis runakunapa puntanta 
aywayay! 

9Noqam permïtishaq Babiloniata atacayänanpaq. Norti kaqläpitam poderyuq 

nacionkuna willanakuskir atacaq aywayanqa. Atacar flëchawan wañutsirmi 
Babilonia runakunata venciyanqa. 

10Babilonia runakunapa imaykankunatam apakuyanqa. Apayta mana 

puëdiyanqanyaqmi qoriyanqa. Noqa DIOS YAYAM nï. 

11<<Babilonia runakuna, kuyanqä runakunata wañutsirmi alläpa 

kushikuyarqayki. Alli qewachö pacha junta mikushqa ternëranöraqmi 
kushishqa tushuykachäyarqayki. Bestia wijijinqannöraqmi asikachäyarqayki. 

12Tsaynö kayanqaykipitam yuriyanqayki nación ushakaptin alläpa 

penqakuyanki. Nacionnikim wakin nacionpitapis mas peor kanqa. Desiertunö 
alläpa tsunyam kanqa. 

13Alläpa rabyar ushakätsiptïmi nacionnikichö pipis täkuyanqanatsu. Tsayta 

rikarmi runakuna alläpa mantsakäyanqa. 

14<<Babilonia runakunam jutsata rurar rabyatsiyämashqa. ¡Paykunata 

atacayänaykipaq entërunpa kunchawayay! ¡Flëchaykikunawan mana llakipar 
flëchayay! 

15¡Entëru kuchunpa atacar qayaykachäyay! ¡Babiloniatam venciyashqana! 

¡Rikachakuna törrinkunatapis juchutsiyashqam! ¡Murällankunapis 
juchushqanam! Imanömi qamkunata rurayäshurqayki, tsaynölla 
kikinkunatapis rurayay. Noqa castigaptïmi Babilonia runakunata tsaynö 
atacayanki. 

16<<¡Babiloniachö murupakuqkunatapis llapanta wañutsiyay! ¡Mikuy 

qoriqkunatapis llapanta ushakätsiyay! Babiloniaman prësu apayanqan 
runakunapis nacionninkunaman kutikuyätsun. Babiloniachö mantsakaypaq 
guërrata rikar markankunaman qeshpir aywakuyätsun. 

17<<Israel runakunam jirkachö oqrakashqa üshanö kaykäyan. Puntatam 

Asiria nacionpa mandakuqnin rey mallaqashqa leonnö paykunata 
wañutsishqa. Tsaypitam Babilonia nacionpa mandakuqnin rey 
Nabucodonosor tullunkunatapis pakir ushashqa>>. 

18Israel runakunata kuyaq y llapanta mandaq DIOS YAYAM nin: <<Asiria 

nacionpa mandakuqnin reyta castiganqänömi Babilonia nacionpa 
mandakuqnin reyta y nacionninta castigashaq. 

19Israel runakunatam nacionninkunaman kutitsimushaq. Üsha mitsikuqnömi 

cuidashaq Carmeluchö, Basánchö, Efraín jallqakunachö y Galaadchöpis. 

20Tsay tiempu chämuptinmi Israel runakunata y Judá runakunata tukuyläya 

jutsa rurayanqanta perdonashaq. Kawaykar quëdaqkunatam llapanta 
perdonashaq. Noqa DIOS YAYAM nï>>. 

21 DIOS YAYAM nin: <<Babilonia nacionpa contrankuna, ¡Merataim partita 

atacaq aywayay! ¡Pecod partichö täkuqkunatapis ushakätsiyay! ¡Tsay 
partikunachö täkuqkunata jankat wañutsiyay! ¡Llapan ninqaqta rurayay! 

22Entëru Babilonia nacionchömi mantsakaypaq guërra wiyakanqa. 

Mantsakaypaqmi imaykapis ushakanqa. 

23<<Martïlluwan imaykatapis pakir ushanqannömi maytsay nacionkunata 

Babilonia runakuna ushayashqa. Kananmi kikin Babilonia nacionpis 
ushakanqa. Babilonia ushakanqanta rikarmi maytsay nación runakuna alläpa 
mantsakäyanqa. 

24<<Babilonia runakuna, qamkunatam toqllata churapuyashkaq. Mana 

tantiyakurmi tsay toqllaman jeqayashkanki. Rabyatsiyämanqaykipitam 
watakashqatanö contraykikuna achkuyäshushkanki. 

25<<Guërrapaq armäkuna churaräkunantam kichashkä. Wañutsikuq 

armäkunatam tsaypita jipimushkä. Babilonia naciontaqa yarpanqänöllam 
castigashaq. Llapanta mandaq DIOS YAYA karmi tsaynö rurashaq. 

26<<¡Karupita shamuq soldädukuna, Babilonia runakunata atacaq aywayay! 

¡Qollqankunatapis ushakätsiyay! ¡Nacionnintapis raqällatana dëjayay! 
¡Markankunachö ama imapis quëdatsuntsu! 

27¡Llapan soldädunkunata wañutsiyay! Castiganäpaq junaqmi chämushqana. 

28<<¡Shumaq wiyayay! Babiloniapita Siónman qeshpir aywakamuqkunam 

willakuykäyan Babilonia runakunata ushakätsinqäta. Babilonia runakunatam 
ushakätsishkä templüta ushakätsiyanqanpita. 

29<<¡Babiloniata atacayänaykipaq flëchawan flëchaqkunata qoriyay! ¡Pipis 

mana qeshpinanpaq entëru marka kuchunkunapa tsapäyay! 
¡Rurayanqanman kikinkunatapis kutitsiyay! ¡Imanömi jukta ruran, tsaynölla 
paykunatapis rurayay! Paykunam conträ shäriyashqa. Noqaqa Israel 
runakunapa santu DIOSNINMI kä. 

30Castigaptïmi llapan jövinkuna cällikunachö wañushqa mashtaräyanqa. 

Tsay junaqmi llapan Babilonia soldädukunapis wañuyanqa. Noqa DIOS 

YAYAM nï. 

31<<Llapanta mandaq DIOS YAYA karmi nï: Mana cäsukuq runakuna, 

contraykikunam kaykä. Castigayänaqpaq junaqmi chämushqana. 

32Qamkunam alläpa sufriyanki. Sufriyaptiki manam pipis yanapayäshunkitsu. 

Llapan markaykikunata rupatsiptïmi cercan chakrakunapis rupar 
ushakanqa>>. 

33Llapanta mandaq DIOS YAYAM nin: <<Israel runakunatawan Judá 

runakunatam Babilonia runakuna alläpa sufriykätsiyan. Paykunata prësu 
achkuskirmi dëjayta munayantsu. 

34Tsaynö kaptinpis noqam poderösu salvadornin kä. Shutïpis llapanta 

mandaq DIOS YAYAM. Poderösu kaynïwan jipimurmi tranquïlu kawayänanpaq 
nacionninkunaman kutitsishaq. Peru Babilonia runakunatam sïqa mana 
llakipaypa castigashaq>>. 

35 DIOS YAYAM nin: <<¡Babilonia markakunachö guërralla katsun! 

¡Mandaqninkunapaq y yachayyuq runankunapaqpis guërralla katsun! 

36¡Adivïnunkunapis guërrawan löcuyäyätsun! ¡Soldädunkunapis guërrawan 

mantsakar tsuktsukyäyätsun! 

37¡Bestiankunata y carrëtankunatapis guërrachö ushakätsiyätsun! 

¡Babiloniata yanapaq juklä soldädukunapis warminö mantsakuyätsun! 
¡Babilonia runakunapa imaykankunata atacaqkuna apakuyätsun! 

38¡Babiloniachö mayukunapis tsakiyätsun! Tsaynö llapan päsatsun entëru 

Babiloniachö ïdulukunata katsiyanqanpita. Tsay mana väliq ïdulukunaman 
creyirmi juiciunnaq kaykäyan. 

39<<Babilonia ushakaptinmi chucaru 

wätakunalla, chacalkunalla y avestruzkunalla tsaychö kayanqa. Tsaychöqa 
manam imaypis wajita ni markatapis shäritsiyanqanatsu. 

40Sodoma, Gomorra y lädunkunachö markakuna 

ushakanqannömi ushakanqa. Tsaynö ushakätsiptïmi Babilonia nacionchö 
pipis täkunqanatsu. Noqa DIOS YAYAM nï. 

41<<Norti kaqlä poderyuq nacionpita shayämunanpaqmi soldädukunawan 

reykunapis alistakuykäyan. Alläpa karupitam shayämunqa. 

42Paykunam flëchankunawan y espädankunawan kaykäyan. Mana alli runa 

karmi pitapis llakipäyantsu. Pelyarpis lamar yaku laqchikar qayaraqnöraqmi 
qayaräyan. Bestiankuna montashqallanam guërrata rurayänanpaq 
kaykäyan. ¡Babilonia runakuna, atacayäshunaykipaqmi shayämunqa! 

43Tsayta musyaykurmi Babilonia nacionpa mandakuqnin rey mantsakaywan 

tsuktsukyanqa. Qeshyaq warmita nanakuy tsarinqannömi alläpa llakikuy 
tsarinqa. 

44<<Jordán mayu kuchun muntipita yarqamuq leonnömi kashaq. Alli 

qewachö mikuykaq wätata achkuq leonnömi illaqpita castigashaq. Tsaymi 
Babilonia runakuna mantsakaywan qeshpir aywakuyanqa. Tsaypitanam 
akranqä runata mandakuq rey kananpaq churashaq. ¿Piraq noqanö 
kanman? ¿Piraq noqawan churakunman? ¿Pï autoridäraq noqata 
pärapamanman? 

45<<Babilonia runakunapaq willakatsinqäta llapayki wiyayay. Babiloniachö 

täkuqkunata castiganäpaq ninqäta shumaq wiyayay. Tsaychö täkuqkunatam 

wamrantinta prësu apayanqa. Entëru naciontam jankat ushakashqata 
dëjayanqa. 

46Babilonia marka tsaynö ushakaptinmi maytsaychöpis patsa kuyunqa. 

Alläpa qayaraykachäyanqanmi maytsay nacionman wiyakanqa>>. 

 

Jeremías 51 

1 DIOS YAYAM nin: <<Imaykata ushakätsiq shukukuytanömi contrankunata 

kachakamushaq Babilonia runakunata ushakätsiyänanpaq. 

2Tsay junaqmi Babilonia runakunata maytsaypita atacayanqa. Trïgu päjata 

jurquitaqnömi nacionninpita jitariyanqa. Tsaymi tsay nacionchö ni juk 
runallapis täkuyanqanatsu. 

3<<Atacaq soldädukuna, Babilonia soldädukunata mana llakipar jankat 

wañutsiyay. Flëchankunata alistakuyänanta ama dëjayaytsu. Pelyayänanpaq 
chilïquinkunata shukukuyänantapis ama dëjayaytsu. 

4Wañutsiyaptikim Babilonia nación markakunapa cällinkunachö ayakuna 

mashtaräyanqa. 

5Llapanta mandaq DIOS YAYA karmi Israel runakunata y Judá runakunata 

mana qonqar yanapashaq. Kuyaqnin santu Dios kaykaptïpis alläpa 
rabyatsiyämarmi nacionninkunachö jutsata rurayarqan. Tsaynö kashqa 
kayaptinpis favorninkunam shärishaq. 

6<<¡Kuyanqä runakuna, Babilonia nacionpita aywakuyay! ¡Imanöpapis 

qeshpir aywakuyay! ¡Jutsankunapita castïgu shamuptin mana 
wañuyänaykipaq qeshpir aywakuyay! Paykunata alläpa castiganä junaq 
chämushqanam. Tsaymi jutsa rurayanqanman castigashaq. 

7<<Babilonia runakunam qoripita rurashqa cöpanö podernïchö kayashqa. 

Rabyaynïmi tsay cöpachö machätsikuq vïnunö kashqa. Tsaymi Babilonia 
runakuna atacayaptin maytsay nacionkuna machashqanö löcuyäyashqa. 

8<<¡Babiloniam ushakashqana! ¡Illaqpitam ushakashqa! ¡Babilonia 

nacionpaq llapayki waqayay! ¡Däñakunqan qeripaq ima jampillatapis 
ashiyay! Jampiyaptiki talvezchi kutikanman. 

9<<Babiloniachö täkuq Judá runakunam niyanqa: <Babilonia nacionta ima 

jampiwan jampirpis manam kutikätsiyashkätsu. Jutsa rurayanqankunam 
ciëluyaq chashqa. Dëjaskir nacionnintsikkunaman llapantsik kutikushun. 

10 DIOS YAYAM alli yanapamashkantsik. DIOSNINTSIK imanö 

yanapamanqantsikta willakunapaq Siónman llapantsik aywashun>. 

11<<Media nacionpa mandakuqnin reykuna, ¡soldäduykikuna flëchankunata 

afilakuyätsun! ¡Guërrachö tsapakuyänan escüdunkunata alistakuyätsun! 

¡Babilonia nacionta ushakätsiyänanpaq aywayätsun! Templüta jankat 
ushakätsiyanqanpitam Babilonia runakunata jankat ushakätsishaq. 

12¡Babilonia markapa murällanta juchuskatsir atacayänaykipaq bandërata 

jawiyay! ¡Trukanakuyänanpaq atskaq soldäduykikuna kayätsun! 
¡Rikachakuqkunata entërupa churayay! ¡Tsinkaykur atacayänaykipaq 
shumaq alistakuyay! Babilonia runakunata imanö ushakätsinäpaq 
yarpanqänöllam ushakätsishaq. 

13<<Babilonia runakuna, jatusaq mayukuna kuchunchö täkuyaptiki y imayka 

riquëzayuq kayaptikipis ushakäyänaykipaqmi höra chämushqana. Kanan 
kayanqaykinöqa manam ni imaypis kayankinatsu>>. 

14Llapanta mandaq DIOS YAYAM kikinpa shutinchö jurar nin: 

<<Contraykikunatam atska chukllushtanöraq yuritsimushaq. Tsaymi 
venciyäshurniki kushikuypita qayaykachäyanqa>>. 

Dios Yayata alabar cantanqan 
Jeremías 10.12-16 

15 DIOS YAYAM poderösu kayninwan kay patsata kamashqa. Yachayyuq 

kayninwanmi kay munduta patsätsishqa. Yarpayyuq kayninwanmi ciëlutapis 
rurashqa. 

16Pay mandaptinmi ciëluchö kaykaq yakupis qayarämun, pukutaypis patsapa 

kuchunpita shärimun, illaqu chilapyaqwan tamyamun y wayrapis 
churaräkunanpita yarqamun. 

17Llapan runakunam upanö kar imatapis mana tantiyakuq kayan. Ïdulukunata 

rurayanqanpitam penqakuyanqa. Tsay ïdulukunaqa manam imatapis 
rurayantsu. Runakuna confiakuyaptinpis manam pitapis yanapayantsu. 

18Tsay ïdulukunaqa asipaypaqmi kayan. Dios Yaya castiganan junaqmi tsay 

ïdulukuna ushakäyanqa. 

19Jacob confiakunqan DIOS YAYAQA manam ïdulukunanötsu. Paymi llapan 

imaykatapis kamashqa. Herencian kanapaqmi akramashkantsik. Shutinpis 
llapanta mandaq Yahwehmi. 

Dios Yayapa martïllunnö Babilonia runakuna kayanqan 

20Mastam Dios Yaya nin: <<Babilonia runakuna, qamkunam martïllünö y 

guërrachö pelyanapaq armänö kayanki. Qamkunawanmi nacionkunata y 
reykuna mandakuyanqanta ushakätsï. 

21Tsaynöllam bestiakunatapis montaqnintinta y guërra carrëtakunatapis 

manijaqnintinta ushakätsï. 

22Qamkunawanmi ushakätsï runakunata, warmikunata, awkinkunata, 

wamrakunata, jövinkunata y jipashkunatapis. 

23Qamkunawanmi ushakätsï üshayuqkunata üshantinta, yapyaqkunata 

yuntantinta y autoridäkunatapis yanapaqnintinta. 

Babilonia runakunata castigananpaq ninqan 

24<<Babilonia runakunam Sión runakunata alläpa sufritsiyashqa. Tsaynö 

sufritsiyanqantam kikikikuna rikäyashkanki. Tsaymi Babilonia runakunata 
castigashaq. Noqa DIOS YAYAM nï. 

25<<Noqa DIOS YAYAM nï: Babilonia nación, qamqa ushakätsikuq jirkanömi 

kanki. Llapan nacionkunatam ushakätsinki. Tsaymi kananqa contrayki kaykä. 
Jatun jirkata juchutsiqnömi qamtapis castigar ushakätsishayki. 
Ushakätsiptiqmi ninawan rupashqanö kanki. 

26Imayyaqpis tsunyam kanki. Tsaychö rumikunata wajipa cimientunpaq ni 

perqanpaqpis manam ni pï apanqatsu. Noqa DIOS YAYAM nï>>. 

27¡Babiloniaman pelyaq aywayänanpaq maytsayman bandërata jawiyätsun! 

¡Entëru nacionchö cornëtata töcayätsun! ¡Pelyayänanpaq llapan runakuna 
alistakuyätsun! ¡Ararat, Mini y Askenaz nacionkunapis pelyaq aywayätsun! 
¡Guërrachö mandakuyänanpaq capitankunata churayätsun! ¡Bestiankuna 
montashqa aywaqkunapis maytsika chukllushkunanöraq aywayätsun! 

28¡Llapan nacionkuna atacaq yaykuyänanpaq alistakuyätsun! ¡Tsaynölla 

alistakuyätsun Media nación reykuna, capitankuna, autoridäkuna y tsaychö 
llapan runakunapis! 

29Babilonia runakunatam yarpanqannölla DIOS YAYA castiganqa. Tsaymi kay 

patsapis alläpa mantsakar karkaryan. Babilonia nacionta jankat 
ushakaskatsiyaptinmi pipis tsaychö täkunqanatsu. 

30Babilonia soldädukuna mananam pelyayta valorayanqanatsu. Murallashqa 

markankunallamanmi tsinkakuyanqa. Jankatmi kallpankunapis ushakanqa. 
Warminömi alläpa mantsakäyanqa. Markapa murällanchö punkukunata 
pakiskirmi contrankuna yaykuyanqa. Yaykuskirmi wajikunata rupatsiyanqa. 

31Babilonia nacionpa mandakuqnin reyta willaqmi qatinakurraq aywayanqa. 

Chaykurmi willayanqa contrankuna venciskir markanman yaykuyanqanta, 

32mayu päsakuyänan vädukunachöpis tsaparäyanqanta, tsinkakuyänan 

wajikunata waykayanqanta y llapan soldädunkunapis alläpa mantsakashqa 
kaykäyanqanta. 

33Israel runakunata kuyaq y llapanta mandaq DIOS YAYAM nin: <<Babilonia 

nacionmi ërachö garutiyänanpaq qoturaykaq trïgunö. Babilonia 
runakunapaqmi castïgu chämunanpaqna kaykan>>. 

34Jerusalén runakunam niyanqa: <<Babilonia nacionpa mandakuqnin rey 

Nabucodonosormi kanikuq allqunö rachiyämar ushakätsiyämashqa. Imayka 
jäkuq plätutanömi dëjayämashqa. Lamarchö mantsaypaq pescädunömi 



1523 

 

 
©  Wycliffe Bible Translators, Inc. 

  
 

 

millpuyämashqa. Munanqan kaqta pacha junta mikukurkurmi 
lanzayämashqa. 

35Atacayämanqannölla kikin Babilonia runakunatapis atacayätsun. 

Castäkunata wañutsiyanqannölla kikinkunatapis wañutsiyätsun>>. 

36Tsaymi Jerusalén runakunata DIOS YAYA nin: <<Noqam juzgar 

contraykikunata mana llakipaypa castigashaq. Paykunata castigarmi 
mayukunatawan pashtaq yakukunatapis chipyat tsakitsishaq. 

37Castigaptïmi Babilonia marka jankat juchutsishqa quëdanqa. Chucaru 

wätakunallanam tsaychö pärayanqa. Tsayta rikarmi umankunatapis 
mantsakashqa aywiyanqaraq. Manam ni pipis tsaychö täkunqanatsu. 

38<<Babilonia runakunam leonkuna qayaraykachaqnöraq qayaraykachäyan. 

Mallwa leonkunanöraqmi waqayan. 

39Mallaqäyanqan höram juk banquëtita paykunapaq alistapäshaq. Tsay 

banquëtichömi mikur upyar machashqa puñukuyanqa. Tsaynö 
puñukäyanqanpita mananam imaypis rikchayämunqanatsu. Noqa DIOS 

YAYAM nï. 

40Camalchö pishtayänanpaq wätakunata apaqnömi Babilonia runakunatapis 

wañutsinäpaq apashaq. Üshakunata, carnërukunata y chïvukunata 
apaqnömi apashaq. 

41<<¡Pïmay aläbayanqan Babilonia runakunam vencishqa kayanqa! 

Tsaynöta rikarmi llapan nación runakuna alläpa mantsakäyanqa. 

42Laqchikaq lamar yarqamur maytsayman juntanqannömi Babiloniamanpis 

chikiqninkuna juntar llapanta ushakätsiyanqa. 

43Babilonia markakunam jankat ushakäyanqa. Tsunya mana ima kaqmanmi 

tikranqa. Pipis mana täkunan y pipis mana purinanmi tikranqa. 

44<<Babilonia runakunapa diosnin Beltam castigashaq. Llapan 

mikunqantam lanzatsimushaq. Tsaymi mayqan nación runakunapis tsay 
diosta adoraq aywayanqanatsu. Babiloniapa murällankunapis jankatmi 
juchunqa. 

45<<Kuyanqä runakuna, Babiloniapita qeshpir aywakuyay. Kawayta munarqa 

imaykanöpapis qeshpir aywakuyay. Nina rupaqnöraq rabyarmi Babiloniata 
ushakätsishaq. 

46<<Pïmaymi parlayanqa autoridäkuna pelyar wañutsinakuyanqanta. Wata 

watam tsay parlakuna juknö juknö kanqa. Qamkunaqa ama mantsakäyaytsu 
ni llakikuyaytsu. 

47<<Babiloniachö ïdulukunata ushakätsinäpaq junaqmi chämunqana. Tsay 

ïdulukunata ushakaskatsiptïmi entëru nacionchö penqakushqa kayanqa. 
Runakunapa ayankunam markankunachö mashtaräyanqa. 

48Norti kaqläpita shamurmi Babilonia nacionta ushakätsiyanqa. Tsaymi 

ciëlupis, kay patsapis y kay patsachö llapan imayka kaqkunapis kushikuypita 
cantayanqa. Noqa DIOS YAYAM nï. 

49Babilonia runakunam tsaynö ushakäyanqa Israel runakunata y juklä nación 

runakunata wañutsiyanqanpita. 

50<<Wañuypita qeshpir aywakuq Judá runakuna, mana ichiypa qeshpir 

Babiloniapita aywakuyay. Nacionnikikunapita karuchö karpis 
noqa DIOSNIKIKUNATA yarpäyämay. Jerusalén markata ama qonqäyaytsu. 

51Alläpa llakishqam kaykäyanki Babilonia runakuna santu templüman 

yaykuskir manakaqman churayanqanpita. Imaykata ashayäshuptikim alläpa 
penqakur umaykikunatapis tsapakuyanki. 

52Noqa DIOS YAYAM nï: Babiloniachö ïdulukunata ushakätsinäpaq manam 

imapis faltannatsu. Entëru markakunachö runakunam nanaywan 
qayaraykachäyanqa. 

53Babilonia runakunam markapa murällanta ciëluyaq perqayashqa. Tsaynö 

kaykäyaptinpis chikiqninkunata kachaptïmi ushakätsiyänanpaq yaykuyanqa. 
Noqa DIOS YAYAM nï. 

54<<Babilonia ushakaptin maytsaychö qayaraykachäyanqanmi 

wiyakämunqa. 

55Babilonia runakunatam noqa DIOS YAYA ushakätsishaq. Wayrawan atska 

yaku qayaraqnöraqmi chikiqninkuna qayaykacharraq ushakätsiyanqa. 
Cällikunachöpis manam ima büllapis kanqanatsu. 

56<<Noqa DIOS YAYAM mana allikunata rurayanqanman llapanta 

castigashaq. Tsaymi Babilonia runakunatapis castiganäpaq contrankunata 
kachamushaq. Babiloniata atacarmi pelyay yachaq soldädunkunatapis prësu 
achkuyanqa. Flëchankunatapis jankatmi pakiyanqa. 

57Babilonia runakunatam castigashaq mandaqninkunata, yachayyuq 

runakunata, capitanninkunata, autoridäninkunata y soldädunkunatapis. 
Machashqanö puñukäyanqanpitam imaypis rikchayämunqanatsu>>. 
Tsaynömi nin mandamaqnintsik rey. Shutinpis llapanta mandaq Yahwehmi. 

58Llapanta mandaq DIOS YAYAM nin: <<Babilonia markapa murällan anchu 

kaptinpis jankatmi juchutsiyanqa. Jatusaq punkunkunatapis chipyatmi 
rupatsiyanqa. Tsay markata mejorayänanpaq maytsay nación runakunata 
arutsiyanqanpis manakaqllapaqmi kanqa. Tsayläya pishipashqa 
aruyanqantam nina rupanqa>>. 

Jeremías qellqanqanta Babiloniaman apanqan 

59Juk runam Seraías shutiyuq karqan. Paymi Neríaspa tsurin y Maasíaspa 

willkan karqan. Seraíasmi rey Sedequíaspa yanapaqnin karqan. Tsaymi 
Seraíasta pusharkur rey Sedequías Babiloniaman aywarqan. Tsaynö 
aywarqan Judá nacionchö chusku watana rey kaykarmi. Seraíastam profëta 
Jeremías juk rölluta apatsirqan. 

60Tsay apatsinqan röllumanmi Jeremías qellqarqan Babilonia nacionta ima 

desgracia päsananpaq kanqanta. Jeremías Babiloniapa contran llapan 
ninqankunam tsaychö qellqashqa kaykan. 

61Seraíasta apatsirmi Jeremías nirqan: <<Babiloniaman chaykur mana 

qonqar kay rölluta jinchi liyipunki. 

62Liyipuskir Dios Yayata mañakur ninki: <DIOS YAYA, qammi nishkanki kay 

nacionta ushakätsinaykipaq. Tsaymi runapis ni ima wätapis kaychö 
kanqanatsu. Imaypis alläpa tsunyam kanqa>. 

63<<Tsaypitana kay rölluman rumita watarkur Éufrates mayuman jitarpunki. 

64Jitarpur ninki: <Kay jitarinqä röllu tallpukaqnömi Babiloniapis illakanqa. Dios 

Yaya castiganqanpitam imaypis yapayqa kanqanman kutinqanatsu> >>. 
Kayyaqllam Jeremías willakunqankuna qellqashqa kaykan. 

 

Jeremías 52 
Sedequías Judá nacionchö rey kanqan 

2 Reyes 24.18-19; 2 Crónicas 36.11-16 

1Sedequías ishkay chunka juk (21) watayuq kaykarmi rey yaykurqan. Paymi 

chunka juk wata Jerusalénpita mandakurqan. Mamanmi Libna markapita 
Jeremíaspa tsurin Hamutal karqan. 

2Sedequíaspis taytan Joacimnöllam DIOS YAYATA mana cäsur jutsata 

rurarqan. 

3Tsaymi DIOS YAYA rabyaskir Jerusalénchö täkuq runakunata y Judá 

nacionchö täkuq runakunata puntanpita qarqurqan. 

Rey Sedequíasta Babilonia runakuna prësu apayanqan 
2 Reyes 24.20—25.7; Jeremías 39.1-7 

Tsaypitanam rey Sedequías Babilonia nacionpa mandakuqnin reypa contran 
shärirqan. 

4Tsaymi rey Nabucodonosor llapan soldädunkunawan Jerusalén 

tsimpanman chaykur campamentuta rurayarqan. Tsaypitanam markapa 
murällan waqtanpa allpata montunatsiyarqan tsaypa lätar atacayänanpaq. 
Tsaynö päsarqan Sedequías pusaq wata rey kaykaptinmi. Nabucodonosor 
Jerusalénman chanqan junaqmi karqan chunka killachö chunka junaq. 

5Jerusalénta tsaynö tumat kunchawashqa tsaparäyarqan hasta Sedequías 

chunka juk wata mandakur qallaykunqanyaqmi. 

6Runakuna mikuyänanpaq ni imapis mana kaptinmi chusku kaq killachö 

isqun junaqchöna 

7markapa murällanta uchkuskiyarqan. Babilonia soldädukuna markata 

tsaparaykäyaptinmi Jerusalénchö soldädukuna paqasllapa qeshpir reypa 
huertanpa päsar ishkay murälla punkupa yarquyarqan. Tsaymi rey 
Sedequíaswan Arabá pampapa aywaq nänipa aywakuyarqan. 

8Tsaynö qeshpiykäyaptinmi Babilonia soldädukuna taripaykur rey 

Sedequíasta Jericó pampachö achkuskiyarqan. Tsaymi Sedequíasta 
soldädunkuna dëjaskir wakpa kaypa qeshpir aywakuyarqan. 

9Rey Sedequíasta tsaynö prësu achkuskirmi Babilonia nacionpa 

mandakuqnin rey Nabucodonosorman apayarqan. Nabucodonosormi 
Hamatchö Ribla markachö kaykarqan. Tsaychö juzgarmi 

10rey Sedequías rikaraykaptin tsurinkunata wañutsiyarqan. Tsaynöllam Judá 

nacionpa autoridäninkunatapis wañutsiyarqan. 

11Kikin Sedequíastanam ishkan ñawinkunata jipiskir cadenawan watarkur 

Babiloniaman prësu apayarqan. Tsaychömi wañunqanyaq prësu 
qaykurarqan. 

Babilonia runakuna templuta juchuskatsir runakunata prësu apayanqan 
2 Reyes 25.8-21; 2 Crónicas 36.17-21; Jeremías 39.8-10 

12Nabucodonosor chunka isqun watana Babiloniapa mandakuqnin rey 

kaykaptinmi pitsqa killa chunka junaqchö Nabuzaradán Jerusalénman 
charqan. Nabuzaradánqa Nabucodonosorpa wardiankunapa capitanninmi 
karqan. 

13Jerusalénchömi DIOS YAYAPA templunta, reypa palaciunta, llapan 

wajikunata y autoridäkunapa despächunkunatapis jankat waykayarqan. 

14Tsaynöllam Jerusalén markapa murällantapis soldädukuna juchutsiyarqan. 

15Jerusalénchö quëdaq runakunatanam Babiloniaman Nabuzaradán prësu 

aparqan. Tsaynöllam aparqan wakin kaq waktsakunata, Babilonia reypa 
favornin shäriqkunata y ñawpata mana apayanqan artesänukunatapis. 

16Mas waktsakunatanam sïqa patsallanchö dëjarqan chakrakunata 

aruyänanpaq y üvakunata uryayänanpaq. 

17Tsaynöllam pakiyarqan templuchö broncipita rurashqa jatusaq 

columnakunata, carrëtakunata y lamar niyanqan jatun lavatoriuta. 
Tsaypitanam tsay pakiyanqan broncita Babiloniaman apayarqan. 

18Tsaynöllam apayarqan uchpa qorikuyänankunata, pälakunata, qetya 

jipikuyänankunata, tazonkunata, wishllakunata y wakin kaq 

manëjukunatapis. Tsay manëjukunam broncipita rurashqa karqan 
sacrificiukunata waykayänanpaq. 

19Tsaynöllam capitán Nabuzaradán aparqan inciensiu 

qoshnïtsikuyänankunata, shansha apakuyänankunata, tazonkunata, uchpa 
qorikuyänankunata, candelërukunata, wishllakunata, väsukunata y 
llapantapis qoripita y qellaypita kaqkunata. 

20Apayanqan broncikunata manam pësaytapis puëdiyarqantsu. Tsay 

broncikunam karqan ishkay columnakunapita, lamar niyanqan jatusaq 
lavatoriupita, lavatoriu jamaränanpaq ruratsinqan chunka ishkay törukunapita 
y carrëtakunapita. Tsaykunatam rey Salomón DIOS YAYAPA templunpaq 
ruratsirqan. 

21Templu punkuchö columnakunam karqan pusaq metrunö largu. Tetan 

kaqmi karqan pitsqa metru pullannö. Raktan kaqnam karqan qanchis 
centïmetru. Tsay columnakunapa shonqunmi jäku karqan. 

22Columna puntanchömi ishkay metrunö broncipita rurashqa tumat 

adornukuna karqan. Tsay adornupa entëru kuchunpam shikranö awashqa 
karqan. Shikrapita warkaränanpaqmi broncipita rurashqa granadïlla rikuqlla 
karqan. Jukaq columnapis tsaynöllam karqan. 

23Cada columnachömi karqan isqun chunka soqta (96) granäda rikuqkuna. 

Puntanchö kaq adornuchömi kayarqan pachak (100) granadïlla rikuqlla. 

24Mandakuq sacerdöti Seraíastanam wardiakunapa capitannin Nabuzaradán 

prësu achkurqan. Paytawanmi mandäsiqnin sacerdöti Sofoníasta y templu 
punkuchö täpaq kimsa runakunata prësu achkuyarqan. 

25Tsaynöllam prësu achkurqan soldädukunapa capitanninta, reypa yätsiqnin 

qanchis runakunata, soldädupaq qoriq capitanta y soqta chunka (60) mayor 
runakunatapis. 

26Babilonia nacionpa mandakuqnin rey Nabucodonosor Ribla markachö 

kaptinmi wardiakunapa capitannin Nabuzaradán tsay llapan prësu 
achkunqan runakunata Riblaman aparqan. 

27Tsaychömi tsay runakunata wañutsiyänanpaq rey Nabucodonosor 

mandarqan. Tsaynömi wakin kaq Judá runakunata wañuskatsir wakintana 
juklä nacionman apayarqan. 

28Kaychömi Judápita ayka runakunata Nabucodonosor prësu apatsinqan 

qellqashqa kaykan. Qanchis watana rey kaykarmi Nabucodonosor prësu 
apatsirqan kimsa waranqa ishkay chunka kimsa (3,023) Judá runakunata. 

29Chunka pusaq watana rey kaykarmi Jerusalénpita Nabucodonosor prësu 

apatsirqan pusaq pachak kimsa chunka ishkay (832) runakunata. 

30Ishkay chunka kimsa (23) watana Nabucodonosor rey kaykaptinmi 

wardiakunapa capitannin Nabuzaradán prësu apatsirqan qanchis pachak 
chusku chunka pitsqa (745) Judá runakunata. Llapan apatsinqan runakunam 
kayarqan chusku waranqa soqta pachak (4,600). 

Babiloniachö carcelpita Joaquínta jipinqan 
2 Reyes 25.27-30 

31Babiloniapa mandakuqnin rey Evil-merodac mandakur qallanqan watam 

Judá nacionpa mandakuqnin rey Joaquínta llakipar carcelpita jipitsirqan. 
Tsaynö jipitsirqan Babiloniaman prësu apayanqanpita kimsa chunka qanchis 
(37) watata ushaykaptin chunka ishkay killa ishkay chunka pitsqa (25) 
junaqchömi. 

32Kushi kushi parlaparmi Joaquíntaqa Babiloniachö prësu kaykaq 

reykunapita mas alli rikarqan. 

33Rey Joaquínmi carcelchö kanqan llatapanta cambiakuskir Babilonia 

nacionpa mandakuqnin reywan imaypis paqta mikurqan. 

34Tsaynöllam wañukunqanyaq gastunkunapaq waran waran qellayta reypita 

chaskirqan. 

Lamentaciones 
Lamentaciones 1 

Punta kaq poesía 

Álef 

1¡Allaw, Jerusalén marka! Qam kaqchö maytsikaq runakuna täkuykäyaptin 

¡imanöpatan ushakashkanki! Ñawpata pïmay reqinqan marka kaykarpis 
kananqa viüda warminömi kaykanki. Atska markakunapa mandakuqnin 
reinanö kashqa kaykarpis kananqa servikuq warminömi kaykanki. 

Bet 

2Paqaskunapa alläpa llakikurmi iktsunqaykiyaq waqaykanki. Qaqllaykipapis 

yakunöraqmi weqiki shutun. Kuyanakunqaykipis shoqashunaykipaq manam 
kantsu. Kananqa llapan yanasaykikunam chikiyäshunki. 

Guímel 

3Judá runakunam contrankuna achkuyaptin ni imanakayta puëdiyashqatsu. 

Juklä nacionman prësu apayaptinmi alläpa ñakaykäyan. Juklä nacionchö 
täkurmi jamaytapis tariyantsu. 

Dálet 

4Dios Yayata adorayanqan fiestakunamanpis manam pipis shayämunnatsu. 

Sión lömaman aywaq nänikunapis llakiypaqmi tsunya tikrashqa. Markaman 
yaykuna punkukunachöpis manam pipis kannatsu. Sacerdötikunapis alläpam 
waqayan. Jipashkunapis alläpam llakikuyan. Maytsaychöpis waqakuyllam 
kaykan. 

He 

5Jerusalén markatam jutsata ruranqanpita DIOS YAYA castigashqa. Tsaymi 

chikiqninkuna poderninchö katsiyan. Wamrantinta apaskirmi kushishqa 
kaykäyan. 

Vav 

6 Sión runakunam puëdiq kayanqanman confiakuykarpis kananqa 

poderninnaq kaykäyan. Mallaqashqa lluytsu qewata ashiqnömi 
mandaqninkunapis qatiyaptin qeshpiykäyan. Chakinkunatapis 
qaracharllanam aywaykäyan. 

Zayin 

7Jerusalén, qamchö täkuq runakunata atacayaptin manam ni pipis favornin 

shärishqatsu. Llapan jaqiskiyäshuptikim chikishuqnikikuna 
asipäyäshushkanki. Qamchö täkuq runakunam ñawpata rïcu kayanqanta 
yarpar juklä nacionchöna alläpa llakikuyan. 

Jet 

8Alläpa jutsata rurarmi Jerusalén impüru tikrashqa. Qarashtu warminö 

penqakuypaq kaykaqta rikarmi puntata respitaqkunapis kananqa 
respitayannatsu. Tsaymi qayaraykachar penqakurnin umpuräkuyan. 

Tet 

9Warmipa yawarnin bäjaptin träjin jananpa oquptin penqakunqannömi 

Jerusalénpis jutsa ruranqanpita penqakuypaq kaykan. Manam ichikllatapis 
yarparqantsu kaynö ushakänanpaqqa. ¡Mana creyiypaqmi ushakashqa! 
¡Manam ni pipis llakipashqatsu! Alläpa llakikurmi nin: <<DIOS 

YAYA, conträkuna ushakätsiyämaptin llakipaykallämay>>. 

Yod 

10Jerusalénpitam llapan alli kaqkunata conträkuna apakuyashqa. Juklä 

runakuna templuman mana yaykuyänanpaq Dios Yaya nikaptinmi llutalla 
yaykuyashqa. 

Caf 

11Jerusalén runakunam waqar mikuyta ashiyashqa. Kawayänanpaq mikuyta 

ashirmi llapan imaykankunata rantikuyashqa. DIOS YAYALLÄ, alläpa 
ñakaykaqta rikaykämarqa llakipaykallämay. 

Lámed 

12Jerusalén markam nin: <<Nänipa päsaqkuna, shumaq yarpachakuyay. 

¿Pillaqa sufrintsuraq noqa sufrinqänö? DIOS YAYAM kaynö ñakanäpaq alläpa 
rabyar castigamashqa. 

Mem 

13<<Tullüyaq rupamänanpaqmi ciëlupita ninata kachamushqa. Mana 

päsanäpaqmi purinä nänimanpis toqllata churashqa. Dëjaskamaptinmi alläpa 
ñakaykä. 

Nun 

14<<Matankäman lasaq yügu watashqanömi jutsäkuna lasäman. Jutsäpita 

kikin Dios Yaya castigamaptinmi kallpäpis kannatsu. Conträkunapa 
makinman Dios Yaya dëjaskamaptinmi imanöpa pärapuyta puëdïtsu. 

Sámej 

15<<Washämaq valienti runakunatam Dios Yaya llapanta wañutsishqa. Juklä 

soldädukunawanmi jövinkunatapis wañutsishqa. Vïnuta rurar üvata 
jaruqnömi runakunata Dios Yaya ushakätsishqa. 

Ayin 

16<<Alläpa waqakuywanmi ñawïtapis oqrarqüna. Manam pipis kantsu 

shoqamänanpaq y yanapamänanpaq. Conträkuna venciskayämarmi 
wamräkunatapis wañutsiyashqa>>. 

Pe 

17Makillan tsoqpashqa Sión rugakuptinpis manam ni pï llakipar yanapantsu. 

DIOS YAYAM mandashqa Jacobta vecïnunkuna wañutsiyänanpaq. 
Jerusaléntam contrankuna manakaqman churaykäyan. 

Tsade 

18Jerusalén markam nin: <<DIOS YAYA nimanqantam cäsukushkätsu. Tsaymi 

jutsa ruranqäman castigamashqa. Maytsaychö täkuq runakuna, imanö 
ñakaykäyanqäta rikäyay. Jövinnïkunata y jipashnïkunatam prësu apayashqa. 

Qof 

19<<Kuyanakuyanqä nacionkunatam rugakurqä yanapayämänanpaq. Peru 

yanapayämanqanpa rantinmi conträ tikrayashqa. Sacerdötikuna y mayor 
runakuna ñakarmi mikuyta ashir puriykäyan. Mana tarirmi mallaqaypita 
patsan markallachö wañuyashqa. 

Resh 

20<<DIOS YAYA, alläpa llakikuykaqta rikaykämarqa llakipaykallämay. Mana 

cäsukuq kanqäta yarparmi shonqüpis alläpa puruq puruqyan. Markäkunapa 
waqtanchömi wamräkunatapis espädawan wañutsiyan. Markäkuna 
rurinchöpis wañuyllam kaykan. 

Sin/Shin 

21<<Llakikur waqaqta wiyamarpis manam ni pï shoqamantsu. 

Castigamanqaykita musyarmi llapan conträkuna kushipäyäman. Noqata 
castigamanqaykinö paykunatapis castigaykullay. 

Tav 

22<<Conträkuna mana alli rurayanqanta rikaykullay. Jutsäpita 

castigamanqaykinö paykunatapis castigaykullay. Alläpa llakikuptïmi shonqu 
nanaypis tsariman>>. 

 

Lamentaciones 2 
Ishkay kaq poesía 

Álef 

1Dios Yaya alläpa rabyarmi Siónta castigashqa. Ciëluchönö kuyakuypaq 

kaykaptinmi jankat ushakätsishqa. Rabyashqa karmi täkunan templutapis 
mana llakipaypa ushakätsishqa. 

Bet 

2Dios Yaya alläpa rabyarmi Jacobpita miraq runakunapa wajinkunatapis 

ushakätsishqa. Llapantam jankat juchutsishqa. Judá nacionchö murallashqa 
llapan markakunatam jankat juchutsishqa. Tsaynömi mandaqkunata y 
mandäsiqninkunatapis penqakuyman churashqa. 

Guímel 

3Alläpa rabyashqa karmi chikimaqnintsik runakuna atacamashqapis 

soldäduntsikkunata Dios Yaya yanapashqatsu. Tsaynöpam llapan 
soldäduntsikkunata wañutsiyashqa. Nina rupaqnömi Israel runakunata 
ushakätsishqa. 

Dálet 

4Contrantsiknömi Dios Yaya flëchakunanta alli sutaykur flëchamashkantsik. 

Llapan kuyakuypaq kaqkunatam chikimaqnintsiknö jankat ushakätsishqa. 
Rabyaynin ninanöraq kaptinmi jankat ushakätsimashkantsik. 

He 

5Chikimaqnintsiknömi Israel nacionnintsikta Dios Yaya ushakätsishqa. 

Palaciuntsikkunatapis llapantam juchutsishqa. Tsinkakuna següru 
perqashqa markantsikkunatapis llapantam juchutsishqa. Kuyakuypaq 
Judáchö täkuq runakunatapis alläpa llakikuymanmi churashqa. 

Vav 

6Tsukllata ushakaskatsiqnöllam templuntapis Dios Yaya ushakätsishqa. 

Ushakätsiptinmi pipis kannatsu Siónchö fiestakunata rurayänanpaq ni jamay 
junaqkunachö jamayänanpaqpis. Alläpa rabyar castigaptinmi reypis y 
sacerdötikunapis ushakäyashqa. 

Zayin 

7 Altarnintawan templuntapis Dios Yaya manam rikayta munannatsu. 

Markapa murällankunata juchutsiyänanpaqmi chikiqninkunapa poderninman 
churashqa. Tsaymi DIOS YAYAPA templunman yaykuskir fiestata ruraqnöraq 
timpullyar qayaykachäyashqa. 

Jet 

8Kikin DIOS YAYAM permïtishqa Siónpa murällankunata juchutsiyänanpaq. 

Juchutsiyänanpaq willanakuyanqannöllam jankat juchutsiyashqa. Kananqa 
Jerusalénpa murällankunapis tumat juchushqam rumikunallana qoturaykan. 

Tet 

9Markaman yaykuna punkukunapis manam kannatsu. Cerröjunkunapis 

jankat pakishqam jitaraykan. Mandamaqnintsik reytapis y 
autoridänintsikkunatapis juklä nacionkunamanmi prësu apayashqa. DIOS 

YAYAPA leyninkunata yachatsikuq runakunapis manam kayannatsu. 
Profëtankunatapis DIOS YAYA mananam revelannatsu. 

Yod 

10Siónchö mayor runakunapis upällallanam patsakunachö jamaykäyan. 

Alläpa llakikur lütu llatapata shukukurmi umankunaman allpata wiñäkuyan. 
Jerusalén jipashkunapis alläpa llakikurmi urkunkunapis patsaman 
chanqanyaq umpuräkuyan. 

Caf 

11Waqakuywanmi ñawïpis qaprayan. Pëchüpis alläpam nanan. Marka 

majïkuna ñakayanqanta rikarmi shonqüpis nanayparaq llakikun. Chuchuykaq 
wamrakuna cällichö mallaqaypita wañuqta rikarmi alläpa llakikü. 

Lámed 

12Tsay wamrakunam mamankunata mañakuyan ima mikuyllatapis 

qarayänanpaq. Alläpa mallaqaywanmi mamankunapa millqaninchö 
wañuyan. Guërrachö pelyaqnömi Jerusalén cällikunachö wañuyan. 

Mem 

13 Sión, alläpa sufrinqaykita rikar ¿ima nïmantan? Kayläya ñakayanqaykita 

¿imamanraq tinkutsïman? ¿Imaman iwalatsiyparaq parläman qamta 
shoqanaqpaq? Juchu aywaqnöraqmi desgracia päsashushkanki. Tsaynö 
kaykaqta ¿piraq yanapashunki? 

Nun 

14<<Dios Yayam revelamashqa>> nir profëtaykikuna willayäshunqaykipis 

manam rasunpatsu kashqa. Rasunpa profëta karqa jutsa rurayta 
dëjayänaykipaqmi willayäshunkiman karqan. Jutsa rurayta dëjayaptikiqa 
manam juk nacionman prësu apayäshunkimantsu karqan. Rasun kaqta 
willayäshunqaykipa rantinmi manakaqkunata creyitsiyäshushkanki. 

Sámej 

15Nänipa päsaqkunam kushipäyäshurniki makinkunata taqllapäyäshunki. 

Manakaqman churayäshurnikim wichyapar umankunatapis aywirraq 
niyäshunki: <<¡Allaw! ¿Taqay markam may markapitapis mas kuyakuypaq 
karqan? ¿Taqay markapaqmi maytsaychö runakunapis kushikuyarqan?>> 

Pe 

16Llapan chikiyäshuqnikikunam washayki rimayan. Kirunpis 

katskatsyaptinraqmi musyapäyarniki ninakuyan: <<Imanö karpis jankatmi 
ushakätsishkantsik. Ushakätsiytam munarqantsik. Kananqa 
munanqantsiknömi ushakashqa>>. 

Ayin 

17Yarpanqannöllam DIOS YAYA castigamashkantsik. Llapan ninqankunatam 

cumplishqa. Ñawpapita yarpanqannöllam Jerusalénta mana llakipaypa 
ushakätsishqa. Chikimaqnintsikkuna kushipämänapaq y poderninchö 
katsimänapaqmi permïtishqa. 

Tsade 

18 Sión, Dios Yayata rugakuy yanapashunaykipaq. Paqaspa junaqpapis 

yakunöraq weqiki aywatsun. Ñawikipis saksanqanyaq mana päraypa waqay. 

Qof 

19Paqaskunapapis makikita tsoqpakurkur DIOS YAYATA rugakuy. 

Llakikunqaykita llapan shonquykiwan waqapar willay. Mallaqaypita 

wamraykikuna cällikunachö mana wañuyänanpaq makikita tsoqpakurkur 
rugakuy. 

Resh 

20 DIOS YAYA, ima päsaykanqanta tantiyaykullay. ¿Allitsuraq kanman kuyar 

wätayanqan wawankunata warmikuna mikuyaptin? ¿Allitsuraq kanman 
sacerdötikunatawan profëtakunata templuchö wañutsiyaptin? 

Sin/Shin 

21Wamrakuna y awkinkunam cällikunachö wañushqa jitarparaykäyan. 

Jövinkunata y jipashkunatam espädawan wañutsishkanki. Alläpa rabyashqa 
karmi mana llakipaypa wañutsishkanki. 

Tav 

22Tukuyläya ñakaykuna chämunanpaqmi permïtishkanki. Fiestaman 

maytsaypita runakuna shamuqnömi ñakaykuna shamushqa. Rabyar 
castigaptiki manam ni jukllayllapis kawaykar quëdashqatsu. Wamrallaraq 
kanqanpita wätayanqätam conträkuna jankat wañutsiyashqa. 

 

Lamentaciones 3 
Kimsa kaq poesía 

Álef 

1Dios Yaya rabyar castigamaptinmi alläpa ñakashkä. 

2Atsikyaypa pushamanqanpa rantinmi alläpa tutapaypa pushamashqa. 

3Yapay yapaymi imaypis castigaman. 

Bet 

4Qaräpis aytsäpis jankatnam shiktuyan. Tullükunatapis llapantanam pakir 

ushaskin. 

5Mayman chaptïpis llakikuywan ñakayllam kaykan. 

6Wañushqanö kanäpaqmi tutapäpukushqata dëjamashqa. 

Guímel 

7Maypapis mana qeshpir aywanäpaqmi wichqamashqa. Alläpa lasaq 

cadenakunawanmi watämashqa. 

8Yanapamänanpaq rugakuptïpis manam wiyamantsu. 

9Nänita tsapaqnömi imata ruranätapis tsapäman. Nänita jukläpa jitariqnömi 

kawaynïtapis mana alliman churan. 

Dálet 

10Imallatapis achkunanpaq cäzaq ösunömi shuyaraykäman. Tsinkaykur 

atacaq leonnömi atacamänanpaq shuyaykäman. 

11Alli nänipa aywaykaqtam pantatsimashqa. Jankat rachir ushamaqnömi 

mantsakashqata dëjamashqa. 

12Flëchakunanwan apuntaykamarmi flëchamashqa. 

He 

13Flëchamanqanmi shonqüyaq yaykushqa. 

14Marka majïkunam asipäyäman. Asikuyänanllapaqmi shutïtapis parlayan. 

15Alläpa llakikuyllamanmi Dios Yayaqa churamashqa. Ayaq qomlluyshutam 

upyatsimashqa. 

Vav 

16Kirütam jankat shaqushqa. Uchpachömi qochpätsimashqa. 

17Imaypis llakishqallam kawä. Mananam kushikuynïpis kannatsu. 

18Alläpa llakikurmi DIOS YAYAMANPIS manakaqllapaq confiakunqäta 

yarpashkä. 

Zayin 

19Dios Yaya, llakikunqäta y alläpa sufrinqäta rikämar llakipaykallämay. Alläpa 

ayaq ajenjuta y venënuta upyashqanömi ñakaykä. 

20Kayläya ñakanqäta yarpachakuptïmi shonqüpis alläpa llakikun. 

21Peru llakipäkuq kanqaykita musyarmi qamman confiakamü. 

Jet 

22 DIOS YAYAM imaypis kuyamantsik. Llakipäkuq kayninqa manam 

ushakantsu. 

23Waran waranmi mana ajayaypa kuyamantsik. Änimanqantsiktaqa imaypis 

cumplinmi. 

24Tsaymi shonqullächö nï: <<DIOS YAYAM herenciä kaykan. Payllamanmi 

imaypis confiakushaq>>. 

Tet 

25Llapan shonquntsikwan confiakur rugakushqam DIOS 

YAYA yanapamantsik. 

26Tsaymi DIOS YAYA salvamänapaq pacienciakur shuyäshun. 

27Jöven kanqantsikpita Dios Yaya corrigimashqa chaskikushun. 

Yod 

28Dios Yaya castigamashqaqa upällalla chaskikushun. Runakunapita witikur 

payta mañakushun. 

29Makintsikta tsoqpakurkur qonqurpakushqaqa maypischi llakipämäshun. 

30Maqamashqapis qaqllantsikta kamapäshun. Imata qayapämashqapis 

upällalla chaskikushun. 

Caf 

31Dios Yayaqa dëjaskamarnintsikpis yapaymi llakipämäshun. 

32Castigamarnintsikpis llakipäkuq karmi yanapamäshun. 

33Llakipaykarllam payqa ñakatsimantsik y llakikatsimantsikpis. 

Lámed 

34Dios Yayaqa rikaykanmi prësukunata ñakatsiyanqanta. 

35Tsaynöllam rikaykan pï runata allqutsäkuyanqanta. 

36Musyaykanmi demandakunqanchö jutsayuqpa favornin shäriyanqantapis. 

Tsaynö ruraqkunatam juzganqa. 

Mem 

37Dios Yaya mana permïtiptinqa imapis manam päsanmantsu. 

38Tranquïlu kawakuy o ñakar kawaypis poderösu Dios Yaya permïtiptinraqmi. 

39Jutsantsikpita castigamashqapis kawaykarraqqa ¿imanirtan jaqayashwan? 

Nun 

40Imanö kawanqantsikta shumaq yarpachakur jutsa ruranqantsikpita 

arrepentikushun. DIOS YAYATA ashir pay munanqannöna kawakushun. 

41Makintsikta tsoqparkur ciëluchö Dios Yayata llapan shonquntsikwan 

mañakur nishun: 

42<<Ninqaykita mana cäsurmi jutsata rurayashkä. Tsaymi 

perdonayämashkankitsu>>. 

Sámej 

43Alläpa rabyarmi mana llakipaypa qatiykur qatiykur ushakätsiyämashkanki. 

44Rugakayämunqäta mana wiyanaykipaqmi pukutay rurinman tsinkashkanki. 

45Llapan runakunapa puntanmanmi taqratanö jitariyämashkanki. 

Pe 

46Chikimaqnïkunapis imaykatam qayapäyäman. 

47Ashiykur ashiykur wañutsiyämaptin y imaykäkunatapis ushakätsiyaptinmi 

mantsakashqa kaykäyä. 

48Kuyanqä markata tsaynö ushakätsiyaptinmi weqïpis mayunöraq aywan. 

Ayin 

49Mana päraypam waqaykä. Kushikuytapis manam tarïtsu 

50ciëluchö DIOS YAYA mana yanapamaptinqa. 

51Jerusalén markächö jipashkuna sufriqta rikaptïmi shonqüpis alläpa 

nanäman. 

Tsade 

52Mana wajupaykaptïmi chikimaqnïkuna qatikachäyämashqa. Pishquta 

achkuqnömi prësu achkuyämayta munayashqa. 

53Kawaykaqtam pözuman jitarpayämashqa. Tsaypitanam jatun pararawan 

tsapayashqa. 

54Yaku millpuskamaptinmi yarparqä wañunäpaqna kanqanta. 

Qof 

55 DIOS YAYA, pözuchö wiñaraykarmi shutikichö mañakushkaq. 

56Mañakamunqätam wiyamashkanki. Rugakamunqätam imaypis wiyamanki. 

57Qayakamuptï shamurmi <<ama mantsakaytsu>> nimashkanki. 

Resh 

58Dios Yaya, qammi ima peligrupitapis tsapämashkanki. Wañuypitapis 

qammi salvamashkanki. 

59Rikaykankim imanö ñakatsiyämanqanta. ¡Tsay ñakatsimaqkunata 

castigaykullay! 

60Vengayämanqanta y conträ imanö rurayanqantam rikashkanki. 

Sin/Shin 

61 DIOS YAYA, wiyashkankim conträkuna ashayämanqanta y 

atacayämänanpaq willanakuyanqanta. 

62Conträkunam rimaykäyämar qoyäyanpis. 

63Imaykachöpis asikuyänallanpaqmi shutïta parlayan. Llapan niyanqanta 

shumaq wiyaykullay. 

Tav 

64 DIOS YAYA, paykunata jutsankunaman castigaykullay. 

65Mana tantiyakuyänanpaq maldicionaykullay. 

66 DIOS YAYA, rabyaynikiwan castigar kay patsapita illakaykatsillay. 

 

Lamentaciones 4 
Chusku kaq poesía 

Álef 

1¡Qoripis yanayashqam kaykan! ¡Mananam chipakyannatsu! Templuta 

perqayanqan rumikunapis entëru cälli esquïnakunachömi jitaraykäyan. 

Bet 

2Sión runakuna qori pürupitapis mas kuyaypaqmi kayashqa. Kananqa mana 

yachaq runa ruranqan mitu mankanömi kayan. 

Guímel 

3 Chacalkunapis wawankunata kuyarmi chuchuyan. Peru kuyanqä 

runakunam sïqa tsunyakunachö päraq avestruznö wamrankunatapis 
kuyayantsu. 

Dálet 

4Yakunaywanmi chuchuykaq wamrakunapa qallunpis tsakir palagarninman 

laqakan. Wamrakuna mallaqar mañakuyaptinpis manam ni pï kantsu 
imallatapis qaraykunanpaq. 

He 

5Alli allillata mikuqkunapis kananqa mallaqaywanmi cällikunachö 

wañuykäyan. Kuyakuypaq wajichö wiñaqkunapis kananqa basüra 
jitarikuyänanchömi täkuykäyan. 

Vav 

6Sodoma runakuna jutsata rurayanqanpitapis mas peormi marka majïkuna 

jutsata rurayashqa. Sodoma markam pipis mana atacaykaptin illaqpita 
ushakarqan. 

Zayin 

7Janka y lichi yuraq kanqannömi Jerusalén autoridäkunapis jutsannaq y alli 

runakuna kayarqan. Weray weray kayaptinmi ñawinkunapis tiwluluqraq. 
Qaqllankunapis zafiro ruminöraqmi llutuy llutuyraq chipakyarqan. 

Jet 

8Peru kananqa mankapa sikinnö yaqashqam kaykäyan. Cällikunachö purirpis 

mana reqiypaqmi kayan. Alläpa uyu kayaptinmi tullunkunapis yupanakuykan. 

Tet 

9Mallaqaywan wañuqkunaqa alläpam ñakayarqan. Peru guërrachö 

wañuqkunam sïqa ñakayashqatsu. 

Yod 

10Jerusalén ushakaptin alläpa mallaqarmi wamrankunatapis mikuyashqa. 

Llakipäkuq warmikunapis wawankunata kusinaskirmi mikuyashqa. 

Caf 

11Jerusalénta tsaynö castigarmi alläpa rabyayninta DIOS YAYA päratsishqa. 

Sión markatam ninawan rupatsir wajikunata cimientunpita ushakätsishqa. 



1539 

 

 
©  Wycliffe Bible Translators, Inc. 

  
 

 

Lámed 

12Maytsay nacionpa mandakuqnin reykunapis ni pï runakunapis manam 

creyiyarqantsu chikimaqnintsikkuna Jerusalénta venciskir 
yaykayämunanpaq kanqanta. 

Mem 

13Tsaynö llapanpis kashqa profëtakuna jutsata rurayanqanpita y 

sacerdötikuna mana allikunata rurayanqanpitam. Tsaynöllam paykunaqa 
jutsannaq runakunatapis wañutsiyashqa. 

Nun 

14Tsay profëtakuna y sacerdötikunam kananqa cällikunachö qapranö tapra 

tapra puriykäyan. Wañutsiyanqan runakunapa yawarninwan pichukashqa 
kayaptinmi ni pipis yataykuytapis munayantsu. 

Sámej 

15Paykunata rikarmi runakunapis niyan: <<¡Qanra shonqu runakuna, ama 

yatayämaypistsu! ¡Kaypita maypapis waqranyäyay!>> Tsaynö chikishqa 
karmi Jerusalénpita qeshpir maytsay nacionkunaman aywakuyashqa. Tsay 
nacionkunachö täkuq runakunam niyan: <<Kay purikuq runakunaqa 
markantsikchö ama täkuyätsuntsu>>. 

Pe 

16Kikin DIOS YAYAM rabyar profëtakunatawan sacerdötikunata Jerusalénpita 

qarqushqa. Paykunata manam yanapannatsu. Tsaymi sacerdötikunata y 
mayor runakunatapis ni pï respitayannatsu. 

Ayin 

17Juklä nación soldädukuna yanapamänapaq shuyarashqapis manam 

shayämushqatsu. Shuyararnin rikachakuykashqam ñawintsikpis tutapashqa. 

Tsade 

18Chikimaqnintsikkuna watiqarämashqam cälliman yarquytapis 

valorashkantsiktsu. Ushakänapaq höra chämuptinmi wañuypis 
janantsikchöna kashqa. 

Qof 

19Pitsak pärinqanpitapis mas sas aywaqmi chikimaqnintsikkuna kayashqa. 

Jirkakunapapis alläpam qatikachämashkantsik. Tsunyapa qeshpir 
aywashqapis shuyaraykämashkantsikmi. 

Resh 

20 DIOS YAYA akranqan mandamaqnintsik reytapis prësum achkuyashqa. 

Paymi tsapämaqnintsik kashqa. Pay rikämashqam mayqan nacionpis mana 
wajupämänapaq kanqanta yarparqantsik. 

Sin/Shin 

21Uz partichö kaq Edom nación runakuna, ama kushipäyämaytsu. 

Qamkunamanpis castïgu chämunqam. Tsaymi machashqa runa 
penqakuypaq qarashtu jitaraqnö qamkunapis penqakuypaq kayanki. 

Tav 

22 Sión runakuna, castïguta chaskishkantsiknam. Yapayqa mananam prësu 

apamäshunnatsu. Peru edomita runakuna, qamkunatam sïqa jutsa 
rurayanqaykipita Dios Yaya castigayäshunki. Paymi tukuyläya jutsaykikunata 
shimpiyäshunki. 

 

Lamentaciones 5 
Pitsqa kaq poesía 

1 DIOS YAYA, ima päsayämanqantapis rikaykarqa llakipaykayällämay. 

Kayläya desgraciachö kaykäyaptïqa yanapaykayällämay. 

2Chakräkunatapis juklä nación runakunanam muruyan. Wajïkunachöpis juklä 

runakunanam täkuyan. 

3Taytannaq waktsa wamrakunanömi kaykäyä. Mamäpis castannaq 

viüdanömi kaykan. 

4Kananqa kikïkunapa yakükunatapis rantiyämi. Kikïkunapa yantäkunatapis 

pägakurraqmi yantakuyä. 

5Chikimaqnïkunam achkuq achkuq qatikachäyäman. Mayjina pishiparpis 

manam jamayta tariyätsu. 

6Egipto y Asiria runakunataraqmi mikuyta alistapäyämänanpaqpis rugakuyä. 

7Unay castäkunaqa jutsata rurashqa karpis castïguta manaraq chaskirmi 

wañukuyashqa. Paykunapa jutsankunapitam noqakunana castïguta 
chaskiykäyä. 

8Kananqa servikuq runakunapa makinkunachömi kaykäyä. Paykunapa 

poderninpita jipiyämänanpaq manam pipis kantsu. 

9Tsunyakunapita mikuynïkuna apamurpis suwakunapita wañuy kawaymi 

qeshpiyämü. 

10Alläpa mallaqarmi jornu wariqnöraq achachäyä. 

11 Siónchö warmikunata y Judá markakunachö jipashkunatam runakuna 

munayanqanta rurar apaykachäyashqa. 

12Mandaqnïkunatapis makinkunata watarkurmi warkayashqa. Mayor 

runakunatapis manam respitayashqatsu. 

13Mas kallpasapa kaq runakunatam apayashqa mulinu rumita 

tumatsiyänanpaq. Jövinkunatam yantata apariyta mana puëdiyanqanyaq 
watapäyashqa. 

14Mayor runakunapis marka punkuchö mananam jamayannatsu. Jövinkuna 

y jipashkunapis mananam cantayannatsu. 

15Kushikuytapis mananam tariyänatsu. Kushikur tushuyanqäpa rantinmi 

wañupukushqanö kaykäyä. 

16Umäkunapita corönäkuna shikwaqnömi poderyuq kaynïkunapis 

ushakashqa. ¡Allaw noqalläkuna! Alläpa jutsasapa kayanqäpitam kaynö 
ñakaykäyä. 

17Llakikuywanmi shonqükunapis alläpa nanan. Waqakuywanmi ñawïkunapis 

tutapan. 

18Sión löma alläpa tsunyaraptinmi chucaru wätakunallana tsaychö pärayan. 

19Peru DIOS YAYA, qammi sïqa imaypis mandayämaqnï rey kanki. Ciëlupitam 

imayyaqpis mandakunki. 

20¿Imanirtan qonqayämashkanki? ¿Imanirtan unayna dëjayämashkanki? 

21 DIOS YAYA, perdonaykayällämay. Perdonayämaptikiqa qamllamannam 

confiakayämushaq. Unay kawayanqänö yapay kushishqa kawakuyänäpaq 
permïtiykullay. 

22¿Imanirtan rikäyämaytapis munankitsu? ¿Alläpa rabyashqaku 

noqakunawan kaykanki? 

Ezequiel 
Ezequiel 1 

Trönunchö Dios Yaya jamaykaqta Ezequiel rikanqan 

1Kimsa chunka (30) watayuq kaykarmi Quebar mayu kuchunchö 

Babiloniaman apayämanqan Israel majïkunawan täkuykäyarqä. Wata 
qallanqanpita chusku killa pitsqa kaq junaqchömi ciëlu 
kicharaykaqchö imaypis mana rikanqäta DIOS YAYA rikätsimarqan. 

2(Tsay päsarqan Israel runakunata y rey Joaquínta Babiloniaman prësu 

apayanqanpita pitsqa wataman aywaykaptinmi. Chusku killa pitsqa kaq 
junaqchömi 

3Buzipa tsurin sacerdöti Ezequielta DIOS YAYA parlaparqan. Tsaymi karqan 

caldeo runakuna täkuyanqan Babilonia nacionchö Quebar mayu kuchunchö.) 

4Tsaychömi rikarqä norti kaqläpita shukukuy wayra shamuykaqta y 

mantsaypaq yana pukutay yurimuqta. Tsay pukutaymi illaqunöraq 
chipakyarqan. Pukutay chawpinchömi nina lunyarraq atsikyarqan. Nina 
chawpinchönam imayka broncinöraq alläpa chipakyarqan. 

5Tsay chipakyaq chawpinchömi chuskuq runatanö rikarqä. 

6Cada ünum kayarqan chusku qaqllayuq y chusku riprayuq. 

7Chankankunam derëchulla karqan y shillunkunanam becërrupa shillunnö 

karqan. Alli limpiashqa broncinöraqmi chakinkuna y shillunkunapis 
chipakyarqan. 

8Chuskun riprankuna qopinchömi runapa makinnö makinkuna karqan. Cada 

ünum chusku qaqllayuq y chusku riprayuq kayarqan. 

9Riprankunam jukaqpa ripranwan tinkuränakuyarqan. Mayqan lädupapis 

mana tumarmi aywayarqan. 

10Puntapa kaq qaqllanmi runapa qaqllannö karqan. Derëcha kaq lädu 

qaqllannam leonpa qaqllannö karqan. Itsuq kaq lädu qaqllannam törupa 
qaqllannö karqan. Qepanpa kaq qaqllannam pitsakpa qaqllannö karqan. 

11Tsaynömi qaqllankuna karqan. Ishkay kaq riprankunata pallarkuptinmi 

wakin kaqpa riprankunawan tinkuränakurqan. Ishkay kaq riprankunanam 
cuerpunkunata tsapararqan. 

12Dios Yayapa Espïritun pushaptinmi qepaman mana tumarnin puntallapa 

aywayarqan. 

13Chusku riprayuq runa rikuqkunam imayka shansha rawraqnöraq y 

oqshawan aktsita waklä kayläpa puritsiqnöraq kayarqan. Nina lunyar alläpa 
chipakyaptinmi ninapita illaqupis yarqurqan. 

14Runakunatanö rikanqäqa imayka illaqunöraqmi wakpa kaypa aywayarqan. 

15Runakunatanö rikaraykarmi rikarqä paykunapa chakinchö chusku 

ruëdakuna patsachö kaykaqta. 

16Tsay chuskun ruëdakunam tsay rikuqlla kuyakuypaq kayarqan. Crisólito 

ruminömi chipakyäyarqan. Cada ruëdapa chawpinchömi juk ruëda cruzaypa 
churashqanö karqan. 

17Tsay runa rikuqkunaqa mayqan lädupa aywarpis mana tumarllam 

aywayarqan. 

18Ruëdakunapa ärunnam mantsakaypaq jatusaq karqan. Tsay ärum 

entërunpa atska ñawiyuq karqan. 

19Runa rikuqkuna aywayaptinmi ruëdakunapis aywayaq. Patsapita altupa 

pallarikäyaptinmi ruëdakunapis pallarikäyarqan. 

20Diospa Espïritun pushanqan kaqpa runa rikuqkuna aywayanqanpam 

ruëdakunapis aywayarqan. Tsaynömi karqan runa rikuqkunachö y 
ruëdakunachöpis Diospa Espïritun kaptin. 

21Runa rikuqkuna aywayaptinmi ruëdakunapis aywayaq. Manana 

aywayaptinqa ruëdakunapis mananam aywayarqannatsu. Patsapita 
pallarikäyaptinmi tsay ruëdakunapis pallarikäyaq. Tsaynömi karqan runa 
rikuqkunachö kaykaq Diospa Espïritun ruëdakunachöpis kaptin. 

22Runa rikuqkunapa uman jananpanam alläpa atsikyaq espëjunöraq 

mashtararqan. 

23Tsay mashtaraq qopinpanam runa rikuqkuna riprankuna mashtashqa 

kaykäyarqan. Tsaynö karmi ishkay riprankunapa puntankuna jukaqkunapa 
riprankunawan tinkunakushqa kayarqan. Ishkay kaq riprankunanam 
cuerpunkunata tsapararqan. 

24Paykuna aywayaptinmi riprankuna sapapanqan mantsakaypaq 

wiyakarqan. Tsaymi wiyakarqan mayu jeqar bunyaypa bunyaqnö, llapanpaq 
poderyuq Dios Yayapa vozninnö, maytsikaq runakuna parlayanqannö y atska 
soldädukuna qayaykachäyanqannö. Aywaykäyanqanchö ichiskiyaptinmi 
riprankunapis qorikarqan. 

25Riprankunata qorishqa ichiraykäyaptinmi ciëlupita jinchi parlamuqta 

wiyarqä. 

26Runa rikuqkunapa janan ciëluchönam zafiro rumipitanö rurashqa trönuta 

rikarqä. Tsay trönuchönam juk runa rikuq jamaykaqta rikarqä. 

27Tseqllanpita janaqmanmi ninayashqa broncinö chipakyaqta rikarqä. 

Tseqllanpita uramannam nina rupaqtanö rikarqä. Entëru ñawpanpam alläpa 
atsikyarqan. 

28Tsay atsikyayqa chirapachö turmanyay rawrarraq atsikyaqnömi 

karqan. DIOS YAYAPA chipakyayninta rikarmi patsaman pelatakuykurqä. 
Tsaychömi parlapämaqta wiyarqä. 

 

Ezequiel 2 
Ezequiel willakunanpaq Dios Yaya kachanqan 

1Tsaymi nimarqan: <<Runapa tsurin, parlapänaqpaq shäriy>>. 

2Tsaynö nikämaptinmi Dios Yayapa Espïritun noqaman yaykaskamur 

ichïtsimarqan. Tsaypitam Dios Yaya parlapämar 

3nimarqan: <<Runapa tsurin, Israel runakunamanmi willakuynïta 

willakunaykipaq kachashayki. Tsay runakunam mana cäsukuq kar conträ 
tikrayashqa. Unay castankuna conträ kayanqannömi paykunapis conträ 
tikrayashqa. 

4Tsay mana tantiyakuq mitu rinri runakunamanmi qamta kachaq noqa DIOS 

YAYA imata ninqätapis willanaykipaq. 

5Willaptikipis mana cäsukuq karmi cäsuyäshunkitsu. Peru cäsukur o mana 

cäsukurpis profëta kanqaykitam musyayanqa. 

6<<Runapa tsurin, paykunapita ama mantsakuytsu. Kashakuna rurinchönö 

karpis, atuq kurukuna pärayanqanchönö karpis paykuna imata 
niyäshuptikipis ama mantsakuytsu. Mana alli ñawinkunapa rikäyäshuptikipis 
ama mantsaytsu. Tsay runakunaqa mana cäsukuqmi kayan. 

7Cäsukuyänan o mana cäsukuyänan kaptinpis noqa ninqaqta willay. 

Paykunaqa alläpa mana cäsukuqmi kayan. 

8<<Runapa tsurin, ninqaqta shumaq wiyamay. Ama paykunanö mana 

cäsukuqqa kaytsu. Kay aptatsinqaqta mikunaykipaq shimikita kichay>>. 

9Tsaymi rikaykurqä röllun aptashqa maki noqa kaqläpa lamkaraykämuqta. 

10Tsay rölluta kichaskiptinmi ishkanläpa qellqashqata rikarqä. Tsay 

rölluchömi qellqashqa karqan wañupukuy cantu, waqakuy cantu y mantsakay 
cantukuna. 

 

Ezequiel 3 

1Dios Yayam nimarqan: <<Runapa tsurin, kay qellqashqa rölluta mikuskir 

Israel runakunata willakuynïta willanaykipaq ayway>>. 

2Tsaymi äyarkuptï tsay qellqashqa rölluta amutsimarqan. 

3Tsaypitanam nimarqan: <<Runapa tsurin, pachayki juntanqanyaq kay rölluta 

mikuy>>. Mikuptïmi abëjapa mishkinnöraq mishkirqan. 

4Tsaypitanam nimarqan: <<Runapa tsurin, llapan ninqaqkunata Israel 

runakunaman aywar willay. 

5Manam mana tantiyanqayki idiöma parlaqkunamantsu kachaq, sinöqa Israel 

majikikunamanmi. 

6Manam juk idiömakunata parlaq nacionkunamantsu kachaq ni mana 

tantiyaypaq parlaqkunaman aywanaykipaqtsu nikaq. Juklä nación 
runakunaman kachaptiqqa ninqaykikunata cäsuyäshunkimanmi. 

7Peru Israel runakunam sïqa parlapanqaykita tantiyaykarpis 

cäsuyäshunkitsu. Alläpa rumi shonqu karmi parlapaptïpis cäsuyämantsu. 

8<<Tsaymi qamta churaq paykuna mana cäsukuyaptinpis willakunaykipaq. 

9Diamanti rumi chukru kanqanpitapis mas fuerti kanaykipaqmi permïtishaq. 

Alläpa rabyayaptinpis mana cäsukuq runakunapita ama mantsakuytsu>>. 

10Tsaypitam nimarqan: <<Runapa tsurin, ninqaqkunata shumaq tantiyar 

shonquykiman churay. 

11Tsaypita Babiloniaman apayämunqan marka majikikunata willakuynïta 

willay. Willakunqaykita cäsuyänan o mana cäsuyänan kaptinpis noqa DIOS 

YAYA ninqaqta willay>>. 

12Tsaypitanam DIOS YAYAPA Espïritun pallarkamaptin wiyarqä qepächö 

qayaraypa nimuqta: <<¡Poderösu Dios Yaya täkunqanchö alabashqa 
kaykullätsun!>> 

13Runa rikuqkunapa riprankuna sapsapyanqan y ruëdakuna jaqraranqanpis 

patsa kuyur qayaranqannöraqmi mantsakaypaq wiyakarqan. 

14Tsaypitanam DIOS YAYAPA Espïritun pallarkamar apamarqan. Poderninwan 

apaykämaptinpis alläpa rabyashqam aywarqä. 

15Tsaypitam Tel-abibchö Quebar mayu kuchunchö täkuq Israel majïkunaman 

chätsimarqan. Tsaychömi paykunawan ni imatapis mana parlakur qanchis 
junaq jankat upayashqanö jamararqä. 

Markapa rikachakuqninnö kananpaq Ezequielta churanqan 
Ezequiel 33.1-9 

16Qanchis junaq päsaskiptinmi DIOS YAYA nimarqan: 

17<<Runapa tsurin, Israel majikikunapa rikachakuqninnö kanaykipaqmi 

churashkaq. Ima ninqaqtapis sas willar plëtunki. 

18Jutsa ruraq runata wañunanpaq niptïmi tsay runa jutsanpita wañunqa. 

Payta mana yätsir ni jutsa rurayta dëjayänanpaq mana plëturqa 
wañunqanpita qammi jutsayuq kanki. 

19Peru jutsa rurayta dëjananpaq nikaptikipis jutsa rurayta mana dëjar 

wañuptinqa manam jutsayuqnatsu kanki. 

20<<Tsaynöllam juk alli ruraq runa jutsaman ishkiptin arrepentikunanpaq 

tantiyatsinqäta mana cäsukurqa jutsanpita wañunqa. Allikunata ruranqanpis 
manam yanapanqatsu. Peru jutsa rurayta dëjananpaq mana willashqa karqa 
wañunqanpita qammi jutsayuq kanki. 

21Peru jutsata mana rurananpaq tsay runata willaptiki jutsa rurayta dëjarqa 

manam wañunqatsu. Tsaymi qampis jutsayuqnatsu kanki>>. 

Wajinchö Ezequiel wataränanpaq ninqan 

22Tsaypitanam DIOS YAYA yataykamar nimarqan: <<Imata ruranaykipaq 

kaqta ninaqpaq sas jirkapa ayway>>. 

23Nimaptinmi jirkapa sas aywar Quebar mayu kuchunchö rikanqänölla DIOS 

YAYAPA chipakyayninta yapay rikarqä. Tsayta rikaykurmi alläpa mantsakar 
patsaman pelatakuykurqä. 

24Peru Dios Yayapa Espïritun shamurmi ichirkatsimar nimarqan: 

<<Wajikiman yaykuskir mana yarquypa kakuy. 

25Tsaychömi waskawan watäyäshunki. Tsaymi Israel majikikunawan libri 

purinaykipaqpis yarqunkinatsu. 

26Tsaynöllam parlayta mana puëdinaykipaq palagarnikiman qalluykita 

lashtakätsishaq. Tsaymi kay mana cäsukuq Israel runakunata yätsiyta 
puëdinkinatsu. 

27<<Peru parlapanqaq höram shimiki pashtanqa. Tsaymi noqa DIOS 

YAYA ninqaqta willanki. Cäsumayta munaq kaqqa cäsuyämätsun. Peru 
cäsuyämayta mana munaq kaqqa amapis cäsuyämätsuntsu. Kay Israel 
runakunaqa alläpa mana cäsukuq mitu rinrim kayan. 

 

Ezequiel 4 
Jerusalénman atacaq yaykuyänanpaq ninqan 

1<<Runapa tsurin, juk tikata puntaykiman churaykur jananchö Jerusalén 

markata ruray. 

2Tsaypita carpakunata tumat ruraskir ichishaq soldädukuna yaykuykaqtanö 

tumat churay. Murälla waqtankunapapis allpakunata montunay. Markaman 
yaykuyänanpaq escalëratapis ruray. Murällata juchutsiyänanpaq 
mäquinakunatapis tumat churay. 

3Tsay markapita rakishunaykipaq juk lätata ichïtsiy. Tsaypita contrankuna 

markata atacar ushakätsiyänanpaq yaykuqnö kanki. Tsaynö ruranqaykim 
señal kanqa Israel majikikunata ima päsananpaq kanqanta musyayänanpaq. 

4<<Tsaypitana itsuq kaq lädupa chacharanki. Tsaynömi chacharanki Israel 

runakunapa jutsankunata qamman churaptï. Tsaynö chachararmi paykunapa 
jutsankunapita ñakanki. 

5Tsaynömi kanki kimsa pachak isqun chunka (390) junaqyaq. Cada junaq 

chacharanqaykim paqtanqa Israel runakuna wata wata conträ kayanqanman. 

6<<Tsayta cumpliskirnam derëcha kaq lädupana chusku chunka (40) 

junaqyaq chacharanki. Tsaynö chachararmi Judá runakunapa jutsankunapita 
ñakanki. Juk junaq chacharanqaykim paqtanqa juk wata conträ 
kayanqanman. 

7<<Tsayyaqmi tika jananchö ruranqayki Jerusalén kaqläpa rikarar rikraykita 

remangarkur tsay markata ima päsananpaq kanqanta willanki. 

8Tikrakuytapis mana puëdinaykipaqmi wamrata inchaqnö waskawan 

inchatsishayki. Tsaynömi kanki chacharänaykipaq ninqaq junaqkuna 
cumplinqanyaq. 

9<<Trïguta, cebädata, häbasta, lentëjata, mijuta y wäkerta tallurkurnin 

aqaskir mankaman wiñay. Tsay aqanqaykipitam tantata ruraskir mikunki 
kimsa pachak isqun chunka (390) junaq itsuq kaq lädupa chacharar. 

10Cada junaqmi media librallata reqishqa hörallachö mikunki. 

11Tsaynöllam reqishqa hörallachö pullan litrullata yakutapis cada junaq 

upyanki. 

12Cebäda tantata shanshachö kuwanqaykinölla tsay tantata kuwaskir 

mikunki. Runa ismay karkashwan shanshata rurarkur tsay tantata kuwanki. 
Tsaynö ruranki llapan runakunapa rikänanchö>>. 

13Mastam DIOS YAYA nimarqan: <<Tsaynömi Israel runakunapis taqra tantata 

mikuyanqa juklä nacionkunaman qarquskiptï>>. 

14Tsaymi nirqä: <<¡Ay DIOS YAYALLÄ! Manam imaypis taqrakunataqa 

mikushkätsu. Wamra kanqäpitapis manam wañushqa wätapa aytsanta ni 
chucaru wätakuna wañutsinqantaqa mikushkätsu. Mana mikuna kaq 
aytsataqa manam ni yawayllapis yawashkätsu>>. 

15Tsaymi Dios Yaya nimarqan: <<Tsaypunqa permïtishayki runa ismay 

karkashwan tantayki kuwanqaykipa rantin wäka karkashwan 
kuwanaykipaq>>. 

16Tsaypitanam nimarqan: <<Runapa tsurin, Jerusalénchö mikuy 

ushakänanpaqmi permïtishaq. Tsaymi tupushqallata mikuytapis llakishqa 
mikuyanqa. Tsaynöllam tupushqallata yakutapis mantsaq mantsaqlla 
upyayanqa. 

17Mikuypis yakupis ushakaptinmi alläpa uyurnin rikäpänakur 

mantsanakuyanqa. Jutsankunapita tsaynö ñakarmi ushakäyanqa>>. 

 

Ezequiel 5 
Jerusalénchö täkuqkunata castigananpaq ninqan 

1Dios Yayam nimarqan: <<Runapa tsurin, fïlu naväjawan shapraykita y 

aqtsaykita jichkay. Tsaypita balanzawan pësarkur kimsa partiman aqtsaykita 
rakiy. 

2Jukaq parti rakinqaykita tika jananchö ruranqayki Jerusalén chawpinman 

churanki. Jerusalénta atacayänanpaq kanqanta musyayänanpaq rakinqayki 
aqtsata tsaychö waykanki. Jukaq parti rakinqaykitana ruranqayki markapa 
waqtanman ñutu ñutu rutuskir jichanki. Mas jukaq parti sobraq kaqtana altupa 
jitar witsinki. Tsaynö ruranki Jerusalénchö kawaykar quëdaqkunata espädäta 
aptarkur qatikachänäpaq kanqanta musyayänanpaq. 

3Rutunqaykipita juk ishkay aqtsaykita cäpaykipa puntanman watanki. 

4Tsay watanqayki aqtsapita wakin kaqta ninaman jitanki. Tsaynöpam 

musyatsinki Israel runakunapa markankuna rupatsishqa kananpaq 
kanqanta>>. 

5 DIOS YAYAM nin: <<Jerusalén markatam noqa churarqä llapan 

markakunapa y nacionkunapa chawpinchö kananpaq. 

6Peru tsaynö churaykaptïpis Jerusalén runakunam alläpa chukru shonqu kar 

mandamientükunata y estatütükunata cäsuyantsu. Leynïkunata y 
yätsinqäkunatapis manakaqmanmi churayan>>. 

7Tsaymi DIOS YAYA nin: <<Jerusalén runakuna, mandamientükunata y 

leynïkunata mana cäsurmi cercaykikunachö täkuq nación runakunapa 
leyninkunallatapis cumpliyankitsu. Paykunapita peormi mana cäsukuq 
kayanki. 

8Tsaymi contraykikuna tikrar llapan nación runakunapa rikänanchö 

castigayäshayki. 

9Melanaypaq ïdulukunata adorayanqaykipitam imaypis mana 

castigayanqaqta mana llakipaypa castigayäshayki. 

10Tsaynö castigayaptiqmi alläpa mallaqarnin wakikiqa wamraykikunata 

mikuyanki y wakikitanam wamraykikuna mikuyäshunki. Kawaykar quëdaq 
kaqtanam maytsaypapis aywayänanpaq qarqushaq. 

11<<Alläpa melanaypaq mana allikunata templüchö rurayanqaykipitam 

llapaykita ushakätsiyäshayki. Manam perdonayäshaykitsu ni 
llakipäyäshaykitsu. Noqa DIOS YAYAM tsaynö kananpaq jurä. 

12Wakikim patsan markachö mantsaypaq qeshyaywan wañuyanki y 

wakikinam mallaqaywan wañuyanki. Wakikitanam contraykikuna marka 
waqtankunachö wañutsiyäshunki. Y wakikitanam maytsaypapis qeshpir 
aywakuyänaykipaq espädäta aptarkur qatikachäyäshayki. 

13Tsaynö castigayaptiqraqmi alläpa rabyaynï päsanqa. Tsaynöpam tantiyanki 

noqa DIOS YAYA castigayänaqpaq ninqänölla alläpa rabyar castigayanqaqta. 

14<<Jerusalén marka, raqällana kanqaykiyaqmi ushakätsishayki. Tsaynöpam 

cercaykichö nacionkuna y nänipa päsaqkunapis asipäyäshunki. 

15Alläpa rabyarnin mana llakipaypa castigayaptiqmi musyapar manakaqman 

churayäshunki. Castigakuq kanqäta musyarmi llapan mantsakäyanqa. 
Noqa DIOS YAYAM tsaynö kananpaq nï. 

16<<Wañutsikuq flëchakunatanömi muchuyta qamkunaman kachamushaq. 

Mikuyänaykipaq imatapis mana churamuptïmi alläpa mallaqaywan wañur 
ushakäyanki. 

17Mallaqayta kachamunqänöllam mikukuq chucaru wätakunatapis 

wamraykikunata mikuyänanpaq kachamushaq. Pesti qeshyayta, 
wañutsinakuyta y guërratam qamkunaman kachamushaq. Noqa DIOS 

YAYAM nï>>. 

 

Ezequiel 6 
Ïdulukunata adorayanqanpita castigananpaq willakunqan 

1 DIOS YAYAM nimarqan: 

2<<Runapa tsurin, Israel kaqlä jirkakunapa rikachakur castiganäpaq kaqta 

willakuy. 

3Willakur ninki: <Israelchö jirkakuna, DIOS YAYA ninqanta wiyayay. 

Jirkakunata, lömakunata, pampakunata, raqrakunatam DIOS YAYA nin: 
Noqam qamkunapa janaykikunachö alläpa guërra kananpaq permïtishaq. 
Ïdulukunata adorakuyänan altarkunatapis jankatmi juchutsishaq. 

4Inciensiu qoshnïtsikuyänan y wätakunata rupatsiyänan altarkunatam 

juchutsir ushakätsishaq. Qamkunachö täkuq runakunatam ïdulukunapa 
puntanchö wañutsiyänanpaq permïtishaq. 

5Ayankunatam ïdulukunapa ñawpanman montunashaq. Altarkunapa 

lädunkunamanmi tullunkunatapis mashtashaq. 

6<< <Israel runakuna täkuyanqan llapan markakunam ushakanqa. 

Ïdulukunata adorayänan altarkunapis jankatmi ushakanqa. Ïdulukunapis 
jankat ñutushqam montunaräyanqa. Inciensiu qoshnïtsikuyänan altarkunapis 
jankatmi ushakanqa. Runakuna imayka rurayanqanpis jankatmi ushakanqa. 

7Qamkunachö maytsikaq runakuna wañuyaptinmi maytsaychöpis 

musyayanqa rasunpa DIOS YAYA kanqäta. 

8<< <Peru tsaynö ushakätsirpis wakin runakuna kawaykar quëdayänanpaqmi 

permïtishaq. Paykunatam maytsay nacionkunaman qarqushaq. 

9Prësu apayanqan nacionkunachö täkurmi yarpäyämanqa. Tsaynöllam 

yarpäyanqa mana cäsuyämar melanaypaq ïdulukunata adorar alläpa 
rabyatsiyämanqanta. Ïduluta rurayaptin melananqäta tantiyarmi alläpa 
penqakur llakikuyanqa. 

10Tsaynöpam musyayanqa noqa DIOS YAYA ninqänölla castiganqäta> >>. 

11 DIOS YAYAM yapay nimarqan: <<Makitapis taqllarraq jaytakacharnin 

qayaykachar niy: <¡Allaw! ¡Israel runakuna melanaypaq mana allikunata 
rurayanqanpita imanöraq ñakayanqa! Jutsasapa kayanqanpitam pesti 
qeshyaywan, mallaqaywan y guërrachö wañuyanqa. 

12Karuchö täkuqkunam pesti qeshyaywan wañuyanqa. Cercachö 

täkuqkunanam guërrachö wañuyanqa. Kawaykar quëdaqkunam 
mallaqaywan wañuyanqa. Tsaynö castigaptïraqmi rabyaynï päsanqa. 

13<< <Maychöpis ïdulukunata adorar inciensiuta qoshnïtsikuyänan 

altarkunapa lädunkunachömi ayankuna mashtaranqa. Tsay altarkunachö, 
lömakunachö, entëru jirkakunachö y rämasapa jachakuna chakinkunachömi 
mashtaräyanqa. Tsaynö castigaptïraqmi DIOS YAYA kanqäta musyayanqa. 

14<< <Paykunatam castigashaq sur kaqlä desiertupita hasta norti kaqlä Ribla 

markayaq. Maytsay nacionchö täkuyaptinpis täkuyanqan partikunatam jankat 
ushakätsishaq. Tsayraqmi DIOS YAYA kanqäta musyayanqa> >>. 

 

Ezequiel 7 
Ushakay junaq chämunanpaq ninqan 

1 DIOS YAYAM nimarqan: 

2<<Runapa tsurin, NOQA ninqaqta Israel runakunata ninki: << <¡Kay entëru 

nación ushakänan junaq chaykämunnam! 

3¡Ichikllanam faltan llapayki ushakäyänaykipaq! Qamkunata 

castigayaptiqraqmi rabyaynï päsanqa. Jutsaykikunamanmi juzgayäshayki. 
Melanaypaq mana allikunata rurayanqaykipitam castigayäshayki. 

4Manam perdonayäshaykitsu ni llakipäyäshaykitsu. Tsaypa rantinmi jutsata 

rurayanqaykiman juzgayäshayki. Melanaypaq mana allikunata 
rurayanqaykipitam castigayäshayki. Tsayraqmi DIOS YAYA kanqäta 
musyayanki>. 

5<<Noqa DIOS YAYAM nï: Desgraciakunam qatinakurraq qamkunaman 

shamuykan. 

6Ichikllanan pishin ushakäyänaykipaq. Castigayänaqpaq listunam kaykä. 

7<<Judáchö täkuq runakuna, ushakäyänayki junaq chaykämunnam. 

Janaykikunachönam tsay junaq kaykan. Jirkakunachö kushikuyanqaykipa 
rantinmi llakikuyanki. 

8Ichikllanam pishin castigayänaqpaq. Mana llakipaypa castigayaptiqraqmi 

rabyaynï päsanqa. Melanaypaq mana allikunata rurayanqaykipitam jankat 
ushakätsiyäshayki. 

9Manam perdonayäshaykitsu ni llakipäyäshaykitsu. Tsaypa rantinmi 

jutsaykikunaman juzgayäshayki. Melanaypaq mana allikunata 
rurayanqaykipitam castigayäshayki. Tsayraqmi musyayanki noqa DIOS 

YAYA castigayanqaqta. 

10<<¡Chaykämunnam ushakäyänaykipaq junaq! ¡Tsay junaq rasunpam 

chaykämunna! Maytsaychömi mana allikunata rurar allish tukuyan. 

11Mana allikunata rurarmi pïmaypis mana alli tikrayashqa. Tsaynö 

kayanqanpitam llapan ushakäyanqa. Ni riquëzankunapis manam 
quëdanqatsu. 

12<<Ichikllanam pishin tsay junaq chämunanpaq. Castiganäpaq höra 

chämushqanam. Rantikuq kaq ni rantiq kaqpis ama kushikuyätsuntsu. Alläpa 
rabyarmi runakunata castigashaq. 

13Rantikuq runa mana wañurpis rantikunanpaq kaqkunata manam 

tarinqanatsu. Runakunata ushakätsinäpaq willakatsinqänöllam llapanpis 
kanqa. Jutsa rurayanqanpita castigaptï manam pipis qeshpinqatsu. 

14<<Alläpa rabyarmi llapan runakunata castigashaq. 

Tsaymi cornëtata töcayaptinpis guërraman aywayänanpaq pipis kanqanatsu. 

15Tsaypa rantinmi marka rurinchö pesti qeshyaywan y mallaqaywan 

wañuyanqa. Marka waqtankunachö kaqkunatanam espädawan 
wañutsiyanqa. 

16Wakinnam mantsakashqa palumakunanö jirkakunaman qeshpir 

aywakuyanqa. Jutsa rurayanqanpita alläpa ñakarmi llapanpis waqayanqa. 

17Llapanmi valorninnaq tikrayanqa. Mantsakaywanmi qonqurninkunapis 

tsuktsukyanqa. 

18<<Lütu llatapata shukukurkurmi aqtsankunatapis qara putuypa 

rutukuyanqa. Mantsakaywanmi alläpa tsuktsukyäyanqa. Penqakuywanmi 
qaqllankunapis pukayashqa umpuräyanqa. 

19Rabyarnin ushakätsinqä junaqqa manam qellayninkuna ni qorinkunapis 

salvanqatsu. Qellayninkuna kaptinpis manam mikuy rantiyänanpaq 
kanqatsu. Tsaymi qellayninkunatapis cällikunaman mashtayanqa. 

Qorinkunatapis mana väliq taqratanömi jitariyanqa. Qori y qellay rayku jutsata 
rurayanqanpitam tsaynö kanqa. 

20<<Kuyakuypaq qori adornunkuna kaptinmi alläpa allish tukuyashqa. Tsay 

adornukunapitam melanaypaq ïdulukunata rurayashqa. Tsaynöpam tsay 
adornunkunapis melanaypaqna kanqa. 

21Dëjaskiptïmi juklä runakuna imaykankunata suwapuyanqa. Mana alli ruraq 

runakuna allqutsäkurmi llapan riquëzankunata apakuyanqa. 

22Kuyakuypaq templüman suwakuna yaykur impüruyätsiyaptinpis manam 

amatsashaqtsu. 

23<<Kay nacionchöqa wañutsinakuyllachömi kayan. Markachö täkuqkunapis 

maqanakuyllachömi kayan. Tsaynö kayanqanpitam cadenawan watarkur 
prësu apayanqa. 

24Noqam permïtishaq juklä nación mana alli runakuna chaykamur markachö 

täkuq runakunapa wajinkunata qechuyänanpaq. Tsaynöpam poderyuq Israel 
runakunapis poderninnaq kayänanpaq permïtishaq. 
Respitayanqan altarkunapis manam sagrädunatsu kanqa. 

25Tsaymi runakuna alläpa mantsakuyanqa. Tranquïlu kawayta munarpis 

manam tranquïlutsu kawakuyanqa. 

26<<Imaypis desgraciakunallam päsanqa. Desgraciakuna kananllapaqmi 

pïmaypis parlayanqa. Profëtakunata tapukuyaptinpis willananpaq 
revelacionta manam chaskiyanqanatsu. Sacerdötikunapis runakunata 
yätsiyänanpaq leynïkunata manam yarpäyanqanatsu. Mayor runakunapis 
manam ni imanö yätsiytapis puëdiyanqanatsu. 

27Reypis llakikurmi lütu llatapata shukukunqa. Mandakuqkunapis 

llakikuymanmi churakäyanqa. Llapan runakunam mantsakar 
tsuktsukyäyanqa. Imanö kawakuyanqanmanmi castigashaq. Runa majinta 
juzgayanqannöllam kikinkunatapis juzgashaq. Tsayraqmi DIOS 

YAYA kanqäta musyayanqa>>. 

 

Ezequiel 8 
Melanaypaq kaqkunata Jerusalénchö ruraykäyaqta revelacionchö rikanqan 

1Babiloniaman prësu apayämanqanpita pitsqa wata pitsqa killa y chusku 

junaqna täkuykarmi Judá mayor runakunawan wajïchö jamaykäyarqä. 
Tsaymanmi DIOS YAYAPA podernin illaqpita noqaman shamurqan. 

2Tsaymi tumaykurnin runanö ichiraykämuqta rikaykurqä. Paymi tseqllanpita 

uraman nina lunyaqnöraq karqan. Tseqllanpita janaqmannam chipakyaq 
broncinöraq karqan. 

3Tsay runanö kaykaq aqtsäta aptarkuptinmi Dios Yayapa Espïritun 

pallarkamar Jerusalénman revelacionchö apamarqan. 

Tsaypitam altar kanqan kaq patiu yaykuna punkuman chätsimarqan. Tsay 
punkum norti kaqläpa karqan. Tsaychö juk ïdulu kaykaqta rikaykurmi DIOS 

YAYA alläpa rabyarqan. 

4Quebar mayu kuchunchö yuripamaptin rikanqänöllam tsaychöpis Israel 

runakunata kuyaq DIOS YAYAPA chipakyayninta rikarqä. 

5Tsaymi DIOS YAYA nimarqan: <<Runapa tsurin, norti kaqläpa rikay>>. 

Nimaptinmi norti kaqläpa rikachakur altarman yaykuna punku lädunchö DIOS 

YAYA chikinqan ïduluta rikarqä. 

6Tsaymi nimarqan: <<Runapa tsurin, ¿rikankiku Israel runakuna ïduluta 

adoraykäyanqanta? Tsaynö adorar 
melanätsiyämaptinmi sagrädu templüpita witikuykä. Tsaynöllam kanan 
rikanqaykipita peor melanaypaqta rikanki>>. 

7Tsaypitam altar kanqan kaq patiu yaykunaman apamarqan. Tsaychömi 

perqachö uchkuta rikarqä. 

8Tsaymi nimarqan: <<Runapa tsurin, tsay uchkuta mas jatunyätsiy>>. 

Uchkuta jatunyaykätsirmi punkuta tarirqä. 

9Tsaymi nimarqan: <<Tsay punkupa yaykuy. Tsaychömi tarinki alläpa 

melanaypaq kaqkunata ruraykäyaqta>>. 

10Tsayman yaykuskirmi juk cuartuchö rikarqä llapan casta patsapa lätaypa 

puriq wätakunata y tukuyläya impüru wätakuna entëru perqachö 
dibujashqata. Tsay perqachömi dibujashqa karqan Israel runakuna 
adorayanqan tukuyläya ïdulukuna. 

11Tsaynöllam rikarqä qanchis chunka (70) Israel mayor runakuna tsay 

dibujashqakunata adoraykäyaqta. Tsay mayor runakunawanmi Safánpa 
tsurin Jaazaníaspis kaykarqan. Cada ünu katsiyanqan inciensiu 
qoshnïtsikuyänanpitam yana yanaraq qoshnipis shärirqan. 

12Tsaymi Dios Yaya nimarqan: <<Runapa tsurin, ¿rikankiku Israel mayor 

runakuna tutapaychö pakayllapa ïdulukunata adoraykäyanqanta? Paykunam 
niyan: <DIOS YAYA manam rikämantsiknatsu. Kaypita aywakushqanam> >>. 

13Tsaypitam nimarqan: <<Kanan ruraykäyanqanpita mas peor melanaypaq 

kaqkunata ruraykäyaqtam rikanki>>. 

14Tsaypitam altar kanqan kaq patiuman yaykuna juk punkuman apamarqan. 

Tsay punkupis norti kaqläpam karqan. Tsay punkuchömi Tamuz diosta 
waqaparnin warmikuna jamaraykäyaqta rikarqä. 

15Tsaymi Dios Yaya nimarqan: <<¿Tsayta rikankiku? Tsayta 

rikaykanqaykipitapis mas peortaraqmi rikanki>>. 

16Tsaypitanam altar kanqan kaq patiupa pushamar Lugar Santuman yaykuna 

punku kaqman chätsimarqan. Tsaychönam rikarqä ishkay chunka pitsqanö 

(25) runakuna DIOS YAYAPA templunpita tumakuskir rupayta adoraykäyaqta. 
Tsayqa karqan sacrificiuta waykana altar kaqmanpam. 

17Tsaymi Dios Yaya nimarqan: <<Runapa tsurin, ¿rikaykankiku? Tsaynö 

melanaypaqkunata rurarpis Judá runakunaqa manam ajayäyantsu. Kay 
entëru nacionchö mana allikunata rurarmi alläpa rabyatsiyäman. Rupayta 
adorayanqanmi imayka ismaynöraq asyapäman. 

18Tsaynö rurayanqanpitam alläpa rabyar mana llakipaypa castigashaq. 

Mayjina qayaraykachar rugakayämaptinpis manam perdonashaqtsu>>. 

 

Ezequiel 9 
Jerusalénta castigar ushakätsinanpaq revelacionchö rikanqan 

1Tsaypitanam jinchi qayakamuqta wiyarqä: <<¡Marka ushakätsiqkuna 

kaychönam kaykäyan! ¡Llapanta ushakätsiyänanpaqmi armankuna aptashqa 
chaykäyämun!>> 

2Tsaymi templupa jatun kaq patiunman yaykuna norti kaqlä punkupa soqta 

runakuna pelyayänanpaq armankuna aptashqa shamuykäyaqta rikarqä. 
Paykunawanmi lïnupita rurashqa llatapan shukushqa juk runa shamurqan. 
Paymi tseqllanchö tintata y qellqakuna plümata katsirqan. Templuman 
yaykuskirnam broncipita rurashqa altar lädunman ichiskiyarqan. 

3Tsaymi Israel runakunata kuyaq Dios Yayapa 

chipakyaynin querubinkunapa jananchö kaykanqanpita Lugar Santuman 
yaykuna punkuman witirqan. Tsaypitam qellqakunanta tseqllanchö katsiq lïnu 
llatapashqa runata DIOS YAYA qayaykur 

4nirqan: <<Entëru Jerusalén markapa aywar munanqänö kawaq runakunata 

urkunkunachö señalamuy. Tsay runakunam melanaypaq mana allikunata 
rurayaptin rabyar llakikuyan>>. 

5Tsaypitam tsay soqta runakunata Dios Yaya ninqanta wiyarqä: 

<<Qamkunapis paypa qepanta aywar entëru markakunata rikäpakamur 
tumayämuy. Tsaynö aywar mana llakipaypa ni juktapis mana dëjaypa 
llapanta wañutsiyämuy. 

6Awkinkunata, jövinkunata, jipashkunata, wamrakunata y warmikunatapis 

llapanta wañutsiyämuy. Peru señalashqa kaqkunata sïqa ama 
wañutsiyankitsu. Templupa patiunchö kaykaq runakunapita qallaykur 
wañutsiyanki>>. Tsaynö niptinmi templupa patiun punkuchö kaykaq mayor 
runakunata wañutsiyarqan. 

7Tsaypitanam nirqan: <<¡Runakunata wañutsir ayakunata templupa 

patiunman montunayay! Tsaynöpam templu sagrädunatsu kanqa>>. Tsaynö 
niptinmi tsay arman aptashqa runakuna markaman aywayarqan runakunata 
wañutsiyänanpaq. 

8Tsaynö wañutsiyaptinmi japalläna tikraskirqä. Tsaymi alläpa llakikur 

patsaman pelatakuykur nirqä: <<¡Ay DIOS YAYA! Alläpa rabyarnin ¿llapan 
Israel runakunatatsuraq ushakätsinki?>> 

9Tsaynö niptïmi nimarqan: <<Israel runakuna y Judá runakunam alläpa 

jutsata rurayashqa. Kay nacionchöqa wañutsinakuyman umankuna 
churashqallam kaykäyan. Kay markachöqa jutsaman umankuna churashqam 
kaykäyan. Tsay runakunam yarpäyan kaypita aywakushqa kar jutsa 
rurayanqanta manana rikanqäta. 

10Tsaymi paykunataqa llakipäshaqnatsu ni perdonashaqnatsu. Tsaypa 

rantinmi llapan jutsa rurayanqanpita juzgashaq>>. 

11Tsaypitam tseqllanchö qellqakunata katsiq lïnu llatapashqa runa kutimur 

nirqan: <<Nimanqaykita cumplishkänam>>. 

 

Ezequiel 10 
Templupita Dios Yaya aywakunqan 

1Tsaypitam rikarqä querubinkunapa jananchö zafiro rumipita rurashqa trönu 

rikuqta. 

2Lïnu llatapashqa runatanam Dios Yaya nirqan: <<Querubinkuna chakinchö 

kaykaq ruëdakuna rurinman yaykuskir juk aptay shanshata jipiskamurnin 
marka jananman maqtsiy>>. Tsaynö niptinmi Dios Yaya ninqannölla 
rikaraykaptï yaykurqan. 

3Tsay höraqa templupa patiun sur kaq läduchömi querubinkuna 

kaykäyarqan. Ruëdakuna kaqman lïnu llatapashqa runa 
yaykuskiptinmi altar kaykanqan patiuman pukutay juntaskirqan. 

4Tsaymi DIOS YAYAPA chipakyaynin querubinkuna jananpita pallarikarkur 

aywarnin Lugar Santuman yaykuna punkuchö ichiskirqan. Templuman 
pukutay juntaskiptinmi altar kaykanqan patiunman DIOS 

YAYAPA chipakyaynin juntarqan. 

5Querubinkunapa riprankuna sapsapyanqanmi templupa jatun patiunyaq 

wiyakarqan. Llapanpaq poderyuq Dios Yaya parlanqannöraqmi tsay 
sapsapyanqan wiyakarqan. 

6Querubinkunapa chakinchö kaykaq ruëdakunapita ninata jipimunanpaq Dios 

Yaya nishqa kaptinmi lïnu llatapashqa runa ruëdakuna kaqman aywar 
ichiskirqan. 

7Juk querubinnam ruëdakuna chawpinchö kaykaq shanshata jipiskamur lïnu 

llatapashqa runata makyarqan. Chaskiskirmi yarquskir aywarqan. 

8Querubinkunapa riprankuna qopinchömi runapa makinnö kaykaqta rikarqä. 

9Tsaypitanam querubinkunapa chakinchö chusku ruëdakuna kaykaqta 

rikarqä. Cada querubinpa chakinchömi juk ruëda karqan. Imayka crisólito 
ruminöraqmi tsay ruëdakuna kuyakuypaq chipakyarqan. 

10Tsay tamäñullam chuskun ruëdakuna karqan. Cada ruëdapa 

chawpinchömi juk ruëda cruzaypa churashqanö karqan. 

11Mayqanläpa aywarpis tsay ruëdakuna manam tikrayarqantsu, sinöqa punta 

kaq ruëda aywanqallanpam mana tikraypa aywayaq. 

12Querubinkunapa waqtankunachö, makinkunachö, riprankunachö y entëru 

cuerpunchömi ñawinkuna karqan. Tsaynöllam ruëdankunachöpis ñawinkuna 
karqan. 

13Wiyaykaptïmi tsay ruëdakunapa <<tumaq>> shutin kanqanta niyarqan. 

14Tsay querubinkunam chusku qaqllayuq kayarqan. Jukaq qaqllanmi 

querubinpanö karqan, jukaq qaqllannam runapanö karqan, jukaq qaqllanmi 
leonpanö karqan y jukaq qaqllannam pitsakpanö karqan. 

15Tsay querubinkunam altupa pärir aywakuyarqan. Quebar mayu kuchunchö 

runa rikuqkunata rikanqäkunallam tsay querubinkuna kayarqan. 

16Querubinkuna aywayaptinmi ruëdankunapis aywayarqan. Päriyänanpaq 

riprankunata kichayaptinpis ruëdakunaqa manam paykunapita rakikäyaqtsu. 

17Päriykäyanqanchö ichiskiyaptinmi ruëdankunapis päraskiyarqan. Pärir 

qallaykuyaptinmi ruëdankunapis pallarikäyarqan. Tsaynömi karqan 
querubinkunapa espïritunkuna tsay ruëdakunachö kaptin. 

18Tsaypitanam DIOS YAYAPA chipakyaynin Lugar Santu punkupita pallarikar 

querubinkunapa jananchö ichiskirqan. 

19Rikaraykaptïmi querubinkuna riprankunata kicharkur pampapita pärir rupay 

yarqamunan kaqlä templu punkuman aywayarqan. Päriyaptinmi 
ruëdankunapis paqtan aywayarqan. Tsay punkuchö ichiskiyaptinmi DIOS 

YAYAPA chipakyayninpis querubinkunapa jananchö ichiskirqan. 

20Tsay querubinkunaqa Quebar mayuchö runa rikuqkunata rikanqäkunallam 

kayarqan. Quebar mayu kaqchö rikaptï Israel runakunata kuyaq Dios Yayapa 
chakinchömi kayarqan. Tsaymi tantiyarqä querubinkuna kayanqanta. 

21Paykunam chusku qaqllayuq y chusku riprayuq kayarqan. Riprankuna 

qopinchömi runapa makinnö rikakämurqan. 

22Quebar mayuchö rikanqänöllam qaqllankunapis karqan. Tsay 

querubinkunam mana tikramur aywayarqan. 

 

Ezequiel 11 
Mandakuqkuna jutsa rurayanqanpita castigananpaq ninqan 

1Tsaypitanam Espíritu apamarqan DIOS YAYAPA templunchö jukaq 

punkuman. Tsay punkuqa rupay yarqamunan kaqläpam karqan. Punku 
yaykunachömi ishkay chunka pitsqa (25) runakunata rikarqä. Paykunawanmi 
Azurpa tsurin Jaazanías y Benaíapa tsurin Pelatíaspis kaykäyarqan. 
Paykunam Jerusalénchö täkuq runakunapa mandaqninkuna kayarqan. 

2Dios Yayam nimarqan: <<Runapa tsurin, paykunaqa mana allita 

rurayänanllapaqmi yarpachakuyan. Tsaynöllam llutankunata pïmaytapis 
yätsiyan. 

3Paykunam niyan: <Höra chaykämunnam wajikunata shäritsinapaq. 

Mankachö aytsa següru wiñaraqnömi noqantsikpis kay markachö següru 
kaykantsik>. 

4Runapa tsurin, tsaynö niyaptinpis ninqaqkunata willakuy>>. 

5Tsaypitanam runakunata willanäpaq DIOS YAYAPA Espïritun tantiyatsimar 

nimarqan: <<DIOS YAYAM nin: Israel runakuna, ima yarpäyanqaykita y ima 
nikäyanqaykitapis noqam musyaykä. 

6Tsaynöllam musyaykä kay markachö atskaqta wañutsiyaptiki cällikunachö 

maytsika ayakuna mashtaranqantapis. 

7<<Tsaymi noqa DIOS YAYA nï: Niyanqaykinöllam Jerusalén markaqa imayka 

mankanö kaykan. Peru tsaynö kaykaptinpis mankapita aytsata jipiqnömi 
Jerusalénpita jipiyäshayki. Wañutsiyanqayki runakunapa ayankunam sïqa 
mankachö aytsa quëdaqnö Jerusalénchö quëdayanqa. 

8Guërrata mantsayaptikipis guërrachömi ushakätsiyäshayki. Noqa DIOS 

YAYAM nï. 

9<<Kay markapita qarquyarnikim juklä runakunapa poderninman churar 

castigayäshayki. 

10Nacionnikikunapa mujunninkunachö juzgayarnikim espädawan 

wañutsiyäshayki. Tsayraqmi DIOS YAYA kanqäta musyayanki. 

11<<Qamkunaqa manam mankachö aytsa wiñaraqnötsu kaykäyanki. 

Tsaynöllam kay markapis mankanötsu tsapäyäshunki, sinöqa juzgayarnikim 
nacionnikikunapa mujunninkunachö wañutsiyäshayki. 

12Tsayraqmi DIOS YAYA kanqäta musyayanki. Qamkunaqa manam 

munanqänötsu kawayanki ni leynïkunatapis manam cumpliyankitsu. Tsaypa 
rantinmi cercaykikunachö nacionkunapa costumbrinkunata yachakur 
llutankunata ruraykäyanki>>. 

13Dios Yaya ninqankunata willakuykaptïmi Benaíapa tsurin Pelatías 

wañuskirqan. Tsaymi patsaman pelatakuykur qayaraykacharraq mañakur 

nirqä: <<¡Ay DIOS YAYALLÄ! Juk ishkay quëdaq Israel runakunata 
¿jankattsuraq ushakätsinki?>> 

Mushuq shonquyuqna kayänanpaq ninqan 

14 DIOS YAYANAM nimarqan: 

15<<Runapa tsurin, Babiloniachö täkuq castaykikunapaq, wawqikikunapaq y 

llapan Israel marka majikikunapaqmi Jerusalénchö täkuq runakuna niyan: 
<¡Babiloniaman apashqa karmi paykunaqa DIOS YAYAPITA karuchöna kayan! 
Tsaymi kay nacionchö llapan chakrankunata noqantsiktana 
dëjapamashkantsik>. 

16<<Tsaynö niyaptinpis Babiloniachö täkuq Israel majikikunata ninki: 

<Poderösu DIOS YAYAM nin: Juklä nacionkunaman qarqushqa karpis y mana 
reqiyanqayki markakunaman jitarishqa karpis tsay nacionkunachö 
qamkunawanmi kaykäshaq>. 

17<<Mastapis ninki: <DIOS YAYAM nin: Tiempu cumpliskiptinmi maytsay 

markakunapitapis qoriyämushayki. Witsikashqa kayanqaykipitam Israel 
nacionchö yapay täkuyänaykipaq kutitsiyämushayki. 

18Kutiskatsiyämuptiqmi llapan ïdulukunata jitaskir melanaypaq mana alli 

ruraynikikunatapis dëjayanki. 

19Mushuq shonquta y mushuq espïritutam qamkunaman churamushaq. Rumi 

shonquykikunata jipiskirmi alli shonqutana qarashayki. 

20Tsaymi leynïkunatawan llapan ninqäkunatapis cumplir kawakuyanki. 

Qamkunam kuyanqä runakuna kayanki. Noqanam qamkunapa Diosnikikuna 
kashaq. 

21Peru ïdulukunata melanaypaq adoraqkunatam sïqa rabyatsiyämanqanpita 

kikï juzgashaq. Noqa DIOS YAYAM nï> >>. 

Jerusalénpita Dios Yayapa chipakyaynin aywakunqan 

22-23Tsaypitanam querubinkuna pärir ruëdantin Jerusalénpita aywakur rupay 

yarqamunan kaqlächö kaykaq lömaman chäyarqan. Paykunapa jananchömi 
Israel runakunata kuyaq Dios Yayapa chipakyaynin kaykarqan. 

24Tsaypitanam Dios Yayapa Espïritun revelacionchö pallarkamar 

Babiloniachö täkuq Israel majïkunaman kutitsimarqan. Tsay revelación 
rikaykanqämi illakaskirqan. 

25DIOS YAYA llapan musyatsimanqankunatam tsaychö täkuq Israel 

majïkunata willarqä. 

 

Ezequiel 12 
Profëta Ezequiel prësunö kanqanta musyatsikunqan 

1Tsaypitanam DIOS YAYA nimarqan: 

2<<Runapa tsurin, mana cäsukuq runakuna täkuyanqanchömi täkunki. Tsay 

runakunaqa ñawiyuq karpis manam rikäyantsu. Rinriyuq karpis manam 
wiyayantsu. Mana cäsukuq karmi tsaynö kayan. 

3<<Tsaymi qepikita alistaskir llapan runakuna rikaykäyäshuptiki prësu 

aywaqnö aywaq tukunki. Pïmay rikäyäshuptiki täkunqaykipita jukläpa 
aywakunki. Tsaynö rikäyäshurniki talvezchi mana cäsukuq kayanqanta 
tantiyakuyanman. 

4<<Juklä nacionman prësu apayäshunaykipaq alistakuqnö llapan 

rikaykäyäshuptiki alistakunqayki qepikita junaqpa jipinki. Tardipana llapan 
rikaraykäyäshuptiki prësu aywaqnö wajikipita yarqunki. 

5Wajikipita yarqunaykipaq llapan rikaraykäyäshuptiki tikata uchkuskir qepikita 

aparikurkur tsaypa yarqunki. 

6Patsa tsakaptinna llapan rikaykäyäshuptiki qepikita aparikurkur aywakunki. 

Qepaman mana rikänaykipaq qaqllaykita tsapäkunki. Tsaynöpam Israel 
runakunata tantiyatsinki nacionninkunapita prësu yarquyänanpaq 
kanqanta>>. 

7Tsaymi Dios Yaya nimanqannölla llapanta rurarqä. Juklä nacionman prësu 

apayämaptin aywaqnömi alistakurqä. Junaqpam apanäpaq kaqkunata 
jipirqä. Tardipanam wajipita yarqunäpaq tikata uchkurqä. Patsa 
tsakaykaptinnam llapan runakuna rikaraykäyämaptin qepïta aparikurkur 
aywakurqä. 

8Waränin alliqnam DIOS YAYA nimarqan: 

9<<Runapa tsurin, mana cäsukuq Israel runakunam tapuyäshunki imanir 

tsaynö ruraykanqaykita. 

10Tsaynö tapuyäshuptiki ninki: <Dios Yayam nin: Kay rikäyanqaykim kaykan 

Jerusalénchö reyta y tsaychö täkuqkunata ima päsananpaq kanqanta 
tantiyayänaykipaq>. 

11<<Tsaypitana ninki: <Jerusalénchö reyta y tsaychö täkuq runakunatapis 

juklä nacionmanmi contrankuna prësu apayanqa. Tsaymi wajïpita 
yarqunqäta rikäyanqaykinölla paykunapis yarquyanqa. 

12Dios Yayam nin: Reypis qepin aparishqam murälla uchkushqapa 

qeshpirnin paqaspa aywakunqa. Markanta mana rikänanpaqmi qaqllanta 
tsaparkur aywanqa. 

13Tsaynö aywaykaqtam atarräyäwan achkuskir caldeo runakunapa nacionnin 

Babiloniaman prësu apatsishaq. Peru tsay nacionta manam rikanqatsu. Tsay 
nacionllachömi wañukunqa. 

14<< <Reypa llapan cuidaqninkunata y soldädunkunatam wakpa kaypa 

witsikätsishaq. Tsaynö witsikashqa kaykäyaqtam qatiykur qatiykur 
espädawan wañutsishaq. 

15Wakinkunanam juklä nacionkunachö y juklä markakunachö prësu kayanqa. 

Tsayraqmi DIOS YAYA kanqäta musyayanqa. 

16<< <Juk ishkay runakuna guërrapita qeshpir aywakuyänanpaqmi 

permïtishaq. Wakinkunanam qeshyaywan ni mallaqaywan wañuyanqatsu. 
Contrankuna juk nacionkunaman prësu apayaptinmi tsay nacionkunachö 
willakuyanqa jutsa rurayanqanpita castiganqäta. Tsayraqmi DIOS 

YAYA kanqäta musyayanqa> >>. 

17Yapaymi DIOS YAYA nimarqan: 

18<<Runapa tsurin, mikunqayki höra y yakuta upyanqayki höra 

mantsakaywan llakikur tsuktsukyay. 

19Babiloniachö täkuq Israel majikikunata ninki: <DIOS YAYAM nin: 

Jerusalénchö y Israelchö täkuq runakuna runa majinkunata 
ñakatsiyanqanpita castigaptïmi nacionninkuna tsunya quëdanqa. Tsayta 
musyarmi mikuytapis alläpa mantsakashqa mikuyanqa y yakutapis llakishqa 
upyayanqa. 

20Markankuna raqällana kaptinmi entëru nacionkunapis tsunya kanqa. 

Tsaraqmi DIOS YAYA kanqäta musyayanki> >>. 

21 DIOS YAYAM yapay nimarqan: 

22<<Runapa tsurin, Israel runakuna ¿imanirtan niyan: <Killatsarkurpis y 

watatsarkurpis profëta willakunqan manam cumplintsu>? 

23Tsay runakunata kanan niy: <DIOS YAYAM nin: Noqam permïtishaq 

Israelchö tsay parlata manana parlayänanpaq. Profëtakunawan willakatsinqä 
llapanpis cumplinanpaqnam kaykan. 

24<< <Kananpitaqa llulla profëtakuna mananam Israel runakunata 

llullatsiyanqanatsu ni manakaqkunamanpis confiakatsiyanqanatsu. 

25Willakuqnïkuna imata willakuyänanpaqpis kikïmi parlapäshaq. Llapanpis 

willakatsinqänöllam cumplinqa. Manaraq wañuyaptikim ninqänölla llapan 
willakatsinqä cumplinqa. Mana cäsukuq runakuna, shumaq 
tantiyakuyay>. DIOS YAYAM tsaynö nin>>. 

26 DIOS YAYAM yapay nimarqan: 

27<<Runapa tsurin, Israel runakunam nikäyan: <Imayka päsananpaq kaqta 

willakunqan imayraq kanqa>. 

28Kanan paykunata willay: <DIOS YAYAM nin: Pöcu tiempullatanam ninqäkuna 

cumplinqa. Llapan ninqäkunam ninqänölla kanqa>. DIOS YAYAM tsaynö 
nin>>. 

 

Ezequiel 13 
Llulla profëtakunata castigananpaq ninqan 

1 DIOS YAYAM nimarqan: 

2<<Runapa tsurin, Israel runakunachö llulla profëtakuna kikinkunapa 

yarpayllankunapita willakuykaqkunata niy: <¡DIOS YAYA ninqanta wiyayay! 

3DIOS YAYAM nin: ¡Allaw, yarpayninnaq upa profëtakuna! Qamkunaqa 

yarpayllaykikunapitam manakaqkunata willakuykäyanki. 

4<< <Israel runakuna, raqällana markakunachö päraq atuqkunanömi llulla 

profëtaykikuna kaykäyan. 

5Markapa murällan juchushqa kaykaqta rikarpis mana allitsaqnömi 

paykunaqa yätsiyäshunkitsu castïgupita qeshpiyänaykipaq kaqta. Alli profëta 
karqa castigayänaq junaq chämuptin salvakuyänaykipaqmi 
tantiyatsiyäshunkiman karqan. 

6Paykuna willakuyanqanqa manam rasunpatsu. Paykunaqa manapis 

kachaykaptïmi willakuyänanpaq kachanqäta niyan. Niyanqannö llapanpis 
päsananpaq kanqantam yarpäyan. 

7<<Revelacionchömi rikashkä>> nirmi llullakuykäyan. Ima päsananpaq 

kanqanta nirpis manam rasuntatsu parlaykäyan. Imatapis mana 
revelaykaptïmi noqa parlapanqätanöraq nikäyan. 

8<< <Tsaymi llulla profëtakunata noqa DIOS YAYA nï: Qamkunaqa manam 

rasun kaqtatsu willakuyanki. Revelacionchö rikäyanqaykitapis manam 
noqatsu rikätsiyashkaq. Tsaynö mana allikunata willakuyanqaykipitam 
contraykikuna kä. Noqa DIOS YAYAM nï. 

9<< < <<Revelaciontam rikashkä>> nir llulla profëtakunatam castigashaq. 

Kuyanqä Israel runakuna qorikäyanqanmanpis manam yaykuyanqatsu. 
Israel markapa acta librunkunamanpis manam shutinkunata apuntayanqatsu. 
Israel nacionmanpis manam kutiyämunqatsu. Tsayraqmi DIOS YAYA kanqäta 
musyayanqa. 

10<< <Tsaynömi päsanqa Israel runakunata imapis mana päsananpaq 

kanqanta creyitsiyanqanpita. Tsay llulla profëtakuna willakuyanqanmi 
shikwanaykaq perqakunata janallanpa yësushqanölla kaykan. 

11Juchunaykaq perqakunata tarajeayaptinpis juchunqannömi llulla 

profëtakuna willakuyanqanpis manakaqllapaq. Alläpa mangäda 

shukukuynintin runtu tamya shamur juchunaykaq perqakunata 
juchutsinqannömi Jerusalénmanpis castïgu char jankat ushakätsinqa. 

12Castïgu chaptinmi tsay llulla profëtakunata niyanqa: <<Castïgu mana 

chämunanpaq willakuykäyaptiki ¿imanirtan Jerusalén ushakashqa?>> > >> 

13Tsaymi llulla profëtakunata DIOS YAYA nin: <<Rabyarmi apäkuy wayrata 

wayrätsimuqnö, mangäda tamyata y runtu tamyata tamyatsimuqnö 
castigayäshayki. 

14Juchunaykaq perqakuna tarajeashqa karpis cimientunkuna rikakanqanyaq 

ushakanqannömi qamkunapis castigayaptiq ushakäyanki. Tsayraqmi DIOS 

YAYA kanqäta musyayanki. 

15<<Jerusalénta y llulla profëtakunata ushakätsiptïraqmi rabyaynï päsanqa. 

Tsaypitam willayäshayki llulla profëtakuna y Jerusalén markapis manana 
kanqanta. 

16Jerusalénchö mana alli kaykaptinpis alli kaway kananpaq kanqanta 

willakuqkunam llapan ushakäyanqa>>. DIOS YAYAM tsaynö nin. 

Llullakuq profetïsakunata castigananpaq Dios Yaya ninqan 

17<<Runapa tsurin, llullakuq profetïsakunam yarpayllankunapita shutïchö 

willakuykäyan. Paykunata niy: 

18<DIOS YAYAM nin: ¡Allaw runata engañar puriqkuna! Qamkunam kuyanqä 

runakuna alli suertiyuq kayänanpaq llullatsir makinkunaman watäyänan 
pulcërakunata awaykäyanki y umankunaman shukutakuyänanpaq jakuta 
awaykäyanki. ¿Imanirtan kuyanqä runakunata tsaynö engañaykäyanki? 

19<< <Tsaynö manakaqkunata shutïchö rurarmi manakaqman 

churaykäyämanki. Juk aptay cebädallapaq y juk amuy tantallapaqmi kuyanqä 
runakunata llullaykätsiyanki. Tsaynö llullatsiyaptikim jutsannaq runakuna 
wañuyan y jutsasapa runakunanam kawayan. 

20<< <Tsaymi DIOS YAYA nin: <<Awanqä pulcërata makikiman watäkurmi 

suertiyuq kayanki>> nir kuyanqä runakunata engañayanqaykipitam 
contraykikuna kä. Pishqukunata jaulachö wichqarätsiqnömi kuyanqä 
runakunata engañar podernikikunachö kaykätsiyanki. Peru pishqukunata 
jaulapita jipiqnömi podernikikunapita jipishaq. 

21Tsaypitam tantiyatsishaq shukutakuyanqan jakukunaman manana 

creyiyänanpaq. Mananam yapayqa tsaykunaman creyiyanqanatsu. 
Tsayraqmi DIOS YAYA kanqäta musyayanki. 

22<< <Qamkunaqa alli ruraq runakunata llullatsirmi llakikuyman churayanki. 

Llakishqa kayänanta mana munaykaptïmi llakikaykätsiyanki. Mana alli 
runakunatanam mana allikunata rurayänanpaq animaykätsiyanki. Tsaymi 
jutsa rurayta dëjayantsu castïgupita salvakäyänanpaq. 

23Qamkunata castigayaptiq manam llullakuyankinatsu ni suertitapis 

qatiyankinatsu. Kuyanqä runakunatam podernikikunapita jipishaq. 
Tsayraqmi DIOS YAYA kanqäta musyayanki> >>. 

 

Ezequiel 14 
Ïdulu adoraqkunata castigananpaq ninqan 

1Wakin kaq Israel mayor runakunam wajïman shamuykur lädüman 

jamaykuyarqan. 

2Tsaymi DIOS YAYA nimarqan: 

3<<Runapa tsurin, kay runakunam ïdulukuna adorayman umankuna 

churashqa kayan. Tsaymi imata tapukayämaptinpis willashaqtsu. 

4<<Paykunata niy: <DIOS YAYAM nin: Mayqaykipis ïdulu adorayman 

umaykikuna churashqa kaykarqa profëtaman tapukuq ama aywayaytsu. 
Aywayaptikiqa ïduluman confiakuyanqaykipitam castigayäshayki. 

5Tsaynö castigayaptiq talvezqa arrepentikuyankiman. Ïdulukunata adorarmi 

cäsuyämankitsu>. 

6<<Israel runakunata niy: <DIOS YAYAM nin: Ïdulukuna adoraypita y 

melanaypaq mana alli ruraykunapita arrepentikurnin niyanqaqkunata 
cäsukuyay. 

7Mayqan runapis mana cäsuyämarnï ïdulukuna adorayman umankuna 

churashqa kaykar profëtaman tapukuq aywaptinqa kikïmi castigashaq, Israel 
runa o Israelchö täkuq juklä runa kaptinpis. 

8Tsay runakunata castigarmi llapan runakuna rikäyänanpaq ushakätsishaq. 

Tsaynöpam kuyanqä runakunachö mana alli ruraq runakuna kayanqanatsu. 
Tsayta rikarmi DIOS YAYA kanqäta musyayanki. 

9<< <Tsay runa tapukuptin mayqan profëtapis willakuptinqa tsay profëtatapis 

kuyanqä Israel runakunachö kaykaqtam ushakätsishaq. Imata willakuptinpis 
mana allita willakunanpaqmi noqa DIOS YAYA pantatsishaq. 

10Tapukuq runata y llulla profëtatam castigashaq. 

11Tsaynö castigaptïmi Israel runakuna qonqayämanqanatsu ni jutsata 

rurayanqanatsu. Paykunam kuyanqä runakuna kayanqa. Noqanam 
paykunapa Diosninkuna kashaq>. DIOS YAYAM tsaynö nin>>. 

Jerusalén runakunata castigananpaq ninqan 

12 DIOS YAYAM nimarqan: 

13<<Runapa tsurin, may nación runakunapis mana cäsuyämar jutsata 

rurayaptinmi wätankunata y kikinkunatapis muchuywan ushakätsishaq. 

14Noé, Daniel y Job tsay nacionchö täkuyaptinpis runakuna manam 

castïgupita qeshpiyanqatsu. Tsaypa rantinmi Noé, Daniel y Joblla alli 
kawakuq kayanqan rayku castïgupita salvakäyanqa>>. DIOS YAYAM tsaynö 
nin. 

15<<Tsay nacionchö täkuq runakunata ushananpaq y pipis tsaypa mana 

puriyänanpaqmi mikukuq chucaru wätakunata kachamushaq. 

16Tsaynö castiganäpaq kaykaptï tsay kimsan runakuna tsay nacionchö 

täkurpis manam warmi ni ollqu tsurinkunata salvayta puëdiyanqatsu. Tsaypa 
rantinmi kikillankuna salvakuyanqa. Tsaynö kaptinmi tsay nación jankat 
ushakanqa. Noqa DIOS YAYAM tsaynö kananpaq jurä. 

17<<Tsaynölla entëru nacionta atacayänanpaq soldädukunata kachamuptï 

runakunata y wätakunata wañutsiyaptin 

18tsay kimsan runakuna tsay nacionchö täkurpis manam warmi ni ollqu 

tsurinkunata salvayta puëdiyanqatsu. Tsaypa rantinmi kikinkunalla 
salvakuyanqa. Noqa DIOS YAYAM tsaynö kananpaq jurä. 

19<<Alläpa rabyarnin tsay nacionman pesti qeshyayta kachamuptï 

runakunapis wätakunapis ushakäyaptinmi 

20Noé, Daniel y Job tsay nacionchö täkurpis warmi ni ollqu tsurinkunata 

salvayta puëdiyanqatsu. Tsaypa rantinmi alli ruraq kayanqanpita paykunalla 
pestipita salvakäyanqa. Noqa DIOS YAYAM tsaynö kananpaq jurä. 

21<<Noqa DIOS YAYAM nï: Jerusalénchö alläpa ñakayänanpaqmi chusku 

castïgukunata kachamushaq. Tsay castïgukunam kanqa guërra, mallaqay, 
mikukuq chucaru wätakuna y pesti qeshyay. Tsay castïgukunawanmi 
runakuna y wätakunapis jankat ushakäyanqa. 

22<<Tsaymi juk ishkayllana kawaykar quëdayanqa. Paykunatam wamrantinta 

warmita ollqutapis Babiloniaman prësu apayämunqa. Täkuyanqaykiman 
chäyämuptinmi ïdulukuna adoraykaqta y jutsata ruraykaqta rikäyanki. Tsayta 
rikarmi tantiyayanki imanir tukuyläya castïguwan Jerusalénta ushakätsinqäta. 

23Tsaynöpam tantiyayanki paykuna jutsa rurayanqanpita Jerusalénta 

ushakätsinqäta>>. DIOS YAYAM tsaynö nin. 

 

Ezequiel 15 
Jerusalénta mana alli üvaman iwalatsinqan 

1 DIOS YAYAM nimarqan: 

2<<Runapa tsurin, ¿üvapa tullun imallapaqqa allitsuraq? ¿Wakin 

qerukunapita mas allitsuraq üvapa tullun? 

3¿Üvapa tullunpita tablata rurayanmantsuraq? ¿Imata warkayänanllapaqpis 

warkakunata rurayanmantsuraq? 

4<<Üvapa tullunqa yantallapaqmi alli. Ishkanlä puntanpa ruparmi shonqunpis 

rupar ushakan. Tsaynö rupaskirqa manam ni imapaqpis välintsu. 

5Manaraq waykayaptin imata rurayänanpaqpis mana väliykarqa peorraqchi 

rupaskirqa ni imapaqpis välintsu. 

6<<Tsaymi DIOS YAYA nin: <Muntichö üvapa tullunta waykaqnömi 

Jerusalénchö täkuq runakunatapis ushakätsishaq. 

7Noqam paykunapa contrankuna kashaq. Tsaymi ninapita qeshpiyaptinpis 

ninawan ushakätsishaq. Tsaynö contrankuna kaptïraqmi DIOS YAYA kanqäta 
musyayanqa. 

8<< <Imaypis cäsuyämänanpaq prometiykäyämarpis mana 

cäsuyämanqanpitam nacionninkunata tsunyaman tikraskatsishaq>. DIOS 

YAYAM tsaynö nin>>. 

 

Ezequiel 16 
Prostitüta warmiman Jerusalénta iwalatsinqan 

1 DIOS YAYAM nimarqan: 

2<<Runapa tsurin, Jerusalén runakuna mana allikunata rurayanqanta 

tantiyakuyänanpaq piñapay. 

3Jerusalén markata ninki: <DIOS YAYAM nin: Jerusalén, 

¡qamqa Canaánchö yuriq warmim kanki! ¡Taytaykim amorreo casta runa! ¡Y 
mamaykinam heteo casta warmi! 

4Yurinqayki junaq manam ni pipis pupu watuykita roqurqantsu. Manam ni 

pipis armatsishurqaykitsu ni kachi yakuwanpis shupayäshurqaykitsu. 
Inchanawanpis manam pituyäshurqaykitsu. 

5Manam pipis llakipäyäshurqaykitsu ni cuidayäshurqaykitsu. Tsaypa rantinmi 

melanäyäshurniki jitaskiyäshurqayki. 

6<< <Tsaymi läduykipa päsar yawarllana jaytallyaykaqta rikarqaq. Tsaynöta 

rikarmi llakiparniki <<¡ama wañuytsu!>> nirqaq. 

7<< <Qoriskirnikim muntichö jacha jatunyanqantanö wiñätsirqaq. Wiñarmi 

kuyakuypaq jipashyarqayki. Chuchuykikuna wiñaptinmi partikichöpis 
shaprakuna yurirqan. Peru tsaynö kaykarpis llatapannaq qarashtullam 
karqayki. 

8<< <Tsaypita yapay läduykipa päsarmi rikarqaq poqushqa jipashna kar 

churakänaykipaq allina kaykaqta. Tsaymi qarashtulla kaptiki majäpaq 
qorikurniki punchüwan tsaparkurqaq. Tsaypitam 
churakänapaq pactuta rurarqantsik. Tsaymi noqapana kashkanki>. DIOS 

YAYAM tsaynö nin. 

9<< <Tsaypitanam yawarllana kaykaqta armaskatsirniki perfümita 

wiñapurqaq. 

10Tsaypitanam kuyakuypaq bordashqa llatapata y alli kaq zapatuta 

shukutsirqaq. Lïnupita kuyakuypaq awashqa tseqlla watuwan 
wachakarkatsirnikim sëda tëlata umaykiman shukutsirqaq. 

11<< <Shumaq kuyakuypaq kanaykipaqmi adornukunata churatsirqaq. 

Makikimanpis pulcërakunatam shukutsirqaq. Tsaynöllam kuyakuypaq 
kanaykipaq wallqatapis wallqatsirqaq. 

12Senqaykimanpis kuyakuypaq adornutam churatsirqaq. Rinrikimanpis 

kuyakuypaq arëtitam arëtitsirqaq. Umaykimanpis kuyakuypaq corönatam 
shukutsirqaq. 

13Tsaymi qellaywan y qoriwan adornashqa karqayki. Bordashqa llatapaykipis 

lïnupita y sëdapitam karqan. Alli kaq tantata, abëjapa mishkinta y olïvupa 
aceitintam mikurqayki. Alläpa kuyakuypaq karmi imaykayuq tikrar reina 
kaymanpis chashkanki. 

14Tsay shukutsinqaqkunawan kuyakuypaq kanqaykitam maytsay 

nacionkunachöpis parlayaq> >>. DIOS YAYAM tsaynö nin. 

15<< <Peru tsaynö kuyakuypaq kaynikiman confiakurmi pïmaywanpis lluta 

kakushkanki. Munaqniki kaqwanqa llutam purikushkanki. 

16Ïdulukunata adorayanqan wajikunatam llatapaykiwan adornashkanki. 

Tsaychö ïdulukunata adorarmi juk ollquwan kakuqnö kashkanki. ¡Imanirtan 
tsaynö tikrashkanki! ¡Tsaynöqa ama imapis kankimantsu karqan! 

17<< <Qaranqaq qellaypita, qoripita y kuyakuypaq alhäjakunapitam runa rikuq 

ïdulukunata ruraskir adorashkanki. 

18Kuyakuypaq bordashqa llatapata shukutsinqaqtam tsay ruranqayki 

ïdulukunata shukutsishkanki. Noqapaq kaq aceitita y inciensiutapis tsay 
ïdulukunatam qarashkanki. 

19Mikunaykipaq alistapanqaq alli kaq tantata, aceitita y abëjapa mishkintam 

tsay ruranqayki ïduluman mushkuynin chänanpaq rupatsishkanki. DIOS 

YAYAM tsaynö nin. 

20<< <Tsaynöllam noqapaq churamunqayki wamraykikunata warmita 

ollqutapis adoranqayki ïdulukunapaq rupatsishkanki. Ïdulukunata adorarnin 
mana contentakur 

21¿imanirtan wamraykikunatapis pishtaskir ïdulukunapaq waykashkanki? 

22Jipashyaskir ïdulu adorayman umayki churashqa karmi yarpankinatsu 

wamra kaptiki cuidanqaqta ni yurinqayki witsay qarashtu yawarllana 
qochpanqaykitapis. 

23<< <DIOS YAYAM nin: ¡Allaw! ¡Tsaynö kanqaykipita kanan imaraq 

päsashunki! 

24Pläzakunachöpis ïdulukunata adoranaykipaqmi carpata shäritsishkanki. 

25Pïmaywan kakunaykipaqmi cälli esquïnakunachöpis tsaynö rurashkanki. 

Tsaykunachömi pïmaytapis anchapushkanki. 

26<< <Ashnupanöraq kaptinmi vecïnuyki Egipto runakunawanpis 

kakushkanki. Paykunawan kakurmi alläpa rabyatsimashkanki. 

27Tsaynö kanqaykipitam castigar nacionnikichö runakunata 

wallkayätsiyänanpaq chikishuqniki filisteo runakunapa makinman dëjashkaq. 
Alläpa mana allita ruranqaykita rikarmi paykunapis penqakuyarqan. 

28<< <Umayki achachashqa purikurmi mana teqllar Asiria runakunawanpis 

kakushkanki. Paykunawan mayjina karpis manam teqllashkankitsu. 

29Tsaynöllam Babiloniapita negocianti runakunawanpis kakushkanki. 

Paykunawan kakurpis mana teqllaypam umayki achachashqalla kashkanki. 

30Tsaynö kakuptikim qaqllaykichöpis yawarniki kantsu. Prostitütanö kanqayki 

¿manaku penqakuypaq kaykan?> DIOS YAYAM tsaynö nin. 

31<< <Cälli esquïnakunachö y pläzakunachö runakunawan kakur prostitütanö 

cobranqaykipa rantinmi ni pitapis cobrankitsu. 

32Ollqunta mana respitaq warminömi kaykanki. 

33Prostitütaqa piwan kaskirpis cobranmi. Peru qammi sïqa pägakunki. 

Tsaynö pägakunki maytsaypitapis shamuq runakunawan kakunaykipaqmi. 

34Pägayäshunqaykipa rantinmi qamqa pägakunki. Tsaynö karmi 

prostitütapitapis mas peor kaykanki. 

35<< <Pïmaywanpis kakuq Jerusalén, DIOS YAYA ninqanta wiyay. 

36DIOS YAYAM nin: Mana penqakurmi qarapatäkuskir waynaykikunawan 

kakushkanki. Tsaynöllam ïduluykikunata adorar 
wawaykikunatapis altarchö wañutsishkanki. 

37Tsaymi kuyanqayki kaqkunata y chikinqayki kaqkunatapis llapan 

waynaykikunata puntaykiman qorimushaq. Llapanpa puntanchö 
qarapataptiqmi penqaynikita llapan rikäyaptin alläpa penqakunki. 

38<< <Jukwan jukwan kakur taqrämanqaykipita y wañutsikuq kanqaykipitam 

alläpa rabyar castigashayki. 

39Waynaykikunapa makinman dëjaskiptiqmi shäritsinqayki carpaykikunata y 

cämaykikunatapis ushayanqa. Llatapaykita y adornuykitapis 
qechuskiyäshurnikim qarashtuta dëjayäshunki. 



1568 

 

 
©  Wycliffe Bible Translators, Inc. 

  
 

 

40<< <Maytsikaq tiwillyarraq shamurmi saqmayäshunki y espädankunawan 

tuksir wañutsiyäshunki. 

41Wajikikunatapis waykarmi ushayanqa. Llapan warmikunapa rikänanchömi 

ushakätsiyäshunki. Tsaynöpam prostitüta kanqaykipita ushakätsiptiq 
waynaykikunatapis pägankinatsu. 

42Tsayraqmi rabyaynï päsanqa. Mana allikunata manana ruraptikiqa 

mananam rabyashaqnatsu. 

43<< <Wamra kaptiki cuidanqaqta qonqaskirmi mana allikunata rurar 

rabyatsimashkanki. Tsaypa jananmanmi umayki achachashqa lluta 
purikushkanki. Tsaynö penqakuypaq kanqaykipitam mana llakipaypa 
castigashayki>. DIOS YAYAM tsaynö nin. 

44<< <Castigaptiqmi llapan runakuna asipäyäshurniki niyanqa: <<¡Wawanpis 

mamallanmi!>> 

45<< <Qampa mamaykim heteo casta warmi kashqa y taytaykinam amorreo 

casta kashqa. Mamaykipis ñañaykikunapis ollqunta y wawankunata chikiqmi 
kayashqa. 

46Samaria markam mayor ñañayki. Payqa norti kaqlächömi wawankunawan 

täkurqan. Qepa kaq ñañaykinam Sodoma marka. Payqa sur kaqlächömi 
wawankunawan täkurqan. 

47Paykunata rikarmi jutsa rurayta qallaykushkanki. Tsaymi paykunapita mas 

peor mana alli ruraykunaman churakashkanki. 

48<< <Noqa DIOS YAYAM jurar nï: Qam ruranqaykinö y 

wawaykikuna rurayanqannöqa manam ñañayki Sodomapis wawankunawan 
rurashqatsu. 

49Ñañayki Sodomapis wawankunawan mikuyninkuna maytsika kaptinmi 

tranquïlulla kawakur orgullösa tikrayashqa. Tsaynö kaykarpis waktsakunata 
y faltapukuqkunata manam ni imaypis yanapayashqatsu. 

50Alläpa allish tukurmi melanaypaq mana allikunata rurayashqa. Tsaynö 

kayanqanpitam ushakätsishkä. 

51<< <Ñañayki Samariapitapis mas peormi qamqa jutsata rurashkanki. 

Qampa jutsaykipitaqa ñañaykipa jutsan manam alläpatsu. 

52Mas melanaypaq mana allikunata rurashqa karmi ñañaykikunapitapis mas 

jutsayuq kaykanki. ¡Tsaynö jutsasapa kaykarqa penqakuy! 

53<< <Sodomata y Samariatam wawankunatawan yapay yanapashaq. 

Tsaynöllam qamtapis yapay yanapashayki. 

54Yanapaptiqmi mana alli ruraq kanqaykipita alläpa penqakunki. Tsaymi 

ñañaykikunapis kushikuyanqa qamnö mana allikunata mana rurayanqanpita. 

55Yanapanqä witsaymi ñañayki Sodoma wawankunawan y ñañayki 

Samariapis wawankunawan unay kawayanqannö yapay tranquïluna 
kawakuyanqa. Tsaynöllam qampis wawaykikunawan tranquïluna 
kawakuyanki. 

56<< <Orgullösa kanqayki witsaymi ñañayki Sodomata manakaqman 

churarqayki. 

57Tsay witsayqa mana allikunata ruranqayki manaraqmi musyakarqanraqtsu. 

Peru kananmi sïqa Edom nación, Filistea nación y maytsay vecïnuyki 
nacionkunapis musyaskir ashayäshurniki manakaqman churayäshunki. 

58Umayki achachashqa purir alläpa melanaypaq mana allikunata 

ruranqaykipita castigaptiqmi alläpa sufrinki. DIOS YAYAM tsaynö nin. 

59<< <DIOS YAYAM nin: Qammi pactu ruranqantsikta manakaqman churar 

cumplishkankitsu. Tsaymi kanan makïta musyanki. 

60Tsaynö castigarnikipis jipash kanqayki witsay pactu ruranqantsikta manam 

qonqashaqtsu. Tsaymi imayyaqpis allina kawakunapaq yapay pactuta 
rurashun. 

61Tsaynöllam mayor ñañaykita y qepa kaq ñañaykita wawaykikunanö 

kayänanpaq makikiman churamushaq. Tsaynömi rurashaq paykuna 
wawaykikunanö kayänanpaq mana parlashqa kaykashqapis. Tsaynö 
ruraptïmi jutsayki imanö kanqanta yarparkur alläpa penqakunki. 

62<< <Qamwanmi yapay pactuta rurashun. Tsayraqmi DIOS YAYA kanqäta 

musyanki. 

63Tukuyläya jutsaykita perdonaptiqmi imayka mana alli ruranqaykikunata 

yarpaskir alläpa penqakurnin upälla wiyaräkunki>. DIOS YAYAM tsaynö nin>>. 

 

Ezequiel 17 
Üvaman y pitsakman iwalatsinqan 

1 DIOS YAYAM nimarqan: 

2<<Runapa tsurin, iwalatsikuypa willakur Israel runakunata 

3ninki: <DIOS YAYAM nin: Jatusaq riprashqa y shumaq tukuyläya plümashqa 

jatunkaray pitsakshi Líbanuman chänaq. Cedru jachapa ñawinta 

4pakiskirshi rantikuq runakunapa nacionninman apanaq. Tsaypitash 

rantikuqkunapa markanman plantanaq. 

5<< <Tsaynöllash tsay pitsakqa Judáchö shumaq alistashqa chakramanpis 

juk muruta murunaq. Atska yaku chanqanmanshi imayka saucinö 
wiñänanpaq plantanaq. 

6Tsay murunqan jeqamurshi üvaman tikrarnin altuyaq mana wiñarpis 

rämasapa kanaq. Rämankuna wiñarshi pitsak kaqläpa makyaränaq. Ruriyaq 
jawäkurshi atska ñawiyuq kar alläpa rämasapa kanaq. 

7<< <Tsaypitanash juk jatunkaray pitsakpis chänaq. Tsay pitsakpis jatun 

riprayuq y plümasapash kanaq. Tsayshi tsay üvakunapa jawankuna y 
rämankunapis pitsak kaqläpana makyaränaq. Tsaynö kanaq tsay pitsak 
kaykanqan kaqlächö yaku kaykaqta munarshi. 

8Tsaynö karpis tsay üvaqa alli allpachö y atska yaku aywaq kuchunchöshi 

plantaränaq. Tsaychöshi kanaq llulluypa llullurraq wiñarnin rämasapayar alli 
wayunanpaq>. 

9<<Tsaynölla ninki: <DIOS YAYAM nin: Tsay üva planta ¿allitsuraq wayunqa? 

Punta kaq pitsak tsay üva plantapa jawanta rachiskiptinmi wayuyninpis 
shikwar ushakanqa. Tsaynöllam raprankunapis qarwatar tsakinqa. Tsaynö 
rurananpaq manam atskaq runataraqtsu ni kallpataraqtsu wananqa. 

10Plantaranqanpita jukläman plantaptin ¿kawanqatsuraq? ¿Manatsuraq 

tsakinqa? Rupay yarqamunan kaqläpita wayra shamurmi shumaq 
tseqlliykämuqta tsakitsinqa> >>. 

Üvaman y pitsakman iwalatsir tantiyatsinqan 

11 DIOS YAYAM nimarqan: 

12<<Mana cäsumaq Israel runakunata tapunki iwalatsikuypa willakunqaykita 

tantiyayanqanta o mana tantiyayanqantapis. Tsaypita ninki: <Babilonia 
nacionpa mandakuqnin reymi Jerusalénman aywar Judá nacionpa 
mandakuqnin reyta y yanapaqninkunata Babiloniaman prësu apamurqan. 

13Tsaypitanam Judá nacionpa mandakuqnin reypa castanpita juk runata 

akrarqan mandakuq autoridä kananpaq. Pay ninqannölla Israel nacionchö 
mandakunanpaqmi pactuta rurar juratsirqan. Kutiskirnam Israelchö alli 
respitädu y alli yachayyuq runakunata Babiloniaman apamurqan. 

14Tsaynöpam Babilonia nacionpa mandakuqnin reyqa Judá nación 

runakunata mandädunchö katsirqan. Judáchö mandakuq autoridä pactuta 
rurar juranqanta cumpliptinmi Judá runakuna alli kawakuyarqan. 

15<< <Peru Judáchö mandakuq runam Babilonia reypa contran 

shärirqan. Tsaymi Egiptuman kachakurqan bestiakunata y atska 
soldädukunata contratayämunanpaq. Babilonia nacionpa mandakuqnin reyta 
servinanpaq juraykar contran shärir ¿manatsuraq castigashqa kanqa? 

16Tsay mandakuq runam Babiloniachö wañunqa. Judá nacionchö 

mandakunanpaq Babilonia nacionpa mandakuqnin rey churaptin juraykar 
mana cumplinqanpitam wañunqa. Noqa DIOS YAYAM tsaynö wañunanpaq 
jurä. 

17<< <Babilonia soldädukuna Jerusalén murälla waqtankunapa allpata 

montunar yaykuyaptin y törrikunata rurar runakunata wañutsiyaptin 
washäyänanpaq manam soldädunkunata Faraón mandanqatsu. 

18Babilonia nacionpa mandakuqnin reyta servinanpaq juraykar makintapis 

makyaykar mana cumplinqanpitam Judá nacionpa mandakuqnin wañunqa>. 

19<<Tsaymi DIOS YAYA nin: <Judá nacionpa mandakuqninmi pactuta rurar 

imaypis cumplinanpaq shutïchö jurar änirqan. Shutïchö äniskir mana 
cumplinqanpitam payta castigashaq. 

20Atarräyawan achkuqnömi Babiloniaman prësu apayämunanpaq 

achkutsishaq. Änimanqanta mana cumplinqanpitam tsaychö castigashaq. 

21Valienti soldädunkunapis guërrachömi wañuyanqa. Kawaykar 

quëdaqkunapis maytsaypam qeshpir aywakuyanqa. Tsayraqmi musyayanki 
ninqäkunata cumpliq DIOS YAYA kanqäta>. 

22<<DIOS YAYAM nin: <Noqam cedru jachapa ñawinta pakiskir altu jirka 

puntaman plantashaq. 

23Israelchö llapan jirkakunapitapis mas altun kaq jirkamanmi plantashaq. 

Tsaychömi shumaq rämasapayar jatunkaray cedru tikrarnin alli wayunqa. 
Tukuyläya pishqukunam qeshunkuna rurar tsay jachapa rämankunachö 
pärayanqa. 

24Maytsaychö llapan jachakunam musyayanqa noqa DIOS YAYA jatun kaq 

jachata walluskir taksha kaq jachata jatunyätsinqäta. Tsaynöllam 
musyayanqa lloqlluykaq jachata tsakiskatsir tsakishqa kaykaq jachata 
tseqllitsimunqäta. Noqa DIOS YAYAM nï. Ninqänöllam llapantapis 
cumplishaq> >>. 

 

Ezequiel 18 
Jutsa ruraqkunata juzgananpaq ninqan 

1 DIOS YAYAM nimarqan: 

2<<¿Imanirtan Israelchö imaypis kayta parlar niyan: <Taytankuna puchquq 

üvata mikuyaptinmi tsurinkunapa kirunkuna shimpan>? 

3<<Noqa DIOS YAYAM jurar nï: Israelchö manam ni imaypis tsay parlata 

parlayanqanatsu. 

4Llapan runakuna y tsurinkunapis noqallapam kayan. Jutsa ruraq kaqmi 

wañuyanqa. 

5<<Allillata ruraq runaqa imaypis allillatam ruran. 

6Manam lömakunachö ïdulukunata adoraqkuna mikuyta rurayanqanmanpis 

witintsu. Israel runakuna confiakuyanqan ïdulukunamanpis manam 

confiakuntsu. Manam jukpa warminwan kakuntsu. Manam costumbrinwan 
kaykaptinqa warmintapis yatapantsu. 

7Manam ni pitapis ñakatsintsu. Jaqankuna prendata jaqiyaptinpis 

kutiykatsinmi. Manam ni pitapis suwapuntsu. Waktsakunatam imallawanpis 
yanapan. Llatapannaqkunatam shukurkatsin. 

8Qellayta prestaykurpis manam wachayninta cobrantsu. Pitapis manam 

chikintsu. Juzgarpis manam ni pita jananpantsu. 

9Leynïkunata y mandamientükunata cäsurmi allillata rurar kawakun. Tsaynö 

rasunpa allita ruraq runaqa kushishqam kawakunqa>>. DIOS YAYAM tsaynö 
nin. 

10<<Peru allillata ruraq runapa tsurinpis talvezqam suwakuq o wañutsikuq 

tikran. 

11Taytan kawakunqannö kawanqanpa rantinmi lömakunachö ïdulukunata 

adorar mikuy rurayanqanta mikun, jukpa warminwan kakun, 

12waktsakunata y mana imannaqkunata ñakatsin, runakunata suwapun, 

jaqankuna prenda churayanqanta qechun, ïdulukunaman confiakun, 
melanaypaq kaqkunata ruran 

13y qellayta prestaykurpis wachayninta cobran. ¿Tsay runaqa 

kawanmantsuraq? ¡Manam! Melanaypaq mana allikunata ruranqanpitam 
wañunqa. Tsaynö wañunanpaq kikinmi jutsayuq kanqa. 

14<<Abësisqa mana alli runapa tsurin kaykarpis taytan mana allikunata 

ruranqanta mana rurarqa alli runam tikran. 

15Tsaymi lömakunachö ïdulukunata adorar mikuykunata rurayanqanmanpis 

witintsu. Israel runakuna confiakuyanqan ïdulukunamanpis confiakuntsu. 
Jukpa warminwanpis kakuntsu. 

16Pitapis manam sufritsintsu. Jaqankuna prendata jaqinqantapis manam 

qechuntsu. Pitapis manam suwapuntsu. Mana imannaqkunatam imallatapis 
qaraykun. Llatapannaqkunatam shukurkatsin. 

17Waktsakunatam yanapan. Qellayta prestaykurpis wachayninta manam 

cobrantsu. Leynïkunata y mandamientükunata cäsurmi allillata rurar 
kawakun. Tsaynö runaqa taytanpa jutsanpita manam wañunqatsu, sinöqa 
kawanqam. 

18<<Peru taytanmi sïqa pïmaytapis sufritsinqanpita, suwakunqanpita y 

imayka mana allikunata ruranqanpita wañunqa. Kikinpa jutsanpitam tsaynö 
wañunqa. 

19<<Qamkunam tapukur nikäyanki: <¿Imanirtan taytan jutsata ruranqanpita 

tsurin wañuntsu?> <<Noqam nï: Tsay tsurin alli kaqta ruraykarqa manam 
wañunqatsu. Leynïkunata cäsunqanpitam pay kawanqa. 

20Pipis jutsa ruraq kaqmi sïqa wañunqa. Manam taytanpa jutsanpita tsurin 

wañunmantsu. Manam tsurinpa jutsanpita taytan wañunmantsu. Alli ruraq 
kaqqa allitam chaskinqa. Peru mana allita ruraq kaqmi sïqa jutsa 
ruranqanpita castigashqa kanqa. 

Llapan runa kawananta Dios Yaya munanqan 
Ezequiel 33.10-20 

21<<Jutsa ruraykunata dëjaskir leynïkunata cäsuq kaqqa manam 

wañunqatsu. 

22Tukuyläya jutsankunata manam yarpäshaqnatsu. Alli kaqta ruranqanpitam 

kawakunqa. 

23Llapan runakunapis jutsa ruraykunata dëjaskir allillatana rurayänantam 

munä. Jutsankunapita wañuyänantaqa manam munätsu>>. DIOS 

YAYAM tsaynö nin. 

24<<Peru allillata ruraykar jutsaman ishkir melanaypaq mana allikunata 

rurarqa ama yarpätsuntsu kawananpaq kanqanta. Llapan alli ruranqankunata 
qonqaskiptïmi jutsanpita tsay runa wañunqa. 

25<<Qamkunam nikäyanki: <Jutsasapakunataqa jutsa rurayta dëjayaptinpis 

Dios Yaya ama perdonanmantsu. Perdonarqa llutantam ruraykan. Peru alli 
runatam sïqa jutsankunapita perdonanman. Mana perdonarqa llutantam 
ruraykan>. <<Israel runakuna, shumaq wiyayämay. ¿Mana allita ruranqätaku 
yarpäyanki? ¿Manatsuraq kikikikuna mana allita ruraykäyanki? 

26Jutsa rurayta dëjashqana kaykar yapay jutsata rurarqa kikinpa jutsanpitam 

wañunqa. 

27Peru llutan ruraykunata dëjaskir alli ruraykunata rurarmi sïqa salvakanqa. 

28Shumaq tantiyakurnin jutsankunata dëjarqa manam wañunqatsu. 

29<<Qamkunam nikäyanki: <Dios Yayam llutanta ruraykan>. Israel runakuna, 

¿imatatan llutanta ruraykä? ¡Peru kikikikunam mana allikunataqa 
ruraykäyanki! 

30Israel runakuna, jutsaykikunamanmi llapaykita juzgayäshayki>>. DIOS 

YAYAM tsaynö nin. << <Mana ushakäyänaykipaq jutsaykikunapita 
arrepentikuyay. 

31Jutsa ruraykunata dëjaskir mushuq shonquta y mushuq espïrituta 

imaykanöpapis ashiyay. Israel runakuna, ¿imanirtan wañuyta ashiyanki? 

32Jutsaykikunachö wañuyänaykita manam munätsu. Jutsaykikunapita 

arrepentikurqa kawayankim> >>. DIOS YAYAM tsaynö nin. 

 

Ezequiel 19 
Israel nacionpa mandakuqnin reykunapaq llakikunqan 

1<<Israel runakunapa mandakuqnin reykunapaq wañupukuy cantuta cantar 

2ninki: << <Mamaykim leöna karqan. Paymi leonkunapa chawpinchö 

täkurqan. Tsaychömi wawankunatapis chuchurqan. 

3Jukaq wawantam maltayanqanyaq shumaq qeshpitsirqan. Cäzayta 

yachakuskirmi tsay leonqa runa mikuyta mäñakurqan. 

4Tsayta musyaykurmi juklä nación runakuna pözuta uchkuskir tsayman 

jeqashqata achkuyarqan. Tsaypitam cadinarkurnin Egipto nacionpa 
apayarqan. 

5<< <Apayanqan wawan kutimunantam maman leöna shuyararqan. Manana 

kutimuptinmi jukaq wawantana alläpa yaqata qeshpitsirqan. 

6Wawan jatunyarkurnam wakin kaq leonkunawan purirqan. Cäzayta 

yachaskirnam paypis runata mikur mäñakurqan. 

7Palaciukunatapis juchutsirmi markakunatapis ushakätsirqan. Mantsaypaq 

qayararmi pïmaytapis mantsakätsirqan. 

8Tsaynö kaptinmi lädun nacionkunapita y provinciakunapita qorikaskir pözuta 

uchkuyarqan. Tsayman jeqashqatanam atarräyankunawan achkuyarqan. 

9Cadinarkurmi jaulaman qaykuyarqan. Tsaypitam Babilonia nacionman 

apaykur mandakuq reyta entregayarqan. Carcelchö qaykuraptinmi Israel 
jirkakunachö qayaraykachanqan wiyakarqannatsu. 

10<< <Israel runakuna, mamaykim karqan yaku chänan chakrachö üva 

plantaraq. Alli parqushqa karmi atska rämankuna kaptin alli wayurqan. 

11Reypa tukrunpaqnöraqmi rämankunapis jinchi karqan. Wakin kaq 

üvakunapita mas altuyaq wiñar rämasapa kaptinmi pïmaypis rikäyarqan. 

12Peru tsaynö kaykaptinmi alläpa rabyarnin llupiskiyarqan. Rupay 

yarqamunan kaqläpita shamuq achaq wayrawanmi llapan wayuyninpis 
shushuskirqan. Achaywan rämankuna tsakiskiptinmi kayaskiyarqan. 

13Kananqa yaku mana kanqan tsunya tsaki chakrachönam plantaraykan. 

14Rämankunapita nina tsarirkurmi llapan wayuyninta rupar usharqan. Reypa 

tukrunpaqnö rämankuna kanqanpis mananam kannatsu>. <<Kayqam 
wañupukuy cantu. Tsaymi wañupukushqanö kay cantuta cantayanqa>>. 

 

Ezequiel 20 

Llakipaptinpis Israel runakuna Dios Yayata mana cäsuyanqan 

1Babiloniaman prësu apayämanqanpita soqta wata chusku killa isqun 

junaqna täkuykäyaptïmi juk ishkay Israel mayor runakuna DIOS 

YAYATA tapukuq shamur puntäman jamayämurqan. 

2Tsaymi DIOS YAYA nimarqan: 

3<<Runapa tsurin, Israel mayor runakunata niy: <DIOS YAYAM nin: 

¿Tapukamaqku shayämushkanki? Tapukayämaptikipis manam 
willayäshaykitsu>. DIOS YAYAM tsaynö nin. 

4<<Runapa tsurin, ¡tsay runakunata piñapay! ¡Piñaparnin yarpätsiy unay 

castankuna melanaypaq mana allikunata rurayanqanta! 

5Paykunata ninki: <DIOS YAYAM nin: Israel runakunata akrarmi Egiptuchö 

yanaparqä. Tsaynöllam makïta pallarkurnin jurar nirqä: 
<<Noqam DIOSNIKIKUNA kä>>. 

6<< <Tsay junaqmi jurarnin nirqä Egiptupita jipiskamur akranqä nacionman 

pushanäpaq. Tsaychöqa lichipis abëjapa mishkinpis yakunöraqmi atska 
kaykan. Tsay nacionqa wakin kaq nacionkunapitapis alläpa shumaqmi. 

7Tsaymi paykunata nirqä: <<Katsiyanqayki ïdulukunata jitariyay. Egipto 

runakuna adorayanqan ïdulukunatapis amana 
adorayaynatsu. Noqam DIOSNIKIKUNA kä>>. 

8<< <Peru tsaynö nikaptïpis conträ tikrarmi ninqäkunata cäsuyämarqantsu. 

Manam ïdulunkunata jitariyarqantsu ni Egipto runakuna adorayanqan 
ïdulukunatapis adorayta dëjayarqantsu. Tsaymi alläpa rabyar Egiptullachöna 
castigayta munarqä. 

9Peru tsaynö rabyarpis juklä nación runakuna mana musyapäyämänanpaqmi 

mana castigayllapa Egiptupita jipimurqä. 

10<< <Egiptupita jipiskamurmi desiertupa pushamurqä. 

11Tsaychömi willarqä leynïkunata y mandamientükunata cumplir alli kawayta 

tariyänanpaq. 

12Tsaynöllam jamay junaqkunata respitayänanpaq musyatsirqä. Tsay 

junaqmi paykunapaq y noqapaq señal. Tsaynöpam 
musyayan DIOSNINKUNA kar santu kayänanpaq akranqäta. 

13<< <Peru tsaynö yanapaykaptïpis desiertuchömi conträ 

tikrayarqan. Leynïkunata cumplir alli kawakuyänanpaq nikaptïpis mana 
cäsuyämarmi cumpliyarqantsu. Jamay junaqkunatapis manam 
respitayarqantsu. Tsaymi alläpa rabyarnin desiertullachöna ushakätsiyta 
munarqä. 

14Ushakätsiyta munarpis juklä nación runakuna Egiptupita jipimunqäta 

musyayaptinmi mana musyapäyämänanpaq pacienciakurqä. 

15<< <Desiertuchö mana ushakätsirpis pushanqä nacionman manana 

yaykuyänanpaqmi nirqä. Tsaychöqa lichipis abëjapa mishkinpis 
yakunöraqmi atska kaykan. Tsay nacionqa wakin kaq nacionkunapitapis 
alläpa shumaqmi kaykan. 

16Tsay nacionman manam yaykatsirqätsu ïdulukunaman confiakurnin 

mandamientükunata y leynïkunata mana cäsuyanqanpita y jamay 
junaqkunatapis mana respitayanqanpita. 

17<< <Tsaynö kayaptinpis alläpa llakiparmi desiertuchö ushakätsirqätsu. 

18Tsaypa rantinmi wamrankunata nirqä: <<Taytaykikunanö mana allikunata 

ama rurayaytsu. Paykuna adorayanqan ïdulukunatapis ama adorayaytsu. 

19Noqam DIOSNIKIKUNA kä. Estatütükunata y leynïkunata cumpliyay. 

20Jamay junaqmi qamkunapaq y noqapaq señal. DIOSNIKIKUNA kanqäta 

tantiyayänaykipaq jamay junaqta imaypis respitayay>>. 

21<< <Peru tsaynö willaykaptïmi wamrankunapis conträ shärir estatütükunata 

y leynïkunata cäsuyarqantsu. Tsay leykunata cumplir alli kawayta 
tariyänanpaq kanqanta musyaykarpis manam cumpliyarqantsu. Jamay 
junaqtapis manam respitayarqantsu. Tsaynö kayanqanpitam alläpa rabyarnin 
desiertullachöna ushakaskatsiyta munarqä. 

22Peru ushakätsiyta munarpis juklä nación runakuna Egiptupita jipimunqäta 

musyayaptinmi mana musyapäyämänanpaq pacienciakurqä. 

23<< <Saslla mana ushakätsirpis desiertuchö jurarmi paykunata nirqä 

maytsay nacionkunaman y maytsay markakunaman qarqunäpaq. 

24Tsaynö niptïpis leynïkunata ni estatütükunata manam cumpliyashqatsu. 

Jamay junaqtapis manam respitayashqatsu. Paykunaqa taytankunanöllam 
ïdulukuna adorayman churakashqa kayan. 

25<< <Tsaymi dëjaskirqä mana alli costumbrikunata rurar mana alli 

ruraykunachö kawayänanpaq. 

26Mana alli costumbrikunata rurarmi mayor wamrankunata 

ïdulukunapaq altarchö waykayarqan. Tsaynö rurayänanpaqmi permïtirqä 
llutanta rurayanqanta tantiyar mantsakäyänanpaq y castigaykanqäta 
musyayänanpaq>. 

Dios Yaya castigananpaq y llakipänanpaq ninqan 

27<<Runapa tsurin, Israel runakunata niy: <DIOS YAYAM nin: Unay 

castaykikunapis ïdulukunata adorarmi alläpa rabyatsiyämarqan. 

28Tsaynö kaykäyaptinpis jurarnin äninqänöllam entreganäpaq nacionman 

chätsirqä. << <Chaykatsiptïnam lömakunachö y jatusaq jachakuna 
chakinkunachöpis ïdulukunapaq sacrificiukunata waykayarqan. Alläpa 
rabyatsiyämarmi tsay dioskunata adorar inciensiutapis qoshnïtsiyaq y 
vïnutapis wiñäyaq. 

29Tsaynö rurayaptinmi piñapar nirqä: Tsay lömachö ¡imaykanatan kan 

adoraq aywayänaykipaq! << <Piñapanqänömi tsay adorayanqan sitiukunapa 
shutin kananyaqpis Bama kaykan> >>. 

30<<Israel runakunata niy: <DIOS YAYAM nin: ¿Unay castaykikuna 

adorayanqan ïdulukunataku qamkunapis adoraykäyanki? 

31Tsay ïdulukunata adorar wamraykikunata waykarmi hasta kananyaqpis 

alläpa jutsata ruraykäyanki. Israel runakuna, ¿tsaynö rabyaykätsiyämarku 
tapukayämayta munaykäyanki? Tapukayämaptikipis manam 
willayäshaykitsu. Noqa DIOS YAYAM tsaynö kananpaq jurä. 

32<< <Qamkunam nikäyanki: <<Wakin kaq nación runakunanö qeruta y 

rumita noqantsikpis adorashun>>. << <Israel runakuna, tsaynö 
yarpäyanqaykiqa manam allitsu. 

33Noqa DIOS YAYAM jurar nï: Llapan kallpäwan alläpa rabyar castigayarnikim 

mandädüchö katsiyäshayki. 

34Alläpa rabyashqa castigayarnikim juklä nacionkunachö witsikashqa 

kaykaqta podernïwan qoriyämushayki. 

35Markakunapita desiertuman apaykurmi castigayäshayki. 

36Egiptupita jipimur desiertuchö unay castaykikunata castiganqänömi 

qamkunatapis castigayäshayki>. DIOS YAYAM tsaynö nin. 

37<< <Jukpa üshankunapita mitsikuq runa üshankunata tukrunwan wirur 

rakiqnömi qamkunatapis qoriyämushayki. Tsaypitam pactu ruranqantsikta 
cumpliyänaykipaq yanapayäshayki. 

38Mana wajupäyäshunaykipaqmi mana cäsumaqkunata y conträ 

shäriqkunata qamkunapita rakishaq. Juklä nacionkunapita jipimurpis 
Israelman yaykuyänanta manam permïtishaqtsu. Tsayraqmi DIOS 

YAYA kanqäta musyayanki. 

39<< <Israel runakuna, noqa DIOS YAYAM nï: Mana cäsuyämayta munarqa 

cada ünu ïduluykikunata adoraq aywayay. Peru ïduluykikunapaq 
qaraykunata apar shutïta manakaqman churayänaykitam sïqa 
permïtishaqtsu. 

40Tiempu chämunqanam sagrädu lömächö llapayki adorayämänaykipaq. 

Tsay lömaqa Israelchö allin kaq lömam kaykan. Noqa DIOS YAYAM nï. << 
<Tsay lömachömi qaraynikikunata chaskishaq. Mikuynikikunapita punta 

wayuq kaqta, wätaykikunapita punta yuriq kaqta y imatapis noqapaq 
apayämunqaykitam chaskishaq. 

41<< <Juklä nacionkunachö witsikashqa kayanqaykipita qoriyaptiqmi llapan 

runakunapis musyayanqa qamkunata kuyaq santu Dios kanqäta. Inciensiuta 
qoshnïtsiyaptiki kushikunqänömi qamkunata yanapayarniki kushikushaq. 

42<< <Unay castaykikunata prometinqä nacionman chätsiyaptiqraqmi DIOS 

YAYA kanqäta musyayanki. 

43Tsaynöllam jutsa rurayanqaykita y mana allikuna rurayanqaykita 

yarpachakurnin alläpa pësakur penqakuyanki. 

44Tsaychöqa manam jutsa rurayanqaykimantsu ni mana allikunata 

rurayanqaykimantsu castigayäshayki, sinöqa llakipäyäshaykim. Israel 
runakuna, tsayraqmi DIOS YAYA kanqäta musyayanki>. DIOS YAYAM tsaynö 
nin>>. 

Sur kaqlä parti imanö kananpaq ninqan 

45 (21.1) DIOS YAYAM nimarqan: 

46 (21.2) <<Runapa tsurin, sur kaqläpa rikachakur Neguevchö jachakunata 

desgracia päsananpaq kaqta willay. 

47 (21.3) Neguevchö muntikunata nï: <¡DIOS YAYA ninqanta wiyay! Paymi 

nishunki: Qamkunachö ninawan waykaptïmi tsakita y oqutapis llapan 
jachakunata rupar ushanqa. Mana wañuypa rupaptinmi sur kaqlächö y norti 
kaqlächö täkuq llapan runakunapis achayninta qaqllankunachö tantiyayanqa. 

48 (21.4) Llapan runakunam musyayanqa ninata tsarirkatsiptï mana wañuypa 

rupanqanta> >>. 

49 (21.5) Tsaymi nirqä: <<¡Ay Dios Yaya! Runakunam nikäyan willakunqä 

mana tantiyakanqanta. Kanan nimanqaykita willakuptïnäqa peorchi 
tantiyayanqatsu>>. 

 

Ezequiel 21 
Jerusalénta Dios Yaya espädanwan castigananpaq ninqan 

1 (6) DIOS YAYAM nimarqan: 

2 (7) <<Runapa tsurin, Jerusalén kaqläpa tikraskir templuta y Israel nacionta 

ima päsananpaq kaqta willay. 

3 (8) Israel runakunata willanki: <DIOS YAYAM nin: Contraykikuna tikrarmi 

churaräkunanpita espädäta jipiskir jutsayuqta y mana jutsayuqtapis 
wañutsishaq. 

4 (9) Espädäta jipiskirmi norti kaqläpita qallaykur sur kaqläyaq llapanta 

ushakätsishaq. 

5 (10) Tsaynöpam pïmaypis musyayanqa noqa DIOS YAYA espädäta jipinqäta. 

Manaraq wañutsiyta usharqa manam espädäta churaräkunanman 
kutitsishaqtsu>. 

6 (11) <<Runapa tsurin, llapan runakunapa puntanchö alläpa llakikur waqay. 

7 (12) Imanir waqanqaykita tapuyäshuptiki ninki: <Desgracia shamunanpaq 

kanqanta musyarmi waqaykä. Tsay junaqqa pïmaypis kallpannaq jankat 
upilakashqam tikrayanqa. Alläpa mantsakaywan tsuktsukyäyaptinmi 
qonqurninkunapis takanakunqaraq. Tsaynö kananpaq junaq 
chaykämunnam. Ichikllanam pishin tsaynö kananpaq. DIOS YAYAM tsaynö 
nin> >>. 

8 (13) DIOS YAYAM nimarqan: 

9 (14) <<Runapa tsurin, ima päsananpaq kanqanta willakur niy: << <Dios 

Yayam nin: Alli afilashqam espäda kaykan. Chipakyanqanyaq limpiashqam 
kaykan. 

10 (15) Wañutsinanpaqmi alli afilashqa kaykan. Chipakyänanpaqmi alli 

limpiashqa kaykan. Tsaynö kaykaptinqa reymanpis confiakuyaytsu. Paytapis 
wañutsinqam. 

11 (16) Tsay espädam alli afilashqa kaykan. Chipakyanqanyaq limpiashqam 

kaykan. Wañutsikuq runata aptatsinäpaqmi listu kaykan. 

12 (17) << <Runapa tsurin, alläpa qayaraykachar waqay. Kuyanqä runakunata 

wañutsinanpaqnam tsay espäda kaykan. Israel nacionpa 
autoridäninkunatapis wañutsinanpaqnam kaykan. Llapan runakunatam 
wañutsinqa. Tsaypaq pëchuykitapis kutarraq llakikuy. 

13 (18) Llapanpaqmi wañuy chämunqa. Reypis espädawan wañutsishqam 

kanqa. Noqa DIOS YAYAM nï. 

14 (19) << <Runapa tsurin, makikita jitarraq ima päsananpaq kaqtapis shutïchö 

willakuy. Ushakäyänanpaq kanqanta runakuna tantiyayänanpaq ishkay 
kimsa kutiraq espädata aywiy. Maytsikaqta wañutsinanpaqmi kaykan. 

15 (20) Runakunapa valorninkunapis manam kanqatsu. Mantsakaypaqmi 

maytsika ayakuna mashtaräyanqa. Runakunata wañutsinanpaqmi marka 
yaykuna punkunkunaman wañutsikuq espädata churashkä. Tsay espädam 
alli limpiashqa kar chipakyanraq. Wañutsinanpaqmi alli afilashqa kaykan. 

16 (21) << <¡Espäda, derëcha kaqläpa y itsuq kaqläpapis roquy! ¡Mayqan 

tikranqayki kaqläpapis roquy! 

17 (22) Tsaynö roqur wañutsiptikim noqapis makïta jitarraq kushikushaq. 

Rabyaynï päsanqanyaqmi tsaynö wañutsinki. DIOS YAYAM tsaynö nin> >>. 

18 (23) DIOS YAYAM yapay nimarqan: 

19 (24) <<Runapa tsurin, Babilonia nacionpa mandakuqnin rey espädanwan 

shamunanpaq mäpachö ishkay nänita dibujay. Juk nacionllapita ishkan 
nänikuna yarquyätsun. Cada näni qallananchö letrëruta churanki mayqan 
markaman aywanqantapis musyananpaq. 

20 (25) Jukaq nänita dibujanki amonita runakuna täkuyanqan Rabá markaman 

chänanpaq. Jukaq nänitana dibujanki Judá nacionchö alli murallashqa 
Jerusalén markaman chänanpaq. 

21 (26) <<Mayqan nänipapis aywayta mana puëdirmi rakiq nänichö Babilonia 

nacionpa mandakuqnin rey suertita qatirnin flëchakunata jitar adivinanqa. 
Tsaynöllam ïdulunkunata tapukurnin wätakunapa ñatinninkunawan suertita 
qatinqa. 

22 (27) Tsaynö suertita qatiptinmi derëcha kaqlä nänipa aywananpaq 

yarqunqa. Tsay derëcha kaqläpam Jerusalén kaykan. Tsaymi 
soldädunkunata rey mandanqa Jerusalénman sas aywar atacayänanpaq. 
Tsaynöllam mandanqa wañutsir qallayänanpaq, jinchi qayaykachäyänanpaq, 
punkukunata pakiskir yaykuyänanpaq, markapa murällan waqtankunapa 
allpata montunayänanpaq y tsay murälla lädunkunachö törrikunata 
shäritsiyänanpaq. 

23 (28) <<Babilonia nacionpa mandakuqnin reywan willanakushqa karmi 

tsaynö atacananpaq kanqanta Jerusalén runakuna creyiyanqatsu. Mana 
creyiyaptinpis contrankuna shäriyanqanpitam paykunata prësu apanqa. 

24 (29) <<Tsaymi Jerusalén runakunata willanki noqa DIOS YAYA ninqäta: 

<Qamkunaqa mana allikunallatam ruraykäyanki, mana mantsakurmi jutsata 
ruraykäyanki y mana alli ruraykunaman umaykikuna churashqam 
kaykäyanki. Tsaynö kayanqaykipitam prësu aywayanki. 

25 (30) << <Israel runakunapa mandakuqnin rey, mana alli ruraq 

kanqaykipitam qamman castïgu chaykämunna. 

26 (31) Noqa DIOS YAYAM nï: Umaykichö shukuranqayki görrata y corönaykita 

jipiy. Llapanmi juknöna kanqa. Tsaymi manakaqman churashqa kaqkuna 
allimanna churashqa kayanqa. Allish tukuqkunam manakaqman churashqa 
kayanqa. 

27 (32) Entëru Jerusalénta chipyat ushakätsiptïmi raqällana quëdanqa. 

Tsaynö kanqa mandamunqä runa chämur juzgaptinmi. Paypa 
mandädunmanmi llapanta churashaq>. 

Amonita runakunata castigananpaq ninqan 

28 (33) <<Runapa tsurin, Israel runakunata ashaq amonita runakunata niy: 

<Dios Yayam nin: Wañutsikuq espädam churaräkunanpita jipishqana 
kaykan. Ashiykur ashiykur wañutsinanpaqnam alli afilashqa chipakyarraq 
kaykan. 

29 (34) << <Qamkuna revelacionta rikäyanqaykiqa manam rasunpatsu. Suerti 

qatiqnikikunapis llullaykätsiyäshunkim. Mana cäsukuq mana alli runakuna, 
tsay espädam kunkaykikunata roqunqa. Tsaynö wañuyänaykipaqmi 
höraykikuna chämushqana. 

30 (35) << <Amonita runakuna, espädaykikunata churaräkunanman kutitsiyay. 

Yuriyanqayki markachömi juzgayäshayki. Jatunyäyanqayki nacionchömi 
castigayäshayki. 

31 (36) Lunyaypa lunyar nina rupaqnö alläpa rabyarmi wañutsikuq mana alli 

runakunapa makinman entregayäshayki. 

32 (37) Tsakishqa qewanömi rupar ushakäyanki. Yawarnikikunapis entëru 

nacionchömi mashtaranqa. Tsaynö ushakäyaptikim ni pipis 
yarpäyäshunkinatsu. DIOS YAYAM tsaynö nin> >>. 

 

Ezequiel 22 
Jerusalén runakuna jutsata rurayanqan 

1 DIOS YAYAM nimarqan: 

2<<Runapa tsurin, wañutsikuq kayanqanpita Jerusalénchö täkuq runakunata 

juzgay. Mana dëjaypa melanaypaq mana allikunata rurayanqanpita 

3niy: <DIOS YAYAM nin: Marka majikikunata wañutsiyanqaykipita y 

ïdulukunata rurar alläpa impüru kayanqaykipitam ushakäyänaykipaq höra 
chaykämunna. 

4Runakunata wañutsir y rurayanqayki ïdulukunata adorarmi alläpa jutsasapa 

kayanki. Tsaynö karmi ushakäyänayki junaq chämunanta munayashkanki. 
Ushakätsiyaptiqmi maytsay nación runakuna asipäyäshurniki manakaqman 
churayäshunki. 

5Alläpa mana alli ruraq kayanqaykipitam cercachö täkuqkuna y karuchö 

täkuqkunapis asipäyäshunki. 

6<< <Autoridänikikunapis autoridä kayninkunaman confiakurmi pïmaytapis 

wañutsiyan. 

7Manam mamaykikunata ni taytaykikunata respitayankitsu. Juklä 

runakunatam sufriykätsiyanki. Viüdakunatawan waktsakunatam 
allqutsakuyanki. 

8Sagrädu kaqkunata y jamay junaqkunatapis mana respitarmi 

munaynikikunata ruraykäyanki. 

9Pitapis llutalla tumparmi wañuykätsiyanki. Lömakunachö ïdulukunapaq 

mikuykunata kusinarmi fiestatapis ruraykäyanki. Alläpa melanaypaq 
kaqkunatam ruraykäyanki. 



1582 

 

 
©  Wycliffe Bible Translators, Inc. 

  
 

 

10<< <Wakikiqa madrastaykikunawanmi kakuyanki. Wakikinam warmikikuna 

costumbrinkunawan kaykäyaptinpis respitayankitsu. 

11Wakikinam jukpa warminwan kakuyanki. Wakikinam llumtsuynikikunawan 

y legïtimu panikikunawan kakuyanki. Taytaykipa paytakuy tsurin kaykaptinpis 
manam respitayankitsu. 

12<< <Wakikinam runa majikikunata wañutsiyänaykipaq päguta chaskiyanki. 

Wakikinam qellayta prestaykurpis wachayninta cobrayanki. Mana 
cäsuyämarmi runa majikikunata tsaynö sufritsiyanki. DIOS YAYAM tsaynö 
nin>. 

13<< <Imapaqpis ayrajashqa kayanqaykipita y runa majikikunata 

wañutsiyanqaykipitam alläpa rabyä. 

14Castigayanqaq junaq manam ni imapaq valornikikuna ni kallpaykikuna 

kanqatsu. Noqaqa DIOS YAYA karmi ninqäta cumplishaq. 

15<< <Qamkunata castigayarnikim maytsay nacionkunaman 

qarquyäshayki. Tsaynöpam jutsa ruraypita jorquyäshayki. 

16Qamkunata castigayanqaqta rikarmi wakin kaq nación runakuna 

musyapäyäshunki. Tsayraqmi DIOS YAYA kanqäta musyayanki> >>. 

17 DIOS YAYAM nimarqan: 

18<<Runapa tsurin, broncita, estäñuta, fiërruta y plömuta jornuchö 

tsullutsiyaptin taqran yarqur imapaqpis mana välinqannömi Israel 
majikikunapis ni imapaq väliyantsu. 

19Paykunata niy: <DIOS YAYAM nin: Qamkunam llapayki imapaqpis mana 

väliq taqranö kaykäyanki. Tsaymi Jerusalén marka pullanman montunarkur 
castigayäshayki. 

20Qellayta, cobrita, fiërruta, plömuta y estäñuta jornuchö tsullutsiqnömi 

noqapis alläpa rabyar castigayäshayki. 

21<< <Jerusalén pullanman qoriykurmi alläpa rabyarnin ushakätsiyäshayki. 

22Qellayta jornuchö tsullutsiqnömi qamkunatapis marka pullanchö 

castigayäshayki. Tsayraqmi musyayanki noqa DIOS YAYA alläpa rabyar 
castigayanqaqta> >>. 

23 DIOS YAYAM nimarqan: 

24<<Runapa tsurin, Israel runakunata niy: <Rabyarnin castigayanqaq 

junaqmi shushall ni tamya mana chänan chakranö kayanki. 

25<< <Profëtaykikunapis mallaqashqa leonkuna wätata achkuskir mikuqnömi 

runakunata wañutsiyan. Llapan riquëzankunata y väliq kaqkunata 

qechuskirmi apayan. Tsaynö maytsikaqta wañutsiyaptinmi viüdakunapis 
maytsikaq kayan. 

26<< <Sacerdötikikunapis leynïkunata mana respitarmi sagrädu kaqkunatapis 

llutalla üsayan. Sagrädu kaqkuna y mana sagrädu kaqkuna mayqan 
kanqantapis manam cäsuyantsu. Tsaynöllam mayqan püru kanqanta y 
impüru kanqantapis cäsuyantsu. Jamay junaqkunata mana respitarmi 
munayanqanta rurar manakaqman churaykäyäman. 

27<< <Autoridänikikunapis wätakunata mikuq löbunömi kayan. Runakunata 

wañuskatsirmi imaykankunata qechur rïcuyäyan. 

28Tsaynö rurayanqanpita rabyanqäta profëtaykikuna manam willakuyantsu. 

Tsaypa rantinmi juchunaykaq perqa shumaq kananpaq qetäwan lashtaqnölla 
llullakur yachatsikuyan. Ni imatapis mana nikaptïmi tsay profëtaykikuna 
llullakur niyan: <<DIOS YAYAM nimashqa>>. 

29<< <Qamkunachö täkuq wakin runakunapis suwakuyanmi. Waktsakunata 

y ñakaqkunatam allqutsakuyan. Nacionnikikunachö täkuq juklä runakunatam 
sufritsiyan. 

30<< <Mana ushakätsiyänaqpaq favornikikuna mañakamaqta ashirpis 

manam ni pitapis tarishkätsu. 

31Tsaymi alläpa rabyar castigayäshayki. Imaykatapis nina rupar 

ushanqannömi qamkunatapis ushakätsiyäshayki. Mana allikunata 
rurayanqaykimanmi castigayäshayki. DIOS YAYAM tsaynö nin> >>. 

 

Ezequiel 23 
Samaria y Jerusalén markakuna tsay ñañalla kayanqan 

1 DIOS YAYAM nimarqan: 

2<<Runapa tsurin, ishkay warmi wamrakunam juk mamapa wawanlla 

kayarqan. 

3Jipashyarkurmi Egiptuchö juknin jukninwan kakuyarqan. Chuchunkunatapis 

llapipäkurmi perditsiyarqan. 

4Mayor kaqpam shutin karqan Ahola. Qepa kaq ñañanpanam shutin karqan 

Aholiba. Ishkanwan täkuptïmi ollqupis warmipis wamräkuna kashqa. Aholam 
Samaria marka y Aholibanam Jerusalén marka. 

5<<Aholaqa makïchö kaykarmi vecïnun Asiria runakunata waynäkurqan. 

6Asiria runakunaqa llapanpis kuyakuypaq granäti llatapashqa y bestiankuna 

montashqam kayarqan. Tsaynöllam kayarqan capitán, mandakuqkuna y 
shumaq jövinkuna. 

7Aholaqa valienti Asiria runakunawan kakurmi ïdulunkunata adorarnin jutsata 

rurashqa. 

8<<Egiptuchö jipashllaraq kaykar juknin jukninwan kakunqannöllam Asiria 

runakunawanpis kakurqan. Chuchunkunata llapipäkur Egipto runakuna 
perditsiyanqannöllam Asiria runakunapis prostitütatanö lluta katsikuyarqan. 

9Tsaymi waynäkunqan Asiria runakunapa poderninkunaman dëjaykurqä. 

10Tsay Asiria runakunam qarapataskir espädawan wañutsiyarqan. 

Tsaypitanam wawankunata warmita ollqutapis apakuyarqan. Tsaynö 
wañutsiyanqantam maytsaychö warmikunapis parlayan. 

11<<Tsayta rikarmi ñañan Aholibapis mana penqakur ñañanpitapis mas peor 

pïmaywan kakurqan. 

12Paypis ñañannöllam Asiria runakunata alläpa kuyakurkurqan. Asiria 

runakunam llapanpis kuyakuypaq azul llatapashqa y bestiankuna montashqa 
kayarqan. Tsaynöllam capitankuna, mandakuqkuna y shumaq jövinkuna 
kayarqan. 

13Tsaymi Aholibatapis ñañantanölla juknin jukninwan kakuqta rikashkä. 

14<<Aholiba pïmaywanpis llutalla puriykanqanchömi Babilonia runakunapa 

reträtun perqakunachö pukawan dibujashqa kaykaqta rikashqa. 

15Tsay dibujashqa runakunapa tseqllankunapis wachukuwan wachakashqa, 

umankunapis kuyakuypaq tëlawan watashqa y Babiloniapita shamuq 
capitankuna rikuqllam kayashqa. 

16<<Tsay dibujashqa runakunata rikaykurmi Babilonia runakunawanpis 

kakuyta munar juk runata kachakurqan pushamunanpaq. 

17Babilonia runakuna chäyämuptinmi juknin jukninwan kakur alläpa jutsata 

rurashqa. Tsaynö jutsata rurarmi melananqanyaq paykunawan kakushqa. 

18<<Mana penqakur llutalla pïmaytapis waynäkuptin ñañanta rikayta mana 

munanqänöllam Aholibatapis rikayta munashkätsu. 

19Peru tsaynö kaykarpis Egiptuchö jipashllaraq kaykar pïmaywan kakunqanta 

yarparkurmi mana penqakuypa mas peorraq pïmaywanpis kakushqa. 

20Egiptuchö alläpa uman achachashqa karmi pïmaytapis waynäkushqa. Tsay 

runakunapaqa penqayninkunapis ashnupanöraqmi y lëchinkunapis 
cawallupanöraqmi kashqa. 

21Jipashllaraq kaykar Egipto runakunawan kakunqannömi kakushqa. 

Tsaychömi chuchunkunatapis llapipäkur perditsiyashqa>>. 

22Tsaymi DIOS YAYA nin: <<Aholiba, kananqa melananqayki 

waynaykikunawanmi chikitsishayki. Tsaymi maytsaypita ushakätsiyäshuqniki 
shayämunqa. 

23Tsay runakunam shayämunqa Asiriapita y Babiloniachö Caldeapita. Tsay 

caldeo runakunam kayanqa Pecod, Soa y Coa partikunapita. Llapanmi 
kayanqa kuyakuypaq jövinkuna, capitankuna, mandakuqkuna y bestian 
montashqa reqishqa runakuna. 

24<<Maytsay nacionpitam maytsikaq soldädukuna atacayäshunaykipaq 

carrëtankunawan shayämunqa. Escüdunkuna y armankuna aptashqa y fiërru 
cascunkuna shukushqam shayämunqa. Castigayäshunaykipaq permïtiptïmi 
munayanqannö castigayäshunki. 

25Alläpa rabyashqa karmi mandashaq venciskir senqaykita y rinrikita 

roquyämunanpaq. Wamraykikunatam ollquta y warmitapis qechuyäshurniki 
espädawan wañutsiyanqa. Tsaypitam llapan imaykaykikunatapis 
rupatsiyanqa. 

26Llatapaykikunata y alhäjaykikunatapis llapantam apayanqa. 

27<<Tsaynöparaqmi Egiptuchö umayki achachashqa kar pïmaywanpis 

kakunqaykita yarpankinatsu ni ïdulukunata adorankinatsu>>. 

28 DIOS YAYAM nin: <<Chikinqayki nación runakunapa mandädunman y 

melananqayki runakunapa makinmanmi dëjaykushayki. 

29Paykunam alläpa chikiyäshurniki ima qorinqaykitapis qechurniki 

qarapatäyäshunki. Penqakuypaq pïmaywanpis llutalla purikunqaykim jankat 
musyakanqa. 

30Tsaynö ñakanaykipaq kikikim jutsayuq kanki. Qamqa juk nación 

runakunawan kakurmi adorayanqan ïdulunkunatapis adorashkanki. 

31Ñañayki mana allikunata ruranqannöllam qampis rurashkanki. Tsaymi 

ñañaykita upyatsinqä castïgu cöpäta qamtapis upyatsishayki>>. 

32 DIOS YAYAM nin: <<Ñañaykita upyatsinqä jatun cöpapitam 

upyatsishayki. Tsay cöpaqa anchu y jundum. Tsay cöpapita upyaptikim 
pïmaypis musyapäyäshurniki asipäyäshunki. 

33Tsay cöpaqa ñañayki Samaria upyanqan mantsaypaq cöpam. Tsaymi 

tsaypita upyar macharnin alläpa llakikunki. 

34Chipyat upyaskirmi tsay cöpata pakiskir chuchuykitapis qashar 

ushanki>>. DIOS YAYAM tsaynö nin. 

35Tsaymi DIOS YAYA nin: <<Qonqaskamar penqakuypaq kakunqaykipitam 

alläpa ñakanki>>. 

36 DIOS YAYAM nimarqan: <<Runapa tsurin, Ahola y Aholiba jutsata 

rurayanqanpita piñapay. 

37Paykunam ïdulukunata adorar adulteriu jutsata ruraqnö kaykäyan. 

Tsaynöllam ïdulukunata adorar wawankunata altarchö waykar wañutsikuq 
kaykäyan. 

38Mana penqakuq karmi wawankunata wañutsiyanqan junaqlla 

adorayämänanpaq templüman yaykuyashqa. Tsaynöpam 
templüta impüruyätsiyashqa. Jamay junaqtapis manam respitayantsu. 

39Tsaymi yapay nï: Ïdulunkunata adorar wawankunata waykayanqan 

junaqllam adorayämänanpaq yaykuykur templütapis manakaqman 
churayashqa. ¡Templütam impüruyätsiyashqa! 

40<<Tsaynöllam karuchö täkuq runakunata pushayämunanpaq tsay 

warmikuna kachayashqa. Qayatsiyanqan ollqukuna chaykuyaptinmi tsay 
warmikuna armakur ñawinkunatapis pintapäkur shumaq kayänanpaq 
adornapäkuyashqa. 

41Alläpa shumaq cäma jananman tsay ollqukunawan jamaykurmi lädunchö 

mësaman sagrädu inciensiuta y perfümita churayashqa. 

42Wajinchö fiestata rurar qayaykachäyanqanmi wiyakämushqa. Desiertupita 

shamuq ollqukunapis tsayman chaykurmi pulcërakunata y kuyakuypaq 
corönakunata shukutsiyashqa. 

43<<Tsaymi yarpayllächö nirqä: <Tsay chakwas mañösa warmikunawan 

kakuyta munarqa jina kakuyätsun>. 

44Tsay yarpanqänöllam Aholaman y Aholibaman atskaq ollqukuna 

shayämushqa. Mana penqakuq warmi kayaptinmi juknin jukninpis 
paykunawan kakuyashqa. 

45Tsaynö kayanqanpitam jutsannaq runakuna tsay warmikunata juzgayanqa. 

Ollqunta mana respitar juknin jukninwan purikuq warmi kayanqanpita y 
wañutsikuq kayanqanpitam juzgar condenayanqa. Wañutsikuq kayaptinmi 
makinkunapis yawarllana kaykan>>. 

46 DIOS YAYAM nin: <<Atacayänanpaq maytsikaq runakunata kachamuptïmi 

llapan imaykankunatapis apayanqa. 

47Alli cösa saqmarmi espädankunawan tuksiyanqa. Wamrankunatapis 

ollquta y warmitam wañutsiyanqa. Wajinkunatapis jankatmi waykar 
ushayanqa. 

48Tsaynöpam kay nacionchö melanaypaq mana alli ruraykunata 

ushakätsishaq. Tsayta rikarmi wakin kaq warmikunapis tsaynö 
kayanqanatsu. 

49Tsay warmikuna ïdulukunata adorayanqanpitam castigashaq. 

Tsayraqmi DIOS YAYA kanqäta musyayanki>>. 

 

Ezequiel 24 
Timpuykaq mankaman iwalatsinqan 

1Babiloniaman prësu apayämanqan isqun wata cumplinanpaq ishkay killa 

pishiykaptinmi chunka junaqchö DIOS YAYA nimarqan: 

2<<Runapa tsurin, kanan junaq imay kanqanta apuntay. Kanan junaqmi 

Babilonia nacionpa mandakuqnin rey Jerusalénta atacar qallaykunqa. 

3Tsaynö kaykaptinqa tsay mana cäsukuq Jerusalén runakunata iwalatsiypa 

willakur niy: <DIOS YAYAM nin: Jatun mankata churkurkur yakuta wiñäyay. 

4Wätata pishtaskir chankanta, lömunta y allin kaq tullukunatapis tsayman 

wiñäyay. 

5Tsaynölla wera kaq üshata pishtaskir tsay aytsata y tullukunata mankaman 

wiñäyay. Atska yantata pëlarkur waykayay alli timpurnin tullunkunapis 
peqtunqanyaq chänanpaq> >>. 

6 DIOS YAYAM nin: <<¡Allaw, Jerusalén wañutsikuq marka imanöraq kanqa! 

Jerusalén markaqa moqisyashqa mankanömi kaykan. Taqran imaypis mana 
yarquqnömi kaykan. Prësashqa aytsata mana akrar mankapita jipiqnömi 
Jerusalén runakunatapis llapanta prësu apakuyanqa. 

7<<Jerusalénchömi alläpa wañutsinakuylla. Wañutsiyanqan runakunapa 

yawarninta allpawan tsapayllatapis manam yarpäyantsu. Tsaypa rantinmi 
rumi janankunaman yawarta jichar mashtarätsiyan. 

8Tsaymi paykunatapis wañutsiptï rumi janankunachö yawarninkuna 

pilchinqan tsakinqa. Tsayta rikarmi pïmaypis musyayanqa alläpa rabyarnin 
Jerusalén runakunata castiganqäta>>. 

9Tsaymi DIOS YAYA nin: <<¡Allaw, Jerusalén wañutsikuq marka imanöraq 

kanqa! Lunyarraq nina rupananpaqmi tsay churkuraykaq mankata noqapis 
waykashaq. 

10Ninata tsarirkatsirmi atska yantata waykashaq. Aytsapis peqtunqanyaqmi 

timputsishaq. Caldunpis tsakinqanyaq y tullunkunapis rupanqanyaqmi 
waykashaq. 

11Tsaypitam jinallan mankata shanshachö ninayanqanyaq waritsishaq. 

Tsaynömi moqisyashqanpis illakanqanyaq waritsishaq. 

12Peru mayjina waritsiptïpis moqisyashqa kayninqa manam yarqunqatsu. 

Tsay mankataqa manakaqllapaqmi waritsishaqpis. 

13<<Jerusalén marka, mana penqakur ïdulukunata adorar jutsa 

ruranqaykipitam moqisyashqa mankanö kaykanki. Limpiuyätsiyta munaptïpis 
manam munashkankitsu. Alli cösa castigaptiqraqmi limpiuyanki. 

14Noqa DIOS YAYAM nï. Ninqänöllam llapanta rurashaq. Manam 

qeläkushaqtsu, llakipäshaykitsu ni pësakushaqtsu. Imanö kawanqaykiman y 
ruranqaykimanmi castigashayki>>. DIOS YAYAM tsaynö nin. 

Ezequielpa warmin wañunqan 

15 DIOS YAYAM nimarqan: 

16<<Runapa tsurin, alläpa kuyanqayki warmikitam illaqpita qorikushaq. 

Qorikuptï ama waqankitsu ni llakikunkitsu. 

17Tsaypa rantin shonqullaykichö yarpachakurnin lütu llatapatapis ama 

shukukunkitsu. Qara uma ni qara chakipis ama purinkitsu. Qaqllaykitapis ama 
tsapakunkitsu ni aya täpaychö mikuykunatapis mikunkitsu>>. 

18Tsaypitanam alliqninpa runakunata parlaparqä y tardipanam warmï 

wañuskirqan. Wañushqa kaykaptinpis Dios Yaya nimanqannöllam waränin 
alliq karqä. 

19Tsaymi runakuna tapuyämarqan: <<Warmiki wañushqa kaykaptin 

¿imanirtan tsaynö kaykanki?>> 

20Tsaymi nirqä: <<DIOS YAYAM nimashqa 

21qamkunata y wakin kaq Israel majintsikkunatapis ninäpaq: <DIOS 

YAYAM nin: Qamkunam templüta alläpa kuyar imaypis tsaychö kayta 
munayanki. Tsaynöllam templüman confiakurnin imapis mana 
päsayäshunaykipaq kanqanta yarpäyanki. Tsaynö yarpaykäyaptikim 
templüta ushakätsirnin Jerusalénchö quëdamuq tsurikikunata warmitapis 
ollqutapis espädawan wañutsiyanqa. 

22<< <Tsay witsaymi kanan Ezequiel kaykanqannö qamkunapis kayanki. 

Manam qaqllaykikunata tsapäkuyankitsu ni aya täpaychö mikuytapis 
mikuyankitsu. 

23Umaykikunata watäkurkur y llanqikikunata llanqikurkur puriyanki. 

Tsaynöllam lütuyankitsu ni waqayankitsu. Jutsaykikunapita llakikurmi jankat 
aywapakarnin kikikikunapura shonqullaykikunachö alläpa llakikuyanki. 

24Ezequiel imanö kanqanta rikäyay. Warmin wañukuptin pïmay rikay mana 

llakikunqannö qamkunapis pïmay rikay llakikuyankitsu. Tsaynö 
karraqmi DIOS YAYA kanqäta musyayanki>. 

25<<Runapa tsurin, templu kuyakuypaq kaptinmi Israel runakuna alläpa 

kushikur imaypis tsaychö kayta munayan. Tsaynö kaykäyaptinpis tsay 
templutam ushakätsishaq. Tsaynöllam kuyayanqan tsurinkunata ollquta 
warmitapis wañutsishaq. 

26<<Tsay witsaymi Jerusalénpita juk runa qeshpiskamur Babiloniaman 

chaykamur ima päsanqantapis willayäshunki. 

27Tsay junaqmi shimiki pashtaptin qeshpimuq runawan parlanki. Manam 

upällallatsu kanki. Ninqäta willakunqaykinö llapan cumpliptinmi DIOS 

YAYA kanqäta musyayanqa>>. 

 

Ezequiel 25 
Amón nacionpaq willakunqan 

1 DIOS YAYAM nimarqan: 

2<<Runapa tsurin, Amón nación runakuna kaqläpa tumaskir paykunata ima 

päsananpaq kanqanta 

3ninki: <¡DIOS YAYA niyäshunqaykita wiyayay! Paymi niyäshunki: Templüta 

ushakätsiyaptinmi <<allichö>> nir kushipäyarqayki. Tsaynöllam 
kushipäyarqayki Israel nacionta ushakätsirnin Judá runakunata jukläpa 
apayaptin. 

4<< <Tsaynö kayanqaykipitam rupay yarqamunan kaqlächö täkuq runakuna 

shamur venciyäshunaykipaq dëjaskiyäshayki. Paykunam carpankunata 
sharkatsir llapan murukuyanqaykita mikuyanqa y wätaykikunapa lichintapis 
upuyanqa. 

5Rabá markaykikunatam camëllukunata mitsikuyänanman tikratsishaq. 

Wakin kaq markaykikunatanam üshakunata mitsikuyänanman tikratsishaq. 
Tsayraqmi DIOS YAYA kanqäta musyayanki>. 

6<<DIOS YAYAM nin: <Amonita runakuna, Israel runakunata ushakätsiyaptin 

kushiparmi makikikunatapis taqllarraq saltaykachäyarqayki. 

7Tsaymi juklä nación runakunapa makinman dëjaskiyaptiq llapan 

imaykaykikunatapis apayanqa. Jankat ushakätsiyaptiqmi nacionnikikunapis 
kanqanatsu. Tsayraqmi DIOS YAYA kanqäta musyayanki> >>. 

Moab nacionpaq willakunqan 

8<<DIOS YAYAM nin: <Seir niyanqan Moab nación runakunam Judá 

runakunata manakaqman churar wakin kaq nacionkunanölla kanqanta niyan. 

9Tsaynö kaykäyaptinmi Moab nacionpa lädunchö kaykaq Bet-jesimot, Baal-

meón y Quiriataim kuyakuypaq markakunata juklä runakuna atacar 
venciyanqa. 

10Rupay yarqamunan kaqlächö täkuq runakunam Moab nacionta venciskir 

amonita runakunatanölla mandädunchö katsiyanqa. Tsaynöpam ni imaypis 
moabita runakunapaqqa parlayanqanatsu. 

11Moabita runakunata castigaptïraqmi DIOS YAYA kanqäta musyayanqa>. 

Edom nacionpaq willakunqan 

12<<DIOS YAYAM nin: <Edomita runakunam Judá runakunata mana llakipar 

vengarnin alläpa jutsata rurayashqa. 

13Tsaymi noqa DIOS YAYA nï: Temán partipita Dedán partiyaqmi edomita 

runakunata wätantinta espädawan wañutsir jankat ushakätsiyanqa. 

14Tsaynö ushakätsiyänanpaqmi kuyanqä Israel runakunata kachashaq. 

Tsayraqmi edomita runakunapis musyayanqa alläpa rabyarnin ushakätsikuq 
kanqäta>. DIOS YAYAM tsaynö nin. 

Filistea nacionpaq willakunqan 

15<<DIOS YAYAM nin: <Filisteo runakunam unaypitana chikiyanqanta Judá 

runakunata ushakätsiyashqa>. 

16<<Tsaymi DIOS YAYA nin: <Cereteo niyanqan filisteo runakunata y lamar 

kuchunchö markankunatam jankat ushakätsishaq. 

17Alläpa rabyarnin mana llakipaypa castigaptïraqmi DIOS YAYA kanqäta 

musyayanqa> >>. 

 

Ezequiel 26 
Tiro markapaq willakunqan 

1Babiloniaman prësu apayämanqan chunka juk wata qallanan 

junaqchömi DIOS YAYA nimarqan: 

2<<Runapa tsurin, Tiro marka runakunam Jerusalénta ushakätsiyaptin 

kushipar niyashqa: <¡Allichö maytsay nación runakunapis negociunkunawan 
chäyänan marka ushakashqanam! ¡Tsaynö ushakashqa kaptinmi 
noqantsikpana suertintsik kaykan! ¡Kananqa noqantsiknam paykunanö 
rïcuyäshun!> 

3<<Tsaymi noqa DIOS YAYA nï: Tiro marka, contraykim shärï. Wayrawan 

lamar altuyaq laqchikar kuchunman chätsinqannömi juklä nación runakunata 
atacayäshunaykipaq apamushaq. 

4Murällaykikunata juchuskatsirmi rikachakuyänayki törrikikunatapis 

ushakätsiyanqa. Allpatapis jankat pitsaypa ushakaskatsirmi rumillatana 
dëjashayki. 

5Kaykanqayki islapis atarräya majakuna rumillanam quëdanqa>>. DIOS 

YAYAM tsaynö nin. <<Imaykaykitapis juklä nación runakunam apayanqa. 

6Lamar kuchunchö taksha markaykikunatapis espädawanmi 

ushakätsiyanqa. Tsayraqmi tsaychö täkuq runakunapis DIOS YAYA kanqäta 
musyayanqa. 

7<<Noqa DIOS YAYAM nï: Qamta ushakätsishunaykipaqmi norti kaqläpita 

Babilonia nacionpa mandakuqnin rey Nabucodonosorta pushamushaq. 

Payqa llapanpitapis mas poderyuq rey karmi carrëtankunawan y bestian 
montashqa atskaq soldädunkunawan shamunqa. 

8Lamar kuchunchö taksha markaykikunata atacarmi tsaychö täkuq 

runakunata espädawan wañutsiyanqa. Tsaypitam markaykiman 
yaykuyänanpaq murälla waqtankunapa törrikunata shäritsiyanqa, allpata 
montunayanqa y escüdunkunawan tsapakurmi atacayäshunki. 

9Markaykita tsaparaq murällatapis mäquinakunawanmi shikwatsiyanqa. 

Rikachakuyänayki törrikunatapis jankatmi shikwatsiyanqa. 

10<<Tsaynöllam markaman yaykuna punkukunatapis pakiskir yaykuyanqa. 

Maytsika bestiankunawan shayämuptin qoshninöraq polvu shäriptinmi jankat 
tsapakashqa kanki. Bestiakuna patatarraq shamuqta y carrëtakuna 
jaqrararraq shamuqta wiyarmi murällaykikunapis tsuktsukyanqaraq. 

11Llapan cällikikunatam bestiankuna llutskar ushayanqa. Qamchö täkuq 

runakunatam espädawan wañutsiyanqa. Teta paradornikikunatapis jankatmi 
ishkitsiyanqa. 

12Llapan riquëzaykikunata qechuyäshurnikim negociuykikunatapis 

apakuyanqa. Murällaykikunata juchuskatsirmi kuyakuypaq wajikikunatapis 
juchutsiyanqa. Juchutsiyanqan rumikikunata y qeruykikunatam lamarman 
jitariyanqa. 

13<<Tsaynöpam kushishqa cantanqaykita upällatsishayki. Arpaykikunatapis 

mananam töcayanqanatsu. 

14Markaykitam allpannaq rumitanö dëjashaq. Atarräya majakunallamanmi 

tikratsishaq. Mananam ni imaypis yapay shäritsiyäshunkinatsu. Noqa DIOS 

YAYAM nï>>. 

15 DIOS YAYAM Tiro markata nin: <<Jaqrararraq wajikikuna juchuqta y 

däñakushqakuna qayaraykachaqta wiyar y runakunata wañutsiyanqanta 
musyaskirmi lamar kuchunchö nación runakunapis mantsakar 
tsuktsukyäyanqa. 

16Tsay nacionkunapa mandakuqnin reykunapis trönunkunapita sharkurmi 

cäpankunata y shumaq bordashqa llatapankunatapis llushtiskir lütu 
llatapatana shukukuyanqa. Jankat ushakäyanqaykita musyaskirmi alläpa 
mantsakarnin patsakunachöna tsuktsukyar jamaräyanqa. 

17Tsaymi ayata cantapäyanqan cantuta cantar niyanqa: << <Wakin kaq 

markakunapitapis masmi büquikikunawan lamarpa purishkanki. Tsaynö 
kaykar ¿imanöpatan ushakaskinki? Alläpa reqishqa markam karqayki. 
Qamchö täkuq runakuna alläpa poderyuqmi kayarqan. Cercaykichö llapan 
nacionkunatam mantsakätsirqayki. 

18Ushakanqaykita musyaskirmi lamar kuchunchö markakunapis 

tsuktsukyarraq kaykäyan. Mantsakaypaq ushakanqaykita musyaskirmi 
islakunachö täkuqkunapis alläpa mantsakashqa kaykäyan>. 

19<<Tiro markatam DIOS YAYA nin: Pipis manana täkunqan markakunatanö 

raqällatanam dëjashayki. Lamarpita maytsika yaku yarqamur 
tsapäshunaykipaqmi permïtishaq. 

20Tsaynöpam unay wañuqkuna kayanqanman chätsishayki. Patsa rurinman 

jitarpuptiqmi imayyaqpis ushakashqana kanki. Unay wañuqkunawanna 
kaptikim yapay marka kanaykipaq ni pï shäritsishunkinatsu. Qamchöqa 
mananam ni pipis täkunqanatsu. 

21Jankat ushakätsiptiqmi marka kanqayki partipis alläpa mantsakaypaq 

kanqa. Tsaymi ashirpis tariyäshunkinatsu>>. DIOS YAYAM tsaynö nin. 

 

Ezequiel 27 
Tiro markapaq llakikunqan 

1 DIOS YAYAM nimarqan: 

2<<Runapa tsurin, Tiro markapaq wañupukuy cantuta cantay. 

3Tiro markamanmi maytsaypita büquikuna lamarpa aywayan. Tsay 

markamanmi lamar kuchun karu markakunapitapis rantipakuq chäyan. Tiro 
marka ushakänanpaq kanqanta willakur ninki: << <DIOS YAYAM nin: Tiro 
marka, qammi yarpanki llapan markapitapis mas kuyakuypaq kanqaykita. 

4Munanqaykipam lamar janankunapa aywanki. Carpintërukunam shumaq 

kuyakuypaqta rurayäshushkanki. 

5Senirpita apayämunqan pïnu qerupitam llapan imaykaykitapis 

rurayämushqa. Líbanupita apayämunqan cedru qerupitam 
mastilnikipis rurayämushqa. 

6Basánpita apayämunqan encina qerupitam rëmuykikunapis rurayämushqa. 

Lamarchö Quitim islapita apayämunqan pïnu tablawanmi 
entablayäshushkanki. Tsaynöllam marfilwan adornayäshushkanki. 

7<< <Wayra apashunaykipaq jatun rakta tëlaykikunam Egiptuchö 

bordayanqan lïnupita kashqa. Tsay tëlapitam bandëraykikunapis kashqa. 
Azul y granäti tëlakunapita rurashqam carpaykikunapis kashqa. Tsay tëlatam 
lamar kuchunchö Elisa markapita apayämushqa. 

8<< <Sidón runakuna y Arvad runakunam rëmuyki sutaqkunapis kayashqa. 

Manijaqnikikunapis alli yachayyuq Tiro runakunam kayashqa. 

9Alli yachayyuq Gebal carpintërukunapis qamwanmi maypapis aywayaq. 

Tsay carpintërukunam yaqaptikipis allitsayäshurqayki. Negociantikunapis 
maytsaypitam büquikunawan negociunkunata qam kaqman apayämuq. 

10Soldäduykikunapis Persiapita, Ludpita y Futpitam kayashqa. 

Adornayäshurnikim tsapakuyänan escüdunkunata y cascunkunatapis qam 
kaqchö warkarätsiyaq. 

11<< <Arvadeo runakunawan soldäduykikunam marka murällayki 

janankunachö tsapäyäshunaykipaq tumat kaykäyashqa. Rikachakuna 
törrikikunachönam Gamad runakuna kaykäyashqa. Escüdunkunapis 
murällaykichö tumat warkaräyaptinmi shumaq adornashqa kashkanki. 

12<< <Imaykayuq kaptikim Tarsispita shayämuq negociunkunata rantikuq. 

Qellayta, fiërruta, estäñuta y plömuta aparkurmi trukayänanpaq shayämuq. 

13<< <Tsaynöllam Javán, Tubal y Mesec runakunapis servikuq runakunata y 

broncipita rurashqa manëjukunata rantikuyäshurqayki. 

14<< <Bet-togarma runakunapis cargapaq bestiakunawan, guërrapaq 

bestiakunawan y mulakunawanmi negociuykipita pägayäshuq kanki. 

15<< <Rodaspita shamuqkuna y lamar kuchun nacionkunachö täkuqkunapis 

negociuykikunawan trukayänaykipaqmi marfilta y ébano qerukunata 
apayämuq. 

16<< <Imaykayuq rïcu kaptikim edomita runakunapis rantikuyäshunaykipaq 

apayämuq kuyakuypaq coloryuq rumikunata, granätiman tiñishqa tëlakunata, 
bordashqa llatapakunata, lïnupita awashqa fïnu tëlakunata, coral niyanqan 
adornuta y rubí rumitapis. 

17<< <Judá runakuna y Israel runakunam Minit partipita trïguta, biscöchuta, 

abëjapa mishkinta, aceitita y balsamu niyanqan jampikunata trukayänaykipaq 
apayämuq. 

18<< <Imaykayuq kaptikim Damasco runakunapis Helbónpita apayämunqan 

vïnuta y Saharpita apayämunqan millwata rantikuyäshuq kanki. 

19Tsaynöllam Uzalpita apayämunqan vïnuta, fiërruta, canëlata y mushkuq 

cäñakunata rantikuyäshuq kanki. 

20<< <Dedánpita shamuqkunanam silla jananman churayänanpaq 

kuyakuypaq alfombrata rantikuyäshuq kanki. 

21<< <Arabia runakuna y Cedarchö täkuq mandakuqkunapis üshakunata, 

carnërukunata y chïvukunatam rantikuyäshuq kanki. 

22<< <Sabáchö y Raamachö täkuq negociantikunapis qamkunapitam 

rantipakuyaq. Paykunam mas allish kaq perfümikunata, kuyakuypaq 
chaniyuq rumikunata y qoritapis rantikuyäshuq kanki. 

23<< <Tsaynöllam Harán, Cane y Edén markakunapita y Sabá, Asiria y Media 

nacionkunapita negociukunata apamur rantikuyäshuq kanki. 

24Paykunam rantikuyäshuq kanki fïnu tëlakunata, bordashqa azul 

jakukunata, tukuyläya alfombrakunata y kuyakuypaq color jïlukunawan 
piltashqa cordelkunata. 

25<< <Tsaynöllam negociuykikunata Tarsis runakuna büquinkunawan 

maytsaypa rantikuq apayaq. << <Tiro marka, maytsaypa riquëzata apaq 
büquinömi kashkanki. 

26Jukpunmi büqui manijaqnikikuna lamar pullanpa rëmunkunawan 

apayäshurqayki. Tsaychömi illaqpita rupay yarqamunan kaqläpita shamuq 
wayra llaktikätsishushkanki. 

27Tsaymi riquëzaykikuna y rantikunaykipaq negociuykikunapis jankat 

ushakashqa. Tsaynöllam ushakäyashqa rëmuwan büqui apaq runakuna, 
büqui manijaqkuna, büqui uchkukaptin tsapaqkuna, rantikuqnikikuna, 
soldäduykikuna y büquichö aywaq runakunapis. 

28<< <Büqui manijaqkuna qayaraykachäyaptinmi lamar kuchunkunapis 

tsuktsukyashqa. 

29Rëmu sutaqkuna y büquita manijaqkunapis büquita dëjaskirmi lamar 

kuchunman yarquyashqa. 

30Alläpa llakikurnin qayaraykachar qampaq waqayanqanpis maytsaymanmi 

wiyakashqa. Umankunaman allpata jicharmi uchpakuna jananchö 
qochpäyashqa. 

31Qampaq llakikurmi qara putuypa rutukuyashqa. Lütu llatapata 

shukukurkurmi llakikurnin waqayashqa. 

32<< <Wañushqakunapaq cantayanqan cantuta cantarmi niyan: <<Lamarchö 

Tiro marka, ¿mayqan markallaraq qamnö kanman karqan? 

33Maytsay nacionkuna wanayanqantam büquikikunawan apaq kanki. 

Maytsika riquëzaykikunawanmi reykunatapis rïcuyätsiq kanki. 

34Lamar pullanchö ushakashqa kaptikim llapan negociuykipis ushakashqa. 

Qamwan kaykaq runakunapis jankatmi ushakäyashqa. 

35<< < <<Tsaynö ushakanqaykita rikarmi lamar kuchunkunachö 

täkuqkunapis mantsakäyashqa. Reykunapis mantsakarmi tsuktsukyarraq 
jankat upilakäyashqa. 

36Juklä nación negociantikunapis mantsakashqam wichyakuyashqa. 

Mantsakaypaq ushakarmi ni imaypis kankinatsu>> > >>. 

 

Ezequiel 28 
Tiro markapa mandakuqnin rey imanö kananpaq ninqan 

1 DIOS YAYAM nimarqan: 

2<<Runapa tsurin, Tiro markachö mandakuq reyta niy: << <DIOS YAYAM nin: 

Runalla kaykarmi alläpa orgullösu kar nikanki: <<Noqaqa juk diosmi kä. 
Dioskuna jamakunanchömi jamaykä. Lamar chawpinchömi kaykä. Dios 
yarpanqannömi noqapis yarpä>>. << <Peru tsaynö nirpis manam diostsu 
kanki. 

3¿Danielpitapis mas yachayyuqtsuraq kanki? ¿Aja tantiyaypaq kaqkunatapis 

llapantatsuraq tantiyanki? 

4Yachayyuq kaynikiwanmi imaykatapis tarir rïcuyashkanki. 

Babulnikikunamanmi qellayta y qoritapis juntashkanki. 

5Negociu rantikuyta yacharmi rïcuyashkanki. Imaykayki kaptinmi alläpa 

orgullösu tikrashkanki. 

6<< <Tsaymi noqa DIOS YAYA nï: Qammi nikanki juk diospa yarpayninnö 

yarpayniki kanqanta. 

7Tsaynö kanqaykipitam juklä runakuna atacayäshunaykipaq kachamushaq. 

Paykunam alli yachayyuq kaynikiwan qorinqaykikunata y 
shäritsinqaykikunata ushakätsiyanqa. Allish tukunqaykitapis manakaqmanmi 
churayanqa. 

8Illaqpita wañutsiyäshuptikim lamarchö shinqar wañuqkunanö qampis 

wañunki. 

9Wañutsishuqniki runakunapa puntanchöpis <<diosmi kä>> ¿ninkitsuraq? 

Wakin runakunatanöllam wañutsiyäshunki. 

10Suwa allqutanömi mana cäsumaq juklä nación runakuna wañutsiyäshunki> 

>>. DIOS YAYAM tsaynö nin. 

11Dios Yayam nimarqan: 

12<<Runapa tsurin, Tiro markachö mandakuq reypaq wañupukuy cantuta 

cantar ninki: << <DIOS YAYAM nin: Pïmaypis rikänanpaqmi alläpa yachayyuq 
y kuyakuypaq karqayki. 

13Dios Yayapa Edén huertanchömi täkurqayki. Llatapaykipis tukuyläya 

chipakyaq rumikunawan bordashqam karqan. Tsay kuyakuypaq rumikunam 
karqan cornalina, topacio, jaspe, crisólito, berilo, ónice, zafiro, carbunclo y 
esmeralda. Alhäjaykikuna y arëtikikunapis qoripitam karqan. Kamashunqayki 
junaqpitam llapan tsaykuna alistashqana karqan. 

14<< <Querubinnö cuidakuq kanaykipaqmi churarqaq. Sagrädu jirkächömi 

chipakyaq rumikuna chawpinchö puriq kanki. 

15Kamanqaq junaqpitam allillata rurar kawashkanki. Tsaynö alli 

kawakuykarmi jutsa rurayman churakashkanki. 

16Negociuyki alli kaptinmi mala mäña kayta yachakushkanki. Tsaymi sagrädu 

jirkäpita qarqushkaq. Querubín angelnö cuidakuq kaptikipis chipakyaq 
rumikuna chawpinchö kanqaykipitam qarqushkaq. 

17<< <Alläpa kuyakuypaq karmi orgullösu tikrashkanki. Yachayyuq 

kanqaykita aläbayäshuptikim allish tukunqaykita manakaqman churashkanki. 
Tsaymi mana cäsushqa kanaykipaq dëjashkaq. Reykuna 
asipäyäshunaykipaqmi castigashkaq. 

18<< <Engañakurnin negociuykita rantikurmi alläpa jutsata rurashkanki. 

Templuykitapis manakaqmanmi churashkanki. Tsaymi qamta y podernikichö 
kaqkunatapis llapanta manakaqman churashkä. Llapan runapis suwa 
allqutanömi rikäyäshunki. 

19Maytsay markachö llapan reqiyäshuqnikikunapis tsaynö kanqaykita rikarmi 

alläpa mantsakaywan äyakashqa quëdayashqa. Alläpa mantsakaypaqmi 
ushakashkanki. Manam ni pipis rikäshunkinatsu> >>. 

Sidón imanö kananpaq ninqan 

20 DIOS YAYAM nimarqan: 

21<<Runapa tsurin, Sidón marka kaqläpa tumaskir 

22niy: << <DIOS YAYAM nin: Sidón marka, contraykim tikrashkä. Qamta 

castigaptiqmi santu kanqäta pïmaypis musyayanqa. Tsaynöpam DIOS 

YAYA kanqäta musyanki. 

23<< <Tukuyläya qeshyaykunatam qamman kachamushaq. Contrayki 

soldädukunam qamchö täkuq runakunata maytsaychöpis espädawan 
wañutsiyanqa. Llapan cällikikunachömi yawarllana mashtaranqa. 
Tsaynöpam DIOS YAYA kanqäta musyayanqa. 

24<< <Tsaynö castigaptïmi Israel runakunata cercan nacionkunachö täkuq 

runakuna ñakatsiyanqanatsu. Israel runakuna mananam kashakuna rurinchö 
kaykaqnönatsu kayanqa. Tsaynöpam DIOS YAYA kanqäta musyayanqa. 

25<< <DIOS YAYAM nin: << <Juklä nacionkunachö witsikashqa kaykaq Israel 

runakunatam qorimushaq. Servimaqnï Jacobta unay entreganqä 
nacionmanmi kutitsimushaq. Kutitsimuptïmi maytsay nación runakuna santu 
kanqäta musyayanqa. 

26Wajinkuna rurakur, üvankuna plantakurmi pipis mana wajupashqa tsaychö 

shumaq kawakuyanqa. Israel runakunata ñakatsiyaptinqa mayqan nacionchö 
täkuq runakunatapis castigashaqmi. Tsaynöpam DIOSNINKUNA kanqäta 
Israel runakuna musyayanqa> >>. 

 

Ezequiel 29 
Egipto runakunata castigananpaq ninqan 

1Babiloniaman prësu apayämanqan chunka wata cumplinanpaq ishkay killa 

pishiykaptinmi chunka ishkay junaqchö DIOS YAYA nimarqan: 

2<<Runapa tsurin, Egipto nacionpa mandakuqnin rey Faraón kaqläpa 

tumaskir paypaq y tsaychö täkuq llapan Egipto runakunapaq willakuy. 

3Willakur ninki: << <DIOS YAYAM nin: Egipto nacionpa mandakuqnin rey 

Faraón, contraykim kaykä. Mayu pullanchö jatunkaray mantsaypaq wätanömi 
kanki. Tsaymi Nilo mayu kikikipa kanqanta ninki. Tsaynöllam ninki tsay 
mayuta kikiki ruranqaykita. 

4Tsaynö nikaqtam noqa shamuykur jatun anzuëluwan shimipita shequrkur 

jipimushayki. Mayupita sutamuptiqmi maytsika pescädukuna escämaykiman 
laqakashqa yarqayämunqa. 

5Mayupita sutaskamurmi janaykichö laqaraq pescäduntinta tsaki patsachö 

dëjaskishayki. Tsaychö jitaraptiki manam ni pipis qorishunkitsu. Chucaru 
wätakunawan wiskulkunam mikuyäshunki. 

6Tsaynöparaqmi Egipto runakunapis DIOS YAYA kanqäta musyayanqa. << 

<Yanapanaykipaq Israel runakuna confiakuyäshuptikipis shoqush 
tukrunöllam kashkanki. 

7Aptarkuyäshuptikim pakir hasta iñaksunpa kallapashkanki. 

Tukmakurkuyäshuptiki pakirnin ishkitsirmi tseqllankunatapis pakitsishkanki. 

8<< <Tsaymi DIOS YAYA nin: Egipto nación, qamchö täkuq runakunatapis y 

wätakunatapis espädäwanmi jankat ushakätsishaq. 

9Nilo mayuta kikiki ruranqaykita y tsay mayu qampa kanqanta ninqaykipitam 

pipis mana täkunanpaq tsunyaman tikratsishayki. Tsaynöpam DIOS 

YAYA kanqäta musyanki. 

10<< <Egipto nación, qampa y mayuykikunapa contranmi kä. Qamta 

ushakätsirnikim alläpa tsunyaman tikratsishayki Migdolpita Sevene 
markayaq y tsaypita Etiopía tinkuq mujunninyaq. 

11Chusku chunka (40) watayaqmi tsunyalla kanki. Tsaychöqa manam runapis 

täkunqatsu ni wätakunapis puriyanqatsu. 

12<< <Wakin kaq nacionkunata ushakätsinqäpitapis mas peormi qamta 

ushakätsishayki. Markaykikunatapis wakin kaq markakunapita mas peormi 
raqällatana dëjashaq. Chusku chunka (40) watayaqmi tsaynö kanki. Qamchö 
täkuq runakunatapis maytsay nacionkunamanmi qarqushaq. 

13<< <DIOS YAYAM nin: Chusku chunka (40) watapitaraqmi Egipto runakunata 

may nacionman qarqunqäpita qorimushaq. 

14Prësu apayanqanpita qoriskamurmi unay castankuna yuriyanqan Patros 

partiman kutitsimushaq. Tsaychömi pipis mana cäsushqa täkuyanqa. 

15Alläpa wallkayätsiptïmi wakin nacionkunanönatsu poderyuq kanqa. Tsaymi 

wakin nacionkunata poderninman churanqanatsu. 

16<< <Egiptupa mandakuqnin Faraónmanqa Israel runakuna mananam 

yapay confiakuyanqanatsu. Tsaymi tantiyakuyanqa Faraónman confiakur 
conträ shäriyanqanta. Tsaynöpam DIOS YAYA kanqäta musyayanqa> >>. 

Egipto runakunata Nabucodonosor vencinanpaq ninqan 

17Babiloniaman prësu apayämanqan ishkay chunka qanchis (27) wata 

qallanan killachömi DIOS YAYA nimarqan: 

18<<Runapa tsurin, Babilonia nacionpa mandakuqnin rey Nabucodonosormi 

soldädunkunawan Tiro nación runakunata atacar alläpa ñakayashqa. Tsaymi 
soldädunkunapis qala umayäyashqa y waqtankunapis jankat 
shuprashqa. Tsaynö alläpa arurpis venciyta mana puëdirmi ni imatapis 
jipiyashqatsu. 

19<<Tsaymi DIOS YAYA kar nï: Babilonia nacionpa mandakuqnin rey 

Nabucodonosor Tiro markapita imatapis mana jipishqa kaptinmi Egipto 
nacionta vencinanpaq permïtishaq. Egipto runakunapa riquëzankunata y 
imaykankunatapis entregaptïmi soldädunkunapaq pägu kanqa. 

20Noqa mandaptïmi Tiro markata atacaqnin aywashqa. Tsaymi kananqa 

Egiptumanna kachashaq tsaypita imaykankunata apayänanpaq>>. DIOS 

YAYAM tsaynö nin. 

21<<Tsay witsaymi Israel nación unay poderyuq kanqannö yapay poderyuq 

kananpaq yanapashaq. Tsaynöllam Ezequiel, qamtapis yanapashayki 
willakuynïta willakuptiki Israel runakuna shumaq chaskiyäshunaykipaq. 
Tsayraqmi DIOS YAYA kanqäta musyayanqa>>. 

 

Ezequiel 30 
Egipto runakunata castigananpaq yapay ninqan 

1 DIOS YAYAM nimarqan: 

2<<Runapa tsurin, willakur niy: << <DIOS YAYAM nin: ¡Egipto runakuna, mana 

llakipaypa castigashqa kayänaykipaq junaq chaykämunnam! ¡Alläpa llakikur 
waqayay! 

3Tsay junaq janaykichönam kaykan. Mana llakipaypa castigashqa 

kayänaykipaq ichikllanam faltan. Tsay junaqqa patsapis tutapaqnöraqmi 
kanqa. Llapan nacionkunam alläpa mantsakaywan turbäyanqa. 

4Nacionnikichö guërra kaptinmi maytsikaq runakuna wañuyanqa. Marka 

murällaykikunatapis cimientunpita juchuskatsirmi imaykaykikunatapis 
apayanqa. Tsayta musyaskirmi Etiopíachöpis mantsakarnin 
tsuktsukyäyanqa. 

5<< <Tsay guërrachömi Etiopía nacionpa, Fut nacionpa, Lud nacionpa, 

Arabia nacionpa, Libia nacionpa y Egiptuta yanapaq wakin kaq nacionkunapa 
soldädunkunapis wañuyanqa. 

6<< <DIOS YAYAM nin: Egipto nacionta yanapaqkunam llapan wañuyanqa. 

Migdolpita qallaykurmi hasta Seveniyaq guërrachö wañuyanqa. Poderyuq 
kar allish chölu tukunqanpis jankatmi ushakanqa. DIOS YAYAM tsaynö nin. 

7<< <Ushakaq nacionkunapitapis mas peormi Egipto nación ushakanqa. 

Ushakaq markakunanöllam markankunapis jankat ushakanqa. 

8Egipto nacionta ninawan waykarmi llapan yanapaqninkunatapis 

ushakätsishaq. Tsayraqmi DIOS YAYA kanqäta musyayanqa. 

9<< <Tsay witsaymi büquiwan Etiopíaman kachakushaq. Tsaynömi 

mandashaq mana yarpachakuq Etiopía runakunapis ushakäyänanpaq 
kanqanta willananpaq. Tsaymi Etiopía runakuna alläpa mantsakäyanqa. 
Tsay junaq chämunanpaq ichikllanam faltaykan. 

10<< <DIOS YAYAM nin: Babilonia nacionpa mandakuqnin rey 

Nabucodonosorwanmi Egipto nacionpa imayka riquëzankunatapis 
ushakätsishaq. 

11Paytam imatapis mana mantsaq soldädunkunatawan Egiptuman 

kachashaq. Paykunam tsay nacionta espädankunawan ushakätsiyanqa. 
Tsaymi maytsaychöpis ayakuna mashtaräyanqa. 

12Nilo mayuta tsakiskatsirmi mana alli ruraq runakunapa makinman tsay 

nacionta churashaq. Juklä runakunawanmi tsay nacionta llapan 
imaykankunatawan ushakätsishaq. DIOS YAYAM tsaynö nin. 

13<< <DIOS YAYAM nin: Egipto runakuna rurayanqan ïdulukunatam llapanta 

ushakätsishaq. Menfis markachö adorayanqan ïdulukunatapis jankatmi 
ushakätsishaq. Tsay nacionchöqa alläpa mantsakäkuyllam kanqa. Egiptuchö 
reypis manam kanqanatsu. 

14<< <Patros partitapis jankatmi ushakätsishaq. Zoán markatapis kayarmi 

ushakätsishaq. Tebas marka runakunatapis llapantam juzgashaq. 

15Egiptuchö alli murallashqa Sin markata castigaptïraqmi rabyaynï päsanqa. 

Tebas markatapis llapan imaykankunatawanmi jankat ushakätsishaq. 

16<< <Egipto nacionta rupar ushananpaqmi ninata tsaritsishaq. Sin markachö 

täkuqkunam alläpa nanaywan iksikaykachäyanqa. Tebas markapa 
murällankunapis räjakarmi kichakanqa. Menfis markachö täkuqkunapis 
mantsakashqallam imaypis kayanqa. 

17On markachö y Pibeset markachö täkuq jövinkunapis guërrachömi 

wañuyanqa. Warmi kaqkunatanam juklä nacionman prësu apayanqa. 

18<< <Egipto nación poderyuq kaptinpis jankatmi ushakätsishaq. Orgullösu 

kanqanpitam manakaqman churashaq. Tsay junaqmi Tafnes markachö 
patsapis tutapaskinqa. Entëru Egiptutam pukutaypis yanarraq tsapaskinqa. 
Egipto markakunachö täkuq runakunatam juklä nacionman prësu apayanqa. 

19Tsaynömi jutsa rurayanqanpita Egipto runakunata castigashaq. 

Tsayraqmi DIOS YAYA kanqäta musyayanqa> >>. 

20Babiloniaman prësu apayämanqan chunka juk wata qallanan killa qanchis 

junaqchömi DIOS YAYA nimarqan: 

21<<Runapa tsurin, Egipto nacionpa mandakuqnin rey Faraónpa rikrantam 

pakishkä. Tsay pakinqä rikranta manam ni pipis jampishqatsu ni 
tsayankumayllawanpis watarkapushqatsu. Tsaymi espädata yapay 
aptananllapaqpis rikran kutikanqatsu. 

22<<DIOS YAYAM nin: <Egipto nacionpa mandakuqnin Faraónpa contran 

shärirmi ishkan rikranta sänu kaqta y pakishqa kaqtapis pakiskishaq. Tsaymi 
aptaraykanqan espädantapis kachaskinqa. 

23Maytsay nacionkunapa qarquptïmi Egipto runakuna witsikar aywakuyanqa. 

24<< <Babilonia nacionpa mandakuqnin reytam poderyuq kananpaq 

yanapashaq. Paytam espädätapis aptatsishaq. Peru Faraónpa rikrantam 
sïqa pakiskishaq. Tsaymi Babilonia nacionpa mandakuqnin reypa puntanchö 
wañunaqnöraq nanaywan waqanqa. 

25Yapaymi nï: Babilonia nacionpa mandakuqnin reytam poderyuq kananpaq 

yanapashaq. Peru Faraóntam sïqa poderninnaqta dëjaskishaq. Babilonia 
nacionpa mandakuqnin reytam espädäta aptatsishaq. Paymi Egipto 
runakunata chipyat wañutsinqa. Tsaynöpam DIOS YAYA kanqäta 
musyayanqa. 

26<< <Maytsay nacionkunapa qarquptïmi Egipto runakuna witsikar 

aywakuyanqa. Tsayraqmi DIOS YAYA kanqäta musyayanqa> >>. 

 

Ezequiel 31 
Asiria kanqannö Egiptupis kananpaq ninqan 

1Babiloniaman prësu apayämanqan chunka juk wataman aywaykaptinnam 

kimsa kaq killa punta kaq junaqchö DIOS YAYA nimarqan: 

2<<Runapa tsurin, Egipto nacionpa mandakuqnin rey Faraónta y 

nacionninchö täkuq runakunata niy: << <Manam ni pipis qamkunanö 
poderyuq kayantsu. 

3Qamkunaqa Asiria nación kanqannömi poderyuq kayanki. Asiriaqa 

Líbanuchö cedrum karqan. Kuyakuypaq jatun rämasapam karqan. Punta 
ñawinpis pukutayyaqmi charqan. 

4Oqu allpachö karmi shumaq wiñarqan. Chakinpa yaku aywarmi wakin 

jachakunatapis oqutsirqan. 

5<< <Llapan jachapitapis mas jatunmi wiñarqan. Atska yaku shumaq 

oquptinmi alläpa rämasapa karqan. Tsaymi rämankunapis waklä kayläpa 
mashtararqan. 

6Rämankunachömi tukuyläya pishqukunapis qeshunkunata rurayaq. 

Chakinchömi tukuyläya wätakunapis wachayaq. Llantunchömi maytsay 
nación runakunapis täkuyaq. 

7<< <Kuyakuypaqmi tsay jacha wiñarqan. Jawanta atska yaku oqutsiptinmi 

rämankunapis shumaq rämasapa karqan. 

8Dios Yayapa huertanchö manam ni mayqan cedrupis tsaynö jatunqa 

kashqatsu. Cipreskunapa rämankunapis manam tsay jachapa 
rämankunanöqa karqantsu. Castäñu jachakunapa rämankunapis manam 
tsay jachapa rämankunanöqa karqantsu. Dios Yayapa huertanchö manam 
mayqan jachapis mas kuyakuypaqqa karqantsu. 

9Kuyakuypaq rämasapatam Dios Yaya rurarqan. Tsaynö kaptinmi Dios 

Yayapa Edén huertanchö wakin kaq jachakuna tsay cedruta chikipäyaq. 

10<< <DIOS YAYAM nin: Llapan jachakunapita mas jatunyar ñawinpis 

pukutayyaq chaptinmi alläpa orgullösu tikrarqan. 

11Tsaymi juklä nacionpa mandakuqnin reypa poderninman dëjarqä. Tsay 

reymi jutsa ruranqanman castigarqan. 

12Juklä mana alli ruraq runakuna walluskiyaptinmi jirkakunachö, 

pampakunachö y raqrakunachö tsay jachapa rämankunapis pakishqa 
jitararqan. Tsaymi maytsay nación runakuna llantunchö täkuyanqanpita 
aywakuyarqan. 

13Shikwaskatsiyaptinmi tukuyläya pishqukuna kullunllachöna qeshunkunata 

rurayarqan. Rämankunatanam tukuyläya chucaru wätakuna jarutakuyarqan. 

14<< <Kananpitaqa atska yaku oquptinpis manam ni ima jachapis tsaynö 

rämasapa kanqatsu. Mayjina parqushqa karpis manam pukutayman 
chanqanyaq wiñanqanatsu. Llapan imaykapis ushakaqlla karmi 
wañushqakuna kayanqanman chäyanqa. Runa ushakaqlla kanqannömi 
ushakaqlla kayan. 

15<< <DIOS YAYAM nin: Wañushqakuna kayanqanman Asiria nación chanqan 

junaqmi mayukuna y patsa rurinchö lamarpis alläpa llakikur tsakirqan. Líbano 
munti llakikuptinmi tsaychö llapan jachakunapis wasaqäyarqan. Llapan 
tsaynö kananpaq noqam permïtirqä. 

16<< <Cedru jachanö qayararraq ishkiptinmi maytsay nación runakunapis 

mantsakar tsuktsukyäyarqan. Wañushqakuna kayanqanman chätsiptïmi 

Edénchö y Líbanuchö atska yakuwan wiñaq kuyakuypaq jachakuna kushikur 
niyarqan: <<Wañushqakuna kayanqanchömi noqakunawan kaykanki>>. 

17<< <Mas unayqa tsay jachakunam cedru jachapa llantunchö kar 

yanapaqnin kayarqan. Tsaymi kananqa espädawan wañutsishqa 
runakunanö tsay llapan jachakuna ushakäyashqa. 

18<< <Egipto nación, cedru jachanömi qampis kanki. Kuyakuypaq 

kanqaykimanqa Edénchö jachakuna manam ni mayqanpis iwalantsu. Tsaynö 
kaykarpis Edénchö wakin kaq jachakunanöllam wañurnin wañushqakuna 
kayanqanman chanki. Mana cäsumaqkuna y guërrachö espädawan 
wañuqkuna ushakäyanqannöllam qampis y qamchö täkuq runakunapis 
ushakäyanki. DIOS YAYAM tsaynö nin> >>. 

 

Ezequiel 32 
Faraón ushakänanpaq cantanqan 

1Babiloniaman prësu apayämanqan chunka juk wataman aywaykaptinnam 

chunka ishkay kaq killa punta kaq junaqchö DIOS YAYA nimarqan: 

2<<Runapa tsurin, Egipto nación ushakänanpaq mandakuqnin rey 

Faraónpaq cantar niy: << <Wakin kaq nacionkunapita mas poderyuq karmi 
leonnöraq kanki. Tsaynöllam lamarchö mantsaypaq wätanö kaykanki. 
Tsaymi mayukunatapis laqchikätsinki. Yakutapis chakikiwanmi putkatätsinki. 
Kuchunkunatapis jarurmi ushanki> >>. 

3<< <DIOS YAYAM nin: Atska nación soldädukuna favorniki shäriyaptinpis 

atarräyäwan achkuskirmi yakupita sutamushayki. 

4Patsaman sutaskamurnikim dëjaskishayki. Tsaypitanam permïtishaq 

maytsaypita shamur wiskulkuna y chucaru wätakuna pacha junta 
mikuyäshunaykipaq. 

5Jirkakunaman y pampakunamanmi pedäzu pedäzu jitarishayki. 

6Tsaynö wañutsiptiqmi yawarniki mayukunaman juntar jirkakunayaq chanqa. 

7<< <Ushakätsinqaq junaqmi patsatapis tutapätsishaq. Qoyllurkunatapis 

mananam chipakyätsimushaqnatsu. Rupaytapis pukutaywanmi 
tsapaskatsishaq. Killatapis manam atsikyätsimushaqnatsu. 

8Jutsaykipitam ciëluchö llapan atsikyaqkunatapis tutapätsishaq. Tsaymi 

entëru nacionnikipis tutapaychö kanqa. DIOS YAYAM tsaynö nin. 

9<< <Ushakanqaykita mana reqinqayki nacionkunaman willakatsiptïmi 

maytsay markakunachö alläpa mantsakäyanqa. 

10Castiganqaqta musyaskirmi maytsay nación runakuna mantsakäyanqa. 

Espädäta pallarkuptïmi mandakuqnin reykunapis alläpa mantsakäyanqa. 

Qam ushakanqaykinö paykunapis ushakäyänanpaq kanqanta yarparmi 
alläpa tsuktsukyäyanqa> >>. 

11<< <Faraóntam DIOS YAYA nin: << <Babilonia nacionpa mandakuqnin rey 

shamurmi espädanwan wañutsishunki. 

12Babilonia soldädukunaqa mana llakipäkuq karmi pïmaytapis 

mantsakätsiyan. Tsay soldädukuna markaykikunachö maytsikaq runakunata 
wañutsiyänanpaqmi permïtishaq. Tsaymi Egipto runakuna allish chölu 
tukuyanqanatsu. Maytsikaq kayaptinpis llapantam Egipto runakunata 
wañutsiyanqa. 

13<< <Mayu kuchunkunachö mitsiykätsinqayki wätaykikunatapis llapantam 

ushakätsishaq. Tsaymi runapis ni wätakunapis jarurnin yakuta 
putkäyanqannatsu. 

14Tsaypitanam yaku chuyänanpaq permïtiptï jichashqa aceitinöllana 

mayukuna tranquïlu aywayanqa. DIOS YAYAM tsaynö nin. 

15<< <Egipto naciontam tsunya mana ni ima kaqman tikratsishaq. Llapan 

imaykankunatam jankat ushakätsishaq. Tsaychö llapan runakunatam 
wañutsishaq. Tsayraqmi DIOS YAYA kanqäta musyayanqa. 

16<< <Egipto nación ushakanqanpitam tsaynö cantayanqa. Tsay cantuqa 

runa wañuptin alläpa llakikur cantayänan cantum kanqa. Juklä nación 
warmikunam Egiptupaq alläpa llakikur cantapäyanqa. Egiptuchö maytsikaq 
wañuq runakunapaq waqarmi cantayanqa. DIOS YAYAM tsaynö nin> >>. 

Egipto runakuna wañur mayman chäyänanpaq ninqan 

17Babiloniaman prësu apayämanqan chunka juk wataman aywaykaptinnam 

chunka ishkay kaq killa chunka pitsqa junaqchö DIOS YAYA nimarqan: 

18<<Runapa tsurin, Egiptuchö täkuq maytsikaq runakuna y wakin kaq nación 

runakuna wañuyänanpaq kanqanpita alläpa llakikur cantay. Noqam 
wañushqakunapa almankuna kayanqanman paykunata qarpushaq. 

19Paykunapaq cantar niy: << <Egipto runakuna, wakin kaq nación 

runakunapita ¿mas alli kayanqaykitaku yarpäyanki? Tsaynö yarpaykarpis 
Diosta mana cäsuq runakunapa almankuna kayanqanmanmi qamkunapis 
wañur chäyanki> >>. 

20Tsaynöllam Dios Yaya nimarqan: <<Egipto runakunata wañutsinäpaqmi 

espädapis alistashqana kaykan. Tsaymi paykuna guërrachö llapan 
ushakäyanqa. 

21Wañushqakunapa almankuna kayanqanman chaykurmi poderyuq 

mandakuqkunapa almankunawanpis tinkuyanqa. Egipto runakunapa 
almankunata y yanapaqnin soldädukunapa almankunata chaskirmi tsay 
almakuna niyanqa: <¿Qamkunapis kaymanku uräyämushkanki? 

¡Espädawan wañutsishqa jutsasapa runakunapa almankuna kayanqämanku 
shayämushkanki!> 

22<<Tsaychömi Asiria nacionpis llapan soldädunkunawan kaykäyan. 

Paykunata castigaptïmi guërrachö llapan wañuyashqa. 

23Paykunam wañushqakuna kayanqanpita mas rurichö kaykäyan. 

Kawayanqan witsay runakunata alläpa mantsakätsishqa karpis kananqa 
guërrachö wañurmi llapan tsay soldädukunaqa almakuna kanqanchöna 
kaykäyan. 

24<<Tsaychömi Elam nacionpis llapan soldädunkunawan kaykäyan. 

Paykunata castigaptïmi guërrachö llapan wañuyashqa. Mana 
cäsuyämanqanpitam wañushqakuna kayanqanpita mas rurichö kaykäyan. 
Kawayanqan witsay maytsay runakunata alläpa mantsakätsishqa karpis 
kananqa wañushqakuna kayanqanchömi penqakuypaq jitaraykäyan. 

25<<Elam nación wañushqakuna kayanqanchö kananpaqmi sitiu kaykan. 

Maytsikaq soldädunkunapis tumatmi täparaykäyan. Tsay mana cäsumaq 
runakunata castigaptïmi guërrachö llapan wañuyashqa. Paykunam 
kawayanqan witsay runakunata alläpa mantsakätsiyaq. Kananmi sïqa 
wañuqkuna kayanqanchö penqakuypaq jitaraykäyan. 

26<<Tsaychömi Mesec nacionta y Tubal nación runakunatapis soldädunkuna 

täparaykäyan. Tsay mana cäsumaqkunam guërrachö llapan wañuyashqa. 
Paykunam kawayanqan witsay runakunata alläpa mantsakätsiyaq. 

27Paykunataqa manam unay valienti runakunata pampayanqannötsu 

pampayashqa. Tsay valienti runakunataqa espädankunata y wakin kaq 
armankunata jawnarkatsirmi pampayarqan. Tsapakuyänan 
escüdunkunatapis janankunamanmi churayarqan. Paykunam kawayanqan 
witsay valienti kar runakunata mantsakätsiyaq. 

28<<Egipto runakuna, qamkunapis wañurmi mana cäsumaq runakunapa y 

guërrachö wañuqkunapa almankuna kanqanchö kayanki. 

29<<Edom nacionpis mandakuqnin reykunawan y mandäsiqninkunawanmi 

tsaychö kaykäyan. Kawayanqan witsay alläpa poderyuq kashqa karpis 
kananqa guërrachö wañuqkunapa y mana cäsumaq runakunapa 
almankunawan paqtam kaykäyan. 

30<<Norti kaqlä nacionkunapa llapan mandakuqnin reykuna y Sidón 

runakunapis tsaychömi llapan kaykäyan. Kawayanqan witsay alläpa 
poderyuq karmi runakunata alläpa mantsakätsiyaq. Peru kananmi sïqa 
guërrachö wañuqkunapa y mana cäsumaqkunapa almankuna kayanqanchö 
penqakuypaq jitaraykäyan. 

31Tsayman chaykurnin maytsikaq wañushqakunata rikarmi mandakuq 

Faraón llapan soldädunkunawan kushikur niyanqa: <Manam 

noqantsikllatatsu wañutsimashkantsik>. Noqa DIOS YAYAM tsaynö kananpaq 
nï. 

32<<Alläpa mantsakätsikuq karpis mana cäsumaq runakunapa y guërrachö 

wañuqkunapa almankunawan paqtam Faraón y soldädunkunapis 
jitaräyanqa>>. DIOS YAYAM tsaynö nin. 

 

Ezequiel 33 
Rikachakuqnö Ezequiel kanqan 

Ezequiel 3.16-21 

1 DIOS YAYAM nimarqan: 

2<<Runapa tsurin, marka majikikunata ninki: <Musyayanqaykinömi may 

nacionchöpis guërra kaptin juk runata rikachakunanpaq churayan. 

3Paymi contran soldädukuna nacionninman yaykuykaqta 

rikar cornëtata saslla töcan marka majinkuna alistakuyänanpaq. 

4Cornëta waqaqta wiyaykar mana alistakuyaptinqa contrankuna chaykurmi 

tsay markachö täkuq runakunata wañutsiyanqa. Musyaykar mana alistakurmi 
kikinkuna wañuyänanpaq jutsayuq kayan. 

5Tsaynö cornëta waqamuqta wiyaykarpis mana alistakurmi ushakäyanqa. 

Peru alistakuq kaqmi sïqa wañuypita qeshpinqa. 

6<< <Tsay rikachakuq runa contran soldädukuna shamuykaqta rikaykar 

cornëtata mana töcaptinqa markaman yaykuskirmi pitapis lluta 
wañutsiyanqa. Jutsankunapita tsay runakunata wañutsiyaptinpis rikachakuq 
runam jutsayuq kanqa cornëtata mana töcanqanpita>. 

7<<Runapa tsurin, Israel runakunapa rikachakuqninnö kanaykipaqmi 

churashkaq. Tsaymi willanqaqta paykunata willanki. 

8Jutsa ruraq runata jutsanpita ushakätsinäpaq willaptiq arrepentikunanpaq 

willay. Mana willarqa tsay runa wañunqanpita qammi jutsayuq kanki. 

9Jutsanpita arrepentikunanpaq nikaptiki jutsa rurayllachö kawarqa 

jutsanpitam tsay runa wañunqa. Willanqaykichöqa wañuptinpis manam 
jutsayuqnatsu kanki. 

Llapan runakuna kawananta Dios Yaya munanqan 
Ezequiel 18.21-32 

10<<Runapa tsurin, Israel runakunata niy: <Qamkunam nikäyanki 

jutsaykikunapita Dios Yaya castigayäshuptiki mana awantayänaykipaq 
kanqanta. Tsaynöllam nikäyanki manana kawayänaykipaq kanqanta>. 

11<<DIOS YAYAM jurar nin: <Jutsa ruraqkuna wañuyänanta manam munätsu, 

sinöqa mana alli ruraykunata dëjaskir noqa munanqänö kawakuyänantam 

munä. Israel runakuna, jutsaykikunata dëjaskir cäsuyämay. ¿Imanirtan 
wañuyta ashiyanki?> 

12<<Runapa tsurin, Israel majikikunata niy: <Alli ruraq runapis jutsata rurarqa 

castigashqam kanqa. Mana alli ruraq runapis jutsanpita arrepentikurqa 
perdonashqam kanqa. 

13<< <Abësis allita ruraq kanqanman confiakurmi alli ruraq runapis jutsa 

rurayman churakan. Tsay runata alli kawakunanpaq prometishqa karpis 
jutsata ruraptinqa wañutsishaqmi. Ñawpata allillata ruranqankunatapis 
manam yarpäshaqnatsu. 

14-15<< <Abësis mana alli ruraq runa jutsanpita arrepentikurnin munanqänömi 

kawakun. Tsaymi dëbiqninkuna prenda churayanqanta y suwakunqanta 
kutiykatsir leynïkunata cäsun. Tsaynö kawaq runataqa wañutsinäpaq nishqa 
karpis manam wañutsishaqnatsu. 

16Ñawpata jutsa ruranqankunatapis manam yarpäshaqnatsu. Llutankunata 

manana rurarqa mananam wañunqanatsu>. 

17<<Tsaynö niptikim marka majikikuna niyäshunki: <Jutsasapakunataqa 

jutsa rurayta dëjayaptinpis Dios Yaya ama perdonanmantsu. Perdonarqa 
llutantam ruraykan. Peru alli runatam sïqa jutsankunapita perdonanman. 
Mana perdonarqa llutantam ruraykan>. Tsaynö parlarmi llutanta nikäyan. 

18<<Yapaymi nï: Allillata ruraqpis jutsata rurarqa wañunqam. 

19Jutsasapa runapis jutsanta dëjaskir munanqänö kawakurqa salvakanqam. 

20Israel runakuna, ¿imanirtan niyanki mana shumaq juzganqäta? Imanö 

kayanqaykimanmi llapaykitapis juzgayäshayki>>. 

Jerusalénta ushakätsiyänanpaq ninqan 

21Babiloniaman prësu apayämanqan chunka ishkay watamanna 

aywaykaptinmi chunka kaq killa pitsqa junaqchö Jerusalénpita qeshpimuq 
runa nimarqan: <<¡Jerusaléntam jankat ushakätsiyashqa!>> 

22Tsay runa chämunanpaq juk junaq faltaykaptinmi patsa tsakanqan 

höra DIOS YAYA shimïta pashtatsirqan. Tsaymi tsay alliq runa 
chämunanpaqqa parlarqäna. 

23Tsaymi DIOS YAYA nimarqan: 

24<<Runapa tsurin, raqällana kaykaq Israel markakunachö täkuq runakunam 

nikäyan: <Abrahammi japallan kay nacionta poderninchö katsirqan. 
Noqantsikpis atskaq kaykarqa ¡imanirtan kay nacionta podernintsikchö 
tsarantsiktsu!> 

25<<Tsaymi paykunata ninki: <DIOS YAYAM nin: Qamkunam wätakunapa 

yawarninta mikuykäyanki. Tsaynöllam ïdulukunata rugakuykäyanki y runa 

majikikunatapis wañuykätsiyanki. ¿Tsaynö kaykarku kay nacionpa ämun 
kayta munayanki? 

26Qamkunaqa wañutsikuqmi, ïdulukunata adoraqmi y jukpa warminwan 

kakuqmi kayanki. ¿Tsaynö kaykarku kay nacionpa ämun kayta munayanki?> 

27<<Ezequiel, paykunata masta niy: <DIOS YAYAM jurar nin: Raqällana 

markakunachö täkuqkunapis guërrachömi llapan wañuyanqa. Chakrachö 
täkuqkunatapis chucaru wätakunam mikunqa. Qaqakunachö y 
machaykunachö täkuqkunapis pestiwanmi wañuyanqa. 

28Llapanta jankat ushakätsiptïmi Israel nación tsunya tikranqa. Tsaypaqa 

manam ni pipis purinqanatsu. Tsaynöpam ni pipis allish tukunanpaq 
kanqanatsu. 

29Melananqäkunata rurayanqaykipita kay nacionta ushakätsiptïraqmi DIOS 

YAYA kanqäta musyayanki>. 

30<<Runapa tsurin, Israel runakunam markapa murällan chakinkunachö y 

waji punkukunachö qorikaykur niyan: <DIOS YAYAPA willakuyninta Ezequiel 
willakunqanta wiyaq aywashun>. 

31Tsaynö nir qorikämurmi willakunqaykita wiyaq tukuyanlla. Peru manam 

rasunpatsu cäsuyäman. Kuyamanqanta nirpis manam rasunpatsu 
kuyayäman. Tsaypa rantinmi rïcuyaypaq ayrajar mana alli ruraykunallapaq 
yarparäyan. 

32<<Paykunapaqmi qam kanki arpata töcapar jipashta cantapaq jövinnö. 

Tsaymi ninqaykita wiyaykarpis cäsukuyantsu. 

33Tsaynö kayaptinpis willakunqayki llapanmi cumplinanpaqna kaykan. 

Cumpliptinraqmi willakuq profëta kanqaykita musyayanqa>>. 

 

Ezequiel 34 
Israel nacionchö autoridäkunata piñapanqan 

1 DIOS YAYAM nimarqan: 

2<<Runapa tsurin, Israel runakunapa autoridäninkunapa contran 

willakur ninki: <DIOS YAYAM nin: Qamkunaqa kikillaykikunapaq 
yarpachakurmi üshäkunata shumaq cuidayankitsu. Üsha mitsikuq 
runakunaqa ¿manaku üshankunata shumaq cuidayanman? 

3Üshakunapa lichinta upuykar, millwanpita llatapakuykar y wera kaqta 

mikuykarpis manam shumaqtsu cuidayanki. 

4Uyuq kaqkunata manam kachïtsiyankitsu ni qeshyaykaqkunatapis 

jampiyankitsu. Chakin pakishqakunatapis manam tsayankumayllawanpis 
watarkuyankitsu. Jukpa üshankunaman tallukäyaptinpis manam 

rakiyämunkitsu ni oqrakaptinpis ashiyankitsu. Tsaypa rantinmi alli astar 
munayanqaykita ruratsiyanki. 

5<< <Mitsiqninnaq kar wakpa kaypa üshäkuna witsikaptinmi chucaru 

wätakuna mikur ushayan. 

6Maytsay jirkakunapa y raqrakunapam oqrakashqa purikuyan. Maytsaypa 

witsikäyaptinpis manam ni pï ashintsu ni watukantsu>. 

7<<Autoridäkuna, Dios Yaya ninqanta shumaq wiyayay. 

8DIOS YAYAM jurar nin: <Üsha mitsikuq üshankunata shumaq cuidanqannö 

mana cuidayaptikim suwakunapis üshäkunata apakuyan y tukuyläya chucaru 
wätakunapis mikuyan. Üshäkuna mitsiq kaykarpis oqrakaq üshäkunata 
manam ashiyankitsu. Tsaypa rantinmi kikillaykikunapaq yarpachakur 
üshäkunata shumaq cuidayankitsu>. 

9<<Üsha mitsikuqkuna, Dios Yaya ninqanta shumaq wiyayay. 

10DIOS YAYAM nin: <Contraykikunam kä. Üshäkunata mana shumaq 

mitsiyanqaykipitam juzgayäshayki. Üshäkunata mikur mana 
ushayänaykipaqmi makikikunapita qorikushaq>. 

Üsha mitsikuq imanö kanqan 

11<<DIOS YAYAM nin: <Kikïmi üshäkunata ashiq aywar qorimushaq. 

12Oqrakashqa üshankunata mitsikuq runa ashinqannömi noqapis 

üshäkunata ashishaq. Pukutaychö oqrakar maypa aywashqa kayaptinpis 
qorimushaqmi. 

13Maytsay markakunapita y nacionkunapitam qorimushaq. Kikinkunapa 

nacionninkunaman kutitsimurmi Israel nación lömakunachö shumaq 
mitsishaq. Mayu kuchun chakrakunachö y maychöpis runakuna 
täkuyanqanchömi paykunata katsishaq. 

14Israel nación lömakunachömi alli qewa kanqanchö mitsishaq. Tsaychö 

pacha junta mitsiskirmi alli qenchachö puñutsishaq. 

15Imapitapis mana mantsakuyänanpaqmi kikï täpashaq>. DIOS YAYAM tsaynö 

nin. 

16<< <Llutanpakar oqrakaqkunatapis ashiskirmi qenchaman kutitsimushaq. 

Chakin pakishqakunatapis jampirmi watäshaq. Uyuqkunatapis kachiman 
jampin tallurkurmi qarashaq. Peru wera kaqkunata y kallpasapa kaqkunatam 
sïqa ushakätsishaq. Rurayanqanmanmi juzgashaq>. 

17<<DIOS YAYAM nin: <Kuyanqä runakuna, llapaykita juzgarmi üshapita 

cabrata rakiqnö mana alli ruraqkunata rakiyäshayki. 

18Wakikim alli qewata mikur kushikuyanqaykipa rantin jarutakuyanki. Chuya 

yakuta upyarpis jarutakurmi putkäyanki. 

19¿Tsaynö jarutakuyanqaykitatsuraq wakin kaq üshäkuna mikuyanqa? 

¿Tsaynölla putkäyanqayki yakutatsuraq upyayanqa?> 

20<<Tsaymi DIOS YAYA nin: <Kikïmi wera kaqkunatapis y uyu kaqkunatapis 

shumaq cuidashaq. 

21Qamkunaqa wera karmi uyu üshäkunata tanqarnin waqrar maytsaypa 

qarquykäyanki. 

22Peru tsaynö qarquyaptikipis uyu üshäkunata pipis manana 

ñakatsinanpaqmi tsapäshaq. Llutanta rurayanqaykipitam juzgayäshayki. 

23<< <Üshäkunata shumaq rikänanpaqmi alli mitsikuqta churashaq. Tsay 

mitsikuqmi kanqa servimaqnï David. Paymi mitsiqninkuna kanqa. 

24NOQAM paykunapa Diosnin kashaq. Servimaqnï Davidmi paykunapa 

mandakuqnin rey kanqa. Noqa DIOS YAYAM nï. 

25<< <Kuyanqä runakunawanmi pactuta rurashaq imaypis yanapaptï 

tranquïlu kawakuyänanpaq. Israel nacionchö mikukuq chucaru wätakunatam 
ushakätsishaq. Tsaymi tsunyakunachö y jachakunachöpis mana mantsakur 
puñukuyanqa. 

26Sagrädu lömä jirkapa lädunkunaman pushaykurmi paykunaman 

bendicionnïta churashaq. Tamyatapis tiempullanchömi tamyatsimushaq. 

27Kikinkunapa chakrankunachöna tranquïlu kawakuyaptinmi frütakunapis 

mikuykunapis allish wayunqa. Juklä runakunapa poderninpita 
jipimuptïmi DIOSNINKUNA kanqäta musyayanqa. 

28<< <Mayqan nación runakunapis mananam yapayqa poderninchö 

katsiyanqanatsu ni chucaru wätakunapis mikuyanqanatsu. Tsaymi imapis 
manana mantsatsiptin tranquïlu kawakuyanqa. 

29Mikuyninkuna qoriytapis mana puëdiyanqanyaq wayuptinmi muchuypis 

kanqanatsu. Juklä nación runakunapis manam asipäyanqanatsu. 

30Tsaynöpam üshäkuna musyayanqa noqa DIOS YAYA paykunawan kanqäta 

y kuyanqäta>. DIOS YAYAM tsaynö nin. 

31<< <Qamkunam alli qewächö mitsinqä üshäkuna kayanki. Kuyanqä 

runakunam kayanki. Noqanam Diosnikikuna kä>. DIOS YAYAM tsaynö nin>>. 

 

Ezequiel 35 
Edom nacionta ushakätsiyänanpaq ninqan 

1 DIOS YAYAM nimarqan: 

2<<Runapa tsurin, Seir jirkapa tikraskir edomita runakunata ima päsananpaq 

kanqanta 



1610 

 

 
©  Wycliffe Bible Translators, Inc. 

  
 

 

3willakur niy: << <DIOS YAYAM nin: Edomita runakuna, contraykikunam kä. 

Qamkunata castigayarnikim markaykikunatapis tsunya raqällatana dëjashaq. 

4Jankat ushakätsiyaptiqmi markaykikunapis tsunya tikranqa. Tsayraqmi DIOS 

YAYA kanqäta musyayanki. 

5<< <Qamkunam imaypis Israel runakunapa contran kayashkanki. Jukaq 

nación runakuna atacayaptinpis yanapayanqaykipa rantinmi wañutsishqa 
kayänanpaq entregayashkanki. 

6Paykunata entregayanqaykinöllam qamkunatapis wañutsiyäshunaykipaq 

entregayäshayki. Noqa DIOS YAYAM tsaynö kananpaq jurä. 

7<< <Edom nacionnikitam tsunyata dëjashaq. Nacionnikipita yarquq kaqta y 

kutimuq kaqtapis jankatmi ushakätsishaq. 

8Noqam permïtishaq espädawan maytsaychöpis wañutsiyäshunaykipaq. 

Tsaymi jirkakunachö, lömakunachö, mayukunachö y mayu kuchun 
pampakunachöpis ayakuna mashtaräyanqa. 

9Imayyaqpis tsunyalla kananpaqmi permïtishaq. Markaykikunatapis jankat 

ushakashqatam dëjashaq. Tsayraqmi DIOS YAYA kanqäta musyayanki. 

10<< <Qamkunam niyashkanki Judá nacionpa y Israel nacionpa duëñun 

kayänaykipaq kaqta. Tsaynömi niyashkanki tsay nacionkunachö täkuq 
runakunata yanapaykaptï. 

11Tsaymi jurarnin nï: Israel runakunata rabyapäyanqaykipita, 

chikiyanqaykipita y contran shäriyanqaykipitam noqapis ushakätsiyäshayki. 
Tsaynöpam Israel runakuna musyayanqa qamkunata castigayanqaqta. 

12<< <Israel runakunata castigaptïmi kushipar niyashkanki: <<Allichö Israel 

nación jankatmi tsunyaman tikrashqa. Tsaypitapis peorraqmi noqantsik 
usharpatsishun>>. Tsaynö niyanqaykipitam kikikikunata ushakätsiyäshayki. 
Tsayraqmi musyayanki noqa DIOS YAYA llapan niyanqaykita musyanqäta. 

13Qamkunam conträ shärir imaykatapis shimikikuna kamakanqanta 

parlayashkanki. Allish tukurnin parlayanqaykitam wiyashkä. 

14<< <DIOS YAYAM nin: Edom nacionnikita ushakätsiptïmi maytsay nación 

runakuna kushikuyanqa. 

15Israel nacionta ushakätsiyaptin kushipäyanqaykinömi noqapis 

ushakaskatsiyäshuptiki kushipäyäshayki. Edom nacionnikikuna jankatmi 
ushakanqa. Tsayraqmi DIOS YAYA kanqäta musyayanki>. 

 

Ezequiel 36 
Israel runakuna alli kawayänanpaq ninqan 

1<<Runapa tsurin, Israel jirkakunata niy: <Israelchö jirkakuna, DIOS 

YAYA ninqanta wiyayay. 

2DIOS YAYAM nin: Contraykikunam nikäyan: <<Kananmi sïqa Israelchö 

kaykaq jirkakunapis noqantsikpana kaykan>>. 

3<< <Tsaymi noqa DIOS YAYA nï: Rasunpam wakpita kaypita contraykikuna 

shamur jankat ushakätsiyäshushkanki. Tsaynöpam juklä runakuna 
duëñükuyäshushkanki. Imaykata ashayäshurnikim manakaqman 
churayäshushkanki. 

4<< <Noqa DIOS YAYAM nï: Israelchö jirkakuna, lömakuna, mayukuna y 

raqrakunapis, ninqäta wiyayämay. Rasunpam Israelchö markakuna pipis 
mana täkuptin raqällana kaykan. Tsaynöllam juklä nación runakuna Israel 
runakunata venciskir imaykankunatapis apakuyashqa. Tsaymi 
cercaykikunachö nacionkunapis kushipäyäshushkanki. 

5Tsaynö kaykaptinpis noqa DIOS YAYAM alläpa rabyarnin tsay nacionkunapa 

contran y Edom nación runakunapa contran kä. Tsay runakunam alläpa 
kushikurnin y manakaqman churar kuyanqä nacionnïta duëñu tukuyashqa> 
>>. 

6Tsaypitam mastapis Ezequielta Dios Yaya nirqan: <<Israelchö jirkakunata, 

lömakunata, raqrakunata y pampakunata shutïchö willakur niy: <DIOS 

YAYAM nin: Juklä nación runakuna Israel runakunata manakaqta 
tumpayanqanpitam alläpa rabyashqa kaykä. 

7Tsaymi makïta pallarkur jurarnin nï: Tsay nación runakunatapis 

chikiqninkunam manakaqman churar ashayanqa. 

8<< <Israel jirkakuna, Israel runakuna kutiyämunanpaqnam kaykäyan. 

Qamkuna kaqchömi jatusaq rämasapa jachakuna wiñanqa. Tsay 
jachakunapa wayuynintam Israel runakuna kutimur mikuyanqa. 

9Qamkunaman bendicionnïta churamuptïmi murukur shumaq kawakuyanqa. 

10Tsaymi entëru Israel nacionchö runakuna maytsikaman mirayanqa. Jankat 

ushakätsishqa markakunachöpis yapaymi täkuyanqa. Juchutsishqa 
markakunatapis yapaymi shäritsiyanqa. 

11Runakuna y wätakuna mirarmi unay kayanqannö yapay maytsika kayanqa. 

Puntata kawayanqanpitapis mas allim kawakuyanqa. Tsayraqmi DIOS 

YAYA kanqäta musyayanqa. 

12<< <Israel jirkakuna, qamkuna kayanqayki kaqpam kuyanqä Israel 

runakuna yapay puriyanqa. Paykunapa herencianmi kayanki. 
Wamrankunatapis mananam yapayqa wañutsiyankinatsu>. 

13<<DIOS YAYAM nin: <Juklä nación runakunam manakaqman 

churayäshurniki niyan: <<Israel jirkakunaqa runa mikuq y wamrakunata 
wañutsiqmi kayan>>. 

14<< <Tsaynö niyaptinpis kananpitaqa manam ni imaypis runakunata 

mikuyankinatsu ni wamrankunatapis wañutsiyankinatsu. 

15Juklä nación runakuna ashayäshunaykita manam permïtishaqnatsu. 

Tsaynöllam wamrakunata mikuyankinatsu>. DIOS YAYAM tsaynö nin>>. 

16 DIOS YAYAM nimarqan: 

17<<Runapa tsurin, Israel runakuna jutsata rurarmi täkuyanqan 

nacionninkunata impüruyätsiyashqa. Warmi killanwan impüru kanqannömi 
paykuna rurayanqanpis alläpa impüru kaykan. 

18Runakunata wañutsir y ïdulukunata adorarmi nacionninkunata 

impüruyätsiyashqa. Tsaynö rurayanqanpitam alläpa rabyar castigarqä. 

19Tsaymi paykunata qarqur juklä nacionkunachö markakunapa witsikätsirqä. 

Jutsa rurayanqanmanmi castigarqä. 

20<<Qarquskiptï maymanpis chäyanqan markakunachömi runakuna niyaq: 

<Kay runakuna adorayanqan Diosqa manam kuyanqan runankunata 
tsapayta puëdishqatsu. Tsaymi nacionninkunapita qarqushqa puriykäyan>. 
Tsaynö nirmi santu shutïta manakaqman churayashqa. 

21Israel runakuna maymanpis chäyanqanchö santu shutïta manakaqman 

churayaptinmi alläpa llakikü. 

22<<Tsaynö kayanqanpita Israel runakunata niy: <DIOS YAYAM nin: Israel 

runakuna, jutsaykikunapitam maytsay nacionchö runakunapis manakaqman 
churayäman. Tsaynö kaykaptinpis manam qamkuna raykutsu tsay 
nacionkunapita jipiyämushayki, sinöqa santu shutï raykum. 

23Shutïta manakaqman churayänanpaq qamkunam jutsayuq kayashkanki. 

Qamkunata jipiyämurnikim tsay nación runakunata musyatsishaq shutï santu 
kanqanta. Poderösu DIOS YAYA kanqäta musyayänanpaqmi llapan 
runakunapa rikänanchö jipiyämushayki>. DIOS YAYAM tsaynö nin. 

24<< <Tsay nacionkunapitam jipiyämushayki. Juklä markakunapita qorimurmi 

kikikikunapa nacionnikikunaman kutitsiyämushayki. 

25Chuya yakuwanmi taqraykikunata chipyat mayllayäshayki. Ïdulukunata 

adorar impüru kayanqaykitam mayllayäshayki. 

26<< <Tsaypitam mushuq shonquta y mushuq espïrituta qamkunaman 

churamushaq. Mana cäsukuq rumi shonquykikunatam cäsukuq alli 
shonquman tikratsishaq. 

27Yanapayäshunaykipaqmi Espïritüta qamkunaman churamushaq. Tsaymi 

leynïkunata y yachatsikuynïkunata cumplir alli kawakuyanki. 

28Unay castaykikunata entreganqä nacionchömi täkuyanki. Qamkunam 

kuyanqä runakuna kayanki. Noqanam qamkunapa Diosnikikuna kashaq. 

29<< <Manana jutsata rurayänaykipaqmi yanapayäshayki. Trïguta alli 

wayutsimuptïmi muchuypis ni mallaqaypis kanqanatsu. 

30Tsaynöllam früta wayuq tukuyläya jachakunata y chakrakunachö 

mikuykunatapis alli wayutsimushaq. Tsaymi ni imaypis mallaqay kanqanatsu 
ni juklä nación runakunapis penqakuyman churayäshunkinatsu. 

31Tsayraqmi mana alli ruraq kayanqaykipita y melanaypaq jutsasapa 

kayanqaykipita penqakuyanki. 

32<< <DIOS YAYAM nin: Israel runakuna, shumaq tantiyakuyay. Manam 

qamkuna raykutsu juklä nacionkunapita qoriyämushayki, sinöqa santu shutï 
raykum. Jutsaykikunapita alläpa penqakurmi umpuräkuyanki. 

33<< <DIOS YAYAM nin: Jutsaykikunata mayllaskirmi kutitsiyämushayki. 

Tsaychömi juchutsishqa markaykikunata sharkatsir yapay täkuyanki. 

34Purunyashqa chakrakunata kichapakur yapay murupakuyanqaykita rikarmi 

pïmay päsaqkuna 

35kushishqa niyanqa: <<Kay chakrakunaqa purunyashqam karqan. Peru 

kananqa Edén huertanö kuyakuypaqmi kayan. Jankat ushakashqa, tsunya y 
raqällana markakunapis kananqa alli murallashqa runa täkunan markanam 
kaykan>>. 

36<< <Tsaynöpam cercan nacionkunachö kawaykar quëdaq runakuna 

musyayanqa jankat ushakashqa kaykäyaptinpis noqa DIOS YAYA yapay 
shäritsinqäta. Tsaynöllam musyayanqa qachpa chakrakunatapis alli 
chakramanna yapay tikratsinqäta. Noqa DIOS YAYAM nï. Ninqätaqa llapantam 
cumplishaq. 

37<< <DIOS YAYAM nin: Israel runakuna rugakayämanqanta cäsurmi 

üshanöraq maytsikaman mirayänanpaq permïtishaq. 

38Jerusalén fiestachö sacrificiupaq maytsika üshakuna unay kanqannömi 

tsay markakunachö maytsikaq runakuna täkuyanqa. Israel nacionchö 
juchutsishqa markakunachöpis maytsikaq runakunam täkuyanqa. 
Tsayraqmi DIOS YAYA kanqäta musyayanqa> >>. 

 

Ezequiel 37 
Tsakishqa tullukuna kawayämunqan 

1Jukpunmi maytsika tullukuna mashtaranqan pampaman DIOS 

YAYAPA Espïritun apamarqan. 

2Tsayman chaykatsimar entëru pampapa puritsimaptinmi maytsika tullukuna 

jankat yuraqashqana mashtaraykaqta rikarqä. 

3Tsaymi nimarqan: <<Runapa tsurin, ¿kay tullukuna 

kawayämunqatsuraq?>> Nimaptinmi nirqä: <<Dios Yaya, tsaytaqa qamllam 
musyanki>>. 

4Tsaymi nimarqan: <<Tsay tullukunata niy: <Yuraqashqa tullukuna, DIOS 

YAYA ninqanta wiyayay. 

5DIOS YAYAM nin: Jaynikikunata qamkunaman kutitsimuptïmi kawayämunki. 

6Cuerpuykikunachö ankukunata yuritsirmi aytsatapis juntätsishaq. Tsaynö 

qaraykikunata yuritsir jaynikikunata kutitsiptïmi kawayämunki. 
Tsayraqmi DIOS YAYA kanqäta musyayanki> >>. 

7Tsaymi Dios Yaya nimanqannölla willakurqä. Willakuykaptï bunrururraq 

maqakuptinmi patsa kuyur qallaykurqan. Tsaymi tsay tullukuna 
cuerpunkunaman llapan kutiyarqan. 

8Rikaraykaptïmi tullunkuna jananpa ankukuna yurikar aytsankuna juntaptin 

qaranpis tsaparqan. Peru jayninmi sïqa karqanraqtsu. 

9Tsaymi DIOS YAYA nimarqan: <<Runapa tsurin, jaynin shamunanpaq 

shutïchö niy: <Dios Yayam nin: Kawatsikuq jaynin, chuskunläpita shamur kay 
wañushqa jitaraykaqkuna kawayämunanpaq yaykuy> >>. 

10Dios Yaya nimanqannölla willakuykaptïmi jayninkuna yaykuskiptin 

kawamur ichirkayämurqan. Yupaytapis mana puëdiypaq 
soldädukunanöraqmi kayarqan. 

11Dios Yayam yapay nimarqan: <<Runapa tsurin, kay tullukunanömi Israel 

runakuna kayan. Paykunam niyan: <Tsakishqa tullunö kaykarqa imaypis 
tsaynöllanach kashun. Tsaynö karmi ima ruraytapis puëdintsiknatsu. Jankat 
ushakashqanömi kaykantsik>. 

12<<Tsaynö niyaptinpis Israel runakunata niy: <DIOS YAYAM nin: Kuyanqä 

runakuna, juklä nación panteonchö yuraqashqa tullunö kayaptikipis 
qamkunata jipimurmi Israel nacionman kutitsiyämushayki. Ayata 
kawatsimuqnömi alli kawakuyänaykipaq yanapayäshayki. 

13Tsaynö ruraptïmi DIOS YAYA kanqäta musyayanki. 

14<< <Wañushqanö kayaptikipis Espïritüta qamkunaman churamurmi 

kawaskatsiyämurniki markaykikunaman kutitsiyämushayki. Tsaymi 
musyayanki DIOS YAYA kar ninqänölla llapanta rasunpa cumplinqäta>. DIOS 

YAYAM tsaynö nin>>. 

Judáta y Israelta jukllayllaman tikratsinanpaq ninqan 

15 DIOS YAYAM nimarqan: 

16<<Runapa tsurin, juk qeruman qellqar niy: <Judápita kaq Israel runakuna>. 

Juk qerumanna qellqar niy <Efraínpita kaq Israel runakuna>. 

17Tsaynö qellqarkur ishkan qerukuna jukllayllanö kayänanpaq juntaway. 

Tsaynöpam ishkanpis jukllayllanöllana kayanqa. 

18<<Imapaq tsayta ruranqaykita tapuyäshuptiki 

19ninki: <DIOS YAYAM nin: Efraínpita y Judápita Israel runakunatam 

jukllayllaman juntawashaq. Tsaynöpam ishkanpis podernïchöna kayanqa>. 

20<<Tsay qellqanqayki qerukunata Israel runakuna rikäyänanpaq ishkanta 

tsoqparkur aptaranki. 

21Tsaypita ninki: <DIOS YAYAM nin: May nacionchö kayaptinpis Israel 

runakunata jipimurmi kikinkunapa nacionninkunaman pushashaq. 

22Juk nacionllana kayänanpaqmi paykunata Israelman juntawashaq. Tsaymi 

paykunapa mandakuqnin reypis jukllayllana kaptin ni imaypis ishkay 
nacionmanqa rakikäyanqanatsu. 

23Melananqä ïdulukunata mananam adorayanqanatsu ni jutsatapis 

rurayanqanatsu. Conträ shärishqa kayaptinpis perdonarmi salvashaq. 
Paykunam kuyanqä runakuna kayanqa. Noqanam paykunapa Diosninkuna 
kashaq. 

24<< <Servimaqnï David mandakuqnin rey karmi japallan mitsiqninkunapis 

kanqa. Tsaymi noqata cäsuyämar leynïkunata y yachatsinqäkunatapis 
cumpliyanqa. 

25Servimaqnï Jacob y paykunapa unay castankuna täkuyanqan nacionchömi 

täkuyanqa. Tsurinkuna y paykunapita miraqkunam tsaychö imayyaqpis 
täkuyanqa. Servimaqnï Davidmi imayyaqpis paykunapa mandakuqnin rey 
kanqa. 

26<< <Kushishqa kawakuyänanpaqmi pactuta rurashaq. Tsay pactu 

ruranqäqa manam ni imay ushakanqatsu. Maytsikaman mirayänanpaqmi 
permïtishaq. Paqtankuna imaypis kanäpaqmi templütapis paykuna 
kayanqanchö ruratsishaq. 

27Tsaynöpam paykunawan täkushaq. Noqam Diosninkuna kashaq. 

Paykunanam kuyanqä runakuna kayanqa. 

28Paykunachö templü imayyaqpis kaptinmi maytsay nación runakuna 

musyayanqa Israel runakunata kuyaq Dios Yaya kanqäta. 
Paykunatam santu kayänanpaq akrashkä> >>. 

 

Ezequiel 38 
Israel nacionta atacananpaq willakunqan 

1 DIOS YAYAM nimarqan: 

2<<Runapa tsurin, Magog partichö täkuq rey Gog kaqläpa rikachakuy. Gogmi 

Mesec nacionpa y Tubal nacionpa mandakuqnin rey kaykan. Payta ima 
päsananpaq kaqtapis willakur 

3niy: <DIOS YAYAM nin: Mesecpa y Tubalpa mandakuqnin rey Gog, qampa 

contraykim kä. 

4<< <Quejädapita ganchurkurmi maytsikaq soldäduykikuna y bestiankuna 

montashqa kaykaqkunatapis jipiyämushayki. Escüduyki y espädayki 
alistashqa kaykaqtam Israelman apayämushayki. 

5Persiapita, Cuspita y Futpitam escüdunkuna aptashqa y cascunkuna 

shukushqa yanapayäshuqnikikuna shayämunqa. 

6Qamkunawanmi shayämunqa Gomer y Bet-togarma nacionkunapa llapan 

soldädunkunapis. Paykunam alläpa karu norti kaqläpita tröpankunawan 
shayämunqa. Maytsaypitam qorikäyämunqa yanapayäshunaykipaq. 

7Tsay llapan qorikämuq runakunawan shumaq alistakuyay. Kikikim 

capitanninkunapis kanki. 

8<< <Kananpita atska watatam Israel nacionman guërra ruraq yaykunaykipaq 

niyäshayki. Tsay witsaymi Israel nación markakuna ñawpata guërrachö 
ushakätsishqa kayaptinpis yapayna shäritsishqa kanqa. Guërrachö venciskir 
juklä nacionkunaman apashqa kayaptinpis kutimushqanam kayanqa. Israel 
lömakunachöpis kushishqanam täkuyanqa. 

9Tsaynö kaykaqman aywarmi imayka mangädanöraq y patsata tsapaskiq 

yana pukutaynöraq llapan soldäduykikunawan y yanapashuqnikikunawan 
chäyanki. 

10<< <DIOS YAYAM mandakuq Gogta nin: Tsay witsaymi mana alli 

yarpaykunallaman umayki churashqa kanki. 

11Tsaymi ninki: <<Pipis yanapananpaq mana kaptinmi tsay nacionman 

yaykushaq. Mana yarpachakur ni alistakur kaykaqtam atacashaq. 
Paykunapa markankunaqa murallannim y markaman yaykuna 
punkunkunapis cerröjunnaqmi. 

12Atska nacionkunapita kutiskamur markankunachöna täkuyaptinmi 

wäkankunapis y imaykankunapis atskana kaykan. Tsaymi llapan 
imaykankunata apashaq. Paykunam yarpäyan kay patsapa chawpinchö 
täkuyanqanta>>. 

13<< <Tsaynö niptikim Sabá runakuna, Dedán runakuna y Tarsischö täkuq 

negociantikuna autoridäninkunawan niyäshunki: 
<<¿Suwapayämänaykipaqku shayämushkanki? ¿Yuraq qellaynïkunata, 

qorïkunata, wätäkunata, imaykäkunatapis apayänaykipaqku maytsikaq 
runakunawan shayämushkanki?>> > 

14<<Runapa tsurin, mandakuq Gogta shutïchö niy: <DIOS YAYAM nin: Tsay 

witsaymi kuyanqä Israel runakuna shumaq kushishqa kawakuyanqanta 
musyaskir 

15norti kaqlä karu markaykipita Israel nacionman shamunki. Yupaytapis mana 

puëdiypaq soldädukunata y bestiankuna montashqa maytsikaq runakunata 
pusharkurmi 

16kuyanqä Israel nacionnïta atacaq shayämunki. Maytsikaq soldädukunawan 

shamurmi patsata tsapaq yana pukutaynöraq kayanki. Shamuq watakunachö 
tsaynö atacanaykipaqmi permïtishaq. Tsaynöpam wakin kaq nación 
runakunapis poderösu kanqäta musyayanqa. 

17<< <DIOS YAYAM nin: Israel nacionta atacanaykipaq kaqtam servimaqnï 

profëtakunawan unaypitana willakatsirqä. 

Gog castigashqa kananpaq ninqan 

18<< <DIOS YAYAM nin: Israel nacionman mandakuq Gog yaykuptinmi alläpa 

rabyashaq. 

19Katskatsyarraq rabyaptïmi Israel nación alläpa tsuktsukyanqa. 

20Pescädukuna, pishqukuna, chucaru wätakuna, lätaypa puriqkuna y 

runakunapis alläpa mantsakarmi tsuktsukyäyanqa. Jirkakunam juchunqa, 
qaqakunam qotukämunqa y markapa murällankunam juchur ushakanqa. 

21<< <Noqam Israel lömakunachö mandakuq Gogta tukuyläya desgraciawan 

castigashaq. Soldädunkunam kikinkunapura espädankunawan 
wañutsinakuyanqa. DIOS YAYAM tsaynö nin. 

22Pesti qeshyaywan y wañutsinakuywanmi castigashaq. Tsaynöllam 

payman, soldädunkunaman y paywan shamuq llapan runakunaman 
mangädata, ruminöraq runtu tamyata y azufriyuq ninata tamyatsimushaq. 

23Tsaynö castigarmi poderösu y santu kanqäta maytsay nación runakunata 

musyatsishaq. Tsayraqmi DIOS YAYA kanqäta musyayanqa> >>. 

 

Ezequiel 39 
Gog vencishqa kananpaq ninqan 

1<<Runapa tsurin, shutïchö mandakuq rey Gogpa contran willakur niy: <DIOS 

YAYAM nin: Mesec y Tubal nacionkunapa mandakuqnin rey Gog, qampa 
contraykim kä. 

2Norti kaqlä karupita qarachashqa apamurmi Israel jirkakunaman 

chätsimushayki. 

3Tsaychömi itsuq kaq makikichö aptaranqayki arcuykita pakiskishaq. 

Tsaynöllam derëcha kaq makikichö katsinqayki flëchaykikunatapis 
jitaskishaq. 

4Soldäduykikunawan y juk nacionkunapita paqtayki shamuq 

soldädukunawanmi Israel jirkakunachö llapayki wañuyanki. Tsaychömi 
wiskulkuna y chucaru wätakuna mikuyäshunaykipaq permïtishaq. 

5Chipyaq pampakunachömi wañushqa jitaräyanki. Noqa DIOS YAYAM nï. 

6<< <Tsaynöllam Magog runakuna täkuyanqan markakunata ninawan 

rupatsishaq. Costachö alli segurashqa markakunatapis ushakätsishaq. 
Tsayraqmi DIOS YAYA kanqäta musyayanqa. 

7Kuyanqä Israel runakunata salvaptïmi santu kanqäta pïmaypis 

tantiyayanqa. Manam ni imaypis santu shutïta manakaqman 
churayanqanatsu. Tsaynöpam maytsay nacionchö Israel runakunapa 
santu DIOSNIN kanqäta musyayanqa. 

8Tsaynö kananpaq junaq chämuptinmi llapan ninqäkuna cumplinqa>. DIOS 

YAYAM tsaynö nin. 

9<< <Tsaymi Israel runakuna markankunapita yarquskir chikiqninkunapa 

escüdunkunata, flëchankunata, taksha lanzankunata y jatun lanzankunatapis 
waykayänanpaq qoriyanqa. Tsay llapan qoriyanqanmi qanchis wata 
kusinakuyänanpaq yantankuna kanqa. 

10Tsaymi jirkakunapa yantakuqpis aywanqanatsu ni muntikunapa qeru 

walluqpis aywayanqanatsu. Tsaypa rantinmi qoriyanqan armakuna 
yantankunapaq kanqa. Imaykankunata qechuq yaykuyaptinmi kikinkunatapis 
qechuyanqa. Suwapuyta munayaptinpis kikinkunatam suwapuyanqa>. DIOS 

YAYAM tsaynö nin. 

11<< <Tsay witsay rey Gogwan soldädunkuna pampakäyänanpaqmi 

Israelchö juk sitiuta rakishaq. Tsay sitium kanqa Kachi Lamar tsimpan Viajëru 
niyanqan pampachö. Tsaychö mandakuq rey Gog llapan soldädunkunawan 
maytsikaq pamparäyaptinmi tsaypa runakuna puriyanqanatsu. Tsaymi tsay 
sitiupa shutin churayanqa Hamón-gog Pampata. 

12Israel runakunam qanchis killataraq tsay ayakunata pampar ushayanqa. 

Tsayraqmi Israel nación limpiu quëdanqa. 

13Llapan Israel runakunam ayakuna pampayllachö kayanqa. Poderösu 

kaynïwan chikiqninkunata wañutsinqätam imaypis yarparäyanqa>. DIOS 

YAYAM tsaynö nin. 

14<< <Ayakunata pampar qallayanqanpita qanchis killa päsaskiptinmi 

runakunata kachayanqa entëru nacionpa aywar tullukunata ashin ashin 
pampayänanpaq. 

15Rikapakur aywaqkunam runapa tullunta tarirqa juk señalta churayanqa 

pampaqkuna qoriskir apayänanpaq. Hamón-gog Pampa niyanqanmanmi 
tsay tullukunata pampayanqa. 

16Tsaynöpam Israel nación limpiu quëdanqa. << <Tsaynöllam tsay 

pamparäyanqan pampachö juk markapis kanqa. Tsay markapam shutin 
Hamona kanqa> >>. 

17 DIOS YAYAM nimarqan: <<Runapa tsurin, wiskulkunata, condorkunata y 

chucaru llapan wätakunata qorikäyänanpaq niy. Maytsaypita qorikäyämutsun 
alistanqä mikuyta mikuyänanpaq. Tsay wätakunapaqmi Israel jirkakunachö 
banquëtita alistashaq. Tsaychömi aytsata mikuyanqa y yawarta upuyanqa. 

18Basánchö wera carnërupa, üshapa, chïvupa y törukunapa aytsanta 

mikuqnö y yawarninta upuqnömi soldädukunapa aytsanta mikuyanqa y kay 
patsachö mandakuqkunapa yawarninta upuyanqa. 

19Wañutsinqä runakunapa wirantam jankat teqlläyanqanyaq mikuyanqa. 

Wañuqkunapa yawarnintapis machäyanqanyaqmi upyayanqa. 

20Tsay banquëtichömi pacha junta mikuyanqa bestia aytsakunata, bestian 

montashqa aywaqkunapa aytsankunata y llapan soldädukunapa 
aytsankunata>>. DIOS YAYAM tsaynö nin. 

21<< <Tsaynöpam maytsay nación runakuna poderösu kanqäta 

musyayanqa. Paykunam rikäyanqa llutanta rurayanqankunapita juzgar 
castiganqäta. 

22Tsay junaqpitam Israel runakuna musyayanqa 

paykunapa DIOSNINKUNA kanqäta. 

23<< <Israel runakunata tsaynö salvaptïmi maytsay nación runakunapis 

musyayanqa poderösu kanqäta. Manam poderninnaq kaptïtsu Israel 
runakuna juklä nacionkunachö sufrir kaykäyan, sinöqa jutsa rurayanqanpita 
y ninqäkunata mana cumpliyanqanpitam. Tsaymi paykunata yanapanqäpa 
rantin contrankunata yanapashkä guërrachö wañutsiyänanpaq. 

24Mana cäsuyämanqanpitam jutsankunaman Israel runakunata castigarqä>. 

25<<Tsaymi DIOS YAYA nin: <Jacobpita miraq Israel runakunata llakiparmi 

juklä nacionkunachö täkuyanqanpita Israel nacionman kutitsimushaq. 
Tsaynö kutitsimuptïmi pïmaypis santu shutïta respitayanqa. 

26Nacionninkunachö pipis mana wajupaptinmi shumaq kushishqana 

kawakuyanqa. Tsaymi ñawpata conträ shärir mana allikunata rurayanqanpita 
alläpa penqakuyanqa. 

27<< <Juklä nacionkunachö y chikiqninkunapa markankunachö 

täkuyanqanpitam qorimushaq. Tsaynö qorimunqätam maytsay nacionchö 
täkuq runakuna rikäyanqa. Tsaynöpam santu Dios kanqäta musyayanqa. 

28Noqam permïtirqä juklä nacionkunaman prësu apayänanpaq. Maytsayman 

qarqunqänöllam ni jukta mana dëjar markankunaman qorimushaq. 
Tsayraqmi DIOSNINKUNA kanqäta musyayanqa. 

29Israel runakunamanmi Espïritüta kachamushaq. Paykunata yapaychöqa 

mananam dëjashaqnatsu>. DIOS YAYAM tsaynö nin>>. 

 

Ezequiel 40 
Ezequielta revelacionchö Israelman chätsinqan 

1Babiloniaman prësu apayämanqan ishkay chunka pitsqa (25) wataman 

aywaykaptinnam punta kaq killa chunka junaqchö DIOS YAYA poderösu 
kayninwan illaqpita Israelman apamarqan. Jerusalénta Babilonia runakuna 
juchutsiyanqanpita chunka chusku watanam päsashqa karqan. 

2Israel nacionman revelacionchö apamarmi altu jirkaman Dios Yaya 

chätsimarqan. Tsaypita sur kaqläpa rikachakurmi markanöraq maytsika 
wajikunata rikarqä. 

3Tsayman chaykatsimaptinmi broncipita rurashqatanö runata rikarqä. 

Lïnupita rurashqa cordelnin y mïdikuna väran aptashqam punku lädunchö 
ichiraykarqan. 

4Tsay runam nimarqan: <<Runapa tsurin, ninqäkunata shumaq 

tantiyanaykipaq alcäbu kay. Llapanta rikätsinaqpaqmi kayman Dios Yaya 
apamushushkanki. Llapan rikanqaykita Israel runakunata willanki>>. 

Rupay yarqamunan kaqlächö patiu punku 

5Tsay templu patiuchömi tumat murällata rikarqä. Tsay runa mïdinanpaq 

aptaranqan väram kimsa metru karqan. Tsaywan murällapa anchunta 
mïdiptinmi kimsa metru karqan. Tsaynöllam altunta mïdiptinpis kimsa metru 
karqan. 

6Tsaypitanam aywarqan rupay yarqamunan kaqlächö kaykaq murälla 

punkuman. Punkuman yaykuna grädapa lätarkur perqapa anchunta 
mïdiptinmi kimsa metru karqan. 

7-10Punkupa yaykuskirmi cada läduchö kimsa cuartukunata rikarqä. Tsay 

cuartukunam llapanpis karqan kimsa metru anchu y kimsa metru largu. 
Cuartukunata rakiq perqapa anchunmi ishkay metru pullan karqan. Tsay 
soqta cuartukunapita päsarkunachömi jatun cuartu karqan. Tsay cuartupa 
anchunmi chusku metru karqan. Tsay cuartupita templuman yaykunachömi 
juk metru anchu perqa karqan. Taksha cuartukunapita jatun cuartuman rakiq 
perqapa anchunmi kimsa metru karqan. 

11Punkupa anchunmi soqta metru pullan karqan. Punku yaykuna perqata 

mïdiptinnam pitsqa metru anchun karqan. 

12Cada taksha cuartu yaykunachö perqam pullan metru altu karqan. 

Cuartukunapa anchun y largunpis kimsa metrum karqan. 

13Jukaq cuartupa ruri kuchunpita frentin kaq cuartupa ruri kuchunyaq 

mïdiptinmi chunka ishkay metru pullan karqan. 

14Jatun cuartupa y wakin cuartukunapa anchunta tumat mïdiptinmi soqta 

chunka metru karqan. 

15Yaykuna punkupita ruri kaq punkuyaq pasadïsuta mïdiptinmi ishkay chunka 

pitsqa metru largun karqan. 

16Taksha cuartukunapis llapanmi ventänayuq karqan. Ruripanam 

rejïllankuna karqan. Tsaynöllam jatun cuartupapis ventänankuna karqan. 
Rakiq perqankunachönam palmërakuna dibujararqan. 

Jatun kaq patiu 

17Tsaypitanam tsay runa pushamarqan jatun kaq patiuman. Tsaychömi patiu 

kaqläpa rikarqä kimsa chunka (30) cuartukunata. Tsay patiuqa rumiwan 
entërunpa empedrashqam karqan. 

18Altar kanqan patiupita mas bäjuchömi karqan. Anchunmi ishkay chunka 

pitsqa (25) metru karqan. 

19Yaykuna punkupa frentinchömi juk punkupis karqan. Tsay punkuyaq 

mïdiptinmi pitsqa chunka (50) metru karqan. Tsaynömi karqan rupay 
yarqamunan kaqlä punkuchö. Tsaypitanam rikarqä norti kaqlä punku imanö 
kanqanta. 

Norti kaqlächö patiu punku 

20Norti kaqläpapis patiuman yaykuna punkum karqan. Tsay punkutapis 

largunta y anchuntam mïdirqan. 

21Pasadïsupa cada lädunkunachömi kimsa cuartukuna karqan. Rupay 

yarqamunan kaqläpa kaykaq punkuchönöllam cuartukunata rakiq perqa y 
jatun kaq cuartupis karqan. Mïdiptinmi largun karqan ishkay chunka pitsqa 
(25) metru y anchunnam chunka ishkay metru pullan. 

22Jatun cuartu, ventänakuna, palmëra dibujashqakunapis rupay yarqamunan 

kaqlä punkuchö kanqannöllam karqan. Tsayman yaykuyänanpaqpis qanchis 
grädakunam karqan. Tsaychöpis patiu kanqan kaqläpam jatun cuartu karqan. 

23Rupay yarqamunan kaqlä punkupa frentinchö kaykanqannöllam norti kaqlä 

punku frentinchöpis ruri patiuman yaykunapaq juk punku karqan. Tsay 
punkuyaq mïdiptinmi pitsqa chunka (50) metru karqan. 

Sur kaqlächö patiu punku 

24Tsaypitanam sur kaqlächö punkuman pushamarqan. Llapanta mïdiptinmi 

wakin kaq punkukunanölla karqan. 

25Cuartunkunapa ventänankunapis wakin kaqnöllam karqan. Largunta 

mïdiptinmi pitsqa chunka (50) metru karqan. Anchunta mïdiptinnam chunka 
ishkay metru pullan karqan. 

26Lätananpaqpis qanchis grädakunam karqan. Jatun cuartupis patiu 

kaqlämanpam karqan. Rakiq perqakunachöpis palmërakunam ishkanlächö 
dibujashqa karqan. 

27Sur kaqlächö punku yaykunapa frentinchöpis ruri kaq patiuman 

yaykuyänanpaq punkum karqan. Juk punkupita jukaq punkuyaq mïdiptinmi 
pitsqa chunka (50) metru karqan. 

Ruri kaq patiuman yaykuna punkukuna 

28Tsaypitam ruri kaq patiuman yaykuna juk punkuman pushamarqan. Tsay 

punkum sur kaqlächö karqan. Tsay punkuta mïdiptinmi wakin kaq punkukuna 
tamäñulla karqan. 

29Taksha cuartunkuna, rakiq perqakuna y jatun cuartu coredorpis wakin 

kaqpa tamäñunnöllam karqan. Ventänakunapis coredor kaqläpam karqan. 
Mïdiptinmi ishkay chunka pitsqa (25) metru largun karqan y anchunnam 
chunka ishkay metru pullan. 

30Lädunkunachö cuartukunata mïdiptinmi largun karqan chunka ishkay metru 

pullan y anchunnam ishkay metru pullan. 

31Cuartukunata rakiq perqakunachömi palmërakuna dibujashqa karqan. 

Lätayänan grädakunapis pusaqmi karqan. Punkunam ura kaq patiuman 
rikakarqan. 

32Tsaypitam rupay yarqamunan kaqlä ruri kaq patiu punkuman 

pushamarqan. Tsaychö mïdiptinmi wakin kaq punkukuna tamäñulla karqan. 

33Taksha cuartunkuna, rakiq perqakuna y jatun cuartupis tsay tamäñullam 

karqan. Patiu kaqläpam ventänankunapis karqan. Mïdiptinmi largun karqan 
ishkay chunka pitsqa (25) metru. Anchunnam chunka ishkay metru pullan 
karqan. 

34Rakiq perqakunachö palmërakunam dibujashqa karqan. Lätayänan 

grädakunapis pusaqmi karqan. Punku yaykunam ura kaq patiuman 
rikakarqan. 

35Tsaypitanam norti kaqlä punkuman pushamarqan. Tsay punkuta mïdiptinmi 

wakin kaq tamäñulla karqan. 

36Taksha cuartukuna, rakiq perqakuna, jatun cuartu y llapan ventänakunapis 

tsay tamäñullam karqan. Mïdiptinmi ishkay chunka pitsqa (25) metru largun 
karqan. Anchunnam chunka ishkay metru pullan karqan. 

37Cuartukunata rakiq perqakunachömi palmërakuna dibujashqa karqan. 

Lätayänan grädakunapis pusaqmi karqan. Punku yaykunaqa ura kaq 
patiumanmi rikakarqan. 

Wätakunata pishtayänanpaq kaq cuartu 

38Tsay punku yaykunachömi juk cuartu karqan. Tsaychömi sacrificiupaq 

apayämunqan wätakunata pishtaskir mayllayaq. 

39Tsay cuartuchömi pishtapakuyänanpaq jukaq lädunchö ishkay y jukaq 

läduchö ishkay mësakunapis karqan. Tsaychömi pishtayaq waykana 
sacrificiupaq, purificätsina sacrificiupaq y consagratsina sacrificiupaqpis. 

40Tsay cuartupa waqtanchömi norti kaqlä punkuman lätana gräda lädunchö 

ishkay mësakuna karqan. Tsaynöllam jukaq läduchöpis ishkay mësakuna 
karqan. 

41Tsaymi ruri cuartuchö chusku mësakuna y waqta punku lädunchö chusku 

mësakuna karqan. Llapan mësakunam pusaq karqan. Tsay mësakuna 
jananchömi sacrificiupaq wätakunata pishtayaq. 

42Pishtapakuyänan manëjukunata churakuyänanpaqmi rumipita chusku 

mësakuna karqan. Tsay mësakunapa largunpis y anchunpis qanchis chunka 
pitsqa (75) centïmetrum karqan. Altunnam pullan metru karqan. 

43Cuartupa ruri perqankunachönam ganchunkuna cuarta maslla tumat 

karqan. Mësakunachönam pishtayanqan wätakunapa aytsan churararqan. 

Sacerdötikunapaq cuartukuna 

44Ruri patiuchömi ishkay cuartukuna karqan. Juk cuartum norti kaqlä punku 

lädunchö karqan. Tsay cuartupa punkunmi sur kaqläpa karqan. Jukaq 
cuartunam sur kaqlä punku lädunchö karqan. Tsay cuartupa punkunnam 
norti kaqläpa karqan. 

45Pushamaq runam nimarqan: <<Sur kaqläpa punkuyuq cuartum templuta 

cuidaq sacerdötikunapaq. 

46Norti kaqläman punkuyuq cuartunam altarchö aruq sacerdötikunapaq 

kaykan. Tsay sacerdötikunam Sadocpita miraqkuna kayan. Leví trïbu 
majinkunapitam paykunalla DIOS YAYAPA puntanchö serviyänanpaq 
kayan>>. 

Ruri kaq patiu y templuman yaykuna kaq cuartu imanö kanqan 

47Tsaypitanam tsay runa ruri kaq patiuta mïdirqan. Mïdiptinmi largun y 

anchunpis pitsqa chunka (50) metru karqan. Tsay cuartum cuadrädu 
karqan. Altarnam templu puntanchö karqan. 

48Tsaypitanam templuman yaykuna kaq cuartuman pushamarqan. Tsaychö 

ishkan lädu perqata mïdiptinmi ishkay metru pullan anchun karqan. Punkupa 

anchunta mïdiptinnam qanchis metru karqan. Punkupa cada lädunchö 
perqakunapa largunta mïdiptinmi juk metru pullan karqan. 

49Tsay cuartupa anchunnam chunka metru karqan. Yaykuna punkupita 

frentinchö kaq punkuyaq mïdiptinmi soqta metru karqan. Tsayman 
lätayänanpaqmi chunka grädaskuna karqan. Templuman yaykunachömi 
ishkay paradorkuna ishkanlächö ichiräyarqan. 

 

Ezequiel 41 
Templu rurinchö imanö kanqan 

1Tsaypitam Lugar Santuman tsay runa pushamarqan. Punkuchö ishkanlä 

perqakunata mïdiptinmi kimsa metru anchun karqan. 

2Punkupa anchunta mïdiptinnam pitsqa metru karqan. Punkupa cada 

lädunchö kaykaq perqakunapa largunta mïdiptinmi ishkay metru pullan 
karqan. Yaykuna punkupita frentinchö kaq punkuyaqmi ishkay chunka (20) 
metru karqan. Tsay cuartupa anchunmi chunka metru karqan. 

3Tsaypitam pushamaq runa ruri kaq cuartuman yaykurqan. Tsay punkuchö 

ishkanlä perqakunata mïdiptinmi juk metru anchun karqan. Punkupa 
anchunta mïdiptinnam kimsa metru karqan. Punkupa cada lädunchö 
perqakunapa largunta mïdiptinmi kimsa metru pullan karqan. 

4Ruri kaq cuartupa cada lädunta mïdiptinmi largun y anchunpis chunka metru 

karqan. Tsaypitam pushamaq runa nimarqan: <<Kay cuartum Lugar 
Santïsimu>>. 

Templuman laqaraq cuartukuna 

5Tsaypitanam tsay runa templupa perqanta mïdiptin anchun kimsa metru 

karqan. Tsaynöllam tumat templuman laqaraq cuartukuna karqan. Tsay 
cuartukunapa anchunmi ishkay metru karqan. 

6Kimsa chunka (30) cuartukunam ishkay jana altusyuq karqan. Cada 

altusninkunata tsaränanpaqmi templu waqtan perqachö patakkuna karqan. 
Tsay patakkuna jananchömi altuschö kaq cuartukunapa terantinkuna 
churararqan. Tsaynöpam terantikunata churayänanpaq templuta 
uchkuyarqannatsu. 

7Altuspita mas jananchö kaq altuschö cuartukunam patsachö cuartukunapita 

mas anchu karqan. Ishkan jana altuskunaman lätayänanpaqmi tuman tuman 
escalëra karqan. 

8Tsaynöllam templu waqtanpa kimsa metru altu tumat perqashqa cimientuta 

rikarqä. Tsay cimientu jananchömi templu waqtanchö laqaraq cuartukuna 
karqan. 

9Cuartukunapa perqanpa anchunmi ishkay metru pullan karqan. Tsaymi tsay 

cuartukunapita 



1625 

 

 
©  Wycliffe Bible Translators, Inc. 

  
 

 

10sacerdötikunapa cuartunkunayaq chunka metru jäku karqan. 

Sacerdötikunapa cuartunkunaqa templu waqtanpa tumaypam karqan. 

11Templuchö laqaraq cuartukunapa punkunkunam jäku kaqläpa karqan. 

Jukaq punkum rikakarqan norti kaqläpa y jukaq punkunam sur kaqläpa. 
Templu waqtanpa tumamuq jäkuqpam anchun ishkay metru pullan karqan. 

Templupa qepanchö kaq waji 

12Templu qepanchömi jatun waji karqan. Tsay wajim frentinchö kaykaq patiu 

kaqläpa rikakarqan. Tsay wajipa anchunmi kimsa chunka pitsqa (35) metru 
karqan. Largunnam chusku chunka pitsqa (45) metru karqan. Wajipa 
perqanpa anchunnam ishkay metru pullan karqan. 

Templuta mïdinqan 

13Templuta mïdiptinmi pitsqa chunka (50) metru largun karqan. Tsaynöllam 

templupa qepanchö patiuta, wajita y perqata mïdiptin pitsqa chunka (50) 
metru largun karqan. 

14Templupa anchunta y punkun patiupa anchunta mïdiptinmi pitsqa chunka 

(50) metru karqan. 

15Tsaypitam mïdirqan templupa qepanchö jatun wajita. Tsay wajim frentinchö 

patiuman rikakarqan. Tsay wajita mïdiptinmi ishkanlä cuartuntin pitsqa 
chunka (50) metru karqan. 

Templu rurin imanö kanqan 

Templupa rurin y yaykunanmi 

16entablashqa karqan. Tsaynöllam marcunkunapis, rejïllayuq ventänakuna y 

llapan perqakunapis patsapita ventänayaq y ventänapita janaqman 
entablashqa karqan. 

17Mas ruri kaq cuartupa y wakin kaq cuartukunapa llapan perqankunachöpis 

18querubinkuna y palmërakunam tumat dibujashqa karqan. Juk querubín y 

juk palmëra, juk querubín y juk palmëram tumat dibujashqa karqan. Tsay 
querubinkunam ishkay qaqllayuq kayarqan. 

19Jukaq qaqllanmi runapa qaqllannö karqan. Tsay kaq qaqllanmi palmëra 

kaqläpa rikakarqan. Jukaq qaqllannam leonpa qaqllannö karqan. Tsay kaq 
qaqllannam jukaqlä palmëra kaqläpa rikakarqan. Templupa entëru 
perqanchömi tumat tsaynö dibujashqa karqan. 

20Tsaynöllam querubinkuna y palmërakuna patsapita punku jananyaq 

dibujashqa karqan. 

21Templuman yaykuna marcunkunam chusku esquïnayuq karqan. 

Diospa puntanchö kaykaq mësa 

Lugar Santïsimuman yaykunachömi 

22qerupita rurashqa altar karqan. Altunmi juk metru pullan karqan. 

Largunwan anchunnam juk metru karqan. Tsay altarpam esquïnankuna, 
janankuna y churaräkunankuna qerupita rurashqa karqan. Tsaymi pushamaq 
runa nimarqan: <<Kaymi DIOS YAYAPA puntanchö mësa>>. 

Templuchö punkukuna 

23Lugar Santuman y Lugar Santïsimuman yaykunam punkuyuq karqan. 

24Cada punku ishkay höjayuq karmi ishkanläman kichana karqan. 

25Querubinkuna y palmërakuna perqakunachö dibujashqa kanqannöllam 

tsay punkukunachöpis tällar dibujashqa karqan. Templuman yaykuna 
punkum tablawan qatashqa karqan. 

26Yaykuna cuartukunapis ventänayuqmi karqan. Tsaychömi palmërakuna 

dibujashqa karqan. Templuman laqaraq cuartukunapis qerupita rejïllayuqmi 
karqan. 

 

Ezequiel 42 
Sacerdötikunapa cuartunkuna 

1Tsaypitanam tsay runa pushamar norti kaqlä jatun patiuchö 

sacerdötikunapaq cuartunkuna kaqman chätsimarqan. Tsay cuartukunaqa 
templupa qepan patiu kaqmanpa y tsaychö jatun waji kaqmanpam 
rikakarqan. 

2Tsay cuartukunapa largunta mïdiptinmi pitsqa chunka (50) metru karqan y 

anchunnam ishkay chunka pitsqa (25) metru. 

3Tsay cuartukunapa waqtanchömi templupa qepanchö chunka metru anchu 

patiu karqan. Frentinchönam rumiwan empedrashqa jatun patiu karqan. Tsay 
cuartukunam kimsa grädaman qatashqa karqan. 

4Punkunkunanam norti kaqläpa rikakarqan. Tsay lädupam juk pasadïsu 

päsarqan pitsqa metru anchu y pitsqa chunka (50) metru largu. 

5Ultimu kaq grädachö cuartukunam mas taksha karqan. Peru chawpi kaq 

grädachö cuartukunam sïqa mas jatusaq karqan. Patsachö kaq 
cuartukunanam mas jatusaq karqan. 

6Kimsa pïsu cuartukuna kaykarpis manam patiuchö kaq cuartukunanötsu 

paradoryuq karqan. Tsaymi cada pïsu cuartukuna urapita janaqyaq mas 
taksha karqan. 

7-8Tsay cuartukunapa largunmi ishkay chunka pitsqa (25) metru karqan. 

Punku lädunchö perqanam ishkay chunka pitsqa (25) metru karqan. Frentichö 
kaq pasadïsum pitsqa chunka (50) metru karqan. 

9Jatun patiupita cuartukunaman yaykuyänanpaq punkunam rupay 

yarqamunan kaqlächö karqan. 

10Tsaynöllam sur kaqläpapis cuartukuna karqan. Tsay cuartukunam templu 

qepan waji frentinchö y templu qepan patiu frentinchö karqan. Tsay wajipa y 
patiunpa murällan waqtanchömi tsay cuartukuna karqan. 

11Norti kaqlä cuartukunapa frentinchö pasadïsu kanqannöllam sur kaqlä 

cuartukunapa frentinchöpis pasadïsu karqan. Tsaynöllam sur kaqlä 
cuartukunapa largun, anchun, yarqunan y punkunkunapis norti kaqlä 
cuartukunanölla karqan. 

12Sur kaqlä cuartukunaman yaykuyänanpaqmi pasadïsu qallaykunanpita 

punku karqan. Tsay punkum rupay yarqamunan kaqläpa rikakarqan. 

13Pushamaq runam nimarqan: <<Norti kaqlächö y sur kaqlächö 

cuartukunam sagrädu kayan. Tsay cuartukunachömi DIOS 

YAYAPA puntanchö serviqnin sacerdötikuna mas sagrädu kaq ofrendakunata 
mikuyanqa. Tsay cuartukuna sagrädu kaptinmi tsaki mikuy ofrendakunata, 
purificätsina sacrificiukunata y consagratsina sacrificiukunatapis tsayman 
churayanqa. 

14<<Templuchö kanqanpita jatun patiuman manaraq yarqurmi llatapankunata 

sacerdötikuna cambiakuyanqa. Tsaynö cambiakuyanqa templuchö 
shukukuyanqan llatapa sagrädu kaptinmi. Juk llatapata cambiakuskirraqmi 
runakunawan tinkuyänanpaq yarqayämunqa>>. 

15Templuta y tsaychö patiukunata mïdir ushaskirnam tsay runa rupay 

yarqamunan kaqlä punkupa yarqatsimarqan. Tsaypitam murällatana tumat 
mïdirqan. 

16Aptaranqan värawan rupay yarqamunan kaqläpa mïdiptinmi ishkay pachak 

pitsqa chunka (250) metru karqan. 

17Norti kaqläpa mïdiptinmi ishkay pachak pitsqa chunka (250) metru karqan. 

18Sur kaqläpa mïdiptinmi ishkay pachak pitsqa chunka (250) metru karqan. 

19Tsaypita rupay jeqanan kaqläpa mïdiptinmi ishkay pachak pitsqa chunka 

(250) metru karqan. 

20Tsaymi murällapa largun y anchunpis ishkay pachak pitsqa chunka (250) 

metru karqan. Tsay murällam rakirqan sagrädu kaqpita mana sagrädu kaqta. 

 

Ezequiel 43 
Templuman Dios Yaya kutinqan 

1Tsaypitanam pushamaq runa kutitsimarqan rupay yarqamunan kaqlä 

punkuman. 

2Tsaychömi rikarqä Israel runakunata kuyaq Dios Yayapa chipakyaynin 

rupay yarqamunan kaqläpita shamuykaqta. Mayu jeqarnin qayaraqnöraqmi 
shamunqan wiyakämurqan. Chipakyayninwanmi kay patsapis alläpa 
atsikyarqan. 

3Tsay rikanqämi karqan Jerusalénta ushakätsinanpaq Dios Yaya 

aywanqanta rikanqänö. Tsaynöllam Quebar mayu kuchunchö ñawpata 
rikanqänö karqan. Tsaymi patsaman sas pelatakuykurqä. 

4Tsaypitam rupay yarqamunan kaqlä punkupa DIOS YAYAPA chipakyaynin 

qoshnipis templuman yaykurqan. 

5Tsaynö rikaykaptïmi DIOS YAYAPA Espïritun pallarkamar ruri patiuman 

yaykatsimarqan. Tsaychömi rikarqä tsay qoshni templuchö junta kaykaqta. 

Templuchö imanö kananpaq 

6Pushamaq runapa puntanchö kaykaptïmi templu rurinpita 

7nimaqta wiyarqä: <<Runapa tsurin, kay wajichömi jamakunä trönu. Chakï 

ichiräkunan kaptinmi imayyaqpis Israel runakunawan kay templuchö 
kashaq. Paykuna ni mandakuqnin reykunapis manam ïdulukunata yapay 
adorayanqanatsu. Mandakuqnin reykuna wañuyaptinpis reträtunta ruraskir 
manam adorayanqanatsu. Tsaynöpam santu shutïta manakaqman 
churayanqanatsu. 

8<<Punta kaq templüpita reykunapa palaciunman juk perqallam rakirqan. 

Tsaynö amänulla kaptinmi palaciunkunachö ïdulukunata adorar santu shutïta 
manakaqman churayarqan. Tsaynöpam alläpa rabyarnin paykunata 
ushakätsishkä. 

9<<Kananqa ïdulukunata amana adorayätsunnatsu. Unay reykuna 

pamparäyanqanman aywar tsay reykunatapis amana adorayätsunnatsu. 
Tsaykunata dëjayaptinqa paykunawanmi imayyaqpis kaykäshaq. 

10<<Runapa tsurin, rikanqayki templu imanö kanqanta y ima tamäñu 

kanqantapis Israel runakunata willay. Tsayta musyarqa talvezchi jutsa 
rurayanqanpita penqakuyanman. 

11Penqakuyaptinqa templu y punkunkuna imanö kanqanta rikanqaykita 

llapanta tantiyatsiy. Tsaynölla willanki templuchö imanö serviyämänanpaq 
yachatsinqä leykunatapis. Tsay leykuna ninqannölla llapanta rurayänanpaq 
y cumpliyänanpaq qellqay. 

12Löma jananchö templu kaykanqan pampakuna llapanmi sagrädu kanqa. 

Tsayta musyarmi templuchö imanö serviyämänanpaq llapan leynïkunata 
cumpliyanqa>>. 

Templuchö altar imanö kananpaq 

13Kaychömi qellqashqa kaykan altarpa tamäñun. Altarpa kuchunpam tumat 

pullan metru jundu zanja karqan. Anchunnam pullan metru karqan. Zanjapa 
kuchunnam tumaypa juk cuarta mas karqan. 

14Altar churaränanmi juk metru altu karqan. Anchunnam pullan metru karqan. 

Altarpa chawpinnam ishkay metru altu karqan. Tsaychömi pullan metru 
anchu juk patak karqan. 

15Altarpa janannam ishkay metru altu karqan. Chuskun esquïnankunachömi 

waqrankuna karqan. 

16Altar jananmi chuskun lädunpa tsay tamäñulla karqan. Largun y anchun 

soqta metru kaptinmi cuadrädu karqan. 

17Altarpa jananpanam tumat canalëtanpis qanchis metru cada läduchö 

karqan. Tsay canalëtapa anchunmi pullan metru karqan y jundunnam cuarta 
maslla karqan. Altarman lätana grädaskunam rupay yarqamunan kaqläpa 
karqan. 

18Tsaypitam pushamaq runa nimarqan: <<Runapa tsurin, DIOS YAYAM nin: 

<Sacrificiuta waykayänaykipaq y yawarta tsaqtsuyänaykipaq altarta rurar 
ushaskiyaptin purificäyanki. Kananmi imanö purificäyänaykipaq 
tantiyatsishayki. 

19Sadocpita miraq Leví casta sacerdötikuna purificätsina sacrificiuta 

waykayänanpaq juk mallwa töruta alistapanki. Tsay sacerdötikunallam 
altarnïchö serviyäman. Noqa DIOS YAYAM nï. 

20<< <Tsay mallwa töruta pishtarmi yawarninwan tsaqtsunki altarpa chuskun 

waqrankunata, waqran uralänin patak chuskun esquïnankunata y altarpa 
jananpa tumat canalëtakunata. Tsaynö tsay altarta purificanki. 

21Tsaypita purificätsina sacrificiupaq pishtayanqan mallwa törupa aytsanta 

templupita jipiskir waykayänanpaq kaq partichö waykanki. 

22<< <Waränin junaqnam sänu chïvuta purificätsina sacrificiupaq 

waykayanqa. Tsaypa yawarninwanpis mallwa törupa yawarninwan 
ruranqaykinölla altarta purificanki. 

23Tsaynö purificaskir mallwa sänu töruta y sänu carnëruta 

24puntäman apamunki. Tsaykunata pishtaskirmi sacerdötikuna kachitsarkur 

noqa DIOS YAYAPAQ sacrificiuta waykayanqa. 

25<< <Qanchis junaqyaqmi purificätsina sacrificiupaq juk chïvuta, juk mallwa 

töruta y sänu carnëruta waran waran waykayanqa. 

26Tsaynö sacrificiuta waykarmi sacerdötikuna waran waran qanchis junaqyaq 

altarta purificäyanqa. 

27<< <Qanchis junaqyaq tsaynö ruraskirmi pusaq junaqpitaqa waykana 

sacrificiupaq y alli päsakuy sacrificiupaq apayämunqanta sacerdötikuna 
waykar qallaykuyanqa. Tsaynö rurayaptinmi kushishqa chaskishaq>. DIOS 

YAYAM tsaynö nin>>. 

 

Ezequiel 44 
Templupa wichqaraq punkun 

1Tsaypitanam pushamaq runa yapay pushamarqan templupa jatun 

patiunman yaykuna juk punkuman. Tsay punkuqa rupay yarqamunan 
kaqlächömi wichqaraykarqan. 

2Tsaychömi DIOS YAYA nimarqan: <<Kay punkum imaypis wichqaranqa. 

Israel runakunata kuyaq DIOS YAYA kar kay punkupa yaykushqa kaptïmi pipis 
yaykunanpaq kichanqatsu. Tsaymi imaypis wichqaräkunqalla. 

3Peru mandakuq autoridämi sïqa kay punkuchö kaykaq ruri cuartullaman 

yaykunqa puntächö mikunanpaq. Tsay cuartuman yaykur y yarqurpis 
patiuparaqmi päsanqa>>. 

Templuman pï yaykunanpaq ninqan 

4Tsaypitam norti kaqlä yaykuna punkupa päsatsimar templupa ruri kaq 

patiunman pushamar templu punkuyaq chätsimarqan. Tsaypita 
rikaskinäpaqmi DIOS YAYAPA chipakyaynin templuchö junta kaykänaq. 
Tsaymi patsaman sas pelatakuykurqä. 

5Tsaychömi DIOS YAYA nimarqan: <<Runapa tsurin, shumaq wiyamay. 

Templüchö imanö kayänanpaq kaqta ninqaqkunata shumaq tantiyay. 
Tsaynölla templuman pï yaykunanpaq y pï mana yaykunanpaq kaqtapis 
musyay. 

6<<Mana cäsukuq Israel runakunata niy: <DIOS YAYAM nin: Israel runakuna, 

melananqäkunata ama rurayaynatsu. 

7Señalanni mana cäsumaq juklä runakunata amana templüman 

yaykatsiyaynatsu. Paykunata yaykatsirqa tsaki mikuy ofrendakunata, 
wätakunapa wiranta y yawarninta altarnïman churarpis 
templütam impüruyaykätsiyanki. Tsaynö rurarmi pactu ruranqantsikta 
manakaqman churaykäyanki. 

8<< <Ninqänö rurayanqaykipa rantinmi juklä runakunata templüchö 

serviyämänanpaq churayashkanki. 

9Israel markakunachö täkurpis señalanni mana cäsumaq juklä runakunaqa 

ama ni mayqanpis templüman yaykuyanqatsu>. DIOS YAYAM tsaynö nin. 

Levitakuna templuchö imata rurayänanpaq kaqta ninqan 

10<< <Israel runakuna mana cäsuyämar ïdulukunata 

adorayanqannöllam levitakunapis ïdulukunata adorayashqa. Tsaymi 
levitakunaqa 

11templu punku täpaqllana kayanqa. Tsaynöllam runakuna apayämunqan 

wätakunata waykana sacrificiupaq y wakin kaq sacrificiukunapaq wätakuna 
pishtaqllana kayanqa. Runakunata templuchö yanapayänanllapaqmi listu 
kayanqa. 

12Tsaynö kayanqa ïdulukunata adorar Israel runakunata jutsata 

ruratsiyanqanpitam>. DIOS YAYAM tsaynö nin. 

13<< <Levitakunaqa mananam sacerdöti kayanqanatsu ni puntämanpis 

witiyämunqanatsu. Sagrädu ofrendakunata ni templuchö wakin kaq sagrädu 
kaqkunatapis manam yatayllapis yatayanqanatsu. Mana allikunata 
rurayanqanpitam alläpa penqakuyanqa. 

14Paykunatam churashaq templuta täpayänanpaq y tsaychö ruraypaq 

kaqkunata rurayänallanpaq. 

Sacerdötikuna imanö kayänanpaq y imata rurayänanpaq kanqanta ninqan 

15<< <Israel runakuna mana cäsuyämar ïdulukunata adorayaptinpis 

Sadocpita miraq sacerdötikunam sïqa ninqäkunata cäsur templuchö 
serviyämashqa. Tsaymi paykunaqa puntächö serviyämar wirata y 
yawartapis altarnïman churayämunqa>. DIOS YAYAM tsaynö nin. 

16<Paykunallam templüman yaykur altarnïchö serviyämanqa. Paykunam 

llapan ninqäkunata cäsuyämanqa. 

17<< <Ruri kaq patiuman yaykurmi lïnupita rurashqa llatapata 

shukukuyanqa. Manam millwapita awashqa llatapankuna shukushqaqa 
patiuchö ni templu rurinchöpis serviyämanqatsu. 

18Umankunatam lïnupita awashqa päñuwan watäkuyanqa. Lïnupita awashqa 

calzoncïllutam shukuräyanqa. Jumpitsikuq kaqtaqa manam ni imatapis 
shukukuyanqatsu. 

19Jatun patiuman manaraq yarqur y runakunawan manaraq tinkurmi 

shukuräyanqan lïnu llatapankunata cambiakuyanqa. Cambiakuyanqan 
llatapankunatam templuchö cuartukunaman churayanqa. Tsaynöpam jatun 
patiuchö kaykaq runakunata ni ima desgraciapis päsanqatsu. 

20<< <Sacerdötikunaqa aqtsankunata manam qara putuypatsu 

rututsikuyanqa ni alläpapis wiñätsiyanqatsu. Tsaymi shumaq kananllapaq 
rututsikuyanqa. 

21Altar kanqan patiuman yaykuyänan kaptinqa manam vïnuta upyayanqatsu. 

22Viüdawan ni ollqun dëjashqa warmiwanpis manam churakäyanqatsu. 

Tsaypa rantinmi Israel casta doncëlla jipashllawan o sacerdötipa 
viüdanllawan churakäyanqa. 

23<< <Qamkunatam sacerdötikuna tantiyatsiyäshunki ima sagrädu o mana 

sagrädu kanqanta, imapis püru kanqanta y imapis impüru kanqanta. 

24Demandanakuychöpis leynïkuna ninqannöllam juzgayäshunki. 

Fiestakunachö imata rurayänanpaq ninqänöllam cumplitsiyäshunki. Jamay 
junaqkunatapis paykunam respitatsiyanqa. 

25<< <Impüru mana tikrayänanpaq ayatapis manam yatayanqatsu. Maman, 

taytan, ollqu tsurin, warmi tsurin, wawqin o doncëlla panin wañuptinmi sïqa 
yatayanman. 

26Ayata yatayanqanpita armakuskirmi qanchis junaqtaraq shuyäyanqa 

purificäkuyänanpaq. 

27Tsaypitaraqmi altar kanqan kaq patiuman kutiskir yapay serviyämänanpaq 

purificätsina sacrificiuta apayämunqa>. DIOS YAYAM tsaynö nin. 

28<< <Sacerdötikunapaqa manam chakrankunapis kanqatsu. 

Chakrankunapa rantinmi noqa herenciankuna kashaq. Israelchö 
herenciankuna ni chakrankuna mana kaptinpis noqam paykunata wätashaq. 

29Apayämunqayki tsaki mikuy ofrendakunata, purificätsina sacrificiukunata y 

consagratsina sacrificiukunatam paykuna mikuyanqa. Noqapaq 
apayämunqaykikunam paykunapaq llapan kanqa. 

30Punta wayuqkunapita primiciata apayämunqaykitawan llapan 

ofrendaykikunatam sacerdötikuna chaskiyanqa. Tsaynöllam tantata masarar 
jornupita puntata jipiyanqaykitapis paykunata qarayanki. Tsaynö rurayaptikim 
qamkunaman bendicionnïta churamushaq. 

31<< <Kikillan wañushqa o chucaru wäta wañutsishqa aytsata sacerdötikuna 

manam mikuyanqatsu. Wäta o pishqu aytsa kaptinpis manam mikuyanqatsu. 

 

Ezequiel 45 
Templuta shäritsinanpaq chakrata rakiyanqan 

Ezequiel 48.9-20 

1<< <Sortiyarnin runakunata posesionnin rakipur NOQAPAQPIS juk partita 

rakiyanki. Tsaypa largun kanqa chunka ishkay pullan kilömetru y anchunna 
chunka kilömetru. Noqapaq rakiyanqayki partiqa sagrädum kanqa. 

2Tsay partichömi templupaq rakiyanki chuskun lädunpa ishkay pachak pitsqa 

chunka (250) metruta. Entëru kuchunpam libri kanqa ishkay chunka pitsqa 
(25) metru anchu. 

3<< <Noqapaq rakiyanqayki partita ishkayman rakiskir juk partita mïdiyanki 

chunka ishkay pullan kilömetru larguta y pitsqa kilömetru anchuta. Tsaychömi 
templu y Lugar Santïsimu kanqa. 

4Tsaynöllam tsay rakiyanqayki parti kanqa templuchö servimaqnï 

sacerdötikuna wajinkuna shäritsiyänanpaq. Tsaychömi templupis kanqa. 

5Jukaq partitapis mïdiyanki chunka ishkay pullan kilömetru larguta y pitsqa 

kilömetru anchuta. Tsay partim kanqa templuchö aruq levitakunapaq. 
Tsaychömi paykunapis markankuna rurakuyanqa. 

6<< <Tsay noqapaq rakiyanqayki partipa lädunchö markata 

shäritsiyänaykipaq mïdiyanki chunka ishkay kilömetru pullan larguta y ishkay 
kilömetru pullan anchuta. Tsaynöpam noqapaq rakiyanqayki parti 
lädunkunachö wajikikuna shäritsiyanki. 

Mandakuq autoridäpa posesionnin rakiyanqan 
Ezequiel 48.21-22 

7<< <Tsaynölla mandakuq autoridäpaqpis posesionninkuna rakiyanki. Tsay 

posesionmi ishkay partiman rakishqa kanqa. Juk partim kanqa rupay 
yarqamunan kaqlächö y jukaq partinam kanqa rupay jeqanan kaqlächö. 
Noqapaq y markapaq rakiyanqayki partim chawpichö kanqa. Rupay 
yarqamunan kaqläpa largunmi Israel nacionpa mujunninyaq chanqa. 
Tsaynöllam rupay jeqanan kaqläpapis largun Israel nacionpa jukaq 
mujunninyaq chanqa. Tsaymi juk kuchupita jukaq kuchuyaq largun kanqa 
lädun kaq trïbukuna chaskiyanqan posesionpa largun kanqannölla. 

8Tsay posesionmi kanqa mandakuq autoridäpa chakran. Tsaymi churanqä 

mandakuq autoridäkuna chakraykikunata qechuyäshunkinatsu. Tsaynöpam 
Israel nacionchö cada trïbupa chakrankuna kanqa. 

Mandakuq autoridä imanö rurananpaq ninqan 

9<< <DIOS YAYAM nin: Israel runakunapa mandaqninkuna, amana mana 

allikunata rurayaynatsu ni pitapis sufritsiyaynatsu. Llapan imaykatapis 
munanqänö alli kaqllata rurayay. Kuyanqä runakunapa chakrankunata ama 
qechuyaynatsu>. DIOS YAYAM tsaynö nin. 

10<< <Balanzaykipis tupuykipis cabal katsun. 

11Efa tupupis bato tupupis tsay tamäñullam kanqa. Chunka batukunaqa juk 

homermanmi yaykunqa. Tsaynöllam chunka efakunapis juk homerman 
yaykunqa. 

12<< <Pësayänaykipaqmi siclo niyanqan pësu kanqa. Juk sicluqa ishkay 

chunka (20) geram pësan. Soqta chunka (60) siclum juk mina kanqa. 

13<< <Israel runakuna, trïguta y cebädata cosechaskir soqta chunka (60) 

partiman rakiyanki. Tsaypita juk parti kaqta mandakuq autoridäman 
apayanki. 

14Aceitita aparqa cada pachak (100) bato tupupita jukta apayanki. 

15Üshata aparqa cada ishkay pachakpita (200) juk alli weran kaqta apayanki. 

Trïguta, cebädata, aceitita y üshata apayanqaykipitam mandakuq autoridä 
churanqa tsaki mikuy ofrendapaq, waykana sacrificiupaq y alli päsakuy 
sacrificiupaqpis. Tsayraqmi jutsaykikunapita perdonayäshayki>. DIOS 

YAYAM tsaynö nin. 

16<< <Maytsay Israel nacionchö täkurpis tsay ofrendakunata apar Israelchö 

mandakuq autoridäta entregayanki. 

17Wata wata rurayanqayki fiestakunachö, llullu killa fiestakunachö, jamay 

junaqkunachö y llapan fiestachöpis mandakuq autoridänam kikinpa 
chakrankunapita sacrificiukunapaq apamunqa. Tsaynöpam kanqa waykana 
sacrificiupaq, tsaki mikuy ofrendapaq, vïnu ofrendapaq, purificätsina 
sacrificiupaq y alli päsakuy sacrificiupaqpis. Tsaynöpam jutsaykikunapita 
perdonayäshayki. 

18<< <DIOS YAYAM nin: Wata qallaq killachö punta kaq junaqchömi sänu 

mallwa töruta pishtaskir templuta sacerdöti purificanqa. 

19Tsay pishtanqan mallwa törum purificätsina sacrificiu kanqa. Sacerdötim 

templupa paradorninkunata, altarpa chuskun esquïnanchö patakninkunata y 
templupa ruri kaq patiunman yaykuna punkuta pishtanqan mallwa törupa 
yawarninwan tsaqtsunqa. 

20Pipis mana yarpachakur o mana tantiyakur jutsa ruranqanpita 

perdonanäpaqmi wata qallaq killa qanchis kaq junaqchöpis tsaynölla 
sacerdöti tsaqtsunqa. Tsaynöpam templuta purificanqa. 

21<< <Tsay qallanan killallachö chunka chusku junaqchömi Pascua fiestata 

rurar qallayanki. Tsay fiestata qanchis junaqyaq rurayanki. Tsay junaqkunam 
levadürannaq tantata mikuyanki. 

22Fiesta qallanan junaqmi mandakuq autoridä kikinpa jutsanpita y 

qamkunapa jutsaykikunapita juk mallwa töruta churamunqa sacerdötikuna 
pishtar altarchö waykayänanpaq. 

23<< <Qanchis junaq fiesta kanqanyaqmi cada junaq waykana sacrificiupaq 

churamunqa qanchis sänu mallwa törukunata y qanchis sänu carnërukunata. 
Purificätsina sacrificiupaqnam juk chïvuta cada junaq churamunqa. 

24Cada mallwa töruta y cada carnëruta churamurmi ishkay chunka (20) kïlu 

tsaki mikuy ofrendata y kimsa litru pullan aceititapis churamunqa altarman 
wiñäyänanpaq. 

25<< <Qanchis kaq killa chunka pitsqa junaqchö fiestata rurarmi wakin kaq 

fiestakunachö churamunqannölla mandakuq autoridä churamunqa. 

Tsaynölla churamunqa purificätsina sacrificiupaq, waykana sacrificiupaq, 
tsaki mikuy ofrendapaq y aceitita altarman wiñäyänanpaq. 

 

Ezequiel 46 
Mandakuq autoridä fiestakunachö imata rurananpaq ninqan 

1<< <DIOS YAYAM nin: Ruri kaq patiuchö rupay yarqamunan kaqlä punkum 

aruy junaqkunachö wichqaranqa. Peru jamay junaqkunachö y llullu killachömi 
sïqa kicharanqa. 

2Tsay junaqkunachömi mandakuq autoridä jatun kaq patiupita tsay punkupa 

yaykunqa. Tsaymi waykana sacrificiuta y alli päsakuy sacrificiuta 
sacerdötikuna rupatsiyanqanyaq punku yaykunallachö urkunpis patsaman 
töpanqanyaq qonquriykur adoramanqa. Tsayllapitam jatun patiuman kutinqa. 
Tsay punkuqa patsa tutapanqanyaqmi kicharanqa. 

3Tsaynöllam wakin runakunapis jamay junaqkunachö y llullu killakunachö 

tsay punku lädunllapita adorayämanqa. 

4<< <Cada jamay junaqmi mandakuq autoridä noqapaq rupatsinanpaq 

apamunqa soqta cordërukunata y allin kaq carnëruta. Tsay llapan 
wätakunam sänu kanqa. 

5Carnëruta apamurqa ishkay chunka (20) kïlu tsaki mikuytam apamunqa. 

Cordërukunata apamurqa puëdinqallanpitam tsaki mikuy ofrendata 
apamunqa. Ishkay chunka (20) kïlu tsaki mikuy ofrendata apamurqa kimsa 
litru pullan aceititam apamunqa. 

6<< <Llullu killachöqa juk mallwa töruta, soqta cordërukunata y juk 

carnërutam sänun kaqta apamunqa. 

7Mallwa töruta apamurqa ishkay chunka (20) kïlu tsaki mikuytam apamunqa. 

Tsaynöllam carnëruta apamurpis ishkay chunka (20) kïlu tsaki mikuyta 
apamunqa. Peru cordërukunata apamurmi sïqa puëdinqallanman tsaki mikuy 
ofrendata apamunqa. Ishkay chunka (20) kïlu tsaki mikuyta apamunqan 
jananmanmi kimsa litru pullan aceititapis apamunqa. 

8<< <Templupa patiuman mandakuq autoridä yaykurqa punkuchö kaykaq 

cuartupam yaykunqa y tsayllapam yarqunqapis. 

9Peru fiestakunachö adorayämänanpaq shamuq wakin runakunam sïqa norti 

kaqlä punkupa yaykur sur kaqlä punkupa yarquyanqa. Sur kaqlä punkupa 
yaykuqkunaqa norti kaqlä punkupanam yarquyanqa. Yaykuyanqan 
punkullapa ama yarquyanqatsu, sinöqa defrenti päsayanqa. 

10Runakuna yaykuyaptinmi mandakuq autoridäpis paykunawan yaykunqa. 

Runakuna yarquyaptinmi paykunawan yarqunqa. 

11<< <Fiestakuna kaptinmi mallwa töruta y carnëruta pishtar ishkay chunka 

(20) kïlu tsaki mikuy ofrendata mandakuq autoridä apamunqa. 

Cordërukunata apamurqa puëdinqallanmanmi tsaki mikuytapis apamunqa. 
Ishkay chunka (20) kïlu tsaki mikuy ofrendata apamurmi kimsa litru pullan 
aceititapis apamunqa. 

12<< <Mandakuq autoridä voluntäninpita waykana sacrificiuta o alli päsakuy 

sacrificiuta noqapaq apamuptinqa rupay yarqamunan kaqlä punkutam 
kichapuyanqa. Tsaypa yaykuptinmi waykana sacrificiuta y alli päsakuy 
sacrificiuta sacerdötikuna jamay junaqkunachö rupatsiyanqannölla 
rupatsinqa. Yarquskiptinnam tsay punkuta wichqayanqa. 

Waran waran sacrificiuta waykananpaq ninqan 

13<< <Alliqkunapa NOQAPAQ sacrificiuta waykayänaykipaq juk watayuq sänu 

cordëruta pishtatsiyanki. 

14Tsaynölla alliqkunapa NOQAPAQ apayämunki qanchis kïlu tsaki mikuyta y 

jarinawan talluyänaykipaq juk litru aceitita. Tsaynö imaypis mana qonqar 
rurayanki. Tsay mandayanqaqmi imayyaqpis qamkunapaq ley kanqa. 

15Waykana sacrificiupaq cordëruta pishtarmi tsaki mikuyta y aceitita 

alliqkunapa imaypis apayämunki. 

Mandakuq autoridä chakrakunata imanö rakipunanpaq ninqan 

16<< <DIOS YAYAM nin: Mandakuq autoridä tsurinkunata chakrata 

rakipuptinmi tsay chakrakuna imaypis tsurinkunapa herencian kanqa. 

17Peru chakranpita serviqninta rakipuptinqa Jubileo watayaqllam tsay 

chakrata serviqnin tsaranqa. Tsaypitam mandakuq autoridäta kutitsiyanqa. 
Tsaynö kutitsiyanqa mandakuq autoridäpa tsurinkunapa herencian tsay 
chakra kaptinmi. 

18<< <Wakin runakuna chaskiyanqan kaqchöqa mandakuq autoridä manam 

ni ima posesionta chaskinqatsu ni runakunapa chakrantapis qechunqatsu. 
Tsurinkunata herencian rakipuyta munarqa kikinpa kaqtam rakipunqa> >>. 

Templuchö kusinakuna imanö kanqan 

19Tsaypitanam tsay runa norti kaqlä punkupa pushamar sacerdötikunapa 

cuartunkuna kanqanman chätsimarqan. Tsay cuartukunaqa norti kaqläpam 
rikakarqan. Tsayman chaykatsimaptinmi rupay jeqanan kaqlächö juk cuartuta 
rikarqä. 

20Tsaychömi nimarqan: <<Kaychömi sacerdötikuna kusinayanqa 

consagratsina sacrificiuta, purificätsina sacrificiuta y tsaki mikuy ofrendata. 
Kaychö kusinayanqanta manam jatun patiuman jipiyanqatsu. Jipiyaptinqa 
tsaychö kaykaq runakunatam ima desgraciapis päsanqa>>. 

21Tsaypitam jatun patiuman yaykaskatsimar entëru kuchupa rikapakur 

puritsimarqan. Cada kuchuchömi juk taksha coredor karqan. 

22Tsay coredorkunam tsay tamäñulla corralashqa karqan. Largunmi ishkay 

chunka (20) metru y anchunnam chunka pitsqa metru karqan. 

23Tsay corralashqa perqa chakinkunachömi tullpakuna karqan. 

24Tsaymi nimarqan: <<Kay tullpakunachömi runakuna apayämunqanta 

templuchö aruqkuna kusinakuyanqa>>. 

 

Ezequiel 47 
Templupita pashtamuq yaku imanö kanqan 

1Tsaypitanam tsay runa templu punkuman kutitsimarqan. Tsaychömi rikarqä 

kikin punkupa marcun chakinpita yaku pashtaykämuqta. Altarpa sur 
kaqläninpa päsarmi rupay yarqamunan kaqläpa yaku aywaqta rikarqä. 

2Tsaypitam ruri kaq patiupita y jatun kaq patiupita norti kaqlä punkupa 

waqtayaq tumatsimar rupay yarqamunan kaqlä punkuyaq pushamarqan. 
Tsaychömi punkupita sur kaqläpa yaku yarqaykämuqta rikarqä. 

3Tsaypitam cordelta aptarkur rupay yarqamunan kaqläpa aywar pitsqa 

pachak (500) metruta tsay runa mïdirqan. Tsay mïdinqan kaqläpa 
tsimpatsimaptinmi utsuputüyaqlla yaku karqan. 

4Yapay pitsqa pachak (500) metruta mïdiskirnin tsimpatsimaptinmi 

qonqurnïyaqna karqan. Tsaypita yapay pitsqa pachak (500) metruyaq 
mïdiskir tsimpatsimaptinmi tseqlläyaqna yaku karqan. 

5Yapay pitsqa pachak (500) metruta mïdiptinqa mananam chakillapa 

tsimpayta puëdirqänatsu. Yaku alläpa jeqashqana kaptinmi nädayparaq 
tsimparqä. 

6Tsaychömi nimarqan: <<Llapan rikanqaykita shumaq tantiyay>>. 

Tsaypitanam mayu kuchullanpa kutitsimarqan. 

7Kutirnam mayupa ishkanlä kuchunkunachö atska jachakunata rikarqä. 

8Tsaypitam nimarqan: <<Kay yakum rupay yarqamunan 

kaqlä Arabá pampapa päsar Kachi Lamarman chan. Tsayman charmi 
puchquq yakuta alli yakumanna tikratsinqa. 

9Kay yaku maymanpis chanqan kaqchömi tukuyläya wätakuna kawayanqa. 

Puchquq yakuta mishkiqman tikratsiptinmi maytsika pescädukunapis kanqa. 
Kay yaku maymanpis chanqan kaqchöqa llapanmi kawayanqa. 

10<<En-gadi partipita En-eglaim partiyaq kay mayu kuchunkunachömi 

pescädukuq runakunapis atarräyankunata majar tsakitsiyanqa. Mediterráneo 
Lamarchö kanqannömi tukuyläya maytsika pescädukuna kanqa. 

11Peru pätsin kaq y qochan kaqmi sïqa tsaynö puchqulla kanqa. 



1638 

 

 
©  Wycliffe Bible Translators, Inc. 

  
 

 

12<<Kay mayupa ishkanlä kuchunkunachömi tukuyläya früta jachakuna 

wiñanqa. Raprankuna mana shushuptinmi imaypis mana päraypa wayunqa. 
Templupita yarqamuq yaku kuchunchö karmi wayuyninpis tiempullanchö 
poqunqa. Tsaymi wayuyninkuna mikunapaq kanqa y raprankunanam 
jampipaq kanqa>>. 

Israel nacionpa mujunninkuna imanö kanqan 

13 DIOS YAYAM nin: <<Kananmi tantiyatsishayki chunka ishkay trïbu Israel 

runakuna posesionta chaskiyaptin may maypa mujunninkuna kananpaq 
kanqanta. Josépita miraqkunam ishkay trïbupaq kaqtanö posesionta 
chaskiyanqa. 

14Wakin kaq trïbukunam iwal posesionta chaskiyanqa. Unay castaykikunata 

kay nacionta entregashqa kaptïmi kay nación qamkunapaq kanqa. 

15<<Norti kaqläpam Israel nacionpa mujunnin Mediterráneo jatun lamarpita 

qallaykur Hetlón markapa aywaq nänipa päsar Zedad partiyaq chanqa. 

16Tsaypitam Hamat, Berota y Sibraim partikunapa chanqa. Sibraim partim 

kaykan Damascupita Hamatman aywaqchö. Tsaypitam Hazar-haticón 
partipa chanqa. Tsay partim tinkun Haurán partiwan. 

17Tsaymi norti kaqläpa tinkuq mujun chanqa Mediterráneo Lamarpita Hazar-

enán partiyaq. Tsaymi kanqa Damasco norti kaqlächö y Hamat sur kaqlächö. 

18<<Rupay yarqamunan kaqläpanam Israel nacionpa mujunnin Haurán y 

Damasco partipa chanqa. Tsaypitam Jordán mayupa aywar rupay 
yarqamunan kaqlä lamar lädun Tamar markayaq chanqa. Jordán mayu kay 
tsimpanchömi Israel nación kanqa y wak tsimpanchönam Galaad marka 
kanqa. 

19<<Sur kaqläpanam Israel nacionpa mujunnin kanqa Tamar markapita 

qallaykur Cadeschö kaykaq Meriba yakupa päsar Mediterráneo jatun 
lamaryaq. Tsaynöllam sur kaqläpapis mujunnin kanqa. 

20<<Rupay jeqanan kaqläpam Mediterráneo Lamar kuchullanpa Israel 

nacionpa mujunnin kanqa. Tsay kuchun norti kaqläpa aywarmi Hamat 
partiyaq chanqa. Tsaynömi rupay jeqanan kaqläpa mujunnin kanqa. 

Posesionta aypunakuyanqan 

21<<Nacionnikikunata chunka ishkay Israel trïbupura aypunakuyanki. 

22Cada trïbu chaskinqanchö runakuna posesionta chaskiyänanpaq 

sortiyaypa aypunakuyanki. Qamkunachö yuriq juklä runakunapa tsurinkuna 
kaptinpis tsaynö sortiyaypa aypuyanki. Markaykikunachö yuriq juklä 
runakunata Israel runatanöna rikäyanki. Tsaymi marka majikikunata chakran 
aypuyanqaykinölla paykunatapis aypuyanki. 

23Maychöpis täkuyanqan kaq trïbuchömi juklä runakunapis posesionninkuna 

chaskiyanqa>>. DIOS YAYAM tsaynö nin. 

 

Ezequiel 48 
Norti kaqlächö Israel trïbukunapa posesionninkuna maychö kananpaq ninqan 

1<<Kanan tantiyatsishayki Israel trïbukunapa posesionninkuna maypa 

kananpaq kanqanta. Dan trïbukuna chaskiyanqan posesionmi Israel 
nacionpa norti kaqlä kuchunchö kanqa. Paykunapa mujunninkunam Hetlón 
markapa aywaq nänipa päsar Hamat partiyaq chanqa. Tsaypitam chanqa 
Hazar-enányaq. Tsaymi kaykan Damascupa y Hamatpa sur kaq mujunnin 
tinkuqchö. Dan trïbukuna chaskiyanqan posesionpa largunmi Israel nacionpa 
anchun kanqannölla kanqa. Tsaymi rupay yarqamunan kaqlä mujunpita 
qallaykur hasta rupay jeqanan kaqlä mujunyaq kanqa. 

2<<Dan trïbukunapa posesionninkunapita sur kaqlächömi Aser trïbukunapa 

posesionninkuna kanqa. Tsay posesionninkunapa mujunninmi kanqa rupay 
yarqamunan kaqläpa rupay jeqanan kaqläpa nacionninpa mujunnin 
kanqannölla. 

3<<Aser trïbukunapa posesionninkunapita sur kaqlächömi Neftalí 

trïbukunapa posesionninkuna kanqa. Tsay posesionninkunapa mujunninmi 
kanqa rupay yarqamunan kaqläpa rupay jeqanan kaqläpa nacionninpa 
mujunnin kanqannölla. 

4<<Neftalí trïbukunapa posesionninkunapita sur kaqlächömi Manasés 

trïbukunapa posesionninkuna kanqa. Tsay posesionninkunapa mujunninmi 
kanqa rupay yarqamunan kaqläpa rupay jeqanan kaqläpa nacionninpa 
mujunnin kanqannölla. 

5<<Manasés trïbukunapa posesionninkunapita sur kaqlächömi Efraín 

trïbukunapa posesionninkuna kanqa. Tsay posesionninkunapa mujunninmi 
kanqa rupay yarqamunan kaqläpa rupay jeqanan kaqläpa nacionninpa 
mujunnin kanqannölla. 

6<<Efraín trïbukunapa posesionninkunapita sur kaqlächömi Rubén 

trïbukunapa posesionninkuna kanqa. Tsay posesionninkunapa mujunninmi 
kanqa rupay yarqamunan kaqläpa rupay jeqanan kaqläpa nacionninpa 
mujunnin kanqannölla. 

7<<Rubén trïbukunapa posesionninkunapita sur kaqlächömi Judá 

trïbukunapa posesionninkuna kanqa. Tsay posesionninkunapa mujunninmi 
kanqa rupay yarqamunan kaqläpa rupay jeqanan kaqläpa nacionninpa 
mujunnin kanqannölla. 

Judá trïbupa posesionninpita sur kaqlächö juk partita rakiyänanpaq ninqan 
Ezequiel 45.1-6 

8<<Judá trïbukuna chaskiyanqan posesionpita sur kaqlächö juk partita 

rakiyanki. Anchun kanqa soqta chunka ishkay pullan kilömetru. Largunnam 
rupay yarqamunan kaqläpita rupay jeqanan kaqläyaq kanqa. Tsaymi 
lädunchö trïbukuna chaskiyanqan posesionpa largunnölla kanqa. Tsay 
partipa chawpinchömi templu kanqa. 

9<<Tsaychö noqapaq rakiyanqayki partipa largun kanqa chunka ishkay 

kilömetru pullan y anchunna pitsqa kilömetru. 

10Tsay partim sacerdötikunapaq kanqa. Norti kaqläpam largun kanqa chunka 

ishkay pullan kilömetru. Rupay jeqanan kaqläpam anchun kanqa pitsqa 
kilömetru. Tsaynöllam rupay yarqamunan kaqläpa anchun pitsqa kilömetru 
kanqa. Sur kaqläpanam largun kanqa chunka ishkay kilömetru pullan. Tsay 
partipa chawpinchömi templü kanqa. 

11<<Sacerdötikunapaq rakiyanqayki partiqa kanqa servimaq Sadoc 

sacerdötipita miraq sacerdötikuna täkuyänanpaqmi. Israel runakuna 
y levitakuna mana cäsuyämaptinpis paykunam cäsukayämarqan. 

12Noqapaq rakiyanqayki partichö sacerdötikunapaq rakiyanqayki partim 

mas sagrädu kanqa. Levitakunapa posesionnin lädunchömi kanqa. 

13<<Sacerdötikunapa posesionnin lädunchömi levitakunapa 

posesionninkuna kanqa. Largunmi kanqa chunka ishkay pullan kilömetru y 
anchunnam pitsqa kilömetru. 

14Tsay posesiontaqa manam rantikuyanqatsu, cambiakuyanqatsu ni pitapis 

entregayanqatsu. Tsay noqapaq kaq posesionqa sagrädum kaykan. 

15<<Sobraq kaq partipa largunmi kanqa chunka ishkay kilömetru pullan y 

anchunnam pitsqa kilömetru. Tsay partiqa manam sagrädutsu kanqa, sinöqa 
wakin runakuna täkuyänanpaq y wätankunata mitsikuyänanpaqmi kanqa. 
<<Tsay chawpichömi marka kanqa. 

16Tsay markapa largun y anchunpis tsay tamäñullam kanqa. Cada lädupa 

largunmi kanqa ishkay waranqa ishkay pachak pitsqa chunka (2,250) metru. 

17Tsay markapa lädunkunapanam tumat qewa kanqa wätaykikunata 

mitsikuyänaykipaq. Tsay qewa kanqanpam anchun y largunpis pachak 
ishkay chunka pitsqa (125) metru kanqa. 

18<<Markapa ishkan lädunpa sobraq kaqnam rakiyanqayki sagrädu partipa 

cercankunachö kanqa. Rupay yarqamunan kaqläpa largunmi pitsqa 
kilömetru kanqa y rupay jeqanan kaqläpanam pitsqa kilömetru largun kanqa. 
Markachö täkuq runakuna mikuyänanpaqmi ishkanlächö murupakuyanqa. 

19Markachö täkuq Israel runakunam mayqan trïbu karpis tsay chakrakunachö 

aruyanqa. 

20<<Sacerdötikunapaq, levitakunapaq, markapaq y murupakuyänanpaq 

rakiyanqayki partiqa llapanta juntawarkuptinmi anchunpis largunpis ishkay 
chunka ishkay kilömetru pullan kanqa. 

Mandakuq autoridäpaq rakiyanqan imanö kananpaq ninqan 
Ezequiel 45.7-8 

21<<Mandakuq autoridäpapis posesionninmi kanqa. Paypa posesionninpa 

chawpinchömi sagrädu parti y markapaq rakiyanqayki parti kanqa. Tsaymi 
mandakuq autoridäpa posesionninpa anchun chunka ishkay kilömetru pullan 
kanqa. Largunnam Israel nacionpa jukaq mujunnin kuchunpita hasta jukaq 
mujunnin kuchunyaq kanqa. <<Tsay posesionpa chawpinchömi sagrädu parti 
kanqa. Tsaychömi templu kanqa. 

22Tsay chawpi kaq partichömi Leví trïbukunapa posesionnin y markapaq 

rakiyanqayki parti kanqa. Norti kaqlächömi Judá trïbukunapa posesionnin 
kanqa. Sur kaqlächönam Benjamín trïbukunapa posesionninkuna kanqa. 

Sur kaqlächö Israel trïbukunapa posesionninkuna maychö kananpaq ninqan 

23<<Tsaypita sur kaqläpam wakin kaq trïbukunapa posesionninkuna kanqa. 

Benjamín trïbukuna chaskiyanqan posesionninkunapa mujunninmi kanqa 
rupay yarqamunan kaqläpa rupay jeqanan kaqläpa nacionninpa mujunnin 
kanqannölla. 

24<<Benjamín trïbukunapa posesionninkunapita sur kaqlächömi Simeón 

trïbukunapa posesionninkuna kanqa. Tsay posesionninkunapa mujunninmi 
kanqa rupay yarqamunan kaqläpa rupay jeqanan kaqläpa nacionninpa 
mujunnin kanqannölla. 

25<<Simeón trïbukunapa posesionninkunapita sur kaqlächömi Isacar 

trïbukunapa posesionninkuna kanqa. Tsay posesionninkunapa mujunninmi 
kanqa rupay yarqamunan kaqläpa rupay jeqanan kaqläpa nacionninpa 
mujunnin kanqannölla. 

26<<Isacar trïbukunapa posesionninkunapita sur kaqlächömi Zabulón 

trïbukunapa posesionninkuna kanqa. Tsay posesionninkunapa mujunninmi 
kanqa rupay yarqamunan kaqläpa rupay jeqanan kaqläpa nacionninpa 
mujunnin kanqannölla. 

27<<Zabulón trïbukunapa posesionninkunapita sur kaqlächömi Gad 

trïbukunapa posesionninkuna kanqa. Tsay posesionninkunapa mujunninmi 
kanqa rupay yarqamunan kaqläpa rupay jeqanan kaqläpa nacionninpa 
mujunnin kanqannölla. 

28Gad trïbukuna chaskiyanqan posesionninkunapa sur kaq mujunninmi 

Tamarpita qallaykur Meriba-cadeschö yaku kaykaqpa päsanqa. Tsaypita 
Egipto raqrayaq päsarmi jatun Mediterráneo Lamaryaq chanqa. 

29<<Tsaynömi Israel runakunata trïbunpa trïbunpa posesionninkuna 

rakipuyanki>>. DIOS YAYAM tsaynö nin. 

Markapa punkunkuna imanö kananpaq ninqan 

30<<Kanan tantiyatsishayki markapa punkunkuna imanö kananpaq kanqanta. 

Norti kaqläpam markapa largun kanqa ishkay waranqa ishkay pachak pitsqa 
chunka (2,250) metru. 

31Cada punkupa shutinmi kanqa Israel trïbukunapa shutin. Norti kaqläpam 

kanqa Rubén punku, Judá punku y Leví punku. 

32<<Rupay yarqamunan kaqläpam markapa largun kanqa ishkay waranqa 

ishkay pachak pitsqa chunka (2,250) metru. Tsay kaqlächömi kanqa José 
punku, Benjamín punku y Dan punku. 

33<<Sur kaqläpam markapa largun kanqa ishkay waranqa ishkay pachak 

pitsqa chunka (2,250) metru. Tsay kaqlächömi kanqa Simeón punku, Isacar 
punku y Zabulón punku. 

34<<Rupay jeqanan kaqläpam markapa largun kanqa ishkay waranqa ishkay 

pachak pitsqa chunka (2,250) metru. Tsay kaqlächömi kanqa Gad punku, 
Aser punku y Neftalí punku. 

35Markata tumat tsaparaq perqanmi isqun waranqa (9,000) metru kanqa. 

Tsay markapam imaypis shutin kanqa DIOS YAYAM Tsaychö Täkun>>. 

Daniel 
Daniel 1 

Amïgunkunawan Babiloniachö Daniel kanqan 

1Judá nacionchö kimsa watana Joacim rey kaykaptinmi Babilonia nacionpa 

mandakuqnin rey Nabucodonosor soldädunkunawan Jerusalénman chaykur 
tumat tsapaskiyarqan. 

2Dios Yayam permïtirqan rey Joacimta Nabucodonosor prësu apananpaq y 

Diospa templunchö wakin kaq manëjukunatapis apananpaq. Tsaykunatam 
Babiloniaman apaykur diosninkunapa templunchö kaq almacén cuartuman 
churarqan. 

3Tsaypitanam eunucukunapa mandakuqnin Aspenazta Nabucodonosor 

mandarqan prësu apayämunqan wakin Israel jövinkunata palaciuman 
pushananpaq. Wakin jövinkunaqa reypa castankunam kayarqan y wakinnam 
Israelchö rïcu runakunapa castan kayarqan. 

4Tsay akrayanqan jövinkunam kayarqan sänu, kuyakuypaq, yachayyuq, 

yachatsiyaptin sas yachakuq y alli yachaq. Tsaymi paykuna alli kayarqan 
reypa palaciunchö serviyänanpaq, Babilonia runakuna qellqayanqankunata 
estudiayänanpaq y parlayanqan idiömata yachakuyänanpaq. 

5Rey Nabucodonosormi ordenarqan palaciuchö kusinayanqan mikuykunata 

tsay jövinkuna waran waran mikuyänanpaq y vïnuta upyayänanpaq. 
Tsaynöllam ordenarqan kimsa wata shumaq yachakuskir palaciuchö payta 
serviyänanpaq. 

6Tsay akranqan jövinkunachömi Judá nacionpita Daniel, Ananías, Misael y 

Azarías kayarqan. 

7Paykunapa shutinkunatam Aspenaz cambiatsir churarqan Danielpa shutinta 

Beltsasarta, Ananíaspa shutinta Sadracta, Misaelpa shutinta Mesacta y 
Azaríaspa shutintana Abed-neguta. 

8Danielmi impüru kayta mana munar yarpachakurqan reypa mikuyninta 

mana mikunanpaq y vïnuntapis mana upyananpaq. Tsaymi Aspenazta 
rugakurqan tsay mikuykunata mana qarananpaq. 

9Dios Yaya yanapaptinmi Danielqa Aspenazwan mas alli confianza 

kayarqan. 

10Tsaynö rugaptinmi Aspenaz nirqan: <<Peru reypitam mantsakü. Paymi 

nimashqa qamkunata alli mikuyta y alli vïnuta qarayänaqpaq. Wakin kaq 
jövinkuna werayaqta rikarmi qam uyuqta rikar wañutsimanqa>>. 

11Tsaynam cuidaqnin runatana Daniel rugakurqan. Tsay runatam mandaq 

Aspenaz churarqan Danielta, Ananíasta, Misaelta y Azaríasta cuidananpaq. 
Rugakurmi Daniel nirqan: 

12<<Taytay, rugakuyälläshayki. Verdürallata y yakullata chunka junaq 

qaraykayämay. 

13Tsay chunka junaq päsaskiptin reypa mikuyninta mikuq jövinkunaman 

iwalatsiyämanki imanö kaykäyanqäta rikäyämänaykipaq. Paykunapita mas 
alli kayaptïqa mañakuyanqaqnölla qaraykayämanki>>. 

14Tsaymi cuidaqnin runa äniskir mañakuyanqannölla chunka junaq qararqan. 

15Chunka junaq cumpliskiptinnam rey alistapanqan mikuykunata 

mikuqkunapitapis mas sänu y allish chölu kayarqan. 

16Tsaymi jövinkunata cuidaq runaqa reypa mikuyninta y vïnunta tsay 

jövinkunata qararqannatsu. Tsaypa rantinmi verdürallatana qararqan. 

17Tsay chuskun jövinkunata Dios Yaya yachayta qararmi Babilonia runakuna 

qellqayanqan röllukunata liyiyänanpaq y yachatsiyanqankunata alli 
yachakuyänanpaq yanaparqan. Tsaynöllam Danielta yanaparqan pipis 
revelación chaskinqanta tantiyananpaq y runakuna imapaq 
sueñuyanqantapis musyananpaq. 

18Rey Nabucodonosor ninqannölla kimsa wata yachaskatsirmi reypa 

puntanman tsay jövinkunata Aspenaz pusharqan. 

19Danielwan, Ananíaswan, Misaelwan y Azaríaswan parlaskirnam rey 

tantiyarqan llapan jövinkunapitapis mas yachayyuq kayanqanta. Tsaymi 
yanapaqnin kayänanpaq paykunata churarqan. 

20Mayjina aja kaqkunata rey tapuptinmi maytsaychö brüjukunapita y suerti 

qatiqkunapita chunka kuti mas tantiyayarqan. 

21Tsaynöpam Daniel Babiloniachö täkurqan rey Ciro punta kaq wata 

mandakunqan witsayyaq. 

 
Daniel 2 

Mandakuq Nabucodonosor sueñunqan 

1Ishkay watana Nabucodonosor rey kaykarmi yapay yapay tsayllata 

sueñurqan. Tsaymi alläpa yarpachakur puñuytapis puëdirqantsu. 

2Sueñunqan imapaq kanqanta willayänanpaqmi rey qayatsirqan 

adivïnukunata, brüjukunata, suerti qatiqkunata y qoyllur estudiaqkunata. 
Llapan qayatsinqankuna puntanman qorikaskiyaptinnam 

3rey nirqan: <<Sueñunqä imapaq kanqanta mana musyarmi alläpa llakishqa 

kaykä>>. 

4Tsaymi tsay yachayyuq runakuna arameo idiömachö niyarqan: <<¡Qamlla 

imayyaqpis rey kaykullay! Sueñunqayki imapaq kanqanta willayänaqpaq 
willayämay>>. 

5Rey Nabucodonosornam nirqan: <<Manam willayaqtsu. Peru ima 

sueñunqäta y imapaq tsay sueñunqä kanqantapis mana willayämaptikiqa 
pedäzu pedäzu kutsuyäshunaykipaq y wajikikunatapis juchutsir 
ushayänanpaqmi mandashaq. 

6Peru mayqaykipis imata sueñunqäta y imapaq sueñunqä kanqanta 

willayämaptikim sïqa llapan runakuna respitayäshunaykipaq churayäshayki. 
Tsaynöllam imaykatapis qarayäshayki. Kanan sas willayämay imata 
sueñunqäta y sueñunqä imapaq kanqantapis>>. 

7Tsaynö niptinmi yapay niyarqan: <<Taytay rey, imata sueñunqaykitapis 

willayämaptikiqa sueñunqayki imapaq kanqantam willayäshayki>>. 

8Tsaymi rey Nabucodonosor nirqan: <<Manam willayaqtsu. Qamkunaqa tsay 

tumpallam tiempüta perdiykätsiyämanki. 

9Sueñunqäta mana willayämaptikiqa llapaykitam ushakätsiyäshayki. 

Qamkunam willanakuyashkanki llullatsiyämar engañayämänaykipaq. Tsay 
tumpallam tiempüta perdiykätsiyämanki. Kanan imata sueñunqätapis sas 
willayämay. Tsaynöpam musyashaq imapaq sueñunqä kanqantapis>>. 

10Tsaymi yachayyuq runakuna reyta niyarqan: <<Manam ni pipis kay 

patsachö kantsu imata sueñunqaykita willashunaykipaq. Mayjina poderösu 
reypis adivïnukunata, brüjukunata o qoyllur estudiaqkunata 
mañakayämanqaykinö mañakushqatsu. 

11Taytay rey, alläpa ajatam mañayämanki. Tsaytaqa manam runa 

musyantsu, sinöqa dioskunallam. Peru paykunaqa manam noqantsikwantsu 
kaykäyan>>. 

12Tsaynö niyaptinmi rey alläpa rabyar ordenarqan Babiloniachö llapan 

yachayyuq runakunata jankat wañutsiyänanpaq. 

13Ordinta ruraskirmi entëru nacionman apatsirqan llapan yachayyuq 

runakunata wañutsiyänanpaq. Tsaymi Danieltawan compañërunkunatapis 
wañutsiyänanpaq ashitsirqan. 

14Tsay ordinwanmi reyta cuidaq soldädukunapa capitannin aywarqan 

Babiloniachö yachayyuq runakunata wañutsinanpaq. Tsay runapa shutinmi 
Arioc karqan. Daniel kaqman chaykuptinmi shumaq yarpachakuskir 

15Daniel nirqan: <<¿Imatan kashqa rey apurädu tsaynö ordenananpaq?>> 

Tsaynam Danielta Arioc willarqan imanöpa wañutsiyta munanqanta. 

16Tsaymi Danielqa rey Nabucodonosorman aywaykur rugakurnin nirqan: 

<<Taytay, sueñunqayki imapaq kanqanta willanaqpaq ichikllata 
shuyaykamay>>. 

17Tsaypita wajinman Daniel kutiskirmi Ananíasta, Misaelta y Azaríasta 

willarqan rey imanir yachayyuq runakunata wañutsiyta munanqanta. 

18Tsaymi paykunata nirqan: <<Ciëluchö Dios Yayata mañakuykuyay rey 

imata sueñunqanta tantiyatsimänanpaq. Mana tantiyatsimaptinqa Babilonia 
nacionchö yachayyuq runakunata y noqantsiktam wañutsimäshun>>. 

19Tsay paqasmi Danielta Dios Yaya revelarqan Nabucodonosor imata 

sueñunqanta y imapaq sueñunqan kanqanta. Tsaymi Danielqa ciëluchö 
kaykaq Dios Yayata alabarnin 

20nirqan: <<Dios Yaya, imaypis alabashqa kaykullay. Qampitam yachaypis 

poderpis shamun. 

21Qam munaptikim imaykapis päsan. Qammi tiempukunatapis kamakätsinki. 

Reykunatapis qammi churanki y cambianki. Yachayyuqkunatapis mas 
yachaytam qaranki. Yachayyuqkunatapis masmi tantiyatsinki. 

22Pipis mana musyanqantam qam tantiyatsinki. Qampaqmi llapanpis imayka 

aktsichönö. 

23Unay castäkuna adorayanqan Dios Yaya, qamtam agradëcikur alabaq. 

Mañakunqaqta wiyamarmi yachayta qaramar shumaq tantiyatsimashkanki 
rey Nabucodonosor imata sueñunqantapis>>. 

24Tsaypitam Danielqa Ariocwan parlananpaq aywarqan. Arioctam yachayyuq 

runakunata wañutsinanpaq rey ordenashqa karqan. Tsaymi payta Daniel 
nirqan: <<Taytay Arioc, Babiloniachö yachayyuq runakunata ama 
wañuykatsiytsu. Masbien reypa puntanman pushaykamay sueñunqan 
imapaq kanqanta willanäpaq>>. 

25Tsaynö niptinmi Arioc jina höra Danielta rey kaqman pusharqan. 

Chaykatsirmi nirqan: <<Tayta rey, Judápita prësu apamunqantsik 
runakunachömi tarishkä juk yachayyuq jövinta. Paymi willashunki 
sueñunqayki imapaq kanqantapis>>. 

26Tsaynam Beltsasar shutiyuq Danielta Nabucodonosor tapurqan: 

<<¿Rasunpaku qam willamanki imata sueñunqäta y imapaq sueñunqä 
kanqanta?>> 

27Danielnam nirqan: <<Taytay rey, sueñunqaykita ¿piraq 

tantiyatsishunkiman? Manam yachayyuqkuna, brüjukuna, adivïnukuna ni 
suerti qatiqkunapis puëdiyanqatsu. 

28Peru tsaynö kaptinpis ciëluchö Dios Yayam runa mana tantiyanqanta 

revelan. Tsaymi pay sueñuynikichö musyatsishushkanki shamuq watakuna 
imanö kananpaq kanqanta. Kananmi willashayki sueñunqaykichö imata 
rikanqaykitapis. 

29<<Tayta rey, cämaykichö ujuraykarmi waray warantin ima päsananpaq 

kaqta yarpachakurqayki. Tsaymi puñuykaptiki imapis päsananpaq kaqta Dios 
Yaya revelashushkanki. 

30Manam wakin kaq runakunapita mas yachayyuq kaptïtsu tsay 

sueñunqaykita musyatsimashqa, sinöqa imapaq kanqanta 
musyanaykipaqmi. 

31<<Tayta rey, sueñuynikichömi runanö jatun monumentuta rikashkanki. 

Tsay monumentum mantsaypaq chipakyarraq puntaykichö ichiraykarqan. 

32Umanmi qoripita karqan. Pëchun y rikrankunam yuraq qellaypita karqan. 

Pachan y titaq chankankunanam broncipita karqan. 

33Qonqurninpita utsuputunyaqmi fiërrupita karqan. Chakinkunanam 

kuwashqa mituwan tallushqa fiërrupita karqan. 

34<<Rikaraykaptikim illaqpita juk rumi tsay monumentu kaqman 

kuchpakämurqan. Pipis mana qarpaykämuptinmi tsay rumi 
kuchpakämurqan. Fiërrupita y mitupita rurashqa chakinman chaykurmi tsay 
monumentuta pakirqan. 

35Tsaymi mitupita, fiërrupita, broncipita, yuraq qellaypita y qoripita 

monumentuta ñutuskatsirqan. Usya witsay ërachö trïguta trïllaptin polvu 
tikraqnömi tsay monumentupis polvu tikrarqan. Tsay polvuta wayra apaptinmi 
ni imapis quëdarqannatsu. Peru monumentuta ñututsiq rumim sïqa jatun jirka 
tikrar entëru munduman juntarqan. 

36<<Tayta rey, tsaytam sueñushkanki. Imapaq kanqantam kanan 

tantiyatsishayki. 

37Ciëluchö Dios Yayam llapan reykunapitapis mas poderösu y pïmaypitapis 

mas respitashqa kanaykipaq churashushkanki. 

38Tsaynöllam podernikiman churamushqa maytsaychö täkuq runakunata, 

llapan wätakunatawan llapan päriqkunata. Dios Yayam churashushkanki 
paykunapa mandakuqnin kanaykipaq. Tsaymi sueñuynikichö rikanqayki 
monumentupa qori uman kanki. 

39<<Mandakunqayki nacionkunatam juk nación venciskir poderninchö 

katsinqa. Peru tsay nacionmi mandakunqayki nacionpita mënus poderyuq 
kanqa. Tsaypitanam llapan nacionkunata mandananpaq juk nación 
shamunqa. Tsay nacionmi broncinö fuerti kar entëru munduta poderninchö 
katsinqa. 

40Tsaypitanam juk nacionna llapan nacionkunata venciskir mandanqa. Tsay 

nacionmi fiërrunö fuerti kanqa. Fiërru imatapis pakir ushakätsinqannömi tsay 
nacionpis wakin kaq nacionkunata jankat ushakätsinqa. 

41<<Taytay rey, runanö monumentupa chakinkuna fiërrupita y kuwashqa 

mitupita kaykaqtam rikashkanki. Tsayqa tsay ultimu kaq nación runakuna juk 
yarpaywan kar rakikashqa kayänanpaq kanqanmi. Tsaynö kaykarpis fiërrunö 
fuertim kanqa. 

42Chaki dëdunkuna fiërrupita y mitupita kanqannömi tsay nacionpis abësisqa 

fiërrunö fuerti kanqa y abësisqa mitunö débil kanqa. 

43Fiërruwan mitu chakinkuna tallukäyanqanta rikanqaykinömi tsay nacionpa 

mandakuqnin reykunapis poderninchö kaykaq 
reykunawan pactuta rurayanqa yanapanakuyänanpaq. Peru tsaynö rurarpis 
fiërruwan mitu mana tallukanqannömi tsay nación runakunapis tallukayta 
puëdiyanqatsu. 

44<<Tsay reykuna mandakuyanqan witsaymi ciëluchö kaykaq kikin Dios Yaya 

mandakur qallaykunqa. Paypa mandakuyninqa manam imaypis 
ushakanqatsu ni paytaqa manam pipis vencinqatsu. Tsaynöllam imayyaqpis 
mandakuq kar wakin kaq mandaqkunata wañutsinqa. 

45Tsaynö kananpaqmi sueñuynikichö rikashkanki jirkapita kuchpakämuq 

rumita. Tsay rumi pipis mana qarpaykämuptin kuchpakämurmi fiërrupita, 
broncipita, yuraq qellaypita, mitupita y qoripita monumentuta ñututsishqa. 
Taytay rey, tsaynö kananpaqmi Dios Yaya revelashushkanki. Tsaynömi 
päsanqa tiempu chämuptin. Tsay sueñunqaykiqa rasunpam päsanqa. 
Imapaq kanqanta willanqaqpis rasunpam>>. 

46Tsaynam rey Nabucodonosor urkunpis patsaman chanqanyaq Danielpa 

puntanman qonqurikuykurqan. Tsaypitanam ordenarqan tsaki mikuy 
ofrendakunata paypaq churayänanpaq y inciensiuta qoshnïtsiyänanpaq. 

47Nabucodonosornam Danielta nirqan: <<Servinqayki Diosmi llapan 

dioskunapa Diosnin y llapan reykunapapis mandaqnin rey. Llapan ima 
päsananpaq kaqtapis revelaq karmi imapaq sueñunqätapis willamänaykipaq 
revelashushkanki>>. 

48Tsaypitanam entëru Babilonia provinciachö gobernador kananpaq Danielta 

rey churar imaykata qararqan. Tsaynöllam yachayyuq runakunapa 
mandakuqnin kananpaq churarqan. 

49Reytam Daniel mañakurqan Sadracta, Mesacta, Abed-neguta Babilonia 

provinciakunachö mandäsinanpaq. Kikin Danielnam reypa palaciunchö 
quëdarqan. 

 
Daniel 3 

Qoripita rurashqa monumentuta adorayanqan 

1Tsaypitanam rey Nabucodonosor qoripita juk monumentuta ruratsirqan 

kimsa chunka (30) metru altuta y kimsa metru anchuta. Tsay monumentutam 
Babilonia provinciachö Dura niyanqan pampaman ichïtsirqan. 

2Tsaypitanam qayatsimurqan nacionta mandäsiqninkunata, prefectukunata, 

gobernadorkunata, yätsikuqkunata, tesorërukunata, juezkunata, marka 

autoridäkunata y provinciakunachö wakin autoridäkunatapis. Paykunatam 
qayatsimurqan monumentuta ichïtsinqanpita kushikur fiestata rurayänanpaq. 

3Tsaynö qayatsiptinmi nacionta mandäsiqninkuna, prefectukuna, 

gobernadorkuna, yätsikuqkuna, tesorërukuna, juezkuna, marka autoridäkuna 
y provinciakunachö wakin autoridäkunapis monumentu kaqman llapan 
qorikäyarqan. 

4Tsaychömi willakuq runa jinchi nirqan: <<Entëru markakunapita y 

nacionkunapita shamuqkuna, tukuyläya idiömata parlaq karpis, shumaq 
wiyayämay. 

5Imay hörapis cornëta, lauta, taksha arpa, guitärra, jatun arpa, zampöña y 

mas wakin instrumentukunata töcayämuqta wiyaskir juk yarpaylla llapayki rey 
Nabucodonosor ichïtsinqan monumentuta adorayänaykipaq qonqurikuyanki. 

6Mayqaykipis tsay monumentuta qonqurikur mana adorayaptikiqa jina höram 

alläpa warishqa jornuman jitaykuyäshunki>>. 

7Órden mantsakaypaq kaptinmi instrumentukunata töcayämunqanta wiyaskir 

entëru markakunapita y nacionkunapita shamuq runakuna ima idiömata 
parlaq karpis qonqurikuykur rey Nabucodonosor ruratsinqan qori 
monumentuta adorayarqan. 

8Tsaypitanam juk ishkay Babilonia runakuna rey kaqman aywayarqan. 

Chaykurnam Israel runakunapa contran 

9Nabucodonosorta niyarqan: <<¡Qamllam imayyaqpis rey kanki! 

10Qammi ordenashkanki cornëtata, lautata, taksha arpata, guitärrata, arpata, 

zampöñata y wakin instrumentukunatapis töcamuqta wiyarnin qoripita 
ruratsinqayki monumentupa puntanman qonqurikur llapanpis 
adorayänanpaq. 

11Tsaynöllam ordenashkanki qonqurikuykur monumentuta mana adoraq 

kaqta warishqa jornuman jitarpuyänaykipaq. 

12Tsaynö ordenaykaptikipis Babilonia provinciaman mandäsiyäshunaykipaq 

churanqayki juk ishkay Israel runakunam ninqaykita cäsuyashqatsu. Taytay 
rey, qam adoranqayki dioskunata paykuna manam adorayantsu. Tsay 
runakunam ruratsinqayki qori monumentuta adorayänanpaq 
ordenaykaptikipis adorayantsu. Tsay runakunam Sadrac, Mesac y Abed-
nego>>. 

13Tsaynö niyaptinmi Nabucodonosor alläpa rabyashqa qayatsimurqan 

Sadracta, Mesacta y Abed-neguta. Tsay jövinkuna reypa puntanman 
chaykuyaptinmi 

14Nabucodonosor nirqan: <<¿Rasunpaku qamkuna diosnïkunata y qoripita 

ruratsinqä monumentutapis adorayankitsu? 

15Kanan cornëtata, lautata, taksha arpata, guitärrata, arpata, zampöñata y 

wakin instrumentukunatapis töcamuqta wiyar sas qonqurikur ruratsinqä 
monumentuta adorayay. Mana adorayaptikiqa alläpa rawraykaq jornumanmi 
jitarpuyäshayki. Tsaynö rurayaptiq ¿ima diosraq salvayäshunki?>> 

16Tsaynö niptinnam Sadrac, Mesac y Abed-nego Nabucodonosorta niyarqan: 

<<Taytay rey, tsaypaqqa imatapis ama parlashuntsu. 

17Rawraykaq jornuman jitayämaptikipis serviyanqä Diosnïmi tsay jornupita y 

podernikipitapis salvayämanqa. 

18Peru mana salvayämaptinpis noqakunaqa manam diosnikikunata 

serviyäshaqtsu ni tsay ruratsinqayki monumentutapis adorayäshaqtsu>>. 

Rawraykaq jornupita Dios Yaya salvanqan 

19Sadrac, Mesac y Abed-nego tsaynö niyaptinmi Nabucodonosor 

pukayayparaq rabyarnin jornu waritsiqkunata qanchis kuti mas 
waritsiyänanpaq ordenarqan. 

20Tsaypitam valienti soldädukunata mandarqan Sadracta, Mesacta y Abed-

neguta pankiskir warishqa jornuman qaykuyänanpaq. 

21Tsaynö ruraskirmi tsay jornuman cäpantinta, llanqintinta, uma 

watäkunantinta y shukuräyanqan llatapantinta qaykuyarqan. 

22-23Qaykuyaptinmi jövinkunaqa makin chakin pankishqa jornu rurinman 

ishkiyarqan. Sas qaykuyänanpaq rey ordenaptin alläpa warishqa jornu karmi 
qaykuq soldädukunata rupaskirqan. Tsaymi Sadracta, Mesacta y Abed-
neguta qaykuq soldädukuna jina höra wañuskiyarqan. 

24Tsayta rikaykurmi jamaykanqanpita sharkurnin Nabucodonosor alläpa 

mantsakashqa yätsiqninkunata nirqan: <<¿Manaku kimsan jövinkunata 
pankiskir jornuman qaykatsishkantsik?>> Paykunanam niyarqan: <<Awmi, 
taytay rey>>. 

25Tsaymi nirqan: <<¡Jornu rurinchömi chusku runakuna kachaylla y mana 

rupakuypa puriykaqta rikaykä! ¡Paqtankuna kaykaq runam juk diosnö 
kaykan!>> 

26Tsaypitam Nabucodonosor jornu kaqman aywaykur qayakurqan: 

<<¡Poderösu Diosta adoraq Sadrac, Mesac y Abed-nego! ¡Yarquskir 
shayämuy!>> Tsaymi kimsan jövinkuna jornupita yarqaskayämurqan. 

27Yarqaskayämuptinmi paykuna kaqman nación mandäsiqninkuna, 

prefectukuna, gobernadorkuna y yätsikuqkuna rikäyänanpaq qorikäyarqan. 
Tsaychömi rikäyarqan tsay jövinkunata ichikllapis nina mana rupanqanta. 
Aqtsankunallapis ni llatapankunapis mana rupashqa kaptinmi ni rupashqanö 
asyäyarqantsu. 

28Tsaymi Nabucodonosor nirqan: <<Sadrac, Mesac y Abed-nego 

adorayanqan Dios alabashqa kaykullätsun. Paymi 
salvananpaq angelninta kachamushqa. Diosninman confiakurmi noqa 
ordenanqätapis cäsuyashqatsu. Paykunaqa juk Dioskunata adorayanqanpa 
rantinmi wañuyänanpaqpis listu kayashqa. 

29Manam ni ima diospis tsaynöqa salvantsu. Pï runatapis Sadrac, Mesac y 

Abed-nego adorayanqan Diospa contran parlaq kaqtaqa ichik ichiklla 
roquyätsun. Wajinkunatapis waykayätsun. Tsaynö katsun may nacionpita 
kaptinpis y ima idiömata parlaptinpis>>. 

30Tsaypitanam Sadracta, Mesacta y Abed-neguta Nabucodonosor Babilonia 

provinciachö mandakuq autoridä kayänanpaq churarqan. 

 
Daniel 4 

atun jachata rey Nabucodonosor sueñunqan 

1 (3.31) Rey Nabucodonosormi maytsay markakunaman, nacionkunaman y 

ima idiömata parlaq runakunaman cartakur nirqan: Qamkunachö alli päsakuy 
kaykullätsun. 

2 (3.32) Poderösu Dios Yayam mantsakaypaq kaqkunata rurarnin shumaq 

tantiyatsimashqa. Tsaytam kushishqa willayaynikikunata munä. 

3 (3.33) ¡Pay ruranqanmi mantsakaypaq! ¡Milagru ruranqanmi kushikuypaq! 

¡Tsaymi payqa imayyaqpis mandaq! ¡Poderninmi ni imaypis ushakanqatsu! 

4 (1) Noqa Nabucodonosormi yarpanqänö llapanpis alli kaptin palaciüchö 

kushishqa alli kawakurqä. 

5 (2) Juk paqas puñuykarmi mana allita sueñuskir alläpa mantsakarqä. 

6 (3) Tsaymi Babiloniachö täkuq llapan yachayyuq runakunata qayatsimurqä 

sueñunqä imapaq kanqanta willayämänanpaq. 

7 (4) Adivïnukuna, brüjukuna, qoyllur estudiaqkuna y suerti qatiqkuna 

chaykayämuptinmi sueñunqäta willarqä. Peru manam ni mayqanpis 
tantiyatsiyämayta puëdiyarqantsu. 

8 (5) Tsaypitanam Daniel chämurqan. Paypam jukaq shutin Beltsasar karqan. 

Tsaynömi shutin churashkä adoranqä diospa shutinnö kananpaq. Payta 
llapan dioskuna yanapaptinmi imata sueñunqätapis willar nirqä: 

9 (6) <<Beltsasar, yachayyuq runakunapa mandakuqnin kaptikim musyä 

llapan dioskuna yanapayäshunqaykita. Tsaymi qampaqqa imapis ajatsu 
imata sueñunqäta y sueñunqä imapaq kanqantapis willaykamänaykipaq. 

10 (7) <<Cämächö puñuykarmi sueñuynïchö rikashkä kay mundu chawpinchö 

jatun jacha ichiraykaqta. 

11 (8) Tsay jacha wiñar tetayaptinmi puntanpis ciëluyaq chashqa. Tsaymi 

maytsaymanpis rikakashqa. 

12 (9) Tsay jachapam raprankunapis alläpa shumaq kashqa. Llapan runakuna 

mikuyänanpaqmi wayuyninpis atska kashqa. Llapan chucaru wätakunapis 
jachapa chakinchömi llantukuyashqa. Tsaynöllam rämankunachö 
pishqukunapis qeshunkuna rurayashqa. Tsay jachapa wayuynintam llapan 
wätakunapis mikuyashqa. 

13 (10) <<Cämächö puñuykarmi sueñuynïchö rikashkä ciëlupita 

juk ángel uraykämuqta. 

14 (11) Tsay angelmi jinchi nimurqan: <Tsay jachata walluskir llapan 

rämankunata llawmiyay. Tsaypita raprankunatapis jankat shushutsiyay. 
Wayuyninkunatapis chipyat tapsiyay. Llantunchö llantukuq wätakunatapis 
llapanta qarquyay. Pishqukunapis qeshunkunata dëjaskir aywakuyätsun. 

15 (12) Peru troncunta sïqa jawantinta patsallanchö fiërru y bronci 

cadenakunawan wataykur dëjaykuyay. Qewakunapa chawpillanchö 
wätakunawan paqta kawatsun. Shushallpis patsallanchö oqutsun. 

16 (13) Yarpaynin alli kaykanqanpita wätapa yarpayninnö tikratsun. Qanchis 

watäyaq tsaynö katsun>. 

17 (14) <<Tsaynö kananpaq kaqtam angelkuna willakuyashqa. Tsaynö 

päsaptinmi pïmaypis musyayanqa llapan mandaqkunapitapis Dios Yaya mas 
poderösu kanqanta. Paymi pitapis munanqan kaqta churan nacionchö 
mandakuq kananpaq. Munarqa mas qollmi shonqu kaqtapis mandakuq 
kananpaqmi churan. 

18 (15) <<Tsaytam noqa Nabucodonosor sueñuynïchö rikashkä. Beltsasar, 

tsay sueñunqä imapaq kanqanta kanan willaykamay. Kay mandakunqä 
nacionchö manam mayqan adivïnukunapis tantiyatsiyämayta puëdiyantsu. 
Peru qammi sïqa llapan dioskuna yanapashuptiki tantiyatsimayta puëdinki>>. 

Rey Nabucodonosor imapaq sueñunqanta Daniel willanqan 

19 (16) Tsaynö willanqä mantsakaypaq kaptinmi Beltsasar shutiyuq Daniel juk 

höranö alläpa mantsakashqa wiyararqan. Tsaymi nirqä: <<Beltsasar, tsay 
sueñunqäta willaptiq ama mantsakaytsu>>. Danielnam nimarqan: <<Taytay, 
tsay sueñuynikichö rikanqaykiqa chikishuqnikikunata päsananpaq 
kaykullätsun. 

20-22 (17-19) Sueñuynikichö rikanqayki jatun jacham kikiki kanki. Tsay jacha 

wiñarnin tetayanqannömi qampis poderyuq tikrashkanki. Rämasapayar 
puntan ciëluyaq chanqannömi qampis poderyuq tikrar 
ciëluchö angelnö kanki. Jachapa raprankuna alläpa shumaq kanqannö y 
wayuyninkuna llapan runakuna mikuyänanpaq atska kanqannömi qampis 
atskaq runakunata yanapanki. Chucaru wätakuna jacha chakinchö 
llantukuyanqannö y rämankunachö pishqukuna qeshunkunata 

rurayanqannömi llapan runakunapis mandäduykichö kaykäyan. Tsay jacha 
kay patsachö maytsayman rikakanqannömi llapan nacionkunapis 
podernikichö kayan. 

23 (20) <<Tsaynöllam sueñuynikichö rikashkanki ciëlupita willakuq ángel 

urämuqta. Paymi nirqan: <Tsay jachata walluskir llapanta ushakätsiy. Peru 
troncunta sïqa jawantinta patsallanchö dëjaykuyay. Fiërruwan y bronci 
cadenakunawan watarkur qewakuna chawpinllachö dëjaykuyay. Shushallpis 
patsallanchö oqutsun. Qanchis wata päsanqanyaq wätakunawan paqta 
katsun>. 

24 (21) <<Taytay rey, poderösu Dios Yaya sueñuynikichö rikätsishunqaykim 

qamta päsashunaykipaq. Tsay sueñunqayki imapaq kanqanta kanan 
willashayki. 

25 (22) Runakuna täkuyanqanpita qarquyäshuptikim wätakunawan paqta 

kawanki. Törunömi qewata mikunki y shushallmi oqushunki. Tsaynömi 
qanchis wata kanki Dios Yaya poderösu kanqanta tantiyanqaykiyaq. Paymi 
pitapis munanqan kaqta churan mandakuq kananpaq. 

26 (23) <<Jawantin troncu patsallanchö quëdaqmi mandakuq kayman 

kutinaykipaq. Mandakuq kaymanmi kutinki Dios Yaya poderösu kanqanta 
tantiyanqayki höra. 

27 (24) <<Taytay rey, tsaynö mana päsashunaykipaq kanan yätsinqaqta 

wiyamay. Jutsa ruraykunata dëjaskir runa majikita alli rikay. Mana alli 
ruraynikita dëjaskir waktsakunata yanapay. Tsaynö rurarqa talvezchi puntata 
kanqaykinö tranquïlu kawakunkiman>>. 

28 (25) Daniel willamanqannöllam llapan päsamarqan. 

29 (26) Tsay sueñunqäpita juk watatanam Babilonia palaciüchö puriykar 

30 (27) nirqä: <<¡Noqam poderyuq kar mandakunqä nacionkunapa capitalnin 

kananpaq kay jatusaq Babilonia markakunata shäritsishkä! Tsaynöpam 
maytsay nacionchö poderyuq kanqäta musyayanqa>>. 

31 (28) Parlayta manaraq usharmi ciëlupita nimuqta wiyarqä: <<Rey 

Nabucodonosor, ninqäta shumaq wiyamay. Kananpitaqa mananam 
mandakuq reynatsu kanki. 

32 (29) Runakuna täkuyanqanpita qarquyäshuptikim wätakunawan paqta 

kawanki. Törunömi qewata mikunki. Qanchis watam tsaynö kawanki Dios 
Yaya poderösu kanqanta tantiyanqaykiyaq. Paymi pitapis munanqanta 
mandakuq kananpaq churan>>. 

33 (30) Tsay höram nimanqan cumplirqan. Tsaymi runakuna täkuyanqanpita 

qarquskayämaptin törunö qewata mikur qallaykurqä. Cuerpütanam shushall 
oqumarqan. Aqtsäpis pitsakpa plümannö y shillüpis pitsakpa shillunnömi 
wiñarqan. 

34 (31) Qanchis wata päsaskiptinmi noqa Nabucodonosor ciëlupa rikarkur 

Dios Yayata perdonta mañakurqä. Tsaymi yapay juiciüman churakaskir 
imayyaqpis kawaq poderösu Dios Yayata alabar agradëcikurqä. Paypa 
mandakuyninqa mana ushakaqmi. Mandakuq kaynintaqa manam ni pipis 
qechunqatsu. 

35 (32) Paypaqqa mayqan nacionpis manakaqllam. Dios Yayam ciëluchö y 

kay patsachöpis munanqannö imatapis ruran. Paytaqa manam ni pipis 
tsapata churantsu. Paytaqa manam ni pipis <<¿imanirtan tsaynö 
ruraykanki?>> nintsu. 

36 (33) Tsay höram ñawpata kanqänö juiciüman churakarqä. Mandakuq 

kanqäman yapay kutirmi puntata poderyuq kanqänö yapay poderyuq karqä. 
Tsaymi puntata mandäsimaqkunapis yanapayämänanpaq yapay 
kutiyämurqan. Trönüman kutirmi punta kanqäpita mas poderyuq tikrarqä. 

37 (34) Tsaymi noqa Nabucodonosor ciëluchö Dios Yayata alabä. Pay 

ruranqanmi llapanpis alli. Yachaq tukuqkunatam penqakuyman churan. 

 
Daniel 5 

Perqachö juk maki qellqanqan 

1Babiloniapa mandakuqnin rey Belsasar fiestata rurarmi waranqa (1,000) 

mandäsiqninkunata paqta mikuyänanpaq qayatsirqan. Tsaychömi 
paykunawan vïnuta machäyanqanyaq upyayarqan. 

2-3Macharkurmi rey Belsasar mandarqan taytan Nabucodonosor Jerusalén 

templupita apamunqan qoripita y yuraq qellaypita väsukunata 
jipiyämunanpaq. Tsaykunatam jipiyämurqan mandäsiqninkunawan, 
warminkunawan y concubïnankunawan upyayänanpaq. Mandanqannö 
apayämuptinmi tsay väsukunawan vïnuta upyayarqan. 

4Vïnuta upyarmi qoripita, qellaypita, broncipita, fiërrupita, qerupita y rumipita 

rurashqa diosninkunata alabayarqan. 

5Tsay höram palaciupa sälanchö runapa makin illaqpita yurikaskir chiwchi 

atsikyaykaq qepan yuraq perqachö qellqarqan. Tsay qellqaykaq makita 
rikaykurmi 

6rey alläpa mantsakar upilakaskirqan. Qonqurnin alläpa tsuktsukyaptinmi 

ichiränanpaq kallpanpis karqantsu. 

7Tsaymi brüjukunata, qoyllur estudiaqkunata y suerti qatiqkunata qayaykatsir 

rey nirqan: <<Mayqaykipis kay qellqaraykaqta liyiskir ima ninqantapis 
tantiyatsimaq kaqtaqa granäti llatapatam shukutsishaq. Tsaynöllam qoripita 
rurashqa wallqata wallqatsishaq. Tsaypitam noqawan paqta 
mandakunanpaq churashaq>>. 

8Tsaymi llapan yachayyuqkunata qayatsinqanpis perqachö qellqashqa 

kaykaqta liyirpis mana tantiyar reyta ni ima niyta puëdiyarqantsu. 

9Tsaymi Belsasar alläpa mantsakar jankat upilakaskirqan. 

Mandäsiqninkunapis ni imanakayta puëdiyarqantsu. 

10Rey y mandäsiqninkuna mantsakar qayaykachäyanqanta wiyaskirmi 

maman reina mikuykäyanqanman yaykurqan. Yaykuskirnam reyta nirqan: 
<<¡Qamlla imayyaqpis rey kaykullay! Ama mantsakaytsu ni upilakaytsu. 

11Kay mandakunqayki nacionchömi juk runata llapan dioskuna yanapayan. 

Taytayki Nabucodonosor mandakuq kanqan witsaymi dioskunanöraq tsay 
runa imatapis allish tantiyaq karqan. Tsaymi taytayki payta churarqan llapan 
adivïnukunapa, brüjukunapa, qoyllur estudiaqkunapa y suerti qatiqkunapa 
mandakuqnin kananpaq. 

12Paypa shutin Daniel kaptinmi shutinta taytayki cambiarqan Beltsasarta. 

Danielqa imatapis alli yachayyuq karmi runakuna sueñuyanqan imapaq 
kanqantapis musyan. Tsaynöllam ima aja kaptinpis alli justiciata rurananpaq 
tantiyan. Payta qayatsimuy perqachö qellqashqa kaykaq ima ninqantapis 
tantiyatsishunaykipaq>>. 

13Tsaynö niptinmi Danielta qayaskatsir rey tapurqan: <<¿Qamku kanki Judá 

nacionpita taytä prësu apamushunqayki? 

14Qampaqmi willayämashqa dioskuna yanapashuptiki imatapis allish 

tantiyanqaykita. 

15<<Perqachö qellqaraykaqta liyiskir imapaq kanqantapis 

willayämänanpaqmi yachaqkunata, brüjukunata, qayatsimushkä. Peru 
qellqashqa kaykaqta liyirpis manam ima ninqantapis tantiyayantsu. 

16Qampaqmi willayämashqa aja tantiyaypaq kaqkunatapis tantiyanqaykita y 

mayjina aja kaptinpis alli justiciata ruranqaykita. Tsaymi mañakuq perqachö 
qellqaraykaqta liyiskir imapaq kanqanta tantiyaykatsimänaykipaq. 
Tantiyatsimaptikiqa granäti llatapatam shukutsishayki. Tsaynöllam qoripita 
rurashqa wallqata wallqatsishayki. Tsaypitanam mandakunqä nacionchöpis 
noqawan paqta mandakunaykipaq churashayki>>. 

17Tsaynam Daniel nirqan: <<Tsay qaramänaykipaq kaqkuna kikikipaq katsun 

o pitapis qaraykuy. Perqachö qellqaraykaqta liyiskirmi imapaq kanqantapis 
tantiyatsishayki. 

18<<Taytay rey, taytayki Nabucodonosortam poderösu Dios Yaya 

yanaparqan maytsay nacionkunata poderninchö katsinanpaq, respitashqa 
kananpaq y mandakuq kananpaq. 

19Taytayki poderyuq karmi pitapis munanqan kaqta wañutsiq y mana 

munanqan kaqtana wañutsiqtsu. Wakintanam churaq mas mandakuq 
kayänanpaq y wakin kaqtanam mandakuq kayanqanpita qarquq. Tsaynö 

poderyuq kaptinmi llapan nacionkunachö y markakunachö täkuq runakuna 
ima idiömata parlaqkunapis paypita mantsakuyarqan. 

20<<Peru orgullösu tikraskir munanqanta ruraptinmi mandakuq kanqanpita 

Dios Yaya qarqurqan. 

21Runa majinkunapita qarquskiptinmi yarpayninpis wätapanö tikrarqan. 

Tsaymi chucaru ashnukunawan paqta kar törunö qewata mikur kawarqan. 
Cuerpuntanam shushall oqurqan. Tsaynömi kawarqan Dios Yayalla llapan 
mandaqkunapaqpis mas poderösu kanqanta tantiyanqanyaq. Dios Yayallam 
nacionchöqa mandakunanpaq pitapis munanqan kaqta churan. 

22<<Taytay, Nabucodonosorpa tsurin karmi tsaynö päsanqanta musyaykar 

allish tukuykanki. 

23Tsaymi ciëluchö kaykaq Dios Yayata rabyatsir templunchö üsayanqan 

väsukunata jipitsimushkanki. Tsaykunawanmi vïnuta upyayashkanki kikiki, 
mandäsiqnikikuna, warmikikuna y concubïnaykikunapis. Tsaypitam 
alabayashkanki qoripita, yuraq qellaypita, broncipita, fiërrupita, qerupita y 
rumipita rurashqa dioskunata. Tsay dioskunaqa manam rikäyantsu ni 
wiyayantsu ni imatapis musyayantsu. Peru poderösu Dios Yayataqa manam 
alabashkankitsu. Paypitaraq llapanta chaskishqa kaykarmi alläpa 
rabyatsishkanki. Paymi rey kanaykipaqpis churashushkanki. 

24<<Tsaymi makita Dios Yaya kachamushqa perqachö qellqananpaq. 

25Tsay qellqashqam nin: <Yupashqa, yupashqa, pësashqa, rakishqa>. 

26<Yupashqa> nin mandakuq kanqayki junaqkuna yupashqalla kaptinmi. 

Tsay junaqkuna ushakashqana kanqantam Dios Yaya nishqa. 

27<Pësashqa> nin balanzawan Dios Yaya pësashuptiki pësuyki alläpa 

pishiptinmi. 

28<Rakishqa> nin mandakunqayki nacionta rakiskir Media y Persia 

runakunapa makinman churananpaq destinashqa kaptinmi>>. 

29Tsaypitanam Belsasar yanapaqninkunata nirqan granäti llatapata Danielta 

shukutsiyänanpaq y qoripita rurashqa wallqata wallqatsiyänanpaq. 
Tsaynöllam paypa paqtan mandakunanpaq churarqan. 

30Tsay paqasmi Babilonia runakunapa mandakuqnin rey Belsasarta 

wañutsiyarqan. 

31 (6.1) Tsaymi Media nacionpita rey Darío soqta chunka ishkay (62) watayuq 

kaykar Babilonia nacionta poderninman churarqan. 

 
Daniel 6 

Leonkuna qaykuraykanqanman Danielta jitarpuyanqan 

1 (2) Nacionnin alli mandashqa kananta munarmi rey Darío pachak ishkay 

chunka (120) mandäsiqninkuna churarqan. 

2 (3) Mandäsiqninkunata controlayänanpaqmi kimsa ministrukunata 

churarqan. Tsay kimsanpita juknin ministrum Daniel karqan. Tsay 
ministrukunam mandäsiqnin runakunata imatapis rey ninqanta ruratsiyaq. 

3 (4) Wakin ministrukunapitapis Daniel mas yachayyuq kaptinmi rey 

yarparqan llapan nacionchö mandakäsinanpaq. 

4 (5) Wakin kaq ministrukuna y mandäsiqkuna musyaskirmi Danielpa contran 

shäriyarqan. Tsaymi culpatsayänanpaq ima achäquillatapis ashiyarqan. Peru 
Danielqa cäsukuq karmi ni imatapis mana allita rurarqantsu ni qeläkurqantsu. 
Tsaymi imapitapis culpatsayta puëdiyarqantsu. 

5 (6) Tsayta tantiyaskirmi niyarqan: <<Manam ni imapitapis culpatsayta 

puëdintsiktsu. Peru Diosninta adoranqanllawanmi trampaman 
ishkitsishun>>. 

6 (7) Tsaynöpam ministrukuna y mandäsiqkuna reywan parlaq 

aywayänanpaq willanakuyarqan. Chaykurmi niyarqan: <<Taytay rey Darío, 
¡qamlla imayyaqpis rey kaykullay! 

7 (8) Llapä autoridäkuna qorikaskirmi willanakuyashkä juk leyta 

ruratsinaykipaq. Pipis qamta adorashunqaykipa rantin juk diosta o juk runata 
adoraptinqa leonkuna qaykuräyanqanman jitarpuyätsun. Tsay ley katsun 
kananpita kimsa chunka (30) junaqyaq. 

8 (9) Tsay leyta llapan cäsuyänanpaq qellqaskatsir willakatsiy. Mandanqayki 

Media y Persia nacionkunapa leyninchö ninqannö tsay ruranqayki leytaqa 
manam ni pï anulanqatsu ni cambianqatsu>>. 

9 (10) Tsaymi leyta qellqaskatsir rey Darío firmarqan. 

10 (11) Tsay ley qellqatsinqanta musyaskirmi Danielqa puñunqan cuartunman 

lätarkur Jerusalén kaqlä ventänata kicharqan. Tsaychömi waran waran kimsa 
kuti imaypis mañakunqannö qonqurikuykur Dios Yayata mañakur alabarqan. 

11 (12) Tsay acusaq runakuna chaykurmi Dios Yayata Daniel mañakuykaqta 

tariyarqan. 

12 (13) Tsaynö tariskirmi reyman aywar niyarqan: <<Taytay rey, 

musyanqaykinömi qamta adorashunqaykipa rantin ima diostapis o pï 
runatapis adorayaptinqa leonkuna qaykuräyanqanman jitarpuyänanpaq 
nishkanki. Kimsa chunka (30) junaq tsaynö kananpaqmi leyta maytsayman 
apatsishkanki>>. Tsaymi rey nirqan: <<Awmi, tsaynö cumpliyänanpaqmi 
ordenashkä. Mediapa y Persiapa leyninkunachö ninqannömi tsay ruratsinqä 
leytaqa ni pipis anulanqatsu ni cambianqatsu>>. 

13 (14) Tsaynam niyarqan: <<Judá nacionpita prësu apayämunqan Danielmi 

cäsushunkitsu ni firmanqayki leytapis respitantsu. Paytam waran waran 
kimsa kuti Diosninta mañakuqta rikäyashkä>>. 

14 (15) Tsayta wiyaykurmi rey alläpa mantsakar imaykanöpapis Danielta 

salvayta munar qoyat yarpachakurqan. 

15 (16) Peru tsay runakunanam yapay kutiykur reyta niyarqan: 

<<Musyanqaykinömi Mediapa y Persiapa leyninchö ninqannö tsay 
ruratsinqayki leyta ni pipis anulanqatsu ni cambianqatsu>>. 

16 (17) Tsaynam leonkuna qaykuräyanqanman jitarpuyänanpaq rey 

mandarqan. Danieltanam nirqan: <<¡Creyikunqayki Diosniki 
salvaykulläshuy!>> 

17 (18) Jitarpurmi jatun rumiwan punkuta tsapäyarqan. Danielta sentenciar 

cumpliyanqanta musyayänanpaqmi reywan autoridäkunapis sëllunkunawan 
sëllayarqan. 

18 (19) Tsaypitanam palaciunman rey kutiskir mikuytapis munarqantsu ni 

müsicatapis wiyayta munarqantsu. Yarpachakurmi puñukaytapis 
puëdirqantsu. 

19 (20) Patsa waraskiptinnam atsik atsikllana leonkuna qaykuräyanqanman 

rey apurädu aywarqan. 

20 (21) Chaykurnam alläpa llakishqa qayarqan: <<Imayyaqpis kawaq Diosta 

serviq Daniel, imaypis servinqayki Dios ¿leonkunapita 
salvashushkankiku?>> 

21 (22) Qayaptinmi Daniel nimurqan: <<¡Qamlla imayyaqpis rey kaykullay! 

22 (23) Jutsannaq kanqäta musyarmi angelninta Diosnï kachakamushqa 

leonkunapa shiminkunata tsapaptin mana mikuyämänanpaq. Taytay rey, 
qampa contrayki manam imatapis rurashkätsu>>. 

23 (24) Tsaymi rey alläpa kushikur leonkuna qaykuräyanqanpita Danielta jina 

höra jipitsimurqan. Dios Yayaman Daniel confiakuptinmi leonkuna ni 
achpiyllapis achpishqatsu kayarqan. 

24 (25) Tsaypitam Danielpa contran shäriq runakunata, warminkunata y 

tsurinkunatapis leonkuna qaykuräyanqanman jitarpuyänanpaq rey prësu 
apatsimurqan. Jitarpuyaptinmi manaraqpis patsaman chäyaptin leonkuna 
achkupäkuskir tullunkunatapis kaptur jankat ushayarqan. 

25 (26) Tsaypitanam rey Darío juk leyta qellqarkur apatsirqan may markachö 

y may nacionchö täkuqkunaman y ima idiömata parlaqkunamanpis. Tsay 
leymi nirqan: <<Qamkunachö alli kaway kaykullätsun. 

26 (27) Kananmi noqa ordenayaq mandakunqä llapan nacionkunachö Daniel 

adoranqan Diospita mantsakur adorayänaykipaq. Paymi imayyaqpis kawaq 



1659 

 

 
©  Wycliffe Bible Translators, Inc. 

  
 

 

Dios Yaya. Paypa mandakuyninqa manam imaypis ushakanqatsu. 
Tsaynöllam poderösu kayninpis mana ushakaq. 

27 (28) Paymi cuidamantsik y imayka peligrupitapis salvamantsik. Paymi 

ciëluchö mantsakaypaq kaqkunatapis rikakätsimun. Kay patsachömi 
milagrukunata ruran. Paymi leonkunapita Danielta salvashqa>>. 

28 (29) Tsaymi Persia nacionpa mandakuqnin rey Darío mandakunqan witsay 

y rey Ciro mandakunqan witsay Daniel respitashqa karqan. 

 
Daniel 7 

Sueñuyninchö mantsaypaq chusku wätakunata Daniel rikanqan 

1Babilonia nacionchö rey Belsasar juk watana mandakuq kaykaptinmi 

sueñuyninchö revelacionta Daniel rikarqan. Rikanqankunata qellqaskirmi 

2Daniel nirqan: <<Kay patsapa chuskun lädupita alläpa wayrämuptin 

mantsakaypaq lamar laqchikaykaqtam sueñuynïchö rikarqä. 

3Tsay lamarpitam mantsakaypaq jukläya jukläya chusku jatusaq wätakuna 

yarqayämurqan. 

4<<Punta kaq wätam león rikuqlla karqan. Peru riprankunam pitsakpa 

riprannö karqan. Rikaraykaptïmi riprankunata jipiskir tsay wätata ishkan 
chakillanwan runanö ichiränanpaq ichïtsiyarqan. Tsaynöllam runanö 
yarpachakunanpaq yarpätsiyarqan. 

5<<Ishkay kaq wätam ösu rikuqlla karqan. Jukaqlä waqtanmi pallarikashqa 

karqan. Shiminchömi kimsa custillakunata amurarqan. Tsay ösutam nirqan: 
<¡Sharkur melananqaykiyaq aytsata mikuy!> 

6<<Tsaypitanam rikarqä leopardu rikuq wätata waqtanchö chusku riprayuqta 

y chusku umayuqta. Tsay wätam mandakunanpaq autoridä kayta chaskirqan. 

7<<Tsaypitam rikarqä chusku kaq wätata. Punta kaq rikanqä wätakunapita 

mas jukläyam karqan. Tsay wätaqa alläpa mantsaypaq kallpasapam karqan. 
Curmïllunkunapis fiërrupita jatusaq kaptinmi pï tarinqantapis mikurnin 
katupintapis jarutakur usharqan. Tsay wätam chunka waqrayuq karqan. 

8<<Tsay waqrankunata rikaraykaptïmi juk taksha waqra jeqamurqan. Tsay 

waqra wiñaptinmi kimsa kaq waqrankuna kiptukaskiyarqan. Tsay waqra 
karqan runapa ñawinnö ñawiyuq y shimin kamakanqantam pitapis ashaq. 

Juzgananpaq trönuman Dios Yaya jamanqan 

9<<Tsaychö rikaraykaptïmi trönukunata alistayarqan. Tsay trönumanmi 

imaypis kawaq Awkin jamaykurqan. Llatapanpis imayka jankanöraqmi yuraq 
karqan. Aqtsanpis imayka yuraq millwanömi karqan. Jamakunan trönun y 
trönunpa ruëdanpis lunyaykaq ninanömi karqan. 

10Paypa puntanpitam lunyaypa lunyarraq nina yarqurqan. Waranqa 

waranqapam serviyarqan. Yupayta mana puëdiypaqmi puntanchö kayarqan. 
Juzgar qallananpaqmi librukunata kicharqan. 

11<<Tsay taksha waqra pitapis mantsakaypaq qayapanqanta wiyaykurmi 

mantsakashqa rikararqä. Tsaynö rikaraykaptïmi waqrayuq wätata 
wañuskatsir pedäzu pedäzu roquskirnin rupaykaq ninaman jitaykuyarqan. 

12Tsaynöllam wakin kaq wätakunapa podernintapis qechuyarqan. Peru 

qechurpis tiempun chämunqanyaqmi kawaykaqta dëjayarqan. 

Pukutay rurinchö shamuq runa poderösu tikranqan 

13<<Tsay paqasmi revelacionchö rikarqä ciëlupita pukutay jananchö runapa 

tsurinnö shamuykaqta. Paytam imaypis kawaq Awkinpa puntanman 
pushayarqan. 

14Tsay Awkinmi payta churarqan llapanta mandananpaq, poderyuq 

kananpaq y llapanpita respitashqa kananpaq. Tsaymi may markapita, 
maytsay nacionpita karpis y ima idiömata parlaq karpis payta serviyarqan. 
Paypa mandakuyninqa imayyaqpis mana ushakaqmi kanqa. Poderösu 
kanqantaqa manam ni pipis qechunqatsu ni pipis ushakätsinqatsu. 

15<<Noqa Danielmi tsaykunata rikar alläpa mantsakarqä. Rikanqäta 

yarpachakurmi llakikurqä. 

16Tsaymi tsay ichiraykaqkunapa puntanman witiykur jukninta mañakurqä 

tsaykunapita tantiyatsimänanpaq. Tsaymi tantiyatsimar nimarqan: 

17<Tsay chuskun jatusaq wätakunam chusku nacionkuna kayan. Tsay 

nacionkunam poderyuq tikrar wakin nacionkunata poderninchö katsiyanqa. 

18Tsaypitanam poderösu Dios Yayaman creyikuqkuna mandakuyninta 

chaskiyanqa. Tsay mandakuyninchömi imayyaqpis mana ushakaypa 
paykuna kayanqa>. 

19<<Tsaypitanam chusku kaq wäta imapaq kanqanta musyayta munarqä. 

Tsay wätam imaykatapis achkunqan kaqta rachikachar mikurnin katupintapis 
jarutakurqan. Curmïllunpis fiërrupita y shillunkunapis broncipitam karqan. 
Wakin kaq wätakunapita mas jukläya karmi alläpa mantsaypaq karqan. 

20<<Tsaynöllam musyayta munarqä tsay wätapa chunka waqrankuna 

imapaq kanqanta y taksha waqran imapaq wiñamunqantapis. Tsay taksha 
waqra wiñaptinmi kimsa kaq waqrankuna kiptukaskiyarqan. Tsay waqraqa 
ñawiyuq y shimiyuq karmi imatapis shimin tarinqanta parlaq. Tsaymi tsay 
waqra wakin kaq waqranpitapis mas mantsakaypaq karqan. 

21Rikaraykaptïmi tsay waqra Dios Yayaman confiakuqkunata atacar 

vencirqan. 

22Tsaynömi vencirqan imaypis kawaq Awkin shamur kuyanqan runakunapa 

favornin shärinqanyaq. Favornin shäriptinmi mandakuyninta chaskiyarqan. 

23<<Tsaykunapaq musyayta munaptïmi tsaychö ichiraykaq nimarqan: <Tsay 

chusku kaq wätam juk nación. Tsay nacionmi kay patsachö wakin 
nacionkunatapis poderninchö katsinqa. Wakin nacionkunapita mas jukläya 
karmi jarutakur kay patsachö kaqkunata ushakätsinqa. 

24<< <Tsay chunka waqrankunam tsay nacionpa chunka mandaqnin reykuna 

kayan. Paykuna wañuskiyaptinmi mas juk runa rey kananpaq yaykunqa. 
Paymi wakin reykunapitapis mas mana alli kar kimsa reykunata vencinqa. 

25Tsaynöllam poderösu Dios Yayapa contran parlar Dios Yayaman 

creyikuqkunatapis alläpa ñakatsinqa. Dios Yayapaq rurayanqan fiestakunata 
y mandamientunkunatapis cambiaytam munanqa. Dios Yayaman 
creyikuqkunatam kimsa wata soqta killa poderninchö katsinqa. 

26<< <Peru tsaynö kaykaptinmi Dios Yaya juzgaptin tsay reypa poderninta 

qechur jankat ushakätsiyanqa. 

27Tsaymi poderösu Dios Yayaman confiakuqkuna kay patsachö llapan 

mandaqpitapis mas mandakuq kayanqa. Tsaynöllam poderyuqkunapitapis 
mas poderyuq kayanqa y respitashqa runapitapis mas respitashqa kayanqa. 
Dios Yayapa mandakuyninqa imaypis mana ushakaq kaptinmi kay patsachö 
llapan nacionkuna payta serviyanqa>. 

28<<Tsaykunatam sueñuynïchö rikarqä. Rikanqäkunata yarpachakurmi noqa 

Daniel löcuyar alläpa upilakashqa tikrarqä. Peru tsay sueñunqäta manam ni 
pitapis willarqätsu>>. 

 
Daniel 8 

Carnërutawan chïvuta revelacionchö Daniel rikanqan 

1Belsasar kimsa wata rey kaykaptinmi noqa Daniel yapay revelacionchö 

rikarqä. 

2Tsay revelacionchömi Elam provinciachö kaykaq Susa markachö y Ulai 

mayu kuchunchö kaykarqä. 

3Rikachakuykarmi ishkay largu waqrayuq carnëru mayu kuchunchö kaykaqta 

rikarqä. Jukaq waqran qepataraq jeqamushqa karpis mas jatunmi karqan. 

4Tsaychömi rupay jeqanan kaqläpa, norti kaqläpa y sur kaqläpa tsay carnëru 

atacaykaqta rikarqä. Manam ni ima wätapis pärapuyta puëdirqantsu. 
Tsaynöllam poderninpita ni pipis salvakurqantsu. Tsay carnërum 
munanqanta rurar llapanpitapis mas poderyuq tikrarqan. 

5Tsaykunapaq yarpachakuykaptïmi rupay jeqanan kaqläpita juk chïvu 

urkunchö jatun waqrayuq yuriskamurqan. Tsay chïvum maytsaypapis patsata 
mana jaruyllapa aywarqan. 

6Mayu kuchunchö rikanqä ishkay waqrayuq carnëruman chaykurmi llapan 

kallpanwan rabyashqa waqrarqan. 

7Rikaraykaptï waqraskiptinmi carnërupa ishkan waqran pakiskirqan. Chïvu 

paqchiskir alläpa jarukachaptinpis carnëru manam ni imanakaytapis 
puëdirqantsu. Tsaynö atacaptinmi ni pipis washayta puëdirqantsu. 

8Tsaymi chïvuqa cada vez mas kallpasapa tikrarqan. Peru tsaynö alläpa 

poderyuq kaykaptinmi jatun waqran pakiskirqan. Tsay pakishqa waqranpa 
rantinmi chusku jatusaq waqrankuna wiñämurqan. Tsay waqrankunam 
chuskun lädupa toqrirarqan. 

9Jukaq waqranpitam taksha waqra wiñar mas jatun tikrarqan. Tsay waqram 

wiñarqan sur kaqläpa, rupay yarqamunan kaqläpa y kuyaypaq nacionnintsik 
kaqläpa. 

10Tsaynöllam wiñarqan ciëluchö kaykaq angelkunayaq. Tsaymi wakin kaq 

angelkunata y qoyllurkunata qarpaskamur jarutakurqan. 

11Angelpa mandakuqninpita mas poderyuq kanqanta yarparmi sacrificiuta 

templuchö waran waran waykayänanta amatsakur 
templutapis impüruyätsirqan. 

12Tsaynöpam waran waran waykayänanpaq kaq sacrificiuta waykayarqantsu 

y Diosman creyiqkunapis tsaychö adorayarqannatsu. Tsay waqraqa Dios 
Yaya ninqantapis llapantam manakaqman churarqan. Waqra munanqannömi 
llapanpis karqan. 

13Tsaypitam juk ángel jukaq angelta tapuqta wiyarqä: <<¡Imayyaqraq waran 

waran waykayänanpaq kaq sacrificiuta waykayanqatsu! ¡Imayyaqraq Dios 
Yayata mana cäsur templuta manakaqman churayanqa! ¡Imayyaqraq Dios 
Yayaman creyikuqkunata ñakatsiyanqa!>> 

14Tsaynö tapuptinmi jukaq ángel nirqan: <<Tsaynömi kanqa ishkay waranqa 

kimsa pachak (2,300) tardiyaq y alliqyaq. Tsaypitanam templu purificashqa 
kanqa>>. 

Revelacionchö Daniel rikanqan imapaq kanqan 

15Noqa Daniel revelacionchö rikanqäpaq yarpachakur kaykaptïmi illaqpita 

puntächö runa rikuqlla yuriskamurqan. 

16Tsaypitam wiyarqä Ulai mayupita tsay runa rikuq nimuqta: <<Ángel Gabriel, 

tsay rikanqan imapaq kanqanta tantiyatsiy>>. 

17Ángel Gabriel puntäman shamuptinmi alläpa mantsakar pelatakaypa 

ishkirqä. Tsaymi nimarqan: <<Runapa tsurin, shumaq tantiyay. Llapan 
rikanqaykiqa ushanan tiempu chämuptinraqmi cumplinqa>>. 

18Tsaynö parlapaykämaptinmi pelataraykanqächö desmayaskirqä. Peru 

sharkatsimarmi 

19nimarqan: <<Kananmi tantiyatsishayki Dios Yaya rabyarnin castiganan 

tiempuchö ima päsananpaq kanqanta. Tsayqa ushanan tiempuchömi kanqa. 

20<<Ishkay waqrayuq carnëruta rikanqaykiqa Mediapa y Persiapa 

mandakuqnin reykunam kayan. 

21Rikanqayki chïvuqa Grecia nacionpa mandakuqnin reymi kaykan. Chïvupa 

urkunchö jatun rikanqayki waqraqa Grecia nacionpa punta kaq mandaqnin 
reymi kaykan. 

22Tsay waqra pakiptin chusku waqrakuna wiñäyämunqanta rikanqaykiqa tsay 

nación chuskuman rakikänanpaqmi. Peru tsay rakikashqa nacionkunapa 
poderninqa manam puntata kanqannötsu kanqa. 

23<<Tsay chusku nacionkuna poderninnaq tikrayaptin y runakunapa jutsan 

paqtaskiptinnam mana llakipäkuq sabïdu runa rey kananpaq yaykunqa. 

24Tsay reyqa alläpa poderyuqmi tikranqa. Peru manam kikinpa 

poderninwantsu tsaynö kanqa, sinöqa jukpa poderninwanmi. Munanqanta 
rurarmi imaykatapis jankat ushakätsinqa. Tsaynöllam poderyuqkunata y Dios 
Yayaman confiakuq santu runakunatapis ushakätsinqa. 

25<<Alläpa sabïdu karmi pitapis engañanqa. Orgullösu karmi atskaq 

runakunatapis illaqpita wañutsinqa. Tsaynöllam mandakuqkunapa 
mandakuqnin Dios Yayapa contran shärinqa. Tsaynö kaykanqanchömi 
castïguwan wañunqa. Tsay castïguqa manam runapitatsu kanqa. 

26<<Alliqpa y tardipa sacrificiuta mana rupatsiyänanpaq kanqanta 

revelashunqaykiqa rasunpam päsanqa. Peru ama pitapis tsaytaqa 
willankitsu. Atska wata päsaskiptinraqmi tsaykuna cumplinqa>>. 

27Tsaynö nimaptinmi noqa Daniel alläpa mantsakarnin kallpannaq tikrar 

atska junaq qeshyarqä. Tsaypita kutikarkurnam rey nimanqanta yapay 
rurarqä. Peru tsay rikanqä imapaq kanqantapis mana tantiyarmi alläpa 
llakikurqä. 

 
Daniel 9 

Jerusalénpaq Dios Yayata Daniel mañakunqan 

1Media nacionpita Asuerupa tsurin Darío Babilonia nacionpa mandakuqnin 

rey juk watana kaykaptinmi 

2noqa Daniel estudiaykarqä DIOS YAYAPA willakuyninta profëta Jeremías 

qellqanqanta. Tsayta liyirmi tantiyashkä qanchis chunka (70) watayaq 
Jerusalén marka raqälla kananpaq kanqanta. 

3Tsaymi lütu llatapata shukukurkur y uchpaman jamaykur ayunarnin Dios 

Yayata mañakurqä. 

4Mañakurmi nirqä: <<Dios Yaya, alläpa poderösu y mantsakaypaqmi kanki. 

Kuyayäshurniki mandamientuykikunata cumpliyaptinqa pactu ruranqaykitam 
imaypis cumplinki. 

5Jutsata rurarmi mana allikunata rurayashkä. Mana cäsukuqmi kayashkä. 

Mandamientuykikunata y leynikikunata manam cäsuyashkätsu. 

6Reykunata, autoridäkunata, unay castäkunata y llapan runakunata 

servishuqniki profëtakuna qampa shutikichö willakuynikita yachatsiyaptinpis 
manam cäsuyashkätsu. 

7<<Dios Yaya, imaypis allillatam ruranki. Peru noqakunam sïqa mana 

allikunata rurar alläpa penqakuypaq kaykäyä. Llapämi Israel runakuna tsaynö 
kayä Jerusalénchö, Judá partichö, Israel nacionpa cercanchö o karu 
nacionchö täkurpis. Qam mandakunqaykita mana cäsuyanqäpitam maytsay 
nacionkunaman qarqayämashkanki. 

8DIOS YAYA, mandayämaqnï reykuna, autoridänïkuna, unay castäkuna y 

kikïkunapis qamta mana cäsurnikim jutsata rurayashkä. Tsaymi alläpa 
penqakuypaq kaykäyä. 

9Peru mana cäsukuq kayaptïpis qammi llakipäkuq y 

perdonakuq DIOSNÏ kanki. 

10<<DIOS YAYALLÄ, servishuqniki profëtakuna yachatsiyämanqan 

leynikikunatapis manam cäsuyashkätsu. 

11Leynikikunata mana cäsurmi llapäpis mana allikunata rurayashkä. Tsaymi 

servishuqniki Moisés qellqanqan leykunachö ninqannö noqakunaman 
maldición chämushqa. 

12Castigayämänaykipaq ninqaykinömi noqakunatawan autoridänïkunata 

mantsakaypaq castïguwan ushakätsiyämashkanki. Jerusalénta 
castiganqaykinöqa manam ni imaypis kay patsachö may markatapis 
castigashkankitsu. 

13<<DIOS YAYALLÄ, kay ñakaykunam Moisés qellqanqan leykunachö 

ninqannö noqakunaman chämushqa. Tsaynö ñakaykarpis manam 
perdonayämänaykipaq rugakayämushkaqtsu. Jutsa ruraytapis manam 
dëjayashkätsu. Ni leynikikunatapis cäsuyashkätsu. 

14Tsaymi alli ruraq kaynikiwan mantsakaypaq castïguta noqakunaman 

kachamushkanki. Tsaynö castigaykäyämaptikipis manam cäsukuyashkätsu. 



1665 

 

 
©  Wycliffe Bible Translators, Inc. 

  
 

 

15<<Dios Yayallä, poderösu kaynikiwanmi kuyanqayki Israel runakunata 

Egiptupita jipimurqayki. Tsaynöpam kananyaqpis maytsaychö musyakaykan 
poderösu kanqayki. Peru tsayta musyaykarmi jutsata rurayashkä. 

16<<Taytay, llakipäkuq kaykarqa sagrädu lömaykichö kaykaq Jerusalénta 

ama alläpa castigaykullaynatsu. Unay castäkunapis y kikïkunapis jutsata 
rurayanqäpitam Jerusalén markata y kuyanqayki runakunata llapan 
nacionkunachö täkuq runakuna manakaqman churayäman. 

17<<Dios Yayallä, kanan mañakamur rugakamunqaqta wiyaykallämay. 

Shutiki raykullapis juchushqa kaykaq templuykita llakipaykullay. 

18Dios Yaya, mañakamunqäta wiyaykallämay. Ushakashqa kaykaq 

Jerusalén markaykita llakipaykullay. Tsaynö mañakamü manam jutsannaq 
kartsu, sinöqa llakipäkuq kanqaykita musyarmi. 

19<<Dios Yaya, ¡mañakamunqäta wiyaykallämay! ¡Jutsa rurayanqäpita 

perdonaykayällämay! ¡Taytay, yanapaykayällämay! ¡Shutiki rayku y 
akranqayki marka rayku saslla salvaykayällämay!>> 

Qanchis chunka semänapaq tantiyatsinqan 

20Tsaynö nirmi jutsäpita y Israel majïkunapa jutsankunapita DIOS 

YAYATA rugakur perdonta mañakurqä. Tsaynöllam 
akranqan sagrädu lömapaq mañakurqä. 

21Tsaynö mañakuykaptïmi sacrificiuta templuchö tardipa rupatsiyänan 

höra ángel Gabriel päriypa puntäman chämurqan. Paytam punta kaq 
revelacionchö rikarqä. 

22Paymi tantiyatsimar nimarqan: <<Daniel, llapan rikanqaykita shumaq 

tantiyatsinaqpaqmi shamushkä. 

23Mañakur qallaykuptikillanam rugakunqaykita Dios Yaya änishqa. Dios Yaya 

alläpa kuyashurnikim willanaqpaq kachamashqa. Dios Yayapa willakuyninta 
tantiyatsiptiq shumaq wiyamay. 

24<<Qanchis chunka (70) semänam destinashqa kaykan Israel majikikuna y 

Dios Yaya akranqan sagrädu markachö täkuqkuna mana cäsukuq kayta, 
jutsa rurayta y llutan rurayta dëjayänanpaq. Tsay tiempum kaykan Dios Yaya 
munanqannö runa majinwan alli kawakuyänanpaq, profëtakuna 
willakuyanqannö cumpliyänanpaq y mas sagrädu kaqta consagrayänanpaq. 

25<<Kay ninqaqta shumaq tantiyay. Jerusalén markata yapay 

shäritsiyänanpaq ninqan junaqpita Dios Yaya akranqan mandakuq 
shamunqanyaqmi qanchis semäna päsanqa y tsaypa jananmannam soqta 
chunka ishkay (62) semäna päsanqa. Alläpa ñakaykuna kaptinpis Jerusalén 
markapa cällinkunata y murällankunatam allitsayanqa. 

26<<Soqta chunka ishkay semänakuna päsaskiptinmi Dios akranqan runata 

ushakätsiyanqa. Juk mandakuq runa soldädunkunawan shamurnam 
Jerusalén markata y santu templuta chipyat juchutsir ushakätsinqa. Apäkuy 
tamya illaqpita shamur imaykatapis ushanqannömi illaqpita kikinpis 
ushakanqa. Tsay tiempu ushakanqanyaqmi Dios Yaya destinanqannö 
guërrawan wañutsinakuypis kanqa. 

27<<Juk semäna masmi tsay mandakuq runa atskaq 

runakunawan pactuta ruranqa. Tsaypitanam pullan 
semänachöna permïtinqatsu sacrificiukunata y tsaki mikuy 
ofrendakunata altarchö waykayänanta. Tsaypitanam altarpa lädunman Dios 
Yaya mana munanqan kaqta churanqa. Tsaychömi kanqa Dios Yaya 
destinanqan tiempu cumplinqanyaq>>. 

 
Daniel 10 

Chipakyaq runata revelacionchö Daniel rikanqan 

1Kimsa watana Persia nacionpa mandakuqnin rey Ciro kaykaptinmi Beltsasar 

shutiyuq Danielta Dios Yaya revelarqan. Tsay revelacionchö willanqankuna 
rasunpa päsananpaqmi kaykan. Peru aja tantiyay kaptinpis imapaq 
kanqantam Daniel tantiyarqan. 

2Tsay witsaymi noqa Daniel yarpachakur kimsa semäna alläpa llakikurnin 

kaykarqä. 

3Tsaynö llakikurmi alli mikuykunata ni aytsatapis mikurqätsu. Tsaynöllam 

vïnuta upyarqätsu ni perfümitapis wiñakurqätsu. 

4Punta kaq killachö ishkay chunka chusku (24) kaq junaqchömi Tigris mayu 

kuchunchö kaykarqä. 

5Tsaychömi lïnu fïnu llatapashqa runa ichiraykaqta rikaykurqä. Paypa 

wachukunmi fïnu qoripita rurashqa karqan. 

6Cuerpunpis imayka berilo ruminöraqmi chipakyarqan. Qaqllanpis imayka 

illaqunöraqmi chipakyarqan. Ñawinkunapis imayka aktsinöraqmi atsikyarqan. 
Rikrankuna y chankankunapis imayka chipakyaq broncinöraqmi karqan. 
Parlamunqanpis imayka atskaq runakuna parlaqnöraqmi wiyakarqan. 

7Noqa Danielllam tsay revelacionta rikarqä. Paqtä kaykaq runakunaqa 

manam ni imatapis rikäyarqantsu. Peru mana rikaykarpis alläpa mantsakarmi 
tsinkakuq qeshpiyarqan. 

8Tsay revelacionta rikanqä höra manam ni pipis compañamaqnï karqantsu. 

Tsaymi alläpa mantsakarnin upilakaskiptï kallpäpis ushakaskirqan. 

9Parlaqta wiyarmi desmayar patsaman kupsakaypa shikwaskirqä. 

10Tsay höra sutarkamaptinmi qonqurpakuypa tsuktsukyaykar maki 

paltalläwan tsarikurkurqä. 

11Tsaymi nimarqan: <<Daniel, sharkuy. Dios Yaya kuyashurnikim qamwan 

parlanapaq kachamashqa. Kanan ninqaqta shumaq wiyamay>>. Tsaynö 
nimaptinmi tsuktsukyaykar ichirkurqä. 

12Tsaymi nimarqan: <<Daniel, ama mantsakaytsu. Revelación rikanqaykita 

tantiyanaykipaq mañakuyta y ayunayta qallanqayki junaqpitam Dios Yaya 
wiyashushkanki. Tsaymi tantiyatsinaqpaq shamushkä. 

13<<Ishkay chunka juk (21) junaqmi Persia nacionpa mandakuqnin ángel 

tsaparämashqa. Peru angelkunapa mandakuqnin Miguel yanapamänanpaq 
shamuptinmi Persia nacionpa mandakuqnin angelwan pelyananpaq tsaychö 
dëjashkä. 

14Revelacionchö rikanqaykim Israel runakunata ultimu tiempuchö ima 

päsananpaq kanqan. Tsayta tantiyatsinaqpaqmi shamushkä>>. 

15Tsaynö parlapämaptinmi upällalla umpuräkurqä. 

16Tsaynö kaykaptïmi imayka runa rikuqlla illaqpita yuriskamur shimïta 

yataykamurqan. Tsaymi parlar qallaykur nirqä: <<Taytay, revelacionta 
rikanqäpitam alläpa llakikuptï kallpäpis kannatsu. 

17Qamwan parlanäpaq manam valornïpis kantsu. Imayka wañunaykaqnömi 

shütaytapis puëdïnatsu>>. 

18Tsaymi tsay runa rikuq yapay yataykamar animatsimaptin valorakurqä. 

19Tsaypitam nimarqan: <<Dios Yaya kuyaykäshuptikiqa ama mantsakaytsu. 

¡Valorakuy!>> Tsaynö parlapaykämaptinmi kallpä yurirkurqan. Tsaymi nirqä: 
<<Taytay, kananqa valornï kannam parlapämanqaykita wiyanäpaq>>. 

20Tsaymi nimarqan: <<Imapaq shamunqäta ¿musyankiku? Kananqa Persia 

nacionpa mandakuqnin angelwan pelyaq kutishaq. Tsaypitanam Grecia 
nacionpa mandakuqnin ángel shamunqa. 

21Tsay mandakuq angelkunawan pelyaptïmi qamkunata cuidayäshuqniki 

ángel Miguel yanapamaq shamunqa. Yanapamänanpaq manam masqa ni 
pipis kantsu. Pelyaq manaraq aywarmi Libru de la Verdadchö imata 
qellqashqa kanqantapis tantiyatsishayki>>. 

 

Daniel 11 
Siria nacionpa y Egipto nacionpa reyninkuna pelyayänanpaq ninqan 

1Tsaypita mastam lïnu llatapashqa runa nimarqan: <<Media nacionpita rey 

Darío juk watana mandakunqan witsaypis noqam ángel Miguelta yanaparnin 
animatsirqä. 

2<<Kanan willashayki ima päsananpaq kaqkunata. Persia nacionchömi 

kimsa reykuna kayanqa. Paykunapa qepanmanpis mas juk reymi kanqa. 
Tsay reymi kimsa kaq reykunapitapis mas rïcu kanqa. Alläpa rïcuyar mas 
poderyuq tikrarmi llapan mandakunqan nacionkunawan Grecia nacionpa 
contran shäriyanqa. 

3<<Tsaypitanam mas poderyuq rey kanqa. Paymi maytsay nacionkunata 

venciskir mandädunchö katsinqa. 

4Tsaymi atska nacionkunata juntawanqa jukllaylla kayänanpaq. Tsaypitanam 

chusku nacionkunaman rakikäyanqa. Jukmi kanqa norti kaqläpa, jukmi kanqa 
sur kaqläpa, jukmi kanqa rupay yarqamunan kaqläpa y jukaqnam kanqa 
rupay jeqanan kaqläpa. <<Tsay reypa rantin manam paypita miraqkunatsu 
mandakuq kayanqa, sinöqa juklä runakunam. Paykunaqa manam tsay 
puntata rey poderyuq kanqannönatsu kayanqa. 

5Tsaynö kaykaptinpis Egipto nacionpa mandakuqnin reymi poderyuq 

tikranqa. Peru paypa soldädunkunapa capitanninllam mas poderyuq 
tikraskir atska markakunata poderninchö katsinqa. 

6<<Tsaypita watakuna päsaskiptinnam Egipto nacionpa mandakuqnin reyqa 

Siria nacionpa mandakuqnin reywan alli kawakuyänanpaq jipash tsurinta 
churanqa. Peru tsaynö churaykaptinpis tsay warmita traicionarmi wañutsinqa 
wawankunatawan, ollqunta y cuidaq soldädunkunatapis. 

7Tsaynö wañuskatsiptinmi tsay wañuq warmipa turin soldädunkunawan 

aywanqa Siria nacionpa mandakuqnin reywan guërrata rurayänanpaq. Alli 
murallashqa markaman yaykuskirmi venciskir poderninchö katsinqa. 

8Tsaypita Egiptuman kutikurmi ïdulukunata y yuraq qellaypita y qoripita 

rurashqa alhäjakunata apakunqa. Tsaypitam Siria nacionpa mandakuqnin 
reywan atska wata wajupänakuyanqatsu. 

9<<Tsaypitanam Siria nacionpa mandakuqnin rey aywar Egipto nacionpa 

mandakuqnin reyta soldädunkunawan atacayanqa. Tsaynö atacarpis 
venciyta mana puëdirmi markankunapa kutikuyanqa. 

10<<Peru Egiptuman kutiykur yapay atacayänanpaqmi tsurinkuna 

alistakuyanqa. Maytsikaq soldädukunata qoriskirmi cörrilla aywayanqa mayu 
jeqar imaykatapis apaqnö. Tsaynö aywarmi reypa murallashqa markanman 
chaykur atacayanqa. 

11Tsaynam alläpa rabyarnin Egipto nacionpa mandakuqnin rey guërrata 

rurananpaq soldädunkunawan yarqamunqa. Maytsika soldäduyuq 
kaykaptinpis llapantam vencinqa. 

12Llapanta venciskirmi tsay reyqa alläpa allish chölu tukur contrankunata 

waranqa waranqa wañutsinqa. Peru tsaynö kaykarpis tsay reyqa pöcu 
tiempullam poderyuq kanqa. 

13<<Watakuna päsaskiptinnam Siria nacionpa mandakuqnin reyqa atska 

soldädukunata yapay qorinqa. Tsay soldädukunam kayanqa mas atskaq y 
mas alli alistakushqa. Tsaynö maytsikaq soldädukunawanmi Egipto nacionpa 
mandakuqnin reyta atacaq kutinqa. 

14<<Tsay witsaymi Egipto nacionpa mandakuqnin reypa contran atskaq 

shäriyanqa. Tsaynöllam achäquita ashiq Israel majikikunapis paypa contran 
shäriyanqa. Peru tsaynö contran shärirpis mana venciyaptinmi revelacionchö 
Dios Yaya tantiyatsinqan cumplinqa. 

15<<Siria nacionpa mandakuqnin reymi soldädunkunawan aywar 

murallashqa marka waqtanman allpata montunaykur atacayänanpaq 
yaykuyanqa. Tsaynö atacayaptinmi Egipto nacionpa soldädunkuna mayjina 
valienti karpis pärapuyta puëdiyanqatsu. 

16Tsaynöpam atacaq aywaq soldädukuna tsay markata chipyat 

ushakätsiyanqa. Tsaypitanam kuyakuypaq Israel naciontapis 
poderninkunachö katsiyanqa. 

17<<Tsaynöllam Siria nacionpa mandakuqnin reyqa Egipto nacionta 

imaykanöpis venciyta munar tsay nacionpa mandakuqnin reywan warmi 
tsurinta churanqa. Tsaynö churanqa warmi tsurin rikapakuskirnin willaptin 
atacayta yarparmi. Peru tsaynö churaptinpis manam yarpanqannötsu kanqa. 

18<<Tsaymi Siria nacionpa mandakuqnin rey jukläpa aywar lamar kuchunchö 

kaykaq atska markakunata vencinqa. Tsaytanam juk nacionpita shamuq 
capitán vencinqa. Reyqa alläpa penqakurmi 

19murallashqa markanman kutinqa. Tsaychömi desgracia päsaptin wañunqa. 

20<<Tsay reypa rantinnam juk rey yaykunqa. Paymi mandakunqan nación 

mas poderyuq kananta munar y impuestuta cobramunanpaq runata 
mandanqa. Peru tsay reypis guërrachö mana kaykarmi manaraq unayta 
wañunqa. 

Siria nacionchö mana alli runa rey kanqan 

21<<Tsay reypa rantinnam mana alli runa llullakur rey kananpaq 

yaykunqa. Tsaynö yaykunqa rey juk yaykunan kaykaptinmi. 

22Tsaypitam mayu jeqar imaykatapis apaqnö contran shäriq runakunata 

jankat wañutsinqa. Tsaynöllam Dios Yayata servirnin mandakuq 
sacerdötitapis wañutsinqa. 

23Tsay reyqa imaykata prometirmi engañakurnin poderyuq tikranqa. 

Tsaynöllam wallkaq runakunalla favornin kaykaptin rey yaykunqa. 

24<<Tsay runam rïcu runakuna täkuyanqan markakunaman 

soldädunkunawan illaqpita yaykuyanqa imaykankunatapis apayänanpaq. 
Manam tsay nacionchö mayqan reykunapis paynö rurayta puëdiyashqatsu. 

Guërrachö venciskir apanqantam llapan yanapaqninkunata aypunqa. 
Murallashqa markakunata imaykanöpapis atacananpaqmi alläpa 
yarpachakunqa. Peru juk tiempullam tsaynö kanqa. 

25<<Tsay reyqa kallpanman confiakurmi Egipto nacionpa mandakuqnin reyta 

atska soldädunkunawan atacanqa. Tsaymi Egipto nacionpa mandakuqnin 
reyqa atska soldädukunata qoriykur pärapunqa. Tsaynö pärapurpis 
confiakunqan runakuna traicionayaptinmi venciyta puëdiyanqatsu. 

26Mikur upyar qorikäyanqan amïgunkunapis ushakänantam munayanqa. 

Tsay guërrachömi maytsikaq soldädunkuna wañuyanqa. 

27<<Tsaypitanam tsay ishkan reykuna jamaykur willanakurpis 

shonqunkunachöqa mana allita yarpäyanqa. Peru tsaynö kaptinpis 
ushakäyänanta Dios Yaya manaraq munaptinmi tsay reykuna 
munayanqannöqa kanqatsu. 

28<<Siria nacionpa mandakuqnin reynam guërrachö qorinqan riquëzakunata 

aparkur markanpa kutinqa. Markanman kutinqanchömi Dios Yayata 
adoraqkunata atacanqa. Tsaynö yarpanqankunata ruraskirmi markanman 
chanqa. 

29<<Desgracia päsananpaq höra chämuptinmi tsay reyqa Egipto nacionta 

yapay atacanqa. Puntata vencishqa karpis manam yapayqa vencinqanatsu. 

30Tsaynö vencinqatsu Quitimpita soldädukuna büquinkunawan shamur 

pärapuyaptinmi. <<Tsaymi ni imanayta mana puëdir alläpa rabyarnin 
markanpa kutir Diosta adoraqkunata yapay atacanqa. Peru Dios Yayata 
mana adoraqkunawanmi sïqa kuyanakuyanqa. 

31Soldädunkunam Jerusalén templuman yaykuskir impüruyätsiyanqa. Dios 

Yayapaq sacrificiuta sacerdötikuna waran waran waykayänantapis manam 
munanqatsu. Tsaypa rantinmi Dios Yaya mana munanqan kaqkunata 
templuman churanqa. 

32<<Yanapayänanta munarmi tsay reyqa Dios Yayata manana cäsuqkunata 

imaykata prometirnin tukuynöpa engañanqa. Peru Dios Yayaman 
confiakuqkunam sïqa mana mantsakur payta pärapuyanqa. 

33Tsaymi tantiyakuq runakuna Dios Yayata imaypis serviyänanpaq atskaq 

runakunata yätsiyanqa. Peru tsaynö kaykaptinpis wakintam espädawan 
wañutsiyanqa, wakintam waykayanqa, wakintam prësu apayanqa y 
wakinpatanam imaykankunatapis qechuyanqa. 

34Tsaynö ñakatsiyaptinmi wakin kaq runakunaqa tsay tantiyaq runakunata 

yanapayanqa. Peru wakin kaqmi sïqa janan shonqulla paykunawan 
qorikäyanqa. 

35<<Wakin kaq yachayyuq runakunata ñakatsiyaptinmi tantiyayanqa 

imaykata ñakarpis Dios Yayaman confiakur jutsannaq kawakuyänanpaq. 

Tsay tantiyakuqkunam mas pruëbaman churashqa kayanqa hasta tiempu 
cumplinqanyaq. 

36<<Tsay reymi munanqanta ruranqa. Tsaymi allish tukur llapan dioskunapita 

mas poderyuq kanqanta yarpar poderösu Dios Yayapa contran 
mantsakaypaq kaqkunata parlanqa. Peru tsaynö karpis Dios Yaya 
castiganan hörayaqllam poderyuq kanqa. Tsaymi llapan päsananpaq 
kaqkunaqa päsanqa. 

37<<Tsay reyqa ima diostapis mana respitarmi cäsunqatsu unay castankuna 

adorayanqan dioskunata ni warmikuna adorayanqan dioskunatapis. Tsaypa 
rantinmi llapan dioskunapitapis mas poderyuq kanqanta yarpanqa. 

38Peru unay castankuna mana adorayanqan diostam sïqa adoranqa. Tsay 

diosqa murallashqa markakunata cuidaq diosmi. Payta adorananpaqmi 
aparqan qorita, yuraq qellayta, kuyakuypaq rumikunata y kuyakuypaq 
adornukunata. 

39<<Unay castankuna mana adorayanqan diosman creyikurmi alli 

murallashqa poderyuq markata atacanqa. Venciskirmi favornin shäriq 
runakunata atska markakunachö gobernador kayänanpaq churanqa. 
Tsaynöllam yanapayanqanpita kushikur chakrakunatapis posesionninkuna 
kananpaq aypunqa. 

40<<Höra chämuptinnam tsay reyta Egipto nacionpa mandakuqnin rey 

atacanqa. Tsaynö atacaptinmi mayu jeqar imaykatapis apaqnö 
carrëtankunawan bestian montashqa soldädunkunawan y atska 
büquinkunawan atacar entëru nacionta vencinqa. 

41<<Tsaynöllam Israel nacionman yaykur maytsikaq runakunata wañutsinqa. 

Peru Edomchö y Moabchö täkuq runakunam sïqa Amónchö täkuq maytsikaq 
runakunawan paqta makinpitana qeshpiyanqa. 

42<<Tsaynömi tsay reyqa atska nacionkunata mandädunchö katsinqa. Egipto 

nacionpis manam qeshpinqatsu. 

43Tsaypitanam Egiptupita qorita, yuraq qellayta y llapan riquëzankunatapis 

apanqa. Poderninchömi katsinqa Libia nacionta y Etiopía naciontapis. 

44<<Tsaypitanam rupay yarqamunan kaqlächö y norti kaqlächö contran 

shäriyanqanta willayanqa. Tsaymi alläpa rabyarnin contran shäriqkunata 
pïmaytapis wañutsiyta munar soldädunkunawan aywanqa. 

45Lamarpita kuyakuypaq sagrädu lömaman aywaq nänichömi 

campamentunkuna shäritsinqa. Tsaychö kaykaptinmi pipis mana yanapaptin 
kikintapis wañutsiyanqa>>. 

 

Daniel 12 
Ultimu tiempupaq tantiyatsikuy 



1672 

 

 
©  Wycliffe Bible Translators, Inc. 

  
 

 

1<<Tsay witsaymi Israel runakunata cuidaq y angelkunapa mandakuqnin 

Miguel Israel runakunapa favornin shärinqa. Runakuna alläpa ñakaychö 
karmi llakikuyanqa. Kay patsachö nacionkuna kanqanpita manam ni imaypis 
alläpa ñakaykuna y llakikuykunapis kashqatsu. Libruchö shutinkuna 
apuntashqa kaqkunallam Israel majikikuna salvakäyanqa. 

2<<Tsaypunmi pamparäyanqanpita maytsikaq runakuna kawayämunqa. 

Wakinmi kawayämunqa imayyaqpis kawayänanpaq y wakinnam 
kawayämunqa imayyaqpis ñakayänanpaq. Ñakayänanpaq kawamuqkunam 
jutsa rurayanqanpita alläpa penqakuychö kayanqa. 

3Yachayyuq runakunam imayka chipakyaq ciëlunö atsikyäyanqa. Alli 

kawakuyänanpaq yachatsiqkunam imayka qoyllurkunanöraq imayyaqpis 
chipakyäyanqa. 

4<<Daniel, willanqaq tiempu chämunqanyaq ama pitapis willakunkitsu. 

Qellqashqa kaykaq rölluta cërawan alli seguray. Runakunam maytsayman 
aywarnin yachakur mas yachayyuq tikrayanqa>>. 

5Tsaypitanam noqa Daniel ishkaq runakuna ichiraykaqta rikarqä. Jukaq 

runam mayu kay tsimpanchö ichiraykarqan y jukaqnam mayu wak 
tsimpanchö. 

6Yaku jananchö ichiraykaq lïnu llatapashqa runatam jukaq runa tapurqan: 

<<Mandakunqaykinö mantsakaypaq kaqkuna päsananpaq ¿ayka tiemputan 
faltan?>> 

7Peru lïnu llatapashqa runa mayu jananchö kaykanqanpitam ishkan makinta 

pallarkur imayyaqpis kawaq Dios Yayapa shutinchö jurar nirqan: <<Llapan 
tsaykuna cumplinanpaq kimsa wata pullanmi faltan. Tsay witsaymi Dios 
Yayaman creyikuqkuna mana juk poderninnaq tikrayanqa>>. 

8Tsaynö ninqankunata manam allipaqa tantiyarqätsu. Tsaymi tapurqä: 

<<Taytay, tsaypita ¿imatan mas päsanqa?>> 

9Tsaynam nimarqan: <<Daniel, llapanpis tsaykuna sëllaraptinmi tiempu 

chämunqanyaq pipis musyanqatsu. Qamqa imaypis allillata rurar kawakuy. 

10Atskaq runakunam tantiyayanqa imaykata ñakarpis Dios Yayaman 

confiakur jutsannaq kawakuyänanpaq. Jutsa ruraqkunaqa jina jutsata rurar 
kawayätsun. Paykuna mana tantiyaptinpis Dios Yaya munanqannö kawakuq 
runakunam sïqa tantiyayanqa. 

11<<Waran waran sacrificiuta waykayänanta mana permïtinqanpita hasta 

Dios Yaya mana munanqan kaqta templuman churanqanyaqmi waranqa 
ishkay pachak isqun chunka (1,290) junaq päsanqa. 

12Kushishqam kawakuyanqa waranqa kimsa pachak kimsa chunka pitsqa 

(1,335) junaqyaq mana ajayaypa shuyaraqkuna. 

13<<Qamqa wañunqaykiyaq Dios Yaya munanqannö kawakuy. Ushakanqan 

junaqchö kawaskamurmi herenciaykita chaskinki>>. 

Oseas 
Oseas 1 

1Kaychömi DIOS YAYAPA willakuyninta Beeripa tsurin Oseas willakunqan 

qellqashqa kaykan. Judá nacionchö Uzías rey kanqan witsaymi Oseas 
willakurqan. Tsaynöllam willakurqan Jotam rey kanqan witsay, Acaz rey 
kanqan witsay y Ezequías rey kanqan witsaypis. Israel nacionchönam 
Joáspa tsurin Jeroboam rey kaykarqan. 

Prostitütawan churakänanpaq Oseasta Dios Yaya mandanqan 

2Puntata parlaparmi Oseasta DIOS YAYA nirqan: <<Prostitüta warmiwan 

churakaptiki tsurikikuna yuriyätsun. Israel runakuna dëjaskayämar juk 
dioskunata adorarmi prostitüta warminö kaykäyan>>. 

Oseaspa tsurinkuna yuriyanqan 

3Tsaypitam Diblaimpa tsurin Gomerta warminpaq Oseas ashirqan. Tsay 

warmichömi Oseaspa mayor tsurin ollqu yurirqan. 

4Tsaymi Oseasta DIOS YAYA nirqan: <<Jezreel markachö maytsikaq 

runakunata Jehú wañutsinqannömi noqapis castigar Jehúpita miraqkunata 
wañutsishaq. Tsaynö castigaptïmi Israel nacionpa mandakuqnin reykuna 
kanqanatsu. Tsaynö ruranäpaq kanqanta musyayänanpaq tsurikipa shutin 
churanki Jezreelta. 

5Tsaynöllam Israel nacionpa soldädunkunata Jezreel pampachö chipyat 

ushakätsishaq>>. 

6Tsaypitanam Oseaspa warmin Gomer warmi wamrata qeshyakurqan. 

Tsaymi Oseasta DIOS YAYA nirqan: <<Tsay tsurikipa shutin churanki Lo-
ruhamata. Tsaynö shutin kanqa Israel runakunata manana llakipänäpaq 
kaptinmi. Paykunataqa mananam perdonashaqnatsu. 

7<<Peru Judá nación runakunatam sïqa llakipar kikï salvashaq. Manam 

guërrawantsu, flëchawantsu, espädawantsu, bestiawantsu ni bestiankunata 
montashqa soldädukunawantsu salvashaq, sinöqa poderösu kaynïwanmi>>. 

8Lo-ruhamata waqtsaskirnam Gomerqa yapay ollqu wamrata qeshyakurqan. 

9Tsaymi Oseasta DIOS YAYA nirqan: <<Tsurikipa shutin churanki Lo-ammita. 

Tsay shutinmi kanqa Israel runakuna noqapa manana kayanqanta 
musyayänanpaq. Tsaymi noqapis paykunapa Diosninkunanatsu kashaq>>. 

Israel runakuna allina kawakuyänanpaq ninqan 

10 (2.1) <<Tsaypitam Israel runakuna maytsikaman mirayänanpaq 

bendicionnïta churashaq. Lamar kuchunchö arenïllanöraqmi yupaytapis 
mana puëdiypaq maytsikaq kayanqa. <Paykunaqa manam noqapanatsu> 
ninqächöpis runakunam niyanqa: <Paykunaqa imayyaqpis kawaq Dios 
Yayapa wamrankunam kaykäyan>. 

11 (2.2) Tsaymi Judá nación runakunawan Israel nación runakuna juk 

nacionllana kayanqa. Mandaqnin reytapis jukllayllatanam churayanqa. 
Maytsay nacionkunachö täkuyanqanpita kutiyämuptinmi kushikuypaq kanqa. 
Tsay junaqtam shutitsiyanqa Jezreel kananpaq. 

 

Oseas 2 

1 (3) Tsaynam ollqu kaqkunata niyanki: <Dios Yayapam>. Warmi 

kaqkunatanam niyanki: <Dios Yaya llakipanqankunam> >>. 

Israel nación runakunata prostitütaman iwalatsinqan 

2 (4) DIOS YAYAM Israel runakunata nin: <<Mamaykikunata mana llakipaypa 

qayapäyay. Kananpitaqa mananam warmïnatsu kanqa. Noqapis manam 
ollqunnatsu kashaq. Noqawan amistayta munarqa 
amana prostitüta katsunnatsu. Abrazaranqan waynantapis dëjatsunna. 

3 (5) <<Mana dëjaptinqa penqakunanpaqmi qalapataskir mamawachayllata 

dëjashaq. Jankatmi tsunyaman tikratsishaq. Usyawan castigaptïmi 
yakunaypita wañunqa. 

4 (6) Qamkunatapis wachapukuy kayaptikim llakipäyäshaykinatsu. 

5 (7) Mamayki penqakuypaq prostitüta karmi nirqan: <Waynäkuna ashiq 

aywashaq. Paykunam qarayämanqa mikuyta, yakuta, millwata, lïnuta, 
aceitita y upyanäpaq kaqkunatapis>. 

6 (8) <<Tsaymi purinan nänikunatapis kashakunawan cercushaq. Nänita 

ashirpis mana tarinanpaqmi entërunpa tsapäshaq. 

7 (9) Alläpa löcayashqam waynankunata ashinqa. Mana tarirmi yarpachakur 

ninqa: <Mejorqa punta kaq ollqüman kutikushaq. Paywanqa kushishqam 
kawakurqä>. 

8 (10) <<Tsaynö nikarpis mamaykiqa manam tantiyakuntsu trïguta, vïnuta y 

aceitita previnipanqäta. Noqam qellaytawan qoritapis previniparqä. Tsaynö 
kaykaptinpis tsay qellayta y qoritam Baalta adorar aparqan. 

9 (11) Tsaymi kananqa trïguta cosechayänan kaykaptin qorikushaq. Tsayraq 

rurashqa vïnutapis kutitsikushaqmi. Llatapan rurananpaq previnipanqä 
millwata y lïnutapis qorikushaqmi. 

10 (12) <<Kananqa waynankunapa rikänanchömi penqakuypaq 

qarapatäshaq. Makïpita manam imanöpapis qeshpinqatsu. 

11 (13) Fiestankunata rurar kayanqanpis ushakanqam. Manam llullu killa 

fiestata ni jamay junaqta ni wakin fiestakunatapis ruranqanatsu. 

12 (14) Paymi nikan üva chakrankunata y hïgus jachankunata waynankuna 

qarayanqanta. Tsay üva chakrankunata y hïgus jachankunatapis chipyatmi 

ushakätsishaq. Qewallana juntaptinmi chucaru wätakuna tsaychö 
mikuyanqa. 

13 (15) Baal diosninkunapaq inciensiuta qoshnïtsinqanpitam tsaynö 

castigashaq. Paymi dëjaskamar wallqankunatawan sortïjankunata shukurkur 
waynankunaman aywaykan>>. DIOS YAYAM tsaynö nin. 

Israel runakunata qorinanpaq Dios Yaya ninqan 

14 (16) <<Tsaynö kaptinpis noqawan yapay amistananpaqmi desiertuman 

pushaykur alli shimilläpa parlapäshaq. 

15 (17) Üva chakrankunatam kutitsishaq. Acor Pampatam tikratsishaq 

bendición punku kananpaq. Tsaymi yapay cäsumanqa Egiptupita jipimunqä 
witsay jipash kar cäsumanqannö>>. 

16 (18) Dios Yayam nin: <<Tsay witsaymi <Tayta Baal> nimanqaykipa rantin 

<qammi ollqü kanki> nimanki. 

17 (19) Manam Baalpa shutinkunata ni imaypis parlankinatsu. 

18 (20) Tsay witsaymi mana atacashunaykipaq pactuta rurashaq chucaru 

wätakunawan, päriqkunawan y lätaypa puriqkunawanpis. Manam espäda, 
flëcha ni ima armakunapis qam kaqchö kanqanatsu. Mana imapita 
mantsakurmi tranquïlu puñukunki. 

19 (21) Qammi imayyaqpis warmï kanki. Qamwan casararmi imaypis 

kuyashayki. Manam pakayllapa kaq warmïtsu kanki, sinöqa legïtimu kaq 
warmïmi. 

20 (22) Warmï kaptikim imaypis dëjashaykitsu. Llakipäkuq DIOS YAYA kanqäta 

musyarmi kuyamanki>>. 

21 (23) DIOS YAYAM nin: <<Tsay witsay tamyamunanpaq mañakayämaptikim 

ciëlupita tamyatsimushaq. 

22 (24) Tamyaptinmi trïgu, üva y olïvupis allish wayunqa. Tsaynömi 

Jezreelpaq bendición kanqa. 

23 (25) Muruta muruqnömi nacionnikikunaman kutitsiyämushayki noqallatana 

adorayämänaykipaq. Lo-ruhama shutiki kananpaq nishqa karpis kananqa 
kuyayäshaykim. Lo-ammi shutiki kananpaq nishqa karpis kananqa 
<noqapanam kayanki> niyäshaykim. Tsaymi qamkunapis niyämanki: 
<Japallan Diosnïkunam kanki> >>. 

 

Oseas 3 
Warminwan Oseas amistanqan 

1 DIOS YAYAM yapay nimarqan: <<Warmiki juk ollqukunawan lluta purikushqa 

kaptinpis paywan amistay. Tsaymi Israel runakuna musyayanqa ollqunta 
mana respitaq warminö kaykäyaptinpis paykunata imaypis kuyanqäta. Juk 

dioskunata adorar päsasyuq biscöchukunata kushishqa mikupakuyaptinpis 
paykunataqa kuyämi>>. 

2Tsaynö nimaptinmi warmïta entregamänanpaq pägakurqä chunka pitsqa 

siclo qellayta y kimsa pachak kimsa chunka (330) kïlu cebädata. 

3Amistaskirmi nirqä: <<Kananmi sïqa noqallapana warmï kar juk 

ollqukunawanqa purikunkinatsu. Peru amistashqana kaykarpis manam 
puñushunraqtsu, sinöqa atska junaq päsaskiptinraqmi puñushun>>. 

4Tsaynömi Israel runakunapapis atska wata mandakuqnin rey ni 

autoridäninkunapis kanqatsu. Dios Yayapaq sacrificiutapis manam 
waykayanqatsu ni juk diosta adorar shuytu rumitapis ichïtsiyanqatsu. Manam 
ni sacerdötinkunapis ni wajinkunachö ïdulunkunapis kanqanatsu. 

5Tsaypitanam Israel runakuna perdonta mañakur DIOS YAYATA ashiyanqa. 

Tsaynöllam Davidpa castanpita mandakuq reytapis cäsuyanqa. Shamuq 
watakunachömi DIOS YAYAPITA mantsakur bendicionninta kushishqa 
chaskiyanqa. 

 

Oseas 4 
Israel runakuna jutsa rurayanqanpita Dios Yaya piñakunqan 

1Israel runakuna, DIOS YAYA niyäshunqaykita shumaq wiyayay. Paymi 

jutsata rurayanqaykipita acusayäshunki. Tsaymi niyäshunki: <<Qamkunam 
äniyämanqaykita cumpliyankitsu, kuyanakuyankitsu ni reqiyämankitsu. 

2Shutïchö jurarpis manam cumpliyankitsu. Tsaynöllam llullakuyanki, runa 

majikikunata wañutsiyanki, suwakuyanki y jukpa warminwanpis puñukuyanki. 
Wañutsinakurpis manam ajayäyankitsu. 

3Tsaymi Israelchö täkuqkuna alläpa llakikuywan ni imanakaytapis 

puëdiyantsu. Chucaru wätakuna, pishqukuna y pescädukunapis wañurmi 
ushakaykäyan>>. 

Sacerdötikuna jutsata rurayanqan 

4Sacerdötikunatam DIOS YAYA nin: <<Qamkunam jutsayuq kayanki Israel 

runakuna mana alli ruraykunaman umankuna churashqa kayänanpaq. 
Tsaynö kaykarqa ama pitapis piñaparnin culpatsayaytsu. 

5Jutsayuq kayanqaykipitam imay hörapis illaqpita castigayäshayki. 

Qamkunatanöllam llulla profëtakunatapis castigar nacionnikikunata 
ushakätsishaq. 

6Yachatsikuq kaykar mandamientükunata mana 

yachatsiyanqaykipitam kuyanqä runakuna ushakäyanqa. Kikikikunapis 
manam yachatsikuynïkunata chaskiyankitsu. Mana chaskiyanqaykipitam 
sacerdöti kayanqaykipita qarquyäshayki. Leynïkunata mana 
cumpliyanqaykipitam qamkunapita miraqkunatapis yanapashaqnatsu. 

7<<Qamkuna maytsikaqman mirayaptikipis runakunaqa masmi jutsata 

ruraykäyan. Respitashqa kayänaykipaq churashqa kaykarpis alläpa 
penqakuymanmi churayäshayki. 

8Jutsa rurayanqanpita wätata sacrificiupaq apayämuptinmi kushikuyanki. 

Sacrificiu aytsata chaskiyänayki raykum runakuna mas jutsata rurayänanta 
munaykäyanki. 

9Wakin kaq runakuna jutsata rurayanqannöllam qamkunapis jutsata 

ruraykäyanki. Tsaymi qamkunata wakin runakunatanölla castigayäshayki. 

10Mana cäsuyämanqaykipitam mikuyänaykipaq tarirpis pacha juntaqa 

mikuyankitsu. Juk dioskunaman creyikurpis manam ima bendicionta 
chaskiyankitsu>>. 

Israel runakuna ïdulukunata adorayanqan 

11<<Prostitüta warmiwan kakur y upyaman churakashqa karmi 

juiciunkunatapis runakuna oqrayan. 

12¡Tsaymi qerupita rurashqa ïdulukunata tapukuyan! ¡Taksha qeruwanmi 

suertita qatiyan! Ïdulukunapaq yarpararmi mana allikunata rurar kaykäyan. 
Juk ollqu warminta dëjaskir juk warmiwan täkunqannömi noqatapis mana 
cäsuyämar juk dioskunaman creyikuykäyan. 

13Lömachö kaykaq altarkunachö sacrificiukunata waykarmi juk dioskunaman 

inciensiuta qoshniykätsiyan. Roble, álamo y encina jachakunapa chakinchö 
llantu alli kaptinmi tsay jachakuna kaqchö tsaynö ruraykäyan. <<Israel 
runakuna, ïdulukunata adorayänanpaq warmi tsurikikuna y llumtsuynikikuna 
qamkunapitam yachakuykäyan. Ïdulukunata adorarmi altarkuna kanqanchö 
ollqunta mana respitar jutsata ruraykäyan. 

14Qamkunapis tsaynöllam juk dioskunapaq sacrificiuta waykar altarkunachö 

jukwan jukwan kakuq warmikunawan kakuykäyanki. Warmi tsurikikunata y 
llumtsuynikikunata tsaynö kayänanpaq churayanqaykipita paykunata 
castiganqäpa rantinmi kikikikunata castigayäshayki. Mana tantiyakuq 
kayanqaykipitam llapayki ushakäyanki. 

15<<Judá runakuna, cuidädutaq qamkunapis Israel runakunanö ïdulukunata 

adorayankiman. Ama aywayaytsu Gilgalman ni Bet-avénmanpis. 
Ïdulukunaman creyikurqa shutïtapis amana parlayaynatsu. 

16<<Israel runakuna chucaru wäkanö mana cäsukuqmi kayan. Tsaynö 

kaykäyaptinqa ¿imanöraq washki üshata alli qewachö mitsiqnö bendicionnïta 
paykunaman churäman? 

17Efraín runakunam ïdulukunata adorayan. Tsaynölla karqa ¡waqranöpis 

kayätsun! 

18Paykunaqa upyallamanmi churakashqa kayan. Altarkunachö prostitüta 

warmikunamanmi imaypis aywayan. Autoridäninkunapis jutsata rurarmi 
penqakuypaq kaykäyan. 

19Tsaynö kayanqanpitam päjata shukukuy apanqannö castigar 

maytsaymanpis qarqushaq. Tsaymi juk dioskunaman creyikuyanqanpis 
mana ni ima serviq kanqa>>. 

 

Oseas 5 
Israel runakunata castigananpaq ninqan 

1<<Sacerdötikuna, niyanqaqta shumaq wiyayämay. Israel mayor runakuna, 

willakunqäta shumaq wiyakuyay. Mandakuq rey, qampis aylluykikunapis 
ninqäta shumaq cäsukuyay. Mana cäsuyämanqaykipitam juzgayäshayki. 
Runakunata ishkitsiyänaykipaq waskata sutaqnömi Mizpachö kayashkanki. 
Tabor jirkachöpis atarräyanömi kayashkanki. 

2Sitim partichöpis runakunata imayka pözuman qarpuqnömi kayanki. Tsaynö 

kayanqaykipitam llapaykita castigayäshayki. 

3Israel runakuna, imanö kayanqaykitapis musyämi. Ollqunta warmi dëjaskir 

jukwan purikuqnömi qamkunapis juk dioskunaman creyikuykäyanki. Tsaynö 
karmi alläpa penqakuypaq kaykäyanki. 

4Mana allikunaman umaykikuna churashqa karmi perdonta 

mañakayämaytapis yarpäyankitsu. Manam ichikllapis reqiyämankitsu>>. 

5Israel runakuna allish tukuyanqanmi mana alli kayanqanta willakuykan. 

Paykunaqa jutsata rurayanqanpitam castigashqa kayanqa. Judá runakunapis 
tsaynöllam jutsata rurayanqanpita ushakäyanqa. 

6Üshankunata y wäkankunata sacrificiupaq waykar DIOS 

YAYATA ashirpis manam tariyanqatsu. DIOS YAYAQA paykunapita 
witikushqanam. 

7 DIOS YAYALLAMAN imaypis creyikuyänanpaq äniskirpis manam 

cumpliyantsu. Tsurinkunapis juklä dioskunamanmi confiakuyan. Jutsayuq 
kayanqanpitam juk killallachö jankat ushakäyanqa. Posesionninkunatapis 
juklä runakunam qechuyanqa. 

8Guërra qallananpaq Gibeachö waqrata töcayay. Ramáchöpis 

alistakuyänanpaq cornëtata töcayay. Bet-avénchöpis wiyaq wiyaq 
kayänanpaq willakuyay. Benjamín trïbu runakunapis rikaq rikaqlla 
kayänanpaq musyatsiyay. 

9Dios Yaya castiganan junaqmi Efraín runakuna ushakäyanqa. Rasunpa 

tsaynö päsananpaqmi llapan trïbu Israel runakunata willä. 

10 DIOS YAYAM nin: <<Judá casta runakunapa autoridäninkunaqa jukpa 

mujunninta qechuqnömi kaykäyan. Tsaynö kayanqanpita rabyarmi mayu 
jeqaqnöraq ushakätsishaq. 

11Efraín runakunam ïdulukunata adorayanqanpita alläpa ñakayanqa. 

12Millwata puyu ushaqnömi Efraín runakunata ushakätsishaq. Judá 

runakunatapis qeruta polïlla ushaqnömi ushakätsishaq. 

13<<Efraín runakunam qeshyaqyashanö kaykäyan. Judá runakunapis alli 

maqashqanömi kaykäyan. Tsaynö kayanqanta tantiyaskirmi Asiria nacionpa 
mandakuqnin reyman aywaykur Efraín runakuna mañakuyashqa 
yanapananpaq. Peru tsay reyqa qeshyaykaqta kutikätsiyta ni jampiyta mana 
puëdiqnömi yanapayta puëdishqatsu. 

14Imayka wätata achkuskir león mikunqannömi Efraín runakunata y Judá 

runakunata ushakätsishaq. Ushakätsiptï manam ni pipis salvanqatsu. Tsaynö 
ushakaskatsirmi aywakushaq. 

15Tsaypitam täkunäman kutiskir täkushaq jutsayuq kanqanta tantiyakur 

perdonta mañakayämanqanyaq. Paykunaqa alläpa llakikurraqmi 
ashiyämanqa>>. 

 

Oseas 6 
Israel runakuna Dios Yayaman yapay creyikuyänanpaq ninqan 

1 DIOS YAYAMAN yapay creyikushun. Paymi castigamarnintsikpis 

kutikätsimäshun. Yawar yawar astaykamarnintsikpis jampimäshun. 

2Wañushqanö kaykashqam illaqpita sharkatsimäshun. Puntanchö 

kawanapaqmi yanapamäshun. 

3¡DIOS YAYAMAN imaykanöpapis kutishun! Patsa waraptin rupay 

yarqamunanpaq kanqanta musyanqantsiknömi llakipämänapaq kanqanta 
musyantsik. Usya tiempu päsaskiptin tamyamunanpaq kanqanta 
musyanqantsiknömi yanapamänapaq kanqantapis musyantsik. 

Dios Yaya contestanqan 

4 DIOS YAYAM nin: <<Efraín runakuna, ¡qamkunata imanaykuyaqmanraq! 

Judá runakuna, ¡qamkunata imanaykuyaqmanraq! Qamkuna 
kuyayämanqaykiqa patsa waraptin pukutay illakaskiqnöllam kaykan. Rupay 
yarqamur shushallta illakaskatsiqnömi kaykan. 

5Tsaymi profëtakunawan willakatsimunqänö ushakätsiyashkaq. 

Willakatsimunqänömi wañutsiyashkaq. Willakuynïqa aktsinö karmi jutsasapa 
kayanqaykita tantiyatsiyäshushkanki. 

6Ofrendakunata apayämunqaykipitapis masmi munä llakipäkuq kayänaykita. 

Sacrificiuta waykayanqaykipitapis masmi noqata reqiyämänaykita munä. 

7<<Peru qamkunaqa Adán mana cäsumanqannömi pactu ruranqantsikta 

cumpliyankitsu. Cäsuyämänaykipaq äniyämanqaykitapis manam 
cumpliyankitsu. 

8Galaad markachöqa mana alli ruraq runakunallam täkuyan. Tsaychöqa 

wañutsinakuyllam kaykan. 

9Sacerdötikunapis Siquemman aywaq nänichömi suwapuyan. Paykunaqa 

runakunatam wañutsiyan y tukuynöpam jutsatapis ruratsiyan. 

10<<Israel nacionchömi alläpa mantsakaypaq jutsata ruraykaqta rikashkä. 

Efraín runakunaqa ollqunta engañaq warminömi juk dioskunata adorar 
kaykäyan. Tsaynö karmi Israel runakunaqa alläpa melanaypaq kaykäyan. 

11Judá runakuna, qamkunatapis castïgum shuyaykäyäshunki. <<Kuyanqä 

runakunata llakiparpis 

 

Oseas 7 

1y mana alli kawayanqanpita jampiyta munarpis Efraín y Samaria 

runakuna jutsata rurayanqallantam rikä. Llapanpis llullakuq yachakashqam 
kayan. Suwakur yachakashqa karmi pipa wajinpitapis suwakuyan. 
Tsaynöllam cällikunachöpis runakunapa imaykanta qechuyan. 

2Manam tantiyayantsu jutsa rurayanqanta yarparanqätapis. Imaypis jutsata 

ruraykaqllatam rikä>>. 

Reykunata yanapaqninkunalla wañutsiyanqan 

3<<Jutsata rurayaptinmi rey kushikun. Llullakuyaptinmi reyta 

yanapaqninkunapis asikuyan. 

4Tsay yanapaqninkunaqa imayka mäsa poqunqanyaq jornu warinqannömi 

kaykäyan. Umankuna achachashqa kaptinmi warminkunata engañar 
jukkunawan kakuyan. 

5<<Fiestata rey ruraptinmi autoridäninkuna reyta machanqanyaq upyatsiyan. 

Rey machaskirmi tsay machätsiqninkunata yanapaqninkuna kayänanpaq 
churan. 

6Tsay yanapaqninkunam shonqunkunachö reypa contran shäriyänanpaq 

yarpäyan. Reypa contran willanakuykarmi waräyanpis. 

7Yanapaqnin runakunaqa jornuchö nina imaykatapis rupar ushaqnömi 

mandaqnin reykunata wañutsiyan. Tsaynöpam reykuna qatinayllapa 
wañuykäyan. Peru tsaynö kaptinpis manam ni mayqan yanapanäpaq 
mañakayämantsu>>. 

Dios Yayata mana cäsur Israel runakuna imanö kayanqan 

8<<Efraín runakunaqa mana cäsumaq nación runakunawanmi tallukaykäyan. 

Imayka jukaqlänin chashqa y jukaqlänin chawa tantanömi kaykäyan. 

9Tsaymi alli kawakuyänanpaq kallpankunapis kannatsu. Kallpankuna 

ushakanqantapis manam musyayantsu. Aqtsankuna soquyanqantapis 
manam musyayantsu. 

10<<Allish tukuyanqanmi mana alli kayanqanta willakuykan. Allish 

tukurmi DIOS YAYA kaykaptïpis noqaman kutiyämuntsu ni ashiyämantsu. 

11Egipto runakuna y Asiria runakuna yanapayänanpaqmi mañakuykäyan. 

Tsay nacionkunaman mañakuq aywarmi imayka paluma wakpa kaypa 
päriqnö kaykäyan. 

12Peru tsaynö aywaykaqtam mälläwan achkumushaq. Pishqukunata 

trampawan achkuqnömi achkuskir jutsankunapita castigashaq. 

13<<¡Allaw paykuna! Noqapita witikushqa kayaptinmi paykunata 

ushakätsishaq. Paykunam conträ shärir cäsuyämantsu. Mana 
ushakätsinäpaq perdonayta munaptïpis paykunaqa <cäsushaykim> nirmi 
llullatsiyäman. 

14Cämanchö alläpa waqar mañakayämarpis manam llapan 

shonqunkunawantsu mañakayäman. Trïguta vïnuta previnipänäta munar 
qarankunata alläpa roqukur mañakayämarpis ninqäta manam 
cäsuyämantsu. 

15<<Noqam alli kawakuyänanpaq yachatsishkä. Kallpasapa kayänanpaqpis 

noqam permïtishkä. Peru tsaynö kaykaptinpis conträ shäriyänanpaqmi 
willanakuykäyan. 

16Poderösu Dios kaykaptïpis manakaqmanmi churayäman. Wiksu flëcha 

flëchaptin jukläpa aywaqnömi kaykäyan. Autoridäninkunapis mana 
allikunatam parlaykäyan. Contran soldädukunatam espädawan 
wañutsiyänanpaq kachashaq. Tsayta musyaykurmi Egiptuchö Israel 
runakunata manakaqman churar asipäyanqa>>. 

 

Oseas 8 
Ïdulukunata adorayanqanpita castigananpaq ninqan 

1<<¡Markata cuidaqkuna, cornëtata töcayay! ¡Kuyanqä runakunata 

atacayänanpaqmi imayka pitsaknö contrankuna shamuykäyan! 
Paykunawan pactu ruranqäta y leynïkunata mana cumpliyanqanpitam Israel 
runakunata castigashaq. 

2Israel runakunam rugakayämar nikäyäman: <¡Dios Yaya, 

yanapaykayällämay! ¡Qammi kanki Dios Yayalläkuna! ¡Noqakunaqa 
kuyanqayki Israel runakunam kayä!> 

3Peru tsaynö mañakayämarpis alli kaqta manam chaskiyantsu. Tsaymi 

castigaptï chikiqninkuna atacar qatikachäyanqa. 

4Manana tapukayämarmi mandakuq reykunata churayashqa. Manana 

mañakayämarmi autoridäninkunatapis churayashqa. Yuraq 
qellayninkunapita y qorinkunapitam ïdulunkunapis rurayashqa. Tsaynö 
rurayanqanpitam ushakäyanqa. 

5<<Samaria runakuna, qoripita mallwa töruta ruraskir adorayaptikim alläpa 

melanä. Tsay ïdulu rurayanqaykipitam alläpa rabyashqa kaykä. ¡Imayyaqraq 
penqakuypaq jutsasapa kayanki! 

6¡Israel runakuna, wiyakuyay! Tsay adorayanqayki mallwa töruqa manam 

Diostsu, sinöqa runakuna rurayanqallanmi. Tsaymi jankat ñututsir 
ushakätsishaq. 

7<<Israel runakunaqa wayrata muruqnö karmi shukukuy wayrallata 

cosechayanqa. Muruyanqankunapis mana wayuptinmi aqatsikuyänanpaqpis 
ni ima kanqatsu. Ichiklla cosechayanqantapis juklä runakunam mikuyanqa. 

8¡Israel nación ushakanqam! Juklä nación runakunam mana serviq 

puyñutanö rikäyanqa. 

9Israel runakunaqa imayka chucaru ashnunö karmi Asiria nación 

runakunaman aywaykäyan. Paykunaqa waynäkuq warminömi kaykäyan. 

10Asiria nacionta y wakin nacionkunata tsaynö pägayaptinpis tsay 

nacionkunatam qorishaq atacayänanpaq. Poderösu reypa poderninchö karmi 
juk tiempuyaq ñakayanqa. 

11<<Efraín runakunaqa atska altarkunatam rurayashqa tsaychö perdonta 

mañakayämänanpaq. Peru tsay altarkunachö ïdulukunata adorarmi mas 
jutsata ruraykäyan. 

12Paykunapaq atska leykunata qellqatsishqa kaykaptïpis manam 

cäsuyantsu. 

13Sacrificiukunata altarchö rupatsirmi aytsata kushishqa mikuyan. Tsaynö 

rurayaptinpis tsay sacrificiukunata manam chaskishaqtsu. Jutsata 
rurayanqantapis manam ni imay qonqashaqtsu. Perdonanqäpa rantin 
castigaptïmi Egiptuman kutiyanqa. 

14Kamaqninkuna Dios Yaya kaykaptïpis Israel runakunaqa manam 

creyiyämantsu. Creyiyämanqanpa rantinmi tsinkakuyänanpaq palaciukunata 
shäriykätsiyan. Judá runakunapis alli murallashqa markankunamanmi 
confiakuykäyan. Nina rupaqnömi murallashqa markankunata y alli 
ruratsiyanqan palaciunkunatapis ushakätsishaq>>. 

 

Oseas 9 
Israel runakunata qarqunanpaq ninqan 

1Israel runakuna, mañösa warmi ollqunta dëjaqnömi qamkunapis Dios 

Yayata dëjayashkanki. Cosëchaykikuna alli kananta munarmi juk diosman 
creyikuykäyanki. Prostitüta warmi pägu rayku juk runawan puñunqannömi 
qamkunapis kaykäyanki. Tsaynö kaykarqa cosëchata qoriyanqaykipita ama 
kushikuyaytsu. Wakin nación runakunanöqa kushikuypita ama 
saltaykachäyaytsu. 

2Mikuyänaykipaq trïgupis ni upyayänaykipaq vïnupis manam paqtanqatsu. 

3 DIOS YAYA entregayäshunqayki nacionchö täkuyanqaykipa rantinmi 

Egiptuman kutiyanki. Asiriachöna täkurmi mana mikuyänaykipaq 
kaq impüru mikuykunata mikuyanki. 

4Tsaychöqa DIOS YAYAPAQ vïnuta manam altarman wiñäyankinatsu. 

Sacrificiuta waykayaptikipis manam chaskiyäshunkinatsu. Ayata yataq runa 
impüru kanqannömi mikuynikikunapis impüru kanqa. Tsay mikuyta pipis 
mikurqa impürum kanqa. Manam DIOS YAYAPA templunman 
apayänaykipaqtsu kanqa, sinöqa kikikikuna mikuyänaykillapaqmi. 

5Tsaynö kaykaptinqa ¡imatatan rurayanki DIOS YAYATA adorar fiestata 

rurayanqayki junaq! 

6Asiria runakuna mana ushakätsiyäshunaykipaq qeshpir aywakurmi 

Egiptuchöna täkuyanki. Wajikikunapita apurädu yarqurmi qellaynikikunatapis 
dëjaskir aywayanki. Qellaynikikuna kanqanchöpis shinwällam juntanqa. 
Wajikikunachöpis kashakunallanam wiñanqa. Egiptuchö wañuyaptikim juklä 
Menfis markachö pampayäshunki. 

Profëtakuna willakuyanqanta Israel runakuna mana chaskiyanqan 

7Israel runakunata Dios Yaya castigananpaq junaqkuna chämushqanam. 

Jutsata rurayanqaykimanmi juzgayäshunki. Alläpa ñakarraqmi Dios Yaya 
castigaykäyäshunqaykita musyayanki. Qamkunam nikäyanki profëtakuna 
upa mana tantiyakuq kayanqanta. Tsaynöllam nikäyanki Dios Yayapa 
willakuqninkunaqa löcu kayanqanta. Peru tsaynö nikäyanki alläpa jutsasapa 
y chiki karmi. 

8Kikin Dios Yayam profëtakunata churashqa Israelchö rikachakuqnö 

kayänanpaq. Peru qamkunaqa mana alliman ishkiyänanpaqmi trampata 
churaqnö kaykäyanki. Profëtakunata chikirmi Dios Yayapa templunchöpis 
contran shäriykäyanki. 

9Gabaachö unay runakuna jutsata rurayanqannömi qamkunapis jutsasapa 

kaykäyanki. Tsaynö kayanqaykitam Dios Yaya yarparaykan. Tsaymi llapan 
jutsaykikunapita castigayäshunki. 

Israel runakunapa wamrankuna ñakayänanpaq ninqan 

10 DIOS YAYAM nin: <<Desiertuchö üvata tariskir kushikuqnömi unay Israel 

runakunata tariskir kushikurqä. Unay aylluykikunaqa punta poquq hïgusnö 

kushikuypaqmi kayarqan. Peru Baal-peor partiman chaykurmi sïqa tsaychö 
adorayanqan diosta adorar alläpa penqakuypaq kayarqan. Adorayanqan dios 
mana väliq kanqannömi paykunapis mana väliq kayarqan. 

11<<Imayka pishqu illaqpita pärir aywaqnömi noqapis paykunata dëjaskir 

aywakushaq. Tsaymi warmikunapis qeshyaq kayanqanatsu ni 
wawankunapis kanqanatsu. 

12Wamrankuna yuriqtapis chipyatmi ushakätsishaq. ¡Allaw! Paykunata 

dëjaskiptï llakipaypaqmi ñakayanqa. 

13Israel naciontam rikashkä kuyakuypaq Tiro markatanö. Peru tsaynö 

kaykarpis mana cäsuyämarmi tsurinkunata castïguman apaqnö kaykäyan. 
Castigaptïmi tsurinkunapis wañutsishqa kayanqa>>. 

14Dios Yaya, jutsata rurayanqanman Israel runakunata castigay. 

Warminkunapis qolluq kayätsun. Wamrankuna yuriptinpis lichinkuna ama 
katsuntsu. 

15 DIOS YAYAM nin: <<Gilgalchömi jutsa rurayta qallayarqan. Tsaychömi Israel 

runakuna rabyatsiyämarqan. Tsaynöllam jutsata ruraptin wajinpita pitapis 
qarqunqannö noqapis nacionnïpita qarqushaq. Autoridäninkunapis mana 
cäsuyämaptinmi Israel runakunata kuyashaqnatsu. 

16Efraín runakunaqa qarwatashqa jachanömi kaykäyan. Jawan tsakishqa 

jacha manana wayunqannömi paykunapa wamrankunapis kanqanatsu. 
Wamrankuna kaptinpis llapantam wañutsishaq>>. 

17Efraín runakuna mana cäsukuq kayaptinmi Dios Yaya dëjanqa. 

Nacionninkunapita qarqushqa karmi wakläpa kayläpa purikur kayanqa. 

 

Oseas 10 
Israelchö altarkunata ushakätsinanpaq ninqan 

1Israel runakunaqa rïcu karmi alläpa wayuq üvanö kaykäyan. Peru mas 

rïcuyarmi manakaq dioskunapaq altarkunatapis ruraykäyan. Mikuyninkuna 
atska wayuptinpis adorayanqan shuytu rumikunatam kuyakuypaq 
adornaykäyan. 

2 DIOS YAYALLATA serviyänanpaq äniykarpis manam cumpliyantsu. Tsaymi 

kananqa jutsata rurayanqanpita DIOS YAYA castiganqa. Paymi altarninkunata 
y ichïtsiyanqan shuytu rumikunatapis ñututsir ushakätsinqa. 

3Tsaymi Israel runakuna niyanqa: <<DIOS 

YAYAPITA mana mantsakunqantsikpitam mandaqnintsik reypis kantsu. Peru 
rey karpis ¡imanöraq yanapamashwan! 

4Reynintsikkunaqa creyitsimänallapaqmi imaykatapis äniyan. 

Peru pactu rurayanqantaqa manam cumpliyantsu. Imayka mana alli qewa 

mirarnin chakraman juntanqannömi nacionnintsikchö mana alli ruraykunapis 
atska kaykan>>. 

5¡Samaria runakunam mantsakashqa kaykäyan! ¡Bet-avénchö adorayanqan 

qori mallwa töruta apayänanpaq kanqantam tantiyaykäyan! 
Sacerdötikunawan runakunapis alläpa waqaykäyan kuyayanqan ïdulun 
manana kananpaq kanqanta musyarmi. 

6Soldädukuna tsay ïduluta aparmi Asiria nacionpa mandakuqnin reyta 

qarayanqa. Tsaynöpam Efraín runakuna alläpa penqakushqa kayanqa. 
Ïduluman creyikuyanqanpitam penqakushqa kayanqa. 

7Samariachö reytapis imayka astïllata yaku apaqnömi prësu apayanqa. 

8Avénchö altarkunatapis jankatmi juchutsiyanqa. Tsay altarkunachömi Israel 

runakuna ïdulukunata adorar jutsata rurayan. Jankat juchuskatsiyaptinmi 
tsay altarkuna kanqanchö kashakunawan shirakakunallana juntanqa. Tsay 
witsaymi runakuna alläpa ñakar jirkakunata niyanqa: <<¡Juklla janäkunaman 
juchumur ushakaskatsiyämay!>> Tsaynöllam qaqakunatapis niyanqa: 
<<¡Juklla qopiskayämay!>> 

Israel runakuna mana cäsukuyanqan 

9 DIOS YAYAM nin: <<Israel runakuna, unay aylluykikuna Gabaa 

markachö jutsata rurayanqanpita kananyaqmi jutsa rurayta dëjayankitsu. 
Mana alli ruraq runakuna Gabaachö unay ushakäyanqannömi qamkunapis 
ushakäyanki. 

10Imaypis munanqä höram castigayäshayki. Penqakuypaq jutsata 

rurayanqaykipita castigayaptiqmi maytsay nacionpita shamur atacayäshunki. 

11<<Manshu töru trïguta kushishqa jarunqannömi Israel nacionpis kaykan. 

Peru kananqa kuyaypaq matankanman yügutanam churashaq. Judá 
nacionmi takllata sutaq törunö kanqa. Jacobpita miraq runakunam jatusaq 
kurpakunata mashuqnö kayanqa. 

12<<Munanqänö alli kawakuyay. Tsaynö kawarmi chakraman alli muruta 

muruqnö kayanki. Tsaymi cosëchata qorir kushikuyanqaykinö 
llakipäyanqaqta tantiyar kushikuyanki. Tsaynö kaptinqa mana imay 
murushqa chakrata kichaqnö shonquykikunata kichapayämay. Höra 
chämushqanam llapan shonquykikunawan ashiyämänaykipaq. Shamur 
salvayanqaqyaq mana ajayaypa mañakayämay. 

13<<Peru qamkunaqa jutsata rurarmi kawayarqayki. Juknin jukninwanpis 

llullatsinakurmi mana alli kawaykäyanki. Guërra carrëtaykikunaman y atska 
soldäduykikunaman confiakurmi kaykäyanki. 

14Tsaymi nacionnikichö guërrallana kanqa. Tsinkakuyänayki wajikikunapis 

juchutsishqam kanqa. Bet-arbelchö guërra kaptin Salmán runakunata 

ushakätsiyanqannömi qamkunatapis warmikikunatawan wamraykikunatapis 
ushakätsiyäshunki. 

15Bet-el runakuna, alläpa jutsata rurayanqaykipitam qamkunatapis tsaynö 

rurayäshunki. Israel nacionta atacarmi mandaqnin reytapis patsa manaraq 
waraptin wañutsiyanqa>>. 

 

Oseas 11 
Israel runakunata Dios Yaya llakipanqan 

1<<Israel naciontaqa unaypitam kuyä. Tsurï kaptinmi Egiptupita qayamurqä. 

2Peru tsaynö kuyaykaptïmi noqapita witikuyan. Baal dioskunapaqmi 

sacrificiukunata waykayan. Ïdulukunapaqmi inciensiuta qoshnïtsiyan. 

3<<Wamrata makipita jancharkur puriyta yachatsiqnömi Efraín runakunata 

yachatsirqä. Peru tsaynö yachaykätsiptïpis yanapaykanqäta manam 
tantiyakuyantsu. 

4Paykunata alläpa kuyarmi abrazarkurnin taqllapayllapa puntäman 

apamurqä. Imayka llullu wamrata marqarkur qaqllanta qaqlläman töpaykatsir 
kuyaqnömi kuyarqä. Tsaynö kuyarmi mikuyninkunapis kikï qararqä. 

5<<Peru tsaynö kuyaykaptïpis noqapitam witikuyashqa. Tsaymi 

Egiptuchönatsu yapay servikuq kayanqa, sinöqa Asiria runakunapa 
poderninchönam kayanqa. 

6Markachö täkuqkunatam espädawan wañutsiyanqa. Markankuna alli 

murallashqa kaykaptinpis jankatmi ushakätsiyanqa. Tsaynömi 
ushakätsiyanqa tsapakuyta yarpäyaptinpis. 

7Kuyanqä runakunam mana cäsuyämar noqapita rakikäyashqa. Poderösu 

Dios kanqäta nirpis janan shonqullam serviyäman. 

8<<Efraín runakuna, ¡imanötan qonqaskiyaqman! Israel runakuna, ¡imanötan 

dëjaskiyaqman! ¿Adma markata y Zeboim markata ushakätsinqänötsuraq 
ushakätsiyaqman? Qamkunapaq llakikuptïmi shonqüpis witpiyparaq witpin. 

9Rabyatsiyämaptikipis manam llapaykitatsu ushakätsiyäshayki. Castigarpis 

manam llapaykitatsu wañutsiyäshayki. Noqaqa manam runatsu kä, sinöqa 
qamkunawan kaykaq santu Diosmi. Manam chipyattsu ushakätsiyäshayki. 

10<<Qamkuna tantiyakuskirmi qatiräyämanki. Leonnö qayaraptïmi rupay 

jeqanan kaq lädupita tsuktsukyarraq kutiyämunki. 

11Pishqukuna päriqnömi Egiptupita sas kutiyämunki. Palumakuna päriqnömi 

Asiriapitapis sas kutiyämunki. Wajikikunachö yapay täkuyänaykipaqmi 
yanapayäshayki>>. DIOS YAYAM tsaynö nin. 

Israel runakuna jutsata rurayanqan 

12 (12.1) <<Israel runakunam tukuynöpa llullaykätsiyäman. Judá runakunapis 

mana cäsuyämarmi ïdulukunata adoraykäyan. 

 

Oseas 12 

1 (2) Efraín runakunaqa alläpa llullakuyman y wañutsinakuyman umankuna 

churashqa karmi Asiria runakunawan pactuta ruraykäyan. Egipto 
nacionwanpis pactuta rurarmi aceitita apaykätsiyan. Peru tsay 
nacionkunawan pactuta rurarqa wayrallawan pachankuna juntänanpaq 
kanqanta yarpaqnömi manakaqllapaq ruraykäyan. Rupay yarqamunan 
kaqläpita shamuq wayrata qoyat qatiqnömi manakaqkunata ruraykäyan>>. 

2 (3) DIOS YAYAQA Judá runakunawanpis rabyashqam kaykan. Tsaymi jutsa 

rurayanqanman castiganqa. 

3 (4) Unay aylluntsik Jacobpis wawqinpa ankunta aptashqam yurirqan. 

Yashqayaskirnam Dios Yayawan pelyayarqan. 

4 (5) Angelwan pelyar venciskirmi waqarnin bendicionninta churananpaq 

rugarqan. Tsaypitanam Bet-elchö Dios Yaya yuripuskir parlaparqan. 

5 (6) Paymi llapanta mandaq DIOS YAYA. ¡Paypa shutinmi Yahweh! 

6 (7) Tsaynö kaykaptinqa jutsa rurayanqaykita arrepentikur Dios Yayata 

perdonta mañakuyay. Dios Yayata äniyanqaykinölla leyninkunata cäsukur 
kawakuyay. Kuyashuqniki Dios Yayaman imaypis confiakuyay. 

7 (8) DIOS YAYAM nin: <<Qamkunaqa cananeo runakunanömi runa 

majikikunata pësuwan engañaykäyanki. Runa majikikunata engañaymi 
gustayäshunki. 

8 (9) Tsaynö engañarmi kushishqa nikäyanki: <Alläpam rïcu kä. Suertïmi 

kashqa negociupaq. Peru runakunata engañanqätaqa manam ni pipis 
tantiyantsu>. 

9 (10) Tsaynö nirpis musyayay unay aylluykikuna Egiptuchö 

kayanqanpita DIOSNIKIKUNA kanqäta. Castigayaptiqmi Ramäda fiestata rurar 
täkuyanqaykinö carpakunallachö täkuyanki. 

10 (11) <<Jutsaykikunapita arrepentikuyänaykipaqmi profëtakunawan 

willakatsimurqä. Willayäshunaykipaqmi sueñuyninkunachö yapay yapay 
revelarnin rikätsirqä. Imamanpis iwalatsiypa tantiyatsiyäshunaykipaqmi 
kachamurqä. 

11 (12) <<Galaad partichö täkuq runakunaqa ïdulukunata manakaqllapaqmi 

serviyan. Gilgalchö täkuq runakunapis törukunata pishtaskirmi juk 
dioskunapaq sacrificiukunata altarkunachö waykaykäyan. Altarninkunatapis 
jankatmi ñututsir ushakätsishaq. Perqayanqan rumikunapis 
chakrakunachömi witsikashqa jitaräyanqa>>. 



1689 

 

 
©  Wycliffe Bible Translators, Inc. 

  
 

 

12 (13) Unay castantsik Jacobpis Aram partimanmi qeshpir aywarqan. 

Tsaychömi warmiwan churakänanpaq üshata mitsipukur servikurqan. 

13 (14) Tsaypita unaytanam Israel runakunata Egiptupita juk profëtawan DIOS 

YAYA jipimurqan. Tsay profëtawanmi paykunata cuidatsirqan. 

14 (15) Tsaynö kaykaptinpis qamkunaqa Dios Yayatam alläpa 

rabyaykätsiyanki. Alläpa jutsayuq kayanqaykipitam Dios Yaya 
castigayäshunki. Tsaynö castigashqa kayänaykipaqmi kikikikuna jutsayuq 
kayanki. 

 

Oseas 13 
Israel runakuna castigashqa kayänanpaq ninqan 

1Unayqa Efraín runakuna yätsiyanqantam Israelchö wakin trïbukuna 

chaskikuyaq. Peru tsaynö kaykarpis Baal diosta adorarmi Efraín runakunaqa 
wañushqanöna kaykäyan. 

2Jutsa ruraytaqa manam dëjayantsu. Yuraq qellayta tsulluskatsirmi 

munayanqanmannö ïdulukunata ruraykätsiyan. Tsaypitam niyan: 
<<Ïduluntsikpaq llapantsik sacrificiuta waykashun>>. Tsaynö nirmi mallwa 
törunö ïduluta mutsakuykäyan. 

3Tsaymi patsa waraskiptin pukutay y shushall illakanqannö illakäyanqa. Tsaki 

oqshata wayra apanqannö y jornupita qoshni illakanqannömi illakäyanqa. 

4 DIOS YAYAM nin: <<Egiptuchö unay aylluykikuna kayanqanpita 

kananyaqmi DIOSNIKIKUNA kä. Noqallam salvayaqnikikuna kä. Tsaynö 
kaykaptïqa ama ni imamanpis <diosnï> nir creyikuyankitsu. 

5<<Unay aylluykikuna desiertuchö puriyaptinmi cuidarqä. 

6Qamkunatapis pacha junta mikuyänaykipaq mikuyta qarayaptiqmi orgullösu 

kayanki. Tsaymi qonqaskayämar cäsuyämankinatsu. 

7Tsaynö kayanqaykipitam imayka leonnö y nänichö tigri tsinkaykur atacaqnö 

atacayäshayki. 

8Wawankunata suwaskiyaptin ösu atacanqannömi qamkunatapis 

ushakätsiyäshayki. Imayka león atacar ushaqnömi jankat ushakätsiyäshayki. 
Imayka chucaru wätanömi rachikachar ushayäshayki. 

9<<Israel runakuna, yanapaykäyaptiqpis conträ kayanqaykipitam 

ushakätsiyäshayki. 

10Mandakuqnin rey kananpaqmi unay castaykikuna autoridäninkunata 

mañakuyarqan. Kananqa salvayäshunaykipaq ¡maychötan tsay rey kaykan! 
Autoridänikikunapis yanapayäshunaykipaq ¡maychötan kaykäyan! 

11Mandakuqnin reyta churanäpaq mañakayämaptinmi rabyashqa kaykarpis 

reyta churarqä. Peru kananqa qamkunawanpis rabyashqa karmi mandakuq 
reyta ushakätsishaq. 

12<<Qamkuna jutsata rurayanqaykim libruchö apuntashqa kaykan. 

13Warmi qeshyakunanpaq nanakur tsaripukuqnömi qamkunapis alläpa 

ñakayanki. Qeshyakunanpaq tsaripukuptin jatikashqa soberbiösu 
wamranömi kayanki. Tsay wamra tsakakashqa kar mamanpa pachanllachö 
wañunqannömi wañuyanki. 

14<<¿Wañuypita salvayäshaykitsuraq? ¡Manam! ¡Ä wañuy! ¡Ushakätsikuq 

kaynikiwan yarqamuy! ¡Ä sepultüra! ¡Mikukuq kaynikiwan shamuy! Tsay 
runakunata manam llakipäshaqnatsu. 

15<<Israel runakuna, alläpa rïcuyar kuyakuypaq waytanö kaykaqtam 

ushakätsiyäshayki. Achaq wayra desiertupita shamur yakukunata y 
pashtaqkunata tsakitsinqannömi qamkunatapis ushakätsiyäshayki. 
Contraykikuna shamurmi riquëzaykikunatawan alhäjaykikunatapis 
qechuskiyäshurniki apakuyanqa. 

16 (14.1) Samaria markam ushakanqa. Conträ kayanqaykipitam espädawan 

wañutsiyäshunki. Tsurikikunatapis patsachö tsapikacharmi wañutsiyanqa. 
Qeshyaq warmikunapa pachankunatapis qasharmi ushayanqa>>. 

 

Oseas 14 
Dios Yayaman yapay confiakuyänanpaq ninqan 

1 (2) Israel runakuna, jutsata rurayanqaykipitam castïguman 

shikwayashkanki. Tsaynö kaykarqa kuyashuqniki DIOS YAYAMAN kutikuyay. 

2 (3) DIOS YAYAMAN kutir mañakur niyay: <<Taytay, jutsa rurayanqäpita 

perdonaykayämay. Llakipäyämar chaskiykayällämay. Alabayanqaqmi 
qampaq ofrenda kanqa. 

3 (4) Asiria runakunaqa manam salvayämanqatsu. Ni bestiakunata montarkur 

pelyarpis manam venciyäshaqtsu. Runa ruranqankunataqa mananam 
<Diosnïmi kanki> nir adorayäshaqnatsu. Qamman confiakuyaptinmi 
waktsakunatapis llakipanki>>. 

Israel runakunata perdonananpaq Dios Yaya ninqan 

4 (5) DIOS YAYAM nin: <<Rabyaynï päsaskiptinmi imaypis cäsuyämänaykipaq 

yanapayäshayki. Jutsata rurashqa kayaptikipis perdonayäshaykim. 

5 (6) Bendicionnïta churamurmi shushallnö qamkunapaq kaykäshaq. 

Qamkunanam liriu wayta kuyakuypaq tuktunqannö kayanki. Líbanuchö 
jatusaq cedrukuna alli jawayuq kanqannömi kayanki. 

6 (7) Olïvu jachakunapa rämankuna mallmar witsikanqannömi qamkunapis 

atskaman mirayanki. Líbano muntichö cedru mushkur kushikuypaq 
kanqannömi qamkunapis kushikuypaq kayanki. 

7 (8) Qamkunam yapay noqapa mandädüchö kawayanki. Trïgu espigaqnö y 

üva tseqllimuqnömi kayanki. Líbanuchö wayuq üvapita rurashqa vïnu alli 
kanqanta maytsaychöpis parlayanqannömi qamkunapaqpis alli 
kawakuyanqaykita maytsaychö parlayanqa. 

8 (9) Noqam qamkunata cuidayaq. Noqam rämasapa pïnu jachanö 

llanturaykäyaq. Noqam llapan imaykachöpis yanapayänaqpaq kaykä. Tsayta 
tantiyarmi niyanki: <¡Ïdulukunaqa manam ni imapaqpis välintsu!> >> 

9 (10) Yachayyuqkunawan alli yarpayyuqkuna kay willakuyta tantiyayätsun. 

DIOS YAYAPA näninqa derëchum. Tsaymi alli ruraq runakunaqa tsay nänipa 
purir ishkiyantsu. Peru jutsa ruraqkunam sïqa tsay nänichö trensakar 
ishkiyan. 

Joel 
Joel 1 

Murushqa mikuykunata chukllushkuna chipyat ushayanqan 

1 DIOS YAYA revelanqantam Petuelpa tsurin Joel willakur nirqan: 

2Mayor runakuna, kanan niyanqaqta shumaq wiyayämay. Judá nacionchö 

täkuq runakunapis, kanan willayanqaqta wiyayämay. Kay castïgutanöqa 
¿imayllapis rikäyashkankitsuraq? Taytaykikuna kawayanqan witsay kaynö 
mantsaypaq castïgu ¿kashqatsuraq? 

3Kay castïgu imanö kanqanta tsurikikunata willayanki. Tsurikikunapis 

tsurinkunata willayanqa. Willkaykikunapis tsurinkunata willayanqa. 

4Jatusaq chukllushkuna katuyanqantapis taksha kaq chukllushkunam 

ushayashqa. Taksha chukllushkunapita quëdaqtapis shiwrikunam 
mikuyashqa. Tsaynömi llapan mikuyta mana dëjar ushayashqa. 

5Machashqalla kakuq runakuna, tantiyakuyay. Machashqa kayanqaykipita 

kutikarkur waqayay. Chukllushkuna üvata ushayaptinmi upyayänaykipaq 
vïnupis kannatsu. 

6Yupaytapis mana puëdiypaq soldädukunanömi tsay chukllushkuna 

markantsikman juntäyämushqa. Kirunkunapis imayka leonpa curmïllunnömi 
fïlu. 

7Llapan üvakunatam chakranpa ushayashqa. Hïgustapis jankatmi 

ushayashqa. Yurankunatawan rämankunatapis mana imannaq qerullantam 
dëjayashqa. 

8Casarananpaqna kaykaq jöven wañuskiptin doncëlla jipash lütu llatapata 

shukukurkur waqanqannö ikyaypa ikyar waqayay. 

9Sacerdötikunapis waqaykäyan tsaki mikuy ofrendata ni vïnutapis DIOS 

YAYAPA templunman pipis manana apaptinmi. 

10Trïgupis manam kannatsu. Üvakunapis jankatmi tsakishqa. Olïvu 

jachakunapis chipyatmi ushakashqa. Llapan chakrakunapis mana 
imannaqmi quëdashqa. 

11Chakrachö aruqkuna, üvata cosechaqkuna, makillaykikunata tsoqparkur 

waqayay. Trïguta y cebädatapis manakaqllapaqmi muruyashkanki. 

12Üvakunapis jankatmi tsakishqa. Hïguskunapis chipyatmi ushakäyashqa. 

Granadïllakuna, palmërakuna, manzänakunawan llapan plantakunam jankat 
tsakiyashqa. Runakunapis alläpa mantsakashqam kaykäyan. 

13Dios Yayata altarchö serviq sacerdötikuna, lütu llatapata shukukurkur 

waqayay. Tsaki mikuypis ni vïnupis Diosnintsikpa wajinman apayämunanpaq 
mananam kannatsu. 

14Mayor runakunatawan llapan runakunata Diosnintsikpa wajinman 

qorikäyänanpaq qayatsiyay. DIOS YAYATA mañakur llapayki ayunayay. 

15¡Allaw noqantsik, DIOS YAYA juzganan junaq chaykämunnam! Tsay junaq 

chämuptin ¡allaw imanöraq runakuna ñakayanqa! Tsay junaqmi llapanpaq 
poderyuq Dios Yaya maytsikaq runakunata ushakätsinqa. 

16Mikuynintsik jankat ushakaptinmi alläpa muchuychö kaykantsik. Tsaymi 

Diosnintsikpa templunman aywarpis kushikuntsiknatsu. 

17Murunqantsik trïgupis manam jeqamushqanatsu. Mikuy churakuna 

wajikunachöpis wayrallanam tumaykan. 

18Qewata maychöpis mana tarirmi wäkakunapis alläpa llakipaypaq waqayan. 

Üshakunawan cabrakunapis wañurmi ushakaykäyan. 

19¡DIOS YAYA, yanapaykayällämay! Jallqachö qewakunatawan 

jachakunatapis ninam rupar ushashqa. 

20Raqrakunachö yakukunapis jankatmi tsakishqa. Desiertuchö 

qewakunatapis ninam rupashqa. Tsaymi chucaru wätakunapis qamman 
mañakamur waqapaykäyäshunki. 

 

Joel 2 
Dios Yaya juzganan junaq mantsakaypaq kanqan 

1 DIOS YAYA juzganan junaq chaykämunnam. Judáchö täkuqkuna llapayki 

mantsakarnin tsuktsukyäyay. Pïmaypis 
musyananpaq sagrädu Sión lömapita cornëtata töcayay. 

2Tsay junaqmi patsa tutapanqa. Yana pukutaymi tsapanqa. Patsa waraptin 

jirkakunaman rupay mashtamunqannömi maytsikaq soldädukuna 
shayämunqa. Tsaynöqa manam ni imay kashqatsu ni imaypis kanqatsu. 

3Nina imaykata jankat rupar ushaqnömi llapanta ushakätsiyanqa. 

Atacaqninkuna manaraq chäyämuptinqa Edén huertanömi llapan imaykapis 
kuyakuypaq kanqa. Peru päsaskiyaptinmi sïqa tsunyaraykar quëdanqa. 
Manam ni imapis tsay soldädukunapitaqa qeshpinqatsu. 

4Guërrapaq bestiakunanömi mantsaypaq kayanqa. Bestiankuna montashqa 

cörriq soldädukunanömi cörriyanqa. 

5Guërra carrëtakuna illaqpita jirkapa yurimur büllata ruraqnömi alläpa büllata 

rurayanqa. Usya tiempuchö jachapa rapran tsakishqata nina lunyar 
rupaqnömi qayaykachäyanqa. Guërraman maytsikaq soldädukuna 
atacayänanpaq listu aywaqnömi aywayanqa. 

6Tsayta rikarmi runakuna alläpa mantsakar upilakaskiyanqa. 

7Atacaqkunaqa valienti karmi mana mantsakuypa cörrir markapa murällan 

janankunapa lätayanqa. Llapanmi nänipita mana yaqar fïlaypa fïlar 
aywayanqa. 

8Mana tanqanakurmi llapan formakashqalla aywayanqa. Paykunata 

flëchayaptinpis mana witsikarmi yaykuyanqa. 

9Markakunamanpis mana mantsakurmi yaykuyanqa. Perqakuna jananpam 

cörriyanqa. Wajikunamanpis achpaypam lätayanqa. Ventänapapis 
suwanömi yaykuyanqa. 

10Kay patsapis alläpam mantsakanqa. Ciëlupis alläpam tsuktsukyanqa. 

Rupaywan killapis jankatmi tutapaskiyanqa. Qoyllurkunapis manam 
atsikyäyanqanatsu. 

11Tsay atacaqkunapa puntantam DIOS YAYA aywanqa. Atacayänanpaq 

mandaptin imayka maqakuynöraqmi wiyakanqa. Mandanqanta ruraqkunaqa 
yupaytapis mana puëdiypaqmi kayanqa. Paykunaqa tiwillyarraqmi 
aywayanqa. DIOS YAYA juzganan junaqqa alläpa mantsakaypaqmi kanqa. 
Tsaytaqa manam ni pipis awantanqatsu. 

Jutsankunapita arrepentikuyänanpaq ninqan 

12 DIOS YAYAM nin: <<Llapan shonquykikunawan perdonta mañakayämar 

noqaman kutiyämuy. Jutsaykikunapita arrepentikurnin ayunar waqayay>>. 

13Jutsaykikunapita pësakur llatapaykikunata rachiyanqaykipa rantin 

jutsaykikunata dëjayay. Llapan shonquykikunawan 
kuyashuqniki DIOSNINTSIK munanqannö kawakuyay. Payqa llakipäkuq y 
perdonakuqmi. Imapitapis manam sas rabyakuntsu. Perdonarqa manam 
castigayäshunkinatsu. 

14Talvezchi castigayäshunqaykipa rantin bendicionta qamkunaman 

churamunqa. Tsaynöpam DIOSNINTSIKTA agradëcikur tsaki mikuy ofrendata y 
vïnutapis apayanki. 

15 Sión lömapita cornëtata töcayay. Llapayki qorikaskir ayunayänaykipaq 

willanakuyay. 

16Purificäkuyänaykipaq llapayki qorikäyay. Awkinpis wamrapis llapayki 

aywayay. Llullu wamrakunatapis apayay. Tsayraq casarashqakunapis 
puñuykanqaykipita yarquskir ayunaq aywayay. 

17 DIOS YAYATA serviq sacerdötikuna, altar kaqchö waqayay. Dios Yayata 

mañakur niyay: <<Taytay, kuyanqayki runakunata perdonaykullay. Ama 
dëjaykullaytsu juklä nación runakuna poderninchö katsiyämar 
allqutsakayämänanta. Ama permïtiykullaytsu qamman mana creyiq runakuna 
asipäyämar <¿maychötan Diosninkuna kaykan?> niyämänanta>>. 

18Tsaynö mañakushqaqa llakipäkuq karmi DIOS YAYA perdonamäshun. 

19Tsaymi nimäshun: <<Pacha junta kayänaykipaqmi trïguta, vïnuta y 

aceititapis alistapäyäshayki. Noqaman mana creyiqkuna 
allqutsäkuyäshunaykita mananam dëjayäshaykitsu. 

20Norti kaqläpita shamuqkunatam desiertuman qarqushaq. Puntata 

aywaqkunatam Kachi Lamarman qarpushaq. Qepa aywaqkunatanam 
Mediterráneo Lamarman qarpushaq. Tsaychömi llapan ismurnin alläpa 
asyäyanqa. Tsaynö ruraptïmi mantsakaypaq kanqa. 

21<<Israel runakuna, ama mantsakäyaytsu. Dios Yaya favornikikuna 

shärinanpaq kaykaptinqa kushikuyay. 

22Chucaru wätakuna, ama mantsakäyaytsu. Qewapis lloqlluypa lloqllurmi 

wiñämunqa. Früta jachakunapis wayunqam. Hïguspis üvapis shaqyararraqmi 
wayunqa. 

23Siónchö täkuqkuna, noqaman confiakamur kushikuyay. Unaynömi punta 

kaq tamyata y qepa kaq tamyatapis tiempullanchö tamyatsimushaq. 

24Tsaymi trïgutapis maytsikata cosechayanki. Vïnupis aceitipis maytsikam 

kanqa. 

25<<Kachamunqä chukllushkuna wata wata mikuynikikunata 

ushayanqanpitam aruyanqaykiman bendicionnïta churamushaq. 

26Tsaymi mikuynikikunapis sobrat sobrat kanqa. Qamkunata yanapayarnikim 

kushikuypaq kaqkunata rurashaq. Llapan shonquykikunawanmi kushishqa 
alabayämanki. Manam ni imaypis yapayqa penqakuyman 
churayäshaykinatsu. 

27Tsaymi musyayanki qamkunawan kaykanqäta. Tsaynöllam 

musyayanki DIOSNIKIKUNA kanqäta. Noqapita masqa manam juk Dios 
kantsu. Kanan kayanqaykinöqa mananam ni imaypis penqakuychö yapayqa 
kayankinatsu>>. 

Espíritu Santuta Dios Yaya kachamunanpaq ninqan 

28 (3.1) <<Tsaypitanam Espïritüta llapan runakunaman kachamushaq. Tsaymi 

ollqu tsurikikuna y warmi tsurikikunapis willakuynïta willakuyanqa. 
Awkinkunatapis sueñuyninkunachömi musyatsishaq. Jövinkunapis 
revelaciontam rikäyanqa. 

29 (3.2) Tsay junaqkunam ollqu y warmi servimaqnïkunamanpis Espïritüta 

kachamushaq. 

30 (3.3) Imaypis mana rikäyanqaykikunatam ciëluchö y kay patsachö 

rikakätsimushaq. Yawarta, ninata y ichiraykaq qoshnitam rikäyanki. 

31 (3.4) Rupaypis tutapanqam. Killapis yawarmanmi tikranqa. Tsaykunam 

kanqa juzganä junaq manaraq chämuptin. Tsay junaqqa alläpa 
mantsakaypaqmi kanqa. 

32 (3.5) Tsaynö kaptinpis noqaman mañakamuq kaqtam pïmaytapis 

salvashaq. Prometinqänöllam Sión lömachö kaykaq Jerusalénchö 
runakunata salvashaq. Qayanqä kaqkunatam llapanta salvashaq>>. 

 

Joel 3 
Llapan nación runakunata Dios Yaya juzgananpaq ninqan 

1 (4.1) DIOS YAYAM nin: <<Tsay junaqkuna chämuptinmi Judá runakunata y 

Jerusalén runakunata alli kawakuyänanpaq yanapashaq. 

2 (4.2) Llapan nación runakunata qayaskatsirmi Josafat Pampaman apashaq. 

Tsaychömi paykunata juzgashaq kuyanqä Israel runakunapa contran 
kayanqanpita. Entreganqä nacionninkunapitam Israel runakunata tsay 
contrankuna maytsay nacionkunaman qarquyashqa. Israel nación kikïpa 
kaykaptinpis kikinkunapaqmi aypunakuyashqa. 

3 (4.3) Kuyanqä runakunatam sortiyarnin rakipunakuyashqa. Wamrakunatam 

ollquta y warmitapis rantikur ushayashqa. Tsay qellaywanmi upyar 
machäkuyashqa y prostitüta warmikunawan kakuyashqa. 

4 (4.4) <<¡Tiro y Sidón markachö täkuq runakuna! ¡Filistea nacionchö täkuq 

runakuna! ¿Imanirtan rabyatsiyämanki? ¿Imanirtan conträ shäriyanki? 
Ichikllanam faltaykan qamkunata castigayänaqpaq. 

5 (4.5) Qamkunam suwapayämar yuraq qellaynïta, qorïta y tesörükunatapis 

templuykikunaman apayashkanki. 

6 (4.6) Judá runakunata y Jerusalén runakunatam karu markaman apaykur 

griego runakunapa serviqnin kayänanpaq rantikuyashkanki. 

7 (4.7) Peru karuman rantikushqa kayaptikipis kikïmi qorimushaq. Paykunata 

rantikuyanqaykinöllam qamkunatapis rantikuyäshayki. 

8 (4.8) Ollqu y warmi tsurikikunatapis Judá runakunamanmi rantikushaq. 

Paykunanam karuchö täkuq sabeo runakunaman rantikuyanqa. Noqa DIOS 

YAYAM nï>>. 

9 (4.9) Maytsay nacionkunaman willakuyay: <<¡Guërraman aywayänaykipaq 

alistakuyay! ¡Valienti kaq soldädukunata qoriyay! ¡Valienti kaqkunaqa 
llapayki guërraman aywayay! 

10 (4.10) Lampaykikunapita espädaykikuna rurayay. Ösikikunapita 

lanzaykikuna rurayay. Waylläyu mantsallïshu karpis <¡valientim kä!> niyay. 

11 (4.11) Israelpa cercankunachö kaq nacionkuna, llapayki sas 

qorikäyämuy>>. DIOS YAYA, soldäduykikunata pushaykällämuy. 

12 (4.12) <<Llapan nación runakuna alistakuskir Josafat Pampaman 

aywayätsun. Tsaychömi Israelpa cercankunachö kaq nacionkunata 
juzgashaq. 

13 (4.13) Paykunapa jutsankunaqa alläpanam kaykan. Tsakishqa trïguta 

ösiwan sëgaqnö chipyat wañutsiyay. Vïnu ruraqkuna üvata jaruyanqannö 
jankat ushakätsiyay. Tsaynö rurayay juzgar castiganäpaq tiempu 
chämushqana kaptin>>. 

14 (4.14) Juzgana Pampamanqa waranqa waranqa runakunam qorikashqa 

kaykäyan. Paykunata DIOS YAYA juzganan junaq chaykämunnam. 

15 (4.15) Tsay junaqqa rupaypis killapis jankatmi tutapaskiyanqa. 

Qoyllurkunapis manam atsikyäyanqanatsu. 

16 (4.16) DIOS YAYAM Sión lömapita leonnö qayarämunqa. Jerusalénpita 

qayakamunqanmi maqakuynöraq wiyakämunqa. Tsaymi ciëluwan kay 
patsapis tsuktsukyäyanqa. Peru kuyanqan Israel runakunatam sïqa 
castïgupita tsapanqa. 

Judá runakunaman bendicionninta churananpaq kanqan 

17 (4.17) Dios Yayam nin: <<Tsay junaq chämuptinmi 

musyayanki DIOSNIKIKUNA kanqäta. Noqaqa santu Sión lömachömi täkü. 
Jerusalénmi santu markä kanqa. Tsaymi juklä nación runakuna ni imaypis 
venciyanqanatsu. 

18 (4.18) Tsay witsaymi jallqakunachö y lömakunachö vïnuwan lichipis 

yakunöraq maytsika kanqa. Judá nación raqrakunapapis ni imay mana 
tsakirmi yaku aywanqa. Templüpita yaku pashtamurmi Sitim 
Pampatapis parqunqa. 

19 (4.19) <<Egipto nacionmi raqällana kanqa. Edom nacionpis tsunyam kanqa. 

Tsaynömi ushakanqa Judá nacionta atacar jutsannaqkunata 
wañutsiyanqanpita. 

20 (4.20) Peru Judáchö y Jerusalénchömi sïqa imaypis runakuna täkuyanqa. 

21 (4.21) Kikïpis Sión lömachömi täkushaq. Runakunata tsaychö 

wañutsiyanqanpitam mana perdonaypa llapanta juzgashaq>>. 

Amós 
Amós 1 

1Kay libruchömi Amós willakunqan qellqashqa kaykan. Payqa Tecoa 

markachö täkuq üsha mitsikuq runam karqan. Amós willakunqan witsaymi 
Judá nacionchö Uzías rey kaykarqan y Israel nacionchönam Joáspa tsurin 
Jeroboam rey kaykarqan. Amós willakunqanpita ishkay watataraqmi alläpa 
patsa kuyurqan. 

2Willakurmi Amós nirqan: <<DIOS YAYAM Sión lömapita leonnö qayarämun. 

Jerusalénpita qayakamunqanmi maqakuynöraq wiyakämun. Parlamuptinmi 
jirkachö qewakuna tsakinqa. Carmelo jirkachö qewakunapis chipyatmi 
tsakinqa>>. 

Siria nación runakunata Dios Yaya juzgananpaq ninqan 

3 DIOS YAYAM nin: <<Damasco markachö täkuq runakunapa jutsankunaqa 

alläpanam kaykan. Paykunam ërachö trïguta jarutsiqnö Galaad runakunata 
ushakätsiyashqa. Tsaynö rurayanqanpitam mana llakipaypa castigashaq. 

4Tsaymi nina imaykata rupar ushanqannö rey Hazaelpa castankunata y rey 

Ben-adad shäritsinqan palaciuta ushakätsishaq. 

5Damasco markaman yaykuna punkukunatapis llapantam pakishaq. Bicat-

avénchö y Bet-edénchö mandakuqkunatapis jankatmi ushakätsishaq. 
Tsaypitanam contran runakuna shamur Siria runakunata Kir partiman prësu 
apayanqa>>. DIOS YAYAM tsaynö nin. 

Filisteo runakunata Dios Yaya juzgananpaq ninqan 

6 DIOS YAYAM nin: <<Gaza markachö täkuq runakunapa jutsankunaqa 

alläpanam kaykan. Paykunam juk marka entëruta edomita runakunaman 
runakunata rantikuyarqan. Tsaynö rurayanqanpitam mana llakipaypa 
castigashaq. 

7Nina imaykata rupar ushanqannömi Gaza markapa murällanta y 

palaciunkunatapis ushakätsishaq. 

8Asdod markachö y Ascalón markachö reykunatapis jankatmi ushakätsishaq. 

Mana llakipaypam Ecrón markachö täkuq runakunatapis ushakätsishaq. 
Tsaynöpam filisteo runakuna llapanpis wañuyanqa>>. DIOS YAYAM tsaynö 
nin. 

Tiro runakunata Dios Yaya juzgananpaq ninqan 

9 DIOS YAYAM nin: <<Tiro markachö täkuq runakunapa jutsankunaqa 

alläpanam kaykan. Paykunam castankunawan shumaq 
kawakuyänanpaq pactuta rurashqa kaykar juk marka entëruta edomita 
runakunaman tsay castan runakunata rantikuyarqan. Tsaynö 
rurayanqanpitam mana llakipaypa castigashaq. 

10Tsaymi nina imaykata rupar ushanqannö Tiro markapa murällanta y 

palaciunkunatapis ushakätsishaq>>. 

Edomita runakunata Dios Yaya juzgananpaq ninqan 

11 DIOS YAYAM nin: <<Edom nacionchö täkuq runakunapa jutsankunaqa 

alläpanam kaykan. Paykunam mana llakipaypa castankuna kaykaptin Israel 
runakunata espädawan wañutsiyarqan. Tsaynö rurayanqanpitam mana 
llakipaypa castigashaq. 

12Tsaymi nina imaykata rupar ushanqannö Temán markata y Bosrachö 

palaciukunatapis ushakätsishaq>>. 

Amón nación runakunata Dios Yaya juzgananpaq ninqan 

13 DIOS YAYAM nin: <<Amón nacionchö täkuq runakunapa jutsankunaqa 

alläpanam kaykan. Paykunam chakrankunata qechuyänanpaq Galaadchö 
täkuq qeshyaq warmikunata espädawan pachankunata qashar 
wañuskatsirqan. Tsaynö rurayanqanpitam mana llakipaypa castigashaq. 

14Tsaymi nina imaykata rupar ushanqannö Rabá markapa murällanta y 

palaciunkunatapis ushakätsishaq. Apäkuy tamyanöraqmi qayaykacharraq 
tsay markata ushakätsiyanqa. 

15Mandaqnin reyta y mandäsiqninkunatapis juklä nacionmanmi prësu 

apayanqa>>. DIOS YAYAM tsaynö nin. 

 

Amós 2 
Moab nación runakunata Dios Yaya juzgananpaq ninqan 

1 DIOS YAYAM nin: <<Moab nacionchö täkuq runakunapa jutsankunaqa 

alläpanam kaykan. Paykunam Edom nacionpa mandakuqnin reypa 
tullunkunata uchpayanqanyaq waykayarqan. Tsaynö rurayanqanpitam mana 
llakipaypa castigashaq. 

2Tsaymi nina imaykata rupar ushanqannö Moab nacionta y Queriotchö 

palaciukunatapis ushakätsishaq. Guërrachö 
qayaykacharraq cornëtankunata töcaykäyaptinmi moabita runakunata 
soldädukuna wañutsiyanqa. 

3Tsay nacionpa mandakuqnin reytam ushakätsishaq. Mandäsiqninkunatapis 

jankatmi wañutsishaq>>. DIOS YAYAM tsaynö nin. 

Judá nación runakunata Dios Yaya juzgananpaq ninqan 

4 DIOS YAYAM nin: <<Judá nacionchö täkuq runakunapa jutsankunaqa 

alläpanam kaykan. Paykunam mandamientükunata y leynïkunata mana 
cäsur unay ayllunkuna adorayanqan ïdulukunata adorayan. Tsaynö 
rurayanqanpitam mana llakipaypa castigashaq. 

5Tsaymi nina imaykata rupar ushanqannö Judá nacionta y Jerusalénchö 

palaciukunatapis ushakätsishaq>>. 

Israel nación runakunata Dios Yaya juzgananpaq ninqan 

6 DIOS YAYAM nin: <<Israel runakuna, qamkunapapis jutsaykikuna alläpanam 

kaykan. Qamkunam jutsannaq runakunata rantikuykäyanki. Llanqipa 
chanintanölla jaqayki kaykaptinpis waktsakunatam servikuqpaq 
rantikuykäyanki. Tsaynö rurayanqaykipitam mana llakipaypa 
castigayäshayki. 

7Waktsakunatawan qollmi shonqukunatam munayanqaykita ruraykätsiyanki. 

Juez kaykarpis quëjakuyanqanta manam justiciata rurayankitsu. Wakikim 
taytaykikunawanpis tsay warmillawan kakuyanki. Tsaynö karmi santu shutïta 
respitayankitsu. 

8Prenda jaqipuyäshunqayki llatapata mashtaykurmi altarkuna lädunchöpis 

warmikunawan puñuyanki. Tsaynöllam manakaqpita multata 
pägakatsiyanqayki qellaywan vïnuta rantiskir juk dioskunata adorayanqayki 
wajikunachö upyaykäyanki. 

9<<Qamkunata kuyarmi amorreo runakunata ushakätsishkä. Cedru 

qerukunanö jatusaq kaykaqta y encina jachakunanö chukru kaykaqtam tsay 
runakunata ushakätsishkä. Jachata wayuynintawan jawantinta illakätsiqnömi 
ushakätsishkä. 

10Amorreo runakuna täkuyanqanman chäyänaykipaq kikïmi Egiptupita 

jipiyämurqaq. Kikïmi chusku chunka (40) wata desiertupa pushayämurqaq 
amorreo runakuna täkuyanqan markakunata entregayänaqpaq. 

11Wakin kaq tsurikikunatam profëta kayänanpaq akrashkä. Wakin kaqtanam 

nazareo runa kayänanpaq akrashkä. Israel runakuna, ¿tsaynö kananpaq 
churayanqaqta manaku tantiyayanki?>> DIOS YAYAM tsaynö nin. 

12<<Qamkunam nazareo runakunata mana munaykäyaptin amälas vïnuta 

upyatsiyashkanki. Profëtakunatapis willakuynïta mana willakuyänanpaqmi 
amatsayashkanki. 

13Tsaynö kayanqaykipitam alläpa cargashqa carrëta imaykatapis jarur 

ushakätsinqannö qamkunatapis ushakätsiyäshayki. 

14Mayjina cörrirpis makïpita manam qeshpiyankitsu. Mayjina kallpasapa 

karpis manam defendikuyta puëdiyankitsu. Mayjina valienti karpis manam 
salvakäyankitsu. 

15Flëchayta munarpis manam puëdiyankitsu. Mayjina cörrirpis manam 

qeshpiyta puëdiyankitsu. Bestiayki montashqa qeshpirpis manam 
salvakäyankitsu. 

16Tsay junaqmi mayjina valienti karpis armaykikunata jitaskir qarashtulla 

qeshpir aywakuyanki>>. DIOS YAYAM tsaynö nin. 

 

Amós 3 
Israel y Judá runakunata Dios Yaya juzgananpaq ninqan 

1Israel y Judá runakuna, Egiptupita jipiyämushuqniki DIOS 

YAYA mandakunqanta wiyayay: 

2<<Entëru munduchö maytsikaq runakuna kaykäyaptinpis qamkunallatam 

kuyanqä runakuna kayänaykipaq akrayashkaq. Tsaymi jutsata 
rurayanqaykipita castigayäshayki>>. 

3Pipis puntata willanakuskirraqmi maypapis aywayan. 

4Leonpis wätata mikunanpaq taririskirraqmi munti rurinchö qayaraykachan. 

Mallwa leonpis mikunanpaq achkuskirraqmi machaynin rurinchö 
qayaraykachan. 

5Pishqukunatapis ima mikuyllatapis churashqaraqmi trampa achkun. Ima 

wätallapis yaykuptinraqmi patsachö trampapis saltan. 

6Markachö imapis mantsakaypaq kaptinraqmi cornëtata töcayan. 

Tsaynöllam Dios Yaya castigaptinraq markachö imayka desgraciakunapis 
päsan. 

7Serviqnin profëtakunata manaraq willarqa DIOS YAYA manam ni imatapis 

mantsakaypaq kaqkunata rurantsu. 

8León qayaraykachaqta wiyar ¿piraq mana mantsakanmantsu? DIOS 

YAYA ninqankunata wiyar ¿piraq mana willakunmantsu? 

9Willakuqkuna, Asdod markaman aywar ninqäta palaciunchö reyta willayay. 

Egiptumanpis aywar ninqäta palaciuchö reyta willayay. Willakur niyanki: 
<<Samaria markaman y lädun lömakunaman llapayki shayämuy. Tsaychömi 
rikäyanki markachö mana allikunata ruraykäyaqta y mana llakipaypa 
runakunata ñakatsiyanqanta. 

10Paykunaqa manam alli kaqta rurayta yachayantsu. Suwakuyanqanllatam 

palaciunkunamanpis churayan>>. 

11Tsaymi Samaria runakunata DIOS YAYA nin: <<Contraykikuna maytsaypita 

shamurmi atacayäshunki. Tsinkakuyänaykipaq shäritsiyanqayki jatusaq 
perqa murällakunatapis jankatmi juchutsiyanqa. Palaciuykikunachö llapan 
tariyanqantam apakuyanqa>>. 

12 DIOS YAYAM nin: <<Imanömi leonpa shiminpita qechuptin üshapa chakinlla 

o rinrinllapis quëdan, tsaynöllam Samariachö täkuq Israel runakunapis 
wallkaqllana quëdayanqa. Damascupita rantiyämunqan kuyayllapaq 
sillëtachö jamaq runakunapis wallkaqllanam quëdayanqa>>. 

13Llapanta mandaq DIOS YAYAM nin: <<Niyanqaqta shumaq wiyayämay. 

Jacobpita llapan miraq runakunata willayay: 

14<Jutsata rurayanqanpita Israel runakunata juzganä junaqmi Bet-

elchö altarkunata juchutsir ushakätsishaq. Tsaynö juchutsiptïmi altarpa 
esquïnanchö waqrankunapis pakiskir patsaman shikwayanqa. 

15Usya witsay täkuyänanpaq ruratsiyanqan wajinkunatawan tamya witsay 

täkuyänanpaq ruratsiyanqan wajinkunatapis llapantam juchutsishaq. 
Marfilwan adornashqa wajikunatapis llapantam juchutsishaq. Llapan jatusaq 
wajikunatam juchutsishaq> >>. DIOS YAYAM tsaynö nin. 

 

Amós 4 

1Samaria warmikuna, shumaq wiyayay. Qamkunam rïca kar Basán partichö 

wera wäkakunanöraq llutuy llutuy kaykäyanki. Waktsakunatam 
sufriykätsiyanki. Mana imannaqkunatam maqaykäyanki. Upyaman 
churashqa karmi ollquykikunatapis <<vïnuta upyanäpaq apamuy>> 
nikäyanki. 

2 Santu DIOS YAYAM jurar nin: <<Höra chämunqanam qamkunatawan 

wamraykikunata pescäduta anzuëluwan shimikikunapita achkuqnö prësu 
apayäshunaykipaq. 

3Markapa murällan uchkukunapa jipiskirmi prësu apayäshunki. Tsaypitam 

Hermón jirkakunapa qarquyäshunki>>. DIOS YAYAM tsaynö nin. 

Dios Yaya piñapanqan 

4<<Ïdulukunata adorayta munarqa ¡Bet-elman y Gilgalman aywar adorayay! 

¡Jutsa kanqanta musyaykar adorarqa tsaychö mas jutsata rurayay! ¡Cada 
alliq sacrificiuta waykayay! ¡Cada kimsa junaqchö diezmuta apayay! 

5¡Agradëcikur levadürayuq tantakunatapis waykayay! Qamkunatam 

gustayäshunki ofrendakuna churayanqaykipita aläbakuy>>. Tsaynö 
kayanqaykipitam poderösu DIOS YAYA nin. 

6 DIOS YAYAM nin: <<Muchuychö katsiyaptiq y maytsay markakunachö mikuy 

mana kaptinpis manam perdonta mañakayämashkankitsu. 

7Tsaynöllam mikuykuna poqunanpaq kimsa killa faltaykaptin usyätsirqä. 

Wakin kaq markachö tamya kananpaq y wakin kaq markachö usya 
kananpaqpis noqam permïtirqä. Tsaymi juk partiman tamya chaptinpis juklä 
partichö mikuykuna tsakirqan. 

8Mana yaku kaq markachö täkuq runakunam yaku kaq markakunaman 

yakuta mañakuq aywayarqan. Tsaychö yakuta upyarpis manam 
teqllayarqantsu. Tsaynö castigaykäyaptiqpis manam perdonta 
mañakayämashkankitsu>>. DIOS YAYAM tsaynö nin. 

9<<Noqam castigayarqaq ranchawan y mikuyta ushaq kurukunawan. 

Chakraykikunachö hïgustawan üvatapis chukllushkunawanmi ushatsirqä. 
Tsaynö castigaykäyaptiqpis manam perdonta mañakayämashkankitsu>>. 
DIOS YAYAM tsaynö nin. 

10<<Egipto nacionta castiganqä plägakunawanmi qamkunatapis 

castigayarqaq. Jövinkunata guërrachö contraykikuna wañutsiyänanpaq y 
bestiaykikunata apayänanpaqmi permïtirqä. Contraykikuna venciyäshuptiki 
wañuq runakuna ismushqa jitaräyänanpaqpis noqam permïtirqä. Tsaynö 
castigaykäyaptiqpis manam perdonta mañakayämashkankitsu>>. DIOS 

YAYAM tsaynö nin. 

11<<Sodomata y Gomorrata ushakätsinqänömi wakin kaq markaykikunatapis 

ushakätsirqä. Tsaymi qamkunaqa nina rupar dëjanqan tisunnöllana 
quëdayarqayki. Tsaynö castigaykäyaptiqpis manam perdonta 
mañakayämashkankitsu>>. DIOS YAYAM tsaynö nin. 

12<<Mana cäsuyämanqaykipitam masraq castigayäshayki. ¡Shamur 

castigayänaqpaq listu shuyäyämay!>> 

13Noqam jirkatapis y wayratapis kamashkä. Noqam imata yarpanqätapis 

runakunata musyatsï. Junaqtam paqasman tikratsï. Jirkakunapam purï. 
Shutïpis poderösu Yahwehmi. 

 

Amós 5 

1Israel runakuna, llakikuy cantutanö kanan cantaptï shumaq wiyayämay. 

2Doncëlla jipashnö kuyakuypaq kaykarmi nacionniki ushakanqa. Jankat 

ushakätsishqa kaptinmi ni pipis shäritsiyta puëdinqatsu. 

3 DIOS YAYAM nin: <<Israel nacionchö juk markapita waranqa (1,000) 

runakuna guërraman aywarmi pachakllana (100) kawaykar kutiyämunqa. Juk 
markapita pachak runakuna guërraman aywarmi chunkaqllana 
kutiyämunqa>>. 

4 DIOS YAYAM nin: <<Israel runakuna, noqata ashiyämay. Ashiyämarqa 

kawayankim. 

5Peru Bet-elmanqa ama aywayaytsu. Gilgalman ni Beersebamanpis ama 

chäyaytsu. Gilgal markachö täkuq runakunatam juk nacionman prësu 
apayanqa. Bet-el markatapis jankatmi ushakätsiyanqa>>. 

6 DIOS YAYATA ashirqa kawayankim. Mana cäsukuyaptikiqa imaykatapis nina 

ushaqnömi llapaykita ushakätsiyäshunki. Tsay höraqa Bet-elchö 
adorayanqayki ïdulukuna manam mayqanpis salvayäshunkitsu. 

7Qamkunaqa waktsakuna quëjakuyaptin manam justiciata rurayankitsu. 

Jutsayuq kaqpa janan shärirmi jutsannaq kaqpa contran kayanki. 



1704 

 

 
©  Wycliffe Bible Translators, Inc. 

  
 

 

8 DIOS YAYAM Pléyades niyanqan qoyllurkunatawan Orión niyanqan 

qoyllurkunatapis kamashqa. Paymi paqastapis junaqman tikratsin. Junaqtam 
alläpa tutapayman tikratsin. Lamarpita pukutayta pallarkurmi tamyatsimun. 
Shutinpis Yahwehmi. 

9Kallpasapa runatam ushakätsin. Altu murällayuq markakunatam juchutsin. 

10Qamkunam demandanakuychö alli justiciata ruraq kaqta chikiyanki. 

Rasunpa kaqta willakuq testïgukunatam qarquyanki. 

11Impuestuta pägatsirmi waktsakunatapis mikuyänanpaq qorikuyanqanta 

qechuykäyanki. Tsaynö kayanqaykipitam llaqllashqa rumiwan kuyakuypaq 
wajikunata ruraskatsirpis täkuyankitsu. Üvata plantarpis vïnunta manam 
upyayankitsu. 

12Musyämi jutsata rurar mana cäsuyämanqaykita. Qamkunaqa qarayta 

chaskipakurmi jutsayuqkunapa janan shäriyanki y jutsannaq kaqta 
culpatsayanki. 

13Tsaynö culpatsayänaykita musyarmi yachayyuq runakunapis upällalla 

kakuyan. Mana alli kayaptikim pïmaypis mantsaq mantsaqlla kakuyan. 

14Alli kawakuyänaykipaq mana allikunata rurayaytsu, sinöqa alli kaqkunallata 

rurayay. Tsaymi llapanta mandaq DIOS YAYA yarpäyanqaykinö 
yanapayäshunki. 

15Llutan ruraykunata dëjaskir alli kaqkunallatana rurayay. 

Despächuykikunachöpis alli justiciata rurayay. Tsaynö rurayaptikiqa Josépita 
miraqkuna mana ushakäyänaykipaq talvezqa llapanta mandaq DIOS 

YAYA llakipaykuyäshunkiman. 

16Poderösu y llapanta mandaq DIOS YAYAM nin: <<Pläzakunachöpis 

waqakuyllam kanqa. Cällikunachöpis alläpa llakikurmi qayaraykachäyanqa. 
Chakrachö aruqkunatapis waqäsiyänanpaqmi qayayanqa. 
Waqaqkunawanmi paqta waqayanqa. 

17Shamur castigayaptiqmi llapan üva chakrakunachöpis Israel runakuna 

waqakuyanqa>>. DIOS YAYAM tsaynö nin. 

18¡Ay, imanöraq kayanki DIOS YAYA juzganan junaq chämuptin! ¿Imanirtan 

munayanki tsay junaq shamunanta? Tsay junaq alli kananpaq kanqanta 
yarpäyaptikipis alläpa mantsakaypaqmi kanqa. 

19Tsay junaqqa leonpita qeshpiykar ösuwan tinkuqnömi kanqa. Tsaynöllam 

wajinman yaykuskir perqaman achkukuptinpis uchkupita culebra kanimuqnö 
kanqa. 

20Tsaymi DIOS YAYA juzganan junaq chämuptin kushikuyanqanpa rantin 

alläpa llakikuyanqa. Tutapaychönö karmi ni imanakaytapis puëdiyanqatsu. 

21<<Noqapaq fiesta rurayanqaykitapis alläpam melanä. Qorikaykur janan 

shonqulla adorayämanqaykitapis alläpam chikï. 

22Waykana sacrificiukunata tsaki mikuykunata noqapaq waykayaptikipis 

manam chaskishaqtsu. Wera kaq mallwa töruta alli päsakuy sacrificiupaq 
waykayaptikipis manam chaskishaqtsu. 

23Arpata töcar kushishqa cantayanqaykitapis manam wiyayta munätsu. 

24Noqam munä runa majikikunawan alli kawakur munanqänö 

kawakuyänaykita. Mayu mana ushakar aywaqnö qamkunapis runa 
majikikunawan imaypis alli kawakuyay. 

25<<Israel runakuna, chusku chunka (40) wata desiertupa purirpis manam 

noqapaqtsu wätakunata y tsaki mikuykunata waykayarqayki. 

26Tsaypa rantinmi rey kanqanta yarpar Sicut shutiyuq ïduluta aparishqa 

puritsiyarqayki. Tsaynöllam qoyllur rikuq Quiún ïdulutapis aparishqa 
puritsiyarqayki. Tsaykunatam diosnikikuna kayänanpaq kikikikuna 
rurayarqayki. 

27Tsaymi Damascupita juklä partiman qarqutsiyäshayki>>. DIOS 

YAYAM tsaynö nin. Paypa shutinqa Llapanta Mandaq Dios Yayam. 

 

Amós 6 
Israel y Judá nacionkuna castigashqa kayänanpaq ninqan 

1¡Allaw Siónchö tranquïlu täkuq autoridäkuna! ¡Allaw Samaria lömachö 

kushishqa täkuq yachayyuq runakuna! Qamkuna alli yachayyuq 
kayanqaykita yarparmi Israel majikikuna tantiyatsiyänaykipaq shayämun. 

2Calne markaman aywar paykunata ima päsanqanta rikäyay. Hamat 

markaman aywar paykunatapis ima päsanqanta musyayay. Filistea 
nacionchö kaykaq Gat markata ima päsanqantapis rikäyay. Tsay 
markakunachö täkuq runakunapita ¿mas alli pelyaq kayanqaykitaku 
yarpäyanki? Markaykikunapis tsay markakunapita ¿mas jatun y mas atskaq 
runakuna kayanqantaku yarpäyanki? 

3Qamkunam yarpäyanki ni ima desgraciakunapis mana päsayäshunaykipaq 

kanqanta. Tsaynö yarparpis mana allikunata rurarmi desgraciakunaman 
shikwaykäyanki. 

4Qamkunaqa kuyakuypaq marfilpita rurashqa cämachömi jitaraykäyanki. 

Üshakunatawan wera mallwa törukunata mikurmi jamaraykäyanki. 

5Arpakunata töcarmi waqay waqayta cantar mushuq cantukunata 

cantaykäyanki. Instrumentukunatapis Davidnöraqmi tukuyläyata 
ruraykäyanki. 

6Jatusaq väsukunawanmi vïnutapis upyaykäyanki. Allin kaq perfümikunatam 

jichakuyanki. Qamkunataqa manam ni ima importakuyäshunkitsu Israel 
nación ushakänan kaptinpis. 

7Tsaynö kaykaqtam qamkunataraq puntata juklä markaman prësu 

apayäshunki. Apayäshuptikim fiesta ruraypis kanqanatsu. 

8Llapanta mandaq DIOS YAYAM kikinpa shutinchö jurar nin: <<Jacobpita 

miraq runakuna allish tukuyaptinmi alläpa rabyakü. Palaciunkunata rikaytapis 
manam munätsu. Markankunatawan llapan imaykankunatapis 
contrankunapa makinmanmi churashaq. 

9Tsaynöpam juk wajichö chunka runakuna kawaykar quëdaqkunapis 

wañuyanqa. 

10Wañuq runakunapa ayankunata qoriskir waykayänanpaqmi mayqan 

ayllunllapis aywanqa. Wajiman chaykur pillatapis rurichö rikaykurmi tapunqa: 
<¿Tsaychö pillaqa qamwan kaykanku?> Tsaymi ruripita nimunqa: <Manam 
pipis kaychö kannatsu>. Mastam nimunqa: <Upälla kakuy. Cuidädutaq DIOS 

YAYAPA shutinta parlashwan. Shutinta parlashqaqa masmi castigamäshun. 

11 DIOS YAYAM permïtinqa jatusaq y taksha wajikunapis juchur 

ushakäyänanpaq> >>. 

12¿Pillaqa bestian montashqa qaqakunapa aywanmantsuraq? ¿Pillaqa 

törukunawan lamarchö yapyanmantsuraq? Tsay yarpaykuna upa yarpay 
kanqannömi qamkunapis mana tantiyakuq kaykäyanki. ¿Imanirtan mana 
allikunata rurar Dios Yayapa leyninkunata venënumannö tikraykätsiyanki? 
Runakunata kushitsiyänaykipa rantin ¿imanirtan mana allikunata rurar 
llakikuyman churaykäyanki? 

13Qamkunaqa manakaqkunata aläbakurmi nikäyanki: <<Kikintsikpa 

kallpantsikwanmi poderyuq kaykantsik>>. 

14Llapanta mandaq DIOS YAYAM nin: <<Israel runakuna, shumaq wiyayämay. 

Noqam juklä nación runakunata pushamushaq entëru Hamatpa 
mujunninpita Arabá pampayaq poderninchö katsiyäshunaykipaq>>. 

 

Amós 7 
Revelacionchö chukllushkunata Amós rikanqan 

1Reypa cosëchanta qorir ushaskir kikinkunapa qepashqa cosëchankunata 

manaraq qoriyaptinmi DIOS YAYA maytsika chukllushkunata kay patsaman 
kachamunanpaq alistanqanta revelacionchö rikätsimarqan. 

2Tsay chukllushkuna llapan qewakunata ushaykäyaqta rikätsimaptinmi 

rugakur nirqä: <<DIOS YAYA, perdonaykayällämay. Jacobpita miraq 
wallkaqllana kaykaqtach kay maytsika chukllushkunaqa 
ushaskayämanqa>>. 

3Tsaymi DIOS YAYA llakipämar nimarqan: <<Rugakamanqaykipitam 

chukllushkunata manana kachamushaqnatsu>>. 

Revelacionchö ninata Amós rikanqan 

4Tsaypitanam DIOS YAYA revelacionchö rikätsimarqan Israel nacionta 

ninawan castiganqanta. Tsay ninam patsa rurinpita pashtamuq yakuta 
tsakitsirnin entëru Israel nacionta usharqan. 

5Tsaymi rugakur nirqä: <<DIOS YAYA, ama tsaynö ushakaykatsillaytsu. Mana 

perdonayämaptikiqa Jacobpita miraq wallkaqlla kaykaqtach jankat 
ushakaskatsiyämanqa>>. 

6Tsaymi DIOS YAYA llakipämar nimarqan: <<Rugakamanqaykipita manam 

tsaytapis rurashaqtsu>>. 

Revelacionchö plomädata Amós rikanqan 

7Tsaypitam perqa lädunchö plomädan aptashqa DIOS YAYA ichiraykaqta 

revelacionchö rikarqä. 

8Tsaymi tapumarqan: <<Amós, ¿imatatan rikaykanki?>> Tsaynam nirqä: 

<<Taytay, albañilpa plomädan aptashqa ichiraykaqtam rikaykä>>. Tsaymi 
nimarqan: <<Plomädawan perqa derëchu o wiksu kanqanta 
musyayanqaykinömi Israel runakuna imanö kawakuyanqanta musyashaq. 
Jutsata rurar kawayanqanpita mananam perdonashaqnatsu. 

9<<Isaacpita miraq ayllunkuna ruratsiyanqan altarkunatam ushakätsishaq. 

Ïdulukunata adorayänan wajikunatam Israel nacionchö jankat juchutsishaq. 
Espädäta aptarkurmi aywashaq rey Jeroboampita miraqkunata 
ushakätsinäpaq>>. 

Sacerdöti Amasías profëta Amóspa contran shärinqan 

10Amós tsaynö willakuptinmi Bet-elchö sacerdöti Amasías Israel runakunapa 

mandakuqnin rey Jeroboamman willakatsir nirqan: <<Amósmi contrayki 
willakur puriykan. Israel runakuna pay ninqanta cäsuyaptinmi kay 
nacionnintsik ushakanqa. 

11Paymi kaynö willakur puriykan: <Jeroboamta espädawan wañuskatsirmi 

Israel runakunata juk nacionman prësu apayanqa> >>. 

12Amóstanam sacerdöti Amasías nirqan: <<¡Profëta, kaypita sas aywakuy! 

Willakunqaykipita gänayta munarqa Judá nacionman aywar willakuy. 

13Kay Bet-elchö Israel nacionpa templun kaptinmi reypis Diosta adoraq 

shamun. Tsaynö kaykaptinqa kaychö amana willakuynatsu>>. 

14Amósnam nirqan: <<Noqaqa manam profëtatsu ni profëtapa tsurintsu kä, 

sinöqa üshakunata mitsipukur kikillan jeqashqa hïguskunata pallakurllam 
vïdäta päsakü. 

15Peru DIOS YAYAM üshäkunata mitsikur puriykaqta qayaskamar nimashqa: 

<Israel runakunaman ayway willakuynïta willakunaykipaq>. 

16Tsaymi kanan shumaq wiyamay DIOS YAYA qampaq ninqanta. <<Qammi 

ninki: <Israel runakunapa contran ama ni imatapis willakuytsu. Tsaynölla 
Isaacpita miraqkunapaqpis ama ni imata parlaytsu>. 

17<<Tsaymi DIOS YAYA nin: <Qampa warmikim kay 

markachö prostitüta kanqa. Tsurikikunatam warmita ollqutapis espädawan 
wañutsiyanqa. Chakraykikunatapis sortiyarmi rakipunakuyanqa. Kikikipis 
wañunkim Diosta mana cäsuq runakunapa nacionninkunachö. Israel 
majikikunatam juklä karu nacionman prësu apayanqa> >>. 

 

Amós 8 
Poqushqa frütakunata revelacionchö Amós rikanqan 

1Tsaypitanam poqushqa frütakuna canastachö kaykaqta revelacionchö DIOS 

YAYA rikätsimarqan. 

2Paymi tapumarqan: <<Amós, ¿imatatan rikaykanki?>> Tsaymi nirqä: 

<<Taytay, poqushqa frütakuna canastachö wiñaraykaqtam rikaykä>>. DIOS 

YAYANAM nimarqan: <<Runakuna mikuyänanpaq poqushqa frütakuna listu 
kanqannömi Israel runakuna castiganäpaq listu kaykäyan. Tsaymi paykunata 
manana perdonashaqnatsu. 

3<<Tsaynö castigaptïmi Israel runakuna maytsaychö wañushqa jitaräyanqa. 

Palaciuchö kushishqa cantayanqanpa rantinmi wañushqakunapaq llakikur 
waqayanqa. Tsaynö llapan ushakäyaptinmi tsunyaranqa>>. DIOS 

YAYAM tsaynö nin. 

4Kay niyanqaqta shumaq wiyayämay. Qamkunam yana ashnuykikunatanö 

mana pägar humildikunata arutsiyanki. Waktsakunatam alläpa sufritsiyanki. 

5Tsaymi niyanki: <<¡Imayraq llullu killa fiesta ushakanqa trïguntsikta 

rantikunapaq! ¡Imayraq jamay junaqpis ushakanqa tsaki mikuynintsikta 
rantikunapaq! Negociuta rantikurmi pësuchö y tupuchö engañakurnin 
gänashun>>. 

6Qamkunaqa qellaypaq ayrajashqa karmi trïgupa gransantapis rantikuyanki. 

Dëbikuyanqanta pägakuyta mana puëdiq waktsakunatam 
serviyäshunaykipaq rantiyanki. Paykunata mana llakiparmi rantiyanki 
wallkalla qellaywan o juk par llanqillawan. 

7Tsaymi Jacobpita miraq runakunata kuyaq DIOS YAYA jurar nin: <<Jutsata 

rurayanqaykita manam ni imaypis qonqäshaqtsu. 

8Jutsaykikunapita ¿manatsuraq kay patsapis tsuktsukyanqaraq? Nilo mayu 

kuyuypa kuyurraq jichar aywaqnömi kay patsapis janaqman uraman kuyur 

tsuktsukyanqa. Mana llakipar castigayaptiqmi entëru Israelchö täkuq 
runakuna waqapakuyanqa>>. 

9 DIOS YAYAM nin: <<Castigayanqaq junaqmi rupay pullan junaqchö 

kaykaptin patsata tutapaskatsishaq. Pullan junaq atsikyaykarmi entëru 
mundupis tutapayman tikranqa. 

10Fiestata rurayanqaykipa rantinmi waqapakurllana kayanki. Llakikur 

waqakuypaqtam cantayankipis. Lütu llatapata shukukurkurmi llakikur 
kayanki. Llakikuypitam umaykikunatapis qala pututa rutukuyanki. Japallallan 
wamraykikuna wañuskiptin waqayanqaykinömi alläpa llakir waqayanki. Ima 
rurayanqaykipis gustunnaq llakikuypaqmi kanqa>>. 

11Poderösu DIOS YAYAM nin: <<Chaykämunnam entëru nacionchö alläpa 

muchuywan castigayänaqpaq junaqkuna. Manam mallaqaytsu ni yakunaytsu 
tsay muchuy kanqa, sinöqa willakuynïta wiyayta munaymi. 

12Willakuynïta wiyayta munarmi maytsaypapis runakuna aywayanqa. 

Lamarpa kuchunpita jukaq kuchunyaq aywarpis willakuynïta manam 
tariyanqatsu. Norti kaqläpita rupay yarqamunan kaqläyaq aywarpis manam 
tariyanqatsu. 

13Tsay witsaymi willakuynïta mana wiyar kuyakuypaq jipashkuna y mas 

valienti kaq jövinkunapis yakunar desmayashqanö kayanqa. 

14Tsaynöllam Samariachö ïdulukunata adoraqkuna, Danchö ïdulupa shutinta 

parlaqkuna y Beersebachö ïdulukunapa shutinkunata parlaqkunapis llapan 
wañur ushakäyanqa>>. 

 

Amós 9 
Dios Yaya juzgaptin ni pipis mana qeshpinanpaq ninqan 

1 DIOS YAYATAM revelacionchö rikarqä altarpa lädunchö ichiykur nimuqta: 

<<Umbralkuna kuyunqanyaq templupa paradorninkunata takay. Tsaynöpam 
runakunapa jananman templu juchumunqa. Tsaypita qeshpiq kaqkunata 
espädawan wañutsiptïmi ni jukllayllapis qeshpiyanqatsu. 

2Patsa rurinman tsinkakuyaptinpis jipiskamushaqmi. Altu ciëluman 

aywayaptinpis sutarpamushaqmi. 

3Carmelo jirkaman tsinkayaptinpis ashi ashiykurmi achkumushaq. Lamar 

rurinman tsinkayaptinpis mantsaypaq culebrawanmi kanitsishaq. 

4Juklä markaman contrankuna prësu apayaptinpis espädawanmi 

wañutsishaq. Israel runakunatam maychö rikarpis yanapanqäpa rantin 
castigashaq>>. 

5Llapanta mandaq DIOS YAYA kay patsata yataykuptinmi tsullunqa. Tsaymi 

entëru Israel nacionchö täkuq runakuna waqayanqa. Nilo mayu bunyaypa 
bunyar aywanqannömi patsapis janaqman uraman kuyur tsuktsukyanqa. 

6Dios Yayam ciëluchö wajin rurashqa. Patsa jananchö azulyaraykaqtapis 

paymi kamashqa. Paymi lamarpita pukutaywan yakutapis sharkatsir kay 
patsaman tamyatsimun. Shutinpis Yahwehmi. 

7 DIOS YAYAM nin: <<Israel runakuna, qamkunata kuyayanqaqnöllam Etiopía 

runakunatapis kuyä. Qamkunata Egiptupita jipiyämunqaqnöllam filisteo 
runakunata Caftor islapita jipimurqä. Aram runakunatapis Kir partipitam 
jipimurqä. 

8<<Noqam rikaykä Israel nacionchö täkuqkuna alläpa jutsata 

ruraykäyanqanta. Tsaynö kayanqanpitam tsay nacionta ushakätsishaq. Peru 
Jacobpita miraqkunataqa wakinta manam ushakätsishaqtsu>>. DIOS 

YAYAM tsaynö nin. 

9<<Trïguta zarandayanqannömi Israel runakunatapis llapan nación 

runakunatawan zarandashaq. Gränu kaqkuna yarquyaptinpis gransa 
kaqkuna mana yarquyanqannö manam jukllayllapis mana cäsumaqkuna 
castïgupita qeshpinqatsu. 

10Mana cäsumaq kaqkunatam llapantapis espädawan wañutsishaq. <Manam 

imapis päsamäshuntsu> niqkuna llapanmi ushakäyanqa>>. 

Israel nación yapay kananpaq Dios Yaya ninqan 

11<<Tsay witsaymi Davidpa wajin juchushqa kaptinpis yapay shäritsishaq. 

Unay kanqannö yapay kananpaqmi risyashankunata tsapäshaq y juchushqa 
kaqkunata allitsashaq. 

12Tsaynömi rurashaq kawaykar quëdaq edomita runakunapis Israel 

runakunapa poderninchö kayänanpaq. Tsaynöllam shutïta alabaq wakin kaq 
nación runakunapis poderninchö kayanqa>>. DIOS YAYAM tsaynö nin. Paymi 
tsaykunata ruranqa. 

13 DIOS YAYAM nin: <<Shamuq watakunachömi trïgu cosëchata manaraq qorir 

ushayaptin muruy tiempuna kanqa. Üvata cosechar jaruyta manaraq 
ushayaptinmi üva plantapakuy tiempuna kanqa. Raqrakunapa y 
lömakunapapis mayunöraqmi vïnu aywanqa. 

14Juklä karu nacionchö kayanqanpitam kuyanqä Israel runakunata 

kutitsimushaq. Kutitsimuptïmi juchushqa markankunata allitsarkur tsaychö 
täkuyanqa. Plantayanqan üvapitam vïnutapis yapay upyayanqa. 
Murupakuyanqan allish wayuptinmi mikuyninkunapis maytsika kanqa. 

15Kikinkunapa nacionninkunaman kutitsimuptïmi imayyaqpis tsaychö 

täkuyanqa. Tsaypitaqa mananam ni pipis qarqunqanatsu. Noqa 
kuyashuqniki DIOS YAYAM tsaynö kananpaq nï>>. 

Abdías 
Abdías 1 

Edomita runakunata Dios Yaya castigananpaq ninqan 

1Kaychömi Edom nación runakunapaq profëta Abdíasta DIOS 

YAYA revelanqan qellqashqa kaykan. DIOS YAYAM nacionkunaman juk 
willakuqta kacharqan. Tsay willakuqmi nin: <<¡Aku aywashun edomita 
runakunata atacanapaq!>> 

2Edomita runakunatam DIOS YAYA nin: <<Wakin nacionkunapita mas 

wallkalla kayänaykipaqmi castigayäshayki. Tsaynöpam alläpa penqakuyman 
churayäshayki. 

3Qamkunaqa qaqakunata uchkur wajikikuna rurashqa karmi allish 

tukuykäyanki. Altu qaqakunachö täkurmi pipis mana venciyäshunaykipaq 
kanqanta yarpäyanki. Tsayman confiakurmi kikillaykikuna 
engañakuykäyanki. 

4Peru imayka pitsaknö altupa päriptiki y qoyllurkuna kaqchö qeshuyki 

ruraptikipis jitarpamushaykim>>. DIOS YAYAM tsaynö nin. 

5<<Paqaspa suwa yaykurpis ¿manaku puëdinqan kaqllata apan? Üva 

pallaqkuna ¿manaku juk ishkay sarta üvakunata yuranchö dëjayan? Peru 
noqam sïqa chipyat ushakätsiyäshayki. 

6Edomita runakuna, llapan imaykaykikunatam qechuyäshunki. Mas allin 

kaqta pakäyaptikipis ashiykur ashiykurmi apayanqa. 

7Llapan yanapashuqnikikunapis contrayki tikrarmi engañayäshunki. 

Venciyäshurnikim nacionnikikunapitapis qarquyäshunki. Amïguykikunapis 
contraykim tikrayanqa. Tsaymi paykunaman confiakuykaptiki yachayllapa 
desgraciaman qarpuyäshunki. Edomita runakuna, ¡maytan alli yachayyuq 
kayanqayki!>> 

8 DIOS YAYAM edomita runakunata mastapis nin: <<Qamkunata 

castigayanqaq junaqmi llapan alli yachayyuq y musyaq runakunata 
ushakätsishaq. Täkuyanqayki qaqakunachö manam ni jukllayllapis alli 
yachayyuq musyaq runakuna quëdayanqatsu. 

9Temánchö täkuq valienti runakunapis mantsakaywan 

tsuktsukyäyanqaraqmi. Täkuyanqayki kaqchö jankatmi wañutsishqa 
kayanqa. 

Edomita runakunapa jutsan ima kanqan 

10<<Qamkunaqa castaykikuna kaykäyaptinmi Israel runakunata sufritsirnin 

wañutsiyashkanki. Tsaynö wañutsiyanqaykipitam kikikikunapis penqakuypaq 
jankat ushakäyanki. 

11Karupita shamuq contran soldädukuna imaykakunata apayaptin y 

Jerusalénpa punkunkunata pakiyaptinpis qamkunam tsay soldädukunata 
yanapayarqayki. Qechuyanqankunata rakipunakuyänanpaq sortiyayaptin 
tsay runakunanömi qamkunapis imaykankunata apayarqayki. 

12¡Imanirtan kushipäyarqayki castaykikunata desgracia päsaptin! ¡Imanirtan 

kushipäyarqayki Judá nación raqällana quëdaptin! ¡Imanirtan asipäyarqayki 
llakipaypaqta rikaykar! 

13¡Imanirtan desgracia päsaykaptin akranqä markaman yaykuyarqayki! 

¡Imanirtan makillan tsoqpashqa waqaykäyaqta rikaykar kushipäyarqayki! 
¡Imanirtan contrankuna venciyaptin imaykankunatapis suwayänaykipaq 
yaykuyarqayki! 

14¡Imanirtan qeshpir aywakuqkunata cruzaq nänikunachö shuyaykur 

wañutsiyarqayki! ¡Imanirtan ayqikuqkunata achkuskir contrankunapa 
makinman entregayarqayki! 

Dios Yaya juzganan junaq kanqan 

15<<Llapan nación runakunata juzganäpaq junaq ichikllanam faltaykan. Tsay 

junaqmi runakunata sufritsiyanqaykinölla qamkunatapis sufritsiyäshayki. 

16 Sagrädu lömächö kuyanqä runakunata sufritsiyanqaykinömi qamkunata y 

llapan nación runakunatapis sufritsiyäshayki. Castigaptïmi jankat 
ushakäyanqa. 

17Kawaykar quëdaqkunam sïqa Sión lömakunaman tsinkakuyanqa. Tsay 

löma sagrädu kaptinmi Jacobpita miraq runakuna salvakurnin 
herenciankunata qorikuyanqa. 

18Tsay witsaymi Jacobpita y Josépita miraq runakuna imayka lunyaq ninanö 

kayanqa. Esaúpita miraqkunanam imayka tsakishqa oqshanö kayanqa. 
Edomita runakunata jankat ushakätsiyaptinmi ni jukllayllapis kawaykar 
quëdayanqatsu. Noqa DIOS YAYAM nï>>. 

Israel runakunata Dios Yaya yanapananpaq ninqan 

19Tsaypitanam Neguevchö täkuq Israel runakuna Edom partita qechuyanqa. 

Sefelachö täkuq Israel runakunam filisteo runakuna täkuyanqan partita 
qechuyanqa. Wakin kaq Israel runakunam Efraín partita y Samaria partita 
qoriyanqa. Benjamín trïbu Israel runakunam Galaad partita qoriyanqa. 

20Juklä nacionpita maytsikaq Israel runakuna kutimurmi cananeo runakuna 

täkuyanqan partita Sarepta markayaq qoriyanqa. Jerusalénpita Sefarad 
markaman prësu apayanqan runakuna kutimurmi Neguevchö markakunata 
qoriyanqa. 

21Llapanta venciskirmi Sión lömaman witsäyanqa Esaúpita miraqkunata 

juzgayänanpaq. DIOS YAYAPA poderninchömi llapanpis kanqa. 

Jonás 
Jonás 1 

Jonás qeshpir aywakunqan 

1Amitaipa tsurin Jonástam DIOS YAYA nirqan: 

2<<Nínive markachö täkuq runakunapa jutsankuna alläpanam kaykan. Tsay 

jatun markaman aywar paykunata ushakätsinäpaq kanqanta willakuy>>. 

3Tsaynö niptinmi Jonásqa qeshpir Jope markaman aywarqan. Tsaychömi 

Tarsis markaman büqui yarquykaqtana tarirqan. Tsaymi DIOS 

YAYAPITA qeshpiyta yarpar pasäjita sas rantiskir tsay büquiwan Tarsisman 
aywarqan. 

4Peru tsay büquiwan aywaykaptinmi DIOS YAYA alläpa wayrätsimurqan. 

Tsaymi yaku altupa laqchikaptin büquipis pakinaykarqanna. 

5Tsaymi büqui manijaqkuna alläpa mantsakar cada ünu diosninkunata 

mañakuyarqan. Tsaypitam büqui mana jundikänanpaq apayanqan 
cargakunata lamarman jitariyarqan. Tsayyaqnam büquipa qopi kaq 
cuartunchö Jonás alläpa puñukashqa kaykarqan. 

6Tsaymi büqui manijaqkunapa mandaqnin rikchatsir nirqan: <<¡Puñuy siki! 

¡Imanirtan kushishqa puñuykanki! Sas shärir diosnikita mañakuy. Talvezqach 
salvamäshun kaychö mana ushakänapaq>>. 

7Tsaypitanam büqui manijaqkuna ninakuyarqan: <<Kaynö ñakanqantsikta 

musyanapaq pï jutsayuq kanqantapis sortiyashun>>. Tsaynö sortiyayaptinmi 
Jonáspaq suerti shikwarqan. 

8Tsaymi Jonásta tapuyarqan: <<Willayämay. ¿Imatatan rurakashkanki 

kayläya ñakanapaq? ¿Imachötan arunki? ¿Maypitatan shamushkanki? ¿May 
runatan kanki? ¿Mayqan castatan kanki?>> 

9Jonásnam nirqan: <<Hebreo castam kä. Ciëluchö kaykaq DIOS 

YAYAPITA mantsakurmi payta servï. Paymi lamartawan kay patsatapis 
kamashqa>>. 

10Tsaynam büquichö aruqkuna alläpa mantsakar niyarqan: 

<<¡Imanirtan DIOS YAYATA cäsushkankitsu!>> Tsaynö niyarqan DIOS 

YAYAPITA qeshpir aywaykanqanta willashqana kaptinmi. 

11Cada vez mas yaku laqchikaptinmi niyarqan: <<Kanan ¿imatatan rurashun 

yaku pärananpaq?>> 

12Jonásnam nirqan: <<Yaku laqchikaq pärananpaq lamarman jitarpayämay. 

Kaynö lamar laqchikänanpaq noqam jutsayuq kä>>. 

13Tsaynö niptinmi büqui manijaqkuna lamar kuchunman büquita imaykanöpa 

wititsiyta munayarqan. Peru alläpa wayraptinmi wititsiyta munarpis 
puëdiyarqantsu. 

14Tsaymi DIOS YAYATA mañakur niyarqan: <<Taytay, qam munaptikim llapan 

kaykuna päsaykan. Ama ushakaykatsiyällämaytsu kay runapa jutsanpita. 
Lamarman jitarpuyaptïpis jutsannaq kaptinqa ama culpatsaykayämaytsu>>. 

15Tsaynö mañakuskir Jonásta lamarman jitarpuyaptinmi yaku laqchikaykar 

päraskirqan. 

16Tsaynö päraskiptinmi DIOS YAYA poderösu kanqanta tantiyaskir büqui 

manijaqkuna alläpa mantsakäyarqan. Tsaymi sacrificiuta waykar payta 
serviyänanpaq prometiyarqan. 

17 (2.1) Jonásta millpunanpaqmi jatunkaray pescäduta DIOS 

YAYA shuyaykätsinaq. Millpuskiptinmi pescädupa pachanchö kimsa paqas 
kimsa junaq karqan. 

 

Jonás 2 
Dios Yayata Jonás mañakunqan 

1 (2) Pescädupa pachanchö kaykarmi DIOS YAYATA Jonás mañakur nirqan: 

2 (3) <<DIOS YAYALLÄ, alläpa llakikur mañakamuptïmi wiyamashkanki. 

Wañunäpaqna kaykar qayakamuptïmi salvamashkanki. 

3 (4) Lamarman jitarpamaptikim alläpa ruriyaq tallpukarqä. Mantsakaypaq 

lamar yaku laqchikaqpis janäpam päsarqan. 

4 (5) Puntaykipita qarqamashqana kanqaykitam yarparqä. Tsaynöllam 

yarparqä sagrädu templuykiman manana yaykunäpaq kanqanta. 

5 (6) Maytsika yaku tsapaskamaptinmi lamarpis pituskamarqan. Lamar 

rurinchö wiñämuq qewakunapis umämanmi awrikarqan. 

6 (7) Alläpa ruriyaqmi tallpukarqä. Mananam yarqamunäpaq kaqtaqa 

yarparqänatsu. DIOS YAYALLÄ, wañunäpaqna kaykaptïmi salvamashkanki. 

7 (8) DIOS YAYALLÄ, wañunaykarnam qamman mañakamurqä. 

Mañakamunqätam santu templuykipita wiyamashkanki. 

8 (9) Ïdulukunata adoraqkunaqa Diospa kuyakuyninta wasqiyanmi. 

9 (10) Peru noqam sïqa llapan shonqüwan agradëcikur sacrificiukunata 

qampaq waykashaq. Qamta llapan prometinqaqkunatam cumplishaq. 
Qamllam poderösu kaynikiwan pitapis salvanki>>. 

10 (11) Tsaymi DIOS YAYA mandaptin Jonásta lamar kuchunman pescädu 

lanzaskamurqan. 

Jonás 3 
Nínivichö täkuq runakuna jutsankunapita arrepentikuyanqan 

1Tsaypitam Jonásta DIOS YAYA yapay nirqan: 

2<<Nínive jatun markaman aywar noqa ninqaqta willakuy>>. 

3Tsaymi DIOS YAYA ninqannölla Nínive jatun markaman Jonás aywarqan. 

Tsay markataqa kimsa junaqraqmi pipis purirnin ushayaq. 

4Níniviman chaykurmi juk junaq qoyat willakur Jonás purirqan. Willakurmi 

nirqan: <<¡Manaraq chusku chunka (40) junaq kaptinmi kay markata Dios 
Yaya ushakätsinqa!>> 

5Tsaynö willakunqanta wiyarmi Nínive runakuna creyikurnin rïcupis 

waktsapis lütu llatapata shukukurkur ayunayarqan. 

6Jonás willakunqanta wiyaykurmi Nínivichö mandakuq reypis lütu llatapata 

shukukurkur uchpaman jamaykur Dios Yayata mañakurqan. 

7Tsaynöllam Nínive runakuna ayunayänanpaq autoridäninkunawan 

willakatsir niyarqan: <<Pipis ama mikuyätsuntsu ni yakutapis ama 
upyayätsuntsu. Wätankunatapis ama qarayätsuntsu ni yakütsiyätsuntsu. 

8Masbien llapan runakunapis lütu llatapata shukukurkur Dios Yayata llapan 

shonqunkunawan mañakuyätsun. Tsaynölla jutsa rurayta y wañutsinakuyta 
dëjaskir allina kawakuyätsun. 

9Tsaynö rurashqaqa talvezchi Dios Yaya llakipämarnintsik 

ushakätsimäshuntsu>>. 

10Nínive runakuna jutsankunapita arrepentikuyaptinmi ushakätsinanpaq 

willakatsishqa kaykarpis Dios Yaya ushakätsirqannatsu. 

 

Jonás 4 
Jonás rabyakunqan 

1Nínive runakunata Dios Yaya mana ushakätsiptinmi Jonás alläpa 

piñakurqan. 

2Tsaymi DIOS YAYAMAN mañakur nirqan: <<Ay DIOS YAYA, musyämi 

llakipäkuq y perdonakuq Dios kanqaykita. Alläpa kuyakuq karmi sasqa 
rabyankitsu. <Castigashaq> niskirpis jutsankunata dëjar arrepentikuyaptinqa 
manam castigankitsu. Markächö kaykarmi maliciarqä Nínive runakunata 
llakipänaykipaq kanqanta. Tsaynöpam Tarsis markaman qeshpir aywakuyta 
munarqä. 

3Willakaskatsimar mana ushakaykätsirqa mejor sas qorikamay. Kay 

munduchö kawanqäpa rantin mejorqa sas wañukushaq>>. 

4Peru DIOS YAYANAM nirqan: <<Tsaynö rabyanqayki ¿allitsuraq?>> 

5Nínive markapita Jonás yarquskirmi rupay yarqamunan kaqläman 

aywarqan. Tsaychö ramädata ruraskirmi Nínive markata imapis päsanqanta 
rikänanpaq llantukur jamarqan. 

6Tsaymi Jonás mas llantukunanpaq ramäda jananpa calabäsuta DIOS 

YAYA wiñätsimurqan. Calabäsupa rapran allish llantuptinmi Jonás alläpa 
kushikurqan. 

7Peru waränin alliqnam calabäsupa yuranta kaptunanpaq shiwrita DIOS 

YAYA yuritsirqan. Kaptuskiptinmi calabäsu tsakiskirqan. 

8Tsaymi rupay yarqamuptin achaq wayrata Jonás kaqman Dios Yaya 

wayrätsimurqan. Rupaypa achaynin umanman alläpa achaptinmi 
desmayänanpaq kanqanta Jonás yarparqan. Tsaymi wañuyta munar nirqan: 
<<¡Kawanqäpa rantin jina wañuküman!>> 

9Peru Dios Yayam nirqan: <<Calabäsu tsakiskiptin rabyakunqayki 

¿allitsuraq?>> Jonásnam nirqan: <<Awmi. Wañuypam rabyashqa kaykä>>. 

10Tsaynam DIOS YAYA nirqan: <<Tsay calabäsutaqa manam qamtsu 

murushkanki ni wiñätsimushkanki. Juk paqasmi wiñämushqa y waränin 
junaqmi tsakishqa. Tsaynö kaykaptinpis tsay calabäsutam llakinki 
llantukunaykipaq manana kaptin. 

11Nínive markachömi pachak ishkay chunka waranqapita (120,000) mas 

runakuna kayan. Paykunam musyayantsu alli o mana alli ima kanqantapis. 
Tsaymi tsay calabäsupaq llakinqaykipitapis mas llakikü Nínive markachö 
runakunapaq y wätakunapaq>>. 

Miqueas 
Miqueas 1 

1Moreset markachö täkuq Miqueastam DIOS YAYA revelacionkunachö 

rikätsirqan Samaria markata y Jerusalén markata ima päsananpaq kanqanta. 
Tsaynö rikätsirqan Judá nacionchö rey Jotam, rey Acaz y rey 
Ezequías kayanqan witsaymi. 

Samaria runakunata castigananpaq Dios Yaya ninqan 

2Maytsay markakunachö täkuqkuna, DIOS YAYA ninqanta llapayki wiyayay. 

Poderyuq DIOS YAYAM sagrädu templunpita jutsa rurayanqaykita 
shimpiyäshunki. 

3Täkunanpita shamurmi jirkakuna puntanchö purinqa. 

4Jaruptinmi ninachö cëra tsulluqnö tsay jirkakuna tsullunqa. Pampakunapis 

atska yaku aywar raqrayätsinqannömi raqrayashqa quëdanqa. 

5Tsaykunam llapan kanqa Jacobpita miraq runakuna jutsata rurayanqanpita. 

Israel runakunam Samaria markachö jutsata ruraykäyan. Judá runakunapis 
patsan Jerusalénchömi ïdulukunata adoraykäyan. 

6Tsaymi DIOS YAYA nin: <<Samaria markata jankat juchutsiptïmi üvata 

plantayänanllapaqna kanqa. Ruminkunata raqrakunapa qarpuskatsiptïmi 
cimientullanna quëdanqa. 

7Contran runakuna shamurmi Samaria runakuna adorayanqan 

ïdulunkunatapis pakir ushayanqa. Qerupita rurashqa sagrädu kaqkunatam 
llapanta waykayanqa. Prostitütakuna gänayanqan yuraq qellaywanmi tsay 
ïdulukunata ruratsishqa kayarqan. Contrankuna shamurmi tsay ïdulukunata 
tsulluskatsir tsay yuraq qellayta apayanqa prostitütakunawan kakur 
pägayänanpaq>>. 

Miqueas llakikunqan 

8Tsaynö Dios Yaya castigananpaq kanqanta musyarmi llakikur iktsuypa 

iktsurraq waqaykä. Qara chakilla y qarashtullam llakishqa puriykä. 
Imayka chacalkuna aullaqnöraqmi waqaykä. Avestruz qayaykachaqnömi 
qayaykachaykä. 

9Samaria markapa qerinqa ima jampiwanpis manam kutikantsu. Tsay qeriqa 

Judátapis shukushqam. Judá majïkuna täkuyanqan Jerusalénmanpis 
chashqam. 

10Tsaytaqa Gat markachö runakunata willayaytsu. Desgracia 

päsamanqantsikta mana tantiyayänanpaq ama waqayaytsu. Bet-le-afrachö 
täkuq runakuna, alläpa llakikur allpachö qochpäyay. 

11Safirchö täkuq runakuna, nacionnikikunapita juklämanmi qarashtullata 

prësu apayäshunki. Zaanánchö täkuq runakuna, manam ni pipis 

yanapayäshunaykipaq yarqamunqatsu. Beteselchö täkuq runakuna, 
waqayaptikipis manam ni pï llakipäyäshunkitsu. 

12Marotchö täkuq runakunaqa pillapis salvananta munarmi alläpa 

llakikuyanqa. Paykunamanqa desgraciakunallatam DIOS YAYA kachamunqa. 
Tsay desgraciakunam Jerusalén marka punkuyaq chanqa. 

13Laquischö täkuq runakuna, qamkunam Israel nación runakunanö mas 

puntata Judá nacionchö jutsata rurayarqayki. Jutsata 
rurayänanpaqmi Sión runakunatapis qamkuna yachatsiyarqayki. Kananqa 
castïgum qamkunaman chämunqa. Tsay castïgupita qeshpiyänaykipaq 
bestiaykikunaman carrëtaykikunata watäyay. 

14Imaypis mana kutiyämunaykipaq Moreset-gat markapita despidikuskir 

aywakuyay. Israel nacionpa mandakuqnin reykunaqa Aczib marka 
runakunamanmi confiakuykäyan. Tsaynö confiakuyaptinpis Aczib 
runakunaman castïgu chaptinmi tsay reykunata ni imanöpa yanapayta 
puëdiyanqatsu. 

15Maresachö täkuqkuna, qamkunata ushakätsiyäshunaykipaqmi 

contraykikunata kachamushaq. Israel nacionchö mas rïcukunapis 
mantsakarmi qeshpirnin Adulam machayman tsinkakuyanqa. 

16Jerusalénchö täkuq runakuna, kuyay tsurikikunatam karu nacionman 

apayanqa. Tsaynö kaykaptinqa llakikur qara putuypa aqtsaykikunata 
rutukuyay. Wiskulnö qara uma kayänaykipaq chipyat rutukuyay. 

 

Miqueas 2 
Mana alli rïcu runakunata castigananpaq ninqan 

1¡Allaw! Qamkunaqa puñurpis mana allikunata rurayänaykillapaqmi 

yarparaykäyanki. Munayanqaykita rurayänaykipaq poderyuq karmi patsa 
waraskiptin yarpäyanqaykinö llutankunata ruraykäyanki. 

2Jukpa chakrankunatam munapar qechuykäyanki. Runa majikikunapa 

wajintam qechuykäyanki. Tsaynö rurarmi warminta y tsurinkunatapis 
sufriykätsiyanki. Herenciankunatapis mana llakiparmi qechuykäyanki. 

3Tsaymi DIOS YAYA nin: <<Noqapis yarpaykämi qamkunata 

castigayänaqpaq. Castïgüpita manam ni imanöpapis qeshpiyankitsu. Alläpa 
ñakatsiyaptiq orgullösu kayanqaykipis mayparaq aywanqa. 

4Venciskiyäshurnikim kushipäyarniki y cantapäyarniki niyäshunki: <Jankatmi 

ushakäyashkanki. Diosnikikunam chakraykikunatapis entregamashqa. 
Qamkunata venciskiyarnikim qechuyashkaq. Chakraykikunam 
noqakunapana kaykan>. Tsaynö wiyatsipäyäshurnikim cantapäyäshunki>>. 

5Tsaymi DIOS YAYA entregamanqantsik nacionchö ni pipis posesionta 

aypuyäshunkinatsu. 

6Dios Yaya tsaynö castigananpaq kanqanta willakuptïmi runakuna niyäman: 

<<Qam niyämanqaykinöqa manam ni imaypis päsayämanqatsu. 

7Jacobpita miraqkuna kayaptïmi DIOS YAYA noqakunawan rabyantsu. 

Castigayämänanpaq willakuptikipis manam castigayämanqatsu. Alli ruraq 
runakuna kaykäyaptïqa imaypis yanapayämanqam>>. 

8Dios Yayam nin: <<Qamkunam kuyanqä runakuna kaykar conträ shäriyanki. 

Guërrapita wajinkunaman tranquïlu kutikuq runakunatam llatapankunatapis 
qechuykäyanki. 

9Kuyakuypaq wajinkunata qechurmi warmikunata qarquykäyanki. 

Tsaynöllam wamrankunapa herenciankunatapis qechuykäyanki. 

10<<¡Manam rikaytapis munayaqtsu! ¡Kaypita sas waqranyäyay! Kay 

nacionchö mananam täkuyankinatsu. Qamkunam jutsayuq kaykäyanki kay 
nacionchö jutsa ruraylla kananpaq. Jankatmi ushakätsiyäshayki. 

11Wakinkunam llullakur niyan: <Dios Yayam bendicionninta churamunqa 

vïnupis y ima machätsikuqpis atska kananpaq>. Tsaynö nir pipis 
willakuptinmi profëtaykikuna kananpaq kushishqa chaskiyanki>>. 

Kuyanqan runakunata Dios Yaya salvananpaq ninqan 

12<<Jacobpita miraq runakuna, kawaykar quëdaqkunatam imayka 

üshakunata juk patsaman qoriqnö nacionnikikunaman yapay 
qoriyämushayki. Qoriyämuptiqmi wallkaqlla karpis atskaqnöraq kushishqa 
büllata rurayanki. 

13Juklä nacionchö kayanqaykipitam nacionnikikunaman kikï 

pushayämushayki. Markapa punkunpa yarquyaptikipis manam ni pï 
tsapäyäshunkitsu. Mandakuqnikikuna rey karmi puntaykikunata kikï 
aywashaq>>. 

 

Miqueas 3 
Mana alli autoridäkunata castigananpaq ninqan 

1Tsaypitam nirqä: ¡Jacobpita miraq runakunapa autoridäninkuna! ¡Israel 

runakunapa mandaqninkuna! ¡Shumaq wiyayämay! Alli kaqta 
rurayänaykipaq ¿manaku tantiyayanki? 

2Qamkunaqa allita rurayanqaykipa rantinmi mana allikunata ruraykäyanki. 

Tsaymi runa majikikunapa qaranta shipraqnö y tullunpita aytsanta shiptiqnö 
kaykäyanki. 

3Dios Yaya kuyanqan runankunata mikuqnömi kaykäyanki. Qaranta 

shipraskir tullunta pakiqnömi kaykäyanki. Calduyänaykipaq aytsanta 
prësaqnömi maltrataykäyanki. 

4Tsaynö kayanqaykipitam mañakuyaptikipis Dios Yaya yanapayäshunkitsu. 

Rabyatsir jutsata rurayanqaykipitam rikaytapis munayäshunkitsu. 

Llulla profëtakunata castigananpaq ninqan 

5Llulla profëtakunam DIOS YAYA kuyanqan runankunata engañaykäyan. 

Paykunaqa imantapis apapaq kaqllapaqmi bendición kananpaq niyan. Peru 
mana apapaqnin kaqpaqmi sïqa maldición kananpaq niyan. Tsaymi llulla 
profëtakunata DIOS YAYA nin: 

6<<Qamkunataqa mananam ni imata rurayänaykipaqpis 

musyatsiyäshaykinatsu. Imanö kananpaq kaqtapis mananam 
willayäshaykinatsu. Tsaymi tutapäpukushqanö kar imata 
willakuyänaykipaqpis musyayankitsu>>. 

7Tsay llulla profëtakunaqa alläpa penqakuychömi kayanqa. Dios Yaya mana 

tantiyatsiptinqa imata willakur parlayänanpaqpis manam shiminkuna 
pashtanqatsu. 

8Peru noqatam sïqa DIOS YAYAPA Espïritun yanapaman pay munanqannö 

willakunäpaq. Tsaymi valornï kan Israel runakuna mana cäsukuq kayanqanta 
y jutsayuq kayanqanta mana mantsakur willakunäpaq. 

Jerusalén marka ushakänanpaq ninqan 

9¡Jacobpita miraq runakunapa autoridäninkuna! ¡Israel runakunapa 

mandaqninkuna! ¡Shumaq wiyayämay! ¿Imanirtan demandanakuyanqanta 
shumaq arreglayankitsu? ¿Imanirtan leykunatapis cumpliyankitsu? 

10Tsaynö kayaptikim Jerusalénchö mana alli ruraykunawan wañutsinakuylla 

kaykan. 

11Mandakuq autoridäkunapis qaraynin apapuq kaqllapam janan shäriyan. 

Sacerdötikunapis qellay raykullam yachatsikuyan. Profëtakunapis qellay 
raykullam willakuyan. Tsaynö kaykarmi niyan: <<Dios Yayam 
yanapamantsik. Manam ni ima desgraciapis päsamäshuntsu>>. 

12Tsaynö kayanqaykipitam Sión löma imayka barbichashqa chakranö 

quëdanqa. Jerusalén markata ushakätsiyaptinmi raqällana quëdanqa. 
Templutapis juchuskatsiyaptinmi jachakunallana tsaychö wiñanqa. 

 

Miqueas 4 
Maytsay nacionpitapis Jerusalénman Diosta adoraq aywayänanpaq ninqan 

Isaías 2.2-4 

1Shamuq watakunachömi DIOS YAYAPA wajin kaykanqan lömaqa wakin 

lömakunapita mas respitashqa kanqa. Tsaymanmi maytsay 
nacionkunapitapis Dios Yayata adoraq aywayanqa. 

2Tsaynöllam Sión lömapita DIOS YAYAPA yachatsikuyninta maytsayman 

apayanqa. Jerusalénpitam maytsaymanpis palabranta willakuyanqa. 

Maytsay nacionpita runakuna aywarmi niyanqa: <<DIOS YAYA akranqan 
lömaman llapantsik witsäshun. Jacobpita miraq runakuna 
confiakuyanqan DIOS YAYAPA wajinman yaykushun. Tsaychömi kikin 
yachatsimäshun mandamientunkunata imanö cumplinapaq kanqanta. 
Tsaynöpam pay munanqannö llapantsik kawakushun>>. 

3Atska nación runakuna piñanakuyaptinpis DIOS YAYAM justiciata ruranqa. 

Tsay nacionkuna jatun y mayjina karuchö kayaptinpis paymi juzganqa. Juk 
markawan juk markapis guërrata manam rurayanqanatsu. Maytsaychö 
runakunapis espädankunapitam planchonkunata ruratsiyanqa. 
Lanzankunapitanam ösita ruratsiyanqa. Guërrachö pelyayänanpaqpis 
manam previnikuyanqanatsu. 

4Tsaynöpam runakuna manana ni imapita mantsakur kawakuyanqa. Üva 

jachapa y hïgus jachapa chakinchöpis tranquïlum jamaykuyanqa. Llapanta 
mandaq DIOS YAYAM tsaynö kananpaq nin. 

5Wakin kaq marka runakuna diosninkunaman confiakuyaptinpis noqantsikqa 

poderösu DIOSNINTSIKMANMI imaypis confiakushun. 

Israel runakuna markankunaman kutikuyänanpaq ninqan 

6 DIOS YAYAM nin: <<Tsay junaqmi imayka chakin pakishqa y oqrakashqa 

üshakunata qorimuqnö castiganqä Israel runakunata qorimushaq. 

7Chakin pakishqa üshanö kaykäyaptin y juklä markaman qarqushqa 

kaykäyaptinmi yanapashaq markankunaman kutiykur mas poderyuq 
kayänanpaq. Tsaynöpam Sión lömapita imayyaqpis mandaqnin reykuna 
kashaq. 

8<<Sión marka, üshakunata rikachakuna törrinö karmi Dios Yaya kuyanqan 

runakunata alli rikaykanki. Qamqa yapaymi poderyuq kanki. Kuyanqä 
Jerusalénpitam yapay reykuna mandakuyanqa. 

9Peru tsaynö kananpaq kaykaptinqa ¿imanirtan qeshyakunanpaq nanakuq 

warminö qayaraykachaykanki? ¿Manaku mandaqniki rey kan? ¿Yachayyuq 
runakuna wañuyashqaku? 

10Tsaynö kaykäyaptinpis qamchö täkuq runakunata tsunya jirkakunapa 

aparmi Babilonia nacionman prësu chätsiyanqa. Ay Sión, tsaynö kananpaq 
kaykaptinqa llakikur qeshyakunanapaq nanakuq warmi qochpaqnö 
qayaraykachay. Juklä nacionman apayäshuptikipis contraykikunapa 
poderninpitam DIOS YAYA salvayäshunki>>. 

11Kananmi atska nación runakuna qorikaskir contrayki shäriyashqa. 

Paykunam willanakur nikäyan: <<¡Sión ushakaqta rikar kushipäshun!>> 

12Peru tsay runakunaqa manam musyayantsu DIOS YAYA imata 

yarpaykanqantapis. Tsaynöllam musyayantsu trïguta wirunanpaq ëraman 
qoriqnö paykunata qorimur castigananpaq kanqanta. 

13Dios Yayam nin: <<Sión, trïguta jarutsir ushakätsiqnö tsay nacionkunata 

ushakätsiy. Noqam yanapashayki fiërru waqrayuq y bronci shilluyuq törunö 
kar atska nacionkunata ushakätsiyänaykipaq. Tsaypitam qechukur 
apamunqayki riquëzankunatapis qorimunki. Tsaytanam kay mundupa ämun 
kaptï noqa DIOS YAYAPAQ apamunki>>. 

 

Miqueas 5 
Israel runakunapa mandakuqnin rey yurinanpaq ninqan 

1 (4.14) Jerusalén runakuna, defendikuyänaykipaq listu kayay. Qamkunata 

atacayäshunaykipaqmi juklä runakuna chäyämunqa. Paykuna 
venciskiyäshurnikim mandakuq reyta qaqllachö garutiyanqa. 

2 (1) Belén Efrata marka, Judáchö wakin kaq markakunapita mas takshalla 

kaptikipis qamchömi Israel runakunapa mandakuqnin rey yurinqa. Paymi 
unaypitana kaykan. 

3 (2) Wamrata warmi qeshyakunqanyaqmi contrankunapa poderninchö Israel 

runakunata Dios Yaya dëjanqa. Wamra yuriskiptinraqmi Israel runakuna 
witsikashqa kayanqanpita kutiyämunqa. 

4 (3) Tsay wamra wiñarkurnam DIOS YAYA yanapaptin imayka üsha 

mitsikuqnö kuyanqan runakunata shumaq cuidanqa. Maytsaychö 
runakunapis payta adorayaptinmi Israel runakuna ni pipitapis manana 
mantsakur tranquïlu kawakuyanqa. 

5 (4) Paymi alli kawakunapaq salvamäshun. Tsay witsay Asiria runakuna 

markantsikta atacar palaciuntsikkunaman yaykayämuptinmi 
pärapuyänanpaq atskaq capitankunata mandashun. 

6 (5) Tsay capitankunam espädankunawan Asiria runakunata venciskir 

poderninchö katsiyanqa. Tsaynöpam Nimrodpa markanpita libramäshun. 

Israel runakuna contrankunata venciyänanpaq ninqan 

7 (6) Jacobpita miraqkunata wañutsiyaptinpis kawaykar quëdaqkunam 

maytsay markakunachö respitashqa kayanqa. Shushall y tamya DIOS 

YAYAPA bendicionnin kanqannömi paykunapis llapan marka runakunapaq 
bendición kayanqa. 

8 (7) Mayqan markapis contran shärir atacaptinmi chucaru wätakunata león 

atacaqnö Israel runakuna atacayanqa. Qenchachö üshakunaman mallwa 
león yaykuskir wañutsinqannömi paykunapis contrankunata wañutsiyanqa. 
Tsaymi ni jukllayllatapis kawaykaqtaqa dëjayanqatsu. 

9 (8) DIOS YAYA, tsaynöpam Israel runakunapa llapan contrankunata 

ushakätsinki. 

10 (9) Tsay contran runakunatam DIOS YAYA nin: <<Tsay junaqmi 

bestiaykikunatapis jankat wañutsishaq. Guërra carrëtaykikunatapis 
llapantam ushakätsishaq. 

11 (10) Markaykikunatawan tsinkakuyänaykipaq ruratsiyanqayki jatun 

wajikunatapis llapantam juchutsishaq. 

12 (11) <<Brüjukunatapis jankatmi ushakätsishaq. Tsaynöllam suerti 

qatiqkunapis qamkunachö kayanqanatsu. 

13 (12) Adorayanqayki ïdulukunata y shuytu rumikunatapis ushakätsiptïmi 

kikikikuna rurayanqayki dioskunata ni imaypis adorayankinatsu. 

14 (13) Asera diösapaq jawiyanqayki teta qerukunatapis llapantam 

ushakätsishaq. Markaykikunatapis jankatmi juchutsishaq. 

15 (14) Alläpa rabyashqa karmi mana cäsumaq runakunata may markachö 

täkuyaptinpis castigashaq>>. 

 

Miqueas 6 
Israel runakuna defendikuyänanpaq Dios Yaya ninqan 

1 DIOS YAYA ninqanta wiyayay. Paymi nin: <<Lömakuna wiyaykäyäshuptiki 

sharkur puntächö defendikuyay. Jirkakuna wiyayäshunaykipaq jinchi 
parlayämuy. 

2Jirkakuna, kuyanqä runakunata shimpiptï wiyayämay. Patsata tukmaraq 

cimientukunapis, Israel runakunata cuentata mañaptï wiyayay. 

3<<Kuyanqä runakuna, ¿imatatan mana allita rurashkä? ¿Imachötan 

rabyatsiyashkaq? Imachö resentitsiyanqaqtapis niyämay. 

4Egiptuchö servikuq kayanqaykipitam librayarniki jipiyämurqaq. 

Pushayämushunaykipaqmi Moisésta, Aarónta y Maríata kachamurqä. 

5Kuyanqä runakuna, yarpäyay Moab nacionpa mandakuqnin rey Balac 

qamkunapa contraykikuna shärinqanta. Tsaynölla yarpäyay Beorpa tsurin 
Balaam maldicionäyäshunqaykipa rantin bendicionta churamunqanta. 
Yarpäyay Sitimpita Gilgalyaq Jordán mayuta imanö päsayanqaykita. 
Tsaykunata yarparmi tantiyayanki DIOSNIKIKUNA kar imaypis 
salvayanqaqta>>. 

Dios Yaya imata munanqan 

6¿Imaykallantsikwanraq DIOS YAYAPA puntanman chäshun? ¿Imallataraq 

poderösu Dios Yayata adoranapaq apashun? ¿Sacrificiuta waykanapaq 
watayuqllaraq mallwa törukunatatsuraq apashwan? 

7Waranqa (1,000) carnërukunata pishtaskir paypaq waykashqa 

¿kushikunqatsuraq? Chunka waranqa (10,000) mayukuna aywaqtanö 
maytsika aceitita altarman wiñashqa ¿kushikunqatsuraq? Jutsa 

ruranqantsikpita mayor tsurintsiktapis wañuskatsir waykashqa 
¿kushikunqatsuraq? 

8 DIOS YAYAM imata munanqantapis nimashkantsikna. Payqam munan alli 

kaqllata ruranantsikta, runa majintsikta kuyar llakipänantsikta y mana allish 
tukur pay mandakunqanta cäsukunantsikta. 

Jerusalén runakunata Dios Yaya castigananpaq ninqan 

9Jerusalén runakuna, DIOS YAYAM qayaykäyäshunki. Tantiyakuq runa karqa 

paypita mantsakuyay. Paymi nin: <<Markachö kaqkuna y mayor runakuna, 
llapayki cäsukuyay. 

10Wajikikunachöpis suwakuyanqaykillam kaykan. Runa majikikunata 

engañayänaykipaqmi pësuykikunapis wajikikunachö kaykan. 

11¿Imanötan perdonäman pishiq pësuwan engañaqta? 

12Kay markachö rïcu runakunaqa runa majinta ñakatsiq, runa majinta 

engañaq y llullakuqllam kayan. 

13<<Tsaynö kayanqaykipitam castigayäshayki. Jutsata rurayanqaykipitam 

ushakätsiyäshayki. 

14Mikuyaptikipis pachaykikuna mana juntaptinmi mallaqaykarlla kayanki. 

Cosëcha qoriyanqaykipis manam churayänaykipaq paqtäyäshunkitsu. 
Churakuyanqaykitapis guërrachö venciskiyäshurnikim apakuyanqa. 

15Murukuyanqaykitapis manam cosechayankitsu. Aceitünasta aqarpis 

aceitinwan manam llushikuyankitsu. Üvata jarurpis manam vïnuta 
upyayankitsu. 

16<<Qamkunaqa rey Omri yachatsikunqan costumbrinkunata rurarmi 

jutsayuq kaykäyanki. Rey Acab jutsata rurar kanqannömi kawaykäyanki. 
Tsaynö kayanqaykipitam mana llakipaypa castigar desgraciakunaman 
qarpuyäshayki. Alläpa sufriyanqaykita rikarmi asipäyäshurniki manakaqman 
churayäshunki>>. 

 

Miqueas 7 
Israel runakuna jutsa ruraychö kayanqan 

1¡Allaw noqallä! Cosechashqa chakraman yaykur üvata o hïgusta ashiqnömi 

kaykä. Chakrachö ni imata mana tarir mallaqaq runa llakikunqannömi llakikü. 

2Kay nacionchöqa manam ni pipis Dios Yayata cäsuyantsu. Allita ruraq 

runaqa manam jukllayllapis kantsu. Wañutsinakuyllapaqmi yarparäyan. 
Juknin jukninpis ushakätsinakuytam munayan. 

3Jutsa ruraychöqa manam ni pipis paykunata gänantsu. Autoridäkunawan 

juezkunapis qaraykunata chaskirmi alli justiciataqa rurayantsu. Rïcu 

runakunam pägakur munayllankunata ruratsiyan. Tsaynöpam wakin kaq 
runakunapis jutsa rurayllaman churakashqa kayan. 

4Paykunachöqa mas respitashqa kaq runakunapis kashanömi kaykäyan. 

Mas confiakuypaq runakunapis qarwa kashanömi kaykäyan. Tsaynö karmi 
alläpa jutsasapa kayan. Willakuq profëtakuna willakuyanqannöllam 
castigashqa kayänanpaq junaq chaykämunna. Tsay witsayqa mananam 
imata rurayänanpaqpis puëdiyanqanatsu. 

5Ama pitapis creyiyaynatsu. Mas kuyanqayki kaq amïguykikunamanpis ama 

confiakuyaynatsu. Warmikikunatapis llutallaqa amana ni imata willayaynatsu. 

6Ollqu tsurinmi taytanta manakaqman churan. Warmi wawanmi mamanpa 

contran shärin. Llumtsuyninnam suegranta chikin. Tsaynö kawarmi tsay 
wajillachö täkurpis kikinkunapuralla chikinakuyan. 

7Peru tsaynö kayaptinpis noqaqa DIOS YAYAMANMI creyikuykä. Salvamaqnï 

Dios Yayamanmi imaypis confiakushaq. Paymi mañakunqäta wiyaman. 

Israel runakunata Dios Yaya salvananpaq ninqan 

8Tsaypunmi Israel runakuna niyanqa: <<Chikimaqnïkuna, desgracia 

päsamanqanpita ama kushipäyämaytsu. Ishkirpis sharkushaqmi. 
Mantsakaypaq tutapaychönö kaptïpis DIOS YAYAM noqapaq aktsi kanqa. 

9Dios Yayata rabyatsirmi jutsata rurashkä. Tsaymi castigamaptinpis jina 

awantashaq. Tsaypitanam perdonamar aktsiman jipimanqa. Salvamaptin 
kushishqam kawakushaq>>. 

10Chikimaqnïkunapa rikänanchömi Dios Yaya yanapamanqa. Tsayta rikarmi 

alläpa penqakuychö kayanqa. Dios Yaya castigamanqanta rikarmi 
kushipämar niyämarqan: <<¿Maychötan Diosnikikuna kaykan?>> Tsaynö 
niyämanqanpitam cällichö qetänö jarutakushqa kayanqa. Tsaynö kaykaqta 
rikarmi noqapis paykunata kushipäshaq. 

11Jerusalén marka, tumat corralaraq perqaykikuna allitsashqa kananpaq 

junaq chaykämunnam. Nacionnikipis mas jatunmi kanqa. 

12Tsay witsaymi maytsaypita runakuna qamman shayämunqa. Tsaymi 

shayämunqa Asiriapita, Egiptupita, Nilo mayupita, Éufrates mayupita, lamar 
kuchunpita, jirkakunapita y maytsaypitapis. 

13Jutsata rurarlla kawayanqanpitam markankunapis tsunyaranqa. 

Dios Yayata mañakuyanqan 

14Dios Yaya, kuyanqayki runakuna kaykäyaptïqa cuidaykayällämay. 

Noqakunaqa üshaykikunanömi kayä. Allin kaq sitiuchö täkurpis munti 
rurinchö oqrakashqanömi kaykäyä. Unay castäkunata cuidanqaykinö 
noqakunatapis cuidaykayällämay. Basánchö y Galaadchö alli qewa 
kanqanman yapay pushaykayällämay. 

15Unay ayllükunata Egiptupita jipimur milagrukunata ruranqaykinö 

noqakunapaqpis milagrukunata ruraykullay. 

16Milagrukuna ruranqaykita wakin kaq nación runakunapis rikäyätsun. Tsayta 

rikarmi paykunapis musyayanqa japallayki poderösu Dios kanqaykita. 
Paykuna poderninnaq kayanqanta tantiyarmi alläpa penqakushqa kayanqa. 
Jankat äyakashqa karmi ni imanakaytapis puëdiyanqatsu. 

17Paykunam imayka culebrakunanö allpata mikuyanqa. Tsinkakuyanqanpita 

yarqamurmi puntaykiman tsuktsukyarraq chäyämunqa. 

18Dios Yaya, qamnöqa manam juk dios kantsu. Kuyanqayki runakuna 

perdonta mañakuyäshuptikim perdonanki. Jutsankunatam qonqanki. 
Rabyarnin imayyaqpis castiganqaykipa rantinmi salvanqayki runakunata 
llakipar yanapayanki. 

19Taytay, yapay llakipaykayällämay. Jutsa rurayanqätapis ama 

yarpaykullaytsu. Jutsäkunata jundu lamarman jitarpullay. 

20Abrahamta, Jacobta y wakin kaq unay castäkunata llakipar prometinqaykita 

cumpliykullay. 

Nahum 
Nahum 1 

1Kay libruchömi profëta Nahúmta Dios Yaya revelanqan qellqashqa kaykan. 

Nahúmqa Elcos markapitam karqan. Paytam Dios Yaya revelacionchö Nínive 
markata ushakätsinanpaq kanqanta rikätsirqan. 

Nínivita Dios Yaya castigananpaq ninqan 

2 DIOS YAYAQA runakuna payllata serviyänantam munan. Contran 

kaqkunataqa mana llakiparmi pitapis castigan. Pipis mana cäsuptinqa 
alläpam rabyakun. 

3 DIOS YAYAQA pacienciakuq y poderösum. Pacienciakuq karpis jutsa 

ruraqkunatam sïqa castigan. DIOS YAYAQA shukukuy wayra y apäkuy tamya 
jananpam purin. Pukutaypis chakinchö polvu shäriqnöllam kaykan. 

4Piñapaptinmi lamarpis y mayukunapis tsakin. Basán partichö y Carmelo 

jirkachö kaqkunapis chipyatmi tsakiskiyan. Líbanuchö waytakunapis jankatmi 
wasaqäyan. 

5Pay shamuptinqa lömakunapis mantsakarmi tsuktsukyäyan. Jirkakunapis 

tsullurmi ushakäyan. Kay patsapis y kay patsachö kaqkunapis llapanmi 
mantsakar tsuktsukyäyan. 

6Pay rabyaptinqa ¿piraq mana mantsakanmantsu? Pay rabyaptinqa ¿piraq 

pärapunman? Pay rabyakurqa ninanöraqmi imaykatapis ushan. Pay 
puriptinqa qaqakunapis jankatmi partikan. 

7 DIOS YAYAQA allillatam ruran. Llakikuychö kaqkunatam yanapan. Payman 

confiakuqkunatam cuidan. 

8Peru paypa contran kaqkunatam sïqa juchu apaqnö ushakätsin. Maytsaypa 

aywayaptinpis wañuymi qatiraykan. 

9 DIOS YAYAPA contran shäriyänaykipaq ¿imanirtan willanakuykäyanki? 

Payqa llapaykitam ushakätsiyäshunki. Contran kaqkunataqa jankatmi 
ushakätsinqa. 

10Awrikashqa shirakata y tsaki oqshata nina rupaqnömi ushakätsinqa. 

11Nínive runakuna, qamkunapa mandaqnikikuna reyqa DIOS 

YAYAPA contranmi shärishqa. Tsaymi mana allikunata consejayäshunki. 

12Kuyanqan runankunatam DIOS YAYA nin: <<Qamkunata castigashqa karpis 

kananpitaqa mananam castigayäshaykinatsu. Peru Asiria nación 
runakunatam sïqa poderösu kayaptinpis y maytsikaq kayaptinpis jankat 
ushakätsishaq. 

13Tsay runakunapa poderninchö kayanqaykipitam jipiyäshayki. Mananam 

yapayqa paykunapa poderninchö kayankinatsu>>. 

14Nínive markachö mandakuq reytam DIOS YAYA nin: <<Shutikita 

apananpaqpis qampita miraq aylluykikuna manam kayanqanatsu. 
Tsaynöllam diosnikipa templunchö ïdulukunata qerupita rurashqa kaqtapis, 
qoripita y qellaypita fundishqa kaqtapis ushakätsishaq. Melanaypaq mana 
väliq kanqaykipitam tsay templuman qamtapis pampashayki>>. 

15 (2.1) Judá runakuna, alli willakuyta apamuq runa jirkakunapa shamuqta 

rikäyay. Paymi apaykämun alli kawayänaykipaq alli willakuyta. Kananpitaqa 
contraykikuna ushakätsiyäshunaykipaq mananam shayämunqanatsu. 
Paykunaqa llapannam wañuyashqa. Tsaynö kaykaptinqa kushikuypita Dios 
Yayapa fiestankunata rurar kushikuyay. Tsay fiestakunachö payta 
äniyanqaykitapis cumpliyay. 

 

Nahum 2 

1 (2) Nínive runakuna, contraykikunam ushakätsiyäshunaykipaq 

shamuykäyan. Törriman lätarkur alcäbu kayay. Nänipa shayämuqta 
rikachakuyay. Espädaykikunata alistakuyay. Soldäduykikunata qorikätsiyay. 

2 (3) Qamkunam Jacob casta runakunata ushakätsir rämannaq üvatanö 

qarapatashqata dëjayarqayki. Tsaynö rurayaptikipis DIOS YAYAM Israel 
runakunata yanapanqa unay kawayanqannö yapay kawakuyänanpaq. 

3 (4) Dios Yayapa soldädunkunaqa atacayäshunaykipaq listum kaykäyan. 

Escüdunkunawan llatapankunapis pukam kaykan. Carrëtankunapis 
illaqunöraqmi atsikyar cörriyan. Bestiankunapis guërraman yaykuyänanpaq 
tushuykacharraqmi kaykäyan. 

4 (5) Carrëtankunapis qoshnirraqmi cällikunapa aywayan. Pläzakunachöpis 

illaqunö atsikyarraqmi wakpa kaypa cörriyan. 

5 (6) Rey mandaptinmi valienti capitankuna escüdunkunawan tsapakurkur 

markata atacaq murällaman tanqanakurraq cörriyan. 

6 (7) Marka lädunpa päsaq mayuta kachaskirmi reypa palaciuntapis 

juchuskatsiyan. 

7 (8) Reypa warmintapis prësum apayan. Apayaptinmi serviqnin 

warmikunapis paluma waqaqnöraq waqaraykar qepanta aywayan. 
Pëchunkunatapis kutarraqmi waqayan. 

8 (9) Atacayaptinmi Nínive runakuna qeshpir aywakuyan. Qocha tsaparaq 

kichakaskiptin yaku bunyaypa bunyar aywaqnömi qeshpir aywakuyan. 
Tsaynö qeshpirmi kutiyänanpaq mayjina qayayaptinpis kutiyannatsu. 

9 (10) ¡Nínive runakuna dëjayanqan qellayninta y qorintam apakuyan! 

¡Paykunapa riquëzankunaqa yupaytapis mana puëdiypaqmi! 

10 (11) ¡Nínive markaqa tsunyam kaykan! ¡Jankat pükashqam kaykan! 

¡Wajinkunapis juchutsishqam kaykan! ¡Runakunapa shonqunkunapis 
mantsakaywanmi utuk utukyan y qonqurninkunapis tsuktsukyan! ¡Jankat 
aywapakashqa kayaptinmi valorninkunapis kannatsu! 

11 (12) Unayqa Nínive marka leonpa machayninnömi karqan. Tsaychöqa 

awkinkunawan wamrakunapis tranquïlum kawakuyarqan. 

12 (13) Wätakunata wañutsiq leonkunanömi Nínive runakuna kayarqan. 

Contrankunata ushakaskatsirmi imaykankunata aypunakuyänanpaq 
markankunaman ashtayaq. Tsaymi wajinkunamanpis suwakuyanqanta 
qoriyaq. 

13 (14) Tsaynö kayanqanpitam llapanta mandaq DIOS YAYA Nínive runakunata 

nin: <<Noqaqa contraykinam kä. Contrayki karmi llapan guërra 
carrëtaykikunata uchpayanqanyaq waykashaq. Llapan tsurikitam 
ushakätsishaq. Tsaynö ushakaskatsiptiqmi täkuyanqaykichö suwakunapis 
kayanqanatsu. Willakuqkunapis qamkunachö mananam kayanqanatsu>>. 

 

Nahum 3 

1¡Allaw Nínive runakuna, kananmi musyayämanki! Qamkunaqa runapa 

yawarnintam jichayashkanki. Llullakurmi runakunata wañutsir puriykäyanki. 
Mana jamaypam suwakuyllaman churakashqa kayanki. 

2Tsaynö kayanqaykipitam wiyayanki chicötita pashtatsiyaqta, carrëtakunapa 

ruëdankuna büllata rurayaqta, bestiakuna patatarraq cörriqta, y carrëtakuna 
jaqrarar aywaqta. 

3Tsaynöllam rikäyanki bestian montashqa soldädukuna atacayäshunqaykita, 

chipakyaqtaraq espädankuna y lanzankuna aptashqa shamuyaqta, 
maytsikaq runakuna däñakushqa kaykäyaqta, waranqa waranqa ayakuna 
jitaraykäyaqta y yupaytapis mana puëdiypaq wañushqa runakuna 
kaykäyaqta. Tsaynö kaptinmi mayman jaruyänaykipaqpis sitiu kanqatsu. 

4 Prostitüta warmi kuyakuypaq kar runata engañanqannömi atska 

markakunata engañayashkanki. Brüjukunanömi juk nación runakunatapis 
creyitsiyashkanki. Tsaynö kayanqaykipitam tsay desgraciakuna 
päsayäshunki. 

5Llapanta mandaq DIOS YAYAM niyäshunki: <<Qamkunapa contraykikunam 

kä. Runakunapa puntanchö llullipanta qariyaptin warmi penqakunqannömi 
qamkunapis markakunapa puntanchö penqakuyanki. 

6Imayka ismaywan pichukaskir runa penqakunqannömi penqakuyanki. 

7Llapan rikäshuqniki runakunam ayqikur niyanqa: <¡Nínive markaqa jankatmi 

ushakashqa! Kananqa ¿piraq tsay markata llakipanqa? ¿Piraq tsaychö täkuq 
runakunata shoqanqa?> 

8<<Nínive runakuna, ¿imanirtan Tebas runakunapita mas poderyuq 

kayanqaykita yarpäyanki? Tebas markaqa Nilo mayu kuchunchömi kaykan. 
Tsay mayum markapa entëru kuchunpa tumar imayka murällanö kaykan. 

9Pipis mana atacayänanpaqmi Etiopía y Egipto nacionkuna janan 

sharkuyarqan. Tsaynöllam Fut y Libia nacionkunapis Tebas markata 
yanapayarqan. 

10Peru tsaynö kaptinpis juk nación runakuna venciskirmi Tebas runakunata 

prësu apayarqan. Wamrankunatapis toqshun witskatmi cälli esquïnakunachö 
tsapiyarqan. Tsaypitanam tsaychö yachayyuq runakunata prësu 
apayänanpaq sortiyayarqan. Mayor runakunatapis cadenawan watarkurmi 
prësu apayarqan. 

11<<Nínive runakuna, qamkunapis Tebas marka runakunanöllam machashqa 

runanö tashtapaykachaykanki. Contraykikuna mana achkuyäshunaykipaqmi 
tsinkakur puriykäyanki. 

12Hïguspa yuranta kuyutsishqa wayuynin shikwamuptin mikur 

ushayanqannömi qamkunatapis ushayäshunki. Poqushqa hïgus 
shikwanqannöllam tsinkakuna törrikikunapis juchur ushakanqa. 

13Soldäduykikunapis warmi träzam kayanqa. Punkuykikunata nina rupar 

ushaskiptinmi uchkuraykar quëdanqa contraykikunapis yaykayämunanpaq. 

14<<Upyayänaykipaq yakuta churakuyaptikipis, markapa murällan mas 

anchu kananpaq perqayaptikipis, qetäta jaruykur tikawan shumaq 
segurayaptikipis 

15markaykikunata waykaskirmi qamkunatapis waykayäshunki. 

Qeshpiykaqtam espädawan wañutsiyäshunki. Chakrachö mikuykunata shiwri 
ushanqannömi qamkunatapis ushakätsiyäshunki. Tsaynö kaykaptinqa 
¡soldäduykikuna maytsika kayänanpaq qoriyay! ¡Chukllushkuna maytsika 
kanqannö qamkunapis maytsikaman mirayay! 

16<<Qamkuna kaqchö negociantikunapis imayka qoyllurnöraqmi atskaman 

mirayashqa. Peru tsaynö kaykarpis chukllushkuna shikranpita yarquskir pärir 
aywanqannömi aywakuyanqa. 

17Markaykita cuidaq soldädukunawan capitannikikunapis maytsika 

chukllushkunanömi kaykäyan. Alalaptin perqaman chukllushkuna 
laqakäyanqannömi paykunapis kaykäyan. Rupay yarqamuptin 
chukllushkuna pärir aywayanqannömi soldäduykikunapis qeshpir 
aywakuyanqa. Maychö kayanqanpis manam musyakanqatsu. 

18<<Asiria nacionpa mandakuqnin rey, ima päsashunaykipaq kanqantapis 

musyay. Mandäsiqnikikuna y soldäduykipa capitanninkunapis llapanmi 
wañuyanqa. Soldäduykikuna jirkakunapa witsikäyaptin manam ni pipis 
qorimunanpaq kanqatsu. 

19Qampaqqa wañuypis janaykichönam kaykan. Qamqa pïmaytapis mana 

llakiparmi sufritsishkanki. Desgraciakuna päsashunqaykita musyarmi 
pïmaypis kushipäyäshunki>>. 

Habacuc 
Habacuc 1 

1Kaychömi profëta Habacucta Dios Yaya revelanqan qellqashqa kaykan. 

Habacuc llakikur mañakunqan 

2 DIOS YAYA, llapan shonqüwan mañakamuptïpis ¡imayyaqraq wiyamankitsu! 

Tsayläya mañakamuptïpis ¡imayraq mana alli runakunapa poderninpita 
librayämanki! 

3¡Imayyaqraq mana allikunata rurayanqanta rikäshaq! Kaychömi 

wañutsinakuywan ushakätsinakuylla kaykan. Maytsaychöpis piñanakuywan 
chikinakuyllam kaykan. 

4Tsaynö karmi leykunata cäsuyantsu. Defendikuyta mana puëdiqkunatam 

allqutsäkuyan. Munanqaykinö kawaqkunatam alläpa chikiyan. Juezkunapis 
manam leykuna ninqannötsu justiciata rurayan. 

Habacuc mañakunqanta Dios Yaya contestanqan 

5Dios Yayam nirqan: <<Wakin kaq nacionkunata ima päsanqanta tantiyakur 

alläpa mantsakäyay. Alläpa mantsakaypaq kaqkunata ruranäpaqnam kaykä. 
Imanö ruranäpaq kanqanta willayäshuptikipis manam creyiyankitsu. 

6Noqam animaykätsï Babilonia mana alli runakuna guërrata rurayänanpaq. 

Paykunam maytsaypa aywar runakunapa wajinkunata y chakrankunata 
qechur puriykäyan. 

7Alläpa mantsaypaq mana allim kayan. Juklä nacionkunaman chaykurpis 

tsay nacionpa leyninkunata mana cäsurmi kikinkunapa leyninkunallata 
välitsiyan. 

8<<Paykunapa bestiankunam tigripitapis mas cörriyan. Paqaspa puriq 

mantsaypaq löbupitapis masmi mantsaypaq kayan. Bestiankuna 
montashqam yupaytapis mana puëdiypaq puriyan. Imayka pitsak karupita 
chipshaman aywaqnömi guërramanpis karupita aywayan. 

9Tinkuyanqan kaqtaqa pïmaytapis jankatmi ushakätsiyan. Mayman 

chäyaptinpis runakuna alläpam mantsakäyan. Prësu achkuyanqan 
runakunam lamar kuchunchö arenïllanöraq kayan. 

10<<Nacionchö mandakuq reykunata y autoridäkunatapis asiparnin 

burlakurmi manakaqman churayan. Markachö runakuna tsinkakuyänanpaq 
rurayanqan murällakunata rikarmi asikuyan. Murällakuna waqtanman 
allpakunata montunaskirmi tsay markakunaman atacaqnin yaykuyan. 

11Imayka apäkuy wayra imaykatapis ushakätsinqannömi pïmaytapis 

ushakätsiyan. Dios Yayaman confiakuyanqanpa rantinmi kikinkunapa 
kallpankunallaman confiakuyan>>. 

Dios Yayata Habacuc yapay mañakunqan 

12Dios Yayatam yapay Habacuc nirqan: <<DIOS YAYA, imaypitapis 

kawaq santu Diosmi kanki. Imaypis mana ushakaqmi kanki. Tsapämaqnï 
qaqam kanki. Kikiki yanapaptikim Babilonia runakunapis castigayämänanpaq 
shayämunqa. 

13Tsaynö kaptinpis jutsa ruraq runakunata manam rikaytapis munankitsu. 

Jutsasapa runakunata imaypis manam chaskinkitsu. Tsaynö kaykarqa 
¿imanirtan tsay mana alli ruraq runakunata ushakätsinkitsu? ¿Imanirtan tsay 
jutsasapakuna jutsannaq runakunata wañutsiyaptin upällalla kanki? 

14¿Imanirtan permïtinki lamarchö pescäduta atarräyawan achkuskir apaqnö 

runakunata apayänanpaq? ¿Imanirtan pipis mana cäsushqa arashtanö 
wañutsiyänanpaq permïtinki? 

15<<Anzuëluwan y atarräyawan karpis atska pescäduta achkuqnömi maytsay 

nacionpita runakunata wañutsir alläpa kushikuyan. 

16Mikunanpaq maytsika kaptin pescaq runa atarräyankunata y anzuëlunta 

adorar sacrificiukunata waykanqannömi armankunata adorar kallpasapa 
kayanqanta aläbakuyan. 

17¿Tsaynöllatsuraq wañutsir sïguiyanqa? ¿Tsaynöllatsuraq nacionkunata 

mana llakipaypa ushakätsiyanqa?>> 

 

Habacuc 2 

1Rikachakuna törrichö marka cuidaq runa alcäbu kanqannömi noqapis 

shuyaraykä mañakunqäta DIOS YAYA wiyamänanta. 

Habacuc yapay mañakunqanta Dios Yaya wiyanqan 

2 DIOS YAYAM nimarqan: <<Pipis mana pantaypa liyinanpaq taksha tablachö 

revelanqaqta shumaq qellqanki. 

3Tsay revelanqaqmi tiempun chämuptinraq cumplinqa. Sas mana 

cumpliptinpis pacienciakur shuyanki. Imay karpis cumplinqam. Höran 
chämuptinmi llapanpis ninqänö kanqa. 

4<<Tsay runakunam allish tukur kallpankunallaman confiakuyan. Paykunaqa 

mana allikunatam rurayan. Munanqänö kawaq runaqa noqaman 
confiakamurmi kawanqa>>. 

Mana alli ruraq runakunata Dios Yaya ushakätsinanpaq ninqan 

5Orgullösu runakunaqa rïcu kayta munarmi jamaytapis tariyantsu. 

Rïcuyaskirpis alli kawayta manam tariyantsu. Poderyuq kayta munarmi 
ayakunata sepultüra chaskiypa chaskinqannö runakunatapis jankat 
ushaykäyan. Tsaymi juk markata venciskirpis juk markatana atacaykäyan. 

6Tsay venciyanqan runakunam venciqninkunata manakaqman churar 

niyanqa: <<¡Allaw qamkuna! ¡Runakunapa imaykankunata qechuskirmi 
rïcuyaykäyanki! ¡Imayyaqraq jukpa imantapis suwakur rïcuyäyanki! 

7Sufritsiyanqayki runakuna wañutsiyäshunaykipaq illaqpita chämuptinmi 

alläpa mantsakar tsuktsukyäyanki. Llapan imaykaykikunatapis aparmi ni 
imannaqta dëjayäshunki. 

8Atskaq markakunapa imaykankunata apayanqaykipitam maytsikaq 

soldädukuna shamuykur qamkunapatapis imaykaykikunata apakuyanqa. 
Tsaynömi rurayäshunki nacionnïman shamur may markachöpis 
wañutsiyanqaykipita y mana allikunata rurayanqaykipita. 

9<<¡Allaw qamkuna! Rïcuyäyänaykipaqmi runakunapa imaykankunata 

suwapuyanki. Tsaynö rïcuyarmi ni imapis mana päsayäshunaykipaq 
kanqanta yarpäyanki. 

10Tsaynö kayanqaykipitam qamkunawan castaykikuna penqakuychö 

kayanki. Atska markakunata ushakätsiyanqaykipitam kikikikunatapis 
ushakätsiyäshunki. 

11Mana allikunata rurayanqaykitam wajipa perqankunachö rumikunawan 

vïgakunapis shimpiyäshunki. 

12<<¡Allaw qamkuna! Runakunata wañuskatsir imaykankunata 

apayanqaykillawanmi markaykikunatapis shäritsiyashkanki. 

13Tsaynö kayanqaykipitam llapanta mandaq DIOS YAYA llapan 

shäritsiyanqaykita ninawan ushakätsinqa. Jankat ushakaskatsiptinmi llapan 
aruyanqaykipis manakaqllapaq kanqa. 

14Lamar yaku junta kanqannömi DIOS YAYATA reqiqkunapis kay patsachö 

junta kayanqa. 

15<<¡Allaw qamkuna! Vecïnuyki markakunata venciskirmi alläpa 

penqakatsiyanki. Qarashtu kaykaqta rikänanpaq runa majinta machätsiqnömi 
kayanki. 

16Peru tsaynö rurayanqaykipitam respitädu kayanqaykipa rantin 

penqakuychö kayanki. DIOS YAYAPA castïgun wiñaraq cöpapita upyayaptikim 
kikikikunatapis qarashtuta katsiyäshunki. Kanan poderyuq karpis waray 
warantinqa llakipaypaqmi kayanki. 

17Líbanuman aywaykur jachakunata ushar tsaychö täkuq wätakunata 

wañutsiyanqaykipitam kikikikunatapis Dios Yaya mana llakipar 
wañutsiyäshunki. Runakunata may markachöpis wañutsiyanqaykipitam 
alläpa ñakayanki. 

18<<Qerupita llaqllar rurayanqan ïdulukuna ¿imapaqraq välin? Runakunata 

engañayänallanpaq kaykaptinqa ¿imapaqraq välin metalkunata fundiykur 

ïdulukunata rurayanqanpis? Shimin kaptinpis manam parlantsu. ¡Imanöparaq 
kikin ruraqpis tsayman confiakunman! 

19<<¡Allaw qamkuna! Qerupita rurashqa ïdulutam <rikchay> niyanki. 

Tsaynöllam rumipita rurayanqan ïdulutapis <shäriy> niyanki. Tsay 
ïdulukunaqa manam imatapis musyatsiyäshunkitsu. Qoriwan y qellaywan 
enchapashqalla karmi kawayantsu. 

20 DIOS YAYAQA sagrädu templunchömi kaykan. Paypa puntanchö llapan 

runakuna maytsaychöpis upällakuyätsun>>. 

 

Habacuc 3 
Dios Yayata Habacuc yapay mañakunqan 

1Profëta Habacuc Dios Yayata cantapayllapa mañakurmi nirqan: 

2 DIOS YAYA, Israel majïkunata unay yanapanqaykitam willayämashqa. 

Llapan ruranqaykikunata musyarmi alläpa kushikü. Taytay, unay 
yanapanqaykinölla kananpis yanapaykayämay. Tsaynöpam noqakunapis 
ruranqaykikunata rikäyäshaq. Jutsäkunapita piñashqa karpis 
llakipaykayällämay. 

3Temán markapitam DIOS YAYA shamun. Parán lömapitam santu Dios 

shamun.Selah Entëru ciëluchömi poderösu kanqan rikakaykan. Entëru 
munduchömi payta alabayan. 

4Chipakyayninpis chiyätsikurraqmi atsikyämun. Makinpitapis illaqunöraqmi 

atsikyämun. Poderösu kayninmi maytsaychö musyakan. 

5Contrankunata castigananpaq shamuptinmi mantsakaypaq pesti qeshyay 

puntanta shamun. Qepantanam fiebri qeshyay shamun. 

6Dios Yaya ichiskiptinmi patsapis alläpa tsuktsukyan. Rikaraptinmi maytsay 

markakunapis alläpa mantsakäyan. Unay jirkakunapis jankatmi juchun. 
Tsaynöllam lömakunapitapis juchu aywan. Peru Dios Yayam sïqa mana 
ushakaq kaykan. 

7Cusánchö täkuq runakuna alläpa desgraciakunachö kaykaqtam rikashkä. 

Madiánchö täkuq runakunatapis alläpa mantsakar tsuktsukyaykaqtam 
rikashkä. 

8Dios Yaya, ¿mayuwanku o lamarwanku piñashqa kaykanki? ¿Tsaychi 

bestiayki montashqa y guërra carrëtaykiwan llapanta vencir puriykanki? 

9Flëchawan flëchanaykipaqmi alistashqallana kaykanki. Flëchaykitapis jitaq 

jitaqllanam kaykanki.Selah Mayuwanmi kay patsatapis raqratsashkanki. 

10Jirkakunapis rikarnikim mantsakar tsuktsukyäyan. Apäkuy tamyapis 

alläpam tamyamun. Lamarpis bunyaypa bunyarraqmi qayaran. Yakupis 
alläpam laqchikan. 

11Flëchaykita y lanzaykita jitaptiki alläpa chipakyarraqmi aywan. Aywaqta 

rikarmi rupaywan killapis ichiskiyan. 

12Contraykikunata castiganaykipaqmi alläpa rabyashqa kay patsachö 

maytsaypa puriykanki. Castigarmi nacionkunatapis jarukachanki. 

13Kuyanqayki runakunata salvaqmi yarqamushkanki. Akranqayki reyta 

yanapanaykipaqmi shamushkanki. Tsaymi contrayki shäriq reykunata 
ushakätsishkanki. Paykuna mandayanqan nacionkunatam 
ushakätsishkanki.Selah 

14Tsay nacionkunapita shamuq soldädukunam imayka apäkuy tamyanö 

wakpa kaypa qarquyämänanpaq shayämurqan. Mana alli ruraq runa 
tsunyachö asaltar kushikunqannömi paykunapis atacayämar kushikuyarqan. 
Tsaymi kikinkunapa flëchankunallawan flëchar ushakätsishkanki. 

15Bunyaypa bunyaykaq lamar jananpam bestiayki montashqa purinki. 

16Shamunqaykita wiyarmi alläpa mantsakashkä. Wirpäpis jankatmi 

tsuktsukyashqa. Tullükunapis jankatmi witsikashqa. Valornïpis jankatmi 
ushakashqa. Tsaynö kaykaptinpis conträkunata ushakätsinaykipaq kanqanta 
musyarmi qamman confiakamü. 

17Hïguskuna mana tuktuptinpis, üvakuna ni olïvukuna mana wayuptinpis, 

chakrachö ima cosëcha mana kaptinpis y üshakunawan wäkakuna 
ushakaptinpis 

18 DIOS YAYAMAN confiakurmi kushishqa kaykäshaq. Salvamänanpaq 

kanqanta musyarmi payta imaypis alabashaq. 

19Dios Yayam mas valoratsiman imanö karpis payman confiakunäpaq. Pay 

yanapamaptinmi imayka lluytsunö cörrï. Jirkakunapa purirpis manam 
ishkïtsu. (Kay salmuqa cantaqkunapa mandakuqninpaqmi. Cuerdayuq 
instrumentuta töcar cantayanki.) 

Sofonías 
Sofonías 1 

Dios Yaya castiganan junaq imanö kananpaq kanqan 

1Kaychömi DIOS YAYAPA willakuyninta Sofonías willakunqan qellqashqa 

kaykan. Amónpa tsurin Josías Judá nacionpa mandakuqnin rey kanqan 
witsaymi Sofonías willakurqan. Sofoníasmi Cusipa tsurin karqan. Cusim 
Gedalíaspa tsurin karqan. Gedalíasmi Amaríaspa tsurin karqan. Amaríasnam 
Ezequíaspa tsurin karqan. 

2 DIOS YAYAM nin: <<Kay patsachö kaqkunatam imaykatapis llapanta 

ushakätsishaq. 

3Runakunata y wätakunatam jankat ushakätsishaq. Pishqukunata y lamarchö 

pescädukunatam llapanta ushakätsishaq. Mana cäsumaq runakunatam 
ushakätsishaq. Kay patsachö llapan runakunatam ushakätsishaq>>. DIOS 

YAYAM tsaynö nin. 

4<<Judá runakunata y Jerusalénchö täkuqkunatam castigashaq. 

Baalta adoraqkunata y ruratsiyanqan ïdulukunatam ushakätsishaq. Baalta 
serviq sacerdötikunatam ushakätsishaq. 

5Wajinkuna jananman lätarkurnin ciëluchö qoyllurkunata qonqurikuykur 

adoraqkunatam ushakätsishaq. Qonqurikuykur adoraykäyämar dios Molocta 
adoraqkunatam ushakätsishaq. 

6Tsaynöllam ushakätsishaq mana cäsumaqkunata, mana ashimaqkunata y 

mana rugakamaqkunata>>. 

7 DIOS YAYAPA puntanchö llapayki upälla kayay. Llapanta juzganan junaq 

chaykämunnam. Tsay junaqpaqmi DIOS YAYA sacrificiuta previnishqa. 
Sacrificiuman qayatsinqan runakunapis listunam kaykäyan. 

8 DIOS YAYAM nin: <<Tsay juzganqä junaqmi castigashaq nacionchö 

mandaqkunata, reypa tsurinkunata y juklä runakunapa costumbrinkunata 
qatir mana adoramaqkunata. 

9Tsay junaqmi ïdulu adoraqkunata llapanta castigashaq. Tsay runakunaqa 

adorayanqan ïdulukunapa templunman churayänanpaqmi suwakuypa y 
asaltaypa imaykatapis qoriyan>>. 

10 DIOS YAYAM nin: <<Tsay junaq chikiqninkuna atacayaptinmi Pescädu 

shutiyuq punkupita alläpa qayaraykachäyanqan wiyakämunqa. Tsaynöllam 
markapa lädun barriuchö qayaraykachäyanqanpis wiyakämunqa. Lädun 
lömakunachö qayaykachäyanqanpis alläpa mantsakaypaqmi wiyakämunqa. 

11<<Mactes barriuchö täkuqkuna, llapayki waqayay. Tsay junaqmi llapan 

negociantikuna wañuyanqa. Rantikuqkunaqa llapanmi ushakäyanqa. 

12Tsaypunmi linternawan aktsikurkur Jerusalénchö täkuqkunata imanö 

kawayanqantapis rikäshaq. Tsaychömi jutsata rurar tranquïlu kaykaq 
runakunata castigashaq. Tsay runakunam shonqullankunachö niyan: <DIOS 

YAYAQA manam castigantsu. Payqa manam allita ni mana allitapis rurantsu>. 

13Tsaynö nikäyaptinmi chikiqninkuna llapan imaykankunatapis apayanqa. 

Wajinkunatapis juchutsirmi ushayanqa. Täkuyänanpaq shäritsiyanqan 
wajikunachöpis manam täkuyanqatsu. Üvakunata plantarpis vïnunta manam 
upyayanqatsu>>. 

14 DIOS YAYA juzganan junaq chämunanpaq ichikllanam faltan. ¡Tsay junaqqa 

chaykämunnam! Tsay junaq alläpa mantsakaypaq kaptinmi allish chölu 
runakunapis qayaraykachäyanqa. 

15Tsay junaqmi Dios Yaya alläpa rabyanqa. Tsaymi runakuna alläpa llakikur 

ni imanakaytapis puëdiyanqatsu. Qayaraykachaykarmi ushakäyanqa. Alläpa 
tutapaymi kanqa. Yanarraq pukutaywanmi mantsakaypaq tutapaskinqa. 

16Tsay junaqmi alli murallashqa markakunaman y jatusaq törrikunaman 

tsinkakuyaptinpis contrankuna atacayanqa. Atacayaptin 
mantsakarmi cornëtata töcar qayaraykachäyanqa. 

17Dios Yayam nin: <<Runakunata castigaptïmi llakikurnin tutapäpukushqanö 

puriyanqa. Mana cäsuyämar jutsata rurayanqanpitam tsaynö kayanqa. 
Yawarninkunapis patsachömi tsaqtsuranqa. Ayakunapis imayka wätapa 
wanunnöraqmi mashtaräyanqa>>. 

18 DIOS YAYA juzganan junaqqa manam qellayninkuna ni qorinkunapis 

runakunata salvanqatsu. Payqa alläpa rabyarmi kay nacionta jankat 
ushakätsinqa. Illaqpitam kay nacionchö llapan täkuqkunata ushakätsinqa. 

 

Sofonías 2 

1Mana penqakuq Judá runakuna, jutsa rurayta dëjayänaykipaq llapayki 

qorikaykur yarpachakuyay. 

2Dios Yaya rabyanqan junaq manaraq chämunqanyaq jutsa rurayta dëjayay. 

Mana dëjayaptikiqa imayka päjata wayra apar ushakätsinqannömi 
ushakätsiyäshunki. 

3Kay patsachö qollmi shonqu runakuna, DIOS YAYATA llapayki ashiyay. 

Mandamientunkunata cäsukuqkuna, mana allish tukurlla pay munanqannö 
kawakuyay. Tsaynö kawakuyaptikiqa talvezchi DIOS YAYA rabyanqan junaq 
salvayäshunkiman. 

Filisteo runakunata castigananpaq ninqan 

4Gaza markapis mana imakaq tsunyam tikranqa. Ascalón markapis jankatmi 

ushakanqa. Asdod markachö täkuqkunatam junaqpa suwapuyanqa. Ecrón 
markachö täkuqkunatam chapapita jachata tronqueaqnö jitariyanqa. 

5¡Allaw! ¡Lamar kuchunchö täkuq filisteo runakuna, llakipaypaqmi kayanki! 

Castigayäshunaykipaqmi DIOS YAYA nin: <<¡Canaánchö täkuq filisteo 
runakuna, chipyatmi ushakätsiyäshayki! 

6Lamar cercan chakrakunam wätakunata mitsikuyänan pastu tikranqa. 

Tsaychö üsha majädakunallanam kanqa>>. 

7Kawaykar quëdaq Judá runakunatam sïqa librina kawakuyänanpaq DIOS 

YAYA yanapanqa. Paykunapaqna tsay chakrakuna kaptinmi wätankunata 
tsaychö mitsikuyanqa. Ascalónchö kaykaq wajikunachömi puñuyanqa. 

Moabita y amonita runakunata castigananpaq ninqan 

8Dios Yayam nin: <<Noqam wiyashkä Moab nación runakuna y Amón nación 

runakuna kuyanqä runakunata asharnin qayapäyanqanta. Tsaynöllam 
wiyashkä kuyanqä runakunata allqutsakuyanqanta. Paykunaqa Judá 
runakunapa chakrankunata qechuskirmi rïcuyäyashqa>>. 

9Israel runakunata kuyaq y llapanta mandaq DIOS YAYAM jurar nin: 

<<Sodoma markanömi Moab nacionpis ushakanqa. Gomorra markanömi 
Amón nacionpis ushakanqa. Chakrankunachöpis kashallanam juntanqa. 
Wakin kaq chakrankunapis jankatmi qachpayanqa. Desiertunömi imaypis 
kanqa. Kawaykar quëdaq kuyanqä Israel runakunam paykunapa 
imaykankunatapis apayanqa. Allin kaq chakrankunatapis qechuskirmi 
tsaychö täkuyanqa. Tsay ninqäqa rasunpam kanqa>>. 

10Tsaynömi paykunata päsanqa alläpa allish tukuyanqanpita. Paykunam 

llapanta mandaq DIOS YAYA kuyanqan Israel runankunata allqutsäkuyashqa. 

11Kay patsachö adorayanqan dioskunata DIOS YAYA ushakätsirmi Moab 

nación runakunata y Amón nación runakunata alläpa castiganqa. Tsaymi 
karu islakunachö täkuq runakunapis markankunachö Dios Yayatana 
adorayanqa. 

Etiopía runakunata castigananpaq ninqan 

12<<Etiopía runakuna, qamkunatapis espädäwanmi wañutsiyäshayki>>. 

Asiria runakunata castigananpaq ninqan 

13Tsaynöllam Dios Yaya norti kaqlächö Asiria nación runakunatapis 

ushakätsinqa. Nínive markachö täkuq runakunata ushakätsiptinmi tsunya 
quëdanqa. 

14Tsay partim wätakunata mitsikuyänanllapaqna kanqa. Tukuyläya chucaru 

wätakunam tsaychö pärayanqa. Tukuwan akakallanam terantikunachö 

puñuyanqa. Tsaykuna waqanqanpis ventänapam wiyakämunqa. Punkukuna 
ushakaptinmi cedru tablawan entablayanqanpis rikakanqa. 

15Tsay markachö täkuq runakuna ima desgracia päsananpaq kanqanta 

manam ni ichikllatapis yarpäyantsu. Tsaymi shonqullankunachö niyan: 
<<Noqantsikpita masqa ¿piraq kanman?>> Tsaynö nikäyaptinpis 
markankunata ushakätsiptinmi chucaru wätakuna pärayänan raqällana 
kanqa. Tsayta rikarmi marka cercankunapa päsaqkunapis makinkunata 
taqllarraq kushipäyanqa. 

 

Sofonías 3 
Jerusalén runakunata castigananpaq ninqan 

1¡Allaw mana cäsukuq Jerusalén runakuna! Qamkunam alläpa jutsasapa 

kayanki. Pïmaytapis alläpam sufritsiyanki. 

2Qamkunaqa pï willayäshuptikipis manam wiyakuyankitsu. 

Corrigiyäshuptikipis manam cäsuyankitsu. DIOS YAYAMANPIS manam 
confiakuyankitsu. Payta manam mañakuyllapis mañakuyankitsu. 

3Mallaqar qayaraykachaq leonkunanömi autoridänikikunapis kayan. 

Jueznikikunapis imayka mallaqashqa atuqkuna tullullantapis mana 
dëjaqnömi kayan. 

4Profëtaykikunapis mana respitakuq y llullakuqmi kayan. 

Sacerdötikikunapis sagrädu templutam impüruyätsiyan. Dios Yayapa 
leyninkunatapis manam cumpliyantsu. 

5Peru DIOS YAYAQA imaypis Jerusalénchömi kaykan. Payqa manam imatapis 

llutankunata rurantsu. Cada alliqmi tantiyatsimantsik alli ruraq kanqanta. Peru 
tsaynö kaykaptinpis jutsa ruraq runakunam mana allikunata rurar 
penqakuyantsu. 

6Dios Yayam nin: <<Atska nacionkunatam ushakätsishkä. Törrinkunatapis 

juchutsirmi ushakätsishkä. Pipis manana puriptinmi cällinkunapis 
tsunyaraykan. Markankunapis llapanmi ushakashqa. Tsaychöqa manam ni 
pipis täkunnatsu. 

7Tsaypitam yarparqä: <Tsay nacionkunata ushakätsinqäta rikarmi 

Jerusalénchö täkuq runakuna noqapita mantsakur llutan ruraykunata 
dëjaskiyanqa. Cäsuyämaptinqa paykunata manam ushakätsishaqtsu>. Peru 
tsaynö yarpaykaptïpis paykunaqa jutsa rurayman churakashqam kayan>>. 

8 DIOS YAYAM nin: <<¡Allaw tsay runakuna! Juzganä junaq imay karpis 

chämunqam. Llapan nacionkunata qorikaskatsirmi alläpa 
rabyatsiyämanqanpita castigashaq. Nina rupar imaykata ushaqnömi kay 
patsachö täkuqkunata ushakätsishaq>>. 

Runakunata salvananpaq Dios Yaya äninqan 

9<<Tsaypitanam maytsaychö täkuq runakunata shutïchö alabayämänanpaq 

tantiyatsishaq. Tsaynöpam shumaq willanakur juk shonqulla serviyämanqa. 

10Mas karuchö täkuq runakunapis yanapanäpaqmi mañakayämanqa. Tsay 

runakunaqa Etiopía nacionchö mayukunapita mas karuchömi täkuyan. 
Tsaypitanam ofrendäkuna apayämunqa. 

11Tsay witsaymi jutsata rurar kushikuqkunata qamkunapita qarqushaq. 

Sagrädu lömächö manam allish tukuqkuna kayanqanatsu. Tsaymi jutsata 
manana rurar penqakuyanqanatsu. 

12<<Qamkuna täkuyanqaykichöqa qollmi shonqu y waktsa runakunallam 

täkuyanqa. Paykunam noqallamanna confiakayämanqa. 

13Israelchö kawaykar quëdaq runakunaqa mananam mana allikunata 

rurayanqanatsu. Paykunaqa mananam llullakuyanqanatsu ni pitapis 
engañayanqanatsu. Tranquïlu mikukuq üshakunanömi kayanqa. Manam ni 
pipis paykunata mantsakätsinqanatsu>>. 

14¡Sión runakuna, cantayay! ¡Israel runakuna, kushikur qayaykachäyay! 

¡Jerusalén runakuna, llapan shonquykikunawan kushikuyay! 

15 DIOS YAYA mananam castigayäshunkinatsu. Chikiyäshuqnikikunatam 

qarqunqa. DIOS YAYAM mandakuqniki rey. Qamkunawan kaykaptinqa 
manam imapitapis mantsakuyankinatsu. 

16Tsaymi Jerusalén runakunata niyanqa: <<Sión runakuna, 

mantsakuyanqaykipa rantin ¡valorakuyay!>> 

17Qamkunawanmi DIOS YAYA kaykan. Poderösu kayninwanmi 

salvayäshunki. Kuyayäshurnikim mushuq kawayta qarayäshunki. 
Qamkunapaq alläpa kushikurmi 

18fiestata ruraqnö cantanqa. Dios Yayam nin: <<Manana ñakayänaykipaqmi 

yanapayäshayki. Manam penqakuypaqnatsu kayanki. 

19Tsay witsay sufritsiyäshuqnikikunatam kikï ushakätsishaq. Tsaypitam 

oqrakashqa üshata qorimuqnö maytsaypitapis qoriyämushayki. Pakikushqa 
üshata jampiqnömi jampiyäshayki. Manam ni pipis musyapäyäshunkinatsu. 
Masbienmi yanapayäshunki maytsaychöpis respitashqa y aläbashqa 
kayänaykipaq. 

20Tsay witsaymi maytsaypita qoriyämushayki. Juklä nacionkunaman 

apayäshuqnikikuna rikaykäyaptin kutitsiyämuptiqmi pïmaypis kushikur 
respitayäshunki. Noqa DIOS YAYAM nï>>. 

Hageo 
Hageo 1 

1 DIOS YAYAPA willakuyninta profëta Hageo willakunqanmi kaychö qellqashqa 

kaykan. Paymi rey Darío Persia nacionchö mandakunqan ishkay watamanna 
aywaykaptin soqta kaq killa punta kaq junaqchö willakurqan. Tsaynömi 
willakurqan Judápa gobernadornin Zorobabelpaq y mandakuq sacerdöti 
Josuépaq. Zorobabelqa Salatielpa tsurinmi karqan. Josuénam Josadacpa 
tsurin karqan. 

2Llapanta mandaq DIOS YAYAM Israel runakunata nin: <<Qamkunam 

nikäyanki: <DIOS YAYAPA templunta yapay shäritsinapaq manaraqmi tiempu 
chämunraqtsu> >>. 

3Tsaymi DIOS YAYAPA willakuyninta profëta Hageo willakur nirqan: 

4<<¿Templü juchushqa kaykaqta rikaykarku qamkunaqa shumaq rurashqa 

wajikikunachö kushishqa kaykäyanki?>> 

5Llapanta mandaq DIOS YAYAM nin: <<Imanö kawayanqaykita shumaq 

tantiyakuyay. 

6Maytsikata mururpis wallkallatam cosechayanki. Atskata mikuyaptikipis 

pachaykikuna manam juntantsu. Yakuta upyayaptikipis yakunaynikikuna 
manam pärantsu. Rakta llatapata shukuyaptikipis manam 
qoñütsiyäshunkitsu. Alli arupukurpis wanayanqaykipaq manam 
paqtäpukuyankitsu>>. 

7Llapanta mandaq DIOS YAYAM nin: <<Imanö kawayanqaykitapis shumaq 

tantiyakuyay. 

8Templüta yapay shäritsiyänaykipaq muntikunapa aywar qeruta apayämuy. 

Templüta shäritsiyaptikim kushikushaq. Tsaychömi kushishqa alabayämanki. 

9<<Atskata cosechayta yarparpis wallkallatam cosechayanki. Wajikikunaman 

churayanqaykitapis juk pükayllam ushakätsï. Imanir tsaynö ruranqäta 
tantiyakuyay. Tsaynö rurä templü juchutsishqa kaykaqta rikaykarpis 
kikikikunapa wajillaykikunapaq yarpachakuyaptikim. 

10Tsaynö kayaptikim tamyatsimütsu. Tsaymi chakraykikunachö 

muruyanqaykipis wayunnatsu. 

11Alläpa usyänanpaq noqam permïtishkä. Tsaymi trïgupis, üvapis, olïvupis, 

ni ima mikuypis wayunnatsu. Wätakunapaqpis manam qewa kannatsu. 
Runakunapis manakaqllapaqmi aruyan>>. 

Templuta shäritsir qallayanqan 

12Profëta Hageo willakunqanta wiyarmi Salatielpa tsurin Zorobabel, 

Josadacpa tsurin mandakuq sacerdöti Josué y wakin 
runakunapis mantsakar DIOS YAYA ninqanta cäsuyarqan. 

13Tsaymi profëta Hageuwan willakatsir Judá runakunata DIOS YAYA nirqan: 

<<Noqaqa yanapayänaqpaq qamkunawanmi kaykä>>. 

14Tsaynö nirmi aruyänanpaq DIOS YAYA animatsirqan. Tsaymi Judápa 

gobernadornin Zorobabel, mandakuq sacerdöti Josué y wakin runakunapis 
llapanta mandaq DIOS YAYAPA templunta shäritsiyta qallaykuyarqan. 

15Arurmi qallaykuyarqan soqta kaq killa ishkay chunka chusku (24) 

junaqchö. Tsayqa karqan rey Darío ishkay watana mandakuq kaykaptinmi. 

 

Hageo 2 
Mushuq templu kuyakuypaq kananpaq kanqanta willakunqan 

1Tsay watallachömi qanchis killa ishkay chunka juk (21) junaqchö profëta 

Hageuta DIOS YAYA nirqan: 

2<<Judápa gobernadornin Zorobabelta, mandakuq sacerdöti Josuéta y wakin 

runakunatapis niy: 

3<Punta kaq templuta rikaqkuna musyayanmi kuyakuypaq kanqanta. 

Kananqa ¿imanötan kaykan? ¿Manaku manakaqman churashqa kaykan?> 

4<<DIOS YAYAM nin: <¡Zorobabel, valorakuy! Mandakuq sacerdöti Josué, 

¡qampis valorakuy! Kay nacionchö täkuqkuna, ¡llapayki valorakuyay! 
Qamkunawan kaykaptïqa animatsinakurnin llapayki aruyay. 

5Unay castaykikuna Egiptupita yarqayämuptinmi pactuta rurarqä imaypis 

yanapanäpaq. Tsaymi qamkunawanpis Espïritü kaykan. Tsaynö 
qamkunawan kaykaptïqa ama mantsakuyaytsu. 

6<< <Ichikllanam faltan ciëluta, kay patsata y lamartapis tsuktsukyätsinäpaq. 

7Tsaynöllam llapan nacionkunatapis tsuktsukyätsishaq. Tsaynö ruraptïmi 

imayka riquëzankunata kay templuman apayämunqa. Tsaynöpam kay 
templuchö kuyakuypaq kaqkunapis junta kanqa. Noqa llapanta mandaq DIOS 

YAYAM tsaynö nï. 

8<< <Noqapam qellaywan qoripis kaykan. 

9Kanan shäritsiyanqayki templuqa punta kaq templupitapis mas 

kuyakuypaqmi kanqa. Tsaymi kaychö llapaykipis tranquïluna kawakuyanki. 
Noqa llapanta mandaq DIOS YAYAM tsaynö nï> >>. 

10Rey Darío ishkay watana mandakuq kaykaptinmi isqun killa ishkay chunka 

chusku (24) junaqchö profëta Hageo DIOS YAYAPA willakuyninta willakur 
nirqan: 

11<<Llapanta mandaq DIOS YAYAM nin: <Leynïkunapaq sacerdötikunata 

tapunki: 

12<<Sacrificiuta waykayänanpaq pipis sagrädu aytsata llatapanwan pitushqa 

apaptin llatapanpa puntan vïnuman o aceitiman o ima mikuymanpis töpaptin 
¿tsay vïnu, aceiti o ima mikuypis sagrädutsuraq kanqa?>> > >> Tsaynö 
tapuptinmi sacerdötikuna niyarqan: <<Manam>>. 

13Tsaynam Hageo yapay tapurqan: <<Juk runa ayata 

yatanqanpita impüru kaykar mikuykunata yataptin ¿tsay mikuykunapis 
impürutsuraq kanqa?>> Tsaynö tapuptinmi sacerdötikuna niyarqan: <<Awmi, 
tsayqa impürum kanqa>>. 

14Tsaynam Hageo nirqan: <<DIOS YAYAM nin: <Tsaynöllam kay runakunapis 

impüru kayan. Tsaymi llapan rurayanqan y noqapaq apayämunqanpis impüru 
kaykan. 

15<< <Templüta manaraq shäritsiyta qallar ima päsayäshunqaykitapis 

shumaq tantiyakuyay. 

16Ishkay chunka (20) säcu mikuyta qoriyänaykipaq mururpis chunka 

säcullatam cosechayarqayki. Pitsqa chunka (50) puyñu vïnuta jorquyta 
yarparpis ishkay chunka (20) puyñullatam jorquyarqayki. 

17Usyawan, ranchawan y runtu tamyawanmi llapan murukuyanqaykitapis 

ushakätsishkä. Tsaynö ruraykaptïpis qamkunaqa manam templüta 
shäritsiyashkankitsu. 

18<< <Kananmi kaykantsik isqun killa ishkay chunka chusku (24) junaqchö. 

Kanan junaqmi templüpa cimientunkunata allitsarnin qallayashkanki. 

19Tsaymi kananpita bendicionnïta llapan aruyanqaykiman churamushaq. 

Tsaynö churamuptïmi qollqaykikunachö mikuynikikuna ushakanqatsu y 
üvaykikuna, hïgusnikikuna, granadïllaykikuna y olïvu jachaykikunapis alli 
wayunqa> >>. 

Zorobabelpaq Dios Yaya ninqan 

20Tsay junaqllam Hageuta DIOS YAYA yapay nirqan: 

21<<Judápa gobernadornin Zorobabelta willay ciëluta y kay patsatapis 

tsuktsukyätsinäpaq kanqanta. 

22Reykunatam manakaqman churashaq. Poderyuq nacionkunapis vencishqa 

kayänanpaqmi permïtishaq. Guërra carrëtakuna manijaqkunatam 
qochpätsishaq. Bestiankuna montashqa aywaqkunapis kikinkunapurallam 
wañutsinakuyanqa. 

23Salatielpa tsurin servimaqnï Zorobabel, tsay junaqmi sëllakunä sortïjänö 

kanaykipaq churashayki. Mandakuq kanaykipaqmi akrashkaq. Noqa llapanta 
mandaq DIOS YAYAM tsaynö nï>>. 

Zacarías 
Zacarías 1 

Jutsa rurayta dëjayänanpaq Dios Yaya ninqan 

1Rey Darío juk wata pusaq killana mandakuq kaykanqan witsaymi noqa 

profëta Zacaríasta DIOS YAYA parlapämarqan. Noqam kä Berequíaspa tsurin 
y Iddupa willkan. 

2Dios Yayam nimarqan: <<Noqam unay Israel runakunawan alläpa 

rabyakurqä. 

3Israel majikikunata kanan ninki: <Llapanta mandaq DIOS YAYAM nin: 

¡Noqaman kutiyämuy! Kutiyämuptikiqa yapaymi yanapayäshayki. 

4Unay castaykikunanö chukru shonqu ama kayaytsu. Paykunataqa 

profëtakunawanmi willakatsirqä jutsankunata dëjaskir noqaman 
kutiyämunanpaq. Peru tsaynö nikaptïpis manam cäsuyämarqantsu. 
Noqa DIOS YAYAM nï. 

5<< <Tsay castaykikunawanmi profëtakunapis ushakäyashqana. 

6Servimaqnï profëtakunawan willakatsinqänöllam llapan päsashqa. 

Willakatsinqänö castigaptïmi jutsa rurayanqanpita arrepentikur niyarqan: 
<<Castigamänapaq ninqannöllam llapanta mandaq DIOS YAYA mana 
cäsukunqantsikpita castigamashkantsik>> > >>. 

7Rey Darío mandakuq kanqan kimsa watata cumplinanpaq juk killa 

faltaykaptinmi ishkay chunka chusku (24) junaqchö noqa profëta 
Zacaríasta DIOS YAYA yapay parlapämarqan. Tsayqa Sebat killam karqan. 

8Juk paqasmi revelacionchö rikarqä puka bestian montashqa runata. Tsay 

runam atska arrayán jachakuna kanqan raqrachö kaykarqan. Qepanchömi 
puka, bäyu y yuraq bestian montashqa runakuna kaykäyarqan. 

9Tsay höram juk ángel parlapämarqan. Paytam tapurqä: <<Taytay, 

¿pikunatan taqay bestiankuna montashqa runakuna?>> Tsaynö tapuptïmi 
nimarqan: <<Kanan willashayki pikuna kayanqanta>>. 

10Arrayán kaykanqan kaqchö runanam nimarqan: <<Paykunaqa entëru kay 

patsata rikapakuyänanpaq DIOS YAYA kachamunqankunam kayan>>. 

11Arrayán jachakunachö kaykaq runaqa DIOS YAYAPA angelninmi karqan. 

Tsaymi bestian montashqa kaykaqkuna tsay angelta niyarqan: <<Maytsaypa 
aywarmi rikäyashkä runakuna tranquïlu kawakuykäyaqta>>. 

12Tsaymi DIOS YAYAPA angelnin nirqan: <<Llapanta mandaq DIOS 

YAYA, qanchis chunka (70) watana päsaykaptinpis ¿jinallaku Jerusalén y 
Judá runakunata mana llakipar rabyashqa kaykanki?>> 

13Tsaynö niptinmi noqawan parlaykaq angelta DIOS YAYA alli shimillanpa 

parlaparqan. 

14Tsay angelnam willakunäpaq nimarqan: <<Llapanta mandaq DIOS 

YAYAM nin: <Jerusalénta y Sión lömatam alläpa kuyä. 

15Tsaymi atacaqnin nación runakuna tranquïlu kawaykäyaqta rikar alläpa 

rabyakü. Israel runakunawan rabyashqa kar castigaptïmi paykunaqa 
alläpana ñakatsiyashqa. 

16Noqa DIOS YAYAM nï: Kananmi Jerusalénta llakipäshaq. Yapaymi wajïta y 

Jerusalén markatapis shäritsiyanqa. Noqa llapanta mandaq DIOS 

YAYAM tsaynö nï> >>. 

17Tsaynöllam tsay ángel nimarqan: <<Masta willakuy: <Llapanta 

mandaq DIOS YAYAM nin: Noqam bendicionnïta churashaq Judá 
markakunachö imaykapis atska kananpaq. Sión lömachö täkuq runakunatam 
llakipäshaq. Noqapa kananpaqmi Jerusalén markata yapay qorishaq> >>. 

Chusku waqrakunata y chusku herrërukunata revelacionchö rikanqan 

18 (2.1) Tsaypitanam revelacionchö chusku waqrakunata rikarqä. 

19 (2.2) Tsaymi noqawan parlaykaq angelta tapurqä: <<¿Imaninantan tsay 

waqrakuna?>> Tsaymi nimarqan: <<Tsay waqrakunam kayan Judá 
runakunata, Israel runakunata y Jerusalén runakunata maytsaypa qarquq 
nacionkuna>>. 

20 (2.3) Tsaypitam DIOS YAYA chuskuq herrërukunata rikätsimarqan. 

21 (2.4) Tsaymi angelta tapurqä: <<¿Imaqtan tsay herrërukuna 

shayämushqa?>> Tsaymi nimarqan: <<Paykunaqa tsay waqrakunata 
ushakätsiyänanpaqmi shayämushqa. Tsay waqrakunam kayan Judá nación 
runakunata maytsaypa qarquq nación runakuna. Qarquyaptinmi Judá 
runakuna alläpa penqakuyarqan>>. 

 

Zacarías 2 
Cordelnin aptashqa jövinta revelacionchö rikanqan 

1 (5) Tsaypitanam cordelnin aptashqa juk jöven kaykaqta revelacionchö 

rikarqä. 

2 (6) Paytam tapurqä: <<¿Maypatan aywaykanki?>> Tsaymi nimarqan: 

<<Jerusalén markapa largun y anchun ayka kanqanta musyanäpaqmi mïdiq 
aywaykä>>. 

3 (7) Tsaypitam noqawan parlaq ángel aywaykaptin juk ángel tinkuparqan. 

4 (8) Paymi nirqan: <<Cörrilla aywar mïdimuq jövinta niy: <Jerusalénchöqa 

maytsikaq runakunam täkuyanqa. Wätankunapis atskam kanqa. Runakuna 
maytsikaq kayaptinmi markapa murällanpis kanqanatsu. 

5 (9) DIOS YAYAM nin: <<Jerusalénta cuidanäpaqmi noqa kashaq entëru 

kuchunpa nina lunyaykaq murällanö. Kikïmi Jerusalénchö täkuqkunawan 
kaykäshaq>> > >>. 

6 (10) Israel runakunatam DIOS YAYA nin: <<Noqam kay patsapa chuskun 

kuchunman qamkunata qarquyashkaq. ¡Kanan norti lädu nacionpa 
qarqushqa kaqkuna, Jerusalénman qeshpiyämuy! 

7 (11) ¡Babiloniachö täkuq Sión runakuna, Jerusalénman aywayämuy!>> 

8 (12) Llapanta mandaq DIOS YAYAM kachamashqa imaykaykikunatapis 

apakuq nacionkunata willanäpaq: <<Kuyanqä runakunata pipis sufritsirqa 
ñawi ñïñüta toqriqnömi kaykäyan. 

9 (13) Kikïmi paykunata castigashaq. Castigarmi tantiyatsishaq kikinkunapa 

serviqninkunalla asaltayänanpaq kanqanta>>. Tsay ninqannölla päsaptinmi 
musyayanki llapanta mandaq DIOS YAYA kachamanqanta. 

10 (14) Mastam DIOS YAYA nin: <<Sión runakuna, qamkunawanmi imaypis 

kaykäshaq. Tsaynö kaykaptinqa kushikur cantayay. 

11 (15) Tsay witsaymi atska nación runakuna serviyämanqa. Kuyanqä 

runakuna kayaptinmi paykunawan imaypis kaykäshaq>>. Tsay ninqannölla 
päsaptinmi musyayanki llapanta mandaq DIOS YAYA qamkunaman 
kachamanqanta. 

12 (16) Sagrädu nacionchö herencian kayänanpaqmi Judá runakunata DIOS 

YAYA qorinqa. Jerusalén markatapis kikinpa kananpaqmi yapay akranqa. 

13 (17) Maytsaychö täkuq runakuna, DIOS YAYAPA puntanchö 

upällakuyay. Payqa ciëlupitam shamun. 

 

Zacarías 3 
Josuépa llatapanta llushtitsiqta revelacionchö rikanqan 

1Tsaypitam DIOS YAYA rikätsimarqan mandakuq sacerdöti 

Josuéta. Paymi DIOS YAYAPA angelnin puntanchö ichiraykarqan. Josuépa 
derëcha kaq lädunchömi Josuéta acusarnin Satanás kaykarqan. 

2Acusaptinmi DIOS YAYAPA angelnin nirqan: <<¡DIOS YAYAM upälla 

kanaykipaq nishunki, Satanás! ¡Jerusalénta akraq DIOS YAYAM upälla 
kanaykipaq nishunki! Kay runaqa ¿manaku rupaykaq ninapita jipishqa 
shanshaykaq carbonnö kaykan?>> 

3Josuéqa alläpa taqra llatapan shukushqam angelpa puntanchö 

ichiraykarqan. 

4Tsaymi yanapaqninkunata ángel nirqan: <<Shukuranqan taqra llatapanta 

llushtitsiyay>>. Tsaypitam Josuéta nirqan: <<Tukuyläya jutsaykipitam 
perdonashkaq. Kananqa shumaq kuyaypaq llatapata 
shukutsiyäshunaykipaqmi nishaq>>. 

5Tsaypitanam nirqan: <<Mandakuq sacerdöti shukukunan limpiu görrata 

Josuéta shukutsiyay>>. Tsaymi limpiu görrata shukutsiyarqan. Tsaynöllam 
kuyaypaq llatapatapis shukutsiyarqan. Tsaynö shukutsiyaptinmi DIOS 

YAYAPA angelnin puntanchö ichiraykarqan. 

6Shukurkatsiyaptinnam Josuéta DIOS YAYAPA angelnin nirqan: 

7<<Llapanta mandaq DIOS YAYAM nin: <Llapan mandakunqäta cäsuptikiqa 

templüta y patiunta cuidanaykipaqmi churashayki. Tsaynöllam servimaq 
angelnïkunanö paqtä kanaykipaq churashayki. 

8<< <Mandakuq sacerdöti Josué, qamwan sacerdöti majikikunapis shumaq 

cäsuyämay. Qamkunam señalnö kayanki. Tsaymi servimaptiki Renuevo 
ninqan servimaqnï runata kachamushaq. 

9<< <Puntaykiman churanqä rumita rikay. Tsay rumim qanchis ñawiyuq 

kaykan. Tsay rumimanmi kikï qellqashaq. Tsaymi juk junaqllachö runakunapa 
jutsankunata perdonashaq. Noqa llapanta mandaq DIOS YAYAM tsaynö nï. 

10Tsay junaqmi cada ünuykikuna üva jachaykikuna chakinchö y hïgus 

jachaykikuna chakinchö vecïnuykikunawan kushishqa jamakuyanki. Noqa 
llapanta mandaq DIOS YAYAM tsaynö nï> >>. 

 

Zacarías 4 
Qoripita candelërutawan ishkay olïvu jachata revelacionchö rikanqan 

1Tsaypitanam noqawan parlaq ángel kutimur puñukashqa runata 

rikchatsiqnö rikchatsimarqan. 

2Tsaymi nimarqan: <<¿Imatatan rikaykanki?>> Tsaynam nirqä: <<Qoripita 

fundiypa rurashqa candelërutam rikaykä. Tsay candelërupa puntanchömi 
aceitita wiñänanpaq tazonpis kaykan. Tsay tazonpa wirpanchömi qanchis 
lamparinkuna kaykan. Cada lamparinpa mëchanmanmi tübullapa aceiti 
yaykuykan. 

3Candelërupa lädunchömi ishkay olïvu jachakuna kaykan. Jukaq olïvum 

derëcha kaq lädunchö y jukaq olïvunam itsuq kaq lädunchö kaykan>>. 

4Tsaypitam noqawan parlaykaq angelta tapurqä: <<Taytay, ¿imatatan 

tsaykunawan tantiyatsimanki?>> 

5Tsaymi ángel nimarqan: <<¿Manaku musyanki imapaq kanqanta?>> 

Nimaptinmi nirqä: <<Taytay, manam musyallätsu>>. 

6Mastam nimarqan: <<DIOS YAYAM Zorobabelta nin: <Manam 

soldädukunatatsu ni kallpayuq kaytatsu wananki, sinöqa Espïritütam 
wananki. Noqa llapanta mandaq DIOS YAYAM tsaynö nï>. 

7<<Jatun jirkanö problëmakuna alläpa jatun kaptinpis Zorobabelpaqqa 

manakaqnöllam kanqa. Tsaymi templuta ushananpaq ultimu kaq rumita 
churaptin <¡añañaw, alläpa shumaqmi!> niyanqa>>. 

8Tsaymi DIOS YAYA nimarqan: 

9<<Templuta Zorobabel shäritsir qallaykurmi ushatsinqanyaq arutsinqa>>. 

Tsay ninqannö templuta ushaptinmi musyayanki llapanta mandaq DIOS 

YAYA qamkunaman kachamanqanta. 

10Plomädawan templuta Zorobabel shäritsiqta rikarmi manakaqman 

churaqkunapis kushikuyanqa. Candelërupa qanchis mechërunkunaqa DIOS 

YAYAPA ñawinkunam kayan. Tsay ñawinkunawanmi entëru munduta rikan. 

11Mastam tapurqä: <<¿Imaninantan candelërupa ishkan lädunchö kaykaq 

olïvus jachakuna?>> 

12Tsaynöllam tapurqä: <<¿Imaninantan olïvupa ishkan rämankuna? Tsay 

rämankunapitam qoripita rurashqa tübupa candelëruman aceiti yaykun>>. 

13Tsaynö tapuptïmi ángel nimarqan: <<¿Rasunpaku tantiyankitsu?>> Tsaymi 

nirqä: <<Taytay, manam tantiyallätsu>>. 

14Tsaymi nimarqan: <<Tsaykunaqa kay patsata kamaq Dios Yaya akranqan 

ishkay runakunam kayan. Paykunam Dios Yayata serviyan>>. 

 

Zacarías 5 
Qellqashqa röllu päriqta revelacionchö rikanqan 

1Tsaypitam juk qellqashqa röllu päriqta rikarqä. 

2Tsaynam ángel tapumarqan: <<¿Imatatan rikaykanki?>> Tsaymi nirqä: 

<<Röllu päriykaqtam rikaykä. Tsay röllupam largun chunka metru y 
anchunnam pitsqa metru kaykan>>. 

3Niptïmi nimarqan: <<Tsaychömi qellqashqa kaykan kay patsaman castïgu 

chämunanpaq kanqan. Tsay röllupa jukaq lädunchömi suwakuqkuna 
wañutsishqa kayänanpaq kanqan qellqashqa kaykan. Jukaq läduchönam 
qellqashqa kaykan shutïchö äniykarpis mana cumpliqkuna wañutsishqa 
kayänanpaq kanqan. 

4Llapanta mandaq DIOS YAYAM nin: <Tsay castïgutam kachamushkä 

suwakunapa wajinman y shutïchö änirpis mana cumpliqkunapa wajinman 
yaykunanpaq. Tsay castïguwanmi tsaychö täkuqkuna jankat wañuyanqa. 
Tsaymi ushakanqa wajipa perqan rumikuna y qerukunapis> >>. 

Tupuchö warmi kaykaqta revelacionchö rikanqan 

5Tsaypitanam noqawan parlaykaq ángel witiykamur nimarqan: <<Taqay 

shamuykaqta rikay>>. 

6Rikaskirmi tapurqä: <<¿Imatan taqayqa?>> Angelnam nimarqan: 

<<Taqayqa jatun tupum kaykan. Tsaychömi wiñaraykan maytsaychö täkuq 
runakunapa jutsankuna>>. 

7Tsay jatun tupum plömupita rurashqa tsapanawan tsapashqa karqan. 

Tsapananta kicharkuptinmi rurinchö juk warmi jamaykaqta rikarqä. 

8Tsaymi ángel nimarqan: <<Kay warmim llapan runakuna jutsa rurayanqan 

kaykan>>. Tsaynö nirmi tupuman warmita tsumurpur plömu tsapananwan 
yapay tsapaskirqan. 

9Tsaypitam yapay cigüeñapa riprantanö riprashqa ishkay warmikuna 

kaykäyaqta rikaykurqä. Tsay riprankunata wayra pallarkuptinmi pärir 
aywayarqan. Tsaymi tsay tuputa pallarkur altupa apayarqan. 

10Tsayta rikarmi angelta tapurqä: <<¿Maypatan tsay jatun tuputa 

apaykäyan?>> 

11Angelnam nimarqan: <<Babiloniachömi tsay tupupaq templuta 

shäritsiyanqa. Tsaychö templuta shäriskatsirmi tsayman churayanqa>>. 

 

Zacarías 6 
Chusku carrëtakunata revelacionchö rikanqan 

1Tsaypitanam yapay juk mas revelacionta rikarqä. Tsaychömi ishkay 

jirkakuna chawpinpita chusku carrëtakuna yarqayämuqta rikaykurqä. Tsay 
jirkakunaqa broncipitam kayarqan. 

2Punta yarqamuq carrëtatam puka bestiakuna qarachäyarqan. Tsaypa 

qepanta yarqamuq carrëtatam yana bestiakuna qarachäyarqan. 

3Tsaypa qepanta yarqamuq carrëtatam yuraq bestiakuna qarachäyarqan. 

Ultimu yarqamuq carrëtatanam bäyu bestiakuna qarachäyarqan. 

4Tsaykunata rikarmi parlapaykämaq angelta tapurqä: <<Taytay, 

rikätsimanqayki ¿imaninantan?>> 

5Ángel nimarqan: <<Tsaykunam kayan kay patsata kamaq Dios Yayapa 

puntanpita chuskun lädupa aywaq wayrakuna. 

6Yana bestiakunam norti kaqläpa carrëtata qarachaykäyan. Yuraq 

bestiakunam rupay jeqanan kaqläpa carrëtata qarachaykäyan. Bäyu 
bestiakunam sur kaqläpa carrëtata qarachaykäyan>>. 

7Tsay bestiakuna manaraq aywarmi entëru kay patsapa cörriyta munar 

jiruriykachaykäyarqan. Tsay bestiakunatam ángel nirqan: <<Entëru patsata 
tumayämuy>>. Tsaymi paykunaqa entëru patsata tumayämurqan. 

8Tsaypitanam ángel qayaskamar nimarqan: <<¡Rikay! Norti kaqläpa aywaq 

bestiakunam castïgüta tsayman chätsiyashqa. Tsaymi kananqa rabyaynï 
päsashqana>>. 

9Tsaypitanam DIOS YAYA nimarqan: 

10<<Heldai, Tobías y Jedaíasmi Babiloniachö täkuyanqanpita chäyämushqa. 

Paykuna apayämunqan qoritawan yuraq qellayta mañakuskir tsay junaqlla 
ayway Sofoníaspa tsurin Josíaspa wajinman. 

11Chaykurnin apanqayki yuraq qellaypita y qoripita corönata ruraskatsir 

shukutsinki Josadacpa tsurin mandakuq sacerdöti Josuéta. 

12<<Shukurkatsir ninki: <Llapanta mandaq DIOS YAYAM nin: <<Renuevo 

ninqan runa kaychömi kaykan. Paymi templüta shäritsinqa. 

13Templüta shäritsiptinmi rey kananpaq churayanqa. Trönunman jamaykur 

mandakuptinmi lädunman juk sacerdötipis mandäsinanpaq jamanqa. 
Paykunaqa ishkanpis juk yarpayllam kayanqa. 

14Tsay corönam templuchö churaranqa. Tsayta rikarmi runakuna yarpäyanqa 

Heldai, Tobías, Jedaías alistayanqanta y Sofoníaspa tsurin Josías corönata 
ruranqanta>>. 

15<< <DIOSNINTSIKTA cäsuyaptikiqa juk nacionpitam templuta 

arüsiyäshunaykipaq shayämunqa. Niyanqaqnö kaptinmi musyayanki 
llapanta mandaq DIOS YAYA qamkunaman kachamanqanta> >>. 

 

Zacarías 7 
Cada wata ayunar sïguiyänanpaq o mana sïguiyänanpaqpis tapuyanqan 

1Rey Darío chusku watana mandakuq kaykaptinmi profëta Zacaríasta DIOS 

YAYA yapay parlaparqan. Tsayqa isqun kaq killachö chusku kaq junaqchömi 
karqan. Isqun kaq killapa shutinmi Quisleu karqan. 

2Tsay witsaymi Bet-el runakuna Sarezerta, Regem-melecta y wakin 

runakunata DIOS YAYATA rugakuyänanpaq kachayarqan. 

3Tsaymi llapanta mandaq DIOS YAYAPA templunman chaykur 

sacerdötikunata y profëtakunata tapuyarqan: <<Pitsqa kaq killachö atska 
watanam waqar ayunayä. ¿Yapayllaku ayunar sïguiyäshaq?>> 

4Tsaynö tapuyaptin willakunäpaqmi llapanta mandaq DIOS YAYA nimarqan: 

5<<Judáchö täkuq llapan runakunata y sacerdötikunata willanki: <Qamkuna 

qanchis chunka (70) watantin pitsqa kaq y qanchis kaq killachö ayunar 
waqarnin ¿munanqänötsuraq ayunayashkanki? 

6Qamkunaqa adorayämanqayki fiestachöpis pachaykikuna juntänallanpaqmi 

mikur upyar kaykäyanki. 

7Unay castaykikunapis qamkunanö kayanqantam profëtäkunawan 

willakatsirqä. Tsay witsaymi Jerusalénta manaraq ushakätsiyaptin alli 
kawakuyarqan. Lädunchö kaq markakunachöpis maytsikaq runakunam 
täkuyarqan. Tsaynöllam Neguevchö y Sefelachö täkuq runakunapis atskaq 
täkuyarqan> >>. 

8Mastam profëta Zacaríasta DIOS YAYA nirqan: 

9<<Llapanta mandaq DIOS YAYA karmi nï: <Runa majikikunata juzgarqa 

pitapis mana jananpar juzgayay. Juknin jukninwanpis llakipänakuyay. 

10Viüdakunata, mamannaq y taytannaqkunata, juklä nación runakunata y 

waktsakunata ama sufritsiyaytsu. Runa majikikunapa contran imatapis ama 
yarpäyaytsu. 

11<< <Profëtäkunawan willakatsiptïpis unay castaykikunaqa manam 

cäsuyämarqantsu. Masbienmi mana wiyayämänanpaq rinrinkunata tsaparkur 
jukläpa tumaräyarqan. 

12Imayka diamantinö chukru kananpaqmi shonqunkunatapis 

chukruyätsiyarqan. Tsaynömi kayarqan unay profëtakuna willakuyanqan 
leynïkunata y yachatsinqäkunata cäsuyta mana munar. Profëtakuna 
willakuyänanpaqmi Espïritü tantiyatsirqan. Tsaynö willakatsiptïpis mana 
cäsukuyaptinmi alläpa rabyarqä. 

13Tsaymi paykuna mana cäsuyämanqannölla noqapis paykunata 

cäsushkätsu. Llapanta mandaq DIOS YAYA karmi nï. 

14Tsaypitanam shukukuy wayra wakpa kaypa imatapis apanqannö 

paykunata mana reqiyanqan nacionkunaman witsikätsishkä. Punta 
täkuyanqan nacionpis desiertuman tikrashqa kaptinmi tsaypaqa runakuna 
päsayarqannatsu. Tsaymi kuyakuypaq nacionninchö ni pipis 
täkuyarqannatsu> >>. 

 

Zacarías 8 
Kuyanqan runankunata yapay alli kawakuyänanpaq Dios Yaya äninqan 

1Llapanta mandaq DIOS YAYAM nimarqan: 

2<<Noqa llapanta mandaq DIOS YAYA karmi nï: Siónchö täkuqkunatam alläpa 

kuyä. Tsaymi chikiqninkunataqa rikaytapis munätsu. 

3<<Noqa DIOS YAYAM nï: Sión lömaman kutimurmi Jerusalénchö täkushaq. 

Tsay markapaqmi cäsukuq marka niyanqa. Llapanta mandaq DIOS 

YAYA akranqan sagrädu löma kanqantam niyanqa. 

4<<Noqa llapanta mandaq DIOS YAYA karmi nï: Jerusalén markapa 

pläzankunachömi awkinkuna y chakwankunapis yapay jamayanqa. Paykuna 
alläpa chakwanna karmi tukrunkunallawanna puriyanqa. 

5Wamrakunapis maytsikaq karmi cällikunachö pukllayanqa. 

6<<Noqa llapanta mandaq DIOS YAYA karmi nï: Tsaynö kananpaq kanqanta 

mana creyiyaptikipis noqapaqqa manam ajatsu. 

7<<Noqa llapanta mandaq DIOS YAYA karmi nï: Noqam kuyanqä runakunata 

maytsay nacionman prësu apayanqanpita qorimushaq. 

8Paykunatam Jerusalénchö täkuyänanpaq maytsaypitapis qorimushaq. 

Paykunam kuyanqä runakuna kayanqa. Noqanam paykunapa Diosninkuna 
kashaq. Llapan äninqäta cumplirmi alli rikäshaq. 

9<<Noqa llapanta mandaq DIOS YAYA karmi nï: Templüpa cimientunta 

qallayanqayki junaqpitam profëtakuna willayäshurqayki shäritsir 
ushayänaykipaq kanqanta. Tsaynö kaykaptinqa kushi kushilla aruyay. 

10Templuta shäritsiyta manaraq qallayaptikiqa manam yuraq qellay 

kashqatsu aruqkunata pägayänaykipaq ni wätapa flëtinta 
pägayänaykipaqpis. Juknin jukninwan chikinakuyänaykipaq dëjaskiyaptiqmi 
nänipa purirpis mantsaq mantsaqlla puriyarqayki. 

11Peru kananpitaqa manam tsaynönatsu kawayanki. Noqa llapanta 

mandaq DIOS YAYAM tsaynö nï. 

12Tsaypa rantinmi llapayki tranquïluna kawakuyanki. Üvasnikikunapis allinam 

wayunqa. Chakraykikunachö mikuynikikunapis allim wayunqa. Tamyapis 
tiempullanchömi tamyamunqa. Bendicionnïta churamuptïmi alli kawakuyanki. 

13Judá runakuna y Israel runakuna, mas unaynam maytsay nación runakuna 

niyarqan maldicionädu kayanqaykita. Tsaynö niyaptinpis noqam 
salvacionnïta qamkunaman churamushaq. ¡Mantsakäyanqaykipa rantin mas 
valorayay! 

14<<Noqa llapanta mandaq DIOS YAYA karmi nï: Unay castaykikuna 

rabyatsiyämaptin castiganäpaq ninqänöllam paykunata castigarqä. 

15Peru qamkunamanmi sïqa bendicionnïta churamushaq Jerusalénchö 

täkuyaptiki o Judáchö wakin markakunachö täkuyaptikipis. Tsaynö 
yanapayänaq kaykaptinqa ama mantsakäyaytsu. 

16Ama llullatsinakuyaytsu. Runakuna alli kawayänanpaq alli justiciata 

rurayay. Pïmaywanpis alli kawakuyay. 

17Juknin jukninwanpis mana allikunata rurayänaykipaq ama yarpäyaytsu. 

Tsaynölla ama llullakuyaytsu. Tsaynö kawarqa alläpam rabyatsiyämanki. 
Noqa DIOS YAYAM nï>>. 

18Mastam llapanta mandaq DIOS YAYA nimarqan: 

19<<Chusku kaq killachö, pitsqa kaq killachö, qanchis kaq killachö, chunka 

kaq killachö llakikur ayunayanqanpa rantinmi Judá runakuna kushikurnin 

fiestata rurar alabayämanqa. Tsaynö kananpaq kaykaptinqa mana 
llullakuypa allillata rurar kawakuyätsun>>. 

20Noqa llapanta mandaq DIOS YAYA karmi nï: Juklä nacionkunapita y juklä 

markakunapitam runakuna Jerusalénman shayämunqa. 

21Shayämunanpaqmi juk markapita markan markan aywar niyanqa: 

<<¡Aywashun DIOS YAYATA rugakunapaq! ¡Llapanta mandaq DIOS 

YAYATA ashishun!>> Tsaymi wakin runakunapis niyanqa: <<¡Noqakunapis 
aywayäshaq!>> 

22Tsaynö willanakurmi markankunapita y nacionninkunapita llapanta 

mandaq DIOS YAYATA ashir mañakuyänanpaq Jerusalénman shayämunqa. 

23Noqa llapanta mandaq DIOS YAYA karmi nï: Tsay witsaymi maytsay 

nacionpita karpis y ima idiömata parlaq karpis chunka runakuna Judá nación 
runata llatapanpita achkuskir rugakur niyanqa: <<Qamwan aywaytam 
munayä. Dios Yaya qamkunawan kaykanqantam wiyayashkä>>. 

 

Zacarías 9 
Israel nacionpa vecïnun nacionkunapaq willanqan 

1Kaychömi qellqashqa kaykan DIOS YAYAPA willakuynin Hadrac markachö y 

Damasco markachö täkuq runakunapaq. Llapan trïbu Israel runakuna imanö 
kawayanqanta DIOS YAYA rikanqannöllam Siriachö täkuq runakunatapis 
rikaykan. 

2Damascupa lindërunchö täkuq Hamat runakunata, Tiro runakunata y Sidón 

runakunata mayjina yachaq kayaptinpis paymi juzgananpaq rikaykan. 

3Tiro runakunam markankunata tsapänanpaq altu murällata shäritsiyashqa. 

Alläpa rïcu kayänanpaqmi allpatanöraq yuraq qellayta qoriyashqa y 
qetätanöraq qorita qoriyashqa. 

4Peru tsaynö kaykäyaptinmi Dios Yaya muchuywan castiganqa. 

Imaykankunatapis lamarman jitaskirmi markankunata jankat rupatsinqa. 

5Tsayta rikarmi Ascalón markachö täkuqkuna alläpa mantsakäyanqa. Gaza 

runakunapis alläpa llakikurmi tsuktsukyäyanqa. Pipis yanapananpaq manana 
kaptinmi Ecrón runakuna alläpa llakikuyanqa. Gaza markapa 
mandakuqnintapis wañutsiyanqam. Ascalón markapis tsunyam quëdanqa. 

6Asdod markachöpis juklä runakunam täkuyanqa. Dios Yayam nin: <<Allish 

tukuyanqanpitam filisteo runakunata castigashaq. 

7Yawartashqa aytsata mikuyanqantapis shiminkunapitam qechushaq. 

Ïdulukunapaq kankayanqan sacrificiuta mikuykäyaptinmi qechushaq. <<Peru 
kawaykar quëdaq runakunam sïqa noqatana serviyämar Judá runakunanöna 
kayanqa. Ecrón runakunam jebuseo runakunanö kayanqa. 

8<<Templüta pipis mana atacananpaqmi kikï cuidashaq. Kuyanqä 

runakunata pipis mana ñakatsinanpaqmi kikï rikäshaq>>. 

Siónman rey chaptin alabayanqan 

9<<¡Sión runakuna, alläpa kushikuyay! ¡Jerusalén runakuna, kushikur 

cantayay! Rikäyay mandaqniki rey shamuykaqta. Paymi allillata ruraq 
salvashuqniki. Qollmi shonqu karmi ashnun montashqa shamuykan. Mallwa 
ashnun montashqam shamuykan. 

10<<Paymi Efraín runakunapa guërra carrëtankunata ushakätsinqa. 

Jerusalénchö guërrapaq bestiakunatapis jankatmi ushakätsinqa. Guërrata 
rurayänanpaq flëchankunatapis llapantam ushakätsinqa. Paymi maytsay 
nacionchö täkuq runakunapaq alli kawayta apamunqa. Lamar kuchunpita 
jukaqlä kuchunyaqmi kay patsachö täkuqkunata mandanqa. Tsaynöllam 
Éufrates mayupita kay patsa kuchunyaq mandanqa. 

11<<Jerusalén runakuna, yawarta jichar pactu ruranqantsikta yarparmi 

yanapayäshayki. Jatun tsaki pözuchönö prësu kaykäyanqaykipitam 
jipiyämushayki. 

12¡Juklä nacionchö täkurpis kutimuyta yarparqa nacionnikikunaman 

kutikayämuy! Alläpa ñakayanqaykipitam ishkay kuti mas bendicionnïta 
churamushaq. 

13Judá runakuna, flëchakunänömi kayanki. Efraín runakuna, flëchänömi 

kayanki. Sión runakuna, espädänömi kayanki. Qamkunatam mandayäshayki 
Grecia runakunata podernikikunaman churayänaykipaq>>. 

14Kuyanqan runakunaman DIOS YAYA shamurmi flëchankunatapis imayka 

maqakuytanöraq contrankunaman flëchanqa. Poderösu DIOS 

YAYAM cornëtanta töcar sur kaqläpita apäkuy wayranö shamunqa 
contrankunata ushakätsinanpaq. 

15Kuyanqan runakunatam llapanta mandaq DIOS YAYA tsapanqa. Tsaynö 

tsapaptinmi contrankuna warakarpis chätsiyanqatsu. Tsaymi kuyanqan 
runakuna kushikurnin machashqa runanö büllata rurayanqa. Chikiqninkunata 
wañuskatsirmi yawarninwan pichukashqa kayanqa. Sacrificiupaq qoriyanqan 
yawar tazonchö junta wiñaraqnö y altarpa waqrankunachö yawar 
pichukashqanömi chikiqninkunapa yawarninkunawan pichukashqa kayanqa. 

16Tsay junaqmi kuyanqan runankunata DIOS YAYA salvanqa. Mitsikuq runa 

üshankunata salvanqannömi paykunatapis salvanqa. Kuyanqan 
runankunam corönachö kuyakuypaq adornunö nacionninkunachö kayanqa. 

17Täkuyanqan nacionmi imayka täkuypaq y kuyakuypaq kanqa. Trïgupis 

mushuq vïnupis atskam kanqa. Tsaychömi ollqu wamrakuna y warmi 
wamrakunapis kuyakuypaq wiñayanqa. 

Zacarías 10 
Kuyanqan runankunata Dios Yaya salvananpaq äninqan 

1Mikuykuna wiñanqan witsay tamyatsimunanpaq DIOS YAYATA mañakuyay. 

Mañakuyaptikiqa illaqukatsimurmi tamyatsimunqa. Tsaymi 
chakraykikunachö qewapis shumaq wiñanqa. 

2Ïdulukunapa shutinchö willakuqkunam llullakuyan. Tsaynöllam 

adivïnukunapis llullakuyan. Imapaq sueñuyanqanta tapukuyaptinmi 
llutankunata parlayan. Janan shonqullam llakipäkuyan. Tsaynö 
engañayaptinmi runakuna mitsiqninnaq üshakunanö maytsaypa witsikashqa 
kaykäyan. 

3 DIOS YAYAM nin: <<Kuyanqä runakunapa mandaqninkunawan rabyashqa 

karmi paykunata alläpa castigashaq. Tsaypitanam kuyanqä Judá runakunata 
kikï rikäshaq. Yanapaptïmi guërrachö pelyananpaq alli kaq bestianö 
kayanqa. 

4<<Judá runakunapitam juk alli mandakuq shamunqa. Paymi kanqa fuerti 

cimientuchö maestru ruminö, carpata ichïtsiyänanpaq estäcanö y guërrachö 
pelyananpaq flëchanö. Tsaynöllam Judá runakunapita wakin 
mandakuqkunapis kayanqa. 

5Paykunam allish chölu valienti kayanqa. Nänichö qetäta jaruqnömi 

chikiqninkunata guërrachö jarutakuyanqa. Yanapaptïmi guërrachö 
venciyanqa. Bestiankuna montashqatapis venciskirmi penqakuyman 
churayanqa. 

6<<Judá runakunatam valoratsishaq. Josépita miraqkunatam salvashaq. 

Paykunata llakiparmi nacionninkunaman kutitsishaq. Imaypis mana 
dëjashqanömi kayanqa. Noqam paykunapa DIOSNINKUNA kä. 
Mañakayämanqantam imaypis wiyashaq. 

7Efraín runakunam allish chölu valienti kayanqa. Vïnuta upyarnin 

kushikuqnömi kushishqa kayanqa. Kushishqata rikarmi tsurinkunapis 
kushikuyanqa. Yanapanqäpita kushikurmi alabayämanqa. 

8<<Kuyanqä runakunatam salvashaq. Wichyakurmi witsikashqa kaykäyaqta 

qorimushaq. Ñawpata mirayanqannömi yapaypis maytsikaman mirayanqa. 

9Maytsay markakunaman qarqushqa kaptïpis serviyämänanpaqmi 

tantiyakuyanqa. Karu nacionkunapitam tsurinkunawan kutiyämunqa. 

10Noqam Egiptupita y Asiriapitapis kutitsimushaq. Kutitsimurmi Galaad y 

Líbano partikunachö täkuyänanpaq churashaq. Tsaychö atskaman 
mirayaptinmi täkuyänanpaq sitiupis kanqatsu. 

11<<Imayka lamarchö ölanöraq ñakaykuna kaptinpis tsayta päratsiqnömi 

yanapashaq. Imayka mayu jeqaqnö ñakaykuna kaptinpis tranquïlu 

kawakuyänanpaqmi yanapashaq. Asiria runakuna allish chölu tukuyaptinpis 
y Egipto runakuna poderyuq kayaptinpis manakaqmanmi churashaq. 

12Cäsuyämar alli kawakuyänanpaqmi kuyanqä runakunata valoratsishaq. 

Noqa DIOS YAYAM nï>>. 

 

Zacarías 11 

1¡Líbano nación, punkuykikunata kichay nina yaykur cedru qeruykikunata 

rupananpaq! 

2Ciprés qerukuna, waqayay cedru qerukuna ishkiyanqanpita. Kuyakuypaq 

cedru qerukunam ushakäyashqana. Basánchö encina qerukuna, jatun munti 
ushakaptin waqayay. 

3Llulluypa llulluykaq qewakunapis tsakishqanam kayan. Tsaymi üsha 

mitsikuqkuna qayaraykacharnin waqayan. Jordán mayu kuchunchö 
muntikunapis ushakäyashqanam. Muntikuna manana kaptinmi leonkunapis 
qayaraykachäyan. 

Ishkaq mitsikuqman iwalatsiypa tantiyatsinqan 

4 DIOS YAYAM nimarqan: <<Pishtaypaq kaykaq üshakunata shumaq mitsiy. 

5Üshakunata rantiqkunaqa mana llakiparmi pishtayan. Rantikuqkunanam 

niyan: <¡Pächi! ¡DIOS YAYAPA bendicionninwanmi rïcuyäyashkä!> Üsha 
mitsiqkunapis manam üshankunata llakipäyantsu. 

6<<Tsaynö kayaptinmi noqapis kay nacionchö täkuq runakunata 

llakipäshaqtsu. Tsaymi chikiqninkunapa y mandakuq reykunapa makinman 
entregashaq. Chikiqninkuna kay nacionta ushakätsiyaptin manam ni 
imanöpa salvashaqtsu. Noqa DIOS YAYAM nï>>. 

7Tsaymi üshata rantiq negociantikuna contratayämaptin pishtaypaq kaq 

üshakunata shumaq cuidarqä. Cuidanäpaqmi ishkay tukruta ashirqä. Jukaq 
tukrutam shutitsirqä Alli Kawayta. Jukaq tukrutanam shutitsirqä 
Jukllatsashqata. Tsay tukrükunawanmi üshakunata mitsirqä. 

8Podernïchö kaykaq kimsa mitsikuqkuna chikimar rabyatsiyämaptinmi juk 

killallachö paykunata qarqurqä. 

9Tsaypitanam üshäkunata nirqä: <<¡Manam qamkunata mitsiyäshaykinatsu! 

¡Wañuyaptiki, wañutsiyäshuptiki y kikikipura wañutsinakuyaptikipis manam ni 
ima importakamannatsu!>> 

10Tsaynö nirmi Alli Kaway shutitsinqä tukrüta pakiskirqä. Tsaynö pakiskirmi 

musyatsishkä maytsay nación runakunawan ruranqan pactuta Dios Yaya 
ushakätsinqanta. 



1758 

 

 
©  Wycliffe Bible Translators, Inc. 

  
 

 

11Tsaymi tsay junaq ushakarqan Dios Yaya paykunawan pactu ruranqan. 

Pakinqäta rikarmi üshata rantiq negociantikuna tantiyayarqan pactu 
ruranqanta DIOS YAYA ushakätsinqanta. 

12Tsaymi nirqä: <<Qamkunapaq alli kaptinqa mitsinqäpita pägayämay. 

Pägayämayta mana munarqa amapis pägayämaytsu>>. Tsaymi mitsinqäpita 
kimsa chunka (30) qellayta pägayämarqan. 

13Tsaynö pägayämaptinmi DIOS YAYA nimarqan: <<Mitsikuq kanaykipaq 

churaykaptiqqa wallkallata pägayäshurnikim noqatapis manakaqman 
churaykäyäman. Arunqaykipita pägayäshunqayki qellaytaqa templuchö 
babulman wiñay>>. Tsaymi tsay kimsa chunka (30) yuraq qellayta apar 
templuchö babulman wiñarqä. 

14Tsaynöllam Jukllatsashqa shutiyuq tukrütapis pakiskirqä. Tsaynömi 

musyatsirqä Judá runakunawan Israel runakuna chikinakur kawayanqanta. 

15Tsaymi DIOS YAYA nimarqan: <<Kananqa mana alli mitsikuq runa 

kanqannö kay. 

16Kananpitaqa kay nacionman juk mitsikuqtanam churashaq oqrakashqa 

üshata mana ashiqta, ashkashkunata mana cäsuqta, chakin pakishqata 
mana jampiqta, uyukunatapis alli qewaman mana qatiqta. Shumaq 
mitsinqanpa rantinmi weran weran kaqllata mikur shillullantana dëjanqa>>. 

17¡Allaw, mana väliq mitsikuq runa! Mitsinqayki üshata dëjanqaykipita 

derëcha kaq makikitapis roquyätsun. Derëcha kaq ñawikitapis espädawan 
jorquyätsun. Rikraykipis usunkar shikwatsun. Derëcha kaq ñawikipis 
qaprayar ama rikätsunnatsu. 

 

Zacarías 12 
Jerusalénchö täkuqkunata cuidananpaq Dios Yaya äninqan 

1Kaychömi DIOS YAYAPA willakuynin qellqashqa kaykan. Kay willakuyqa 

Israel runakunapaqmi. Ciëluta ruraq, kay patsata shumaq patsätsiq y runata 
kawayta qaraq DIOS YAYAM nin: 

2<<Machätsikuqnö kananpaqmi Jerusalénta tikratsishaq. Tsaymi Jerusalénta 

y Judáta atacar chikiqnin nación runakuna machashqanö kar ni 
imanakaytapis puëdiyanqatsu. 

3<<Maytsay nación runakunam Jerusalén runakunata chikirnin contran 

shäriyanqa. Tsaymi jatusaq ruminö kayänanpaq Jerusalén runakunata 
churashaq. Pipis pallariyta munaqtaqa wañutmi qopinqa>>. 

4 DIOS YAYAM nin: <<Tsay witsaymi soldädukunapa llapan bestiankunata 

mantsakätsishaq. Montaqnin soldädukunatam löcuyätsishaq. Juklä nación 
runakunapa bestiankunatam qaprayätsishaq. Peru Judá runakunatam sïqa 
shumaq cuidashaq. 

5Tsaymi Judá soldädukunapa capitanninkuna shonqullankunachö niyanqa: 

<Llapanta mandaq DIOS YAYAM Jerusalénchö täkuq runakunata imaypis 
yanapan>. 

6<<Tsay witsaymi permïtishaq Judá soldädukunapa capitanninkuna 

shanshanö kayänanpaq. Tsaymi yantaman y gavïllaman nina lunyar 
ushanqannö paykunapis vecïnun nacionkunata itsuq kaqlämanpis derëcha 
kaqlämanpis ushakätsiyanqa. Jerusalén runakunanam markankunallachö 
yapay täkuyanqa. 

7Jerusalénta manaraq salvarmi Judáchö wakin kaq marka runakunataraq 

puntata salvashaq. Tsaymi Jerusalénchö täkuqkuna y Davidpita miraqkuna 
allish tukuyanqatsu. 

8<<Tsay witsaymi Jerusalénchö täkuq runakunata pipis atacaptin noqa DIOS 

YAYA yanapashaq atacaqninkunata venciyänanpaq. Tsaychö täkuqkunatam 
yanapashaq mayqanpis imayka pishi kallpanö kayaptin rey Davidnö 
kallpasapa kayänanpaq. Tsaynöllam rey kananpaq Davidpita miraqkunata 
yapay churashaq. Paymi mandakunqa puntanta 
aywaq ángel mandanqannölla. 

9<<Tsay witsaymi mayqan nacionpis Jerusalénta atacayaptin tsay atacaq 

nacionta jankat ushakätsishaq. 

10Davidpita miraqkunata y Jerusalénchö täkuqkunatam tantiyatsishaq 

llakipäkuq kayänanpaq y imay hörapis mañakayämänanpaq. 
Tuksiyämanqanta rikäyämarmi waqayanqa. Mayor tsurinkuna wañuptin 
waqayanqannömi makinkunatapis tsoqpakur waqayanqa. 

11<<Tsay junaqmi Meguido pampachö Hadad-rimónpaq llakikuyanqannö 

Jerusalénchö alläpa llakikuyanqa. 

12Judá runakunaqa alläpa llakikurmi castanpa castanpa waqayanqa. Tsaymi 

waqayanqa David castapita miraqkuna warmintin, Natánpita miraqkuna 
warmintin, 

13Leví trïbupita miraqkuna warmintin, Simeipita miraqkuna warmintin, 

14y wakin castakunapis warmintin. 

 

Zacarías 13 
Judá runakuna Dios Yaya munanqannö kawayänanpaq ninqan 

1<<Tsay witsaymi pashtaq yakuwan mayllaqnö Davidpita miraqkunapa y 

Jerusalénchö täkuqkunapa jutsankunata perdonashaq>>. 

2Llapanta mandaq DIOS YAYAM nin: <<Tsay witsaymi entëru kay nacionchö 

ïdulukunata ushakätsishaq. Tsaymi qepa yuriqkunaqa tsay ïdulukunapa 

shutinkunata musyayanqanatsu. Tsaynöllam llulla profëtakunata y mana 
allikunata yarpätsikuq supaykunatapis ushakätsishaq. 

3Noqapa shutïchö pipis llullakur willakuptinqa kikinkunapa taytan y mamanmi 

niyanqa: <¡Qamqa wañunkim! ¡Kikikipa yarpayllaykipitam Dios Yayapa 
willakuyninta willakuykanki!> Tsaynö nirmi llutanta willakuykaqta kikinpa 
mamanwan taytan tuksiyanqa. 

4<<Tsay witsaymi llapan llulla profëtakuna llullakur willakuyanqanpita alläpa 

penqakuyanqa. Tsaymi profëtakuna shukukuyänan qaratsapita rurashqa 
cäpata ni imaypis shukukuyanqatsu ni profëta tukuyanqanatsu. 

5Masbienmi niyanqa: <Noqaqa manam profëtatsu kä. Lluta runalla karmi 

wamra kanqäpita chakrallachö arukurnin wiñashkä>. 

6Pipis <¿imanirtan cuerpuyki kutsushqa kaykan?> nir tapuyaptinmi niyanqa: 

<Amïgükunapa wajinchö arurmi däñakushkä> >>. 

7Llapanta mandaq DIOS YAYAM nin: <<Espäda, üshata mitsinanpaq churanqä 

amïgüpa contran tikray. Üsha mitsikuqta wañuskatsiptïmi üshankuna wakpa 
kaypa witsikar aywakuyanqa. Ashkashkunatapis jankatmi wañutsishaq. 

8Tsaymi kay nacionchö täkuqkunaqa pullanpita mas wañuyanqa. Sobraq 

kaqllanam kawaykar quëdayanqa. 

9Kawaykar quëdaqkunataqa jutsannaq kayänanpaqmi purificätsishaq. Yuraq 

qellayta ninawan fundiqnö y qorita ninawan taqranta jipiqnömi paykunata 
purificäshaq. Paykuna mañakayämaptinmi wiyashaq. Tsaymi nishaq: 
<Qamkunam kuyanqä wamräkuna kayanki>. Paykunanam niyämanqa: 
<QAMMI Diosnïkuna kanki> >>. 

 

Zacarías 14 
Dios Yaya shamur mandakunanpaq ninqan 

1Jerusalén runakuna, DIOS YAYA juzgayäshunayki junaqmi chämunqana. 

Kikikikuna rikaykäyaptikim chikiyäshuqniki nación runakuna 
venciskiyäshurniki imaykaykikunatapis rakipunakuyanqa. 

2Jerusalénta atacayänanpaqmi llapan nación runakunata Dios Yaya 

qorimunqa. Tsay runakuna Jerusalénman yaykuskirmi tsaychö wajikunapita 
imaykankunata apakuyanqa. Warmikunatanam violayanqa. Jerusalénchö 
täkuq runakunatam pullan kaqta prësu apayanqa y wakin kaqtanam 
tsayllachö dëjayanqa. 

3Tsaynö rurayaptinmi kikin DIOS YAYA tsay nacionkunawan pelyanqa. Israel 

runakunata unay yanapar pelyanqannömi tsay nacionkunapa contran 
pelyanqa. 

4Tsay junaqmi Jerusalénpa tsimpan rupay yarqamunan kaqlä Olivos 

lömachö DIOS YAYA ichinqa. Tsaychö ichiptinmi Olivos löma ishkayman 

partikanqa. Partikaskiptinmi jatun raqra tikranqa rupay yarqamunanpita hasta 
rupay jeqananyaq. Pullan lömam norti kaqläpa rakikanqa y pullan kaqnam 
sur kaqläpa rakikanqa. 

5Tsay raqra Azal partiyaq chaptinmi qamkunaqa tsay jatun raqrapa qeshpir 

aywakuyanki. Judá nacionpa mandakuqnin rey Uzías kanqan witsay 
terremötu kaptin unay castaykikuna qeshpiyanqannömi qamkunapis qeshpir 
aywakuyanki. Tsay höram santu angelninkunawan DIOS YAYA shamunqa. 

6Tsay witsayqa manam atsikyaypis, alalaypis ni qajapapis kanqatsu. 

7Manam paqaspis ni junaqpis kanan kanqannötsu kanqa, sinöqa paqas 

kaptinpis junaqpanöllam atsikyanqa. Tsay junaqnöqa manam imaypis 
kashqatsu ni kanqanatsu. Tsay junaq imanö kananpaq kanqantaqa DIOS 

YAYALLAM musyan. 

8Tsay witsaymi usya tiempu y tamya tiempupis chuya yaku Jerusalénpita 

yarqamunqa. Pullan yakum rupay yarqamunan kaqlä lamaryaq chanqa y 
pullan yakunam rupay jeqanan kaqlä lamaryaq chanqa. 

9Tsay junaqmi entëru kay patsachö DIOS YAYALLA rey kanqa. Tsaymi 

maytsaychöpis payllatana alabayanqa. 

10Entëru Judá nacionmi pampa tikranqa Gebapita hasta Jerusalénpa sur 

kaqläninchö kaykaq Rimón partiyaq. Jerusalénnam löma jananchö 
quëdanqa. Jerusalénchömi runakuna täkuyanqa Benjamín Punkupita hasta 
Unay Punku shutiyuq punku kanqanyaq. Tsay Unay Punkupa shutinmi 
kananqa Esquïna Punku. Tsaynöllam täkuyanqa Hananeelpa rikachakunan 
törripita hasta reypaq üvata jaruyänan kaqyaq. 

11Tsaymi Jerusalénchö runakuna junta täkuyanqa. Paykunapaqqa manam ni 

ima maldicionpis kanqanatsu, sinöqa tranquïlunam täkuyanqa. 

12Jerusalén runakunata atacayanqanpitam llapan contran nación 

runakunata DIOS YAYA mantsaypaq qeshyaywan castiganqa. Tsay 
qeshyaywanmi kawaykäyaptinlla aytsankunapis y ñawinkunapis ismunqa. 
Tsaynöllam qallunkunapis shiminkunallachö ismunqa. 

13Tsay witsaymi DIOS YAYA tsay runakunata alläpa mantsakayman churanqa. 

Tsaymi kikinkunapura contra shärir pelyayanqa. 

14Jerusalénta defendir pelyayänanpaqmi Judá parti markakunachö täkuq 

runakuna Jerusalénman shayämunqa. Cercan nacionkunachö täkuq 
runakunata venciskirmi imayka riquëzankunata qechuyanqa. Tsay 
riquëzakunam maytsika yuraq qellay, qori y llatapakuna. 

15Chikiqninkunapa campamentunkunachö kaykaq bestiakunata, 

mulakunata, camëllukunata, ashnukunata y wakin wätakunatam mantsaypaq 
qeshyay ushanqa. Tsay qeshyayqa ämunkunata tsarinqan qeshyaymi kanqa. 

16Jerusalén runakunawan pelyayanqanpita kawaykar quëdaq juklä nación 

runakunam cada wata Jerusalénman shayämunqa poderösu rey DIOS 

YAYATA adorayänanpaq. Tsaychö adorarmi Ramäda fiestata rurayanqa. 

17Mayqan nación karpis llapanta mandaq DIOS YAYATA adorayänanpaq 

Jerusalénman mana shayämuptinqa tsay nacionchö manam tamya 
kanqatsu. 

18Egiptupita karpis Ramäda fiestata rurayänanpaq mana 

shayämuptinqa DIOS YAYAM wakin nacionkunata castiganqannölla 
castiganqa. Tsaymi paykunapaq tamya kanqatsu. 

19Tsaynöllam castiganqa Egipto runakuna y mayqan nación runakunapis 

Ramäda fiestata rurayänanpaq mana shayämuptinqa. 

20Tsay witsaymi bestiakuna wallqaräyanqan campanïllakunachö qellqashqa 

kanqa: <<DIOS YAYAPAQ SANTUM>> nir. DIOS YAYAPA wajin templuchö 
kusinakuyänanpaq kaq mankakunapis altarpa lädunchö kaykaq 
tazonkunanö santum kanqa. 

21Entëru Jerusalénchö y Judáchömi llapan mankakuna llapanta 

mandaq DIOS YAYAPAQ santu kanqa. Santu kaptinmi pipis adorayänanpaq 
shamur tsay mankakunawan apayämunqan sacrificiuta kusinayanqa. Tsay 
witsayqa llapanta mandaq DIOS YAYAPA templunchö rantikuqkuna manam 
kayanqanatsu. 

Malaquías 
Malaquías 1 

1Kaychömi qellqashqa kaykan Israel runakunata profëta Malaquías DIOS 

YAYAPA willakuyninta willakunqan. 

Israel runakunata Dios Yaya kuyanqan 

2 DIOS YAYAM nin: <<Noqam imaypis qamkunata kuyayaq. <<Peru 

qamkunam niyämanki: <¿Imanötan kuyayämanqaykita musyayäman?> 
<<Tsaymi niyaq: <¿Manaku Jacobwan Esaú juk wawqilla kayarqan? Tsaynö 
kaykäyaptinpis unay castaykikuna Jacobtam kuyarqä 

3y Esaútanam chikirqä. Tsaymi Esaú castakuna täkuyanqantapis tsunyaman 

tikratsishkä. Tsaychömi chacalkunallana pärayan> >>. 

4Tsaymi edomita runakuna niyanqa: <<Markantsikkunata ushakätsiptinpis 

yapaymi kay nacionta shäritsishun>>. Peru llapanta mandaq DIOS 

YAYAM nin: <<Markankunata yapay shäritsiyaptinpis yapaymi ushakätsishaq. 
Tsaynöpam nacionninkunata shutitsiyanqa Jutsasapa Runakuna 
Täkuyanqan Nacionta. Tsaynöllam niyanqa paykunawan imaypis rabyashqa 
kanqäta. 

5Tsaynö ushakätsinqäta rikarmi niyanki: <DIOS YAYA alabashqa kaykullätsun. 

Poderösu kanqanmi maytsay nacionkunachöpis musyakanqa> >>. 

Sacerdötikunata Dios Yaya piñapanqan 

6Sacerdötikunapaqmi llapanta mandaq DIOS YAYA nin: <<Tsurinkunam 

taytankunata respitayan. Servikuq runakunapis patronninkunatam cäsuyan. 
Noqam taytaykikuna y patronnikikuna kä. Taytaykikuna kaykaptïqa 
¿imanirtan respitayämankitsu? Patronnikikuna kaykaptïqa ¿imanirtan 
noqapita mantsakuyankitsu? Qamkunaqa manakaqmanmi churayämanki. 
<<Tsaynöllam niyämanki: <¿Imachötan manakaqman churayashkaq?> 

7<<Altarnïman mana alli wätakunata sacrificiupaq apamurmi manakaqman 

churayämanki. <<Tsaynö tantiyatsiyaptiqpis yapaymi niyämanki: 
<¿Imachötan manakaqman churayashkaq?> <<Qamkunam mana alli 
wätakunata sacrificiupaq altarnïman apamur manakaqman 
churaykäyämanki. 

8Qapra wätakunata sacrificiupaq apayämunqayki ¿alli kanqantaku 

yarpäyanki? Tsaynölla wishtu o qeshyaqyasha wätakunata apamur 
¿allitatsuraq ruraykäyanki? Mä gobernadornikikunata qarayänaykipaq 
tsaykunata apayay. Paypis manam kushishqatsu chaskiyäshunki. Noqa 
llapanta mandaq DIOS YAYAM tsaynö nï. 

9<<Tsaynö mana allikunata ruraykarpis yanapayänaqpaq kanqanta yarparmi 

rugakayämankiraq. Peru mana alli wätakunata sacrificiupaq apayämuptiki 

¿kushishqatsuraq chaskiyaqman? Noqa llapanta mandaq DIOS 

YAYAM tsaynö nï. 

10<<¡Mas allim kanman pipis mana yaykunanpaq templupa punkunta 

wichqayaptin! Tsaynöpam altarnïman mana alli wätakunata ni pipis 
apayämunmantsu. Tsaynö apayämunqayki manam gustamantsu. Tsaymi 
apayämuptikipis chaskiyäshaykitsu. 

11<<Rupay yarqamunqan lädupita rupay jeqanqan läduyaqmi atska 

nacionkuna shutïchö shumaq serviyäman. Maytsaychömi inciensiuta 
qoshnïtsir tsaki mikuykunata altarkunaman apayan. Tsaynö rurarmi 
maytsaychö respitayäman. Noqa llapanta mandaq DIOS YAYAM tsaynö nï. 

12<<Peru qamkunaqa altarnïta mana respitarmi kikïtapis respitayämankitsu. 

Mana munanqäta altarnïman apamurmi manakaqman churaykäyämanki. 

13Tsaynöllam nikäyanki serviyämanqayki alläpa aja kanqanta. Servimarpis 

janan shonqullam serviyämanki. Altarnïmanqa sacrificiupaq apaykäyämunki 
suwakuy wätata, wishtu wätata, qeshyaqyasha wätatam. Tsay wätakunata 
¿chaskinäpaq kanqantaku yarpäyanki? 

14<<Noqaqa llapanpaq poderösu reymi kä. Maytsay nacionkunachömi 

noqapita mantsakuyan. Qamkunam orqu wätakunapita sänu kaqta 
apayämunaykipaq äniskayämarpis däñakushqa wätakunallata altarnïman 
apamur maldicionashqa kayanki. Noqa llapanta mandaq DIOS YAYAM tsaynö 
nï>>. 

 

Malaquías 2 

1<<Sacerdötikuna, qamkunatam niyaq: 

2Mana cäsuyämar llapan shonquykikunawan mana respitayämanqaykipitam 

castigayäshayki. Qamkunaman bendicionnïta churamunqätapis 
maldicionmanmi tikratsishaq. Llapan shonquykikunawan mana 
cäsuyämanqaykipitam maldicionmanna tikratsishkä. Noqa llapanta 
mandaq DIOS YAYAM tsaynö nï. 

3<<Tsaymi qamkunapita miraqkuna wallkayänanpaq ushakätsishaq. 

Noqapaq apayämunqayki wätakunapa panzantam qaqllaykikunaman 
laqchimushaq. Tsaynöllam tsay wätakunapa panzantawan jitariyäshayki. 

4Tsaynöpam niyanqaqta cäsuyämänaykipaq kanqanta musyayanki. 

Cäsuyämaptikiqa unay aylluykikuna Leví trïbu 
runakunawan pactuta ruranqänömi imaypis kanqa. Noqa llapanta 
mandaq DIOS YAYAM tsaynö nï. 

5<<Leví trïbu runakunawan pactuta rurarmi änirqä yanapaptï alli 

kawakuyänanpaq. Paykunanam prometiyämarqan imaypis noqapita 

mantsakuyänanpaq. Tsaymi äninqänölla yanapaptï paykunapis noqapita 
mantsakur respitayämarqan. 

6Leynïkuna ninqannölla yachatsikurmi manakaqkunataqa parlayarqannatsu. 

Munanqänö kawakurmi jutsa ruraykunata dëjayänanpaq atskaqta 
tantiyatsiyarqan. 

7<<Sacerdöti karmi qamkunapis willakuynïta yachatsiyänaykipaq 

kaykäyanki. Llapanta mandaq DIOS YAYAPA willakuqnin kayaptikim 
yachakuyta munar qamkunaman shayämun. 

8Peru qamkuna mana allikunata rurar mana allikunata yachatsikuyaptikim 

atskaq runakuna jutsata rurayashqa. Tsaynö karmi Leví trïbuwan pactu 
ruranqäta manakaqman churaykäyanki. Noqa llapanta mandaq DIOS 

YAYAM tsaynö nï. 

9Leynïkunata mana cäsurmi wakin runakunata alli rikar wakin kaqtaqa mana 

alli rikäyanki. Tsaynö kayanqaykipitam runakuna mana 
respitayäshunaykipaq y manakaqman churayäshunaykipaq dëjayashkaq>>. 

Mana llullatsinakuyänanpaq yätsinqan 

10Dios Yayaqa ¿manaku llapantsikpa Taytantsik? ¿Manaku juk Dioslla 

llapantsikta kamamashkantsik? Tsaynö kaykarqa ¿imanirtan juknin 
jukninwanpis llullatsinakur unay castantsikkunawan Dios 
Yaya pactu ruranqanta manakaqman churaykantsik? 

Ïduluta adoraq warmiwan mana churakäyänanpaq ninqan 

11Dios Yaya mandakunqanta cumpliyänanpaq äniykarpis Judá runakunaqa 

manam cumpliyantsu. Tsaymi Jerusalénchö y entëru Israelchö ïdulu adoraq 
warmikunawan penqakuypaq churakäyan. Tsaynö rurarmi DIOS 

YAYA kuyanqan templunta manakaqman churayan. 

12Ïduluta adoraq warmiwan churakaq runataqa Dios Yayam mana llakipaypa 

Israel runakunapita qarqunqa. Tsaynömi qarqunqa pï kaptinpis y llapanta 
mandaq DIOS YAYAPAQ ofrendata apamuptinpis. 

Warminpita rakikäyanqanpita plëtunqan 

13 DIOS YAYAPA altarninman wätakunata y tsaki mikuykunata apayaptikipis 

manam chaskiyäshunkitsu. Tsaymi altarnin lädunchö jirpur jichar waqar 

14niyanki: <<¿Imanirtan chaskimantsiktsu?>> Payqa manam 

chaskiyäshunkitsu jöven kaykar churakäyanqayki warmikikunawan 
rakikashqa kayaptiki. Tsaynö rakikäyarqayki payllawan täkuyänaykipaq DIOS 

YAYAPA puntanchö pactuta rurashqa kaykarmi. 

15¿Manaku jukllayllanö kayänanpaq ishkantapis Dios Yaya kamarqan? 

Cuerpunpis y espïritunpis paypam. ¿Manaku musyayanki imanir jukllayllanö 
kayänanpaq kamanqanta? Tsaynö kamarqan tsay runapa tsurinkuna Dios 
Yaya munanqannö kawayänanta munarmi. Tsaynö kaykaptinqa shumaq 

tantiyakuyay jöven kaykar churakäyanqayki warmikiwan mana rakikar 
kawakuyänaykipaq. 

16Israel runakuna adorayanqan DIOS YAYAM nin: <<Noqam alläpa rabyakü 

warminkunapita rakikäyaptin. Tsaynö rakikarmi alläpa penqakuypaq kayan. 
Noqa llapanta mandaq DIOS YAYAM tsaynö nï. Tsaynö kaykaptinqa 
warmikikunawan mana rakikar täkuyänaykipaq shumaq yarpachakuyay>>. 

Runakunata juzgananpaq ninqan 

17Qamkunaqa mana allikunata parlarmi DIOS YAYATA alläpa rabyatsiyanki. 

Tsaynö kaykarmi tapukurraq niyanki: <<¿Imanötan Dios Yayata 
rabyatsiyashkä?>> Paytam rabyatsiyashkanki kaynö parlar: <<Imanö 
kawashqapis Dios Yaya manam juzgamäshuntsu. Jutsata rurar 
kawashqapis DIOS YAYAPAQQA allim. Imanö kawashqapis payqam 
kushikun>>. 

 

Malaquías 3 

1Llapanta mandaq DIOS YAYAM nin: <<Nänita pitsaqnö runakuna 

alistakuyänanpaqmi willakuqnïta puntäta kachashaq. Tsaypitam 
shuyaykäyanqayki mandakuq chämur illaqpita templuman yaykunqa. Paymi 
qamkunawan pactu ruranqäta willakunqa. Rikayta munayanqayki 
willakuqnïmi shamunqa. 

2<<Paymi jutsa rurayanqaykipita purificäyäshunaykipaq lunyaykaq ninanö y 

taqshakuna jabonnö kanqa. Tsaynö kaykar chämuptin ¿piraq awantanman? 
Tsaynölla paypa puntanchö ¿piraq ichiranman? 

3Paymi qorita y yuraq qellayta ninawan tsullutsir taqranta 

jipiqnö levitakunata purificanqa. NOQA munanqänöna 
sacrificiukunata altarchö waykayaptinmi 

4Judá y Jerusalén runakuna sacrificiuta apayämunqanta kushishqa 

chaskishaq. Unay castankuna sacrificiukunata apayämuptin chaskinqänömi 
paykuna apayämuptinpis kushishqa chaskishaq>>. 

5Llapanta mandaq DIOS YAYAM nin: <<Kikïmi qamkunata juzgayäshayki brüju 

kayaptiki, warmiyuq o ollquyuq kaykar jukwan kakuyaptiki, shutïchö äniskir 
mana cumpliyaptiki, arutsiyanqaykipita mana pägakuyaptiki, viüdakunatawan 
mamannaq taytannaq waktsakunata ñakatsiyaptiki, juklä runata mana alli 
rikäyaptiki y noqapita mana mantsakuyaptiki>>. 

Diezmutawan ofrendata apayänanpaq ninqan 

6<<Noqa DIOS YAYAM imaypis äninqäta cumplï. Tsaymi unay castaykikuna 

Jacobta äninqäta cumplir qamkunata ushakätsiyashkaqtsu. 

7Tsaynö kaykaptinpis qamkunaqa unay castaykikuna kawayanqanpitam 

leynïkunata cumpliyankitsu. Llapanta mandaq DIOS YAYA karmi niyaq: 

¡Noqaman kutiyämuy! Noqaman kutiyämuptikiqa yapaymi yanapayäshayki. 
<<Peru qamkunam niyämanki: <¿Imatatan cäsuyashkaqtsu?> 

8<<Qamkunam suwapaykäyämanki>>. <<Tsaynö niyaptiqmi niyämanki: 

<¿Imatatan suwapuyashkaq?> <<Diezmutawan ofrendata mana apamurmi 
suwapayämashkanki. 

9Qamkuna llapan nacionnikikunawan suwapayämanqaykipitam 

maldicionashqa kayanki. 

10<<Diezmukunata llapanta wajïchö almacenman apayämuy. Tsaymi wajïchö 

maytsika mikuy kanqa. Tsaynöllam ciëlu punkuta kichaskir qamkunaman 
bendicionnïta churamushaq. Rasunpa churamunäpaq kanqäta 
musyayänaykipaq mä diezmuta apayämuy. Noqa llapanta mandaq DIOS 

YAYAM tsaynö nï. 

11Mikuykunata ushaq kurukunata ushakätsiptïmi chakraykikunachö 

mikuynikikunapis y üvaykikunapis alli wayunqa. Noqa llapanta mandaq DIOS 

YAYAM tsaynö nï. 

12Markaykikunapis täkuy munay kaptinmi llapan nación runakunapis täkuyta 

munayanqa. Noqa llapanta mandaq DIOS YAYAM tsaynö nï>>. 

Cäsuqkunata llakipänanpaq ninqan 

13Mastam DIOS YAYA nin: <<Qamkunam conträ parlayashkanki. <<Tsaynö 

niptïmi niyämanki: <¿Imatatan contrayki parlayashkä?> 

14<<Qamkunam conträ parlar niyanki: <Manakaqllapaqmi Diosta servintsik. 

¿Imallapaqtan leyninkunatapis cäsuntsik? Jutsantsikpita llakikushqapis 
llapanta mandaq DIOS YAYAQA manam cäsumantsiktsu. 

15Orgullösu runakunam kushishqa kawayan. Jutsa ruraqkunapis rïcum 

kayan. Dios Yayata mana cäsukuyaptinpis paykunapaqqa manam ima 
castïgupis kantsu> >>. 

16Tsaymi DIOS YAYAPITA mantsakuqkuna imaypis cäsuyänanpaq 

kikinkunapura willanakuyarqan. Tsaynö willanakuyanqanta DIOS 

YAYA wiyarmi imaypis yarpäyänanpaq shutinkunata rölluman puntanchö 
qellqatsirqan. 

17Llapanta mandaq DIOS YAYAM nin: <<Juzganä junaqmi tsay runakunata 

llakipäshaq. Cäsukuq tsurinta taytan llakipanqannömi noqapis llakipäshaq. 

18Tsaymi runakuna yapay tantiyayanqa cäsumaq kaqkunata llakipanqäta y 

mana cäsumaq kaqkunata castiganqäta, servimaq kaqkunata alli rikanqäta y 
mana servimaq kaqkunata mana alli rikanqäta>>. 

 

Malaquías 4 
Dios Yaya juzganan junaq chämunanpaq ninqan 

1 (3.19) Llapanta mandaq DIOS YAYAM nin: <<Ichikllanam faltan juzganä junaq 

chämunanpaq. Tsay junaqqa imayka lunyaypa lunyar oqshata nina 
rupaqnömi llapan allish tukuqkunata y mana alli ruraqkunata ushakätsishaq. 

2 (3.20) Peru qamkuna noqapita mantsakuqkunapaqmi sïqa rupay 

yarqamuqnö salvación shamunqa. Salvacionta chaskirmi imayka 
becërrukuna tushuqnöraq kushishqa saltaykachäyanki. 

3 (3.21) Juzganä junaq chämuptinmi mana alli runakunata venciskir uchpatanö 

jarur ushayanki. Noqa llapanta mandaq DIOS YAYAM tsaynö nï>>. 

Profëta Elíasta mandamunanpaq Dios Yaya ninqan 

4 (3.22) Dios Yayam nin: <<Servimaqnï Moisésta Horeb jirkachö entreganqä 

leynïkunata imaypis ama qonqayaytsu. Tsay leynïkunawan 
mandamientükunaqa llapan Israel runakunapaqmi. 

5 (3.23) <<Juzganä junaqmi alläpa mantsakaypaq kanqa. Tsay junaq 

manaraq chämuptinmi profëta Elíasta qamkunaman kachamushaq. 

6 (3.24) Pay willakuptinmi mamanpis wawankunawan y taytanpis 

tsurinkunawan amistayanqa. Tsurinkunapis taytanwan y mamanwan 
amistayanqa. Mana amistayaptinqa shamunqä höram nacionninkunata 
ushakätsishaq>>. 

Quechua, Northern Conchucos Ancash - All Bible 
 

 

Mateo 
Mateo 1 

Jesúspa unay ayllunkuna pï kayanqan 
Lucas 3.23-38 

1Abrahampita y rey Davidpita miraq Jesucristupa unay ayllunkunam 

kayarqan: 

2Abrahampa tsurinmi karqan Isaac. Isaacpa tsurinmi karqan Jacob. Jacobpa 

tsurinkunam kayarqan Judáwan wawqinkuna. 

3Judápa tsurinkunam kayarqan Fareswan Zara. Paykunapa mamanmi 

karqan Tamar. Farespa tsurinmi karqan Esrom. Esrompa tsurinmi karqan 
Aram. 

4Arampa tsurinmi karqan Aminadab. Aminadabpa tsurinmi karqan Naasón. 

Naasónpa tsurinmi karqan Salmón. 

5Salmónpa tsurinmi karqan Booz. Boozpa mamanmi karqan Rahab. Boozpa 

tsurinmi karqan Obed. Obedpa mamanmi karqan Rut. Obedpa tsurinmi 
karqan Isaí. 

6Isaípa tsurinmi karqan rey David. Rey Davidpa tsurinmi karqan Salomón. 

Salomónpa mamanmi karqan Uríaspa viüdan. 

7Salomónpa tsurinmi karqan Roboam. Roboampa tsurinmi karqan Abías. 

Abíaspa tsurinmi karqan Asa. 

8Asapa tsurinmi karqan Josafat. Josafatpa tsurinmi karqan Joram. Jorampa 

tsurinmi karqan Uzías. 

9Uzíaspa tsurinmi karqan Jotam. Jotampa tsurinmi karqan Acaz. Acazpa 

tsurinmi karqan Ezequías. 

10Ezequíaspa tsurinmi karqan Manasés. Manaséspa tsurinmi karqan Amón. 

Amónpa tsurinmi karqan Josías. 

11Josíaspa tsurinkunam kayarqan Jeconíaswan wawqinkuna. Jeconías 

kawanqan witsaymi Israel runakunata achkuskir Babilonia soldädukuna 
nacionninkunaman prësu apayarqan. 

12Babiloniachömi Jeconíaspa tsurin Salatiel yurirqan. Salatielpa tsurinmi 

karqan Zorobabel. 

13Zorobabelpa tsurinmi karqan Abiud. Abiudpa tsurinmi karqan Eliaquim. 

Eliaquimpa tsurinmi karqan Azor. 

14Azorpa tsurinmi karqan Sadoc. Sadocpa tsurinmi karqan Aquim. Aquimpa 

tsurinmi karqan Eliud. 

15Eliudpa tsurinmi karqan Eleazar. Eleazarpa tsurinmi karqan Matán. 

Matánpa tsurinmi karqan Jacob. 

16Jacobpa tsurinmi karqan Maríapa ollqun José. Maríapa wawanmi karqan 

Jesús. Paymi Dios Yaya kachamunqan Cristo. 

17Abraham kawanqanpita hasta David yurinqanyaqmi chunka 

chusku generación karqan. Tsaynöllam David kawanqan witsaypita Israel 
runakunata Babiloniaman apayanqan witsayyaq chunka chusku generación 
karqan. Tsaynöllam Babiloniaman apayanqan witsaypita hasta Jesucristo 
yurinqanyaqpis chunka chusku generación karqan. 

Jesús yurinqan 
Lucas 2.1-7 

18Kaychömi qellqashqa kaykan Jesucristo manaraq yuriptin ima päsanqan. 

Joséwan churakänanpaqmi María parlashqana karqan. Peru Joséwan 
manaraq täkurmi Espíritu Santupa poderninwan qeshyaq tikrarqan. 

19Joséqa alli runa karmi Maríata penqakuyman mana churanan rayku 

pakayllapa dëjayta yarparqan. 

20Tsaynö yarpachakuykaptinmi Dios Yayapa angelnin Joséta sueñuyninchö 

nirqan: <<Rey Davidpa ayllun José, Maríawan churakayta ama 
penqakuytsu. Payqa Espíritu Santupa poderninwanmi qeshyaq kaykan. 

21Ollqu wamratam qeshyakunqa. Payman creyikuqkunata jutsankunapita 

salvananpaq kaptinmi tsay wamrapa shutin churanki Jesústa>>. 

22Llapanpis tsaynö päsarqan profëtanwan Dios Yaya ninqan 

cumplinanpaqmi. Tsay profëtam nirqan: 

23<<Juk doncëlla jipashmi ollqu wamrata qeshyakunqa. Tsay wamrapa 

shutinmi churanqa Emanuelta>>. (Emanuel ninanqa Dios Yayam 
noqantsikwan kaykan ninanmi.) 

24Tsaynö niptinmi José puñuykanqanpita rikcharkamur Dios Yayapa 

angelnin ninqannölla Maríata warminpaq chaskirqan. 

25Peru Maríawan täkurpis wamran yurinqanyaq manam paywan 

puñuyarqanraqtsu. Wamra yuriskiptinmi shutin churarqan Jesústa. 

 
Mateo 2 

Qoyllur estudiaqkuna Jesústa adoraq chäyanqan 

1Rey Herodes mandakunqan witsaymi Judea provincia Belén markachö 

Jesús yurirqan. Yuriskiptinmi qoyllur estudiaqkuna rupay yarqamunan 
kaqläpita Jerusalénman chaykur 

2tapukuyarqan: <<¿Maychötan Israel runakunapa mandakuqnin rey 

kananpaq llullu yurishqa kaykan? Qoyllurnin yurimuqta rikarmi adoraqnin 
shayämushkä>>. 

3Tsayta wiyaykurmi rey Herodes y Jerusalénchö täkuq runakunapis alläpa 

yarpachakuyarqan. 

4Tsaymi mandakuq sacerdötikunata y ley yachatsikuqkunata qayaskatsir 

Herodes tapurqan: <<Salvamaqnintsik Cristo ¿maychö yurinanpaqtan 
kaykan?>> 

5Paykunanam niyarqan: <<Taytay, Judea provincia Belén markachömi. 

Tsaychö yurinanpaqmi Dios Yayapa profëtan qellqarqan: 

6<< <Belén marka, Judáchö wakin markakunapita mas takshalla kaptikipis 

qamchömi Israel runakunapa mandakuqnin rey yurinqa. Paymi Israel 
runakunata üsha mitsikuqnö cuidanqa> >>. 

7Tsayta wiyaykurmi qoyllur estudiaqkunata pakayllapa Herodes qayatsirqan. 

Chaykuyaptinnam tsay qoyllurta imaypitana rikäyanqanta tapurqan. 

8Willayaptinnam Herodes nirqan: <<Belénman aywar tsay wamrata 

ashiyämuy. Tariskirqa willayämanki noqapis adoraq aywanäpaq>>. 

9Belénman aywayaptinmi tsay rikäyanqan qoyllurpis puntankunata 

aywarqan. Wamra kaykanqan waji jananman chaykurmi qoyllur ichiskirqan. 

10Tsayta rikarmi alläpa kushikuyarqan. 

11Wajiman yaykuskirnam wamratawan maman Maríata tariyarqan. Tsaymi 

wamrapa puntanman qonqurikuykur adorayarqan. Tsaypitanam apayanqan 
qorita, inciensiuta y mïrrata qarayarqan. 

12Herodes kaqman mana kutiyänanpaq sueñuyninkunachö Dios Yaya 

revelaptinmi juklä nänipana markankunaman kutikuyarqan. 

Egiptuman Jesústa José qeshpitsir apanqan 

13Qoyllur estudiaqkuna aywaskiyaptinnam Joséta sueñuyninchö Dios 

Yayapa angelnin nirqan: <<Herodesmi wamrata wañutsinanpaq ashitsinqa. 
Jina höra sharkur wamrata mamantinta Egiptuman qeshpitsiy. Tsaychömi 
yapay willanqaqyaq täkuyanki>>. 

14Tsaymi jina höra rikcharkurnin patsapis manaraq waraptin wamrata 

mamantinta aparkur Egiptuman aywayarqan. 

15Tsaychömi Herodes wañunqanyaq täkuyarqan. Tsaynöpam Dios Yayapa 

profëtan qellqanqanta cumpliyarqan. Tsay profëtam nirqan: <<Tsurï 
kaptinmi Egiptupita qayamurqä>>. 

Belénchö wamrakunata wañutsiyanqan 

16Qoyllur estudiaqkuna mana kutiyaptinmi rey Herodes alläpa rabyarqan. 

Tsaymi soldädunkunata kacharqan Belén markachö y cercan 
estanciakunachöpis ollqu wamrakunata wañutsiyänanpaq. Qoyllurta imay 
rikäyanqanta willayanqanpita calculaskirmi wamrakunata wañutsiyarqan 
tsayraq yurishqapita ishkay watayuqyaq. 

17Tsaynö wañutsirmi profëta Jeremías qellqanqanta cumpliyarqan. Tsay 

qellqanqanchömi nin: 

18<<Ramá markachö llakikur waqanqanmi wiyakämun. Tsayqa Raquel 

waqanqanmi. Wawankuna wañushqa kaptinmi shoqayaptinpis mana 
päraypa waqaykan>>. 

Egiptupita kutiyämunqan 

19Herodes wañuskiptinnam Egiptuchö José kaykaptin Dios 

Yayapa angelnin sueñuyninchö 

20nirqan: <<Wamrata mamantinta aparkur Israelman kutikuyay. Wamrata 

wañutsiyta munaqkuna wañuyashqanam>>. 

21Tsaynö niptinmi wamrata mamantinta aparkur Israelman kutiyarqan. 

22Kutiykarnam José musyarqan Judeachö rey Herodespa rantin tsurin 

Arquelauna mandakuq kaykanqanta. Tsayta musyaskirmi Judeaman kutiyta 
mantsakurqan. Tsaymi sueñuyninchö Dios Yaya willaptin Galileaman 
aywayarqan. 

23Tsaynöpam Nazaret markaman täkuq aywayarqan. Tsaychö täkurmi Dios 

Yayapa profëtankuna niyanqanta cumpliyarqan. Tsay niyanqanmi nin: 
<<Nazareno kanqantam runakuna niyanqa>>. 

 
Mateo 3 

Bautizaq Juan willakunqan 
Marcos 1.1-8; Lucas 3.1-9, 15-17; Juan 1.19-28 

1Tsay watakunam Judea provincia desiertuchö Bautizaq Juan willakur 

2nirqan: <<¡Dios Yayapa mandakuynin chämushqanam! ¡Jutsaykikunapita 

arrepentikur Dios Yaya munanqannöna kawayay!>> 

3Tsaynö willakunanpaqmi profëta Isaías qellqanqanchö nin: <<Juk runam 

desiertuchö qayakuypa willakur nin: <Dios Yaya shamunanpaq nänita 
allitsayay. Wiksu nänikunata derechayay> >>. 

4Juanpa llatapanmi camëllupa aqtsanpita awashqa karqan. Wachukunpis 

camëllupa qaranpitam rurashqa karqan. Mikuyninpis chukllushkunawan 
abëjapa mishkinmi karqan. 

5Juan willakunqanta wiyayänanpaqmi Jerusalénpita, Judeapita y Jordán 

mayu cercan markakunapita aywayarqan. 

6Dios Yayata perdonta mañakuyaptinmi Jordán mayuchö tsay runakunata 

Juan bautizarqan. 

7Tsayman atskaq fariseukuna y saduceukuna bautizakuq chäyanqanta 

rikarmi Juan nirqan: <<¡Culebra casta runakuna! ¡Pitan qamkunata 
niyäshushkanki Dios Yayapa castïgunpita qeshpiyänaykipaq kanqanta! 

8Jutsaykikunapita rasunpa arrepentikushqa karqa Dios Yaya 

munanqannöna kawayay. 

9Ama yarpäyaytsu Abrahampa ayllun kayanqaykipita Dios Yaya 

salvayäshunaykipaq kanqanta. Noqam niyaq: Dios Yaya munarqa kay 
rumikunatapis Abrahampa ayllunmanmi tikratsinman. 

10Mana wayuq jachata chapapita walluskir ninaman jitaykuqnömi jutsa 

ruraqkunata castigananpaq Dios Yaya listu kaykan. 

11<<Jutsaykikunapita arrepentikur Dios Yaya munanqannö 

kawakuyänaykipaqmi yakuwan bautizayaq. Peru qepäta shamuq kaqmi sïqa 
Espíritu Santuwan y ninawan bautizayäshunki. Noqapita mas poderyuq 
kaptinmi llanqinta apanällapaqpis välïtsu. 

12Trïguta wayrananpaqmi jurquïtan aptashqa kaykan. Wayraskirmi trïguta 

wajinman churanqa. Päjantanam imaypis mana wañuq ninaman 
jitaykunqa>>. 

Jesústa Juan bautizanqan 
Marcos 1.9-11; Lucas 3.21-22 

13Juan bautizananpaqmi Jesúspis Galileapita Jordán mayuman aywarqan. 

14Peru Juannam bautizayta mana munar nirqan: <<Taytay, manam qamta 

bautizaqmantsu. Tsaypa rantinmi qam bautizamankiman>>. 

15Jesúsnam nirqan: <<Imanö kaptinpis bautizamay. Bautizamänaykitam 

Dios Yaya munan>>. Tsaynö niptinmi bautizarqan. 

16Bautizakuskir yakupita yarqaykämuptinmi ciëlu kichakarqan. Tsaychömi 

Jesús rikarqan Espíritu Santu imayka palumanö jananman uraykämuqta. 

17Tsaynöllam ciëlupita Dios Yaya nimurqan: <<Paymi kuyay tsurï. Paypitam 

kushikü>>. 

 
Mateo 4 

Jesústa Satanás tentayta munanqan 
Marcos 1.12-13; Lucas 4.1-13 

1Tsaypitanam diablu tentananpaq Espíritu Santu desiertuman Jesústa 

pusharqan. 

2Tsaychö chusku chunka (40) junaq y chusku chunka paqas ayunaskirnam 

Jesús alläpa mallaqarqan. 

3Tsaymi diablu chaykur nirqan: <<Diospa Tsurin karqa mä kay rumikunata 

tantaman tikratsiy>>. 

4Jesúsnam nirqan: <<Dios Yayapa palabranmi nin: <Runaqa manam tantata 

mikurllatsu kawan, sinöqa Dios Yaya llapan ninqankunata cäsurmi> >>. 

5Tsaypitanam sagrädu Jerusalén markaman Jesústa diablu pusharqan. 

Tsaychömi templupa mas altunman ichiykatsir 

6nirqan: <<Diospa Tsurin karqa mä kaypita jeqarpuy. Diospa palabranmi nin: 

<Angelninkunatam Dios Yaya kachamunqa cuidayäshunaykipaq. 
Paykunam achkuyäshunki chakillaykitapis rumikunachö mana 
takakunaykipaq> >>. 

7Jesúsnam nirqan: <<Tsaynöllam Dios Yayapa palabranchö nin: <Dios 

Yayata ama tentankitsu> >>. 

8Tsaypitanam altu jirkaman diablu pushaykur maytsay nacionkunata 

riquëzankunatawan rikätsir 

9nirqan: <<Qonqurikuykur adoramaptikiqa kay llapan rikanqaykitam 

qaraykuqman>>. 

10Jesúsnam nirqan: <<¡Kaypita witiy, Satanás! Dios Yayapa palabranmi nin: 

<Dios Yayallatam adorayanki. Payllatam serviyanki> >>. 

11Tsaymi diablu aywakurqan. Tsaypitanam angelkuna chaykur Jesústa 

yanapayarqan. 

Galileachö willakur Jesús qallanqan 
Marcos 1.14-15; Lucas 4.14-15 

12Carcelchö Juan qaykuraykanqanta musyaskirmi Galileaman Jesús 

kutirqan. 

13Nazaret markachö täkunqanpa rantinmi Capernaúm markachö 

täkunanpaq aywarqan. Tsay markaqa Galilea qocha kuchunchö y Zabulón 
y Neftalí trïbukuna täkuyanqan kaqchömi karqan. 

14Capernaúmchö Jesús täkurmi profëta Isaías willakunqanta cumplirqan. 

Tsay willakunqanchömi nin: 

15<<Zabulón trïbu y Neftalí trïbu, qamkuna täkuyanqaykipam lamar 

kuchunpa y Jordán mayu wak tsimpanpa näni päsan. Mana Israel 
runakunapis qamkuna täkuyanqaykichömi atskaq täkuyan. 

16Tutapäpukushqanö kawarpis atsikyayta rikaqnömi salvayäshuqnikita 

rikäyanki. Tutapaychönö kawayaptikipis salvayäshuqnikiqa aktsinömi 
kanqa>>. 

17Capernaúmchö täkuykarmi willakuyta qallaykur Jesús nirqan: <<¡Dios 

Yayapa mandakuynin chämushqanam! ¡Jutsaykikunapita arrepentikur Dios 
Yaya munanqannöna kawakuyay!>> 

Discïpulun kayänanpaq pescädu achkuqkunata Jesús qayanqan 
Marcos 1.16-20; Lucas 5.1-11 

18Galilea qocha kuchunpa aywaykarmi ishkaq runakunata Jesús rikarqan. 

Pescädu achkuq karmi atarräyankunata yakuman jitaykäyarqan. Paykunam 
kayarqan Simón y wawqin Andrés. Simónpa jukaq shutinmi karqan Pedro. 

19Paykunatam Jesús nirqan: <<Qatiyämay. Noqam yachatsiyäshayki 

runakunata pescayänaykipaq>>. 

20Tsaynö niptinmi atarräyankunata dëjaskir Jesúswan aywayarqan. 

21Tsaypita mas waklächönam Santiagutawan wawqin Juanta rikarqan. 

Paykunam taytan Zebedeuwan büquinkunachö atarräyankunata 
allitsaykäyarqan. Paykunatapis Jesús qayaptinmi 

22taytankunata y büquita jaqiskir sas aywayarqan. 

Qeshyaqyashakunata Jesús kutikätsinqan 
Lucas 6.17-19 

23Entëru Galileapa Jesús purirmi Dios Yayapa mandakuyninpa alli 

willakuyninta sinagögakunachö yachatsikurqan y tukuyläya qeshyaywan 
qeshyaykaqkunata kutikätsirqan. 

24Tsaytam Siria nación markakunachöpis musyayarqan. Tsaymi paykunapis 

Jesús kaqman apayarqan tukuyläya qeshyaywan 
qeshyaykaqkunata, supay ñakatsinqan runakunata, atäquiwan 
qeshyaqyashakunata y paralïticukunatapis. Tsay llapan 
qeshyaykaqkunatam Jesús kutikätsirqan. 

25Atskaqmi Jesústa qatiyarqan. Tsay runakunam kayarqan Galileapita, 

Decápolispita, Jerusalénpita, Judeapita y Jordán mayu wak 
tsimpankunapita. 

 
Mateo 5 

Kushishqa kawakunapaq Jesús yachatsikunqan 
Lucas 6.20-23 

1Atskaq runakuna qorikaqta rikarmi lömaman witsarkur Jesús jamarqan. 

Puntanman discïpulunkuna qorikaskiyaptinmi 

2yachatsikur nirqan: 

3<<Kushishqam kawayanqa Dios Yayata wanaqkuna. Paykunapaqmi Dios 

Yayapa mandakuynin. 

4<<Kushishqam kawayanqa llakikur waqaqkuna. Paykunatam Dios Yaya 

shoqanqa. 

5<<Kushishqam kawayanqa alli shonquyuqkuna. Paykunam herenciankuna 

kananpaq mushuq patsata chaskiyanqa. 

6<<Kushishqam kawayanqa mallaqaqnöraq y yakunaqnöraq Dios Yaya 

munanqannö kawayta munaqkuna. Paykunatam Dios Yaya yanapanqa. 

7<<Kushishqam kawayanqa runa majinta llakipaqkuna. Paykunatam Dios 

Yaya llakipanqa. 

8<<Kushishqam kawayanqa limpiu shonquyuqkuna. Paykunam Dios Yayata 

rikäyanqa. 

9<<Kushishqam kawayanqa runa majinta amistatsiqkuna. Paykunatam Dios 

Yaya <wamrämi kanki> ninqa. 

10<<Kushishqam kawayanqa Dios Yaya munanqannö kawakuyanqanpita 

runakuna sufritsiyaptin. Paykunapaqmi Dios Yayapa mandakuynin. 

11<<Kushishqam kawayanki noqaman creyikuyanqaykipita runakuna 

ashayäshuptiki, sufritsiyäshuptiki y llullakur imaykata tumpayäshuptiki. 

12Tsaynö kaptinpis kushikuyay. Qamkunataqa gloriachömi Dios Yaya 

premiuta shuyaykätsiyäshunki. Chikiyäshunqaykinöllam unay runakunapis 
Dios Yayapa profëtankunata sufritsiyarqan. 

Kachinö y aktsinö kanqantsikta Jesús yachatsikunqan 
Marcos 9.50; Lucas 14.34-35 

13<<Qamkunam kay patsachö kachinö kayanki. Kachi qamyaskirqa manam 

imapaqpis välinnatsu. Tsay kachita jichariptin pïmaymi jarutakuyan. 

14<<Qamkunam kay patsachö aktsinö kayanki. Lömachö markata pïmay 

rikäyanqannömi imanö kawayanqaykitapis rikäyäshunki. 

15Manam ni pipis aktsita tsarirkatsir cajón rurinman churantsu, sinöqa 

wajichö llapanta atsikyänanpaqmi alayriman churan. 

16Tsaynölla qamkunatapis runakuna rikäyäshunaykipaq tutapaychö 

atsikyaqnö allikunata rurayay. Tsaynö kawayanqaykita rikarmi ciëluchö 
Taytaykita alabayanqa. 

Moisés y profëtakuna qellqayanqankunata Jesús cumplinqan 

17<<Ama yarpäyaytsu Moisés qellqanqan leykunata y profëtakuna 

qellqayanqankunata manakaqman churanäpaq shamunqäta. Manam 
manakaqman churanäpaqtsu shamushkä, sinöqa paykuna 
qellqayanqankuna noqachö cumplinanpaqmi. 

18Rasun kaqtam niyaq: Ciëluwan kay patsapis manaraq ushakaptinqa 

manam ni juk letrallapis Diospa leyninpita illakanqatsu. Tsay 
qellqayanqanqa llapanmi cumplinqa. 

19<<Pipis kay mandamientukunata jukllayllatapis mana cäsurqa y wakin 

runakunatapis mana cäsuyänanpaq yachatsirqa Dios 
Yayapa mandakuyninchö manam ni ima premiutapis chaskinqatsu. Peru 
llapan kay mandamientukunata cäsur y wakin runatapis cäsuyänanpaq 
yachatsirmi sïqa Dios Yayapa mandakuyninchö premiuta chaskinqa. 

20Noqam niyaq: Fariseukunapitapis y ley yachatsikuqkunapitapis mas alli 

mana kawarqa Dios Yayapa mandakuyninman manam yaykuyankitsu. 

Runa majintsikwan alli kawakunapaq Jesús yachatsikunqan 

21<<Qamkunam musyayanki unay runakunata ninqanta: <Ama runa majikita 

wañutsinkitsu. Wañutsiq kaqqa juzgashqam kanqa>. 

22Peru noqam niyaq: Pipis runa majinwan piñashqa karqa jutsayuqmi kanqa. 

Tsaynöllam runa majinta asharqa juzgashqa kanqa. Runa majinta 
manakaqman churarqa infiernuman jitarpushqam kanqa. 

23<<Tsaymi altarman ofrendata churayänaykipaq kaykar runa majikiwan 

piñatsinakushqa kayanqaykita yarparqa 

24altar puntanman ofrendata dëjaykur jina höra piñanakuyanqayki runawan 

amistayänaykipaq aywayay. Tsaypitaraq kutiskir Dios Yayapaq ofrendaykita 
churayanki. 

25<<Pipis demandayäshuptiki autoridäman manaraq char sas amistayanki. 

Mana amistayaptikiqa juezmanmi apatsiyäshunki. Jueznam wardiakunawan 
carcelman qaykatsiyäshunki. 

26Rasun kaqtam niyaq: Llapan dëbiyanqaykita manaraq pägakurqa tsaypita 

manam yarquyankitsu. 

Adulteriu jutsapaq Jesús yachatsikunqan 

27<<Qamkunam musyayanki Moisés qellqanqanchö ninqanta: <Ama 

majayuq kaykar jukwan purikunkitsu>. 

28Peru noqam niyaq: Juk warmita munaparqa adulteriu jutsata ruraqnömi 

kaykäyanki. 

29<<Tsaymi derëcha kaq ñawikikuna jutsata ruratsiyäshuptikiqa tsay 

ñawikikunata jipiskir jitaskiyay. Infiernuman jitarpushqa kayanqaykipa rantin 
mas allim kanman jukaq ñawiyuqllapis kayaptiki. 

30Derëcha kaq makikikuna jutsata ruratsiyäshuptikiqa tsay makikikunata 

roquskir jitaskiyay. Infiernuman jitarpushqa kayanqaykipa rantin mas allim 
kanman juk makiyuqllapis kayaptiki. 

Warmipita mana rakikänapaq Jesús yachatsikunqan 
Mateo 19.9; Marcos 10.11-12; Lucas 16.18 

31<<Tsaynöllam Moisés qellqanqan leykunachö nin: <Pipis warminpita 

rakikarqa divorciu papelta firmaputsun>. 

32Peru noqam niyaq: Mayqan runapis warmin jukwan mana kaykaptin juk 

warmiwan täkurqa jutsayuqmi kanqa warmin juk ollquwan täkur adulteriu 
jutsata rurananpaq. Tsaynöllam ollqunpita rakikashqa warmiwan täkuq 
runapis adulteriu jutsata ruraykan. 

Mana juranapaq Jesús yachatsikunqan 

33<<Tsaynöllam qamkuna musyayanki unay runakunata ninqanta: <Mana 

cumpliyänaykipaqqa ama jurayankitsu. Jurarqa mana qonqar cumpliyanki>. 

34Peru noqam niyaq: Ama ni imanirpis jurayankitsu. Ama jurayankitsu 

<ciëlupaq> nirpis. Ciëluqa Dios Yayapa trönunmi. 

35Ama jurayankitsu <patsapaq> nirpis. Kay patsaqa Dios Yayapa chakin 

jarukunanmi. Ama jurayankitsu <Jerusalénpaq> nirpis. Jerusalénqa 
llapanpaq poderösu Rey täkunqan markam. 

36Ama jurayankitsu <umäpaq> nirpis. Manam poderyuqtsu kayanki 

aqtsaykita yuraqman ni yanaman tikratsiyänaykipaqpis. 

37Änirqa äniyanki, y mana cumpliyänaykipaqqa ama äniyankitsu. Jurarraq 

änirqa Satanás munanqannömi parlaykäyanki. 

Chikimashqapis mana chikinapaq Jesús yachatsikunqan 
Lucas 6.29-30 

38<<Musyankim Moisés qellqanqan leykunachö ninqanta: <Ñawinta 

jipiptinqa kikinpa ñawintapis jipitsun. Kirunta jipiptinqa kikinpa kiruntapis 
jipitsun>. 

39Peru noqam niyaq: Chikiyäshuptikipis ama chikiyankitsu. 

Qaqllaykikunachö laqyayäshuptikipis jukaqläta kamapuykuyanki. 

40Pipis demandayäshurniki camisaykikunata qechuyäshuptikiqa 

punchuykikunatapis llushtipuykuyanki. 

41Qepinta juk lëwayaq apayänaykipaq obligayäshuptiki ishkay lëwayaqpis 

apaskiyanki. 

42Imatapis <qaraykamay> nir mañakuyäshuptikiqa qaraykuyanki. Tsaynölla 

imatapis <mañaykamay> niyäshuptikiqa mañaykuyanki. 

Chikimaqnintsikta kuyanapaq Jesús yachatsikunqan 
Lucas 6.27-28, 32-36 

43<<Tsaynöllam musyayanki runakuna niyanqanta: 

<Kuyanakuyanqaykiwan kuyanakuyanki. Chikiyäshuqnikikunata 
chikiyanki>. 

44Peru noqam niyaq: Chikiyäshuqnikikunata kuyayanki. [Ashayäshuptikipis 

allillata parlapäyanki. Mana alli rikäyäshuptikipis alli rikäyanki. 
Allqutsakuyäshuptikipis y] sufritsiyäshuptikipis paykunapaq Dios Yayata 
mañakuyanki. 

45Dios Yayam alli runakunapaq y mana alli runakunapaqpis rupayta 

yarqatsimun. Tsaynöllam alli runakunapaq y mana alli runakunapaqpis 
tamyatsimun. Ciëluchö kaykaq Taytayki llakipäkuq kanqannö qamkunapis 
llakipäkuq karmi paypa wamran kayanki. 

46<<Kuyanakuyanqaykillawan kuyanakurqa alli runa kayanqaykita ama 

yarpäyaytsu. Impuestu cobraqkunapis kuyanakuyanqanllawanqa 
kuyanakuyanmi. 

47Amïguykikunallawan alli kawarqa ¿ima allitatan ruraykäyanki? Jutsasapa 

runakunapis tsaynöllaqa allim kawakuyan. 

48Ciëluchö Taytayki jutsannaq kanqannö qamkunapis jutsannaq kayay. 

 
Mateo 6 

Pitapis mana willar waktsakunata yanapanapaq Jesús yachatsikunqan 

1<<Cuidädutaq runakuna rikäyäshunaykillapaq allikunata 

rurayankiman. Tsaynö rurayaptikiqa ciëluchö kaykaq Taytayki manam ni 
ima premiutapis qarayäshunkitsu. 

2<<Waktsakunata yanapar orgullösu runakunanö ama aläbakuyankitsu. 

Paykunaqa cornëtata töcaqnöraqmi sinagögakunachö y cällikunachöpis 
yanapayanqanta willakuyan. Rasun kaqtam niyaq: Paykunapaqa runakuna 
aläbayanqanllam premiunkuna kanqa. 

3Pitapis yanaparqa ama willakuyankitsu. 

4Mana willakurlla yanapayaptikiqa Taytaykim llapanpa puntanchö premiuta 

qarayäshunki. 

Dios Yayata mañakunapaq Jesús yachatsikunqan 
Lucas 11.2-4 

5<<Dios Yayata mañakur ama orgullösu runakunanöqa 

mañakuyankitsu. Paykunaqa runakuna 
rikäyänanllapaqmi sinagögakunachö y esquïnakunachöpis ichiykur Dios 
Yayata mañakuyan. Rasun kaqtam niyaq: Paykunapaqa runakuna 
aläbayanqanllam premiunkuna kanqa. 

6Dios Yayata mañakurqa wajikikunaman yaykuskir punkuykikunata 

wichqarkur mañakuyanki. Pakayllapa mañakuyanqaykita rikarmi Taytayki 
[llapanpa puntanchö] premiuta qarayäshunki. 

7<<Mana Israel runakunam tsay palabrallawan yapay yapay mañakuyan. 

Tsaynö mañakuyan Dios Yaya wiyananpaq kanqanta yarparmi. Qamkunaqa 
ama tsaynö mañakuyankitsu. 

8Manaraq mañakuyaptikim Taytaykiqa imata wanayanqaykitapis 

musyaykan. 

9Dios Yayata mañakur niyanki: << <Ciëluchö kaykaq Taytallä, shutiki 

respitashqa katsun. 

10Kay patsachö mandakuq kanaykipaq shamuykullay. Ciëluchö 

cäsuyäshunqaykinö kay patsachöpis cäsuykuyälläshuy. 

11Waran waran mikuylläkuna qaraykayämay. 

12Chikiyämaqkunata perdonayanqänö noqakunatapis perdonaykayällämay. 

13Ama jutsa rurayman dëjaykayällämaytsu. Tsaypa rantinqa mana 

allikunapita tsapaykayällämay. 

[Qampa podernikichömi imaykapis kaykan. Poderösum kanki. Imayyaqpis 
alabashqa kaykullay. Amén.]> >> 

14<<Runa majikita perdonayaptikim qamkunatapis ciëluchö Taytayki 

perdonayäshunki. 

15Peru runa majikita mana perdonayaptikim sïqa qamkunatapis 

perdonayäshunkitsu. 

Ayünupaq Jesús yachatsikunqan 

16<<Ayunarqa ama orgullösu runakunanö kayankitsu. Paykunam runakuna 

rikäyänanllapaq upilakashqa puriyan. Rasun kaqtam niyaq: Paykunapaqa 
runakuna aläbayanqanllam premiunkuna kanqa. 

17Qamkuna ayunarqa shumaq mayllakuyanki y ñaqtsakuyanki. 

18Tsaynöpam ayunayanqaykita musyayanqatsu. Runakuna mana 

rikäyäshuptikipis llapanta rikaq Taytaykim rikaykäyäshunki. Paymi [llapanpa 
puntanchö] premiuta qarayäshunki. 

Gloriaman riquëzata churanapaq Jesús yachatsikunqan 
Lucas 12.33-34 

19<<Kay patsachö riquëzata ama qoriyaytsu. Kay patsachö riquëzataqa 

puyum ushan, runam apan y ismurmi ushakan. 

20Tsaypa rantin gloriaman riquëzata churayay. Gloriachöqa manam puyu 

ushanqatsu, runapis apanqatsu ni ismunqatsu. 

21Riquëzaykita churayanqaykimanmi shonquykipis yarparaykanqa. 

Ñawintsik aktsinö kanqan 
Lucas 11.34-36 

22<<Ñawikikunam shonquykikunapaq aktsinö. Tsaymi ñawikikuna alli kaptin 

shonquykikunapis aktsichö kaykan. 

23Peru ñawikikuna mana alli kaptinmi sïqa tutapaychö kayanki. 

Shonquykichö aktsi mana kaptinqa jankat tutapäpukushqam kayanki. 

Rïcu kayllapaq mana yarpachakunapaq Jesús yachatsikunqan 
Lucas 16.13 

24<<Manam ni pipis ishkay patronta servintsu. Ishkay patronta servirqa 

jukaqta chikirmi jukaqta kuyan. Jukninta cäsukurmi jukaqtaqa cäsuntsu. 
Tsaynöllam rïcu kayllapaq yarpachakurqa Dios Yayata serviyta 
puëdiyankitsu. 

Dios Yayaman creyikunapaq Jesús yachatsikunqan 
Lucas 12.22-31 

25<<Tsaynö kaykaptinqa ama yarpachakur niyaytsu: <¿Imanöraq 

kawashaq? ¿Imataraq mikushaq? ¿Imataraq upyashaq? ¿Imataraq 
shukukushaq?> nirqa. Manam mikuyllapaq ni llatapallapaq 
yarpachakunapaqtsu kaykantsik. 

26Maski pishqukuna imanö kawayanqanta tantiyayay. Paykunaqa manam 

murukuyantsu, cosechayantsu ni churakuyantsu. Tsaynö kayaptinpis 
ciëluchö Taytaykim mikuyninkuna qaran. Dios Yayapaqqa 
pishqukunapitapis masmi väliyanki. 

27<<Mayjina yarpachakurpis ¿piraq tamäñunpita masqa wiñanman? 

28Tsaynö kaykaptinqa ¿imanirtan yarpachakuyanki alli llatapayuq 

kayänaykipaq? Maski waytakuna imanö wiñäyanqanta tantiyayay. 
Waytakunaqa manam arukuyantsu ni putskakuyantsu. 

29Noqam niyaq: Waytakuna kuyakuypaq kayanqannöqa manam rey 

Salomónpa llatapankunapis kuyakuypaq karqantsu. 

30Mana creyikuq janan shonqu runakuna, waray warantin waykashqa 

kananpaq kaptinpis qewakunata kuyakuypaq wiñaykätsirqa ¿manatsuraq 
qamkunatapis wanayanqaykita Dios Yaya alistapäyäshunki? 

31<<Tsaynö kaykaptinqa ama yarpachakuyankitsu: <¿Imataraq mikushun? 

¿Imataraq upyashun? ¿Imataraq shukukushun?> nirqa. 

32Tsaynöqa llakikuyan Dios Yayaman mana creyikuq runakunallam. 

Ciëluchö Taytaykikunam imata wanayanqaykitapis musyaykan. 

33Imaykapitapis mas puntataqa Dios 

Yayapa mandakuyninchö kawakuyänaykipaq y pay munanqannö 
kawakuyänaykipaq yarpachakuyay. Tsaynö kawayaptikim imata 
wanayanqaykitapis qarayäshunki. 

34Waran waran imallapis yarpachakuyänaykipaq kaykaptinqa waray 

junaqpaq ama yarpachakuyaytsu. 

 
Mateo 7 

Pitapis mana juzganapaq Jesús yachatsikunqan 
Lucas 6.37-38, 41-42 

1<<Dios Yaya mana juzgayäshunaykipaq runa majikikunata ama 

juzgayaytsu. 

2Runa majikikunata juzgayaptikiqa qamkunatapis Dios Yayam 

juzgayäshunki. Runa majikikunata imanöpis yanapayanqaykimanmi 
qamkunatapis Dios Yaya yanapayäshunki. 

3Ñawikikunachö jatun qeru jatiraykaptinqa ¿imanirtan runa majikikunapa 

ñawinchö ichiklla shumpa kaykaqta rikapäyanki? 

4Ñawikikunachö jatun qeru jatiraykaptinqa ¿imanöraq niyankiman: 

<Ñawikipita shumpata jipiskapushayki>? 

5¡Allish tukuq runakuna! Puntataqa ñawikikunachö qerutaraq jipiyay. 

Tsayraqmi shumaq rikäyanki runa majikipa ñawinpita shumpata 
jipiyänaykipaq. 

6<<Sagrädu kaqtaqa allqukunata ama jitapuyaytsu. Perlasnikitaqa 

kuchikunata ama jitapuyaytsu. Jitapuyaptikiqa kuchikunam jaruyanqa y 
allqukunam kanir ushayäshunki. 

Mana ajayaypa Dios Yayata mañakunapaq Jesús yachatsikunqan 
Lucas 11.9-13 

7<<Mañakuyaptikiqa Dios Yayam qarayäshunki. Ashirqa tariyankim. 

Punkuta takakuyaptikiqa kichapuyäshunkim. 

8Mañakuq kaqqa chaskinmi. Ashiq kaqqa tarinmi. Punkuta takakuq kaqtaqa 

kichapunmi. 

9<<Mayqaykitapis wamraykikuna tantata mañakuyäshuptiki ¿rumitatsuraq 

aptarkatsiyankiman? 

10Pescäduta mañakuyäshuptiki ¿culebratatsuraq qaraykuyankiman? 

11Qamkuna mana alli ruraq kaykarpis wamraykikunata alli kaqllata 

qaraykäyaptikiqa ¿manatsuraq ciëluchö Taytaykipis mañakuq kaqtaqa alli 
kaqkunata alistapanqa? 

Runa majintsikta alli rikänapaq Jesús yachatsikunqan 
Lucas 6.31 

12<<Imanömi runa majiki rikäyäshunaykita munayanki, tsaynölla 

qamkunapis runa majikikunata alli rikäyanki. Tsaynö kawanapaqmi Moisés 
qellqanqanchö y profëtakuna qellqayanqanchöpis nin. 

Kichki punkuman Jesús iwalatsinqan 
Lucas 13.24 

13<<Kichki punkupa yaykuyay. Anchu punkupa yaykuqkunaqa jatun 

nänipam infiernuman aywayan. Atskaqmi tsay punkupa yaykuyan. 

14Peru kichki punkupa yaykuqkunam sïqa llanu nänipa gloriaman aywayan. 

Wallkaqllam tsay punkupa yaykuyan. 

Llutan yachatsikuqkuna pï kayanqan 
Lucas 6.43-44 

15<<Cuidädutaq profëta tukuqkunata chaskiyankiman. Paykunaqa üshanö 

shamurpis wañutsikuq löbunömi kayan. 

16Jachata wayuyninpita reqinqantsiknömi runakunatapis imanö 

kawayanqanta rikar reqintsik. Manam kashakunapitatsu üvata pallantsik ni 
cardonkunapitatsu hïgustapis qorintsik. 

17Alli jachaqa allitam wayun. Peru mana alli jacham sïqa mana allita wayun. 

18Tsaynöllam alli wayuq jachaqa mana allitaqa wayuntsu. Mana alli wayuq 

jachapis manam allitaqa wayuntsu. 

19Tsay jachataqa walluskirmi ninaman jitaykuntsik. 

20Jachata wayuyninpita reqinqantsiknömi runakunatapis imanö 

kawayanqanta rikar reqintsik. 

Dios Yayata cäsuqkunalla puntanman chäyänanpaq Jesús yachatsikunqan 
Lucas 13.25-27 

21<<Manam <Señor, Señor> niyämanqanllapitatsu ciëluchö kaykaq 

Taytäpa Mandakuyninman yaykuyanqa, sinöqa pay munanqannö 
kawaqkunallam. 

22Día del juiciuchömi atskaq niyämanqa: <Señor, Señor, willakuynikitam 

willakurqä. Tsaynöllam qampa shutikichö supaykunatapis qarqurqä. 
Tsaynöllam qampa shutikichö milagrukunatapis rurarqä>. 

23Tsaynö niyämaptinmi nishaq: <Qamkunata manam reqiyaqtsu. ¡Jutsasapa 

runakuna, puntäpita witikuyay!> 

Cäsukuq y mana cäsukuq runakuna imanö kayanqan 
Lucas 6.47-49 

24<<Ninqäkunata cäsuq runaqa qaqa jananchö wajita shäritsiq runanömi 

kaykan. 

25Tsay wajiqa alläpa tamyaptin, mayu jeqar jaytaptin y alläpa wayraptinpis 

manam juchunqatsu. 

26<<Peru ninqäkunata mana cäsuq runam sïqa arenïlla jananllachö wajita 

shäritsiq runanö kaykan. 

27Tsay wajiqa alläpa tamyaptin, mayu jeqar jaytaptin y alläpa wayraptinmi 

juchunqa. Tsaynöllam mana cäsukuq runa alläpa llakipaypaq kanqa>>. 

28Jesús tsaynö yachatsikuptinmi runakuna alläpa mantsakäyarqan. 

29Manam ley yachatsiq runakunanötsu yachatsirqan, sinöqa poderösu karmi 

shumaq yachatsikurqan. 

 
Mateo 8 

Leprawan qeshyaykaqta Jesús kutikätsinqan 
Marcos 1.40-45; Lucas 5.12-16 

1Lömachö yachatsikunqanpita Jesús urämuptinmi maytsikaq runakuna 

qatiyarqan. 

2Tsaychömi leprawan qeshyaykaq runa Jesúspa puntanman qonqurikuykur 

nirqan: <<Taytay, voluntäniki kaptinqa kutikaykatsillämay>>. 

3Tsaynö rugakuptinmi Jesús yataykur nirqan: <<Kutikashqa kanaykitam 

munä>>. Tsaynö niptinmi jina höra kutikaskirqan. 

4Tsaypitanam Jesús nirqan: <<Kutikätsinqaqta ama pitapis willankitsu. 

Masbien kutikanqaykita rikäshunaykipaq sacerdötiman ayway. 
Kutikanqaykita musyayänanpaq Moisés qellqanqanchö ninqannölla 
ofrendaykita templuman apay>>. 

Capitanpa serviqninta Jesús kutikätsinqan 
Lucas 7.1-10; Juan 4.43-54 

5Capernaúm markaman Jesús chaykuptinnam Roma soldädukunapa 

capitannin rugakur 

6nirqan: <<Taytay, serviqnïmi wajïchö qeshyar ujuraykan. Alläpa antsa 

karmi ni kuyukuntsu>>. 

7Jesúsnam nirqan: <<Kutikätsinäpaq aywashun>>. 

8Capitannam nirqan: <<Taytay, mana Israel runa kaykaptïqa manach 

wajïman yaykunkimantsu. Masbien serviqnï kutikänanpaq kayllapita 
niykullay. 

9Noqapis mandamaqnïpa mandädunchömi kä. Tsaynöllam soldädükunapis 

mandädüchö kayan. Mayqantapis <tsaypa ayway> niptïmi aywan, 
<shamuy> niptïmi shamun y serviqnïta <kayta ruray> niptïmi ruran>>. 

10Tsayta wiyaykurmi Jesús kushikur qatiqnin runakunata nirqan: <<Rasun 

kaqtam niyaq: Kay runa creyikunqantanöqa manam Israel runakunachö 
tarishkätsu. 

11Tsaymi niyaq: Maytsay nacionkunapita qorikaykurmi Dios 

Yayapa mandakuyninchö Abrahamwan, Isaacwan y Jacobwan jamaykur 
mikuyanqa. 

12Peru wakin runakunam sïqa Dios Yayapa mandakuyninchö 

kawayänanpaq kanqanta yarparpis mantsaypaq tutapayman qaykushqa 
kayanqa. Tsaychömi alläpa waqar kirunkunatapis requchyätsirraq 
ñakayanqa>>. 

13Capitantanam Jesús nirqan: <<Wajikipa kutikuy. Creyinqaykinömi 

serviqniki kutikashqana>>. Tsay höram capitanpa serviqnin kutikaskirqan. 

Pedrupa suegranta Jesús kutikätsinqan 
Marcos 1.29-34; Lucas 4.38-41 

14Tsaypitanam Pedrupa wajinman Jesús aywar tarirqan Pedrupa suegran 

fiebriwan antsa ujuraykaqta. 

15Makinta yataykuptinnam jina höra kutikaskir mikuyta qararqan. 

Atskaq qeshyaqyashakunata Jesús kutikätsinqan 
Marcos 1.32-34; Lucas 4.40-41 

16Patsa qoyaykaptinnam Jesúsman 

apayämurqan supaykuna ñakatsiyanqan atskaq runakunata. Tsay 
runakunapitam supaykunata Jesús juk palabrallawan qarqurqan. 
Tsaynöllam tukuyläya qeshyaywan qeshyaykaqkunatapis kutikätsirqan. 

17Tsaynö kutikätsirmi profëta Isaías qellqanqanta cumplirqan. Tsay 

qellqanqanchömi nin: <<Paymi qeshyaynintsikkunata apashqa. Paymi 
nanaynintsikkunatapis jipishqa>>. 

Qatirayta munaqkunata Jesús tantiyatsinqan 
Lucas 9.57-62 

18Atskaq runakuna juntapuyaptinmi discïpulunkunata Jesús nirqan: <<Wak 

tsimpaman päsashun>>. 

19 Büquiman yaykuyänanpaq kaykäyaptinmi ley yachatsiq runa Jesústa 

nirqan: <<Rabí, maypa aywaptikipis qatiräshaykim>>. 

20Jesúsnam nirqan: <<Atuqkunapapis machayninkuna kanmi. 

Pishqukunapapis qeshunkuna kanmi. Peru Runapa Tsurinpam sïqa 
maychö puñuykunanllapaqpis kantsu>>. 

21Jukaq discïpulunnam nirqan: <<Taytay, qatinaqpaq taytätaraq puntata 

pampaskamushaq>>. 

22Jesúsnam nirqan: <<Wañushqakunataqa wañushqa majinkuna 

pampakuyätsun. Qamqa sas qatimay>>. 

Wayratawan yakuta Jesús päratsinqan 
Marcos 4.35-41; Lucas 8.22-25 

23Tsaypitanam büquiman Jesús lätaptin discïpulunkunapis qepanta 

lätayarqan. 

24Qochata tsimpaykäyaptinmi Jesús puñukaskirqan. Tsayyaqmi alläpa 

wayrawan yaku laqchikar büquita tallpukätsinanpaqna kaykarqan. 

25Tsaymi discïpulunkuna Jesústa rikchatsir niyarqan: <<¡Taytay, 

tallpukaykantsiknam! ¡Salvaykayällämay!>> 

26Jesúsnam nirqan: <<Mana creyikuq janan shonqu runakuna, ¿imanirtan 

mantsakashqa kaykäyanki?>> Tsaypita sharkurmi wayratawan yakuta 
piñaparqan. Piñapaskiptinmi wayrawan yakupis patsallanchö 
päraskiyarqan. 

27Tsayta rikarmi discïpulunkuna mantsakashqa niyarqan: <<Yakupis 

wayrapis tsaynö cäsunanpaqqa ¡pitan kay runaqa!>> 

Supaykuna löcuyätsiyanqan runakunata kutikätsinqan 
Marcos 5.1-20; Lucas 8.26-39 

28Qochata tsimpaskirnam Gadara niyanqan partiman chäyarqan. 

Tsaychömi supaykuna löcuyätsiyanqan ishkay runakuna panteonpita 
yarqayämurqan. Paykuna alläpa mantsaypaq kayaptinmi tsaypaqa ni pipis 
päsayaqtsu. 

29Jesústa rikaskirmi jinchi qayaykachar niyarqan: <<¡Diospa Tsurin Jesús! 

¡Imatatan noqakunawan munanki! ¿Manaraq hörakuna chämuptinku 
ñakatsiyämänaykipaq shamushkanki?>> 

30Paykunapita mas washaläninchömi maytsika kuchikunata mitsiykäyarqan. 

31Tsaymi supaykuna Jesústa rugar niyarqan: <<Kay runakunapita 

qarqayämarqa taqay kuchikunallaman yaykuyänäpaq permïtiykullay>>. 

32Rugakuyanqanta Jesús äniptinmi supaykuna ishkan runakunapita 

yarquskir tsay kuchikunaman yaykuyarqan. Tsaymi kuchikuna löcuyar 
lömapita akataykachar qochaman jeqarpuyarqan. Tsaychömi shinqar 
wañuyarqan. 

33Tsayta rikaykurmi kuchi mitsiqkuna cörrilla markaman willakuq 

aywayarqan. Chaykurmi willakuyarqan löcuyashqa runakunapita 
supaykunata Jesús qarqunqanta y kuchikuna qochaman jeqarpur shinqar 
wañuyanqanta. 

34Tsaymi llapan runakuna markapita Jesús kaqman aywar tsaypita 

aywakunanpaq rugayarqan. 

 
Mateo 9 

Mana puriyta puëdiq runata Jesús kutikätsinqan 
Marcos 2.1-12; Lucas 5.17-26 

1Tsaypitanam büquiwan tsimpaskir täkunqan Capernaúm markaman Jesús 

kutikurqan. 

2Tsaychömi mana puriyta puëdiq runata tsakrankawan Jesús kaqman 

chätsiyarqan. Apaqkuna payman creyikuyanqanta musyarmi tsay 
qeshyaykaqta Jesús nirqan: <<Hïju, ama llakikuytsu. Llapan jutsaykitam 
perdonashkaqna>>. 

3Tsaynam ley yachatsikuqkuna yarpachakur niyarqan: <<¡Tsaynö nirqa Dios 

tukuykanmi!>> 

4Tsaynö yarpäyanqanta musyarmi Jesús nirqan: <<¿Imanirtan llutanta 

yarpäyanki? 

5¿Mayqantan mas aja? ¿Runapa jutsankunata perdonayku? ¿O 

qeshyaykaqta kutikätsiyku? 

6Runapa Tsurinmi kay patsachö runakunata perdonananpaq poderyuq 

kaykan. Tsaytam kanan musyayanki>>. Tsaypitam mana puriyta puëdiq 
runata nirqan: <<¡Shäriy! Tsakrankaykita apakurkur wajikipa kutikuy>>. 

7Tsaynö niptinmi jina höra kutikashqana sharkur wajinpa aywakurqan. 

8Tsayta rikaykurmi runakuna alläpa mantsakashqa Dios Yayata alabar 

niyarqan: <<¡Kay runataqa Dios Yayam podernin qarashqa kaykunata 
rurananpaq!>> 

Discïpulun kananpaq Mateuta Jesús qayanqan 
Marcos 2.13-17; Lucas 5.27-32 

9Tsaypita aywarmi Mateo shutiyuq runa impuestuta cobrar jamaykaqta 

Jesús rikarqan. Paytam nirqan: <<Qatimay>>. Tsaynö niptinmi Jesúswan 
Mateo aywarqan. 

10Tsaypitanam wajinchö mikuyänanpaq Jesústa Mateo qayatsirqan. 

Tsaychömi impuestu cobraqkunawan jutsasapa runakunapis Jesúswan y 
discïpulunkunawan paqta mikuyarqan. 

11Tsayta rikarmi fariseukuna Jesúspa discïpulunkunata tapuyarqan: 

<<¿Imanirtan impuestu cobraqkunawan y jutsasapa runakunawanpis 
Señornikikuna mikun?>> 

12Tsaynö niyanqanta wiyarmi Jesús nirqan: <<Sänu kaqkunaqa manam 

mëdicuta wanayantsu, sinöqa qeshyaykaqkunallam. 

13Dios Yayapa palabranchö ima ninqanta yachakuyay. Tsaychömi nin: 

<Sacrificiuta waykayanqaykipitapis masmi munä llakipäkuq 
kayänaykita>. Noqaqa manam jutsannaq runakunamantsu shamushkä, 
sinöqa jutsasapa runakunamanmi [jutsankunata dëjayänanpaq]>>. 

Yachatsikuynin mushuq kanqanta Jesús tantiyatsinqan 
Marcos 2.18-22; Lucas 5.33-39 

14Jukpunmi Juanpa discïpulunkuna Jesústa tapuyarqan: <<Noqakunapis 

y fariseukunapis siemprim ayunayä. Peru qampa discïpuluykikunaqa 
¿imanirtan ayunayantsu?>> 

15Jesúsnam nirqan: <<Casaraq jöven kaykaptinqa casaray fiestaman 

qayatsinqan kaqkuna ¿llakikuyanmantsuraq? Peru casaraq jövinta 
wañuskatsiyaptinmi sïqa ayunayanqa. 

16<<Manam ni pipis makwa llatapata mushuq träpuwan remendantsu. 

Mushuq träpuqa qentirmi makwa llatapata mas rachitsin. 

17Tsaynöllam ni pipis tsayraq rurashqa vïnuta makwa puyñuman wiñantsu. 

Wiñaptinqa vïnu poqurmi pakitsin. Tsaymi vïnupis y puyñupis ushakanqa. 
Tsayraq rurashqa vïnutaqa mushuq puyñumanmi wiñantsik. Tsaynö 
rurashqaqa vïnupis manam jichanqatsu ni puyñupis ushakanqatsu>>. 

Warmita kutikätsinqan y wamrata kawatsimunqan 
Marcos 5.21-43; Lucas 8.40-56 

18Tsaynö parlaykaptinmi sinagögachö mandakuq runa chaykur Jesúspa 

puntanman qonqurikuykur nirqan: <<Taytay, warmi tsurïmi wañushqa. 
Aywaykulläshun makikita jananman churar kawatsillämunaykipaq>>. 

19Tsaynö rugakuptinmi discïpulunkunawan Jesús aywayarqan. 

20Aywaykäyaptinmi chunka ishkay watana yawar apaywan qeshyaykaq 

warmi qepallanpa witiykur Jesúspa llatapanpa kuchunta yataykurqan. 

21Tsaynö rurarqan <<Jesúspa llatapanta yataykurllapis kutikäshaqmi>> nir 

yarparmi. 

22Yataykuptinmi tumaykurnin Jesús rikaskir nirqan: <<Hïja, ama 

mantsakaytsu. Creyikamunqaykipitam kutikashkanki>>. Tsaymi jina höra 
tsay warmi kutikaskirqan. 

23Tsaypitanam autoridäpa wajinman Jesús chaykur tarirqan ayata 

pampayänanpaq töcaqkunata y runakunapis alläpa waqaykäyaqta. 

24Paykunatam Jesús nirqan: <<Waqtapa yarquyay. Wamraqa manam 

wañushqatsu, sinöqa puñuykanllam>>. Tsaynö niptinmi asipäyarqan. 

25Waqtapa yarquskiyaptinnam wamra sutaraykanqanman Jesús yaykuskir 

makinpita aptarkuptin wamra kawaskamur sharkamurqan. 

26Tsaynö kawatsimunqantam tsay markachö y wakin markakunachöpis 

musyayarqan. 

Ishkay qaprakunata Jesús kutikätsinqan 

27Tsaypita Jesús aywakuptinmi ishkaq qaprakuna qepanpa aywar niyarqan: 

<<¡Davidpa Tsurin Jesús, llakipaykayällämay!>> 

28Wajiman Jesús yaykuptinpis tsay qaprakunam qepanta yaykuyarqan. 

Tsaymi Jesús tapurqan: <<¿Qamkuna creyiyankiku ñawikikunata 
kutikätsinäpaq kanqanta?>> Tsaymi niyarqan: <<Awmi taytay, 
creyiyällämi>>. 

29Tsaynö niyaptinmi ñawinkunata yataykur Jesús nirqan: 

<<Confiakayämunqaykipitam ñawikikuna rikanqa>>. 

30Tsaynö niptinmi ñawinkuna kutikaskirqan. Tsaymi Jesús nirqan: 

<<Kutikätsiyanqaqta ama pitapis willakuyankitsu>>. 

31Peru tsaynö nikaptinpis yarquskirllanam Jesús kutikätsinqanta pïmaytapis 

willayarqan. 

Mana parlayta puëdiq runata Jesús kutikätsinqan 

32Tsay kutikätsinqan qaprakuna yarquskiyaptinnam Jesús kaqman mana 

parlaq runata pushayarqan. Tsay runachö supay kaptinmi parlarqantsu. 

33Tsay supayta Jesús qarquskiptinmi tsay runa parlar qallaykurqan. Tsayta 

rikaykurmi runakuna kushikur niyarqan: <<¡Maychöpis kaynö 
kutikätsikuqtaqa manam rikashkantsiktsu!>> 

34Peru fariseukunanam niyarqan: <<Kay runaqa supaykunapa 

mandakuqninpa poderninwanmi supaykunata qarqun>>. 

Runakunata Jesús llakipanqan 

35Llapan markakunapa y jallqakunapa Jesús purirmi Dios 

Yayapa mandakuyninpa alli willakuyninta sinagögakunachö yachatsikurqan 
y tukuyläya qeshyaywan qeshyaykaqkunata kutikätsirqan. 

36Tsaymi maytsikaq runakuna Jesús kaqman qorikäyarqan. Mitsiqninnaq 

oqrakashqa üshakunanö kaykaqta rikarmi Jesús llakiparqan. 

37Tsaymi discïpulunkunata nirqan: <<Cosëcha qoriypaq kanqannömi 

maytsikaq runakunapis Dios Yayapa willakuyninta chaskiyänanpaq 
kaykäyan. Peru wallkaqllam willakuqkuna kayan. 

38Willakuqkunata kachamunanpaq Dios Yayata mañakuyay>>. 

 
Mateo 10 

Apostolninkunata Jesús akranqan 
Marcos 3.13-19; Lucas 6.12-16 

1Tsaypitanam chunka ishkay discïpulunkunata qayaskir poderninta Jesús 

qararqan runakunapita supaykunata qarquyänanpaq y tukuyläya 
qeshyaywan qeshyaykaqkunata y imayka nanaywan kaqkunatapis 
kutikätsiyänanpaq. 

2Tsay chunka ishkay apostolkunam kayarqan Simón (paypam jukaq shutin 

karqan Pedro), Simónpa wawqin Andrés, Zebedeupa tsurinkuna 
Santiaguwan Juan, 

3Felipe, Bartolomé, Tomás, Romapaq impuestuta cobraq Mateo, Alfeupa 

tsurin Santiago, Tadeo, 

4Zelote niyanqan Simón y Jesústa rantikuq Judas Iscariote. 

Apostolninkunata willakuyänanpaq Jesús kachanqan 
Marcos 6.7-13; Lucas 9.1-6 

5Tsay chunka ishkay apostolninkuna willakuq aywayänanpaq kacharmi 

Jesús nirqan: <<Ama aywayankitsu mana Israel runakunapa 
markankunaman ni Samariachö markakunamanpis ama yaykuyankitsu. 

6Masbien Israel runakunallaman aywayanki. Paykunam oqrakashqa üshanö 

kaykäyan. 

7Paykunata niyanki: <¡Dios Yayapa mandakuyninmi chämushqana!> 

8Qeshyaqyashakunata kutikätsiyanki. Wañushqakunatapis 

kawatsiyanki. Leprawan qeshyaykaqkunata 
kutikätsiyanki. Supaykunatapis runakunapita qarquyanki. Podernïta 
dembaldilla chaskiyanqaykinö pitapis dembaldilla kutikätsiyanki. 

9<<Qellayta, qorita ni cobritapis gastuykikunapaq ama apayankitsu. 

10Tsaynölla ama apayankitsu millkapata, cambiakuyänaykipaq 

llatapaykikunata ni tukruykikunatapis. Shukuräyanqayki llanqillaykikunawan 
aywayanki. Arupukuq runa päguta chaskinanpaq derëchun kanqannömi 
qamkunapapis qarayäshunaykipaq derëchuykikuna kan. 

11<<May markaman charpis mayqan alli runa kanqanta tapukuyanki. Tsay 

runapa wajillanchö juk markaman päsayanqaykiyaq quëdakuyanki. 

12Wajinman chaykur niyanki: <Alli kawakuy qamkunachö kaykullätsun>. 

13Alli chaskiyäshuptikiqa niyanqaykinömi alli kawakuy kanqa. Peru mana 

chaskiyäshuptikim sïqa alli kawakuy kanqatsu. 

14Willakuyanqaykita tsay wajichö o tsay markachö mana chaskiyäshuptikiqa 

chakikikunachö polvuta tapsikuskir aywakuyanki. 

15Rasun kaqtam niyaq: Sodoma y Gomorra runakunata 

castiganqanpitapis mas peormi día del juiciuchö tsay runakunata Dios Yaya 
castiganqa. 

Discïpulunkuna chikishqa kayänanpaq Jesús ninqan 
Marcos 13.9-13; Lucas 21.12-17 

16<<Löbukunaman üshakunata qaykuqnömi qamkunata kachayaq. 

Culebranö alcäbulla puriyanki y wätay palumanö humildi kayanki. 

17Runakunapita cuidakuyanki. Chikiyäshurnikim prësu achkuskir 

autoridäkunaman apayäshunki. Sinagögakunachömi astayäshunki. 

18Noqa raykum gobernadorkunaman y mandakuq reykunaman prësu 

apayäshunki. Tsaynöpam willakuynïta paykunata y wakin mana Israel 
kaqkunatapis willayanki. 

19Autoridäkunaman apayäshuptikipis ama llakikur niyankitsu: <¿Ima 

nishaqraq? ¿Imanöraq parlashaq?> nirqa. Dios Yayam tantiyatsiyäshunki 
imata parlayänaykipaqpis. 

20Manam kikikikuna yarpäyanqaykitatsu parlayanki, sinöqa Taytaykipa 

Espïritun tantiyatsiyäshunqaykillata. 

21<<Noqa raykum wawqinta, tsurinta y taytantapis wañutsiyänanpaq 

autoridäkunaman entregayanqa. 

22Noqa raykum pïmaypis chikiyäshunki. Tsaynö chikiyäshuptikipis 

wañuyanqaykiyaq creyikurqa salvakashqam kayanki. 

23Juk markachö chikiyäshuptiki juk markaman qeshpir aywakuyanki. Rasun 

kaqtam niyaq: Israelchö llapan markakunapa purir manaraq 
ushayaptikim Runapa Tsurin kutimunqa. 

24<<Manam ni mayqan yachakuqpis yachatsiqninpita masqa 

yachantsu. Tsaynöllam servikuqpis patronninpita masqa poderyuqtsu. 

25Yachakuqkunapis yachatsiqninnö karmi kushikuyan y servikuqkunapis 

patronninnö karmi kushikuyan. Noqatapis 
Beelzebú nikäyämarqa qamkunatapis wamräkuna kayaptiki masraqmi 
ashayäshunki. 

Mana mantsakuyänanpaq Jesús ninqan 
Lucas 12.2-7 

26<<Runakuna chikiyäshuptikipis ama mantsakuyankitsu. Paykuna 

pakayllapa jutsata rurayanqanmi día del juiciuchö musyakanqa. 

27Tsaynö kaykaptinqa pakayllapa niyanqaqkunata pïmay wiyananpaq 

willakuyay. Kikillaykikunata niyanqaqtapis waji jananman lätarkur jinchi 
willakuyay. 

28Ama mantsakäyankitsu pipis wañutsiyäshunaykipaq jurayäshuptiki. 

Wañutsiyäshurnikipis almaykikunataqa manam wañutsiyanqatsu. Masbien 
Dios Yayapita mantsakuyay. Paymi sïqa poderyuq kar almantinta pitapis 
infiernuchö ushakätsinqa. 

29<<¿Manaku ishkay pishqukunata juk centimullachö rantikuyan? Tsaynö 

kaptinpis manam ni jukllayllapis wañuntsu Taytayki mana munaptinqa. 

30Aqtsaykikunapis paypaqqa yupashqam kaykan. 

31Qamkunaqa maytsika pishqukunapitapis masmi väliyanki. Tsaynö 

kaykaptinqa ama mantsakuyaytsu>>. 

Favornin parlaqkunapaq Jesús ninqan 
Lucas 12.8-9 

32<<Pipis runakunapa puntanchö favornï parlaptinqa noqapis ciëluchö 

Taytäpa puntanchömi paykunapa favornin parlashaq. 

33Pipis runakunapa puntanchö nëgamaptinqa noqapis ciëluchö Taytäpa 

puntanchömi nëgashaq. 

Jesúsman creyikuqkuna chikishqa kayänanpaq ninqan 
Lucas 12.51-53; 14.26-27 

34<<Ama yarpäyaytsu shamunqäpita kay patsachö runakuna alli 

päsakuychö kawakuyänanpaq kanqanta. Tsaypa rantinmi kikinkunapura 
chikinakuyanqa. 

35Taytanwan tsurinmi chikinakuyanqa, mamanwan wawanmi 

chikinakuyanqa y suegranwan llumtsuyninmi chikinakuyanqa. 

36Ayllunkunawanmi contra kawayanqa. 

37<<Pipis discïpulü kayta munarqa taytanta y mamanta kuyanqanpita noqata 

mas kuyamätsun. Tsaynö mana kuyamarqa manam discïpulü kayanmantsu. 
Tsaynölla wamrankunata kuyayanqanpita noqata mas kuyamätsun. Tsaynö 
mana kuyamarqa manam discïpulü kayanmantsu. 

38Cruzninta apaqnö mana qatirämarqa manam discïpulü kayanmantsu. 

39Kawayninta salvayta munaqkunam kawayninta oqrayanqa. Kawayninta 

noqa rayku oqraqkunam sïqa kawayninta salvayanqa. 

Premiuta chaskinapaq Jesús ninqan 
Marcos 9.41 

40<<Qamkunata chaskiyäshuqnikikunaqa noqatam chaskiyäman. Noqata 

chaskimaqkunaqa kachamaqnïtam chaskiyan. 

41Profëtakunata chaskiq kaqqa profëtanömi premiuta chaskiyanqa. 

Tsaynöllam jutsannaq runata chaskiq kaqqa tsay runanö premiuta 
chaskinqa. 

42Mayqan discïpulüta juk täza yakullatapis qaraq kaqtaqa Dios Yayam 

premiuta qaranqa>>. 

 
Mateo 11 

1Chunka ishkay discïpulunkunata yachatsir ushaskirnam Galileapa markan 

markan Dios Yayapa willakuyninta willakur Jesús purirqan. 

Discïpulunkunata Bautizaq Juan Jesúsman kachanqan 
Lucas 7.18-35 

2Carcelchö kaykarmi Bautizaq Juan musyarqan Jesucristo imata 

ruranqantapis. Tsaymi [ishkay] discïpulunkunata Jesús kaqman kacharqan 

3tapur niyänanpaq: <<¿Qamkush kanki Dios Yaya kachamunqan Cristo o 

juktaraqkush shuyäyäshaq?>> 

4Jesúsnam nirqan: <<Kutir wiyayanqaykita y rikäyanqaykita Juanta willayay. 

5Qaprakunam rikäyan. Puriyta mana puëdiqkunam 

puriyan. Leprawan qeshyaqyashakunam kutikäyan. Mana wiyaqkunam 
wiyayan. Wañushqakunam kawayämun. Waktsakunam Dios Yayapa alli 
willakuyninta wiyaykäyan. 

6Yarpäyanqannö mana ruraptïpis mana ajayaypa noqaman confiakamuq 

runaqa kushishqam kawanqa>>. 

7Juanpa discïpulunkuna kutiskiyaptinnam runakunata Jesús nirqan: 

<<¿Imaqtan tsunyaman aywayarqayki? ¿Shoqushta wayra kuyutsiqta 
rikaqku? 

8Manasïqa ¿imata rikaqtan aywayarqayki? ¿Alli llatapashqa runata rikaqku? 

Musyayanqaykinöpis alli llatapan shukushqa runakunaqa reypa wajinchömi 
kayan. 

9Tsaypunqa ¿ima rikaqtan aywayarqayki? ¿Profëta rikaqku? ¡Awmi! Noqam 

niyaq: Paynöqa manam ni mayqan profëtapis kashqatsu. 

10Juanta kachamunanpaqmi kaynö qellqashqa kaykan: <Nänita pitsaqnö 

runakuna alistakuyänanpaqmi willakuqnïta puntaykita kachashaq>. 

11<<Rasun kaqtam niyaq: Llapan profëtakunapitapis masmi Bautizaq 

Juanqa tantiyan. Tsaynö kaptinpis Dios Yayapa mandakuyninman tsayraq 
yaykuqkunam Juanpitapis mas tantiyayan. 

12<<Bautizaq Juan willakur qallanqanpitam Dios Yayapa mandakuyninman 

atskaq runakuna yaykuyan. Tsaynö kaykaptinpis wakin runakunaqa manam 
munayantsu tsay willakuyta willakuyänanta, sinöqa imaykanöpam tsapata 
churayan. 

13Juan manaraq willakuptinmi Moiséspis y profëtakunapis tsaynö kananpaq 

kanqanta willakuyarqan. 

14Paykuna willakuyanqanta mana creyiyaptikipis <Elías shamunqam> nir 

profëta willakunqantaqa Juanmi cumplishqa. 

15Rinriyuq kaqkunaqa ninqäkunata wiyakuyätsun>>. 

16<<Kanan tiempu runakunata ¿imamanraq iwalatsïman? Paykunaqa 

pläzachö pukllaq wamrakunanöllam kayan. 

17Tsay wamrakunam qayaykachar niyan: <Lawtata töcayaptïpis manam 

tushuyankitsu. Llakinaypaq cantuta cantayaptïpis manam waqayankitsu>. 
Tsay wamrakunanömi kanan tiempu runakuna kayan. 

18Juan tantata mana mikuptin y vïnuta mana upyaptinmi niyan: 

<¡Payqa supaypa poderninchömi kaykan!> 

19Runapa Tsurin mikuptin y upyaptinmi niyan: <¡Kay runaqa alläpa mikuq y 

upyaqmi! ¡Impuestu cobraqkunapa y jutsasapakunapa amïgunmi!> Tsaynö 
niyaptinpis discïpulükuna Dios Yaya munanqannö kawayaptinmi Juanta y 
noqata Dios Yaya kachayämanqan musyakan>>. 

Jutsa ruraqkunata juzgananpaq Jesús ninqan 
Lucas 10.13-15 

20Atska milagrukunata Jesús ruranqanta rikarpis jutsa ruraytaqa manam 

dëjayarqantsu. Tsaymi Jesús nirqan: 

21<<¡Allaw, Corazín runakuna! ¡Allaw, Betsaida runakuna! Sïkush 

markaykikunachö milagrukunata ruranqänö Tiro y Sidón 
markakunachö ruräman karqan, unaynam jutsankunapita arrepentikur lütu 
llatapata shukurkur uchpa jananchö jamaräyanman karqan. 

22Noqam niyaq: Tiro y Sidón runakunata castiganqanpitapis mas peormi día 

del juiciuchö Dios Yaya castigayäshunki. 

23<<Capernaúm runakuna, ¿ciëluman chäyänaykipaqku yarpäyanki? 

¡Qamkunaqa Hadesman jitarpushqam kayanki! Sïkush qamkunachö 
ruranqä milagrukunata Sodomachö ruräman karqan, jutsankunapita 
arrepentikuyaptin tsay marka kananyaqmi kaykanman karqan. 

24Noqam niyaq: Sodoma runakunata castiganqanpitapis mas peormi día del 

juiciuchö Dios Yaya castigayäshunki>>. 

Dios Yayata Jesús mañakunqan 
Lucas 10.21-22 

25Tsaychömi Dios Yayata mañakur Jesús nirqan: <<Ciëluchö y kay 

patsachö poderyuq Taytay, qamtam alabaq. Manam yachaq tukuqkunatatsu 
yarpaynikikunata musyatsishkanki, masbienmi wamranö kaqkunallata. 

26Taytay, tsaynö kanantam munashkanki>>. 

27Tsaypitanam tsaychö runakunata nirqan: <<Taytämi llapanta podernïman 

churamushqa. Tsurin kaptïmi paylla noqata reqiman. Tsaynöllam Taytä 
kaptin noqalla payta reqï. Tsaymi noqa tantiyatsinqä kaqkunalla Taytäta 
reqiyan>>. 

28<<Llapayki pishipashqa y llakishqa kaqkuna, noqaman shayämuy. Noqam 

jamatsiyäshayki. 

29Noqapa yügüta apayay. Llakipäkuq y alli shonqu kanqäta rikäyämar 

noqapita yachakuyay. Noqapita yachakurmi jamayta tariyanki. 

30Noqapa yügüqa ankashllam. Manam aja apaytsu>>. 

 
Mateo 12 

Jamay junaqpaq Jesús poderyuq kanqan 
Marcos 2.23-28; Lucas 6.1-5 

1Jamay junaqchömi trïgu kuchunpa discïpulunkunawan Jesús 

päsaykäyarqan. Tsaypa päsarmi discïpulunkuna mallaqaskir trïguta kiptun 
kiptun uchuyarqan. 

2Tsayta rikarmi fariseukuna niyarqan: <<Maski rikay. Leynintsikta mana 

cäsurmi discïpuluykikuna jamay junaq kaykaptin trïguta pallaykäyan>>. 

3Jesúsnam nirqan: <<¿Manaku imaypis liyiyashkanki yanapaqninkunawan 

mallaqar David imata ruranqanta? 

4Davidshi Dios Yayapa wajinman yaykuskir Diospaq churayanqan tantata 

mikunaq. Tsay tantaqa manam David ni paqtan runakuna mikuyänanpaqtsu 
karqan, sinöqa sacerdötikunalla mikuyänanpaqmi. 

5Tsaynöllam Moisés qellqanqan leykunachö nin sacerdötikuna templuchö 

jamay junaq arurpis jutsayuq mana kayanqanta. Tsaytapis ¿manaku 
liyiyashkanki? 

6Tsaymi niyaq: Noqaqam templupitapis mas poderyuq kä. 

7<<Dios Yayapa palabranmi nin: <Sacrificiuta noqapaq 

waykayanqaykipitapis masmi munä llakipäkuq kayänaykita>. Tsayta 
tantiyarqa manam discïpulükunata musyapäyankimantsu. 

8Runapa Tsurinqa jamay junaqpaqpis poderyuqmi>>. 

Makin tsakishqa runata jamay junaqchö Jesús kutikätsinqan 
Marcos 3.1-6; Lucas 6.6-11 

9Tsaypita aywarmi sinagögaman Jesús yaykurqan. 

10Tsaychömi makin tsakishqa runapis kaykarqan. Tsaymi Jesústa 

tapuyarqan: <<Qeshyaykaq runata jamay junaqchö ¿kutikätsishwanku o 
manaku?>> Tsaynö tapuyarqan kutikätsiptinqa tsay achäquilla Jesúspa 
contran shäriyänanpaqmi. 

11Jesúsnam nirqan: <<Mayqaykipapis üshaykikuna pözuman jeqaskiptin 

jamay junaq kaykaptinpis ¿manaku jina höra jipiq aywayanki? 

12Runaqa üshapitapis masmi välin. Tsaymi jamay junaq kaptinpis runa 

majintsikta kutikätsishwan>>. 

13Tsaypitanam makin tsakishqa runata nirqan: <<¡Makikita lamkamuy!>> 

Lamkaskiptinmi jukaq makinnö sänuna karqan. 

14Tsaypitanam fariseukuna yarquskir Jesústa wañutsiyänanpaq 

willanakuyarqan. 

Jesúspaq profëta Isaías qellqanqan 

15Tsaynö willanakuyanqanta musyaskirmi tsay markapita Jesús 

aywakurqan. Aywakuptinmi atskaq runakuna qepanta aywayarqan. 
Qeshyaykaq runakunatam llapanta Jesús kutikätsirqan. 

16Kutikaskatsirmi Jesús nirqan: <<Noqa kutikätsiyanqaqta ama pitapis 

willakuyankitsu>>. 

17Tsaynöpam profëta Isaías qellqanqanta Jesús cumplirqan. Tsay 

qellqanqanchömi nin 

18<<Servimaqnï imanö kanqanta tantiyayay. Paytam akrashkä. Paytam 

kuyä. Paypitam alläpa kushikü. Espïritütam payman kachamushaq. Paymi 
maytsay nación runakuna munanqänö kawayänanpaq willakunqa. 

19Payqa manam piñapanqatsu ni qayapanqatsu. Cällikunachöpis manam 

qayaykachar purinqatsu. 

20Tsillishqa shoqushtapis manam pakinqatsu. Wañunaykaq aktsitapis 

manam wañutsinqatsu. Payqa llapanpaqpis alli justiciatam ruranqa. 

21Juklä nacionchö täkuqkunapis paymanmi confiakuyanqa>>. 

Jesúspa contran parlayanqan 
Marcos 3.20-30; Lucas 11.14-23; 12.10 

22Tsaypitanam supay qaprayätsinqan y upayätsinqan runata Jesús kaqman 

pushayarqan. Tsay runata kutikaskatsiptinmi rikarqanna y parlarqanna. 

23Tsayta rikarmi runakuna kushikur niyarqan: <<¿Kay runaqa Davidpa 

Tsurintsuraq?>> 

24Tsaynö niyanqanta wiyarmi fariseukuna niyarqan: <<Kay runaqa 

supaykunapa mandaqnin Beelzebúpa poderninwanmi supaykunata 
qarqun>>. 

25Paykuna mana allita yarpäyanqanta musyarmi Jesús nirqan: <<Juk 

nacionchö runakuna kikinkunapura chikinakurqa ¿manatsuraq 
wañutsinakur ushakäyanman? Tsaynöllam juk markachö täkuqkunapis o juk 
wajichö täkuqkunapis chikinakurqa ¿manatsuraq wakpa kaypa aywakur 
ushakäyanman? 

26Tsaynöllam Satanáspis kikinpa contran shärirqa rakikashqa kayanqa. 

Tsaynö kaptinqa mandakuyninpis ushakanqam. 

27<<Beelzebúpa poderninwan supaykunata qarquptïqa ¿pipa 

poderninwantan qatiräshuqnikikuna supaykunata qarquyan? Diospa 
poderninwan supaykunata qarquyanqanta tantiyaykarqa ¿imanirtan 
tantiyayankitsu noqapis Diospa poderninwan qarqunqäta? 

28Diospa Espïritunwan supaykunata qarquptïmi Dios Yayapa mandakuynin 

qamkunaman chämunqanta musyayanki>>. 

29<<Kallpasapa runata manaraq pankirqa manam ni pipis wajinman yaykur 

imantapis apanmantsu. Peru pankiskirmi sïqa imantapis apanman. 

30<<Pipis favornï mana karqa conträmi kaykan. Noqata mana qorïsimaq 

kaqqa qarqunmi. 

31Tsaymi niyaq: Runakuna jutsata rurayanqanta y Diospa contran 

parlayanqantam Dios Yaya perdonanqa. Peru Espíritu Santupa contran 
parlayanqantam sïqa perdonanqatsu. 

32Runapa Tsurinpa contran parlayaptinqa perdonanqam. Peru Espíritu 

Santupa contran parlayaptinmi sïqa kay vïdachöpis ni wak vïdachöpis 
perdonanqatsu. 

Parlayninpita runata reqinqantsikta Jesús ninqan 
Lucas 6.43-45 

33<<Alli jachaqa allitam wayun. Peru mana alli jacham sïqa mana allita 

wayun. Wayuyninpitam jachataqa reqintsik. 

34¡Culebra casta runakuna! Mana alli runa kaykarqa ¿imanöraq allita 

parlayankiman? Runaqa shonqunchö yarpanqantam allita o mana allitapis 
parlan. 

35Alli runaqa shonqun alli yarpanqantam parlan y mana alli runaqa shonqun 

mana allita yarpanqantam parlan. 

36Tsaymi niyaq: Imatapis llutankunata parlayanqanpitam Dios Yaya día del 

juiciuchö juzganqa. 

37Allita parlaqtaqa salvanqam. Peru llutankunata parlaqtam sïqa infiernuman 

jitarpunqa>>. 

Milagrutaraq Jesús rurananta munayanqan 
Marcos 8.11-12; Lucas 11.29-32 

38Tsaynö niptinmi wakin fariseukuna y ley yachatsikuqkuna Jesústa 

niyarqan: <<Rabí, Dios Yaya rasunpa kachamushunqaykita musyayänäpaq 
ima milagrullatapis ruramuy>>. 

39Jesúsnam nirqan: <<¡Mana cäsukuq jutsasapa runakuna! Milagruta 

ruranäta munayaptikipis manam ima milagrutapis rurashaqtsu. Tsaypa 
rantinmi profëta Jonásta salvar milagruta ruranqannö Dios Yaya juk 
milagruta ruranqa. 

40Kimsa junaq kimsa paqas jatun pescädupa pachanchö Jonás 

kanqannömi Runapa Tsurinpis kimsa junaq kimsa paqas pamparanqa. 

41<<Jonás willakunqanta chaskirmi Nínive runakuna jutsankunapita 

arrepentikuyarqan. Peru kananqa Jonáspita mas poderyuq kaqmi 
willaykäyäshunki. Tsaymi día del juiciuchö Nínive runakuna shärimur kanan 
tiempu runakunata shimpiyanqa>>. 

42<<Salomón yachatsinqanta wiyananpaqmi mandakuq reinapis sur kaqlä 

karu nacionpita shamurqan. Peru kananqa Salomónpita mas yachayyuq 
kaqmi willaykäyäshunki. Tsaymi día del juiciuchö tsay reina shärimur kanan 
tiempu runakunata shimpinqa. 

Runaman supay kutinqan 
Lucas 11.24-26 

43<<Runapita supay yarquskirmi maychöpis täkunanpaq ashir tsunya 

jirkakunapa purin. Mana tarirnam 

44nin: <Yarqamunqä wajïman kutikushaq>. Kutiykurnam pitsapakushqa y 

churapakushqa jäkuykaqtana tarin. 

45Tsaynöta tariykurmi supay majinkunaman aywar paypita mas mana alli 

qanchis supaykunata pusharkur tsay täkunqanman kutin. Tsaymi ñawpata 
kanqanpitapis mas peorraq tsay runa tikran. Tsaynöllam päsanqa kanan 
tiempu mana alli runakunatapis>>. 

Jesúspa maman y wawqinkuna pikuna kayanqan 
Marcos 3.31-35; Lucas 8.19-21 

46Jesús tsaynö yachaykätsiptinmi paywan parlayta munar mamanwan 

wawqinkuna punkuchö shuyaraykäyarqan. 

47Tsaymi Jesústa juk runa willarqan: <<Mamaykiwan wawqikikunam 

waqtachö shuyaykäyäshunki>>. 

48Jesúsnam nirqan: <<Kananmi mamä y wawqïkuna pikuna kayanqantapis 

musyatsiyäshayki>>. 

49Tsaynö nirmi discïpulunkuna kaqläpa toqriykur nirqan: <<Paykunam 

mamäwan wawqïkuna kayan. 

50Pipis ciëluchö kaykaq Taytä munanqannö kawaq kaqmi wawqï, panï y 

mamä kayan>>. 

 
Mateo 13 

Murukuq runaman Jesús iwalatsinqan 
Marcos 4.1-9; Lucas 8.4-8 

1Tsay junaqllam wajipita yarquskir Galilea qocha kuchunman Jesús 

aywarqan. Chaykurmi yachatsikunanpaq jamarqan. 

2Jesús yachatsikunqanta wiyayta munarmi atskaq runakuna tsayman 

qorikäyarqan. Alläpa kichkinakuyaptinnam qocha 
kuchunchö büquiman lätarkur Jesús jamaykurqan. 

3Tsaypitanam imamanpis iwalatsiypa atska yachatsikuykunata yachatsikur 

nirqan: <<Juk runash trïgu muruq aywanaq. 

4Muruta maqtsiptinshi näniman wakin shikwanaq. Tsaytash pishqukuna 

shamur upshaskiyänaq. 

5Wakin kaq murunash shallamaman shikwanaq. Tsaychö allpa mana 

kaptinshi sas jeqamurpis 

6jawan mana kaptin achaywan tsakiskinaq. 

7Wakin kaq murunash kashakuna rurinman shikwanaq. Jeqamurpis 

kashakuna wiñar qopiptinshi qarwatarnin wañuskinaq. 

8Peru wakin murunash sïqa alli allpaman shikwanaq. Tsaychö alli 

wiñämurshi alli espïgayuq kayänaq. Wakin espïgash pachak (100) trïguta 
wayunaq, wakin espïgash soqta chunka (60) trïguta wayunaq y wakinnash 
kimsa chunka (30) trïguta wayunaq. 

9Rinriyuq kaqkunaqa ninqäkunata wiyakuyätsun>>. 

Iwalatsiypa imanir Jesús yachatsikunqan 
Marcos 4.10-12; Lucas 8.9-10 

10Tsaypitanam discïpulunkuna Jesústa tapuyarqan: <<Taytay, iwalatsiypa 

imanir yachatsinqaykita tantiyaykatsiyällämay>>. 

11Jesúsnam nirqan: <<Qamkunatam Dios Yayapa mandakuynin imanö 

kanqanta shumaq tantiyatsiyäshayki. Peru wakintaqa manam 
tantiyatsishaqtsu. 

12Yachatsinqäta cäsuqkunaqa masmi tantiyayanqa. Peru mana 

cäsuqkunam sïqa ichiklla tantiyayanqantapis qonqaskiyanqa. 

13Tsaymi imamanpis iwalatsir tantiyatsï. Paykunam rikarpis cuentata 

qokuyantsu y wiyaykarpis tantiyayantsu. 

14Tsaynö kananpaq kanqanta musyarmi profëta Isaías qellqar nirqan: 

<<Mayjina wiyarpis manam tantiyayankitsu. Mayjina rikarpis manam 
cuentata qokuyankitsu. 

15Tsay runakunapa shonqunkunam chukruyashqa. Rinrinkunam 

upayashqa. Ñawinkunam qaprayashqa. Tsaymi rikäyantsu, wiyayantsu, 
tantiyayantsu ni arrepentikuyantsu. Tsaynö kayaptinmi noqapis 
kutikätsishaqtsu. 

16<<Peru qamkunatam sïqa Dios Yaya yanapayäshunki rikäyanqaykita y 

wiyayanqaykita tantiyayänaykipaq. 

17Rasun kaqtam niyaq: Unay profëtakunapis y Dios Yaya munanqannö 

kawaq runakunapis rikäyanqaykita rikayta munarpis manam rikäyarqantsu. 
Wiyayanqaykita wiyayta munarpis manam wiyayarqantsu. 

Murukuqman iwalatsinqanta Jesús tantiyatsinqan 
Marcos 4.13-20; Lucas 8.11-15 

18<<Murukuq runaman iwalatsiypa yachatsinqäta kanan tantiyatsiyäshayki. 

19Trïgu muruqa Dios Yayapa mandakuyninpa willakuyninmi. Wakin 

runakunaqa chukru näninömi kayan. Tsaymi Dios Yayapa willakuyninta 
wiyarpis mana chaskikuyaptin Satanás shamur wiyayanqantapis 
qonqaskatsin. 

20<<Wakin runakunaqa shallama chakranömi kayan. Paykunam Diospa 

willakuyninta wiyar kushishqa chaskiyan. 

21Peru kushishqa chaskirpis jawäkuyta mana puëdiq trïgunömi kayan. 

Tsaymi Diospa palabranta chaskiyanqanpita runakuna chikiyaptin 
creyikuyninta dëjaskiyan. 

22<<Wakin kaq runakunaqa kasha chakranömi kayan. Paykunaqa Diospa 

willakuyninta wiyarpis kay vïdachö imaykapaq llakikur y rïcu kayllapaq 
yarpachakurmi Diospa willakuyninta qonqaskir mana wayuq trïgunö kayan. 

23<<Peru wakin runakunam sïqa alli allpanö kayan. Paykunam Dios Yayapa 

willakuyninta chaskir Dios Yaya munanqannö kawakuyan. Tsaymi alli 
allpachö juk murullapita pachak (100) trïgu o soqta chunka (60) trïgu o kimsa 
chunka (30) trïgu wayunqannö kayan>>. 

Trïguwan ballïcu wiñämunqanpaq Jesús yachatsikunqan 

24Tsaypitanam iwalatsiypa yapay yachatsir Jesús nirqan: <<Dios 

Yayapa mandakuynin imanö kanqanta iwalatsiypa yachatsiyäshayki. Juk 
runash chakranchö trïguta murunaq. 

25Peru murur ushaskiptinnash chikiqnin runa paqasllapa aywaykur trïgu 

murunqanman ballïcuta maqtsiskinaq. 

26Trïgu wiñämurnin espigar qallaykuptinshi ballïcupis wiñamunaq. 

27<<Tsayshi serviqninkuna aywaykur patronninta niyänaq: <Taytay, alli 

akraykur muruykaptikiqa ¿imanöparaq ballïcu jeqamushqa?> 

28<<Tsaynö willayaptinshi ninaq: <Mayqanpis chikipämaqnïmi maqtsishqa 

kanqa>. <<Serviqninkunash tapur niyänaq: <¿Munankiku tsay ballïcuta 
llupiyänäta?> 

29<<Niyaptinshi ninaq: <Ama llupiyaytsu. Ballïcuta llupirqa trïgutam 

llupiyanki. 

30Siëgayaq tsaychö dëjaykuyay. Sëgaqkunatanam nishaq: <<Puntata 

ballïcuta qoriskir waykanapaq wankuyay. Peru trïguta sïqa qoriskir 
qollqäman churayay>> > >>. 

Mostäza muruman Jesús iwalatsinqan 
Marcos 4.30-32; Lucas 13.18-19 

31Mastam iwalatsiypa yachatsikur Jesús nirqan: <<Dios 

Yayapa mandakuyninqa mostäza muruta juk runa chakranman 
murunqannömi. 

32Llapan murupitapis mas ichiklla kaykarmi wiñämurqa wakin 

qorakunapitapis mas jatun wiñan. Tsaymi rämankunachö pishqukunapis 
qeshunkuna rurayan>>. 

Levadüraman Jesús iwalatsinqan 
Lucas 13.20-21 

33Iwalatsiypa yapay yachatsikurmi Jesús nirqan: <<Dios 

Yayapa mandakuyninqa imayka levadüranömi. Tantata rurananpaq ishkay 
arröbanö jarinaman levadürata wiñaptinmi mäsa atskaman saksan>>. 

Imapaq iwalatsiypa Jesús yachatsikunqan 
Marcos 4.33-34 

34Tsaynömi Jesús imamanpis iwalatsiypa runakunata yachatsirqan. 

Imamanpis mana iwalatsiypaqa imaypis manam yachatsikurqantsu. 

35Tsaynömi yachatsirqan Dios Yayapa profëtan ninqanta cumplinanpaq. 

Tsay qellqanqanchömi nin: <<Imamanpis iwalatsiypam yachatsiyäshayki. 
Kay patsata kamanqanpita pipis mana tantiyanqankunatam willakushaq>>. 

Ballïcuman iwalatsiypa yachatsinqanta Jesús tantiyatsinqan 

36Tsaypitanam runakuna aywakuyänanpaq niskir Jesús juk wajiman 

yaykuyarqan. Tsaychömi discïpulunkuna rugayarqan ballïcuman iwalatsiypa 
yachatsinqanta tantiyatsinanpaq. 

37Tsaymi Jesús nirqan: <<Trïgu muruqmi Runapa Tsurin. 

38Chakraqa entëru patsam. Trïguqa Dios 

Yayapa mandakuyninchö kawaqkunam. Ballïcuqa Satanás munanqannö 
kawaqkunam. 

39Ballïcuta maqtsiqqa diablum. Cosëchaqa día del juicium. Cosëchata 

qoriqkunanam angelkuna kayan. 

40<<Ballïcuta qoriskir ninaman jitanqannömi día del juiciuchöpis kanqa. 

41Día del juiciuchömi angelninkunata Runapa Tsurin kachamunqa jutsa 

ruratsikuqkunata y jutsa ruraqkunatapis mandakuyninpita qoriskir 

42lunyaypa lunyaq ninaman jitaykuyänanpaq. Tsaychömi alläpa waqar 

kirunkunapis requchyätsirraq ñakayanqa. 

43Peru Dios Yaya munanqannö kawaqkunam sïqa Dios Yayapa 

mandakuyninchö rupaynöraq atsikyäyanqa. Rinriyuq kaqkunaqa 
ninqäkunata wiyakuyätsun. 

Pamparaq qellayman Jesús iwalatsinqan 

44<<Dios Yayapa mandakuyninmi chakrachö qellay pamparaqman iwalan. 

Juk runash chakrachö maytsika qellay pamparaykaqta tariskinaq. Tsay 
qellayta tariskirshi kanqallanman pampaykunaq. Tsaypitanash llapan 
imaykankunata rantikuskir tsay qellay pamparaq chakrata kushishqa 
rantinaq. 

Perlaskunaman Jesús iwalatsinqan 

45<<Tsaynöllam Dios Yayapa mandakuyninpis kuyakuypaq perlasman 

iwalan. Juk negociantish allin kaq perlasta rantinanpaq ashinaq. 

46Mas allin kaqta tariskirnash llapan imaykankunata rantikuskir tsay perlasta 

rantinaq>>. 

Atarräyaman Jesús iwalatsinqan 

47<<Tsaynöllam Dios Yayapa mandakuynin atarräyaman iwalan. Lamarman 

atarräyata jitarmi imaykaläya pescäduta achkumun. 

48Atarräya juntatam lamar kuchunman jipiyan. Tsaychömi alli kaq pescäduta 

canastaman wiñäyan y mana alli kaqtana jitariyan. 

49Tsaynöllam día del juiciuchö angelkuna shamur alli runakunapita jutsa 

ruraq runakunata rakiyanqa. 

50Jutsa ruraq runakunatam lunyaypa lunyaq ninaman jitaykuyanqa. 

Tsaychömi alläpa waqar kirunkunapis requchyätsirraq ñakayanqa>>. 

Maran kaq y mushuq kaq mikuyman Jesús iwalatsinqan 

51Tsaynö yachatsikuskirnam discïpulunkunata Jesús tapurqan: <<¿Kay 

yachatsiyanqaqkunata tantiyayankiku?>> Paykunanam niyarqan: <<Awmi 
taytay>>. 

52Jesúsnam nirqan: <<Dios Yayapa mandakuyninpita yachatsiq runam 

maran kaq mikuykunata y tsayraq churashqa kaqkunata jipiskamur qaraqnö 
kaykan>>. 

Nazaretchö Jesús willakunqan 
Marcos 6.1-6; Lucas 4.16-30 

53Imamanpis iwalatsiypa yachatsikuskirnam Jesús tsaypita aywakurqan. 

54Markanman chaykur sinagögachö yachatsikuptinmi marka majinkuna 

mantsakashqa niyarqan: <<Tsaynö yachatsikunanpaq ¿maychöraq 
yachakamushqa? Tsaynölla ¿imanöparaq milagrukunata ruran? 

55Payqa ¿manaku carpintëru Josépa tsurin? Mamanpis ¿manaku María? 

Wawqinkunapis ¿manaku Santiago, José, Simón y Judas? 

56Llapan paninkunapis ¿manaku kaychö täkuyan? Tsayläya 

yachatsikunanpaqqa ¿maychöraq yachakamushqa?>> 

57Tsaynö nirmi Jesús yachatsikunqankunata creyiyarqantsu. Tsaymi Jesús 

nirqan: <<Wakin markakunachö profëtata chaskiyaptinpis ayllunkuna y 
marka majinkunaqa manam chaskiyantsu>>. 

58Tsaynö mana chaskiyaptinmi juk ishkay milagrukunallata tsaychö 

rurarqan. 

 
Mateo 14 

Bautizaq Juanta Herodes wañutsinqan 
Marcos 6.14-29; Lucas 9.7-9 

1Tsay witsaymi Galileapa mandakuqnin Herodes musyarqan Jesúspaq 

pïmaypis parlayanqanta. 

2Tsaymi yanapaqninkunata Herodes nirqan: <<Tsay runaqa Bautizaq 

Juanmi kawamushqa kanqa. Tsaymi milagrukunata rurananpaq poderyuq 
kaykan>>. 

3Ñawpatam Juanta Herodes prësu achkuskatsir cadenawan watarkur 

carcelman qaykatsishqa karqan. Tsaynö rurarqan Herodías shutiyuq warmi 
mañakuptinmi. Herodíasqa Herodespa wawqin Felipipa warminmi karqan. 

4Herodes warmintanö Herodíasta katsiptinmi Juan nirqan: <<Wawqikipa 

warminwan täkurmi alläpa jutsata ruraykanki>>. 

5Tsaynö ninqanpitam Herodes Juanta wañutsiyta munarqan. Peru profëta 

kanqanta llapan runakuna niyaptinmi mantsakurqan. 

6Tsaypitanam Herodespa santunchö Herodíaspa jipash wamran llapan 

qayatsinqankunapa puntanchö shumaq tushurqan. Tsayta rikarmi Herodes 
alläpa kushikur 

7Dios Yayapa shutinchö jurar tsay jipashta prometir nirqan: <<Imatapis 

mañamanqaykitam qarashayki>>. 

8Jipashnam maman yachatsinqannölla Herodesta nirqan: <<Bautizaq 

Juanpa umanta juk plätuchö qaraykamay>>. 

9Tsayta mañaptinmi rey Herodes alläpa llakikurqan. Peru 

qayatsinqankunapa puntanchö jurashqa karmi mañanqanta qarayänanpaq 
wardiakunata nirqan. 

10Wardiakunanam Juanpa umanta carcelchö roquskir 

11juk plätuchö apamur jipashta entregayarqan. Jipashnam mamanta 

entregarqan. 

12Tsaynö rurayanqanta musyaskirnam Juanpa discïpulunkuna ayanta 

qoriskir pampayarqan. Tsaypitam Jesúsman aywaykur willayarqan. 

Pitsqa waranqa runakuna mikuyänanpaq milagruta Jesús ruranqan 
Marcos 6.30-44; Lucas 9.10-17; Juan 6.1-14 

13Tsayta musyaskirnam büquiman lätarkur desiertuman Jesús japallan 

aywarqan. Aywanqanta musyaykurnam runakuna markakunapita chakillapa 
Jesústa qatirnin aywayarqan. 

14Büquipita yarpuskirnam atskaq runakuna shuyaraykäyaqta Jesús tarirqan. 

Tsaymi llakipar qeshyaykaqkunata kutikätsirqan. 

15Patsa qoyaykaptinnam discïpulunkuna Jesúsman witiykur niyarqan: 

<<Desiertuchömi kaykantsik. Patsapis qoyaykannam. Markakunapa aywar 
mikuyninkuna rantiyämunanpaq runakunata niy>>. 

16Jesúsnam nirqan: <<Manam mikuy ashiq aywayanmantsu. Qamkuna 

mikuyninkuna qarayay>>. 

17Discïpulunkunanam niyarqan: <<Pitsqa tantawan ishkay pescädullam 

kayäpaman>>. 

18Jesúsnam nirqan: <<Tsayta apayämuy>>. 

19Tsaypitam runakunata Jesús nirqan pampaman jamakuyänanpaq. Pitsqa 

tantatawan ishkay pescäduta aptarkurmi ciëluman rikarkur Dios Yayata 
Jesús agradëcikurqan. Tantata pakiskirnam discïpulunkunata makyarqan 
runakunata aypuyänanpaq. 

20Pacha junta mikuskiyaptinnam sobraq kaqta chunka ishkay canasta 

juntata qoriyarqan. 

21Tsaychö mikuqkunaqa pitsqa waranqanömi (5,000) kayarqan. 

Warmikunatawan wamrakunataqa manam yupayarqantsu. 

Yaku jananpa Jesús aywanqan 
Marcos 6.45-52; Juan 6.15-21 

22Tsaypitanam discïpulunkunata Jesús nirqan büquiman lätarkur wak 

tsimpaman puntayänanpaq. Aywaskiyaptinnam tsaychö runakunata 
despidiskir 

23Dios Yayata mañakunanpaq jirkapa kikillan witsarqan. Tsaychömi patsa 

qoyanqanyaq mañakurqan. 

24Tsayyaqmi discïpulunkunaqa qocha pullantana büquiwan aywaykäyarqan. 

Alläpa wayrar yakuta laqchikätsiptinmi sufriykäyarqan. 

25Patsa waraykaptinnam discïpulunkuna kaqman yaku jananpa Jesús 

aywaykarqan. 

26Tsayta rikaskirmi discïpulunkuna alläpa mantsakar qayaraykachar 

niyarqan: <<¡Achachay! ¡Almam shamuykan!>> 

27Tsaymi Jesús nirqan: <<¡Noqam kä! ¡Ama mantsakäyaytsu!>> 

28Pedrunam nirqan: <<Taytay, rasunpa qam karqa noqapis yaku jananpa 

shamunäpaq permïtiykullay>>. 

29Jesúsnam nirqan: <<Shamuy>>. Tsaymi büquipita yarpuskir yaku jananpa 

Jesús kaqman aywar qallaykurqan. 

30Alläpa wayraptinnam mantsakaywan tallpukarnin qayarar nirqan: 

<<¡Taytay, salvaykallämay!>> 

31Jesúsnam jina höra makinpita achkurkur nirqan: <<Mana creyikuq janan 

shonqu runa, ¿imanirtan confiakamankitsu?>> 

32Büquiman lätarkuyaptinnam wayrapis päraskirqan. 

33Tsayta rikaykurnam büquichö kaykaqkuna qonqurikuykur niyarqan: 

<<¡Taytay, rasunpam Dios Yayapa Tsurin kanki!>> 

Genesaretchö qeshyaqyashakunata Jesús kutikätsinqan 
Marcos 6.53-56 

34Qochata tsimpaskirnam Genesaret pampaman chäyarqan. 

35Tsaychö runakuna Jesústa reqiskirmi maytsaypa willakatsiyarqan. Tsaymi 

llapan qeshyaykaqkunata kutikätsinanpaq apayämurqan. 

36Chaykatsirmi Jesústa rugayarqan llatapanpa kuchunllatapis 

qeshyaykaqkuna yataykuyänanpaq. Tsaychömi llapan yataq kaqkunaqa 
kutikäyarqan. 

 
Mateo 15 

Runakuna mana allikunata yarpar impüru tikrayanqan 
Marcos 7.1-23 

1Tsaypitam fariseukunawan ley yachatsikuqkuna Jerusalénpita shamur 

Jesústa tapuyarqan: 

2<<¿Imanirtan discïpuluykikuna unay aylluntsikkunapa costumbrinkunata 

mana cäsur mikuyänanpaq makinkunata mayllakuyantsu?>> 

3Jesúsnam nirqan: <<Qamkunapis ¿imanirtan Dios Yayapa 

mandamientunta cumpliyanqaykipa rantin costumbrikikunata mas 
cumpliyanki? 

4Dios Yayapa mandamientunmi nin: <Mamaykita y taytaykita 

respitanki>. Tsaynöllam nin: <Pipis mamanta o taytanta mana respitaq 
kaqqa wañutsishqa katsun>. 

5<<Peru qamkunaqa yachatsirmi nikäyanki: <Imaykikunapis Dios 

Yayallapaq kanqanta nikarqa mananam tsaykunata yatayankimantsu 
mamaykita ni taytaykita yanapayänaykipaq>. 

6Mamanta y taytanta manana yanapayänanpaq yachatsikurqa Dios Yayapa 

palabranta manakaqmanmi churaykäyanki. 

7¡Allish tukuq runakuna! Rasun kaqtam Isaías qamkunapaq qellqarqan. 

Tsay qellqanqanchömi nin: 

8<< <Kay runakunaqa shimillankunawanmi <<cäsuqmi>> niyäman. Peru 

shonqunkunachöqa juktam yarpaykäyan. 

9Ninqäkunata yachatsikuyanqanpa rantinmi runakuna niyanqallanta 

yachatsikuyan. Tsaymi adorayämanqanpis manakaqllapaq kaykan> >>. 

10Runakunata qayaskirnam Jesús nirqan: <<Kay niyanqaqkunata shumaq 

tantiyayay. 

11Manam imatapis mikunqanpitatsu pipis impüru kaykan, sinöqa 

llutankunata parlanqanpitam>>. 

12Discïpulunkunanam Jesústa niyarqan: <<¿Tantiyankiku tsaynö niptiki 

fariseukuna rabyakuyanqanta?>> 

13Jesúsnam nirqan: <<Ciëluchö Taytä mana plantanqan jacha karmi 

paykunaqa chakrapita llupishqa kayanqa. 

14Paykunata ama cäsuyaytsu. Paykunaqa qaprapura pushanakuqnömi 

kayan. Qaprapura pushanakurmi ishkanpis pözuman jeqarpuyanqa>>. 

15Tsaynö niptinmi Pedro nirqan: <<Taytay, mikuyman iwalatsiypa 

yachatsikunqaykita tantiyaykatsiyällämay>>. 

16Jesúsnam nirqan: <<¿Qamkunapis manaku tantiyayanki? 

17Runaqa manam mikuyta mikunqanpitatsu impüru tikran. Mikunqanqa 

pachanpita päsakunllam. 

18Peru shonqunchö mana allita yarpanqanta parlarmi sïqa impüru tikran. 

19Runakunaqa shonqunchö mana allikunata yarparmi runa majinta 

wañutsiyan, majayuq kaykar jukwan kakuyan y fornicación jutsata rurayan. 
Tsaynöllam suwakuyan, llullakuyan y runa majinta ashayan. 

20Tsaykunata rurarmi runaqa impüru tikran. Manam makinta mana mayllakur 

mikurtsu impüru tikran, sinöqa shonqunchö mana allikunata yarparmi>>. 

Mana Israel warmi Jesúsman creyikunqan 

Marcos 7.24-30 

21Tsaypitanam Jesús aywarqan Tiro y Sidón markakuna lädupa. 

22Tsay markakunachömi cananeo niyanqan mana Israel runakuna täkuyan. 

Tsaymi juk cananea warmi Jesús kaqman aywar alläpa rugakur nirqan: 
<<¡Davidpa Tsurin Jesús, llakipaykallämay! Warmi 
wawätam supay löcayätsir alläpa ñakatsin>>. 

23Tsaynö niptinmi Jesús ni imatapis parlakurqantsu. Tsaymi discïpulunkuna 

Jesústa niyarqan: <<Alläpa qayaraykacharmi taqay warmi qatiraykämantsik. 
Taytay, aywakunanpaq niykuy>>. 

24Tsaymi tsay warmita Jesús nirqan: <<Oqrakashqa üshanö kaykaq Israel 

runakunallamanmi Dios Yaya kachamashqa>>. 

25Tsaynö niptinmi tsay warmi Jesúspa puntanman qonqurikuykur nirqan: 

<<¡Taytay, yanapaykallämay!>> 

26Jesúsnam nirqan: <<Qamta yanaparqa wamrakunapa tantanta qechuskir 

allqukunata qaraqnömi käman>>. 

27Warminam nirqan: <<Awmi, taytay. Peru mësapita shikwapukuyanqantam 

allqukunapis mikuyan>>. 

28Jesúsnam nirqan: <<Rasunpam creyikamunki. Rugakamanqaykinömi 

kanqa>>. Tsay höram tsay warmipa wawan kutikaskirqan. 

Qeshyaqyashakunata Jesús kutikätsinqan 

29Tsaypita aywarmi Galilea qocha kuchunpa Jesús päsarqan. Tsaypitanam 

juk lömaman witsarkur jamarqan. 

30Tsaymanmi atskaq runakuna chätsiyarqan wishtukunata, qaprakunata, 

ratakunata, mana parlaqkunata y tukuyläya qeshyaywan 
qeshyaykaqkunatapis. Tsaychömi llapan qeshyaqyashakunata Jesús 
kutikätsirqan. 

31Tsaymi runakuna alläpa kushikuyarqan upakuna parlaqta wiyar, ratakuna 

kutikashqata rikar, wishtukuna puriqta rikar y qaprakuna rikaqta rikar. 
Tsaynö kushikurmi Dios Yayata alabayarqan. 

Chusku waranqa runakuna mikuyänanpaq milagruta Jesús ruranqan 
Marcos 8.1-10 

32Tsaypitanam discïpulunkunata qayaskir Jesús nirqan: <<Kay 

runakunatam alläpa llakipä. Kimsa junaqnam mikuytapis mana yawar 
paqtantsik kaykäyan. Mallaqllata <aywakuyay> niptïqa wajinkunaman 
manaraq chäyaptinmi shonqunkunapis ushakanqa>>. 

33Discïpulunkunanam niyarqan: <<Kay jäkuqchöqa ¿maychöraq mikuytapis 

tarishwan kaytsikaq runakunapaq?>> 

34Jesúsnam tapurqan: <<¿Aykatan tantaykikuna kayäpushunki?>> 

Niptinnam niyarqan: <<Taytay, qanchis tantawan juk ishkay pescädullam 
kayäpaman>>. 

35Tsaynö niyaptinmi runakuna jamakuyänanpaq Jesús nirqan. 

36Jamaskiyaptinnam pescäduta y qanchis tantata aptarkur Dios Yayata 

mañakur agradëcikurqan. Tsaypitanam tantata pakiskir discïpulunkunata 
makyarqan aypukuyänanpaq. 

37Tsaymi pacha junta llapan mikuyarqan. Sobraq kaqkunatanam qanchis 

canasta juntata discïpulunkuna qoriyarqan. 

38Tsaychö mikuqkunam chusku waranqanö (4,000) kayarqan. 

Warmikunatawan wamrakunataqa manam yupayarqantsu. 

39Runakunata aywakuyänanpaq niskirnam büquiman lätarkur 

discïpulunkunawan Magdala partiman Jesús aywarqan. 

 
Mateo 16 

Milagrutaraq rikayta mañayanqan 
Marcos 8.11-13; Lucas 12.54-56 

1Juk kutim Jesústa ishkitsiyta munar fariseukuna y saduceukuna aywaykur 

niyarqan: <<Taytay, Dios Yaya rasunpa kachamushunqaykita 
musyayänäpaq ima milagrullatapis ruramuy>>. 

2Jesúsnam nirqan: <<Rupay jeqaskiptin qarwaylluptinmi niyanki: <Waraymi 

usyanqa>. 

3Tsaynöllam pukutar warämuptin niyanki: <Kanan junaqqa tamyamunqam>. 

[¡Allish tukuq runakuna!] Tsaykunata tantiyaykarqa ¿imanirtan 
ruranqäkunata rikaykar Dios Yaya kachamanqanta tantiyayankitsu? 

4¡Mana cäsukuq jutsasapa runakuna! Milagruta ruranäta 

munayaptikipis manam ima milagrutapis rurashaqtsu. Tsaypa rantinmi 
profëta Jonásta salvar milagruta ruranqannö Dios Yaya juk milagruta 
ruranqa>>. Tsaynö niskirmi Jesús aywakurqan. 

Fariseukunapa yachatsikuyninta levadüraman Jesús iwalatsinqan 
Marcos 8.14-21 

5Qochata tsimpaskirmi Jesúspa discïpulunkuna tantata qonqayanqanta 

yarpaskiyarqan. 

6Tsaymi Jesús nirqan: 

<<Cuidädu fariseukunapa y saduceukunapa levadürantataq 
chaskiyankiman>>. 

7Tsaynö niptinmi discïpulunkuna kikinkunapura ninakuyarqan: <<Tantata 

mana apamunqantsikpitam tsaynö nikämantsik>>. 

8Tsaynö parlayanqanta tantiyaskirmi Jesús nirqan: <<¡Mana creyikuq janan 

shonqu runakuna! ¿Imanirtan parlaykäyanki tantata mana 
apayämunqaykita? 

9¿Imanirtan tantiyayankitsu imapaq parlaykanqäta? ¿Manaku yarpäyanki 

pitsqa tantallapita pitsqa waranqa (5,000) runakuna mikuyänanpaq milagru 
ruranqäta? ¿Manaku yarpäyanki sobraq tantata ayka canastata 
qoriyanqaykita? 

10Tsaynölla ¿manaku yarpäyanki qanchis tantallapita chusku waranqa 

(4,000) runakuna mikuyänanpaq milagru ruranqäta y sobraq tantata ayka 
canastata qoriyanqaykita? 

11¿Imanirtan tantiyayankitsu tantapaq mana parlanqäta? Tantapaq 

parlanqäpa rantinmi fariseukunapawan saduceukunapa levadüranta mana 
chaskiyänaykipaq niyaq>>. 

12Tsaynö niptinraqmi tantiyayarqan levadürapaq mana parlanqanta, sinöqa 

fariseukunapa y saduceukunapa yachatsikuyninta mana chaskiyänanpaq 
ninqanta. 

Jesús Cristo kanqanta Pedro ninqan 
Marcos 8.27-30; Lucas 9.18-21 

13Cesarea de Filipos partiman chaykurmi discïpulunkunata Jesús tapurqan: 

<<Runapa Tsurin ¿pï kanqantatan runakuna niyan?>> 

14Discïpulunkunanam niyarqan: <<Wakinmi niyan Bautizaq Juan 

kanqaykita. Wakinnam niyan profëta Elías kanqaykita. Wakinnam niyan 
profëta Jeremías o mayqan profëtapis kanqaykita>>. 

15Jesúsnam tapurqan: <<Qamkunaqa ¿pï kanqätatan yarpäyanki?>> 

16Tsaymi Simón Pedro nirqan: <<Qamqa imayyaqpis kawaq Dios Yayapa 

Tsurinmi kanki. Pay kachamunqan Cristum kanki>>. 

17Jesúsnam nirqan: <<Jonáspa tsurin Simón, rasun kaqtam nishkanki. 

Tsaynö ninaykipaq manam runatsu tantiyatsishushkanki, sinöqa ciëluchö 
Taytämi. 

18Qamtam niq Pedro kanqaykita. Kay rumi 

jananchömi iglesiäta shäritsishaq. Tsay iglesiataqa Satanáspis manam 
vencinqatsu. 

19Qamtam entregashayki Dios Yayapa mandakuyninman yaykuna llävipa 

wawankunata. Tsaymi kay patsachö watanqayki ciëluchöpis watashqa 
kanqa. Kay patsachö paskanqaykim ciëluchöpis paskashqa kanqa>>. 

20Tsaynö niskirmi discïpulunkunata nirqan: <<Dios Yaya kachamunqan 

Cristo kanqäta ama pitapis willayankitsu>>. 

Wañunanpaq Jesús willakunqan 

Marcos 8.31—9.1; Lucas 9.22-27 

21Tsaypitanam discïpulunkunata Jesús willarqan: <<Jerusalénmanmi 

aywanä. Tsaychömi Israel mayor runakuna, mandakuq sacerdötikuna y ley 
yachatsikuqkuna alläpa ñakatsiyämar wañutsiyämanqa. Peru kimsa 
junaqtam kawamushaq>>. 

22Tsaynö niptinmi jukläman qayaskir Pedro piñapar nirqan: <<Taytay, 

tsaytaqa Dios Yaya ama munaykullätsuntsu. ¡Tsaynö ama 
päsaykulläshuytsu!>> 

23Tsaynö niptinmi Pedruman tumaykur Jesús nirqan: <<¡Puntäpita 

witiy, Satanás! ¡Ama tsapata churamuytsu! Qam manam munankitsu Dios 
Yaya munanqanta ruranäta, sinöqa runa munanqanta ruranätam 
munanki>>. 

24Tsaypitanam discïpulunkunata Jesús nirqan: <<Pipis discïpulü kayta 

munarqa kikin munanqannö ama kawatsuntsu, sinöqa cruzninta apaqnö 
noqata qatimätsun. 

25Kawayninta salvayta munaqkunam kawayninta oqrayanqa. Kawayninta 

noqa rayku oqraqkunam sïqa kawayninta salvayanqa. 

26Infiernuman jitarpushqa kananpaq kaptinqa ¿imapaqtan välin entëru 

mundupa ämun kanqanpis? Mayjina rïcu karpis manam rïcu kayninwan 
salvacionta rantinqatsu. 

27<<Runapa Tsurin angelninkunawan y Taytanpa poderninwan 

shamurmi imanö kawayanqanman pitapis juzganqa. 

28Rasun kaqtam niyaq: Manaraq wañurmi wakiki rikäyanki Runapa Tsurin 

poderösu mandakuq kayninwan shamuykaqta>>. 

 
Mateo 17 

Jesús chipakyaqman tikranqan 
Marcos 9.2-13; Lucas 9.28-36 

1Tsaypita soqta junaqtanam Pedruta, Santiaguta y Santiagupa wawqin 

Juanta pusharkur Jesús witsarqan juk jirkaman. 

2Tsaychömi rikaraykäyaptin Jesús jukläyaman tikrarqan. Tsaymi qaqllanpis 

rupaynöraq chipakyarqan y llatapanpis alläpa yuraqman tikrar ñawitapis 
chiyätsirqan. 

3Tsaychömi rikäyarqan Moiséswan Elías yuriskir Jesúswan parlaykäyaqta. 

4Pedrunam Jesústa nirqan: <<Taytay, allipaqmi kaychö kaykäyä. 

Munaptikiqa kimsa tsukllata rurayämushaq: jukta qampaq, jukta Moiséspaq 
y juktana Elíaspaq>>. 

5Pedro tsaynö ninqan höram chipakyaq pukutay paykunata tsapaskirqan. 

Pukutaypitanam Dios Yaya nimurqan: <<Paymi kuyay Tsurï. Paypitam 
kushikü. Pay niyäshunqaykita cäsuyay>>. 

6Tsaynö nimuqta wiyaykurmi discïpulunkuna alläpa mantsakar patsaman 

pelatakuykuyarqan. 

7Tsaynö pelataraykäyaptinmi yataykur Jesús nirqan: <<Ama 

mantsakäyaytsu. Shäriyämuy>>. 

8Tsaynö niptin rikaskiyänanpaqqa Jesúsllanam ichiraykänaq. 

9Jirkapita uraykäyämuptinmi Jesús nirqan: <<Jirkachö rikäyanqaykita ama 

pitapis willayankitsu. Runapa Tsurin wañunqanpita kawaskamuptinraqmi 
willakuyanki>>. 

10Discïpulunkunanam Jesústa tapuyarqan: <<Runapa Tsurin wañunanpaq 

kaykaptinqa ¿imanirtan ley yachatsikuqkuna niyan puntata Elíasraq 
shamunanpaq kanqanta?>> 

11Jesúsnam nirqan: <<Rasunpam Elías puntata shamunqa llapanta 

alistananpaq. 

12Peru Elíasqa maynam shamushqa. Paytaqa pï kanqanta mana reqirmi 

wañutsiyarqan. Tsaynöllam Runapa Tsurintapis wañutsiyanqa>>. 

13Jesús tsaynö niptinmi discïpulunkuna tantiyayarqan Elíaspaq parlar 

Bautizaq Juanpaq parlaykanqanta. 

Juk jövinta Jesús kutikätsinqan 
Marcos 9.14-29; Lucas 9.37-43a 

14Runakuna qorikäyanqanman Jesús chaykuptinmi puntanman 

qonqurikuykur juk runa rugakur nirqan: 

15<<Taytay, tsurïta llakipaykullay. Atäqui tsariptinmi alläpa ñakan. Atska 

kutim ninamanpis yakumanpis jeqan. 

16Discïpuluykikunaman apamuptïpis manam kutikätsiyta puëdiyashqatsu>>. 

17Jesúsnam nirqan: <<¡Mana creyikuq jutsasapa runakuna! ¡Imayyaqraq 

qamkunawan kaykäshaq! ¡Imayyaqraq qamkunata awantayäshayki! Mä 
tsay jövinta apayämuy>>. 

18Puntanman chaykatsiyaptinmi jövinta ñakatsiq supayta Jesús piñaparqan. 

Tsaymi jina höra jövinpita yarquskir supay aywakurqan. Tsay jövinnam 
sänuna tikraskirqan. 

19Tsaypitanam kikillankuna kaykar discïpulunkuna Jesústa tapuyarqan: 

<<Noqakunaqa ¿imanirtan tsay supayta qarquyta puëdiyashkätsu?>> 

20Jesúsnam nirqan: <<Mana firmi creyikamurmi qarquyta 

puëdiyashkankitsu. Rasun kaqtam niyaq: Mostäzapa murunnö ichikllapis 

creyikuynikikuna kaptinqa taqay jirkata witikuy niyaptikipis 
witikunmanmi. Manam ni imapis alläpa ajatsu qamkunapaq kanman. 

21[Peru tsaynö kaptinpis kaynö supaykunataqa qarquyanki ayunarnin Dios 

Yayata mañakurraqmi]>>. 

Wañunanpaq kanqanta Jesús yapay willakunqan 
Marcos 9.30-32; Lucas 9.43b-45 

22Galileachö puriykarmi discïpulunkunata Jesús nirqan: <<Runapa 

Tsurintam chikiqninkunapa makinman entreganqa. 

23Peru wañuskatsiyaptinmi kimsa junaqta kawamunqa>>. Tsaynö niptinmi 

discïpulunkuna alläpa llakikuyarqan. 

Templupaq impuestuta Pedro päganqan 

24Tsaypitanam Capernaúmman discïpulunkunawan Jesús chäyarqan. 

Tsaychömi templupaq impuestu cobraqkuna Pedruta tapuyarqan: 
<<Maestruykiqa ¿manaku templupaq impuestuta pägan?>> 

25Pedrunam nirqan: <<Awmi, päganmi>>. Tsaypita wajiman Pedro 

yaykuskir imatapis manaraq niptinmi Jesús nirqan: <<Simón, ¿ima ninkitan? 
Mandakuq reykuna ¿pitatan impuestuta cobrayan? ¿Marka majinkunataku 
o juklä runakunataku?>> 

26Pedrunam nirqan: <<Taytay, juklä runakunatam>>. Jesúsnam nirqan: 

<<Tsaynö kaptinqa tsurinkuna manam pägayantsu. 

27Peru cobraqkuna mana piñakuyänanpaq qochaman aywar anzuëlawan 

pescäduta achkumuy. Punta kaq pescäduta achkumunqaykipa shiminchömi 
qellay kanqa. Tsay qellaywan ishkantsikpaq impuestuta pägakuy>>. 

 
Mateo 18 

Wamranö kanapaq Jesús tantiyatsinqan 
Marcos 9.33-37; Lucas 9.46-48 

1Juk kutim discïpulunkuna Jesústa tapuyarqan: <<Dios 

Yayapa mandakuyninchö ¿pitan mas respitashqa kanqa?>> 

2Tsaymi juk wamrata puntanman Jesús qayaskir 

3nirqan: <<Rasun kaqtam niyaq: Wamranö mana karqa manam ni imaypis 

Dios Yayapa mandakuyninman yaykuyankitsu. 

4Pipis kay wamranö qollmi shonqu kaqmi Dios Yayapa mandakuyninchö 

mas respitashqa kanqa. 

5Tsaynöllam kay wamranö kaqkunata shutïchö pipis chaskirqa noqatapis 

chaskiyäman. 

Jutsaman mana ishkitsinapaq Jesús tantiyatsinqan 
Marcos 9.42-48; Lucas 17.1-2 

6<<Pipis noqaman creyikamuq juk wamrallatapis jutsaman ishkitsiptinqa 

mas allim kanman mulinu rumita kunkanman watarkur lamarman 
jitarpuyaptin. 

7¡Allaw, imanöraq kayanqa pitapis jutsa ruratsiq runakuna! Tsaynö 

runakunam kay patsachö imaypis kayanqa. Peru paykunaqa mana 
llakipaypa castigashqam kayanqa. 

8<<Tsaymi makiki o chakiki jutsata ruratsiyäshuptikiqa roquskir jitaskiyay. 

Imaypis mana wañuq ninaman ishkan chakiyuq o ishkan makiyuq 
jitarpushqa kayanqaykipa rantin mas allim kanman juk chakiyuqlla o juk 
makiyuqlla Dios Yayapa puntanman chäyaptiki. 

9Tsaynölla ñawikipis jutsata ruratsiyäshuptikiqa jipiskir jitaskiyay. 

Infiernuman ishkan ñawiyuq jitarpushqa kayanqaykipa rantin mas allim 
kanman jukaq ñawikillawanpis Dios Yayapa puntanman chäyaptiki. 

10<<Noqam niyaq: Kay wamrakunapa angelninkunam ciëluchö Taytäpa 

puntanchö imaypis kaykäyan. Tsaynö kaykaptinqa kay wamrakunata 
manakaqman ama churayaytsu. 

11[Runapa Tsurinmi shamushqa oqrakashqakunata salvananpaq.] 

Oqrakashqa üshaman iwalatsiypa Jesús yachatsikunqan 
Lucas 15.3-7 

12<<Pipis pachak (100) üshankunapita jukta oqraskir ¿manaku wakin kaqta 

jaqiykur sas ashiq aywan? 

13Tariskirmi isqun chunka isqun (99) üshankunapaq kushikunqanpitapis 

masraq kushikun. 

14Tsaynöllam ciëluchö Taytäpis munantsu juk wamrallapis oqrakänanta. 

Creyikuq majintsikta corriginapaq Jesús tantiyatsikunqan 
Lucas 17.3 

15<<Creyikuq majiki piñatsishuptikiqa tantiyatsinaykipaq japallanwan 

parlanki. Wiyakuptinqa perdonar amistanki. 

16Mana wiyakuptinqa yapay tantiyatsinaykipaq juk ishkay creyikuq 

majikikunata pushanki. Tsaynöpam imata ninqaykitapis mana nëgananpaq 
ishkay o kimsa testïgu kayanqa. 

17Paykuna tantiyatsiyaptinpis mana wiyakuptinqa creyikuq majikikuna 

qorikäyanqanchö tantiyatsiyänanpaq willayanki. Paykuna niyanqantapis 
mana wiyakuptinqa tsay piñatsishuqnikiwan amana qorikäyankinatsu. 
Tsaypa rantin mana Israel runatanö y impuestu cobraq runatanö rikäyanki. 

18<<Rasun kaqtam niyaq: Kay patsachö watäyanqaykim ciëluchöpis 

watashqa kanqa. Kay patsachö paskayanqaykim ciëluchöpis paskashqa 
kanqa. 

19Qamkunatam yapay niyaq: Ishkaqllapis juk yarpaylla mañakuyaptikiqa 

ciëluchö Taytämi yanapayäshunki. 

20Juk ishkaqllapis shutïchö qorikäyaptikiqa qamkunawanmi kaykäshaq>>. 

Perdonanakur kawanapaq Jesús ninqan 

21Tsaynö yachatsikuptinmi Jesúsman witiykur Pedro tapurqan: <<Taytay, 

creyikuq majï llutanta rurar piñatsimaptin ¿ayka kutitan perdonäman? 
¿Qanchis kutitsuraq?>> 

22Jesúsnam nirqan: <<Manam qanchis kutillatsu perdonankiman, sinöqa 

qanchis chunka (70) kuti qanchispis perdonanki>>. 

23Tsaypitanam Jesús nirqan: <<Dios Yayapa mandakuynin imanö kanqanta 

willashayki. Juk reyshi serviqninkunata ninaq dëbiqninkuna pägayänanpaq. 

24Dëbinqanta pägayänanpaqshi juk serviqninta reyman pushayänaq. Tsay 

servikuqqa chunka waranqa (10,000) talentush dëbikunaq. 

25Dëbikunqanta pägananpaq mana paqtäpukuptinshi yanapaqninkunata 

tsay rey ninaq: <Dëbimanqanta mana perdinäpaq kay runata, warminta, 
tsurinkunata y imaykankunatapis rantikuyay>. 

26<<Tsaynö niptinshi serviqninqa puntanman qonqurikuykur rugakunaq: 

<Taytay, shuyaykallämay. Dëbinqaqtaqa llapantam pägalläshayki>. 

27<<Tsaynö rugakuptinshi tsay reyqa llakiparnin llapan dëbinqanta perdonar 

rantikunaqnatsu. 

28<<Perdonaskiptin aywaykanqanchöshi dëbiqnin servikuq majinwan 

tinkuskinaq. Tsay servikuq majinqa pachak (100) denariullash dëbinaq. 
Tsaynash kunkapita achkuskir ninaq: <¡Dëbimanqaykita pägamay!> 

29<<Tsaynö ruraptinshi qonqurikuykur rugakunaq: <Taytay, 

shuyaykallämay. Dëbinqaqtaqa llapantam pägalläshayki>. 

30Peru tsaynö rugakuptinpis manash perdonayta munanaqtsu. Tsaypa 

rantinshi dëbinqanta päganqanyaq carcelman qaykatsinaq. 

31<<Tsaynö ruranqanta rikarshi wakin servikuqkuna carcelman apatsinqan 

runata llakiparnin reyman aywaykur ima päsanqantapis willayänaq. 

32Tsaynash tsay runata qayaskatsir rey ninaq: <¡Mana llakipäkuq runa! 

Alläpa dëbiykämaptikipis rugakamaptikim llapanta perdonashkaq. 

33¿Imanirtan qamta llakipanqaqnö servikuq majikita llakipashkankitsu?> 

34Tsaynö nirshi alläpa rabyar kikintapis carcelman qaykatsinaq. Tsaychöshi 

wardiakuna castigayänaq reyta llapan dëbinqanta pägakunqanyaq>>. 

35Tsaynö willaykuskirmi Jesús nirqan: <<Creyikuq majikikunata llapan 

shonquykikunawan mana perdonayaptikiqa tsaynöllam qamkunatapis 
ciëluchö Taytä rurayäshunki>>. 

 
Mateo 19 

Warminpita mana rakikäyänanpaq Jesús yachatsikunqan 
Marcos 10.1-12 

1Tsaynö yachatsikuyta ushaskirmi Galileapita Judeaman chänanpaq Jordán 

mayu tsimpanpa Jesús tumamurqan. 

2Paypa qepantam atskaq runakuna aywayarqan. Tsaychömi 

qeshyaqyashakunatapis kutikätsirqan. 

3 Fariseukunapis tsayman aywarmi llutanta parlatsiyänan rayku Jesústa 

tapuyarqan: <<¿Ima achäquillapis warminpita ollqu rakikanmanku o 
manaku?>> 

4Jesúsnam nirqan: <<¿Manaku liyiyashkanki Dios Yayapa palabranta? 

Tsaychömi nin ollqutapis warmitapis Dios Yaya kamanqanta. 

5Tsaynö kamaskirmi Dios Yaya nirqan: <Mamanpita y taytanpitam ollqu 

yarqun warminwan mana rakikar täkunanpaq. Tsaynö täkurmi ishkanpis 
jukllayllanö kayanqa>. 

6Tsaynö nikaptinqa mananam ishkaqnatsu kayan, sinöqa jukllayllanönam. 

Tsaymi Dios Yaya juntanqantaqa ni pipis rakinmantsu>>. 

7Fariseukunanam tapuyarqan: <<Tsaypunqa ¿imanirtan Moisés 

qellqanqanchö nin warminpita rakikarqa divorciu papelta firmapuskir 
qarqunanpaq?>> 

8Jesúsnam nirqan: <<Ollqukuna warminpita rakikäyänanpaq Moisés 

permïtirqan chukru shonqu kayaptinmi. Peru manam tsaypaqtsu Dios Yaya 
kamarqan. 

9Tsaymi niyaq: Mayqan runapis warmin jukwan mana kaykaptin juk 

warmiwan täkurqa adulteriu jutsatam ruraykan. [Tsaynöllam ollqunpita 
rakikashqa warmiwan täkuq runapis adulteriu jutsata ruraykan]>>. 

10Discïpulunkunanam niyarqan: <<Tsaypunqa mas allim kanman 

warminnaqlla kakuptin>>. 

11Jesúsnam nirqan: <<Manam llapantsu warminnaq kawayta puëdiyan, 

sinöqa Dios Yaya permïtinqan kaqllam. 

12Wakinqa warminnaq kayänanpaqmi yuriyan. Wakinmi capashqa kar 

warmita ashiyantsu. Wakin kaqnam Dios Yayapa mandakuynin rayku 

warmiwan churakäyantsu. Pipis warminnaq täkuyta munarqa japallan 
kakutsun>>. 

Wamrakunapaq Dios Yayata Jesús mañakunqan 
Marcos 10.13-16; Lucas 18.15-17 

13Tsaypitanam wamrakunata Jesúsman apayarqan umankunaman makinta 

churar Dios Yayata mañakunanpaq. Wamrakunata apaykäyaqta rikarmi 
discïpulunkuna amatsayarqan. 

14Jesúsnam discïpulunkunata nirqan: <<Wamrakunata apayämunanta ama 

amatsayaytsu. Wamranö kaqkunapaqmi Dios Yayapa mandakuyninqa>>. 

15Tsaypitam wamrakunapa umanman makinta churaykur Dios Yayata 

mañakurqan. Tsaypitanam aywakurqan. 

Rïcu runa ajataraq salvakänanpaq kanqan 
Marcos 10.17-31; Lucas 18.18-30 

16Juk kutim Jesúsman juk jöven chaykur nirqan: <<Rabí, [alli runam kanki]. 

¿Ima allitatan ruräman mana ushakaq kawayta tarinäpaq?>> 

17Jesúsnam nirqan: <<¿Imanirtan alli ruraypaq tapumanki? Jukllayllam alli 

ruraqqa. Mana ushakaq kawayta tariyta munarqa paypa 
mandamientunkunata cäsuy>>. 

18Tsay jövinnam yapay tapurqan: <<¿Mayqan mandamientukunatatan 

cumplïman?>> Jesúsnam nirqan: <<Ama runa majikita wañutsinkitsu. Ama 
majayuq kaykar jukwan purikunkitsu. Ama suwakunkitsu. Ama 
manakaqkunata pitapis tumpankitsu. 

19Mamaykita y taytaykita respitanki. Tsaynölla kikiki kuyakunqaykinö runa 

majikita kuyanki>>. 

20Jövinnam nirqan: <<Tsaykunataqa [wamra kanqäpitanam] llapanta 

cumplishkä. ¿Imatan mas faltäman cumplinäpaq?>> 

21Jesúsnam nirqan: <<Dios Yaya munanqannö kawayta munarqa llapan 

imaykaykikunata rantikuskir tsay qellayta waktsakunata qaray. Tsaynö 
ruraptikiqa ciëluchömi riquëzayki kanqa. Tsaypita qatimay>>. 

22Tsaynö niptinmi alläpa rïcu kar llakishqa aywakurqan. 

23Tsaypitanam discïpulunkunata Jesús nirqan: <<Rasun kaqtam niyaq: 

¡Alläpa ajam rïcu runakuna Dios Yayapa mandakuyninman yaykuyänanpaq! 

24Yapaymi niyaq: Rïcu runa Dios Yayapa mandakuyninman 

yaykunqanpitaqa mas fäcilmi camëllupis awjapa uchkunpa päsanman>>. 

25Tsayta wiyaykurmi discïpulunkuna alläpa mantsakashqa niyarqan: 

<<Tsaynö kaptinqa ¿piraq salvakanman?>> 

26Paykunata rikaykurmi Jesús nirqan: <<Runakuna salvakänanpaqqa alläpa 

ajam. Peru Dios Yayapaqmi sïqa imapis ajatsu>>. 

27Pedrunam nirqan: <<Taytay, noqakunaqa llapan imaykäkunatapis 

jaqiskirmi qamta qatiräyaq. Tsaynö kaykäyaptïqa noqakunapaq ¿imatan 
kanqa?>> 

28Jesúsnam nirqan: <<Rasun kaqtam niyaq: Mushuq patsachö Runapa 

Tsurin chipakyaq trönunman jamaykuptinmi qamkunapis 
qatiyämanqaykipita chunka ishkay trönukunachö jamayanki. Tsaypitam 
chunka ishkay trïbu Israel runakunata juzgayanki. 

29<<Pipis noqa rayku wajinta, wawqinkunata, paninkunata, mamanta, 

taytanta, [warminta,] tsurinkunata y chakrankunatapis jaqiq kaqqa pachak 
(100) kuti mastam chaskinqa. Wañurpis mana ushakaq kawaytam tarinqa. 

30Atskaqmi respitashqa kaykaqkuna manakaqman churashqa kayanqa. 

Manakaqman churashqa kaqkunanam respitashqa kayanqa>>. 

 
Mateo 20 

Peonkunaman iwalatsiypa Jesús yachatsikunqan 

1<<Kananmi Dios Yayapa mandakuynin imanö kanqanta tantiyatsiyäshayki. 

Juk runash üva chakranchö arutsikunanpaq atsik atsiklla peonkuna ashiq 
aywanaq. 

2Peonta tariskirshi juk jornalta pägananpaq parlaskir üva chakranman aruq 

kachanaq. 

3<<Tsaypita las nuëvinö pläzapa yapay aywarshi runakuna aruyninnaq 

kaykäyaqta tarinaq. 

4Paykunatash ninaq: <Qamkunapis üva chakrächö aruyänaykipaq aywayay. 

Aruyanqaykipitam pägayäshayki>. Tsaynö niptinshi paykunapis aywayänaq. 

5<<Pullan junaqpis y tardi las trespis yapayshi peón ashiq aywanaq. 

Tariskirshi wakintanölla chakranman kachanaq. 

6<<Tsaypita peonkuna yarquyänanpaq juk höranöllana faltaykaptinshi 

yapay aywar runakuna aruyninnaq kaykäyaqta tarinaq. Tsayshi ninaq: 
<¿Imanirtan qoyatna imallatapis mana rurar kaykäyanki?> 

7<<Paykunanash niyänaq: <Taytay, manam ni pipis aruypaq 

ashiyämashqatsu>. <<Tsayshi ninaq: <Qamkunapis chakräman aruq 
aywayay>. 

8<<Patsa tutapaykaptinnash capatazninta ninaq: <Aruqkunata qayaskamur 

llapanta juk jornalta pägay. Tardiraq yaykuqkunata puntata päganki y 
alliqpita aruqkunataqa qepataraq päganki>. 



1818 

 

 
©  Wycliffe Bible Translators, Inc. 

  
 

 

9Tsay ninqannöllash tardiraq aruq yaykuqkunata juk jornal complëtuta 

päganaq. 

10Tsayta rikarshi alliqpita aruqkunaqa yarpäyänaq mas atskata 

chaskiyänanpaq kanqanta. Tsaynö yarparpis juk jornalllatash paykunapis 
chaskiyänaq. 

11Tsayshi chakrayuqta reclamar 

12niyänaq: <Tardiraq yaykamuqkuna juk hörallana aruykäyaptinqa 

¿imanirtan noqakunataqa tsayläya achaychö aruykäyaptï paykunatanölla 
pägaykäyämanki?> 

13<<Chakrayuqnash ninaq: <Amïgu, parlanqantsiknömi pägaykäyaq. 

Manam engañaykäyaqtsu. 

14Päguykikunata chaskishqana kaykarqa upälla aywakuyay. Tardi 

yaykamuqkunatapis qamkunatanöllam pägaykä. 

15Qamkunaqa aykata pägaptïpis ¿ima cuentayuqtan kayanki? ¿Alli runa 

kanqäpitaku rabyayanki?> >> 

16Tsaypitanam Jesús nirqan: <<Tsaynöllam qepa kaqkuna puntachö 

kayanqa. Punta kaqkunanam qepachö kayanqa. [Atskaqta qayarpis 
wallkaqllatam Dios Yaya akranqa]>>. 

Wañutsiyänanpaq kanqanta Jesús yapay willakunqan 
Marcos 10.32-34; Lucas 18.31-34 

17Jerusalénman aywaykäyanqanchömi chunka ishkay discïpulunkunata 

jukläman qayaskir Jesús nirqan: 

18<<Musyayankim Jerusalénman aywanqantsikta. Tsaychömi Runapa 

Tsurinta prësu achkuskir mandakuq sacerdötikunaman y ley 
yachatsikuqkunaman apayanqa. Paykunam wañutsiyänanpaq 
condenayanqa. 

19Mana Israel autoridäkunaman entregayaptinmi asipäyanqa, astayanqa y 

crucificäyanqa. Peru kimsa junaqtam kawamunqa>>. 

Santiagupa y Juanpa maman rugakunqan 
Marcos 10.35-45 

20Tsaypitanam Zebedeupa warmin wawankunata pusharkur Jesús kaqman 

chäyarqan. Jesúspa puntanman qonqurikuykurmi nirqan: <<Taytay, 
rugakulläshayki>>. 

21Jesúsnam nirqan: <<¿Imallataraq?>> Tsay warminam nirqan: <<Taytay, 

mandakuynikichö kaykar kay ishkan wawäkunata churaykullanki 
mandakäsiyäshunaykipaq. Jukaqta jamaykatsinki derëchaykiman y 
jukaqtana itsuqnikiman>>. 

22Jesúsnam nirqan: <<Manam imata mañakayämanqaykita musyayankitsu. 

¿Noqa upyanäpaq kaq cöpata upyayankimantsuraq? 
[¿Awantayankimantsuraq bautizayämänanpaq kanqannö 
bautizayäshuptiki?]>> Paykunanam niyarqan: <<Awmi, taytay>>. 

23Jesúsnam nirqan: <<Rasunpam noqa upyanäpaq kaq cöpata upyayanki [y 

bautizayämänanpaq kanqannömi bautizayäshunki]. Peru derëcha kaq 
lädüman ni itsuq kaq lädüman <jamakamuy> ninäpaqqa manam 
noqapitatsu. Tsaymanqa jamayanqa Taytä dispöninqan kaqkunallam>>. 

24Tsaynö rugakuyanqanta wiyaykurmi wakin discïpulunkuna Juantawan 

Santiaguta rabyapäyarqan. 

25Tsaymi discïpulunkunata qayaskir Jesús nirqan: <<Musyayanqaykinöpis 

nacionchö mandakuqkunaqa runakunata munayanqantam ruratsiyan. 

26Peru qamkunachöqa manam tsaynö kanmantsu. Mayqaykipis mandakuq 

kayta munarqa servikuqnölla runa majikikunata yanapayay. 

27Alli rikashqa kayta munarqa servikuqnölla runa majikikunatam yanapayay. 

28Runapa Tsurinpis manam servishqa kananpaqtsu shamushqa, sinöqa 

servinanpaq y runakuna rayku wañur atskaqta salvananpaqmi>>. 

Ishkay qaprakunata Jesús kutikätsinqan 
Marcos 10.46-52; Lucas 18.35-43 

29Jericó markapita discïpulunkunawan Jesús aywakuptinmi atskaq 

runakuna qatiyarqan. 

30Tsay nänichömi ishkay qaprakuna jamaykäyarqan. Paykunam Jesús 

päsaykanqanta musyaskir qayaykachar niyarqan: <<¡Davidpa Tsurin Tayta 
Jesús, llakipaykayällämay!>> 

31Runakunanam upälla kayänanpaq ollqutupäyarqan. Peru qaprakunaqa 

masraqmi qayaykachar niyarqan: <<¡Davidpa Tsurin Jesús, 
llakipaykayällämay!>> 

32Jesúsnam tsay qaprakunata qayaykur tapurqan: <<¿Imachö 

yanapanaqtatan munayanki?>> 

33Qaprakunanam niyarqan: <<Taytay, ñawïkuna rikänantam munayällä>>. 

34Tsaymi llakipar ñawinkunata yataykuptin jina höra kutikaskiyarqan. 

Kutikaskirnam Jesúspa qepanta aywayarqan. 

 
Mateo 21 

Jerusalénman Jesús yaykunqan 
Marcos 11.1-11; Lucas 19.28-38; Juan 12.12-19 

1Jerusalénman Jesús aywarmi Olivos lömachö Betfagé markaman 

chäyarqan. Tsaypitam ishkaq discïpulunkunata mandar 

2nirqan: <<Taqay markaman aywayay. Chaykurmi mallwa wawayuq ashnu 

wataraykaqta tariyanki. Tsay ashnuta paskaskir apayämuy. 

3Pipis tapuyäshuptiki niyanki: <Señor Jesúsmi wanan. Sasllam 

kutitsiyämunqa> >>. 

4Tsaynöpam Dios Yayapa profëtan qellqanqanta cumplirqan. Tsay 

qellqanqanchömi nin: 

5<<Sión runakunata willay: <Rikäyay mandaqniki rey shamuykaqta. Qollmi 

shonqu karmi ashnun montashqa shamuykan. Mallwa ashnun montashqam 
shamuykan> >>. 

6Discïpulunkuna aywarmi Jesús ninqannölla rurayarqan. 

7Mamantinta apaykur punchunkunata karunarkuyaptinmi mallwa ashnun 

montashqa Jesús aywarqan. 

8Tsaynö aywaptinmi maytsikaq runakuna kushikur punchunkunata näniman 

mashtayarqan. Tsaynöllam wakin kaqkunapis palmakunapa rämankunata 
pakiskir näniman mashtayarqan. 

9Tsaymi puntanta y qepanta aywaqkuna kushikur niyarqan: 

<<¡Hosana! ¡Davidpa Tsurin alabashqa kaykullätsun! ¡Dios Yayapa 
shutinchö shamuq runa alabashqa kaykullätsun! ¡Ciëluchöpis alabashqa 
kaykullätsun!>> 

10Jerusalénman Jesús yaykuptinmi tsaychö llapan runakuna juknin juknin 

tapunakuyarqan: <<¿Piraq kay runa?>> 

11Jesúswan aywaq runakunanam niyarqan: <<Paymi Galileachö 

Nazaretpita shamuq profëta Jesús>>. 

Templuchö rantikuqkunata qarqunqan 
Marcos 11.15-19; Lucas 19.45-48; Juan 2.13-22 

12Templupa patiunman yaykuskirnam rantikuqkunata y rantipakuqkunatapis 

Jesús qarqurqan. Tsaynöllam qellay trukatsiqkunapa mësankunatapis y 
paluma rantikuqkunapa sillëtankunatapis wikapakurqan. 

13Qarqurmi nirqan: <<Dios Yayapa palabranmi nin: <Wajïqa runakuna 

mañakayämänanpaqmi kanqa>. Tsaynö nikaptinmi qamkunaqa 
suwakunapa machayninman tikratsiyashkanki>>. 

14Templupa patiunchö kaykaptinmi qaprakuna y ratakunapis Jesús kaqman 

witiyarqan. Paykunatam llapanta kutikätsirqan. 

15Tsaychömi wamrakunapis payta alabar niyarqan: <<¡Hosana! ¡Davidpa 

Tsurinta alabashun!>> Runakunata Jesús kutikätsiqta rikar y wamrakuna 

alabayaqta wiyarmi mandakuq sacerdötikuna y ley yachatsikuqkuna alläpa 
rabyayarqan. 

16Tsaynam Jesústa niyarqan: <<¿Wiyankiku kay wamrakuna 

niyanqanta?>> Jesúsnam nirqan: <<Aw, wiyämi. ¿Manaku liyiyashkanki 
Diospa palabranchö qellqashqa kanqanta? Tsaychömi nin: <Pishi 
wamrakunawan chuchuykaq wamrakunapis alabayäshunkim> >>. 

17Tsaynö niskirmi paykunata jaqiskir Betania markaman kutikurqan tsaychö 

patsakunanpaq. 

Hïguspa yuran tsakinanpaq Jesús ninqan 
Marcos 11.12-14, 20-24 

18Waränin alliq Jerusalénman Jesús kutiykarmi mallaqarqan. 

19Tsaymi näni lädunchö hïguspa yuranta rikaykur wayuyninta ashiq 

aywarqan. Raprallanta tariskirmi nirqan: <<¡Kananpitaqa manam ni imaypis 
wayunkinatsu!>> Tsaynö niptinmi jina höra hïguspa yuran tsakiskirqan. 

20Tsayta rikarmi discïpulunkuna mantsakashqa ninakuyarqan: <<¿Imanötan 

hïguspa yuran jina höra tsakishqa?>> 

21Jesúsnam nirqan: <<Rasun kaqtam niyaq: Llapan shonquykikunawan 

Dios Yayaman creyikurqa manam kay hïguspa yuranta tsakitsinqänöllatsu 
rurayanki, sinöqa taqay jirkata: <Kaypita lamarman ayway> niyaptikipis 
aywanqam. 

22Llapan shonquykiwan creyikur imatapis Dios Yayata mañakurqa 

chaskiyankim>>. 

Jesústa sacerdötikuna tapuyanqan 
Marcos 11.27-33; Lucas 20.1-8 

23Tsaypita templupa patiunman yaykuskir yachaykätsiptinnam mandakuq 

sacerdötikuna y Israel mayor runakuna Jesústa tapuyarqan: <<Qamqa 
¿pipa poderninwantan rantikuqkunata qarqushkanki? ¿Pitan tsaynö 
qarqunaykipaq nishushkanki?>> 

24Jesúsnam nirqan: <<Qamkunatapis mä tapuyäshayki. Tapuyanqaqta 

niyämaptikiqa noqapis willayäshaykim pipa poderninwan qarqunqäta. 

25¿Pitan Juanta kachamushqa bautizananpaq? ¿Dios Yayaku o 

runakunallaku?>> Tsaynö tapuptinmi kikinkunapura ninakuyarqan: << <Dios 
Yayam kachamushqa> nishqaqa: <¿Imanirtan creyiyashkankitsu?> 
nimäshunmi. 

26<Runakunam kachayämushqa> nishqaqa contrantsikmi runakuna 

shäriyanqa. Juan profëta kanqantam llapan yarpäyan>>. 

27Tsaymi Jesústa niyarqan: <<Manam musyayätsu pï kachamunqantapis>>. 

Jesúsnam nirqan: <<Noqapis manam willayäshaykitsu pipa poderninwan 
rantikuqkunata qarqunqäta>>. 

Juk runapa ishkay tsurinkunaman Jesús iwalatsinqan 

28<<¿Ima niyankitan? Juk runapash ishkay tsurinkuna kanaq. Mayor kaq 

tsurintash ninaq: <Hïju, kanan junaq üva chakrächö arüsiykamay>. 

29Tsaynö rugaptinpis manash äninaqtsu. Peru mana äniykarpis 

yarpachakuskirshi arüsiqnin aywanaq. 

30Mayor tsurinta ruganqannöllash qepa kaq tsurintapis ruganaq. Tsayshi 

qepa kaq tsurin ninaq: <Taytay, arüsishaykim>. Tsaynö äniskirpis manash 
aywanaqtsu. 

31<<Kanan mä niyämay. ¿Mayqantan taytan munanqanta rurashqa?>> 

Tsaynö niptinmi niyarqan: <<Mayor kaq tsurinmi>>. Tsaymi Jesús nirqan: 
<<Rasun kaqtam niyaq: Tsay mayor kaq tsurin kanqannömi Romapaq 
impuestu cobraqkuna y prostitüta warmikunapis kaykäyan. Paykunam 
qamkunapita mas puntata Dios Yayapa mandakuyninman yaykuykäyan. 

32Dios Yaya munanqannö kawakuyänaykipaq Bautizaq Juan 

yachatsiyäshuptikipis manam cäsuyashkankitsu. Peru impuestu 
cobraqkunawan prostitüta warmikunam sïqa willakunqanta 
chaskiyashqa. Tsayta rikaykarpis qamkunaqa willakunqanta manam 
chaskiyashkankitsu ni jutsaykikunapita arrepentikuyashkankitsu>>. 

Chakra arrendaq runakunaman iwalatsiypa Jesús yachatsikunqan 
Marcos 12.1-12; Lucas 20.9-19 

33<<Juk mastam iwalatsiypa yachatsiyäshayki: Juk runash chakranman 

üvata plantaskatsir entëru kuchunpa perqatsinaq. Üvata jaruyänanpaqshi 
pözuta ruratsinaq. Chakranta täpananpaqshi törritapis shäratsinaq. Llapanta 
ruraskatsirnash chakranta arrendakuskir juklä markapa aywakunaq. 

34<<Cosëcha qallaykuptinnash üva chakra arriendunpita cobrayämunanpaq 

serviqninkunata kachanaq. 

35Chäriyaptinnash chakra arrendaqkunaqa tsay serviqkunata jukaqta 

maqayänaq, jukaqtana wañuskatsiyänaq y jukaqtanash saqmar ushayänaq. 

36Tsayshi chakrayuq runa puntata kachanqanpita mas atskaqtana 

serviqninkunata kachanaq. Paykunatapis tsaynöllash rurayänaq. 

37<<Tsaypitanash kikinpa tsurintana kachanaq <tsurïtaqa respitayanqam> 

nir. 

38Tsayshi tsurin aywaykaqta rikaskir chakra arrendaqkuna 

yachatsinakuyänaq: <Taqaymi kay chakrawan quëdanqa. Chakranwan 
quëdanapaq wañuskatsishun>. 

39Chaykuptinnash willanakuyanqannölla üva chakrapita jukläman apaykur 

wañuskatsiyänaq>>. 

40Tsaynö willakuskirnam Jesús nirqan: <<Tsay üva chakrayuq kutiykur 

¿imatatan tsay runakunata ruranqa?>> 

41Tsaymi niyarqan: <<Tsay mana alli runakunataqa mana llakipaypam 

wañutsinqa. Tsaypitanam cada cosëchachö pägaq kaqkunatana chakranta 
arrendakunqa>>. 

42Jesúsnam nirqan: <<¿Manaku liyiyashkanki Dios Yayapa palabranta? 

Tsaychömi nin: << <Waji shäritsiqkuna <<kay rumi manam allitsu>> nir 
jitariyanqanmi maestru rumiman tikrashqa. Tsaynö kananpaqmi Dios Yaya 
permïtishqa. Tsaypitam mantsakashqa kaykantsik>. 

43<<Tsaymi niyaq: Mandakuyninta qechuskiyarnikim cäsukuq runakunatana 

Dios Yaya entreganqa. 

44Pipis tsay rumiman ishkirqa ushakanqam. Tsaynöllam pipa jananmanpis 

tsay rumi shikwarqa ushakätsinqa>>. 

45Tsaynö iwalatsiypa yachatsiptinmi mandakuq sacerdötikuna 

y fariseukuna tantiyayarqan paykunapa contran parlaykanqanta. 

46Tsaymi prësu achkutsiyta munarpis profëta kanqanta runakuna 

parlayaptin paykunapita mantsakur achkutsiyarqantsu. 

 
Mateo 22 

Casaray fiestaman iwalatsiypa Jesús yachatsikunqan 
Lucas 14.15-24 

1Mastam iwalatsiypa yachatsir Jesús nirqan: 

2<<Dios Yayapa mandakuyninqa casaray fiestanömi. Juk mandakuq reyshi 

ollqu tsurin casaraptin fiestata ruranaq. 

3Tsayshi serviqninkunata kachanaq invitanqan runakunata 

qayayämunanpaq. Qayatsiptinpis manash aywayta munayänaqtsu. 

4Tsaypitanash wakin serviqninkunatana mandar ninaq: <Mallwa törükunata 

y wera kaq törukunata pishtaskatsirmi mikuyta kusinatsishkäna. Llapanpis 
alistashqanam kaykan. Invitanqä runakuna shayämutsunna>. 

5Tsaynö qayatsiptinpis manash mayqanpis casaray fiestaman 

aywayänaqtsu. Wakin kaqshi chakranpa aruq aywayänaq. Wakin kaqshi 
negociun rantikuq aywayänaq. 

6Wakin kaqnash reypa serviqninkunata maqar wañutsiyänaq. 

7<<Tsayshi reyqa alläpa rabyar soldädunkunata kachanaq. Chaykurnash 

serviqninkuna wañutsiq runakunata wañuskatsir markankunatapis 
waykayänaq. 

8Tsaypitanash serviqninkunata ninaq: <Tsurï casarananpaq llapan 

alistashqanam kaykan. Peru tsaynö kaptinpis invitanqä runakunam 
manakaqman churayämar shayämushqatsu. 

9Kananqa nänikunapa aywar tariyanqayki runakunata invitayämuy casaray 

fiestaman shayämunanpaq>. 

10<<Tsaynö niptinshi serviqninkuna nänikunapa aywar llapan tariyanqan 

runakunata invitayänaq. Tsayshi alli y mana alli runapis waji junta casaray 
fiestaman chäyänaq. 

11Invitanqan runakunata rikaq yaykurshi tsay rey tarinaq juk runa 

cambiakunni kaykaqta. 

12Tsayshi tsay runata tapunaq: <Amïgu, casaray fiestaman invitaykaptiqqa 

¿imanirtan mana cambiakur shamushkanki?> Tsaynö tapuptinshi tsay runa 
ima niytapis puëdinaqtsu. 

13Tsayshi serviqninkunata rey ninaq: <Kay runata chakinta makinta wataskir 

mantsaypaq tutapayman jitarpuyay. Tsaychömi alläpa waqar kiruntapis 
requchyätsirraq ñakanqa> >>. 

14Tsaypitanam Jesús nirqan: <<Atskaqtam Dios Yaya qayashqa. Peru 

wallkaqllatam akrashqa>>. 

Impuestuta pägayänanpaq Jesústa tapuyanqan 
Marcos 12.13-17; Lucas 20.20-26 

15Tsaypitanam fariseukuna templupita yarquskir imaykanöpapis Jesústa 

llutanta parlatsiyänanpaq willanakuyarqan. 

16Tsaymi alli yachaykatsir fariseukuna kachayarqan discïpulunkunata y 

Herodespa favornin shäriqkunata. Paykunam Jesústa niyarqan: <<Rabí, 
musyayämi rasun kaqllata yachatsikunqaykita. Manam runakuna 
aläbayäshunaykipaqtsu yachatsikunki, sinöqa Dios Yaya munanqannöllam. 

17Kanan mä niyämay. Romachö mandakuq Césarpaq ¿impuestuta 

pägashwanku o manaku?>> 

18Llutanta parlatsiyänan rayku tapuyanqanta musyarmi Jesús nirqan: 

<<¡Allish tukuq runakuna! ¿Imanirtan llutanta parlatsiyämayta munayanki? 

19Mä impuestu pägana qellayta rikätsiyämay>>. Tsaynö niptinmi 

katsiyanqan qellayta Jesústa aptarkatsiyarqan. 

20Tsayta rikaykurmi Jesús tapurqan: <<Kay qellaychö ¿pipa reträtuntan 

kaykan? Tsaynölla ¿pipa shutintan qellqashqa kaykan?>> 

21Paykunanam niyarqan: <<Mandakuq Césarpam>>. Tsaymi Jesús nirqan: 

<<Césarpa kaqtaqa Césarta entregayay. Dios Yayapa kaqtaqa Dios Yayata 
entregayay>>. 

22Tsaynö niptinmi tsay runakuna mantsakashqa aywakuyarqan. 

Wañushqakuna kawayämunanpaq kanqanta Jesústa tapuyanqan 
Marcos 12.18-27; Lucas 20.27-40 

23Tsay junaqllam saduceukuna Jesústa tapuq aywayarqan. Paykunaqa 

manam creyiyantsu wañuqkuna kawayämunanpaq kanqanta. 

24Tsaymi Jesústa tapuyarqan: <<Rabí, Moisés qellqanqanchömi nin: 

<Warmiyuq runa tsurinnaq wañuptin wawqinmi llumtsuynin viüdawan 
churakanqa. Tsaynöpam wamrankuna kaptin tsay wañuq wawqinpa 
tsurinkunanö kayanqa>. 

25Kanan niyäshayki. Juk kutish qanchis wawqikuna kayänaq. Mayor kaqshi 

warmiwan churakänaq. Peru manaraq tsurin kaptinshi wañuskinaq. Tsayshi 
qepan kaq wawqinna tsay viüdawan churakänaq. 

26Paypis tsurin manaraq kaptinshi wañuskinaq. Tsaypita mas qepan 

kaqnash tsay viüdawan churakänaq. Paypis tsurin manaraq kaptinshi 
wañuskinaq. Tsaynöllash llapan wawqikuna tsay viüdallawan 
churakäyänaq. Tsurinkuna manaraq kaptinshi llapanpis wañuskiyänaq. 

27Tsaypitanash tsay viüdapis wañuskinaq. 

28Wañushqakuna kawayämunqan junaqqa ¿mayqanpa warminraq kanqa, 

qanchis wawqiwan churakashqa kaykaptinqa?>> 

29Jesúsnam nirqan: <<Qamkunam llutanta yarpäyanki. Manam Dios Yayapa 

palabranta ni Dios Yaya poderyuq kanqantapis tantiyayankitsu. 

30Kawaskamurqa mananam ni pipis churakanqanatsu, sinöqa ciëluchö [Dios 

Yayapa] angelninkunanöllanam kayanqa. 

31Wañushqakuna kawayämunanpaq kanqanta ¿manaku Dios Yaya 

niyäshunqaykita liyiyashkanki? Palabranchömi nin: 

32<Noqaqa Abrahampa, Isaacpa y Jacobpa Diosninmi kä>. Dios Yayaqa 

manam wañushqakunapa Diosnintsu, sinöqa kawaqkunapa Diosninmi>>. 

33Tsaynö yachatsikunqanta wiyaykurmi runakuna alläpa kushikuyarqan. 

Mas cäsunapaq kaq mandamientu 
Marcos 12.28-34; Lucas 10.25-28 

34 Saduceukunata upällatsinqanta musyaskirmi fariseukuna Jesús kaqman 

qorikäyarqan. 

35Tsaychömi ley yachatsikuq juk fariseo runa Jesús yachanqanta o mana 

yachanqantapis musyayta munar tapurqan: 

36<<Rabí, ¿mayqan mandamientutatan mas cäsushwan?>> 

37Jesúsnam nirqan: << <Dios Yayata kuyayanki llapan shonquykikunawan, 

llapan voluntänikikunawan y llapan yarpaynikikunawan>. 

38Kay mandamientum llapan mandamientupitapis mas cäsunapaq kaykan. 

39Tsaynöllam jukaq mandamientupis nin: <Kikiki kuyakunqaykinö runa 

majikita kuyanki>. 

40Tsay ishkan mandamientuta cumplirqa Moisés qellqanqan llapan 

mandamientukunata y profëtakuna willakuyanqantam cumpliykäyanki>>. 

Davidpitapis Cristo mas poderyuq kanqan 
Marcos 12.35-37; Lucas 20.41-44 

41 Fariseukuna tsaychö qorikashqa kaykäyaptinmi Jesús tapurqan: 

42<<Cristo ¿pï kanqantatan yarpäyanki? ¿Pay pipa Tsurintan?>> Tsaynö 

tapuptinmi niyarqan: <<Taytay, Davidpa Tsurinmi>>. 

43Jesúsnam nirqan: <<Davidpa Tsurin kaykaptinqa ¿imanirtan Espíritu 

Santu tantiyatsiptin kikin Davidpis mandaqnin rey kanqanta nirqan? Paymi 
nirqan: 

44<< <Mandamaqnïtam Dios Yaya nirqan: <<Derëcha kaq lädüman 

jamakamuy llapan chikishuqnikikunata podernikiman churamunqäyaq>> >. 

45Kikin Davidpis mandaqnin rey kanqanta nikaptinqa ¿imanöpatan Cristuqa 

Davidpa Tsurin kanman?>> 

46Tsaynö niptin manam ni pipis contestayta puëdirqantsu. Tsay junaqpita 

manam ni pipis Jesústa tapuyta valorarqannatsu. 

 
Mateo 23 

Ley yachatsikuqkunawan fariseukuna mana alli ruraq kayanqanta Jesús 
ninqan 

Marcos 12.38-40; Lucas 20.45-47 

1Tsaypitanam runakunatawan discïpulunkunata Jesús nirqan: 

2<<Moisés qellqanqan leykunata yachatsiyänanpaqmi fariseukunawan ley 

yachatsikuqkuna poderyuq kayan. 

3Tsaynö kaykaptinqa yachatsiyäshunqaykita cäsuyay. Peru paykuna 

kawayanqannöqa ama kawayaytsu. Diospa palabranta yachatsikurpis 
kikinkunaqa manam mandamientukunata cumpliyantsu. 

4Paykunaqa mana puëdiyanqanyaq qepita aparitsiqnömi atska leykunata 

cumpliyänanpaq runakunata mandayan. Tsaynö kaptinpis cumpliyänanpaq 
manam ichikllapis yanapayantsu. 

5<<Runakuna rikäyänanllapaqmi imatapis rurayan. Tsaymi jatusaq 

filacteriankunata ruraskir puritsiyan. Tsaynöllam largu jïlukunata 
llatapankunapa chuskun kuchunman jirarkur puriyan. 

6Mikuyänanpaq qayatsiyaptinpis paykunaqa mësamanraqmi 

jamayan. Sinagögakunachöpis punta puntachöraqmi jamakuyan. 

7Pläzakunachöpis runakuna <rabí> nir respitayänantam munayan. 

8<<Peru qamkunapaqa jukllayllam yachatsiyäshuqniki. Tsaynöllam tsay 

wawqilla kayanki. Tsaynö kaykaptinqa ama munayaytsu <rabí> 
niyäshunaykita. 

9Kay patsachöqa ama pitapis <Taytantsik> nir Diostanö respitayaytsu. 

Jukllayllam Taytaykiqa. Payqa ciëluchömi kaykan. 

10Qamkunatapis ama yachatsikuq niyäshuytsu. Jukllayllam 

yachatsiyäshuqnikiqa. Payqa Cristum. 

11Mas alli rikashqa kayta munarqa servikuqnölla kayay. 

12Allish tukuqkunam penqakushqa kayanqa. Peru qollmi shonqu kaqkunam 

sïqa mas reqishqa kayanqa. 

Ley yachatsikuqkunata y fariseukunata Jesús piñapanqan 
Lucas 11.37-52 

13<<¡Allaw, allish tukuq fariseukuna y ley yachatsikuqkuna! Punkuta 

wichqaqnömi Dios Yayapa mandakuyninman pipis mana yaykunanpaq 
tsapata churaykäyanki. Kikikikunapis manam yaykuyankitsu. 

14[<<¡Allaw, allish tukuq fariseukuna y ley yachatsikuqkuna! Qamkunam 

viüdakunapa imantapis qechuykäyanki. Tsaynöllam santu tukurnin unayyaq 
Dios Yayata mañakuyanki. Tsaynö kayanqaykipitam Dios Yaya 
castigayäshunki.] 

15<<¡Allaw, allish tukuq fariseukuna y ley yachatsikuqkuna! Qamkunam juk 

runallapis yachatsiyanqaykita chaskinanta munar maytsaypa aywayanki. 
Chaskiskirnam qamkunapitapis ishkay kuti mas 
peorraq Satanás munanqanta rurayan. 

16<<¡Allaw qamkuna! Qamkunaqa qapranö karmi llutanpa pushaykäyanki. 

Tsaymi niyanki: <Templupa shutinchö prometir mana cumpliyaptikipis 
manam imanantsu. Peru templuchö qoripa shutinchö prometirmi sïqa 
cumpliyänayki>. 

17¡Mana tantiyakuq qaprakuna! ¿Mayqantan mas sagrädu? ¿Templuchö 

qoriku o tsay qorita sagräduyätsiq templuku? 

18<<Tsaynöllam qamkuna niyanki: <Altarpa shutinchö prometir mana 

cumpliyaptikipis manam imanantsu. Peru altar jananchö churayanqan 
ofrendapa shutinchö prometirmi sïqa cumpliyänayki>. 

19¡Mana tantiyakuq qaprakuna! ¿Mayqantan mas sagrädu? ¿Ofrendaku o 

ofrendata sagräduyätsiq altarku? 

20<<Altarpa shutinchö jurarqa manam altarpa shutinllachötsu juraykäyanki, 

sinöqa altar jananman churayanqan ofrendakunapa shutinchömi 
juraykäyanki. 

21Templupa shutinchö jurarpis manam templupa shutillanchötsu 

juraykäyanki, sinöqa templuchö Dios Yayapa shutinchömi juraykäyanki. 

22Ciëlupa shutinchö jurarpis manam ciëlupa shutinllachötsu juraykäyanki, 

sinöqa Dios Yayapa trönunpa shutinchö y kikin Dios Yayapa shutinchömi 
juraykäyanki. 

23<<¡Allaw, allish tukuq fariseukuna y ley yachatsikuqkuna! Qamkunam 

mentapita, anispita y comïnuspita diezmuta rakirpis mas cäsuyänaykipaq 
kaq mandamientukunataqa cumpliyankitsu. Tsay mandamientukunam nin 
runa majikita alli rikäyänaykipaq, llakipäyänaykipaq y Dios Yayata 
äniyanqaykita cumpliyänaykipaq. Diezmupaq rakir cumpliyanqaykinö tsay 
mandamientukunatapis cumpliyankiman. 

24Qamkunaqa qapranö karmi llutanpa pushaykäyanki. Yakuchö chuspita 

shuyshurpis camëlluta millpuskiqnömi kaykäyanki. 

25<<¡Allaw, allish tukuq fariseukuna y ley yachatsikuqkuna! Qamkunaqa 

jananllapa mayllashqa pucillunö y plätunömi kaykäyanki. Tsay plätukuna 
rurinchö taqra kanqannömi qamkunapis shonquykikunachö 
suwakuyänaykipaq y mana allikunata rurayänaykipaq yarpaykäyanki. 

26¡Qapra fariseukuna! Plätupa rurinta mayllaqnö puntata mana alli 

yarpaynikikunataraq dëjayay. Tsayraqmi rasunpa santu kayanki. 

27<<¡Allaw, allish tukuq fariseukuna y ley yachatsikuqkuna! Qamkunam 

jananpa pintashqa nïchunö kaykäyanki. Nïchupa janan kuyakuypaq 
kaptinpis rurinchö tullukuna ismur melanaypaqmi kaykan. 

28Tsaynöllam qamkunapis runakuna rikäyäshuptiki alli ruraqnö kaykäyanki. 

Peru allish tukuq kayanqayki y llutanta yarpäyanqaykikunam alläpa 
penqakuypaq kaykan. 

29<<¡Allaw, allish tukuq fariseukuna y ley yachatsikuqkuna! Qamkunam 

profëtakunapa nïchunkunata ruraykäyanki y alli runakunapa 
monumentunkunata adornaykäyanki. 

30Tsaypitam niyanki: <Unay ayllükuna kawayanqan witsay kawarqa 

profëtakunata wañutsiyaptin noqakuna manam wañutsiyämantsu karqan>. 

31Tsaynö nirmi musyatsikuykäyanki profëtakunata wañutsiq runakunapa 

ayllun kar paykunanölla kayanqaykita. 

32¡Tsaynö kaykarqa unay aylluykikunanölla qamkunapis wañutsiyay! 

33<<¡Culebra casta runakuna! Infiernuman Dios Yaya jitarpuyäshunaykipaq 

kaykaptinqa ¿imanöraq salvakäyanki? 

34Qamkunata tantiyatsiyäshunaykipaqmi profëtakunata, yachayyuq 

runakunata y yachatsikuqkunatapis kachamushaq. Paykunatam wakinta 
wañutsiyanki, wakinta crucificäyanki, wakinta sinagögakunachö astayanki y 
wakintana markan markan qatikachar sufritsiyanki. 

35Alli ruraq Abelta wañutsinqanpita Berequíaspa tsurin Zacaríasta templu 

punkuchö wañutsinqanyaqmi kay patsachö llapan alli runakunata 
wañutsiyanqanpita qamkuna jutsayuq kaykäyanki. 

36Rasun kaqtam niyaq: Tsay wañutsikuq runakunatanömi qamkunatapis 

Dios Yaya juzgayäshunki>>. 

Jerusalénchö täkuqkunapaq Jesús llakikunqan 
Lucas 13.34-35 

37<<¡Ay, Jerusalén, Jerusalén! Qammi Dios Yayapa profëtankunata 

unaypita wañutsinki. Pay kachamunqan willakuqkunatam saqmanki. 
Chipshankunata wallpa oqllaqnö wawaykikunata atska kuti qoriyta 
munaptïpis manam munashkankitsu. 

38Tsaynö kanqaykipitam wajikikunapis templuykipis tsunyaraykar 

quëdanqa. 

39Noqam niyaq: Manam yapay rikämankinatsu hasta <¡Dios Yayapa 

shutinchö shamuq runa alabashqa kaykullätsun!> ninqaykiyaq>>. 

 
Mateo 24 

Templuta juchutsiyänanpaq kanqanta Jesús willakunqan 
Marcos 13.1-23; Lucas 21.5-6 

1Templupita yarquskir Jesús aywaykaptinmi discïpulunkuna rikätsiyarqan 

templu kuyakuypaq kanqanta. 

2Tsaymi Jesús nirqan: <<Rasun kaqtam niyaq: Kay llapan rikäyanqaykitam 

jankat juchutsiyanqa. Manam ni juk rumillapis perqaraykar quëdanqatsu>>. 

Manaraq kutimuptin imanö kananpaq Jesús ninqan 
Marcos 13.3-13; Lucas 21.7-19 

3Tsaypitam Olivos lömaman aywar Jesús jamarqan. Tsaychömi kikillankuna 

kaykar discïpulunkuna tapuyarqan: <<Taytay, willaykayämay. ¿Imaytan 
ninqaykinö kanqa? Kutimunaykipaq y kay patsa ushakänanpaq ¿ima 
señaltan kanqa?>> 

4Jesúsnam nirqan: <<Cuidädutaq pipis engañayäshunkiman. 

5Atskaqmi shutïchö shamur niyanqa: <Noqam Cristo kä>. Tsaynö nirmi 

atskaqta engañayanqa. 

6Guërra kaptin y guërra kananpaq kanqanta musyarpis ama 

mantsakäyaytsu. Puntataqa tsaykunaraqmi kanqa. Tsaynö kaptinpis kay 
patsaqa manaraqmi ushakanqaraqtsu. 

7Juk nacionmi jukaq nacionwan guërrata rurayanqa y juk marka runakunam 

jukaq marka runakunawan wañutsinakuyanqa. Tsaynöllam [pestipis,] 
muchuypis, patsa kuyuypis maytsaychö kanqa. 

8Tsay ñakaykunaqa qallaykunanllaraqmi kanqa. 

9<<Tsay witsaymi ñakatsiyäshurniki wañutsiyäshunki. Noqa raykum 

pïmaypis chikiyäshunki. 

10Tsaynö ñakarmi creyikuyanqanta atskaq dëjayanqa. Paykunam firmi 

creyikuqkunata chikir autoridäkunaman jukninta juknintapis apatsiyanqa. 

11Llulla profëtakunam atskaq yurimur mana allikunata yachatsikur atskaq 

runakunata engañayanqa. 

12Maytsaychöpis jutsata rurar kawarmi kuyanakuyanqatsu. 

13Peru wañuyanqanyaq creyikuqkunaqa salvashqam kayanqa. 

14Dios Yayapa mandakuyninpa alli willakuyninta maytsay nacionkunachö 

willakuyaptinraqmi kay patsa ushakanqa. 

Ñakaykuna kananpaq kanqanta Jesús tantiyatsinqan 
Marcos 13.14-23; Lucas 21.20-24 

15<<Profëta Daniel qellqanqannöllam Dios Yaya mana 

munanqanta sagrädu templuchö rikäyanki. (Kay qellqanqäta liyiqkuna 
shumaq tantiyakuyätsun.) 

16Tsaynö kaykaqta rikar Judea markakunachö täkuqkuna jirkakunapa 

qeshpir aywakuyätsun. 

17Waji jananchö kaykaqkuna imankunatapis mana jipir qeshpirnin 

aywakuyätsun. 

18Chakrachö kaykaqkunapis punchunkuna jipiq ama kutiyätsuntsu. 

19<<¡Allaw, imanöraq ñakayanqa qeshyaq warmikuna y llullu wawayuq 

warmikuna! 

20Dios Yayata mañakuyay qeshpiyanqayki junaqkuna tamya killachö ni 

jamay junaqchö mana kananpaq. 

21Tsay witsaymi runakuna alläpa ñakayanqa. Dios Yaya kay patsata 

kamanqanpita manam ni imaypis tsaynöqa ñakayashqatsu. Tsaynöllam 
yapayqa imaypis manana tsaynö ñakayanqanatsu. 

22Akranqan runakunata llakiparmi Dios Yaya tsay ñakay junaqkunata 

päsatsinqa. Mana päsatsiptinqa llapanmi wañur ushakäyanqa. 

23<< <Dios Yaya kachamunqan Cristo kaychömi kaykan> niyäshuptiki ama 

creyiyankitsu. <Wakchömi kaykan> niyäshuptikipis ama cäsuyankitsu. 

24Tsay witsaymi Cristo tukuqkuna y llulla profëtakuna yuriyämunqa. 

Runakunata creyitsiyänan raykum mantsakaypaq milagrukunatapis 
rurayanqa. Tsaynö rurarmi Dios Yaya akranqan runakunatapis engañayta 
munayanqa. 

25Manaraq tsaynö kaptinmi musyayänaykipaq willayaq. 

26<< <Dios Yaya kachamunqan Cristo desiertuchömi kaykan> 

niyäshuptikipis rikaq ama aywayankitsu. <Tsay wajichömi kaykan> 
niyäshuptikipis ama creyiyankitsu. 

27Illaqukuptin ciëlupa juk kuchunpita jukaq kuchunyaq atsikyanqanta 

rikäyanqannömi Runapa Tsurin kutimuptin llapanpis rikäyanqa. 

28Maychöpis wañushqakuna jitaräyanqanmanmi wiskulkuna 

qorikäyanqa>>. 

Jesús kay patsaman kutimunanpaq kanqan 
Marcos 13.24-37; Lucas 17.26-30, 34-36; 21.25-33 

29<<Alläpa ñakaykuna päsaskiptinmi rupaypis tutapaskinqa, killapis 

atsikyanqanatsu, qoyllurkunapis shikwayämunqa y ciëlupis tsuktsukyanqa. 

30Tsaypitam Runapa Tsurin shamunanpaq señal ciëluchö rikakämunqa. 

Runapa Tsurin shamuptinmi pukutay jananchö alläpa chipakyarraq 
poderyuq shamuykaqta maytsaychö runakuna rikäyanqa. Tsaynö 
shamuykaqta rikarmi llapan nación runakuna mantsakar waqayanqa. 

31Cornëtata jinchi töcamuptinmi angelninkunata Runapa Tsurin 

kachamunqa akranqan kaqkunata maytsaypitapis qoriyämunanpaq. 

32<<Hïgus jachata rikar tantiyayay. Raprankuna tseqllimuptinmi usya tiempu 

qallananpaqna kanqanta musyayanki. 

33Tsaynöllam niyanqaqnö päsanqanta rikar musyayanki Dios 

Yayapa mandakuynin cercachöna kanqanta. 

34Rasun kaqtam niyaq: Kanan tiempu runakuna manaraq ushakäyaptinmi 

llapan niyanqaqkuna cumplinqa. 

35Ciëluwan kay patsa ushakaptinpis noqa ninqäkunaqa manam 

ushakanqatsu. 

36<<Runapa Tsurin imay junaq imay höra kutimunanpaq kanqanta manam 

runapis ni angelpis [ni Diospa Tsurinpis] musyayantsu. Tsaytaqa Taytällam 
musyan. 

37<<Noé kawanqan witsay runakuna kawayanqannömi Runapa Tsurin 

shamunqan witsaypis kawayanqa. 

38Diluviu manaraq kaptinmi arcaman Noé yaykunqan junaqyaq runakuna 

mikur, upyar y casarar kayarqan. 

39Tsaynö kaykäyaptinmi diluviu illaqpita shamuptin llapan shinqar 

wañuyarqan. Tsaynöllam mana musyayanqan höra Runapa Tsurinpis 
illaqpita shamunqa. 

40<<Tsay höram ishkaq runakuna chakrachö aruykäyaptin jukaqta 

pushanqa y jukaqtana dëjanqa. 

41Maraychö ishkaq warmikuna aqakuykäyaptinmi jukaqta pushanqa y 

jukaqtana dëjanqa. 

42Tsaymi alistakushqallana kayänayki. Manam musyayankitsu imay junaq 

Señorniki kutimunanpaq kanqantapis. 

43<<Maski tantiyayay. Imay höra suwa shamunanpaq kanqanta musyarqa 

mana puñukarmi pipis wajinta täpanman. 

44Tsaynölla qamkunapis alistakushqallana kayay. Mana musyayanqayki 

höram illaqpita Runapa Tsurin shamunqa. 

Servikuqman Jesús iwalatsinqan 
Lucas 12.41-48 

45<<Mas confiakunqan y yachayyuq serviqnintam wajinman patronnin 

churan wakin servikuq majinkunata hörachö qarananpaq. 

46Patronnin kutimur yätsinqannö llapanta ruraykaqta tariptinmi tsay servikuq 

alläpa kushikunqa. 

47Rasun kaqtam niyaq: Tsay serviqninpa poderninmanmi llapan 

imaykankunata patronnin churanqa. 

48Peru mana confiakuypaq servikuq karmi sïqa <patronnï manaraqmi 

kutimunqaraqtsu> nir 

49servikuq majinkunata maqan y upyaq majinkunawan mikur upyar jitaräkun. 

50Tsaynö kaykaptinmi mana yarpanqan höra illaqpita patronnin kutimur 

51mana llakipaypa allish tukuq runakunatawan tsay serviqninta castiganqa. 

Tsaychömi alläpa waqar kiruntapis requchyätsirraq ñakanqa>>. 

 
Mateo 25 

Chunka jipashkunaman iwalatsiypa Jesús yachatsikunqan 

1<<Dios Yayapa mandakuynin imanö kanqanta willayäshayki. Chunka 

jipashkunash aktsinkunata aparkur casaraq jöven shamuptin fiestaman 
yaykuyänanpaq shuyaq aywayänaq. 

2Pitsqa kaq jipashkunash alli yarpayyuq kayänaq. Pitsqa kaqnash 

yarpayninnaq kayänaq. 

3Yarpayninnaq kaqkunaqa manash aktsinkunaman aceitita yapayänanpaq 

apayänaqtsu. 

4Peru alli yarpayyuq kaq jipashkunash sïqa aktsinkunapaq aceitita 

apayänaq. 

5Casaraq jöven manaraq chaptinshi tsay jipashkuna shuyaraykäyanqanchö 

puñukaskiyänaq. 

6<<Pullan paqasnash juk runa qayakur ninaq: <¡Casaraq jövinmi 

shamuykanna! ¡Chaskiyänaykipaq yarqayämuy!> 

7Tsayshi llapan jipashkuna sharkur aktsinkunata tsaritsiyänaq. 

8Aktsinkuna wañunaptinshi yarpayninnaq jipashkuna alli yarpayyuq 

kaqkunata mañakur niyänaq: <Aktsïkunam wañuykanna. Aceitita 
qaraykayällämay>. 

9Tsaynö niyaptinshi alli yarpayyuq jipashkuna niyänaq: <Mana 

ushakäpukunapaq aceiti rantikuqkunapita sas rantiyämuy>. 

10<<Aceiti rantiq aywayanqanyaqshi casaraq jöven chänaq. Tsayshi 

alistakushqa shuyaraykaq jipashkunawan fiestaman yaykuskiyaptin punkuta 
wichqaskamunaq. 

11Aceiti rantiq jipashkuna kutirnash punku wichqaraykaqtana tariyänaq. 

Tsayshi qayakur niyänaq: <¡Taytay, taytay! ¡Punkuta kichapaykayällämay!> 

12Tsaynö qayakuyaptinshi casaraq jöven ruripita nimunaq: <Qamkunata 

manam reqiyaqtsu. ¡Piraq kayankipis!> >> 

13Tsaynö willakuskirmi Jesús nirqan: <<¡Qamkunapis wiyaq wiyaqlla kayay! 

Manam musyayankitsu imay junaq ni imay höra [Runapa 
Tsurin kutimunanpaq kanqanta]>>. 

Serviqninkunata patronnin qellayta prestanqan 
Lucas 19.11-27 

14<<Dios Yayapa mandakuynin imanö kanqanta willayäshayki. Juk runash 

karupa aywakunanpaq serviqninkunata qayaskir qellayninta prestanaq. 

15Habilidäninkuna imanö kanqanta tantiyarshi jukninta pitsqa 

talentu qellayta prestanaq, jukninta ishkay talentu qellayta prestanaq y 

jukaqtanash juk talentu qellayta prestanaq. Tsaypitanash karu markapa 
aywakunaq. 

16Pitsqa talentu qellayta chaskiq kaqshi negociuta rurar pitsqa talentu masta 

gänanaq. 

17Ishkay talentu qellayta chaskiq kaqpis negociuta rurarshi ishkay talentu 

mas qellayta gänanaq. 

18Peru juk talentu qellayta chaskiq kaqshi sïqa patsata uchkuskir 

pampaskinaq. 

19<<Patronnin unayta kutiykurnash qellayninta prestanqanpita cuentata 

mañanaq. 

20Pitsqa talentu qellayta chaskiq kaqshi pitsqa talentu mas qellayta entregar 

ninaq: <Taytay, pitsqa talentu qellayta prestamanqaykiwanmi pitsqa talentu 
mas qellayta gänashkä>. 

21<<Patronninnash ninaq: <Alli servikuqmi kanki. Wallkallapitapis qellayta 

miratsinqaykipitam mas mandakuq kanaykipaq churashayki. Wajïman 
yaykamuy fiestata rurar kushikunapaq>. 

22<<Tsaynöllash ishkay talentu qellayta chaskiq kaqpis ninaq: <Taytay, 

ishkay talentu qellayta prestamanqaykiwanmi ishkay talentu mas qellayta 
gänashkä>. 

23<<Patronninnash ninaq: <Alli servikuqmi kanki. Wallkallapitapis shumaq 

miratsinqaykipitam mas mandakuq kanaykipaq churashayki. Wajïman 
yaykamuy fiestata rurar kushikunapaq>. 

24<<Peru juk talentu qellayta chaskiq serviqninshi sïqa ninaq: <Taytay, 

noqam musyä mana llakipäkuq kanqaykita. Qamqa mana murunqaykipitam 
cosechanki. Mana arunqaykipitam qorinki. 

25Tsaynö kaptikim mantsakurnin qellaynikita pampaykurqä. Taytay, kayllä 

qellayniki. Kanqantanöllam apamushkä>. 

26<<Patronninnash ninaq: <¡Qamqa mana confiakuypaq qela servikuqmi 

kanki! Mana murunqäpita cosechanqäta musyaykar y mana arunqäpita 
qorinqäta musyaykarqa 

27qellaynïta bancullamanpis churankiman karqan kutimur wachaynintawan 

qorinäpaq>. 

28<<Tsaychö runakunatanash ninaq: <¡Katsinqan qellaynïta qechuskir 

chunka talentu qellay katsiqta qaraykuyay! 

29Confiakuypaq kaqtaqa mastam alistapäshaq. Peru mana confiakuypaq 

kaqtam sïqa ichiklla katsinqantapis qechushaq. 

30Kay yarpayninnaq servikuqta mantsaypaq tutapayman qaykuyay. 

Tsaychömi alläpa waqar kiruntapis requchyätsirraq ñakanqa> >>. 

Día del juiciu imanö kananpaq kanqan 

31<<Runapa 

Tsurin chipakyaq santu angelninkunawan shamurmi chipakyaq trönunman 
jamakunqa. 

32Tsay junaqmi maytsay nacionkunapitapis llapan runakuna puntanman 

qorikäyanqa. Tsaymi mitsikuq runa üshakunata cabrakunapita rakinqannö 
runakunata rakinqa. 

33Üshakunatam derëcha kaq lädunman rakinqa y cabrakunatanam itsuq kaq 

lädunman rakinqa. 

34<<Derëcha kaq lädunchö kaqkunatam ninqa: <Qamkunatam Taytä alläpa 

kuyayäshunki. Dios Yayapa mandakuyninman yaykuyänaykipaq shayämuy. 
Mandakuynintaqa kay patsata manaraq kamarmi qamkunapaq Taytä 
alistashqa. 

35Qamkunam mallaqaykaptï qarayämashkanki. Yakunaykaptïmi yakuta 

qarayämashkanki. Jukläpita kaykaptïmi patsatsiyämashkanki. 

36Llatapannaq kaykaptïmi llatapä shukutsiyämashkanki. Qeshyaykaptïmi 

jampiyämashkanki. Carcelchö qaykuraykaptïmi watukayämashkanki>. 

37<<Tsaynö niptinmi tsay alli ruraqkuna tapuyanqa: <Taytay, ¿imaytan 

mallaqaykaptiki qarayarqaq? ¿Imaytan yakunaykaptiki yakuta qarayarqaq? 

38¿Imaytan jukläpita kaykaptiki patsatsiyarqaq? ¿Imaytan llatapannaq 

kaykaptiki llatapata shukutsiyarqaq? 

39¿Imaytan qeshyaykaptiki o carcelchö qaykuraykaptiki watukaqniki 

shayämurqä?> 

40Tsaynö niyaptinmi rey ninqa: <Rasun kaqtam niyaq: Pitapis tsaynö 

ñakaqkunata llakiparqa noqatam llakipäyämashkanki>. 

41<<Itsuq kaq lädunchö kaqkunatanam ninqa: <¡Maldicionashqa kaqkuna, 

puntäpita witiyay! ¡Diablupaq y angelninkunapaq alistashqa imaypis mana 
wañuq ninaman aywayay! 

42Qamkunaqa mallaqaykaptïpis manam qarayämashkankitsu. 

Yakunaykaptïpis manam yakuta qarayämashkankitsu. 

43Jukläpita kaykaptïpis manam patsatsiyämashkankitsu. Llatapannaq 

kaykaptïpis manam llatapata shukutsiyämashkankitsu. Qeshyaykaptïpis 
carcelchö qaykuraykaptïpis manam watukayämashkankitsu>. 

44<<Tsaynö niptinmi itsuq lädunchö kaqkunapis tapuyanqa: <Taytay, 

¿imaytan mallaqaykaqta, yakunaykaqta, jukläpita kaykaqta, llatapannaq 

kaykaqta, qeshyaykaqta, carcelchö qaykuraykaqta rikaykar 
yanapayarqaqtsu?> 

45Paykunatanam ninqa: <Rasun kaqtam niyaq: Pitapis tsaynö ñakaqkunata 

mana llakiparmi noqatapis llakipäyämashkankitsu> >>. 

46Tsaypitanam Jesús nirqan: <<Tsay mana llakipäkuq runakunaqa 

imayyaqpis castigashqam kayanqa. Peru Dios Yaya munanqannö 
llakipäkuq runakunam sïqa mana ushakaq kawayta tariyanqa>>. 

 
Mateo 26 

Jesústa wañutsiyänanpaq yachatsinakuyanqan 
Marcos 14.1-2; Lucas 22.1-2; Juan 11.45-53 

1Tsaynö yachatsikur ushaskirmi discïpulunkunata Jesús nirqan: 

2<<Musyayanqaykinömi Pascua fiesta qallananpaq ishkay junaqllana 

faltaykan. Tsaychömi prësu achkuskir Runapa Tsurinta crucificäyanqa>>. 

3Tsaypitanam mandakuq sacerdötikuna, [ley yachatsikuqkuna] y Israel 

mayor runakuna mas mandakuq sacerdöti Caifáspa wajinman qorikäyarqan. 

4Tsaychömi willanakuyarqan runakunata mana musyatsiyllapa Jesústa 

achkuskir wañutsiyänanpaq. 

5Tsaymi niyarqan: <<Fiestachöqa ama achkushuntsu. Tsaychö 

achkushqaqa contrantsikmi runakuna shäriyanqa>>. 

Jesúspa umanman perfümita wiñanqan 
Marcos 14.3-9; Juan 12.1-8 

6Betania markachö leprösu niyanqan Simónpa wajinchö Jesús kaykaptinmi 

7juk warmi charqan alabastro rumipita rurashqa pömuchö perfümin 

aptashqa. Tsay perfümi alläpa chaniyuqmi karqan. Mësachö kaykaptinmi 
tsay warmiqa Jesúspa umanman perfümita wiñarqan. 

8Tsayta rikarmi discïpulunkuna rabyar niyarqan: <<¿Imapaqtan tsay 

perfümita perditsin? 

9Tsaypa rantinqa chaninchö rantikuskirmi tsay qellaywan waktsakunata 

yanapashwan karqan>>. 

10Tsaynö niyanqanta wiyaykurmi Jesús nirqan: <<¿Imanirtan kay warmita 

rimayanki? Payqa allitam rurashqa. 

11Waktsakunaqa qamkunawanmi imaypis kaykäyanqa. Peru noqam sïqa 

qamkunawan kashaqnatsu. 

12Pampashqa kanäpaqmi payqa perfümita wiñämur alistaykäman. 

13Rasun kaqtam niyaq: Maytsaychöpis willakuynïta willakurmi kay warmi 

perfümita wiñämunqanta willakuyanqa>>. 

Jesústa rantikunanpaq Judas Iscariote conträtuta ruranqan 
Marcos 14.10-11; Lucas 22.3-6 

14Jesúspa apostolnin Judas Iscariotim mandakuq sacerdötikunaman 

aywaykur 

15nirqan: <<Jesústa prësu achkuyänaykipaq entregayaptiq ¿aykatatan 

pägayämanki?>> Tsaynö niptinmi kimsa chunka (30) qellayta 
pägayänanpaq äniyarqan. 

16Tsaypitanam Judas yarpachakurqan imay höra Jesústa traicionananpaq. 

Pascua mikuyta discïpulunkunawan Jesús mikunqan 
Marcos 14.12-21; Lucas 22.7-14, 21-23; Juan 13.21-30 

17Levadürannaq Tantata Mikuna fiesta qallanan junaqmi discïpulunkuna 

Jesústa tapuyarqan: <<Taytay, Pascua mikuyta mikunapaq ¿maychötan 
alistayämushaq?>> 

18Jesúsnam nirqan: <<Jerusalénman aywayay. Juk runapa wajinman 

chaykur niyanki: <Jesúsmi kachayämashqa. Höranshi chaykämunna. 
Wajikichöshi Pascua mikuyta discïpulunkunawan mikuyanqa> >>. 

19Jesús ninqannölla aywarmi discïpulunkuna Pascua mikuyta alistayarqan. 

20Patsa qoyaykaptinnam chunka ishkay discïpulunkunawan mësaman 

Jesús jamaykurqan. 

21Mikuykarnam Jesús nirqan: <<Rasun kaqtam niyaq: Qamkunapita 

juknikim prësu achkuyämänanpaq traicionamanqa>>. 

22Tsaynö niptinmi alläpa llakikur juknin juknin tapuyarqan: <<Taytay, 

¿noqatsuraq kä?>> 

23Jesúsnam nirqan: <<Plätuchö noqawan tantata tullpuq kaqmi 

traicionamanqa. 

24Rasunpam Runapa Tsurin qellqashqa kanqannölla ñakar wañunqa. Peru 

payta traicionaq runam sïqa alläpa llakipaypaq kanqa. Tsay runaqa ama 
yurinmantsu karqan>>. 

25Tsaynö niptinmi rantikuqnin Judas nirqan: <<Rabí, ¿noqatsuraq kä?>> 

Jesúsnam nirqan: <<Kikikim nikanki>>. 

Mushuq pactupaq Jesús yachatsikunqan 
Marcos 14.22-26; Lucas 22.14-20; 1 Corintios 11.23-25 

26Tsaypitanam tantata aptarkur Dios Yayata Jesús agradëcikurqan. Tantata 

pakiskirnam discïpulunkunata makyar nirqan: <<Kay tantata mikuyay. 
Kayqa noqapa cuerpümi>>. 

27Tsaynöllam vïnuyuq cöpata aptarkur Dios Yayata agradëcikurqan. 

Tsaypitanam discïpulunkunata makyar nirqan: <<Kayta llapayki upyayay. 

28Kay vïnuqa Dios Yaya [mushuq] pactuta rurananpaq jichanqä yawarnïmi. 

Atskaq runakuna jutsankunapita perdonashqa kayänanpaqmi yawarnïta 
jichar wañushaq. 

29Noqam niyaq: Kananpitaqa vïnuta manam yapay upyashaqnatsu hasta 

Taytäpa mandakuyninchö qamkunawan mushuq vïnuta upyanqäyaq>>. 

30Discïpulunkunawan salmukunata cantaskirnam Olivos lömaman 

aywayarqan. 

Pedro nëgananpaq kanqanta Jesús ninqan 
Marcos 14.27-31; Lucas 22.31-34; Juan 13.36-38 

31Tsaypitanam Jesús nirqan: <<Kanan paqasmi llapayki dëjaskayämar 

aywakuyanki. Dios Yayapa palabranmi nin: <Üsha mitsikuqta 
wañuskatsiptïmi üshankuna wakpa kaypa witsikar aywakuyanqa>. 

32Peru wañunqäpita kawaskamurmi qamkunapita mas puntata Galileaman 

aywashaq>>. 

33Pedrunam nirqan: <<Wakin kaq dëjayäshuptikipis noqaqa manam 

dëjashaykitsu>>. 

34Jesúsnam nirqan: <<Rasun kaqtam niq: Kanan paqas gällu manaraq 

cantaptinmi kimsa kuti nëgamanki>>. 

35Pedrunam nirqan: <<Ishkantsikta wañutsimäna kaptinpis manam 

nëgashaykitsu>>. Tsaynöllam wakin discïpulunkunapis niyarqan. 

Getsemaníchö Jesús mañakunqan 
Marcos 14.32-42; Lucas 22.39-46 

36Getsemaní niyanqanman discïpulunkunawan chaykurmi Jesús nirqan: 

<<Dios Yayata mañakamunqäyaq kayllachö jamaykäyay>>. 

37Tsaypitam Pedruta y Zebedeupa tsurinkunata mas washaläman 

pusharqan. Tsaychömi alläpa llakikur 

38nirqan: <<Wañunayparaqmi llakikuy tsarimashqa. Mana puñukar 

kayllachö shuyaykäyämay>>. 

39Tsaypita washaläninkunaman aywaykurmi patsaman pelatakuykur Dios 

Yayata mañakur nirqan: <<Taytay, cöpachö wiñaraykaq castïguykita ama 
upyaykatsillämaytsu. Peru noqa munanqänöqa ama katsuntsu, sinöqa qam 
munanqaykinö kaykullätsun>>. 

40Tsaypita discïpulunkuna kaqman kutir puñukashqata tariskirmi Pedruta 

nirqan: <<¿Manaku juk hörallapis rikchayta puëdiyanki? 

41Rikchayay. Dios Yayata mañakuyay Satanás mana tentayäshunaykipaq. 

Cäsuyämayta munarpis kikillaykikunapitaqa manam puëdiyankitsu>>. 

42Tsaynö niskirmi yapay aywar Dios Yayata mañakur nirqan: <<Taytay, kay 

cöpachö wiñaraykaq castïguykita upyanäta munaptikiqa munanqaykinö 
kaykullätsun>>. 

43Jesús yapay kutirmi discïpulunkuna puñukashqata tarirqan. Alläpa puñuy 

venciptinmi puñukashqa kaykäyarqan. 

44Tsaypita yapay aywarmi puntata mañakunqannölla Dios Yayata 

mañakurqan. 

45Discïpulunkunaman yapay kutirmi nirqan: <<¿Jinallaku puñuykäyanki? 

Höra chämushqanam Runapa Tsurinta jutsasapa runakunaman 
entregananpaq. 

46¡Shäriyay, aku aywashunna! Traicionamaq runam shamuykanna>>. 

Jesústa prësu achkuyanqan 
Marcos 14.43-50; Lucas 22.47-53; Juan 18.3-12 

47Jesús tsaynö parlaykaptinmi espädankunawan y qerunkunawan atskaq 

runakunata pushashqa apostolnin Judas Iscariote charqan. Judas 
pushanqan runakunataqa mandakuq sacerdötikuna y Israel mayor 
runakunam kachayarqan. 

48Manaraq charmi pushanqan runakunata Judas yätsirnin nirqan: 

<<Mayqantapis mutsar saludanqä kaqmi Jesús kanqa. Payta prësu 
achkuyanki>>. 

49Chaykurnam <<rabí, ¡allillaku kaykanki!>> nir Jesústa mutsaykurqan. 

50Jesúsnam nirqan: <<Amïgu, ruranaykipaq kaqta sas ruray>>. Tsaynö 

niptinmi Jesústa prësu achkuskiyarqan. 

51Achkuskiyaptinmi jukaq discïpulun espädanta jipiskir mas mandakuq 

sacerdötipa serviqninpa rinrinta walluskirqan. 

52Tsaymi Jesús nirqan: <<¡Espädaykita kutitsiy! Pitapis espädawan 

wañutsikuq kaqtaqa espädawanmi wañutsiyanqa. 

53¿Manaku musyanki Taytäta mañakuptï washämänanpaq chunka ishkay 

legión angelkunapita masta kachamunanpaq kanqanta? 

54Tsaynö mañakuptïqa ¿imanöparaq cumplinqa runakuna 

wañutsiyämänanpaq Dios Yayapa palabran ninqanpis?>> 

55Tsaypitanam runakunata Jesús nirqan: <<¿Imanirtan suwamannö 

espädaykikunawan y qeruykikunawan shayämushkanki? Waran waran 
templupa patiunchö [qamkunawan] paqta kaykaptï ¿imanirtan tsaychö 
prësu achkuyämarqaykitsu? 

56Peru profëtakuna qellqayanqan cumplinanpaqmi prësu 

achkuykäyämanki>>. Jesústa prësu achkuskiyaptinnam discïpulunkuna 
dëjaskir qeshpirnin aywakuyarqan. 

Jesústa mas mandakuq sacerdöti tapunqan 
Marcos 14.53-65; Lucas 22.54-55, 63-71; Juan 18.13-14, 19-34 

57Tsaypitanam mas mandakuq sacerdöti Caifáspa wajinman Jesústa 

apayarqan. Tsaychömi ley yachatsikuqkuna y Israel mayor runakunapis 
qorikashqa kaykäyarqan. 

58Karu qepallanta Pedro aywarmi patiuyaq yaykurqan. Yaykuskirmi ima 

päsanqantapis rikänanpaq templu cuidaq wardiakunawan jamaykäyarqan. 

59Tsaychömi mandakuq sacerdötikuna, [Israel mayor runakuna] y 

llapan Sanedrín juezkuna Jesústa wañutsiyta munar testïgukunata 
ashiyarqan llullakur Jesúspa contran parlayänanpaq. 

60Manakaqkunata atskaq niyaptinpis wañutsishqa kananpaqqa manam ni 

ima jutsantapis tariyarqantsu. Tsaymi ishkay llulla runakuna witiykur 

61niyarqan: <<Kay runam templuta juchuskatsir kimsa junaqllata yapay 

shäritsinanpaq nirqan>>. 

62Tsaymi mas mandakuq sacerdöti sharkur Jesústa tapurqan: <<Tsaynö 

niyäshuptiki ¿manaku imatapis ninki? ¿Rasun kaqtaku niyan o manaku?>> 

63Tsaynö tapuptinpis Jesúsqa manam ni imata nirqantsu. Tsaymi mas 

mandakuq sacerdöti nirqan: <<Imayyaqpis kawaq Dios Yayapa shutinchömi 
tapuq: ¿Rasunpaku Diospa Tsurin Cristo kanki o manaku?>> 

64Jesúsnam nirqan: <<Ninqaykinöllam kä. Kananpitam Runapa 

Tsurinta rikäyanki poderösu Diospa derëcha kaq lädunchö jamaykaqta y 
pukutay jananchö ciëlupita shamuykaqta>>. 

65Tsaynö niptinmi mas mandakuq sacerdöti alläpa rabyarnin sotänantapis 

rachiskir nirqan: <<¡Kay runam Dios Yayapa contran parlan! ¿Imapaqnatan 
mas testïgutapis ashishun? Wiyayashkankinam mana allikunata 
parlanqanta. 

66Kanan ¿imatatan niyanki?>> Tsaynö niptinmi llapan niyarqan: 

<<¡Jutsayuqmi! ¡Wañutsishqa katsun!>> 

67Tsaynö nirmi Jesúspa qaqllanman toqapur kutayarqan. Wakin kaqnam 

laqyar 

68niyarqan: <<Rasunpa Cristo karqa pï maqashunqaykitapis mä niyämay>>. 

Jesústa Pedro nëganqan 
Marcos 14.66-72; Lucas 22.56-62; Juan 18.15-18, 25-27 

69Tsayyaqmi patiuchö Pedro jamaykarqan. Payta rikaykurmi juk servikuq 

jipash nirqan: <<Qampis Galileapita Jesúswanmi purishkanki>>. 

70Tsaynö niptinmi llapan runakuna wiyaykäyaptin Pedro nirqan: <<Manam 

musyätsu imapaq parlaykanqaykitapis>>. 

71Tsaynö niskirmi patiu punkumanna witikurqan. Tsaychöpis juk servikuq 

jipashmi payta rikaykur tsaychö kaykaqkunata nirqan: <<Kay runataqa 
Nazaretpita Jesúswan puriykaqtam rikashkä>>. 

72Yapay nëgarmi Pedro jurarnin nirqan: <<¡Tsay runata manam reqïtsu!>> 

73Tsaypita unay rätullatanam tsaychö wakin runakuna Pedruman witiykur 

niyarqan: <<Qamqa rasunpam paywan purishkanki. Galilea runakunanömi 
parlankipis>>. 

74Tsaynö niyaptinmi Pedro yapay jurar nirqan: <<¡Tsay runataqa manam 

reqïtsu!>> Tsay höram gällu cantaskirqan. 

75Tsaynö cantaskiptinmi Pedro yarpaskirqan Jesús ninqanta: <<Manaraq 

gällu cantaptinmi kimsa kuti nëgamanki>>. Tsaymi waqtaman yarquskir 
alläpa llakikur waqarqan. 

 
Mateo 27 

Pilatuman Jesústa apayanqan 
Marcos 15.1; Lucas 23.1-2; Juan 18.28-32 

1Patsa waraykaptinnam mandakuq sacerdötikunawan Israel mayor 

runakuna Jesústa imanöpapis wañutsiyänanpaq willanakuyarqan. 

2Willanakuskirnam Jesústa watarkur gobernador Pilatuman apayarqan. 

Judas Iscariote jurkakunqan 
Hechos 1.18-19 

3Wañutsiyänanpaq kanqanta musyaskirmi Jesústa rantikuq Judas alläpa 

llakikurqan. Tsaymi mandakuq sacerdötikuna y Israel mayor runakuna 
qorikäyanqanman aywaykur chaskinqan kimsa chunka (30) qellayta kutitsir 

4nirqan: <<Jutsannaq runata wañutsiyänaykipaq entregayarnikim jutsata 

rurashkä>>. Paykunanam niyarqan: <<¡Noqakunata imatan 
importakayäman! ¡Imanöpis kakuy!>> 

5Tsaynö niyaptinmi chaskinqan qellayta templuman jitaskir aywar 

jurkakurqan. 

6Mandakuq sacerdötikunanam tsay qellayta qoriskir niyarqan: <<Kay 

qellayqa runapa yawarninpa chaninmi. Tsaynö kaykaptinqa 
ofrendakunaman ama tallushuntsu>>. 

7Tsaymi willanakuskir tsay qellaywan manka ruraq runapa chakranta 

rantiyarqan juklä runakuna wañuptin tsayman pampayänanpaq. 

8Tsaypitam kananyaqpis tsay chakrapa shutin Yawar Pampa. 

9Chakrata tsaynö rantirmi profëta Jeremías qellqanqanta cumpliyarqan. 

Tsay qellqanqanchömi nin: <<Paypa chanin ayka kananpaq Israel runakuna 
niyanqannöllam kimsa chunka (30) qellayta chaskiyarqan. 

10Tsay qellaywanmi Dios Yaya nimanqannölla manka ruraq runapa 

chakranta rantiyarqan>>. 

Jesústa Pilato tapunqan 
Marcos 15.2-5; Lucas 23.3-5; Juan 18.33-38 

11Jesústa chaykatsiyaptinmi gobernador Pilato tapurqan: <<¿Rasunpaku 

Israel runakunapa mandakuqnin rey kanki?>> Jesúsnam nirqan: <<Rasun 
kaqtam nikanki>>. 

12Tsaychö mandakuq sacerdötikuna y Israel mayor runakuna Jesúspa 

contran imaykata niyaptinpis Jesús manam ni imata parlakurqantsu. 

13Tsaymi Pilato tapurqan: <<¿Manaku ni imatapis ninki tsayläya contrayki 

nikäyaptin?>> 

14Tsaynö niptinpis Jesús manam ni imata parlakurqantsu. Tsaymi Pilato 

mantsakashqa ni ima niyta puëdirqantsu. 

Jesústa crucificäyänanpaq Pilato mandanqan 
Marcos 15.6-15; Lucas 23.13-25; Juan 18.39—19.16 

15Wata watam Pascuachö runakuna mañayanqan prësuta Pilato qarquq. 

16Tsay watam pïmay chikinqan Barrabás shutiyuq runa prësu qaykurarqan. 

17Tsayman runakuna qorikaskiyaptinmi Pilato tapurqan: <<¿Mayqan 

prësutatan qarqunäta munayanki? ¿Barrabástaku? ¿O Cristo ninqan 
Jesústaku?>> 

18Pilatum musyarqanna Jesústa chikir payman apayanqanta. 

19Pilato tsaychö juzgar jamaykaptinmi warmin willakatsir nirqan: <<Tsay 

runaqa jutsannaqmi. Paywan ama mëtikuytsu. Payta prësu 
achkuyanqanpitam kanan paqas alläpa mana allikunata sueñushkä>>. 

20Peru mandakuq sacerdötikunawan Israel mayor runakunanam sïqa 

runakunata willapäyarqan Barrabásta qarquskir Jesústa wañutsinanpaq. 

21Tsaymi <<¿mayqantatan qarqushaq?>> nir Pilato yapay tapuptin 

runakuna niyarqan: <<Barrabásta qarquy>>. 

22Pilatunam nirqan: <<Tsaypunqa Cristo niyanqan Jesústa ¿imatatan 

rurashaq?>> Tsaynam llapan niyarqan: <<¡Crucificay!>> 

23Pilatunam tapurqan: <<¿Ima mana allitatan rurashqa?>> Peru tsaynö 

niptinpis masraqmi qayaykachar niyarqan: <<¡Crucificay!>> 

24Runakuna timpullyarraq qayaykachäyaptinmi ni imanakaytapis Pilato 

puëdirqantsu. Tsaymi yakuta apaskatsimur runakuna rikaykäyaptin makinta 
mayllakur nirqan: <<Kay runata wañutsiyaptiki manam jutsayuqtsu kä. 
Qamkuna imanöpis kakuyay>>. 

25Tsaynö niptinmi runakuna niyarqan: <<Kay runa wañunqanpitam 

noqakunawan wamräkuna jutsayuq kayäshaq>>. 

26Tsaynö niyaptinmi Barrabásta Pilato qarqurqan. Jesústanam alli 

astaykatsir crucificäyänanpaq soldädukunaman entregarqan. 

Jesústa kasha corönata shukutsiyanqan 
Marcos 15.16-20; Juan 19.2-3 

27Tsaypitanam soldädukuna Jesústa apayarqan Pilatupa despächunman. 

Tsayman llapan tröpa soldädukuna juntapuskirmi 

28Jesúspa llatapanta llushtiskatsir puka cäpata shukutsiyarqan. 

29Tsaynöllam kashapita awashqa corönata umanman shukutsiyarqan. 

Derëcha kaq makinmannam shoqushta aptatsiyarqan. Tsaypitam 
puntanman qonquriykur asipar niyarqan: <<¡Alabashqa katsun Israel 
runakunapa mandakuqnin rey!>> 

30Tsaynöllam toqapurnin aptaranqan shoqushta qechuskir umachö 

garutiyarqan. 

31Tsaynö asiparmi shukutsiyanqan cäpata llushtiskatsir kikinpa llatapanta 

shukutsiyarqan. Tsaypitanam crucificaq apayarqan. 

Jesústa crucificäyanqan 
Marcos 15.21-32; Lucas 23.26-43; Juan 19.17-27 

32Crucificaq apaykäyanqanchömi Cirene nacionpita Simónwan tinkuyarqan. 

Paytam Jesús apaykanqan cruzta umrutsiyarqan. 

33Tsaypitanam Jesústa chätsiyarqan Gólgota niyanqanman. Gólgota 

ninanqa Calavëra Sitiu ninanmi. 

34Tsaychömi ayaq jachawan tallushqa vïnuta upyatsiyta munayaptinpis 

yawarkur upyayta munarqantsu. 

35Jesústa crucificaskirnam llatapanta mayqanpis apananpaq sortiyayarqan. 

[Tsaynö rurayänanpaqmi Dios Yayapa profëtan qellqanqanchö nin: 
<<Kikinkunapuram llatapäta rakipunakuyarqan. Llatapäta apayänanpaqmi 
sortiyayarqan>>.] 

36Tsaypitanam täpar quëdayarqan. 

37Imapita wañutsiyanqanta runakuna musyayänanpaqmi juk letrëruta cruzpa 

puntanman clävayarqan. Tsay letrëruchömi nirqan: <<Kay runam Israel 
runakunapa mandakuqnin rey Jesús>>. 

38Jesústa crucificäyanqan lädunmanmi ishkay suwakunatapis 

crucificäyarqan, jukaqta derëcha lädunman y jukaqtana itsuq lädunman. 

39Jesús crucificashqa kaykaqta rikarmi tsaypa päsaq runakuna asipäyarqan. 

Umankunatapis aywiparmi 

40niyarqan: <<Templuta juchuskatsir kimsa junaqllata shäritsinaykipaq 

nikarqa mä salvakuy. Diospa Tsurin karqa mä cruzpita bäjamuy>>. 

41Tsaynöllam mandakuq sacerdötikuna, ley yachatsikuqkuna, [fariseukuna] 

y Israel mayor runakunapis Jesústa asipar niyarqan: 

42<<Wakin kaqta salvarpis kikinqa manam salvakuyta puëdintsu. Israel 

runakunapa mandakuqnin rey karqa mä cruzpita bäjamutsun. Bäjamuptinqa 
creyishunmi. 

43Payqa <Dios Yayapa Tsurin kä> nirmi Diosman confiakushqa. Rasunpa 

Tsurin kaptinqa Dios Yaya llakiparmi cruzpita jipinman>>. 

44Tsaynöllam lädunchö crucificashqa kaykaq suwakunapis burlakuyarqan. 

Jesús wañunqan 
Marcos 15.33-41; Lucas 23.44-49; Juan 19.28-30 

45Pullan junaqpita las tresyaqmi patsa tutapaskirqan. 

46Tsay höram Jesús jinchi nirqan: <<Elí, Elí, ¿lama sabactani?>> Tsay 

ninanqa <<Dios Yaya, Dios Yaya, ¿imanirtan dëjamashkanki?>> ninanmi. 

47Tsaynö ninqanta wiyaykurmi tsaychö kaykaq wakin runakuna niyarqan: 

<<Profëta Elíastam qayaykan>>. 

48Tsaynö niyaptinmi juk runa sas aywar puchquq vïnuman esponjata 

tullpurkur shoqushpa puntanman watarqan. Tsayta Jesústa shoqutsiyta 
munaptinmi 

49runakuna niyarqan: <<Ama shoqutsiytsu. Mä rikäshun cruzpita jipinanpaq 

Elías shamunqakush>>. 

50Tsaypitanam yapay jinchi qayaraskir Jesús wañuskirqan. 

51Tsay höram templu rurinchö tsaparaq cortïna janaqpita urayaq 

rachiskirqan. Patsa alläpa kuyuptinmi qaqakunapis partikarqan. 

52Sepultürakuna kichakaptinmi Dios Yaya munanqannö kawaqkunapis 

kawayämurqan. 

53Jesús kawamuptinmi pamparäyanqanpita yarqamur sagrädu Jerusalén 

markaman yaykuyarqan. Atskaq runakunam kawamuqta rikäyarqan. 

54Jesústa täpaq capitanwan soldädunkunam patsa kuyuqta sientir y llapan 

päsanqankunata rikar alläpa mantsakar niyarqan: <<¡Rasunpam kay runaqa 
Diospa Tsurin kashqa!>> 

55Tsaychömi atskaq warmikuna karullapita rikaraykäyarqan. Tsay 

warmikunam Galileapita Jesústa yanapar aywayarqan. 

56Paykunawanmi kaykarqan María Magdalena, Santiagupa y Josépa 

maman María y Zebedeupa warminpis. 

Jesústa pampayanqan 
Marcos 15.42-47; Lucas 23.50-56; Juan 19.38-42 

57Patsa qoyaykaptinnam Arimateapita juk rïcu runa José 

shutiyuq Pilato kaqman charqan. Paypis Jesúspa discïpulunmi karqan. 

58Chaykurmi Pilatuta rugakur nirqan: <<Jesúspa ayanta pampanäpaq 

dëjapaykallämay>>. Tsaynö rugaptinmi Pilato soldädukunata nirqan 
Jesúspa ayanta dëjapuyänanpaq. 

59Dëjapuykuyaptinmi lïnupita rurashqa limpiu säbanaswan piturkur 

60qaqachö tsayraq uchkushqa sepultüraman pamparqan. Tsaypitanam jatun 

rumiwan sepultürapa punkunta tsapaskir aywakurqan. 

61Tsaychömi María Magdalena y jukaq Maríapis jamaykäyarqan. 

Jesúspa sepultüranta soldädukuna täpayanqan 

62Jesús wañunqanpita waränin jamay junaqnam mandakuq sacerdötikuna 

y fariseukuna Pilato kaqman aywar 

63niyarqan: <<Taytay, tsay llullakuq runam nirqan: <Wañunqäpita kimsa 

junaqtam kawamushaq>. 

64Tsaynö nikaptinqa sepultürata kimsa junaqyaq soldäduykikunawan 

täpaykatsillay. Manasïqa discïpulunkuna Jesúspa ayanta [paqaspa] 
suwaskirmi runakunata creyitsiyanqa wañunqanpita kawamunqanta. 
Tsaynö llullakurqa tsay runa engañanqanpita mas peormi runakunata 
engañayanqa>>. 

65Pilatunam nirqan: <<Soldädukuna sepultürata täpayänanpaq 

pushayay>>. 

66Tsaynö niptinmi aywar sepultüra tsaparaq rumita sëllayarqan pipis 

kichaptin musyakänanpaq. Tsaypitanam soldädukunata täpayänanpaq 
churayarqan. 

 
Mateo 28 

Wañunqanpita Jesús kawamunqan 
Marcos 16.1-8; Lucas 24.1-12; Juan 20.1-10 

1Jamay junaq päsaskiptinnam domingu alliq tsaka tsakallana María 

Magdalenawan jukaq María Jesús pamparanqan sepultüra rikaq 
aywayarqan. 

2Aywaykäyaptinmi Dios Yaya kachamunqan ángel ciëlupita urämuptin patsa 

alläpa kuyurqan. Jesús pampayanqan sepultüraman chaykurmi tsaparaq 
rumita witirkatsir jananman jamaykurqan. 

3Tsay angelmi illaqunöraq atsikyarqan. Llatapanpis jankanö yuraqmi karqan. 

4Angelta rikaykurmi soldädukuna alläpa mantsakaywan tsuktsukyarraq 

upilakaskiyarqan. 

5Warmikuna chaykuyaptinmi ángel nirqan: <<Ama mantsakäyaytsu. 

Musyämi crucificäyanqan Jesúspa ayanta rikaq shayämunqaykita. 

6Manam kaychönatsu. Kawamunanpaq ninqannöllam kawamushqa. 

Mayman churayanqantapis rikäyänaykipaq shayämuy. 

7Kanan sas aywar discïpulunkunata willayay Jesús kawamunqanta. 

Tsaynölla willayay Galileaman puntaykanqanta y tsaychö paywan 
tinkuyänanpaq kanqanta. Tsaytam qamkunata willayaq>>. 

8Ángel tsaynö niptinmi warmikuna mantsakashqa kaykäyanqanpita alläpa 

kushikur Jesúspa discïpulunkunata willaq cörrilla aywayarqan. [Tsaynö 
aywaykäyaptinmi] 

9Jesús yuripuskir saludarqan. Tsaymi tsay warmikuna Jesúspa chakinta 

abrazakurkur adorayarqan. 

10Jesúsnam nirqan: <<Ama mantsayämaytsu. Aywar wawqïkunata willayay 

Galileaman aywayänanpaq. Tsaychömi paykunawan tinkushaq>>. 

Soldädukuna llullakuyänanpaq pägayanqan 

11Warmikuna kutiskiyaptinmi sepultürata täpaq wakin soldädukunapis 

Jerusalénman aywar ima päsanqanta mandakuq sacerdötikunata 
willayarqan. 

12Willayaptinmi Israel mayor runakunawan mandakuq sacerdötikuna 

qorikaykur imata rurayänanpaqpis willanakuyarqan. Tsaynö willanakuskirmi 
soldädukunata atska qellayta pägar 

13niyarqan: <<Runakunata niyanki Jesúspa discïpulunkuna paqaspa aywar 

ayanta suwar apakuyanqanta. Tsaynölla niyanki puñukaskir ni imata mana 
tantiyayanqaykita. 

14Pilato musyaptinqa noqakunam paywan parlayäshaq mana 

castigayäshunaykipaq>>. 

15Tsaymi päguta chaskiskir soldädukuna aywarnin mandakuq sacerdötikuna 

niyanqannölla runakunata willayarqan. Tsaynö willakuyanqantam Israel 
runakuna hasta kananyaqpis creyiyan. 

Willakuyänanpaq discïpulunkunata Jesús kachanqan 
Marcos 16.14-18; Lucas 24.36-49; Juan 20.19-23; Hechos 1.6-8 

16Jesúspa chunka juk discïpulunkunanam Galileaman chaykur 

aywayarqan maychö tinkuyänanpaq Jesús ninqan jirkaman. 

17Tsaychömi Jesúswan tinkuskir adorayarqan. Peru wakinqa rikaykarpis 

manam Jesús kanqanta creyiyarqantsu. 

18Discïpulunkunaman witiykurmi Jesús nirqan: <<Kay patsachö y 

ciëluchöpis poderyuq kanäpaqmi Dios Yaya churamashqa. 

19Tsaymi maytsay markakunapa aywar discïpulü kayänanpaq runakunata 

yachatsiyanki. Paykunata bautizayanki Dios Yayapa shutinchö, Tsurinpa 
shutinchö y Espíritu Santupa shutinchö. 

20Tsaynölla llapan ninqäkunata cäsuyänanpaq yachatsiyanki. Noqaqa 

qamkunawanmi imaypis kaykäshaq kay patsa ushakanqanyaq>>. 

[Amén.] 

Marcos 
Marcos 1 

Bautizaq Juan willakunqan 
Mateo 3.1-12; Lucas 3.1-9, 15-17; Juan 1.19-28 

1Dios Yayapa Tsurin Jesucristupa alli willakuyninta willakur qallananpaqmi 

2profëta Isaías qellqarqan. Tsay qellqanqanchömi nin: <<Nänita pitsaqnö 

runakuna alistakuyänanpaqmi willakuqnïta puntaykita kachashaq. 

3Paymi desiertuchö qayakuypa willakur ninqa: <Dios Yaya shamunanpaq 

nänita allitsayay. Wiksu nänikunata derechayay> >>. 

4Isaías qellqanqannöllam desiertuchö Juan bautizar runakunata nirqan: 

<<Dios Yaya perdonayäshunaykipaq jutsaykikunapita arrepentikur 
bautizakuyay>>. 

5Juan willakunqanta wiyayänanpaqmi Judea provinciapita y Jerusalénpita 

llapan runakuna aywayarqan. Dios Yayata perdonta mañakuyaptinmi 
Jordán mayuchö Juan bautizarqan. 

6Juanpa llatapanmi camëllupa aqtsanpita awashqa karqan. Wachukunpis 

camëllupa qaranpitam rurashqa karqan. Chukllushkunatawan abëjapa 
mishkintam mikurqan. 

7Willakurmi nirqan: <<Qepäta shamuq kaqmi noqapita mas poderyuq. 

Paypa llanqinpa watunta paskanällapaqpis manam välïtsu. 

8Noqaqa yakullawanmi bautizayaq. Peru paymi sïqa Espíritu Santuwan 

bautizayäshunki>>. 

Jesústa Juan bautizanqan 
Mateo 3.13-17; Lucas 3.21-22 

9Tsay witsaymi Galileachö Nazaretpita Juan bautizaykanqan kaqman Jesús 

aywarqan. Chaykuptinmi paytapis Jordán mayuchö Juan bautizarqan. 

10Yakupita sharkurmi Jesús rikarqan ciëlu kichakaskiptin Espíritu Santu 

imayka palumanö payman uraykämuqta. 

11Tsay höram ciëlupita Dios Yaya nimurqan: <<Qammi kuyay tsurï kanki. 

Qampitam kushikü>>. 

Jesústa Satanás tentayta munanqan 
Mateo 4.1-11; Lucas 4.1-13 

12Tsaypitanam Jesústa Espíritu Santu desiertuman pusharqan. 

13Chusku chunka (40) junaq chucaru wätakuna kayanqanchö 

kaykaptinmi Satanás tentarqan. Angelkunam Jesústa yanapayarqan. 

Galileachö alli willakuyta willakur Jesús qallanqan 
Mateo 4.12-17; Lucas 4.14-15 

14Juan carcelchö qaykuraykaptinmi Galileaman Jesús kutirqan. Tsaychömi 

Dios Yayapa mandakuyninpaq alli willakuyta willakur 

15nirqan: <<¡Dios Yayam prometinqankunata cumplishqana! ¡Dios Yayapa 

mandakuynin chämushqanam! ¡Jutsaykikunapita arrepentikur Dios Yayapa 
alli willakuyninman creyikuyay!>> 

Discïpulun kayänanpaq pescädu achkuqkunata Jesús qayanqan 
Mateo 4.18-22; Lucas 5.1-11 

16Galilea qocha kuchunpa aywaykarmi Simónta y wawqin Andrésta Jesús 

rikarqan. Paykunaqa pescädu achkuq karmi atarräyankunata yakuman 
jitaykäyarqan. 

17Paykunatam Jesús nirqan: <<Qatiyämay. Noqam yachatsiyäshayki 

runakunata pescayänaykipaq>>. 

18Tsaynö niptinmi atarräyankunata dëjaskir Jesúswan aywayarqan. 

19Tsaypita mas washalätana aywaykarmi Zebedeupa tsurin Santiagutawan 

wawqin Juanta rikarqan. Paykunam büquinkunachö atarräyankunata 
allitsaykäyarqan. 

20Paykunatapis qayaptinmi sas aywayarqan taytan Zebedeuta y 

yanapaqninkunata büquichö jaqiskir. 

Supay löcuyätsinqan runata Jesús kutikätsinqan 
Lucas 4.31-37 

21Tsaypitanam Capernaúm markaman discïpulunkunawan Jesús 

aywayarqan. Jamay junaqchönam sinagögaman yaykuskir yachatsikur 
qallaykurqan. 

22Yachatsikuptinmi runakuna alläpa mantsakäyarqan. Manam ley yachatsiq 

runakunanötsu yachatsirqan, sinöqa poderösu karmi shumaq 
yachatsikurqan. 

23Tsay sinagögachömi supay löcuyätsinqan runa kaykarqan. Paymi 

qayaraypa 

24nirqan: <<[¡Waauuu!] ¡Nazaretpita Jesús! ¡Imanankitan noqakunawan! 

¿Ushakätsiyämaqnïku shamushkanki? ¡Noqam musyä Dios Yaya 
kachamunqan santu runa kanqaykita!>> 

25Tsaymi supayta ollqutupar Jesús nirqan: <<¡Upälla kay runapita yarquy!>> 

26Tsaynö niptinmi tsay runata tsapiskir supay alläpa qayarar aywarqan. 

27Tsayta rikarmi juknin juknin mantsakashqa ninakuyarqan: <<¡Imatanatan 

rikantsik! ¡Poderösu kayninwan piñapaptinmi supaykunapis cäsurnin 
aywayan! ¡Pay yachatsikunqannöqa manam ni pipis yachatsikuntsu!>> 

28Supayta qarqunqanta musyaskirmi entëru Galileachö Jesús poderyuq 

kanqanta parlayaq. 

Pedrupa suegranta Jesús kutikätsinqan 
Mateo 8.14-15; Lucas 4.38-39 

29 Sinagögapita Jesús yarquskirmi Santiagutawan Juanta pusharkur 

Simónpa y Andréspa wajinman aywayarqan. 

30Chaykuyaptinmi Simónpa suegran fiebriwan antsa ujuraykanqanta 

willayarqan. 

31Tsaymi qeshyaykanqan kaqman Jesús yaykuskir makipita sharkatsiptin 

jina höra kutikaskirqan. Kutikaskirnam paykunata mikuyta qararqan. 

Atskaq qeshyaqyashakunata Jesús kutikätsinqan 
Mateo 8.16-17; Lucas 4.40-41 

32Patsa qoyaykaptinnam llapan qeshyaqyashakunata 

y supaykuna ñakatsinqan runakunatapis Jesúsman apayämurqan. 

33Tsay markachö llapan runakunam Jesús kaykanqan waji punkuman 

qorikäyarqan. 

34Tsaychömi tukuyläya qeshyaywan qeshyaykaqkunata Jesús kutikätsirqan. 

Tsaynöllam atskaq runakunapita supaykunatapis qarqurqan. Pï kanqanta 
supaykuna musyayaptinmi mana parlayänanpaq Jesús ollqutuparqan. 

Galileachö willakur Jesús purinqan 
Lucas 4.42-44 

35Waräninnam Dios Yayata mañakunanpaq tsaka tsakalla tsunyaman Jesús 

aywakurqan. 

36Tsaymi Jesústa watukaskir Simón y paqtan kaykaqkuna ashir 

aywayarqan. 

37Tariskirmi niyarqan: <<Taytay, llapanmi ashiyäshunki>>. 

38Jesúsnam nirqan: <<Dios Yayapa willakuyninta willakuq wakin 

markakunamanpis aywashun. Tsaypaqmi shamushkä>>. 

39Tsaymi entëru Galileapa Jesús purirqan sinagögakunachö willakur 

y supaykunata runakunapita qarqur. 

Leprawan qeshyaykaqta Jesús kutikätsinqan 
Lucas 5.12-16 

40Jukpunnam leprawan qeshyaykaq runa Jesúspa puntanman 

qonqurikuykur nirqan: <<Taytay, voluntäniki kaptinqa kutikaykatsillämay>>. 

41Tsaynö rugakuptinmi llakiparnin Jesús yataykur nirqan: <<Kutikashqa 

kanaykitam munä>>. 

42Tsaynö niptinmi jina höra leprawan qeshyaykanqanpita kutikaskirqan. 

43Aywakunanpaq niskirmi Jesús albertirqan: 

44<<Kutikätsinqaqta ama pitapis willankitsu. Masbien kutikanqaykita 

rikäshunaykipaq sacerdötiman ayway. Tsaypita Moisés qellqanqanchö 
ninqannölla purificäkunaykipaq ofrendaykita templuman apay. Tsaynöpam 
kutikanqaykita musyayanqa>>. 

45Tsaynö nikaptinmi tsay runaqa Jesús kutikätsinqanta pïmaytapis 

willakurqan. Tsaymi markamanpis Jesús yaykurqannatsu, sinöqa 
desiertullachömi quëdakurqan. Tsaymanpis maytsaypitam runakuna 
aywayaq. 

 
Marcos 2 

Puriyta mana puëdiq runata Jesús kutikätsinqan 
Mateo 9.1-8; Lucas 5.17-26 

1Tsaypita juk ishkay junaqtanam Capernaúmman Jesús kutirqan. Tsaychö 

kaykanqanta musyaskirmi 

2kaykanqan wajiman maytsikaq qorikäyarqan. Waji rurinchö alläpa kichki 

kaptinmi punkuchöpis runakuna junta kayarqan. Dios Yayapa willakuyninta 
Jesús yachatsikuykaptinmi 

3mana puriyta puëdiq runata wintushqa chuskuq runakuna chätsiyarqan. 

4Maytsikaq runakuna kichki kayaptinmi punkupa yaykatsiyta 

puëdiyarqantsu. Tsaymi waji jananman lätarkatsir qatashqata kichaskir 
tsakrankantinta Jesúspa puntanman bäjatsiyarqan. 

5Tsay runakuna payman creyikuyanqanta musyarmi qeshyaykaq runata 

Jesús nirqan: <<Hïju, llapan jutsaykipitam perdonashqana kanki>>. 

6Tsaynam ley yachatsikuqkuna yarpachakur niyarqan: 

7<<¿Imanirtan kay runa tsaynö parlan? ¡Tsaynö nirqa Dios tukuykanmi! Dios 

Yayallam jutsa ruraqkunataqa perdonan>>. 

8Tsaynö yarpäyanqanta musyarmi Jesús nirqan: <<¿Imanirtan tsaynö 

yarpäyanki? 

9¿Mayqantan mas aja? ¿Runapa jutsankunata perdonayku? ¿O 

qeshyaykaq runata kutikätsiyku? 

10Runapa Tsurinmi kay patsachö runakunata perdonananpaq poderyuq 

kaykan. Tsaytam kanan musyayanki>>. Tsaypitam mana puriyta puëdiq 
runata nirqan: 

11<<¡Shäriy! Tsakrankaykita apakurkur wajikipa kutikuy>>. 

12Tsaynö niptinmi jina höra sharkur tsakrankanta apakurkur kutikashqana 

aywakurqan. Tsayta rikaykurmi runakuna alläpa mantsakashqa Dios Yayata 

alabar niyarqan: <<¡Kay runa kutikätsinqantanöqa manam ni imaypis 
rikashkantsiktsu!>> 

Discïpulun kananpaq Levíta Jesús qayanqan 
Mateo 9.9-13; Lucas 5.27-32 

13Tsaypitanam Galilea qocha kuchunman Jesús kutirqan. Pay 

kaykanqanman atskaq runakuna qorikäyaptinmi yachatsirqan. 

14Tsaypita aywarmi Alfeupa tsurin Leví impuestuta cobrar jamaykaqta Jesús 

rikarqan. Paytam nirqan: <<Qatimay>>. Tsaynö niptinmi Jesúswan Leví 
aywarqan. 

15Tsaypitanam wajinchö mikuyänanpaq Jesústa Leví qayatsirqan. 

Tsaychömi impuestu cobraqkuna y jutsasapa runakunapis Jesúswan y 
discïpulunkunawan paqta mikuyarqan. (Jesústam atskaq impuestu 
cobraqkunawan jutsasapa runakunapis qatiräyarqan.) 

16Tsayta rikarmi ley yachatsikuq fariseukuna Jesúspa discïpulunkunata 

tapuyarqan: <<¿Imanirtan impuestu cobraqkunawan y jutsasapa 
runakunawan Jesús mikuyan?>> 

17Tsaynö niyanqanta wiyarmi Jesús nirqan: <<Sänu kaqkunaqa manam 

mëdicuta wanayantsu, sinöqa, qeshyaykaqkunallam. Noqaqa manam 
jutsannaq runakunamantsu shamushkä, sinöqa jutsasapa 
runakunamanmi>>. 

Yachatsikuynin mushuq kanqanta Jesús tantiyatsinqan 
Mateo 9.14-17; Lucas 5.33-39 

18Juk kutim Juanpa discïpulunkunawan fariseukuna ayunaykäyarqan. 

Tsaymi runakuna Jesústa tapuyarqan: <<Juanpa discïpulunkuna y 
fariseukunapa discïpulunkunam imaypis ayunayan. Peru qampa 
discïpuluykikunaqa ¿imanirtan ayunayantsu?>> 

19Jesúsnam nirqan: <<Casaraq jöven kaykaptinqa casaray fiestaman 

qayatsinqan kaqkuna ¿ayunayanmantsuraq? 

20Peru casaraq jövinta wañuskatsiyaptinmi sïqa ayunayanqa>>. 

21<<Manam ni pipis makwa llatapata mushuq träpuwan remendantsu. 

Mushuq träpuqa qentirmi makwa llatapata mas rachitsin. 

22Tsaynöllam ni pipis tsayraq rurashqa vïnuta makwa puyñuman wiñantsu. 

Wiñaptinqa vïnu poqurmi pakitsin. Tsaymi vïnupis y puyñupis ushakanqa. 
Tsayraq rurashqa vïnutaqa mushuq puyñumanmi wiñantsik>>. 

Jamay junaqpaq Jesús poderyuq kanqan 
Mateo 12.1-8; Lucas 6.1-5 

23Jamay junaqchömi trïgu kuchunpa discïpulunkunawan Jesús 

päsaykäyarqan. Tsaypa päsarmi discïpulunkuna trïguta kiptun kiptun 
uchuyarqan. 

24Tsaymi fariseukuna niyarqan: <<Maski rikay. ¿Imanirtan jamay junaq 

kaykaptin leynintsikta mana cäsur discïpuluykikuna trïguta pallaykäyan?>> 

25Jesúsnam nirqan: <<¿Manaku imaypis liyiyashkanki yanapaqninkunawan 

mallaqar David imata ruranqanta? 

26Mas mandakuq sacerdöti Abiatar kanqan witsayshi Dios Yayapa wajinman 

yaykuskir Diospaq churayanqan tantata David mikuskinaq. Tsaynöllash 
yanapaqninkunatapis qaranaq. Tsay tantaqa manam David ni paqtan 
runakuna mikuyänanpaqtsu karqan, sinöqa sacerdötikunalla 
mikuyänanpaqmi>>. 

27Tsaypitanam Jesús nirqan: <<Manam jamay junaq raykutsu runata Dios 

Yaya kamarqan, sinöqa runakuna raykum jamay junaqta kamarqan. 

28Tsaymi Runapa Tsurinqa jamay junaqpaqpis poderyuq>>. 

 
Marcos 3 

Makin wañushqa runata jamay junaqchö Jesús kutikätsinqan 
Mateo 12.9-14; Lucas 6.6-11 

1Juk kutim sinagögaman Jesús yapay yaykurqan. Tsaychömi makin 

tsakishqa runapis kaykarqan. 

2Tsaymi Jesústa rikaraykäyarqan jamay junaqchö kutikätsiptin tsay 

achäquilla contran shäriyänanpaq. 

3Jesúsnam makin tsakishqa runata nirqan: <<Runakunapa puntanman 

ichiy>>. 

4Tsaypitanam runakunata tapurqan: <<Jamay junaqchö ¿allitaku o mana 

allitaku rurashwan? Runa majintsikta ¿salvashwanku o <wañutsunpis> 
nishwanku?>> Tsaynö niptin manam ni ima niyarqantsu. 

5Tsaymi paykunata Jesús rabyashqa rikaskirqan. Mana llakipäkuq 

kayanqanta musyarmi alläpa llakikur makin wañushqa runata nirqan: 
<<¡Makikita lamkamuy!>> Lamkarkuptinmi makin kutikaskirqan. 

6Tsaymi fariseukuna yarquskir Herodespa favornin shäriqkunawan Jesústa 

wañutsiyänanpaq willanakuyarqan. 

Atskaq runakuna qocha kuchunman qorikäyanqan 

7Tsaypitanam qocha kuchunman discïpulunkunawan Jesús aywarqan. 

Qepantanam maytsikaq runakuna Galileapita y Judeapita aywayarqan. 

8Tsaynöllam Jesús ruranqankunata musyaskir Jerusalénpita, Idumeapita, 

Jordán mayu wak tsimpanpita, Tiro markapita y Sidón markakunapitapis 
maytsikaq runakuna aywayarqan. 

9Tsaymi discïpulunkunata Jesús nirqan: <<Runakuna juntäyämuptin 

lätanäpaq büquita listullana kaykätsiyay>>. 

10Atskaq runakunata kutikätsishqa kaptinmi llapan qeshyaqyashakuna 

imaykanöpapis Jesústa yataykuyta munayarqan. 

11Jesústa rikaykurmi supaykuna löcuyätsinqan runakunapis puntanman 

pelatakuykur jinchi niyarqan: <<¡Qamqa Diospa Tsurinmi kanki!>> 

12Tsaynö niyaptinmi paykunata Jesús ollqutuparqan pï kanqantapis mana 

willakuyänanpaq. 

Chunka ishkay apostolninkunata Jesús akranqan 
Lucas 6.12-16 

13Tsaypita jirkaman Jesús witsarkurmi wakin discïpulunkunata shutinkunapa 

qayarqan. 

14Tsay qayanqan discïpulunkunam chunka ishkay apostolninkuna kayarqan. 

Paykunatam qayarqan paqtan puriyänanpaq, Dios Yayapa willakuyninta 
willakuyänanpaq, 

15[qeshyaqyashakunata kutikätsiyänanpaq] y 

runakunapita supaykunata qarquyänanpaq. 

16Paykunam kayarqan Simón (paypa shutintam cambiatsirqan Pedro 

kananpaq) 

17y Zebedeupa tsurinkuna Santiaguwan Juan. Santiagutawan Juantam 

kuyay shutin churarqan Boanergesta. Boanerges ninqanqa <<maqakuypa 
tsurinkuna>> ninanmi. 

18Wakin kaqkunam kayarqan Andrés, Felipe, Bartolomé, Mateo, Tomás, 

Alfeupa tsurin Santiago, Tadeo, Zelote niyanqan Simón 

19y Jesústa rantikuq Judas Iscariote. 

Jesúspa contran parlayanqan 
Mateo 12.22-32; Lucas 11.14-23; 12.10 

20Tsaypita juk wajiman Jesús yaykuptinmi tsaymanpis atskaq runakuna 

qorikäyarqan. Tsaymi discïpulunkunawan mikuyänanpaqpis tiempun 
karqantsu. 

21Jesús tsaynö kanqanta ayllunkuna musyaskirmi löcuyashqa kanqanta 

yarpar qoriq aywayarqan. 

22Tsay junaqkunam ley yachatsikuqkuna Jerusalénpita chaykur niyarqan: 

<<Kay runaqa supaykunapa mandaqnin Beelzebúpa poderninwanmi 
supaykunata qarqun>>. 

23Tsaynö niyaptinmi tsay runakunata qayaskir Jesús iwalatsiypa nirqan: 

<<¿Imanöpatan Satanás kikinta qarqukunman? 

24Juk nacionchö runakuna kikinkunapura chikinakurqa ¿manatsuraq 

wañutsinakur ushakäyanman? 

25Juk wajichö täkuqkunapis chikinakurqa ¿manatsuraq wakpa kaypa 

aywakur ushakäyanman? 

26Tsaynöllam Satanáspis kikinpa contran shärirqa ushakäyanqa. 

27Kallpasapa runata manaraq pankirqa manam ni pipis wajinman yaykur 

imantapis apanmantsu. Peru pankiskirmi sïqa imantapis apanman. 

28<<Rasun kaqtam niyaq: Runakuna jutsata rurayanqanta y Diospa contran 

parlayanqantam Dios Yaya perdonanqa. 

29Peru Espíritu Santupa contran parlayanqantam sïqa imaypis 

perdonanqatsu>>. 

30Tsaynömi Jesús nirqan: <<Supaymi yanapan>> niyaptin. 

Jesúspa maman y wawqinkuna pikuna kayanqan 
Mateo 12.46-50; Lucas 8.19-21 

31Tsaypitanam Jesúspa mamanwan wawqinkuna wajiman chaykur 

waqtallapita Jesústa qayatsiyarqan. 

32Tsaymi Jesúswan jamaykaqkuna willayarqan: <<Mamaykiwan 

wawqikikunam waqtachö shuyaykäyäshunki>>. 

33Jesúsnam nirqan: <<Mamä y wawqïkuna ¿pikuna kayanqanta 

musyayankiku?>> 

34Tsaynö nirmi paywan jamaykaqkunata rikaskir nirqan: <<Kaychömi 

mamäwan wawqïkuna kayan. 

35Pipis Dios Yaya munanqannö kawaq kaqmi wawqï, panï y mamä kayan>>. 

 
Marcos 4 

Murukuq runaman Jesús iwalatsinqan 
Mateo 13.1-9; Lucas 8.4-8 

1Tsaypitanam qocha kuchunchö yapay Jesús yachatsikur qallaykurqan. 

Tsayman atskaq runakuna qorikäyaptinmi qocha kuchunchö 
kaykaq büquiman lätarkur jamaykurqan. 

2Tsaypitanam imamanpis iwalatsiypa atska yachatsikuykunata yachatsikur 

nirqan: 

3<<Shumaq wiyayämay. Juk runash trïgu muruq aywanaq. 

4Muruta maqtsiptinshi näniman wakin shikwanaq. Tsaytash pishqukuna 

shamur upshaskiyänaq. 

5Wakin kaq murunash shallamaman shikwanaq. Tsaychö allpa mana 

kaptinshi sas jeqamurpis 

6jawan mana kaptin achaywan tsakiskinaq. 

7Wakin murunash kashakuna rurinman shikwanaq. Jeqamurpis kashakuna 

wiñar qopiptinshi wayunaqtsu. 

8Peru wakin murunash sïqa alli allpaman shikwanaq. Tsaychö alli 

wiñämurshi alli espïgayuq kayänaq. Wakin espïgash kimsa chunka (30) 
trïguta wayunaq, wakin espïgash soqta chunka (60) trïguta wayunaq y 
wakinnash pachak (100) trïguta wayunaq>>. 

9Tsaynö yachaskatsirmi Jesús nirqan: <<Rinriyuq kaqkunaqa ninqäkunata 

wiyakuyätsun>>. 

Iwalatsiypa imanir yachatsinqanta Jesús tantiyatsinqan 
Mateo 13.10-17; Lucas 8.9-10 

10Tsaypita runakuna aywakuyaptinnam Jesús quëdarqan chunka ishkay 

discïpulunkunawan y tsaychö kaykaq wakin runakunawan. Paykunam tsay 
yachatsinqanta tantiyatsinanpaq Jesústa mañakuyarqan. 

11Jesúsnam nirqan: <<Qamkunatam Dios Yayapa mandakuynin imanö 

kanqanta shumaq tantiyatsiyäshayki. Peru wakintam sïqa imamanpis 
iwalatsir tantiyatsï. 

12Tsaymi rikarpis cuentata qokuyantsu y wiyaykarpis tantiyayantsu. 

Tantiyakurqa jutsankunapita arrepentikurmi perdonashqa kayanman>>. 

Murukuqman iwalatsinqanta Jesús tantiyatsinqan 
Mateo 13.18-23; Lucas 8.11-15 

13Tsaymi Jesús nirqan: <<Tsay yachatsiyanqaqta ¿manaku tantiyayanki? 

Tsaykunallatapis mana tantiyaykarqa ¿imanöraq wakin kaqkunata 
tantiyayankiman? 

14<<Murukuq runaqa Dios Yayapa willakuyninta willakuqmi kaykan. 

15Wakin runakunaqa chukru näninömi kayan. Tsaymi Dios Yayapa 

willakuyninta wiyaptinpis Satanás shamur wiyayanqantapis qonqaskatsin. 

16<<Wakin runakunaqa shallama chakranömi kayan. Paykunam Diospa 

willakuyninta wiyar kushishqa chaskiyan. 

17Peru kushishqa chaskirpis Dios Yayaman shumaq mana creyikurmi 

jawäkuyta mana puëdiq trïgunö kayan. Tsaymi Diospa palabranta 
chaskiyanqanpita runakuna chikiyaptin o ñakaykuna shamuptin 
creyikuyninta dëjaskiyan. 

18<<Wakin runakunaqa kasha chakranömi kayan. Paykunaqa Diospa 

willakuyninta wiyarpis 

19kay vïdachö imaykapaq llakikur y rïcu kayllapaq yarpachakurmi Diospa 

willakuyninta qonqaskir mana wayuq trïgunö kayan. 

20<<Peru wakin runakunam sïqa alli allpanö kayan. Paykunam Dios Yayapa 

willakuyninta chaskir Dios Yaya munanqannö kawakuyan. Tsaymi alli 
allpachö juk murullapita kimsa chunka (30) trïgu o soqta chunka (60) trïgu o 
pachak (100) trïgu wayunqannö kayan>>. 

Willakuyninta aktsiman Jesús iwalatsinqan 
Lucas 8.16-18 

21Tsaypitanam Jesús nirqan: <<Pipis aktsita tsarirkatsir ¿cajón rurinman o 

kawitu qopinman pakanmantsuraq? ¿Manaku llapanta atsikyänanpaq 
alayriman churan? 

22Tsaynömi yachatsikunqäkuna kanan pakaraqnö karpis musyakanqa. 

Kanan mana tantiyakarpis waraykunam tantiyakanqa. 

23Rinriyuq kaqkunaqa ninqäkunata wiyakuyätsun>>. 

24Jesús mastam nirqan: <<Ninqäkunata shumaq cäsukuyay. 

Cäsuyanqaykimanmi masta yachakuyänaykipaq Dios Yaya 
yanapayäshunki. [Shumaq wiyakuyaptikiqa] mastaraqmi tantiyatsiyäshunki. 

25Yachatsinqäta cäsuqkunaqa masmi tantiyayanqa. Peru mana 

cäsuqkunam sïqa ichiklla tantiyayanqantapis qonqaskiyanqa>>. 

Trïgu muruman Jesús iwalatsinqan 

26Tsaypitanam Jesús nirqan: <<Dios Yayapa mandakuyninqa juk runa 

trïguta murunqannömi kaykan. 

27Muruskir puñuptin rikchaptinpis paqaspa junaqpapis murunqan wiñanmi. 

Imanö wiñanqanta tsay runa mana tantiyaptinpis 

28tsay trïgu puntata qewanölla jeqamun. Wiñarkurnam espigar poqun. 

29Poquskiptinnam cosechar ösiwan qorin>>. 

Mostäza muruman Jesús iwalatsinqan 
Mateo 13.31-32; Lucas 13.18-19 

30Jesús mastam nirqan: <<Dios Yayapa mandakuyninta ¿imamanraq 

iwalatsïman? ¿Ima iwalatsikuywanraq tantiyatsïman? 

31Dios Yayapa mandakuyninqa mostäza muruta juk runa chakranman 

murunqannömi. Llapan murupitapis mas ichikllam kaykan. 

32Peru ichiklla kaykarpis wiñämurmi wakin qorakunapitapis mas jatun 

kaykan. Tsaymi rämankunachö pishqukunapis qeshunkuna rurayan>>. 

Imapaq iwalatsiypa Jesús yachatsikunqan 
Mateo 13.34-35 

33Tsaynöpam runakuna tantiyayanqanmannö Dios Yayapa willakuyninta 

imamanpis iwalatsiypa Jesús yachatsikurqan. 

34Imamanpis mana iwalatsiypaqa imaypis manam yachatsikurqantsu. Peru 

discïpulunkunatam sïqa kikillankuna kayanqan höra llapanta tantiyatsiq. 

Wayrapaqwan yakupaqqa Jesús poderyuq kanqan 
Mateo 8.23-27; Lucas 8.22-25 

35Tsay junaq patsa qoyaykaptinnam discïpulunkunata Jesús nirqan: <<Wak 

tsimpaman päsashun>>. 

36Tsaynö nirmi tsaychö kaykaq runakunata jaqiskir büquiwan wak 

tsimpaman aywayarqan. Wakin runakunapis büquinkunawanmi 
aywayarqan. 

37Qochata tsimpaykäyaptinmi alläpa wayra qallaykurqan. Yakupis 

laqchikarmi büquita tallpukaykätsirqanna. 

38Jesúsnam büquipa qepa kuchuchö jawnata jawnakurkur puñukashqa 

kaykarqan. Tsaymi discïpulunkuna alläpa mantsakashqa Jesústa rikchatsir 
niyarqan: <<¡Rabí, tallpukaykantsiknam! ¿Imanirtan puñukunki?>> 

39Tsaymi Jesús sharkur wayratawan yakuta piñapar nirqan: <<¡Upälla 

kay!>> Tsaynö piñapaptinmi jina höra wayrapis yakupis päraskirqan. 

40Tsaypitanam discïpulunkunata nirqan: <<¿Imanirtan mantsakashqa 

kaykäyanki? ¿Manaku noqaman confiakayämunki?>> 

41Tsaymi kikinkunapura mantsakashqa ninakuyarqan: <<Yakupis wayrapis 

tsaynö cäsunanpaqqa ¡pitan kay runaqa!>> 

 
Marcos 5 

Supaykuna löcuyätsinqan runata kutikätsinqan 
Mateo 8.28-34; Lucas 8.26-39 

1Qochata tsimpaskirnam Gerasa niyanqan partiman discïpulunkunawan 

Jesús chäyarqan. 

2Büquipita Jesús bäjaskiptinmi supaykuna löcuyätsinqan runa panteonpita 

yarqamurqan. 

3Tsay runam panteonllachö täkuq. Cadenawan watarpis manam 

watarätsiyta puëdiyaqtsu. 

4Chakipita makipita watäyanqan cadenatam rachir ushaq. Tsaymi ni pï 

imanaytapis puëdiqtsu. 

5Tsay runaqa paqaspapis junaqpapis panteonchö y jirkakunachömi 

qayaykachar rumikunawan takakur puriq. 

6Paymi Jesústa rikaskir cörrilla aywarnin puntanman qonqurikuykur 

7jinchi nirqan: <<¡Poderösu Diospa Tsurin Jesús! ¡Imatatan noqawan 

munanki! ¡Diospa shutinchömi rugaq! ¡Ama ñakatsillämaytsu!>> 

8Tsaynö nirqan <<¡supay, kay runapita yarquy!>> Jesús nishqa kaptinmi. 

9Tsaypitanam Jesús tapurqan: <<¿Imatan shutiki?>> Niptinmi nirqan: 

<<Noqapa shutïqa Legiónmi. Noqakunaqa maytsikaqmi kayä>>. 

10Karuman mana qarqunanpaqmi supaykuna alläpa rugayarqan. 

11Washalänin lömachömi maytsika kuchikunata mitsiykäyarqan. 

12Tsaymi supaykuna Jesústa rugar niyarqan: <<Kuchikunallaman 

yaykuyänäpaq permïtiykullay>>. 

13Rugayanqanta Jesús äniptinmi runapita yarquskir tsay kuchikunaman 

supaykuna yaykuskiyarqan. Tsaychö kuchikunam ishkay waranqanö (2,000) 
kayarqan. Tsaymi kuchikuna tunapa cörrir qochaman jeqarpur shinqaypa 
wañuyarqan. 

14Tsayta rikaykurmi kuchi mitsiqkuna cörrilla aywar markachö täkuq y 

cercanchö täkuq runakunata willayarqan. Willakuyaptinmi runakuna ima 
päsanqantapis rikaq aywayarqan. 

15Jesús kaqman chaykurmi tsay löcuyashqa runata llatapashqa 

juiciunchöna jamaykaqta tariyarqan. Tsayta rikarmi alläpa mantsakäyarqan. 

16Jesús kutikätsinqanta rikaqkunam willayarqan tsay runa imanö 

kutikanqanta y kuchikuna shinqar wañuyanqanta. 

17Tsaymi runakuna Jesústa rugayarqan tsaypita aywakunanpaq. 

18 Büquiman Jesús lätarkuptinmi kutikaq runa Jesústa rugarqan paqtan 

aywakunanpaq. 

19Rugaptin mana änirmi Jesús nirqan: <<Wajikipa kutir aylluykikunata willay 

Dios Yaya llakipar kutikätsishunqaykita>>. 

20Tsaynam aywar patsan Decápolis provinciachö willakurqan Jesús 

kutikätsinqanta. Tsaynö willakunqanta wiyaqkunam kushikuyarqan. 

Jairupa tsurinta kawatsimunqan y warmita kutikätsinqan 
Mateo 9.18-26; Lucas 8.40-56 

21Tsaypitanam qocha wak tsimpanman büquiwan Jesús yapay kutirqan. 

Qocha kuchunchö kaykaptinmi atskaq runakuna qorikäyarqan. 

22Tsaymanmi sinagögachö mandakuq Jairo shutiyuq runa charqan. Paymi 

Jesúspa puntanman qonqurikuykur 

23rugakur nirqan: <<Taytay, warmi tsurïmi wañuykanna. Aywaykulläshun. 

Yataykuptikillam kutikaskinqa>>. 

24Tsaynö rugakuptinmi Jairuwan Jesús aywarqan. Aywaptinmi maytsikaq 

runakuna kichkinakurraq qatiyarqan. 

25Tsay runakunawanmi chunka ishkay watana yawar apaywan qeshyaykaq 

warmipis aywarqan. 

26Yawar apaywan alläpa sufrirmi mëdicukunata pägananpaq imaykantapis 

rantikur usharqan. Imaykawan jampiyaptinpis mas peormi antsarqan. 

27Jesús poderösu kanqanta musyarmi atskaq runakuna kaykaptinpis tsay 

warmi qepallanpa witiykur Jesúspa llatapanta yataykurqan. 

28Jesúspa llatapanllatapis yataykur kutikänanpaq kanqanta yarparmi tsaynö 

rurarqan. 

29Yataykuptinmi jina höra yawar apaynin päraskirqan. Tsaymi kutikashqana 

kanqanta tantiyaskirqan. 

30Poderninwan pipis kutikanqanta tantiyaskirmi tumaykur Jesús nirqan: 

<<¿Pitan llatapäta yatamushqa?>> 

31Discïpulunkunanam niyarqan: <<Taytay, kayläya kichki aywaykarqa 

¿imanöraq musyayäman mayqan yatashunqaykitapis?>> 

32Tsaynö niyaptinmi Jesús rikachakurqan pï yatanqantapis musyananpaq. 

33Tsaymi tsay warmi mantsakaywan karkaryarraq Jesúspa puntanman 

qonqurikuykurqan. Tsaypitam llatapanta yataykurlla kutikanqanta willarqan. 

34Jesúsnam nirqan: <<Hïja, creyikamunqaykipitam kutikashkanki. Kananqa 

kushishqana aywakuy>>. 

35Jesús tsaynö parlaykaptinmi Jairupa wajinpita willakuq chaykur Jairuta 

nirqan: <<Taytay, tsurikiqa wañushqanam. Amana Jesústa pushaynatsu>>. 

36Tsaynö niqta wiyaykurmi Jesús nirqan: <<Ama llakikuytsu. Dios Yayaman 

creyikuy>>. 

37Tsaynö nirmi Pedruta, Santiaguta y Santiagupa wawqin Juanta pusharkur 

Jairupa wajinman Jesús aywarqan. Wakinkuna aywayänantaqa manam 
munarqantsu. 

38Chaykurmi runakuna alläpa llakikur waqaykäyaqta tarirqan. 

39Tsaymi Jesús yaykuskir nirqan: <<¿Imanirtan tsayläya waqaykäyanki? 

Wamraqa manam wañushqatsu, sinöqa puñuykanllam>>. 

40Tsaynö niptinmi asipäyarqan. Tsaypitanam llapan runakunata waqtaman 

qarquskir Jairuta, warminta y paywan kaykaq discïpulunkunata pusharkur 
wamra sutaraykanqanman Jesús yaykurqan. 

41Tsaychömi makinpita aptarkur wamrata nirqan: <<Talita, cumi>>. Tsay 

ninqanqa <<wamra, shäriy>> ninanmi. 

42Tsaymi jina höra kawaskamur purir qallaykurqan. Tsay jipashqa chunka 

ishkay watayuqmi karqan. Kawamunqanta rikaykurmi runakuna alläpa 
kushikuyarqan. 

43Peru kutikätsinqanta pitapis mana willayänanpaqmi Jesús nirqan. 

Tsaypitanam wamrata mikuyta qarayänanpaq nirqan. 

 
Marcos 6 

Nazaret markachö Jesús willakunqan 
Mateo 13.53-58; Lucas 4.16-30 

1Tsaypitanam Nazaret markanman discïpulunkunawan Jesús aywayarqan. 

2Jamay junaq kaptinmi sinagögachö yachatsikuptin runakuna 

mantsakashqa niyarqan: <<Tsaynö yachatsikunanpaq ¿maychöraq 
yachakamushqa? Tsaynölla ¿imanöparaq milagrukunata ruran? 

3¿Manaku payqa carpintëru? Mamanpis ¿manaku María? Wawqinkunapis 

¿manaku Santiago, José, Judas y Simón? Paninkunapis ¿manaku kay 
markachö täkuyan?>> Tsaynö nirmi Jesús yachatsikunqankunata 
creyiyarqantsu. 

4Jesúsnam nirqan: <<Wakin markakunachö profëtata chaskiyaptinpis 

ayllunkuna y marka majinkunaqa manam chaskiyantsu>>. 

5Tsaynö mana chaskiyaptinmi ima milagrutapis tsay markachö rurarqantsu. 

Tsaypa rantinmi juk ishkay qeshyaqyashakunallata yataykur kutikätsirqan. 

6Marka majinkuna payman mana creyiyaptinmi Jesús alläpa llakikurqan. 

Willakuyänanpaq apostolninkunata Jesús kachanqan 
Mateo 10.1, 5-15; Lucas 9.1-6 

Tsaypitanam markakunapa, jallqakunapa runakunata yachatsikur Jesús 
purirqan. 

7Tsaynö purirmi chunka ishkay discïpulunkunata qayaskir poderninta 

qararqan runakunapita supaykunata qarquyänanpaq. Tsaypitam alli 
willakuyninta willakuyänanpaq ishkaq ishkaqta kacharqan. 

8Tsaymi nirqan: <<Tukrullata apayanki. Qepita, millkapata ni qellaytapis 

ama apayankitsu. 

9Shukuräyanqayki llanqillawan aywayanki. Trukakuyänaykipaq llatapatapis 

ama apayankitsu. 

10<<Pipa wajinman patsakurpis juk markaman päsayanqaykiyaq tsayllachö 

quëdakuyanki. 

11Willakuyanqaykita mana chaskiyäshuptikiqa chakikikunachö polvuta 

tapsikuskir aywakuyanki. Tsaynö rurayanki paykunata Dios Yaya 
castigananpaq kaqta musyayänanpaq. [Rasun kaqtam niyaq: Día del 
juiciuchöqa Sodomachö y Gomorrachö täkuq runakunata 
castiganqanpitapis mas peormi tsay runakunata Dios Yaya castiganqa]>>. 

12Tsaynö niptin aywarmi discïpulunkuna willakuyarqan jutsankunapita 

arrepentikur Dios Yaya munanqannöna kawakuyänanpaq. 

13Tsaynöllam supaykunatapis runakunapita qarquyarqan. Atskaq 

qeshyaykaqkunatam aceitita wiñar kutikätsiyarqan. 

Bautizaq Juanta Herodes wañutsinqan 
Mateo 14.1-12; Lucas 9.7-9 

14Jesús ruranqankunata maytsaychö parlayaptinmi rey Herodespis 

musyarqan. Wakin runakunam Jesúspaq niyarqan: <<Tsay runaqa Bautizaq 
Juanmi kawamushqa kanqa. Tsaymi milagrukunata rurananpaq poderyuq 
kaykan>>. 

15Wakinmi <<profëta Elíasmi>> niyarqan. Wakin kaqnam <<unay 

profëtakunanö profëtam>> niyarqan. 

16Tsaynö parlayanqanta wiyarmi rey Herodes nirqan: <<Umanta roqutsinqä 

Juanmi kawamushqa kanqa>>. 

17Ñawpatam Juanta Herodes prësu achkuskatsir cadenawan watarkur 

carcelman qaykatsishqa karqan. Tsaynö rurarqan Herodías shutiyuq warmi 
mañakuptinmi. Herodíasqa Herodespa wawqin Felipipa warminmi karqan. 
Herodes warmintanö Herodíasta katsiptinmi 

18Juan nirqan: <<Wawqikipa warminwan täkurmi alläpa jutsata 

ruraykanki>>. 

19Tsaynö ninqanpitam Herodías chikir Juanta wañutsiyta munarqan. Peru 

wañutsiyta munarpis Juanta Herodes respitaptinmi puëdirqantsu. 

20Juantam tsaynö respitarqan Dios munanqannö kawar santu runa 

kanqanta musyar. Diospa willakuyninta Juan willakuptinmi kushishqa 
wiyarpis ima ruraytapis puëdirqantsu. 

21Tsaypita Herodespa santunchö fiestata rurarmi qayatsirqan 

autoridäkunata, soldädukunapa mas mandaqninkunata y Galileachö täkuq 
reqishqa runakunatapis. 

22Tsaychö kaykäyaptinmi Herodíaspa jipash wamran yaykuskir tushurqan. 

Tushuqta rikarmi Herodes y qayatsinqan runakunapis alläpa kushikuyarqan. 
Tsaymi jipashta rey Herodes nirqan: <<Ima munanqaykitapis mañamay. 
Nimanqaykitam qarashayki>>. 

23Tsaypitanam jurar nirqan: <<Mandakunqä nacionta <pullanninta 

rakipämay> nimaptikipis rakipushaykim>>. 

24Tsaymi maman kaqman tsay jipash aywaykur tapurqan: <<Mamay, 

¿imatatan mañäman?>> Mamannam nirqan: <<Bautizaq Juanpa umanta 
qarashunaykipaq niy>>. 

25Maman tsaynö yätsiptinmi rey kaqman kutiykur nirqan: <<Noqam munä 

jina höra Bautizaq Juanpa umanta plätuchö qaramänaykita>>. 

26Tsayta mañaptinmi rey Herodes alläpa llakikurqan. Peru 

qayatsinqankunapa puntanchö jurashqa karmi nëgayta puëdirqantsu. 

27Tsaymi jina höra wardiata kacharqan Juanpa umanta apamunanpaq. 

Ninqannöllam carcelman aywaykur Juanpa umanta roquskir 

28jipashta plätuchö entregarqan. Jipash chaskiskirmi mamanta entregarqan. 

29Tsaynö rurayanqanta musyaskirnam Juanpa discïpulunkuna ayanta 

qoriskir pampayarqan. 

Pitsqa waranqa runakuna mikuyänanpaq milagruta Jesús ruranqan 
Mateo 14.13-21; Lucas 9.10-17; Juan 6.1-14 

30Willakuyanqanpita apostolkuna kutiykurmi llapan rurayanqanta y 

yachatsiyanqanta Jesústa willayarqan. 

31Tsaychö atskaq runakuna kayaptinmi mikuyänanpaqpis tiempun 

karqantsu. Tsaymi apostolninkunata Jesús nirqan: <<Aku aywashun 
tsunyaman tsaychö jamaykunapaq>>. 

32Tsaynö nirmi büquiman lätarkur apostolninkunawan tsunyaman 

aywayarqan. 

33Maypa aywayanqantapis runakuna rikarmi markakunapita sas aywar 

Jesúspita mas puntata chäyarqan. 

34Büquipita yarpuskirnam atskaq runakuna shuyaraykäyaqta Jesús tarirqan. 

Mitsiqninnaq üshakunanö kaykaqta rikarmi llakiparnin imaykata 
yachatsirqan. 

35Patsa qoyaykaptinnam discïpulunkuna Jesúsman witiykur niyarqan: 

<<Desiertuchömi kaykantsik. Patsapis qoyaykannam. 



1864 

 

 
©  Wycliffe Bible Translators, Inc. 

  
 

 

36Markakunapa aywar mikuyninkuna rantiyämunanpaq runakunata niy. 

[Kaychöqa manam mikuyänanpaq imapis kantsu]>>. 

37Jesúsnam nirqan: <<Qamkuna mikuyninkuna qarayay>>. Tsaynö niptinmi 

niyarqan: <<¿Noqakuna tanta rantiq aywayänätaku munanki? 
Kaytsikaqpaqqa ishkay pachak (200) jornalpa chaninraqchi paqtanman>>. 

38Jesúsnam nirqan: <<¿Ayka tantatan kayäpushunki? Mä rikäyämuy>>. 

Rikaykamurnam niyarqan: <<Pitsqa tantawan ishkay pescädullam 
kayäpaman>>. 

39Tsaypitam discïpulunkunata Jesús nirqan runakunata grüpu grüpu 

pampaman jamatsiyänanpaq. 

40Tsaynö niptinmi pachakpa (100) y pitsqa chunkapa (50) jamatsiyarqan. 

41Tsaypitanam pitsqa tantatawan ishkay pescäduta aptarkur ciëluman 

rikarkur Dios Yayata Jesús agradëcikurqan. Tantata pakiskirnam 
discïpulunkunata makyarqan runakunata aypuyänanpaq. Tsaynöllam llapan 
mikuyänanpaq ishkay pescädutapis makyarqan. 

42Pacha junta mikuskiyaptinnam 

43sobraq tantakunata y pescädukunata chunka ishkay canasta juntata 

qoriyarqan. 

44Tsaychö mikuqkunam pitsqa waranqa (5,000) kayarqan. 

Yaku jananpa Jesús aywanqan 
Mateo 14.22-33; Juan 6.15-21 

45Tsaypitanam discïpulunkunata Jesús nirqan büquiman lätarkur Betsaida 

markaman puntayänanpaq. Aywaskiyaptinnam tsaychö runakunata 
despidiskir 

46Dios Yayata mañakunanpaq jirkaman witsarqan. 

47Patsa qoyaykaptinnam discïpulunkuna büquiwan karutana 

aywaykäyarqan. Tsayyaqmi jirkallachöraq Jesús japallan kaykarqan. 

48Tsaypitam rikarqan wayra kutitsimuptin büquiwan discïpulunkuna 

ñakaykäyaqta. Patsa waraykaptinnam discïpulunkuna kaqman yaku 
jananpa Jesús aywaykarqan. Büquipa lädunpa päsaykaqtanö 

49rikaskirmi discïpulunkuna alma kanqanta yarpar alläpa mantsakar 

qayaykachäyarqan. 

50Tsaymi Jesús nirqan: <<¡Noqam kä! ¡Ama mantsakäyaytsu!>> 

51Tsaynö nir büquiman lätarkuptinmi wayrapis sas päraskirqan. Tsaykunata 

rikarmi discïpulunkuna alläpa mantsakashqa yarpachakuyarqan. 

52Maytsikaq runakunata qarananpaq milagruta ruranqanta rikarpis 

shonqunkuna chukruyashqa kaptinmi tantiyayarqantsu Jesús poderyuq 
kanqanta. 

Genesaretchö qeshyaykaqkunata Jesús kutikätsinqan 
Mateo 14.34-36 

53Qochata tsimpaskirnam Genesaret pampaman 

chaykur büquita watäyarqan. 

54Büquipita bäjaskiptin runakuna Jesústa reqiskirmi 

55maytsaypapis cörrilla aywar Jesús tsaychö kaykanqanta willakuyarqan. 

Tsayta musyaskirmi maytsaypitapis qeshyaykaqkunata tsakrankawan 
apayämurqan. 

56Tsaypita markakunapa y jallqakunapa Jesús puriptinmi nänikunachöpis 

qeshyaykaqkunata shuyätsiyarqan. Tsaypa päsaptinmi rugayarqan 
llatapanpa kuchunllatapis qeshyaykaqkuna yataykuyänanpaq. Tsaychömi 
llapan yataq kaqkunaqa kutikäyarqan. 

 
Marcos 7 

Runakuna mana allikunata yarpar impüru tikrayanqan 
Mateo 15.1-20 

1Juk kutim fariseukunawan ley yachatsikuqkuna Jesús kaqman 

Jerusalénpita aywayarqan. 

2Tsaychömi rikäyarqan Jesúspa discïpulunkuna makinkunata mana 

mayllakur mikuykäyaqta. 

3Fariseukunawan Israel majinkunaqa unay ayllunkunapa costumbrinkunata 

cumplirmi mikuyänanpaq makinkunataraq imaypis mayllakuyan. Mana 
mayllakurqa manam mikuyantsu. 

4Tsay costumbrikunata cumplirmi täzakunatapis, järrakunatapis, 

mankakunatapis [y catrikunatapis] mayllayan. Tsaynömi 
rantipakuyanqanpita kutirpis mikuyänanpaq armakuyan. Tsaynöllam mas 
wakin costumbrinkunatapis cumpliyan. 

5Tsaymi fariseukuna y ley yachatsikuqkuna Jesústa tapuyarqan: 

<<¿Imanirtan discïpuluykikuna unay aylluntsikkunapa costumbrinkunata 
mana cäsur impüru makinkunawan mikuyan?>> 

6Jesúsnam nirqan: <<¡Allish tukuq runakuna! Rasun kaqtam Isaías 

qamkunapaq qellqarqan. Tsay qellqanqanchömi nin: << <Kay runakunaqa 
shimillankunawanmi <<cäsuqmi>> niyäman. Peru shonqunkunachöqa 
juktam yarpaykäyan. 

7Ninqäkunata yachatsikuyanqanpa rantinmi runakuna niyanqallanta 

yachatsikuyan. Tsaymi adorayämanqanpis manakaqllapaq kaykan>. 

8<<Isaías ninqannöllam qamkunapis Dios Yayapa mandamientunkunata 

cäsuyanqaykipa rantin kikikikunapa costumbrikikunallata cumpliykäyanki. 
[Tsaymi järrakunatapis täzakunatapis püru kayänanpaq mayllaykäyanki. 
Tsaynöllam wakin costumbrikunatapis ruraykäyanki]>>. 

9Mastam Jesús nirqan: <<¡Ajä, alläpa allishmi costumbrikikunata cumplir 

Dios Yayapa mandamientunkunata cumpliykäyanki! 

10Moisésmi nirqan: <Mamaykita y taytaykita respitanki>. Tsaynöllam nirqan: 

<Pipis mamanta o taytanta mana respitaq kaqqa wañutsishqa katsun>. 

11<<Peru qamkunaqa yachatsirmi nikäyanki: <Mamaykita y taytaykita 

yanapayta mana munarqa ninki: <<Qamkunata yanapanäpaq kaqkunata 
Dios Yayata entreganäpaqmi änishkä>> >. 

12Tsaynö nirmi runakunata yachaykätsiyanki mamanta y taytanta mana 

yanapayänanpaq. 

13Costumbrikikunata tsaynö yachatsikurqa Dios Yayapa palabranta 

manakaqmanmi churaykäyanki. Tsaynöllam wakin costumbrikikunatapis 
yachatsikuykäyanki>>. 

14Runakunata qayaskirnam Jesús nirqan: <<Kay niyanqaqkunata llapayki 

shumaq tantiyayay. 

15Manam imatapis mikunqanpitatsu pipis impüru kaykan, sinöqa 

shonqunchö mana allita yarpanqanpitam. 

16[Rinriyuq kaqkunaqa ninqäkunata wiyakuyätsun]>>. 

17Tsaypitanam runakunata dëjaskir juk wajiman Jesús yaykurqan. 

Tsaychömi yachatsikunqankunata tantiyatsinanpaq discïpulunkuna 
rugayarqan. 

18Jesúsnam nirqan: <<¿Qamkunapis manaku tantiyayanki runa imata 

mikurpis impüru mana kanqanta? 

19Mikunqantsikqa manam shonquntsikmantsu yaykun, sinöqa 

pachantsikmanmi. Tsaypitanam päsan>>. Tsaynö nirmi Jesús tantiyatsirqan 
llapan mikuykunapis mikunapaq alli kanqanta. 

20Mastam nirqan: <<Shonqunchö mana alli yarpanqankunam runata 

impüruyätsin. 

21Runakunaqa shonqunchö mana allikunata yarparmi fornicación 

jutsata rurayan, suwakuyan, wañutsinakuyan, 



1867 

 

 
©  Wycliffe Bible Translators, Inc. 

  
 

 

22majayuq kaykar jukwan kakuyan, ayrajashqa kayan, llullakuyan, 

umankuna achachashqa kaptin jutsata rurayan, envidiösu kayan, 
manakaqta tumpayan, yachaq tukuyan y llutankunata rurayan. 

23Tsay llapan mana allikuna shonqunkunapita yarqamurmi runakunata 

impüruyätsin>>. 

Mana Israel warmi Jesúsman confiakunqan 
Mateo 15.21-28 

24Tsaypitanam Jesús aywarqan Tiro [y Sidón] markakuna lädupa. Tsayman 

chanqanta runakuna musyayänanta mana munarmi pakayllapa juk wajiman 
patsakurqan. Tsaynö tsinkakuptinpis tsaychö kanqantam runakuna 
musyaskiyarqan. 

25Tsay markachömi juk warmipa warmi wawanta supay alläpa ñakatsirqan. 

Jesús tsayman chanqanta musyaskirmi tsay warmi puntanman 
qonqurikuykur 

26wawanpita supayta qarqunanpaq rugarqan. Tsay warmiqa manam Israel 

warmitsu karqan, sinöqa patsan Sirofeniciapitam karqan. 

27Peru Jesúsnam nirqan: <<Puntataqa Israel majïkunataraqmi yanapashaq. 

Qamta yanaparqa wamrakunapa tantanta qechuskir allqukunata qaraqnömi 
käman>>. 

28Warminam nirqan: <<Awmi, taytay. Tsaynö kaptinpis wamrakuna 

shikwapukuyanqantam allqukunapis mikuyan>>. 

29Jesúsnam nirqan: <<Allitam nishkanki. Wawaykita ñakatsiq supay 

yarqushqanam. Wajikipa kutikuy>>. 

30Wajinman kutirnam wawanta tarirqan kutikashqana cämanchö kaykaqta. 

Supay yarqushqana kaptinmi kutikashqana karqan. 

Upa runata Jesús kutikätsinqan 

31Tiro markapita Jesús aywakurmi Sidón marka kaqläpa tumamur Decápolis 

provinciaman charqan. Tsaypitanam Galilea qocha kuchunman charqan. 

32Tsaychö kaykaptinmi upa runata payman pushayarqan. Chaykatsirmi 

Jesústa rugayarqan yataykur kutikätsinanpaq. 

33Tsaymi kikillanta jukläman pushaykur upapa rinrinman dëdunta Jesús 

jatirkurqan. Toqayninwan dëdunta oqurkatsirmi upapa qalluntapis 
yataykurqan. 

34Tsaynö ruraskirmi jamayninta kachaskir ciëluman 

rikarkur: <<¡Efata!>> nirqan. (Efata ninanqa kichakay ninanmi.) 

35Tsaynö niptinmi jina höra rinrin wiyarqan y shiminpis pashtaskirqan. 

36Tsaynö kutikaskatsirmi tsaychö runakunata Jesús nirqan kutikätsinqanta 

pitapis mana willayänanpaq. Yapay yapay tsaynö nikaptinpis pïmaytam 
willakuyarqan. 

37Kutikätsinqanta rikarmi runakuna alläpa kushikurnin ninakuyarqan: 

<<¡Llapantam allita ruran! ¡Kutikätsiptinmi upakunapis wiyayan y mana 
parlaqkunapis parlayan!>> 

 
Marcos 8 

Chusku waranqa runakuna mikuyänanpaq milagruta Jesús ruranqan 
Mateo 15.32-39 

1Tsay junaqkunam atskaq runakuna Jesús kaqman yapay qorikäyarqan. 

Imapis mikuyänanpaq mana kaptinmi discïpulunkunata qayaskir Jesús 
nirqan: 

2<<Kay runakunatam alläpa llakipä. Kimsa junaqnam mikuytapis mana 

yawar paqtantsik kaykäyan. 

3Wakinqa karu markapitam shayämushqa. Mallaqllata <aywakuyay> niptïqa 

wajinkunaman manaraq chäyaptinmi shonqunkunapis ushakanqa>>. 

4Discïpulunkunanam niyarqan: <<Kay jäkuqchöqa ¿maychöraq mikuytapis 

tarishwan kaytsikaq runakunapaq?>> 

5Jesúsnam tapurqan: <<¿Aykatan tantaykikuna kayäpushunki?>> 

Niptinnam niyarqan: <<Taytay, qanchisllam>>. 

6Tsaynö niyaptinmi runakuna jamakuyänanpaq Jesús nirqan. 

Jamaskiyaptinnam qanchis tantata aptarkur Dios Yayata mañakur 
agradëcikurqan. Tsaypitanam pakiskir discïpulunkunata makyarqan 
aypukuyänanpaq. 

7Tsaynöllam juk ishkay taksha pescädutapis Jesúsman apayarqan. 

Tsaykunatapis aptarkurmi Dios Yayata agradëcikuskir runakunata 
aypuyänanpaq discïpulunkunata makyarqan. 

8Tsaymi pacha junta llapan mikuyarqan. Sobraq kaqkunatanam qanchis 

canasta juntata discïpulunkuna qoriyarqan. 

9Tsaychö mikuqkunam chusku waranqanö (4,000) kayarqan. Mikur 

ushaskiyaptinnam runakunata aywakuyänanpaq Jesús nirqan. 

10Tsaypitanam büquiman lätarkur discïpulunkunawan Dalmanuta 

niyanqanman aywayarqan. 

Milagrutaraq rikayta munayanqan 
Mateo 16.1-4 

11Chaykuyaptinmi fariseukuna ishkitsiyta munar Jesústa niyarqan: 

<<Taytay, Dios Yaya rasunpa kachamushunqaykita musyayänäpaq ima 
milagrullatapis ruramuy>>. 

12Tsaynö niyaptinmi Jesús llakikur nirqan: <<¿Imanirtan kanan witsay 

runakuna milagrutaraq ruranäta munayan? Rasun kaqtam niyaq: Qamkuna 
munayanqaykinöqa manam ni ima milagrutapis rurashaqtsu>>. 

13Tsaynö niskirmi runakunata jaqiskir büquiman lätarkur discïpulunkunawan 

wak tsimpaman päsayarqan. 

Fariseukuna mana creyiyanqanta levadüraman Jesús iwalatsinqan 
Mateo 16.5-12 

14Jesúspa discïpulunkuna millkapa apayta qonqashqa 

kayaptinmi büquichö juk tantalla karqan. 

15Jesúsnam nirqan: <<Cuidädu fariseukunapa y Herodespa levadürantataq 

chaskiyankiman>>. 

16Tsaynö niptinmi discïpulunkuna kikinkunapura ninakuyarqan: <<Tantata 

mana apamunqantsikpitam tsaynö nikämantsik>>. 

17Tsaynö parlayanqanta tantiyaskirmi Jesús nirqan: <<¿Imanirtan 

parlaykäyanki tantata mana apayämunqaykita? ¿Manaku tantiyayanki 
imapaq parlaykanqäta? ¿Juiciunnaqku kayanki? 

18Ñawiyuq kaykarpis ¿manaku rikäyanki? Rinriyuq kaykarpis ¿manaku 

wiyayanki? ¿Manaku yarpäyanki? 

19Pitsqa tantallapita pitsqa waranqa (5,000) runakuna mikuyänanpaq 

milagruta ruranqäpita sobraqkunata ¿ayka canasta juntatatan 
qoriyarqayki?>> Paykunanam niyarqan: <<Chunka ishkaytam, taytay>>. 

20<<Tsaynölla qanchis tantallapita chusku waranqa (4,000) runakuna 

mikuyänanpaq milagruta ruraptï sobraqkunata ¿ayka canasta juntatatan 
qoriyarqayki?>> Paykunanam niyarqan: <<Qanchistam, taytay>>. 

21Jesúsnam nirqan: <<Tsaykunata rikaykarpis ¿manaku tantiyayanki?>> 

Betsaidachö qapra runata Jesús kutikätsinqan 

22Tsaypitanam Betsaida markaman chäyarqan. Tsaychö kaykäyaptinmi 

qapra runata pushaykur Jesústa rugayarqan kutikätsinanpaq. 

23Tsaymi makinpita jancharkur markapita jukläman Jesús jipirqan. 

Tsaychömi qaprapa ñawinman toqapuykurnin yataykur tapurqan: 
<<¿Imallataqa rikankiku?>> 

24Tsaymi rikachakuskir nirqan: <<Jachakuna puriqtanömi runakunata 

rikaykä>>. 

25Tsaypitam yapay ñawinta yataykuptin llapantapis allishna rikarqan. 

26Kutikaskatsirmi Jesús nirqan: <<Markaman mana yaykur [ni pitapis mana 

willar] wajikiman kutikuy>>. 

Jesús Cristo kanqanta Pedro ninqan 
Mateo 16.13-20; Lucas 9.18-21 

27Tsaypitanam discïpulunkunawan Jesús aywarqan Cesarea de Filipupa 

caseriunkunaman. Aywaykäyanqanchömi discïpulunkunata tapurqan: 
<<¿Pï kanqätatan runakuna niyan?>> 

28Discïpulunkunanam niyarqan: <<Wakinmi niyan Bautizaq Juan 

kanqaykita. Wakinnam niyan profëta Elías kanqaykita. Y wakinnam niyan 
mayqan profëtapis kanqaykita>>. 

29Jesúsnam tapurqan: <<Qamkunaqa ¿pï kanqätatan yarpäyanki?>> 

Pedrunam nirqan: <<Qamqa Dios Yaya kachamunqan Cristum kanki>>. 

30Tsaynö niptinmi pitapis mana willayänanpaq discïpulunkunata Jesús 

nirqan. 

Wañunanpaq kanqanta Jesús willakunqan 
Mateo 16.21-28; Lucas 9.22-27 

31Tsaypitanam discïpulunkunata Jesús willarqan: <<Runapa 

Tsurintam alläpa ñakatsiyanqa. Mayor runakuna, mandakuq sacerdötikuna 
y ley yachatsikuqkunam contran shärir wañutsiyanqa. Tsaypita kimsa 
junaqtam kawamunqa>>. 

32Tsaytam Jesús cläru kaqta nirqan. Tsaynö niptinmi jukläman qayaskir 

Pedro piñaparqan. 

33Tsaymi discïpulunkunaman Jesús tumaykur Pedruta nirqan: <<¡Puntäpita 

witiy, Satanás! Qam manam munankitsu Dios Yaya munanqanta ruranäta, 
sinöqa runa munanqanta ruranätam munanki>>. 

34Tsaypitam discïpulunkunatawan runakunata qayaykur Jesús nirqan: 

<<Pipis discïpulü kayta munarqa kikin munanqannö ama kawatsuntsu, 
sinöqa cruzninta apaqnö noqata qatimätsun. 

35Kawayninta salvayta munaqkunam kawayninta oqrayanqa. Kawayninta 

noqa rayku y alli willakuynï rayku oqraqkunam sïqa kawayninta salvayanqa. 

36<<Infiernuman jitarpushqa kananpaq kaptinqa ¿imapaqtan välin entëru 

mundupa ämun kanqanpis? 

37Mayjina rïcu karpis manam rïcu kayninwan salvacionta rantinqatsu. 

38Jutsasapa runakunapa puntanchö pipis noqapita y willakuynïpita 

penqakuptinqa Runapa Tsurinpis Dios Yayapa poderninwan 
y santu angelninkunawan shamurmi paypita penqakunqa>>. 

Marcos 9 

1Tsaypitanam Jesús nirqan: <<Rasun kaqtam niyaq: Manaraq wañurmi 

wakiki rikäyanki Dios Yayapa mandakuynin poderninwan shamuykaqta>>. 

Jesús chipakyaqman tikranqan 
Mateo 17.1-13; Lucas 9.28-36 

2Tsaypita soqta junaqtanam Pedruta, Santiaguta y Juanta pusharkur 

jirkaman Jesús witsarqan. Tsaychömi rikaraykäyaptin Jesús jukläyaman 
tikrarqan. 

3Llatapanpis imayka jankanöraq yuraq tikraskirmi ñawitapis chiyätsiyparaq 

atsikyarqan. Mayjina taqsharpis manam ni pipis tsaynö yuraqätsintsu. 

4Tsaychömi rikäyarqan Moisésta y Elíasta Jesúswan parlaykäyaqta. 

5Tsaymi Jesústa Pedro nirqan: <<Rabí, allipaqmi kaychö kaykäyä. Kimsa 

tsukllata rurayämushaq: jukta qampaq, jukta Moiséspaq y juktana 
Elíaspaq>>. 

6Mantsakashqa karmi mana cuentata qokurnin Pedro tsaynö nirqan. 

7Tsaynö parlaykaptinmi pukutay tsapaskirqan. Pukutaypitanam Dios Yaya 

nimurqan: <<Paymi kuyay Tsurï. Pay niyäshunqaykita cäsuyay>>. 

8Tsaynö nimuptin rikarkurmi ni pitapis rikäyarqannatsu sinöqa 

Jesúsllatanam rikaykuyarqan. 

9Jirkapita uraykäyämuptinmi Jesús nirqan: <<Jirkachö rikäyanqaykita ama 

pitapis willayankitsu. Runapa Tsurin wañunqanpita kawaskamuptinraqmi 
willakuyanki>>. 

10Tsaynö niptinmi pitapis willayarqantsu. Peru kikinkunapuram 

ninakuyarqan: <<Wañunqanpita kawamunanpaq parlar ¿imapaqraq 
parlan?>> 

11Tsaymi Jesústa tapuyarqan: <<¿Imanirtan ley yachatsikuqkuna niyan 

Cristo shamunanpaq puntata Elíasraq shamunanpaq kanqanta?>> 

12Jesúsnam nirqan: <<Rasunpam Elías puntata shamunqa llapanta 

alistananpaq. Tsaynö kaptinpis Diospa palabranchömi nin Runapa Tsurinta 
chikir alläpa ñakatsiyänanpaq kanqanta. 

13Peru Elíasqa maynam shamushqa. Dios Yayapa palabran ninqannöllam 

payta wañutsiyarqan>>. 

Juk jövinta Jesús kutikätsinqan 
Mateo 17.14-20; Lucas 9.37-43a 

14Jirkapita urämurmi tariyarqan ley yachatsikuqkunawan wakin 

discïpulunkuna piñanakuykäyaqta. Paykunatam atskaq runakuna 
juntapushqa kaykäyarqan. 

15Jesústa rikaskirmi runakuna kushikurnin cörrilla aywar saludayarqan. 

16Jesúsnam discïpulunkunata nirqan: <<¿Imanirtan ley 

yachatsikuqkunawan piñakuykäyanki?>> 

17Juk runanam nirqan: <<Rabí, tsurïta supay upayätsinqanpita 

kutikaykatsinaykipaqmi apamushkä. 

18Tsurïtam supay illaqpita patsaman ishkiskatsir pushuqaytapis kachutsin y 

kiruntapis requchyätsin. Tsarinqan höram qerunö chukru tikraskin. Tsaymi 
supayta qarquyänanpaq discïpuluykikunata rugakuptïpis 
puëdiyashqatsu>>. 

19Jesúsnam nirqan: <<¡Mana creyikuq runakuna! ¡Imayyaqraq qamkunawan 

kaykäshaq! ¡Imayyaqraq qamkunata awantayäshayki! Mä tsay jövinta 
apayämuy>>. 

20Tsaynö niptinmi jövinta apayarqan. Jesústa rikaykurmi jövinta supay 

shikwaskatsiptin pushuqayta kachur qochparqan. 

21Jövinpa taytantanam Jesús tapurqan: <<¿Imaypitanatan supay 

ñakatsin?>> Taytannam nirqan: <<Wamra kanqanpitanam. 

22Atska kutim wañutsiyta munar ninamanpis yakumanpis ishkitsin. 

Llakipäyämarqa tsurïta kutikaykatsillay>>. 

23Jesúsnam nirqan: <<¿Imanirtan <puëdirqa> nimanki? Rasunpa 

creyiptikiqa manam ni imapis ajatsu>>. 

24Tsaynö niptinmi jövinpa taytan nirqan: <<¡Awmi, creyïmi! Mas 

creyikunäpaq yanapaykallämay>>. 

25Atskaq runakuna tanqanakurraq shamuqta rikarmi tsay jövinchö supayta 

Jesús piñapar nirqan: <<¡Upayätsiq supay! ¡Kay jövinpita sas yarquy! 
¡Kananpitaqa payman amana kutinkinatsu!>> 

26Tsaymi tsay supay qayarar jövinta yapay ishkiskatsirqan. Tsaypita 

yarqurmi wañushqatanö dëjaskir supay aywakurqan. Jöven jitaraykaqta 
rikarmi wañushqana kanqanta niyarqan. 

27Peru Jesúsnam makipita achkurkur kutikashqatana sharkatsirqan. 

28Tsaypita juk wajiman Jesús yaykuskiptinmi discïpulunkuna tapuyarqan: 

<<Noqakunaqa ¿imanirtan tsay supayta qarquyta puëdiyashkätsu?>> 

29Jesúsnam nirqan: <<Tsaynö supaytaqa [ayunar] Dios Yayata 

mañakurraqmi qarquyanki>>. 

Wañunanpaq kanqanta yapay willakunqan 
Mateo 17.22-23; Lucas 9.43b-45 

30Tsaypita aywarmi Galileapa discïpulunkunawan Jesús päsayarqan. 

Discïpulunkunallata yachatsiyta munarmi maypa aywayanqantapis 
runakuna musyayänanta munarqantsu. 

31Discïpulunkunata yachatsirmi Jesús nirqan: <<Runapa 

Tsurintam chikiqninkunapa makinman entreganqa. Peru 
wañuskatsiyaptinmi kimsa junaqta kawamunqa>>. 

32Tsaynö willaptinpis discïpulunkuna manam ima nikanqantapis 

tantiyayarqantsu. Peru mana tantiyarpis tapuytam sïqa mantsapäyarqan. 

Wamranö kanapaq Jesús tantiyatsikunqan 
Mateo 18.1-5; Lucas 9.46-48 

33Tsaypita Capernaúm markaman chaykur wajichö kaykarmi 

discïpulunkunata Jesús tapurqan: <<Nänita shamuykashqa ¿imapaqtan 
parlaykäyaruyki?>> 

34Mas mandakuq kayta qechunakur piñanakushqa karmi tapuptinpis upälla 

kakuyarqan. 

35Tsaypitanam Jesús jamaykur chunka ishkay discïpulunkunata qayaskir 

nirqan: <<Mayqanpis mas mandakuq kayta munarqa llapanpita mas qollmi 
shonqu karmi servikuqnö pïmaytapis yanapayanman>>. 

36Tsaypitanam llapanpa puntanchö juk wamrata marqarkur nirqan: 

37<<Kay wamranö kaqkunata shutïchö pipis chaskirqa noqatam 

chaskiyäman. Noqata chaskimarqa kachamaqnï Taytätam chaskiyan>>. 

Supayta qarquyaptin mana amatsayänanpaq Jesús yätsinqan 
Lucas 9.49-50 

38Tsaypitanam Juan nirqan: <<Rabí, noqakunam rikäyashkä juk runa 

shutikichö supaykunata qarquykaqta. Peru noqantsikwan mana puriptinmi 
amatsayashkä>>. 

39Jesúsnam nirqan: <<Ama amatsayankitsu. Pipis shutïchö milagruta ruraq 

kaqqa manam conträtsu parlan. 

40Contrantsik mana karqa favornintsikmi kaykan. 

41Rasun kaqtam niyaq: Discïpulü kayanqaykipita pipis juk täza yakullatapis 

qarayäshurnikiqa premiutam chaskinqa>>. 

Jutsaman pitapis mana ishkitsinanpaq Jesús ninqan 
Mateo 18.6-9; Lucas 17.1-2 

42<<Pipis noqaman creyikamuq juk wamrallatapis jutsaman ishkitsiptinqa 

mas allim kanman mulinu rumita kunkanman watarkur lamarman 
jitarpuyaptin. 

43Makiki jutsata ruratsiyäshuptikiqa roquskiyay. Imaypis mana wañuq 

ninaman ishkan makiyuq jitarpushqa kayanqaykipa rantin mas allim kanman 
juk makiyuqllapis mana ushakaq kawayman yaykuyaptiki. 

44[Infiernuchöqa runata ushakätsiq kurukuna manam imaypis 

wañuyanqatsu. Ninapis manam ni imay wañunqatsu.] 

45<<Chakiki jutsata ruratsiyäshuptikiqa roquskiyay. Infiernuman ishkan 

chakiyuq jitarpushqa kayanqaykipa rantin mas allim kanman juk 
chakiyuqllapis mana ushakaq kawayman yaykuyaptiki. 

46[Infiernuchöqa runata ushakätsiq kurukuna manam imaypis 

wañuyanqatsu. Ninapis manam ni imay wañunqatsu.] 

47<<Ñawiki jutsata ruratsiyäshuptikiqa jipiskiyay. Infiernuman ishkan 

ñawiyuq jitarpushqa kayanqaykipa rantin mas allim kanman jukaq 
ñawikillawanpis Dios Yayapa mandakuyninman yaykuyaptiki. 

48Infiernuchöqa runata ushakätsiq kurukuna manam imaypis wañuyanqatsu. 

Ninapis manam ni imay wañunqatsu. 

49<<Sacrificiuta kachitsarkur waykayanqannömi llapan runakunapis imayka 

ninapa päsaqnö ñakayanqa. 

50Kachiqa allim. Peru qamyaskirqa manam imapaqpis välinnatsu. Runa 

majikiwan kuyanakur alli kawakurqa qamkunapis kachinömi kayanki>>. 

 
Marcos 10 

Majayuqkuna mana rakikäyänanpaq Jesús yachatsikunqan 
Mateo 19.1-12 

1Capernaúmpita aywarmi Judea provinciaman Jesús charqan. Tsaypitanam 

Jordán mayu tsimpanman päsayarqan. Tsayman atskaq runakuna 
qorikäyaptinmi imaypis yachatsinqannölla yachatsikurqan. 

2Fariseukunapis tsayman aywarmi llutanta parlatsiyänan rayku Jesústa 

tapuyarqan: <<¿Warminpita ollqu rakikanmanku o manaku?>> 

3Jesúsnam nirqan: <<Moisés qellqanqanchö ¿ima nintan?>> 

4Fariseukunanam niyarqan: <<Moisésmi yachatsikurqan pipis warminpita 

rakikayta munarqa divorciu papelta firmapuskir qarqunanpaq>>. 

5Jesúsnam nirqan: <<Runakuna chukru shonqu kayaptinmi Moisés tsaynö 

yachatsikurqan. 

6Dios Yayam kay patsata kamar ollquta y warmitapis kamarqan. 

7Tsaymi mamanpita y taytanpita ollqu yarqun warminwan mana rakikar 

täkunanpaq. 

8Warminwan täkurmi jukllayllanöna kayanqa. Tsaynö kaykaptinqa mananam 

ishkaqnatsu kayan, sinöqa jukllayllanönam. 

9Tsaymi Dios Yaya juntanqantaqa ni pipis rakinmantsu>>. 

10Wajichö kaykarnam discïpulunkuna Jesústa tapuyarqan tsaynö 

yachatsikunqanpita. 

11Tsaymi Jesús nirqan: <<Mayqan runapis warminpita rakikaskir juk 

warmiwan täkurqa adulteriu jutsatam ruraykan. 

12Tsaynöllam mayqan warmipis ollqunpita rakikaskir juk runawan täkurqa 

adulteriu jutsata ruraykan>>. 

Wamrakunapaq Dios Yayata Jesús mañakunqan 
Mateo 19.13-15; Lucas 18.15-17 

13Tsaypitanam wamrakunata Jesúsman apayarqan umankunata yatar Dios 

Yayata mañakunanpaq. Apaqkunata discïpulunkuna michaykaqta 

14rikarmi Jesús piñapar nirqan: <<Wamrakunata apayämunanta ama 

amatsayaytsu. Wamranö kaqkunapaqmi Dios Yayapa mandakuyninqa. 

15Rasun kaqtam niyaq: Pipis Dios Yayapa mandakuyninta wamranö mana 

chaskirqa manam paypa mandakuyninman yaykunqatsu>>. 

16Tsaypitam wamrakunata marqarkur umanta yataykur Dios Yayata 

mañakurqan. 

Rïcu runa alläpa ajata salvakunanpaq Jesús ninqan 
Mateo 19.16-30; Lucas 18.18-30 

17Tsaypita Jesús aywaykaptinmi juk jöven cörrilla aywar puntanman 

qonqurikuykur nirqan: <<Rabí, alli runam kanki. ¿Imatatan ruräman mana 
ushakaq kawayta tarinäpaq?>> 

18Jesúsnam nirqan: <<¿Imanirtan <alli runa> nimanki? Dios Yayallam alliqa. 

19Musyankim mandamientukuna ninqanta: <Ama runa majikita 

wañutsinkitsu. Ama majayuq kaykar jukwan purikunkitsu. Ama 
suwakunkitsu. Ama manakaqkunata pitapis tumpankitsu. Ama runa majikita 
llullatsinkitsu. Mamaykita y taytaykita respitanki> >>. 

20Tsay runanam nirqan: <<Rabí, tsaykunataqa wamra kanqäpitam llapanta 

cumplishkä>>. 

21Tsaymi Jesús rikaykur llakiparnin nirqan: <<Jukraqmi cumplinaykipaq 

faltan. Llapan imaykaykikunata rantikuskir tsay qellayta waktsakunata qaray. 
Tsaynö ruraptikiqa ciëluchömi riquëzayki kanqa. Tsaypita [cruznikita 
matankakurkur] qatimay>>. 

22Tsaynö niptinmi alläpa rïcu kar tsay jöven llakishqa aywakurqan. 

23Aywaskiptinnam wakpa kaypa rikachakuskir discïpulunkunata Jesús 

nirqan: <<¡Alläpa ajam rïcu runakuna Dios 
Yayapa mandakuyninman yaykuyänanpaq!>> 

24Tsaynö niptinmi discïpulunkuna mantsakashqa kayarqan. Tsaymi Jesús 

yapay nirqan: <<Kuyay wamräkuna, ¡alläpa ajam [rïcu kayanqanman 
confiakuq runakuna] Dios Yayapa mandakuyninman yaykuyänanpaq! 

25Rïcu runa Dios Yayapa mandakuyninman yaykunqanpitaqa mas 

fäcilmi camëllupis awjapa uchkunpa päsanman>>. 

26Tsaynö niptinmi discïpulunkuna masraq mantsakar kikinkunapura 

ninakuyarqan: <<Tsaynö kaptinqa ¿piraq salvakanman?>> 

27Paykunata rikaykurmi Jesús nirqan: <<Runakuna salvakänanpaqqa alläpa 

ajam. Peru Dios Yayapaqmi sïqa imapis ajatsu>>. 

28Pedrunam nirqan: <<Taytay, noqakunaqa llapan imaykäkunatapis 

jaqiskirmi qamta qatiräyaq>>. 

29Jesúsnam nirqan: <<Rasun kaqtam niyaq: Pipis wajinta, wawqinkunata, 

paninkunata, mamanta, taytanta, [warminta,] tsurinkunata y 
chakrankunatapis noqa rayku y alli willakuynï rayku jaqiq kaqqa 

30kay vïdachö pachak (100) kuti mastam chaskinqa. Tsaynöpam wajinkuna, 

wawqinkuna, paninkuna, mamankuna, tsurinkuna y chakrankunapis paypa 
kanqa. Peru creyimunqanpitam chikishqa kanqa. Tsaynö kaptinpis wak 
vïdachö mana ushakaq kawaytam tarinqa. 

31Atskaqmi respitashqa kaykaqkuna manakaqman churashqa kayanqa. 

Manakaqman churashqa kaqkunanam respitashqa kayanqa>>. 

Wañutsiyänanpaq kanqanta Jesús yapay willakunqan 
Mateo 20.17-19; Lucas 18.31-34 

32Jerusalénpa aywarmi discïpulunkunapa puntanta Jesús aywarqan. 

Jerusalénchö wañutsiyta munayanqanta musyaskirmi discïpulunkuna y 
paqtan aywaqkunapis mantsakuykar aywayarqan. Tsaymi chunka ishkay 
discïpulunkunata jukläman qayaskir ima päsananpaq kanqanta willar Jesús 
nirqan: 

33<<Musyayankim Jerusalénman aywanqantsikta. Tsaychömi Runapa 

Tsurinta prësu achkuskir mandakuq sacerdötikunaman y ley 
yachatsikuqkunaman apayanqa. Paykunam wañutsiyänanpaq 
condenayanqa. Mana Israel autoridäkunaman entregayaptinmi 

34asipäyanqa, astayanqa, toqapuyanqa y wañutsiyanqa. Peru kimsa 

junaqtam kawamunqa>>. 

Santiaguwan Juan rugakuyanqan 
Mateo 20.20-28 

35Tsaypitanam Zebedeupa tsurinkuna Santiaguwan Juan Jesúsman witiykur 

niyarqan: <<Rabí, rugakuyälläshayki>>. 

36Jesúsnam nirqan: <<¿Imallataraq?>> 

37Paykunanam niyarqan: <<Mandakuq kanaykipaq Dios Yaya churashuptiki 

juknïta derëchaykiman y juknïtana itsuqnikiman jamaykatsiyämanki>>. 

38Jesúsnam nirqan: <<Manam imata mañakayämanqaykita musyayankitsu. 

¿Noqa upyanäpaq kaq cöpata upyayankimantsuraq? 
¿Awantayankimantsuraq bautizayämänanpaq kanqannö 
bautizayäshuptiki?>> 

39Paykunanam niyarqan: <<Awmi, taytay>>. Jesúsnam nirqan: 

<<Rasunpam noqa upyanäpaq kaq cöpata upyayanki y bautizayämänanpaq 
kanqannömi bautizayäshunki. 

40Peru derëcha kaq lädüman ni itsuq kaq lädüman <jamakamuy> ninäpaqqa 

manam noqapitatsu. Tsaymanqa jamayanqa Taytä dispöninqan 
kaqkunallam>>. 

41Tsaynö rugakuyanqanta wiyaykurmi wakin discïpulunkuna Juantawan 

Santiaguta rabyapäyarqan. 

42Tsaymi discïpulunkunata qayaskir Jesús nirqan: <<Musyayanqaykinöpis 

nacionchö mandakuqkunaqa runakunata munayanqantam ruratsiyan. 

43Peru qamkunachöqa manam tsaynö kanmantsu. Mayqaykipis mandakuq 

kayta munarqa servikuqnölla runa majikikunata yanapayay. 

44Alli rikashqa kayta munarqa pïmaypaqpis servikuqnö kayay. 

45Runapa Tsurinpis manam servishqa kananpaqtsu shamushqa, sinöqa 

servinanpaq y runakuna rayku wañur atskaqta salvananpaqmi>>. 

Bartimeuta Jesús kutikätsinqan 
Mateo 20.29-34; Lucas 18.35-43 

46Tsaypitanam Jericó markaman chäyarqan. Jericópita discïpulunkunawan 

y mas atskaq runakunawan yarquykäyaptinmi Timeupa tsurin Bartimeo 
limushnata mañakur nänichö jamaraykarqan. Paymi qapra karqan. 

47<<Nazaret runa Jesúsmi päsaykan>> niyaptinmi qayaykachar nirqan: 

<<¡Davidpa Tsurin Jesús, llakipaykallämay!>> 

48Qayaykachaptinmi upälla kananpaq runakuna piñapäyarqan. 

Piñapäyaptinpis masmi qayaykachar nirqan: <<¡Davidpa Tsurin, 
llakipaykallämay!>> 

49Qayaykachanqanta wiyaskirmi Jesús ichiykur tsay qaprata qayatsirqan. 

Tsaymi qaprata runakuna niyarqan: <<Ama mantsakuytsu. Jesúsmi 
qayashunki. Sas aywashun>>. 

50Tsaynö niyaptinmi sas sharkurnin punchunta jitaskir Jesús kaqman 

aywarqan. 

51Jesúsnam tapurqan: <<¿Imachö yanapanaqtatan munanki?>> Qapranam 

nirqan: <<¡Rabí, ñawï kutikänantam munallä!>> 

52Jesúsnam nirqan: <<Kananqa aywakuy. Confiakamunqaykipitam ñawiki 

kutikanqana>>. Tsaynö niptinmi jina höra ñawin kichakaskirqan. Tsaypitam 
Jesúspa qepanta aywarqan. 

 
Marcos 11 

Jerusalénman Jesús yaykunqan 
Mateo 21.1-11; Lucas 19.28-40; Juan 12.12-19 

1Jerusalénman Jesús aywarmi Olivos lömachö Betfagé y Betania 

markakunaman chäyarqan. Tsaypitam ishkaq discïpulunkunata mandar 

2nirqan: <<Taqay markaman aywayay. Chaykurmi pipis manaraq 

montashqa mallwa ashnu wataraykaqta tariyanki. Tsay ashnuta paskaskir 
apayämuy. 

3Pipis <¿imanirtan ashnuta paskaykäyanki?> niyäshuptikiqa <Señor 

Jesúsmi wanan. Sasllam kutitsiyämushaq> niyanki>>. 

4Discïpulunkuna aywarmi tariyarqan waji punkuchö mallwa ashnu 

wataraykaqta. Tsay wajiqa näni kuchunchömi karqan. Paskaykäyaptinmi 

5tsaychö kaykaq runakuna tapuyarqan: <<¿Imanirtan ashnuta 

paskaykäyanki?>> 

6Discïpulukuna Jesús yachatsinqannölla niyaptinmi <<tsaypunqa apayay 

ari>> niyarqan. 

7Ashnuta chaykatsir punchunkunata karunarkuyaptinmi Jesús montarqan. 

8Montashqa aywaptinmi maytsikaq runakuna punchunkunata jakunkunata 

näniman mashtar Jesústa kushishqa chaskiyarqan. Wakin kaqnam 
palmakunapa rämankunata pakiskir näniman mashtayarqan. 

9Tsaymi puntanta y qepanta aywaqkuna kushikur niyarqan: 

<<¡Hosana! ¡Dios Yayapa shutinchö shamuq runa alabashqa kaykullätsun! 

10¡Paymi unay aylluntsik Davidnö mandamaqnintsik rey kananpaq 

shamuykan! ¡Ciëluchöpis alabashqa kaykullätsun!>> 

11Jerusalénman chaykurmi templupa patiunman Jesús aywarqan. Tsaychö 

rikapakuskirmi tardina kaptin chunka ishkay discïpulunkunawan Betania 
markaman kutiyarqan. 

Hïguspa yuranta Jesús tsakitsinqan 
Mateo 21.18-19 

12Waränin junaq Betaniapita Jerusalénman Jesús kutiykarmi mallaqarqan. 

13Tsaymi hïguspa yuranta raprayuqtana karupita rikaykur wayuyninta ashiq 

aywarqan. Ashirpis wayunanpaq tiempun manaraq kaptinmi rapranllata 
tarirqan. 

14Tsaymi nirqan: <<¡Kananpitaqa manam ni imaypis wayunkinatsu!>> 

Tsaynö ninqantam discïpulunkuna wiyayarqan. 

Templuchö rantikuqkunata Jesús qarqunqan 
Mateo 21.12-17; Lucas 19.45-48; Juan 2.13-22 

15Jerusalénman chaykurnam templupa patiunman yaykuskir rantikuqkunata 

y rantipakuqkunatapis Jesús qarqurqan. Tsaynöllam qellay trukatsiqkunapa 
mësankunatapis y paluma rantikuqkunapa cajonninkunatapis jitarikurqan. 

16Tsaynöllam runakunata amatsarqan templupa patiunpa ni imatapis mana 

päsatsiyänanpaq. 

17Tsaypitanam nirqan: <<¿Manaku qellqashqa kaykan: <Wajïqa maytsay 

nación runakuna mañakayämänanpaqmi kanqa>? Tsaynö nikaptinmi 
qamkunaqa suwakunapa machayninman tikratsiyashkanki>>. 

18Tsaynö ninqanta wiyarmi mandakuq sacerdötikuna y ley yachatsikuqkuna 

willanakuyarqan imaykanöpis Jesústa wañutsiyänanpaq. Peru Jesús 
yachatsikunqanta runakuna kushishqa chaskiyaptinmi paykunapita 
mantsakur prësu achkuyarqantsu. 

19Patsa tutapaykaptinnam Jerusalénpita yarquskir Jesús aywakurqan. 

Hïguspa yuran tsakishqatana tariyanqan 
Mateo 21.20-22 

20Waränin alliq Jerusalénman discïpulunkunawan Jesús kutirmi hïgus jacha 

jankat tsakishqana kaykaqta rikäyarqan. 

21Jesús ninqanta yarpaskirmi Pedro nirqan: <<Rabí, <manam 

wayunkinatsu> ninqayki hïguspa yuranta rikay. Jankatmi tsakishqa>>. 

22Jesúsnam nirqan: <<Dios Yayaman confiakuyay. 

23Rasun kaqtam niyaq: Pipis llapan shonqunwan Dios Yayaman confiakur y 

ninqannö kananpaq kanqanta creyirqa taqay jirkata <kaypita lamarman 
ayway> niptinpis aywanqam. 

24Dios Yayata mañakurqa chaskiyänaykipaq kanqanta creyiyanki. Tsaynö 

creyir mañakuyanqaykitam chaskiyanki. 

25<<Tsaynölla Dios Yayata mañakuyanqayki höra rabyatsishuqnikita 

manaraq perdonashqa karqa sas perdonayay. Tsaynö perdonayaptikim 
qamkunatapis ciëluchö Taytayki perdonayäshunki. 

26[Runa majikikunata mana perdonayaptikiqa qamkunatapis jutsa 

rurayanqaykita manam perdonayäshunkitsu]>>. 

Jesústa sacerdötikuna tapuyanqan 
Mateo 21.23-27; Lucas 20.1-8 

27Tsaypitanam discïpulunkunawan Jerusalénman Jesús chäyarqan. 

Templupa patiunchö Jesús puriykaptinmi mandakuq sacerdötikuna, ley 
yachatsikuqkuna y Israel mayor runakuna 

28tapuyarqan: <<Qamqa ¿pipa poderninwantan rantikuqkunata 

qarqushkanki? ¿Pitan tsaynö qarqunaykipaq nishushkanki?>> 

29Jesúsnam nirqan: <<Qamkunatapis mä tapuyäshayki. Tapuyanqaqta 

niyämaptikiqa noqapis willayäshaykim pipa poderninwan qarqunqäta. 

30¿Pitan Juanta kachamushqa bautizananpaq? ¿Dios Yayaku o 

runakunallaku? Mä niyämay>>. 

31Tsaynö tapuptinmi kikinkunapura ninakuyarqan: << <Dios Yayam 

kachamushqa> nishqaqa: <¿Imanirtan creyiyashkankitsu?> nimäshunmi. 

32Tsaynöllam runakuna kachayämunqanta nishwantsu>>. Juan profëta 

kanqanta llapan runakuna yarpäyaptinmi runakunapita mantsakur tsaynö 
niyarqan. 

33Tsaymi Jesústa niyarqan: <<Manam musyayätsu pï kachamunqantapis>>. 

Jesúsnam nirqan: <<Noqapis manam willayäshaykitsu pipa poderninwan 
rantikuqkunata qarqunqäta>>. 

 
Marcos 12 

Chakra arrendaqkunaman iwalatsiypa Jesús yachatsikunqan 
Mateo 21.33-46; Lucas 20.9-19 

1Tsaypitanam iwalatsiypa yachatsikur Jesús nirqan: <<Juk runash 

chakranman üvata plantaskatsir entëru kuchunpa perqatsinaq. Üvata 
jaruyänanpaqshi pözuta ruratsinaq. Chakranta täpananpaqshi törritapis 
shäratsinaq. Llapanta ruraskatsirnash chakranta arrendakuskir juklä 
markapa aywakunaq. 

2<<Cosëcha qallaykuptinnash juk serviqninta kachanaq üva chakra 

arriendunpita cobrakamunanpaq. 

3Tsay servikuq chaykuptinshi alläpa maqaskir jinallanta qarquskiyänaq. 

4Tsayshi chakrayuq runa jukaq serviqninta yapay kachanaq. Tsaytapis 

qayaparninshi [saqmar] umantapis pakiskiyänaq. 

5Tsaypitash jukaq serviqninta kachaptinpis wañuskatsiyänaq. Tsaynöllash 

atskaqta kachaptinpis wakinta maqayänaq y wakintana wañuskatsiyänaq. 

6<<Serviqninkuna manana kaptinshi kuyay tsurintana kachanaq. Tsay 

tsurinta kacharshi ninaq: <Tsurïtaqa respitayanqam>. 

7Tsayshi tsurin aywaykaqta rikaskir chakra arrendaqkuna 

yachatsinakuyänaq: <Taqaymi kay chakrawan quëdanqa. Noqantsik 
chakranwan quëdanapaq wañuskatsishun>. 

8Chaykuptinnash willanakuyanqannölla wañuskatsir üva chakrapita 

jukläman jitaskiyänaq>>. 

9Tsaynö willakuskirnam Jesús nirqan: <<Tsay üva chakrayuq ¡imatatan tsay 

runakunata ruranqa! ¿Manatsuraq llapanta wañutsinqa? Tsaypitam 
chakrantapis juktana arrendakunqa. 

10¿Manaku liyiyashkanki Dios Yayapa palabran ninqanta? Tsaychömi nin: 

<< <Waji shäritsiqkuna <<kay rumi manam allitsu>> nir jitariyanqanmi 
maestru rumiman tikrashqa. 

11Tsaynö kananpaqmi Dios Yaya permïtishqa. Tsaypitam mantsakashqa 

kaykantsik> >>. 

12Jesús tsaynö niptinmi tantiyayarqan paykunapa contrankuna 

parlaykanqanta. Tsaymi prësu achkutsiyta munarpis runakunapita 
mantsakur aywakuyarqan. 

Impuestuta pägayänanpaq tapuyanqan 
Mateo 22.15-22; Lucas 20.20-26 

13Tsaypitanam fariseukunata y Herodespa favornin shäriqkunata Jesús 

kaqman kachayarqan llutanta parlatsiyänanpaq. 

14Chaykurnam niyarqan: <<Rabí, musyayämi rasun kaqllata 

yachatsikunqaykita. Manam runakuna aläbayäshunaykipaqtsu 
yachatsikunki, sinöqa Dios Yaya munanqannöllam. Romachö 
mandakuq Césarpaq ¿impuestuta pägashwanku o manaku?>> 

15Llutanta parlatsiyänan rayku tapuyanqanta musyarmi Jesús nirqan: 

<<¿Imanirtan llutanta parlatsiyämayta munayanki? Mä qellayta 
rikätsiyämay>>. 

16Tsaynö niptinmi qellayta apayarqan. Tsayta rikaykurmi Jesús tapurqan: 

<<Kay qellaychö ¿pipa reträtuntan kaykan? Tsaynölla ¿pipa shutintan 
qellqashqa kaykan?>> Paykunanam niyarqan: <<Mandakuq Césarpam>>. 

17Tsaymi Jesús nirqan: <<Césarpa kaqtaqa Césarta entregayay. Dios 

Yayapa kaqtaqa Dios Yayata entregayay>>. Tsaynö niptinmi tsay runakuna 
ni ima niyta puëdiyarqantsu. 

Wañushqakuna kawayämunanpaq kanqanta tapuyanqan 
Mateo 22.23-33; Lucas 20.27-40 

18Tsaypitanam saduceukunapis Jesústa tapuq aywayarqan. Paykunaqa 

manam creyiyantsu wañuqkuna kawayämunanpaq kanqanta. Tsaymi 
Jesústa tapuyarqan: 

19<<Rabí, Moisés qellqanqanchömi nin: <Warmiyuq runa tsurinnaq 

wañuptin wawqinmi llumtsuynin viüdawan churakanqa. Tsaynöpam 
wamrankuna kaptin tsay wañuq wawqinpa tsurinkunanö kayanqa>. 

20Kanan niyäshayki. Juk kutish qanchis wawqikuna kayänaq. Mayor kaqshi 

warmiwan churaskir manaraq tsurin kaptin wañuskinaq. 

21Tsayshi qepan kaq wawqinna tsay viüdawan churakänaq. Paypis tsurin 

manaraq kaptinshi wañuskinaq. Tsaypita mas qepan kaqnash tsay 
viüdawan churakänaq. Paypis tsurin manaraq kaptinshi wañuskinaq. 

22Tsaynöllash llapan wawqikuna tsay viüdallawan churakäyänaq. 

Tsurinkuna manaraq kaptinshi llapanpis wañuskiyänaq. Tsaypitanash tsay 
viüdapis wañuskinaq. 

23Wañushqakuna kawayämunqan junaqqa ¿mayqanpa warminraq kanqa, 

qanchis wawqiwan churakashqa kaykaptinqa?>> 

24Jesúsnam nirqan: <<Qamkunam llutanta yarpäyanki. Manam Dios Yayapa 

palabranta ni Dios Yaya poderyuq kanqantapis tantiyayankitsu. 

25Kawaskamurqa mananam ni pipis churakanqanatsu, sinöqa 

ciëluchö angelkunanöllanam kayanqa. 

26Wañushqakuna kawayämunanpaq kanqanta ¿manaku Moisés 

qellqanqanta liyiyashkanki? Lunyaykaq shirakapitam Moisésta Dios Yaya 
nirqan: <Noqaqa Abrahampa, Isaacpa y Jacobpa Diosninmi kä>. 

27Dios Yayaqa manam wañushqakunapa Diosnintsu, sinöqa kawaqkunapa 

Diosninmi. Tsayta mana tantiyarmi llutanta yarpäyanki>>. 

Mas cäsunapaq kaq mandamientu 
Mateo 22.34-40; Lucas 10.25-28 

28Jesús alli contestanqanta wiyarmi ley yachatsikuq runapis tapurqan: 

<<¿Mayqan mandamientutatan mas cäsushwan?>> 

29Jesúsnam nirqan: <<Mas cäsukunapaq kaq mandamientum nin: <Israel 

runakuna, shumaq wiyakuyay. Diosnintsikqa jukllayllam. 

30Dios Yayata kuyayanki llapan shonquykikunawan, llapan 

voluntänikikunawan, llapan yarpaynikikunawan y llapan kallpaykikunawan>. 
[Tsayqa mas cäsunapaq kaq mandamientum.] 

31Tsaynöllam jukaq mandamientupis nin: <Kikiki kuyakunqaykinö runa 

majikita kuyanki>. Tsay ishkan mandamientukunata cumplinatam Dios Yaya 
munan>>. 

32Tsaymi ley yachatsikuq runa nirqan: <<Rabí, rasun kaqtam ninki. 

Rasunpam jukllaylla Dios Yayaqa. Paypita masqa manam juk dios kantsu. 

33Tsay ishkay mandamientukunata cumplinqantsikmi llapan sacrificiupitapis 

mas alli kaykan>>. 

34Shumaq tantiyaykur niptinmi Jesús nirqan: <<Qamqa 

Diospa mandakuyninman yaykunaykipaqnam kaykanki>>. Alli 
contestaptinmi pipis tapuyta valorarqannatsu. 

Davidpitapis Cristo mas mandakuq kanqan 
Mateo 22.41-46; Lucas 20.41-44 

35Templupa patiunchö yachaykätsirmi runakunata Jesús nirqan: 

<<¿Imanirtan ley yachatsikuqkuna niyan Davidpa Tsurin Cristo kanqanta? 

36Espíritu Santu tantiyatsiptinmi kikin Davidpis nirqan: <Mandamaqnïtam 

Dios Yaya nirqan: Derëcha kaq lädüman jamakamuy llapan 
chikishuqnikikunata podernikiman churamunqäyaq>. 

37<<Tsaynö nikaptinqa ¿imanöpatan Cristuqa Davidpa Tsurin kanman kikin 

Davidpis mandaqnin kanqanta nikaptinqa?>> Jesús tsaynö 
yachatsikuptinmi runakuna kushikuyarqan. 

Ley yachatsikuqkunawan fariseukuna mana alli ruraq kayanqanta Jesús 
ninqan 

Mateo 23.1-12; Lucas 20.45-47 

38Tsaypitanam Jesús nirqan: <<Cuidädu ley yachatsikuqkunanö 

kayankiman. Paykunaqa allish tukurmi chaki puntanyaq shumaq llatapashqa 
puriyan. Pläzakunachöpis saludar respitayänantam munayan. 

39Sinagögakunachöpis punta puntachöraqmi jamakuyan. Mikuyänanpaq 

qayatsiyaptinpis mësamanraqmi jamayan. 

40Viüdakunapa imantapis qechuyan. Tsaynöllam santu tukurnin unayyaq 

Dios Yayata mañakuyan. Tsaynö kayanqanpitam Dios Yaya mana 
llakipaypa masraq castiganqa>>. 

Waktsa viüda ofrendata churanqan 
Lucas 21.1-4 

41Tsaypitanam templuchö ofrenda wiñäyänan cäja frentinchö Jesús 

jamaykar rikarqan runakuna ofrendata wiñäyaqta. Tsaynöllam rikarqan rïcu 
runakuna maytsika qellayta wiñäyaqta. 

42Tsayman chaykurmi juk waktsa viüdapis ishkay centävullata wiñarqan. 

43Tsayta rikarmi discïpulunkunata qayaykur Jesús nirqan: <<Rasun kaqtam 

niyaq: Kay waktsa viüdam llapanpitapis mas atskata wiñashqa. 

44Wakin kaqkunaqa sobraqllatam wiñäyashqa. Peru kay viüdam sïqa tsaylla 

rantipakunanpaq kaykaptinpis llapanta wiñashqa>>. 

 
Marcos 13 

Templuta juchutsiyänanpaq kanqanta Jesús willakunqan 
Mateo 24.1-2; Lucas 21.5-6 

1Templupa patiunpita yarquykaptinmi juk discïpulun Jesústa nirqan: 

<<¡Rabí, rikay! ¡Kuyakuypaq jatusaq rumikunawanmi templuta y ñawpanchö 
kaq cuartukunatapis shäritsiyashqa!>> 

2Jesúsnam nirqan: <<Kay llapan rikäyanqaykitam jankat juchutsiyanqa. 

Manam ni juk rumillapis perqaraykar quëdanqatsu>>. 

Manaraq kutimuptin imanö kananpaq Jesús ninqan 
Mateo 24.3-14; Lucas 21.7-19 

3Templupa tsimpan Olivos lömachö kikillankuna jamaykarmi Pedro, 

Santiago, Juan y Andrés Jesústa tapuyarqan: 

4<<Taytay, willaykayämay. ¿Imaytan ninqaykinö kanqa? Tsaynö kananpaq 

¿ima señaltan kanqa?>> 

5Jesúsnam nirqan: <<Cuidädutaq pipis engañayäshunkiman. 

6Atskaqmi shutïchö shamur niyanqa <noqam Cristo kä>. Tsaynö nirmi 

atskaq runakunata engañayanqa. 

7Guërra kaptin y guërra kananpaq kanqanta musyarpis ama 

mantsakäyaytsu. Puntataqa tsaykunaraqmi kanqa. Tsaynö kaptinpis kay 
patsaqa manaraqmi ushakanqaraqtsu. 

8Juk nacionmi jukaq nacionwan guërrata rurayanqa y jukaq marka 

runakunam juk marka runakunawan wañutsinakuyanqa. Tsaynöllam 
maytsaychö patsa kuyunqa. Muchuypis alläpam kanqa. Tsay ñakaykunaqa 
qallaykunanllaraqmi kanqa. 

9<<Cuidädu kayanki. Chikiyäshurnikim prësu achkuskir autoridäkunaman 

apayäshunki. Sinagögakunachömi astayäshunki. Noqa raykum 
gobernadorkunaman y mandakuq reykunaman prësu apayäshunki. 
Tsaynöpam willakuynïta paykunatapis willayanki. 

10Manaraq kay patsa ushakaptinmi maytsay nacionchö noqapaq 

willakuyanqa. 

11<<Autoridäkunaman apayäshuptikipis ama llakikur niyankitsu <¿ima 

nishaqraq?> Tsay höram imata parlayänaykipaqpis Espíritu Santu 
tantiyatsiyäshunki. Manam kikikikuna yarpäyanqaykitatsu parlayanki, sinöqa 
Espíritu Santu tantiyatsiyäshunqaykillatam. 

12Noqa raykum wawqinta, tsurinta y taytantapis wañutsiyänanpaq 

autoridäkunaman entregayanqa. 

13Noqa raykum pïmaypis chikiyäshunki. Tsaynö chikiyäshuptikipis 

wañuyanqaykiyaq creyikurqa salvakashqam kayanki. 

Ñakaykuna kananpaq kanqanta Jesús tantiyatsinqan 
Mateo 24.15-28; Lucas 21.20-24 

14<<[Profëta Daniel qellqanqannöllam] Dios Yaya mana munanqanta 

templuchö rikäyanki. (Kay qellqanqäta liyiqkuna shumaq 
tantiyakuyätsun.) Tsaynö kaykaqta rikar Judea markakunachö täkuqkuna 
jirkakunapa qeshpir aywakuyätsun. 

15Waji jananchö kaykaqkuna imankunatapis mana jipir qeshpirnin 

aywakuyätsun. 

16Chakrachö kaykaqkunapis punchunkuna jipiq ama kutiyätsuntsu. 

17¡Allaw, imanöraq ñakayanqa qeshyaq warmikuna y llullu wawayuq 

warmikuna! 

18Dios Yayata mañakuyay qeshpiyanqayki junaqkuna tamya killachö mana 

kananpaq. 

19<<Tsay witsaymi runakuna alläpa ñakayanqa. Dios Yaya kay patsata 

kamanqanpita manam ni imaypis tsaynöqa ñakayashqatsu. Tsaynöllam 
yapayqa imaypis manana tsaynö ñakayanqanatsu. 

20Akranqan runakunata llakiparmi Dios Yaya tsay ñakay junaqkunata 

päsatsinqa. Mana päsatsiptinqa llapanmi wañur ushakäyanqa. 

21<< <Dios Yaya kachamunqan Cristo kaychömi kaykan> niyäshuptiki ama 

creyiyankitsu. <Wakchömi kaykan> niyäshuptikipis ama cäsuyankitsu. 

22Tsay witsaymi Cristo tukuqkuna y llulla profëtakuna yuriyämunqa. 

Runakunata creyitsiyänan raykum mantsakaypaq milagrukunatapis 
rurayanqa. Tsaynö rurarmi Dios Yaya akranqan runakunatapis engañayta 
munayanqa. 

23Paykunata mana creyiyänaykipaq shumaq tantiyakuyay. Manaraq tsaynö 

kaptinmi musyayänaykipaq willayaq>>. 

Jesús kay patsaman kutimunanpaq kanqan 
Mateo 24.29-44; Lucas 21.25-33 

24<<Alläpa ñakaykuna päsaskiptinmi rupaypis tutapaskinqa, killapis 

atsikyanqanatsu, 

25qoyllurkunapis shikwayämunqa y ciëlupis tsuktsukyanqa. 

26Tsaypitanam runakuna rikäyanqa Runapa Tsurin pukutay jananchö 

chipakyarraq alläpa poderösu kayninwan shamuykaqta. 

27Tsaypitam angelninkunata kachamunqa akranqan kaqkunata 

maytsaypitapis qoriyämunanpaq. 

28<<Hïgus jachata rikar tantiyayay. Raprankuna tseqllimuptinmi usya tiempu 

qallananpaqna kanqanta musyayanki. 

29Tsaynöllam niyanqaqnö päsanqanta rikar musyayanki Runapa 

Tsurin kutimunanpaqna kanqanta. 

30Rasun kaqtam niyaq: Kanan tiempu runakuna manaraq ushakäyaptinmi 

llapan niyanqaqkuna cumplinqa. 

31Ciëluwan kay patsa ushakaptinpis noqa ninqäkunaqa manam 

ushakanqatsu. 

32<<Runapa Tsurin imay junaq imay höra kutimunanpaq kanqanta manam 

ciëluchö angelkunapis ni Diospa Tsurinpis ni pipis musyayantsu. Tsaytaqa 
Taytällam musyan. 

33¡Wiyaq wiyaqlla kayay! [Dios Yayata mañakuyay.] Manam musyayankitsu 

imay kutimunanpaq kanqanta>>. 

34<<Shumaq tantiyakuyay. Juk runash wajinta cuidayänaq serviqninkunata 

dëjapuykur karupa aywakunaq. Punku kichaqtanash yätsinaq wiyaq wiyaqlla 
kaykänanpaq. 

35Tsaymi alistakushqallana kayänayki. Wajiyuq imay kutimunanpaq 

kanqantapis manam musyayankitsu. Patsa qoyay, pullan paqas, gällu 
cantay höra o patsa waraytsuraq chämunqa. 

36Mana yarpashqata chämurtaq puñukashqata tariyäshunkiman. 

37Manam qamkunallatatsu nikäyaq, sinöqa llapan runakunatam. Tsaynö 

willaykäyaptiqqa wiyaq wiyaqlla kaykäyay>>. 

 
Marcos 14 

Jesústa wañutsiyänanpaq willanakuyanqan 
Mateo 26.1-5; Lucas 22.1-2; Juan 11.45-53 

1Jesús tsaynö yachatsirqan Pascua fiesta y Levadürannaq Tantata Mikuna 

fiesta qallananpaq ishkay junaq faltaykaptinmi. Tsay junaqkunam mandakuq 

sacerdötikuna y ley yachatsikuqkuna willanakuyarqan runakunata mana 
musyatsiyllapa Jesústa imanöpapis achkuskir wañutsiyänanpaq. 

2Tsaymi niyarqan: <<Fiestachöqa ama achkushuntsu. Tsaychö 

achkushqaqa contrantsikmi runakuna shäriyanqa>>. 

Jesúspa umanman perfümita wiñanqan 
Mateo 26.6-13; Juan 12.1-8 

3Betania markachö leprösu niyanqan Simónpa wajinchö Jesús kaykaptinmi 

juk warmi charqan alabastro rumipita rurashqa pömuchö perfümin aptashqa. 
Tsay perfümi nardupita rurashqa karmi alläpa chaniyuq karqan. Mësachö 
Jesús kaykaptinmi tsay warmiqa pömupa shiminta pakiskir Jesúspa 
umanman wiñarqan. 

4Tsayta rikaykurmi wakin tsaychö kaykaqkuna rabyar niyarqan: 

<<¿Imapaqtan tsay perfümita perditsin? 

5Tsaypa rantinqa juk wata arupukur gänanqantsikpita maschö rantikushwan 

karqan. Tsay qellaywan waktsakunata yanapashwan karqan>>. Tsaynö 
nirmi tsay warmita piñapäyarqan. 

6Jesúsnam nirqan: <<Dëjayay. ¿Imanirtan kay warmita rimayanki? Payqa 

allitam rurashqa. 

7Waktsakunaqa qamkunawanmi imaypis kaykäyanqa. Peru noqam sïqa 

qamkunawan kashaqnatsu. 

8Pampashqa kanäpaqmi payqa perfümita wiñapaykäman. 

9Rasun kaqtam niyaq: Maytsaychöpis willakuynïta willakurmi kay warmi 

perfümita wiñämunqanta willakuyanqa>>. 

Jesústa rantikunanpaq Judas Iscariote conträtuta ruranqan 
Mateo 26.14-16; Lucas 22.3-6 

10Jesúspa apostolnin Judas Iscariotim mandakuq sacerdötikunaman 

aywaykur Jesústa entregananpaq nirqan. 

11Tsaymi sacerdötikuna kushikur pägayänanpaq äniyarqan. Judasnam 

yarpachakurqan imay höra Jesústa traicionananpaq. 

Pascua mikuyta discïpulunkunawan Jesús mikunqan 
Mateo 26.17-25; Lucas 22.7-14, 21-23; Juan 13.21-30 

12Levadürannaq Tantata Mikuna fiesta qallanan 

junaqmi Pascuachö mikuyänanpaq cordëruta pishtayaq. Tsay junaqmi 
discïpulunkuna Jesústa tapuyarqan: <<Taytay, Pascua mikuyta mikunapaq 
¿maychötan alistayämushaq?>> 

13Tsaymi Jesús ishkay discïpulunkunata nirqan: <<Jerusalénman aywayay. 

Tsayman chaykurmi juk runa puyñuwan yakuta apaykaqta tariyanki. Tsay 
runapa qepanta aywayanki may wajimanpis chanqanyaq. 

14Tsay wajiyuqta niyanki: <¿Mayqan kaq cuartuykichötaqshi 

discïpulunkunawan Pascua mikuyta Jesús mikunqa?> 

15Wajiyuqnam altuschö jatun cuartu alistashqata rikätsiyäshunki. Tsaychö 

mikunapaq alistayanki>>. 

16Tsaymi Jerusalénman discïpulunkuna aywar Jesús ninqannölla tariyarqan. 

Tsaychömi Pascua mikuyta alistayarqan. 

17Patsa qoyaykaptinnam chunka ishkay discïpulunkunawan tsay wajiman 

Jesús chäyarqan. 

18Mikuykarnam Jesús nirqan: <<Rasun kaqtam niyaq: Qamkunapita 

juknikim prësu achkuyämänanpaq traicionamanqa. Tsaynö traicionamanqa 
paqtä mikuykaqmi>>. 

19Tsaynö niptinmi llakikurnin juknin juknin Jesústa tapuyarqan: 

<<¿Noqatsuraq kä?>> 

20Jesúsnam nirqan: <<Qamkunapita juknikim kayanki. Paymi noqawan 

paqta tantata plätuchö tullpuykan. 

21Rasunpam Runapa Tsurin qellqashqa kanqannölla ñakar wañunqa. Peru 

payta traicionaq runam sïqa alläpa llakipaypaq kanqa. Tsay runaqa ama 
yurinmantsu karqan>>. 

Mushuq pactupaq Jesús yachatsikunqan 
Mateo 26.26-30; Lucas 22.15-20; 1 Corintios 11.23-25 

22Mikuykäyaptinmi tantata aptarkur Dios Yayata Jesús agradëcikurqan. 

Tantata pakiskirnam discïpulunkunata makyar nirqan: <<Kay tantata 
mikuyay. Kayqa noqapa cuerpümi>>. 

23Tsaynöllam vïnuyuq cöpata aptarkur Dios Yayata agradëcikurqan. 

Tsaypitanam discïpulunkunata makyaptin llapan upyayarqan. 

24Tsaypitanam nirqan: <<Kay vïnuqa Dios Yaya 

[mushuq] pactuta rurananpaq jichanqä yawarnïmi. Atskaq runakuna 
jutsankunapita perdonashqa kayänanpaqmi yawarnïta jichar wañushaq. 

25Rasun kaqtam niyaq: Kananpitaqa vïnuta manam yapay upyashaqnatsu 

hasta Dios Yayapa mandakuyninchö mushuq vïnuta upyanqäyaq>>. 

26Tsaynö niskirmi discïpulunkunawan salmukunata cantaskir Olivos 

lömaman aywayarqan. 

Pedro nëgananpaq kanqanta Jesús ninqan 
Mateo 26.31-35; Lucas 22.31-34; Juan 13.36-38 

27Tsaypitanam Jesús nirqan: <<[Kanan paqasmi] llapayki dëjaskayämar 

aywakuyanki. Dios Yayapa palabranmi nin: <Üsha mitsikuqta 
wañuskatsiptïmi üshankuna wakpa kaypa witsikar aywakuyanqa>. 

28Peru wañunqäpita kawaskamurmi qamkunapita mas puntata Galileaman 

aywashaq>>. 

29Pedrunam nirqan: <<Wakin kaq dëjayäshuptikipis noqaqa manam 

dëjashaykitsu>>. 

30Jesúsnam nirqan: <<Rasun kaqtam niq: Kanan paqas ishkay kuti gällu 

manaraq cantaptinmi kimsa kuti nëgamanki>>. 

31Pedrunam nirqan: <<Ishkantsikta wañutsimäna kaptinpis manam 

nëgashaykitsu>>. Tsaynöllam wakin discïpulunkunapis niyarqan. 

Getsemaníchö Jesús mañakunqan 
Mateo 26.36-46; Lucas 22.39-46 

32Getsemaní niyanqanman discïpulunkunawan chaykurmi Jesús nirqan: 

<<Dios Yayata mañakamunqäyaq kayllachö jamaykäyay>>. 

33Tsaypitam Pedruta, Santiaguta y Juanta washaläman pusharqan. 

Tsaychömi alläpa llakikur 

34nirqan: <<Wañunayparaqmi llakikuy tsarimashqa. Mana puñukar 

kayllachö shuyaykäyämay>>. 

35Tsaypita washaläninkunaman aywaykurmi patsaman pelatakuykur Dios 

Yayata mañakurqan wañuypita salvananpaq. 

36Mañakurmi nirqan: <<Abba, Taytallä, qampaqqa imapis manam ajatsu. 

Cöpachö wiñaraykaq castïguykita ama upyaykatsillämaytsu. Peru noqa 
munanqänöqa ama katsuntsu, sinöqa qam munanqaykinö kaykullätsun>>. 

37Tsaypita discïpulunkuna kaqman kutir puñukashqata tariskirmi Pedruta 

nirqan: <<Simón, ¿imanirtan puñuykanki? ¿Manaku juk hörallapis rikchayta 
puëdinki? 

38Rikchayay. Dios Yayata mañakuyay Satanás mana tentayäshunaykipaq. 

Cäsuyämayta munarpis kikillaykikunapitaqa manam puëdiyankitsu>>. 

39Tsaynö niskirmi yapay aywarnin puntata mañakunqannölla Dios Yayata 

mañakurqan. 

40Tsaypita yapay kutirmi discïpulunkuna puñukashqata tarirqan. Alläpa 

puñuy venciptinmi puñukashqa kaykäyarqan. Tsaynö kaykaqta tariskiptinmi 
ni ima niyta puëdiyarqantsu. 

41Kimsa kuti Diosta mañakuskir kutirmi nirqan: <<¿Jinallaku puñuykäyanki? 

¡Rikchayay! Höra chämushqanam Runapa Tsurinta jutsasapa 
runakunaman entregananpaq. 

42¡Shäriyay, aku aywashunna! Traicionamaq runam shamuykanna>>. 

Jesústa prësu achkuyanqan 
Mateo 26.47-56; Lucas 22.47-53; Juan 18.3-12 

43Jesús tsaynö parlaykaptinmi espädankunawan y qerunkunawan atskaq 

runakunata pushashqa apostolnin Judas Iscariote charqan. Judas 
pushanqan runakunataqa mandakuq sacerdötikuna, ley yachatsikuqkuna y 
Israel mayor runakunam kachayarqan. 

44Manaraq charmi pushanqan runakunata Judas yätsirnin nirqan: 

<<Mayqantapis mutsar saludanqä kaqmi Jesús kanqa. Payta prësu 
achkuyanki>>. 

45Chaykurnam <<¡rabí!>> nir Jesústa mutsaykurqan. 

46Tsaynö mutsaykuptinmi Jesústa prësu achkuskiyarqan. 

47Achkuskiyaptinmi jukaq discïpulun espädanta jipiskir mas mandakuq 

sacerdötipa serviqninpa rinrinta walluskirqan. 

48Runakunatanam Jesús nirqan: <<¿Imanirtan suwamannö 

espädaykikunawan y qeruykikunawan shayämushkanki? 

49Waran waran templupa patiunchö qamkunawan paqta kaykaptï ¿imanirtan 

tsaychö prësu achkuyämarqaykitsu? Peru Dios Yayapa palabran 
ninqannöllam llapanpis cumpliykan>>. 

50Jesústa prësu achkuskiyaptinnam discïpulunkuna dëjaskir qeshpirnin 

aywakuyarqan. 

51Juk jövinllam säbanaswan pitukushqa qepanta aywarqan. Tsay jövinnam 

prësu achkuyta munayaptin 

52pituranqan säbanasta dëjaskir qalapätulla qeshpir aywakurqan. 

Jesústa mas mandakuq sacerdöti tapunqan 
Mateo 26.57-68; Lucas 22.54-55, 63-71; Juan 18.13-14, 19-24 

53Tsaypitanam mas mandakuq sacerdötiman Jesústa apayarqan. 

Tsaymanmi mandakuq sacerdötikuna, Israel mayor runakuna y ley 
yachatsikuqkuna qorikäyarqan. 

54Karu qepallanta aywarmi ruri patiuyaq Pedro yaykurqan. Yaykuskirmi 

templu cuidaq wardiakunawan ninachö mashakur jamaykarqan. 

55Tsaychömi mandakuq sacerdötikuna y llapan Sanedrín juezkuna Jesústa 

wañutsiyta munar testïgukunata ashiyarqan llullakur Jesúspa contran 
parlayänanpaq. Peru mayjina ashirpis wañutsiyänanpaqnöqa manam ni ima 
jutsantapis tariyarqantsu. 

56Manakaqkunata parlar contran atskaq shärirpis kikinkunapuram 

contränakuyarqan. 

57Tsaymi wakin runakuna manakaqta parlar Jesúspa contran shärir 

niyarqan: 

58<<Noqakunam kay runa parlanqanta wiyayashkä: <Noqaqa templuta 

juchuskatsirmi kimsa junaqllachö juk templutana shäritsishaq. Tsay 
templutaqa manam runakunatsu shäritsiyanqa> >>. 

59Jesúspa contran tsaynö niyaptinpis manam wakin testïgukuna 

niyanqannötsu karqan. 

60Tsaymi mas mandakuq sacerdöti sharkur Jesústa tapurqan: <<Tsaynö 

niyäshuptiki ¿manaku imatapis ninki? ¿Rasun kaqtaku niyan o manaku?>> 

61Tsaynö tapuptinpis Jesúsqa manam ni imata nirqantsu. Tsaymi mas 

mandakuq sacerdöti yapay tapurqan: <<¿Qamku Diospa Tsurin Cristo 
kanki?>> 

62Jesúsnam nirqan: <<NOQAM KÄ. Kananpitam Runapa Tsurinta rikäyanki 

poderösu Diospa derëcha kaq lädunchö jamaykaqta y pukutay jananchö 
ciëlupita shamuykaqta>>. 

63Tsaynö niptinmi mas mandakuq sacerdöti alläpa rabyarnin sotänantapis 

rachiskir nirqan: <<¿Imapaqnatan mas testïgutapis wanantsik? 

64Wiyayashkankinam Dios Yayapa contran parlanqanta. Kanan ¿imatatan 

niyanki?>> Tsaymi Jesústa wañutsiyänanpaq llapan niyarqan. 

65Tsaymi wakin kaqkuna toqapur ñawinta vendarkur kutar niyarqan: <<¡Pï 

kutashunqaykitapis mä niyämay!>> Tsaynöllam templuta cuidaq 
wardiakunapis maqayarqan. 

Jesústa Pedro nëganqan 
Mateo 26.69-75; Lucas 22.56-62; Juan 18.15-18, 25-27 

66Ruri patiuchö Pedro kaykaptinmi mas mandakuq sacerdötipa serviqnin 

warmi charqan. 

67Ninachö mashakuykaqta rikaykurmi Pedruta nirqan: <<Qampis 

Nazaretpita Jesúswanmi purishkanki>>. 

68Pedrunam nëgar nirqan: <<Noqaqa manam payta reqïtsu. Imatachari 

parlakunkipis>>. Tsaynö niskirmi patiu yaykunaman witikurqan. Tsay höram 
gällu cantaskirqan. 

69Tsaychöpis tsay servikuq warmi Pedruta rikaykurmi tsaychö kaykaq 

runakunata nirqan: <<¡Kay runaqa Jesúswanmi purishqa!>> 

70Tsaynö niptinmi Pedro yapay nirqan: <<Manam payta reqïtsu>>. Tsaypita 

unay rätullatanam tsaychö kaykaq runakuna yapay niyarqan: <<Qamqa 
rasunpam paywan purishkanki. Galilea runam kanki. [Galilea runakunanömi 
parlankipis]>>. 

71Pedrunam jurarnin nirqan: <<¡Tsay runataqa manam reqïtsu!>> 

72Tsay höram gällu yapay cantaskirqan. Tsaymi Pedro yarpaskirqan Jesús 

ninqanta: <<Gällu manaraq ishkay kuti cantaptinmi kimsa kuti nëgamanki>>. 
Tsayta yarpaskirmi alläpa llakikur waqarqan. 

 
Marcos 15 

Pilatuman Jesústa apayanqan 
Mateo 27.1-2, 11-14; Lucas 23.1-5; Juan 18.28-38 

1Tsaypita patsa waraykaptinnam mandakuq sacerdötikuna, Israel mayor 

runakuna, ley yachatsikuqkuna y llapan Sanedrín juezkunapis qorikaykur 
Jesústa wañutsiyänanpaq willanakuyarqan. Willanakuskirnam Jesústa 
watarkur Pilatuman apayarqan. 

2Chaykatsiyaptinmi Pilato tapurqan: <<¿Rasunpaku Israel runakunapa 

mandakuqnin rey kanki?>> Jesúsnam nirqan: <<Rasun kaqtam nikanki>>. 

3Tsaychömi mandakuq sacerdötikuna Jesúspa contran imaykata niyarqan. 

4Tsaymi Jesústa Pilato yapay tapurqan: <<¿Manaku ni imatapis ninki 

tsayläya contrayki nikäyaptin?>> 

5Tsaynö niptinpis Jesús manam ni imata parlakurqantsu. Tsaymi Pilato 

mantsakashqa ni ima niyta puëdirqantsu. 

Jesústa crucificäyänanpaq Pilato mandanqan 
Mateo 27.15-26; Lucas 23.13-25; Juan 18.39—19.16 

6Wata watam Pascuachö runakuna mañayanqan prësuta Pilato qarquq. 

7Tsay watam Barrabás shutiyuq runa prësu qaykurarqan. Paymi 

autoridäkunapa contran shärinqanpita y wañutsikunqanpita 
compinchinkunawan carcelchö qaykuraykarqan. 

8Tsaymi runakuna Pilatuman aywar juk prësuta tsay watapis qarqunanpaq 

mañayarqan. 

9Pilatunam tapurqan: <<¿Munayankiku Israel runakunapa mandakuqnin 

reyta qarqunäta?>> 

10Pilatum musyarqanna Jesústa chikir mandakuq sacerdötikuna payman 

apayanqanta. 

11Tsaynö niptinmi mandakuq sacerdötikuna tsaychö kaykaq runakunata 

yachatsiyarqan: <<Barrabásta qarquy>> niyänanpaq. 

12<<Barrabásta qarquy>> niyaptinmi Pilato nirqan: <<Israel runakunapa 

mandakuqnin reyta ¿imatatan rurashaq?>> 

13Tsaynö niptinmi qayaykachar niyarqan: <<¡Crucificay!>> 

14Pilatunam tapurqan: <<¿Ima mana allitatan rurashqa?>> Peru tsaynö 

niptinpis masraqmi qayaykachar niyarqan: <<¡Crucificay!>> 

15Tsaynö niyaptinmi runakunapita alli rikashqa kayta munar Barrabásta 

Pilato qarqurqan. Jesústanam alli astaykatsir crucificäyänanpaq 
soldädukunaman entregarqan. 

Jesústa soldädukuna asipäyanqan 
Mateo 27.27-31; Juan 19.2-3 

16Tsaypitanam soldädukuna Jesústa apayarqan Pilatupa despächunpa 

patiunman. Llapan tröpa soldädukuna tsayman qorikaskirmi 

17granäti cäpata ashqurkatsir kashapita awashqa corönata umanman 

shukutsiyarqan. 

18Tsaynö shukurkatsirmi asipar niyarqan: <<¡Alabashqa katsun Israel 

runakunapa mandakuqnin rey!>> 

19Tsaypitam shoqushwan Jesústa umachö garutiyarqan. Toqapurmi adoraq 

tukurnin puntanman qonqurpakuyarqan. 

20Tsaynö asiparmi granäti cäpata llushtiskatsir kikinpa llatapanta 

shukutsiyarqan. Tsaypitanam crucificaq apayarqan. 

Jesústa crucificäyanqan 
Mateo 27.32-44; Lucas 23.26-43; Juan 19.17-27 

21Jesústa crucificaq apaykäyaptinmi Simón shutiyuq runa chakrapita 

kutiykämurqan. Paymi Cirene nacionpita y Alejandrupa y Rufupa taytan 
karqan. Paytam Jesús apaykanqan cruzta umrutsiyarqan. 

22Tsaypitanam Jesústa chätsiyarqan Gólgota niyanqanman. Gólgota 

ninanqa Calavëra Sitiu ninanmi. 

23Tsaychömi mïrrawan tallushqa vïnuta upyatsiyta munayaptinpis upyayta 

munarqantsu. 

24Jesústa crucificaskirnam llatapanta mayqanpis apananpaq sortiyayarqan. 

25Crucificäyanqan höram alliq las nuëvinö karqan. 

26Imapita wañutsiyanqanta runakuna musyayänanpaqmi letrëruchö 

qellqashqa karqan: <<Kay runam Israel runakunapa mandakuqnin rey>>. 

27Jesústa crucificäyanqan lädunmanmi ishkay suwakunatapis 

crucificäyarqan, jukaqta derëcha lädunman y jukaqtana itsuq lädunman. 

28[Tsay suwakunatawan crucificarmi Dios Yayapa palabranchö ninqanta 

cumpliyarqan. Tsaychömi nin: <<Jutsasapa runatanömi rikäyarqan>>.] 

29Jesús crucificashqa kaykaqta rikarmi tsaypa päsaq runakuna asipäyarqan. 

Umankunatapis aywiparmi niyarqan: <<¡Väya! Templuta juchuskatsir kimsa 
junaqllata shäritsinaykipaq nikarqa 

30mä salvakur cruzpita bäjamuy>>. 

31Tsaynöllam mandakuq sacerdötikuna y ley yachatsikuqkunapis Jesústa 

asipar kikinkunapura ninakuyarqan: <<Wakin kaqta salvarpis kikinqa 
manam salvakuyta puëdintsu. 

32Israel runakunapa mandakuqnin rey Cristo karqa mä cruzpita bäjamutsun. 

Bäjamuptinqa creyishunmi>>. Tsaynöllam Jesúspa lädunchö crucificashqa 
kaykaq runakunapis burlakuyarqan. 

Jesús wañunqan 
Mateo 27.45-56; Lucas 23.44-49; Juan 19.28-30 

33Pullan junaqpita las tresyaqmi patsa tutapaskirqan. 

34Tsay höram Jesús jinchi nirqan: <<Eloi, Eloi, ¿lama sabactani?>> Tsay 

ninanqa <<Dios Yaya, Dios Yaya, ¿imanirtan dëjamashkanki?>> ninanmi. 

35Tsaynö ninqanta wiyaykurmi tsaychö kaykaq wakin runakuna niyarqan: 

<<Profëta Elíastam qayaykan>>. 

36Tsaynö niyaptinmi juk runa sas aywar puchquq vïnuman esponjata 

tullpurkur shoqushpa puntanman watarqan. Tsayta Jesúspa shiminman 
shoqunanpaq churarmi nirqan: <<Mä rikäshun cruzpita jipinanpaq Elías 
shamunqakush>>. 

37Tsaypitanam jinchi qayaraskir Jesús wañuskirqan. 

38Tsay höram templu rurinchö tsaparaq cortïna janaqpita urayaq 

rachiskirqan. 

39Jesúspa puntanchö kaykaq capitanmi Jesús [qayaranqanta wiyar y] 

wañunqanta rikar nirqan: <<¡Rasunpam kay runaqa Diospa Tsurin 
kashqa!>> 

40Tsaychömi warmikunapis karullapita rikaraykäyarqan. Paykunawanmi 

kayarqan María Magdalena, Santiagupa y Josépa maman María y 
Salomépis. 

41Tsay warmikunam Galileachö Jesús puriptin yanapar 

qatiräyarqan. Tsaynöllam tsaychö kaykäyarqan Jesúswan Jerusalénman 
aywaq atskaq warmikunapis. 

Jesústa pampayanqan 
Mateo 27.57-61; Lucas 23.50-56; Juan 19.38-42 

42Jamay junaqpaq alistakuyänan junaq tardina kaptinmi 

43Arimateapita José Pilatuman aywarnin mana mantsakuypa rugakur 

nirqan: <<Jesúspa ayanta pampanäpaq dëjapaykallämay>>. Joséqa Israel 
runakunapa autoridäninmi karqan. Paypis Dios 
Yayapa mandakuynintam shuyaraykarqan. 

44Tsaynö rugaptinmi Pilato yarpachakur nirqan: <<¿Wañushqanatsuraq 

kanman?>> Tsaymi wañushqana kanqanta musyananpaq capitanta 
qayatsirqan. 

45Wañushqana kanqanta willaptinmi Jesúspa ayanta pampananpaq Joséta 

änirqan. 

46Tsaymi lïnupita rurashqa säbanasta rantiskir Jesúspa ayanta cruzpita 

jipiskir piturqan. Tsaypitam qaqachö uchkushqa sepultüraman churaykur 
jatun rumiwan punkuta tsaparqan. 

47María Magdalena y Josépa maman Maríam Jesústa mayman 

pampayanqanta rikäyarqan. 

 
Marcos 16 

Wañunqanpita Jesús kawamunqan 
Mateo 28.1-8; Lucas 24.1-12; Juan 20.1-10 

1Jamay junaq päsaskiptinnam María Magdalena, Santiagupa maman María 

y Salomépis mushkuq jachakunata rantiyarqan Jesúspa ayanman 
wiñäyänanpaq. 

2Tsaymi domingu alliq rupay yarqaykämuptin Jesús pamparanqanman 

aywayarqan. 

3Nänita aywaykarmi niyarqan: <<¿Piraq sepultüra tsaparaq rumita 

kichapamäshun?>> 

4Chaykurnam tariyarqan sepultüra tsaparaq jatun rumi wititsishqana 

kaykaqta. 

5Sepultüra rurinman yaykuskirnam rikäyarqan juk jöven yuraq llatapashqa 

derëcha kaqlächö jamaykaqta. Payta rikaykurmi alläpa mantsakäyarqan. 

6Tsay jövinnam nirqan: <<Ama mantsakäyaytsu. Musyämi crucificar 

wañutsiyanqan Jesústa rikaq shayämunqaykita. Payqa manam 
kaychönatsu. ¡Kawamushqanam! Maski rikäyay mayman 
churayanqantapis. 

7<<Kanan aywar Pedruta y wakin discïpulukunata willayay Galileaman 

puntaykanqanta. Puntata ninqannöllam tsaychö paykunawan tinkuyanqa>>. 

8Tsaynö niptinmi warmikuna mantsakaywan tsuktsukyarraq saslla 

aywayarqan. Mantsakashqa karmi rikäyanqanta ni pitapis willayarqantsu. 

María Magdalenata Jesús yuripunqan 
Mateo 28.9-10; Juan 20.11-18 

9[Domingu alliq Jesús kawaskamurmi María Magdalenata puntata 

yuripurqan. Paypitam qanchis supaykunata qarqushqa karqan. 

10Yuripuskiptinmi Jesúswan puriqkunata willananpaq María Magdalena 

aywarqan. Chaykurmi llakikur waqaykäyaqta tarirqan. 

11<<Jesústa kawaykaqtam rikashkä>> nir willakuptinpis manam 

creyiyarqantsu. 

Ishkay discïpulunkunata Jesús yuripunqan 
Lucas 24.13-35 

12Tsaypitanam markapita aywaykäyaptin ishkay discïpulunkunata Jesús 

yuripurqan. Payqa manam puntata kanqannönatsu karqan. 

13Tsaypita kutiykurnam discïpulu majinkunata Jesús yuripunqanta 

willayarqan. Willakuyaptinpis manam creyiyarqantsu. 

Discïpulunkuna willakuyänanpaq Jesús kachanqan 
Mateo 28.16-20; Lucas 24.36-49; Juan 20.19-23; Hechos 1.6-8 

14Tsaypitam chunka juk discïpulunkuna mikuykäyaptin Jesús yuripuskir 

nirqan: <<Mana creyikuq chukru shonqu runakuna, kawamunqäta 
willayäshuptikipis ¿imanirtan creyiyashkankitsu?>> 

15Mastam nirqan: <<Maytsaypa aywar llapan runakunata alli willakuynïta 

willakuyanki. 

16Mayqanpis creyikur bautizakuq kaqqa salvakanqam. Peru mana creyikuq 

kaqmi sïqa infiernuman jitarpushqa kayanqa. 

17Creyikuqkunam milagrukunatapis rurayanqa. 

Shutïchömi supaykunatapis qarquyanqa y mana yachayanqan 
idiömakunatapis parlayanqa. 

18Culebra kaniptinpis, venënuta qarayaptinpis manam wañuyanqatsu. 

Tsaynöllam qeshyaqyashakunata yataykur Dios Yayata mañakuyaptin 
kutikäyanqa>>. 

Ciëluman Jesús kutinqan 
Lucas 24.50-53; Hechos 1.9-11 

19Discïpulunkunata parlapar ushaskiptinmi Señor Jesústa gloriaman Dios 

Yaya aparqan. Tsaychömi Dios Yayapa derëcha kaq lädunman 
jamaykurqan. 

20Tsaypitam discïpulunkuna maytsaychö willakuyarqan. Kikin 

Señornintsikmi yanaparqan milagrukunata rurayänanpaq. Tsayta rikarmi 
runakuna tantiyayarqan tsay willakuyanqan rasunpa kanqanta. Amén.] 

Lucas 
Lucas 1 

1Tayta Teófilo, Jesucristo kay patsachö imata ruranqantam atskaq runakuna 

qellqayarqan. 

2Tsay qellqayanqanqa Jesucristuwan qallananpita paqta puriqkuna 

willakuyanqannöllam kaykan. Paywan puriqkuna imata ruranqantapis 
rikashqa kayaptinmi willakuyänanpaq Jesucristo mandarqan. 

3Tsaymi noqapis qallananpita imanö kanqantapis alli tapupakuskir llapanta 

qamman qellqamü. 

4Tsaynöpam qampis kayta liyir musyanki Jesucristupaq 

yachatsiyäshunqayki rasunpa kanqanta. 

Bautizaq Juan yurinanpaq ángel willakunqan 

5Judeachö Herodes rey kaykaptinmi juk sacerdöti Zacarías shutiyuq karqan. 

Paymi Abías sacerdötipita miraq kar tsay casta sacerdötikunawan Dios 
Yayata templuchö serviyarqan. Zacaríaspa warminpa shutinmi 
Elisabet karqan. Paypis sacerdöti Aarónpa ayllunpitam karqan. 

6Ishkanmi Dios Yaya munanqannö kawakur mandamientunkunata y 

leyninkunata imaypis cäsuyarqan. 

7Elisabet qolluq kaptinmi wamrankuna karqantsu. Ishkanpis 

yashqayäkushqanam kayarqan. 

8Juk kutinam Zacaríasta y paywan aruq sacerdöti majinkunata töcarqan 

templuchö Dios Yayata serviyänanpaq. 

9Costumbrinkunamannö sacerdötikuna sortiyayaptinmi Zacaríasta töcarqan 

templuman yaykur altarchö inciensiuta qoshnïtsinanpaq. 

10Templuchö inciensiuta qoshnïtsinqanyaqnam waqtachö atskaq runakuna 

Dios Yayata mañakuykäyarqan. 

11Inciensiuta qoshniykätsiptinnam Dios Yaya 

kachamunqan ángel altarpa derëchu kaq lädunchö Zacaríasta yuripurqan. 

12Angelta rikaykurnam Zacarías alläpa mantsakar ni imanakaytapis 

puëdirqantsu. 

13Angelnam nirqan: <<Zacarías, ama mantsakaytsu. Mañakunqaykitam 

Dios Yaya wiyashqa. Warmiki Elisabetmi ollqu wamrata qeshyakunqa. 
Paypa shutinmi churanki Juanta. 

14Tsuriki yuriskiptinmi alläpa kushikunki. Tsaynöllam wakin kaqkunapis 

kushikuyanqa. 

15<<Dios Yayapa puntanchöpis alli ruraq runam kanqa. Manam vïnuta ni ima 

machätsikuqkunatapis upyanqatsu. Mamanpa pachanchö kanqanpitam 
Espíritu Santupa poderninchö kanqa. 

16Pay yachatsikuptinmi atskaq Israel runakuna jutsankunata dëjaskir Dios 

Yaya munanqannöna kawakuyanqa. 

17Dios Yayapa poderninwanmi profëta Elíasnö willakunqa. Tsaynö 

willakuptinmi taytankunawan wamrankuna alli päsakuychö kawakuyanqa. 
Mana cäsuqkunatam tantiyatsinqa Dios Yaya munanqannö allillata rurar 
kawakuyänanpaq. Tsaynöpam runakunata yachatsinqa Dios Yaya 
kachamunqan Cristo shamuqta chaskiyänanpaq>>. 

18Zacaríasnam angelta tapurqan: <<¿Imanötan nimanqayki kanqa? Noqaqa 

awkinnam kä y warmïpis chakwannam>>. 

19Angelnam nirqan: <<Noqaqa Dios Yayapa puntanchö serviqnin Gabrielmi 

kä. Paymi kachamashqa kay alli willakuyta willanaqpaq. 

20Willanqaqnöllam llapan cumplinqa. Peru kanan mana creyimanqaykipitam 

tsuriki yurinqanyaq parlayta puëdinkitsu>>. 

21Tsayyaqnam waqtachö runakuna Zacaríasta shuyarar niyarqan: <<Kay 

hörayaqnaqa ¿imanirtan yarqamuntsu?>> 

22Templupita yarquskirnam shimin watakashqa kaptin sëñasllapa 

willakurqan. Tsaymi runakuna ninakuyarqan: <<¡Ruri templuchöchi Dios 
Yaya imatapis rikätsishqa!>> 

23Templuchö serviyta ushaskirnam Zacarías wajinman kutikurqan. 

24Tsaypitam warmin Elisabet qeshyaq tikraskir pitsqa killa wajillanchö 

kakurqan. Tsaymi nirqan: 

25<<Dios Yaya munaptinmi qeshyaq kaykä. Kananpitaqa wawannaq 

kanqäta mananam musyapäyämanqanatsu>>. 

Jesús yurinanpaq ángel willakunqan 

26Elisabet soqta killayuqna qeshyaq kaykaptinmi ángel Gabrielta Dios Yaya 

kachamurqan Galileachö Nazaret markaman. 

27Tsaychömi virgen María täkurqan. Payqa unay rey Davidpa ayllun 

Joséwan casarananpaqmi parlashqana kayarqan. 

28Angelnam María kaykanqanman yuriskir nirqan: <<¡Kushikuy, María! ¡Dios 

Yayam akrashushkanki! Paymi qamwan kaykan. [Wakin warmikunapitapis 
masmi Dios Yaya kuyashunki]>>. 

29Tsaynö ángel niptinmi María mantsakar shonqullanchö nirqan: 

<<¿Imanirtan tsaynö niman?>> 

30Angelnam nirqan: <<María, ama mantsakaytsu. Dios Yayam kuyashurniki 

akrashushkanki. 

31Kananpitam qeshyaq kanki. Wawayki yuriskiptinmi shutin churanki 

Jesústa. 

32Poderösu kaptinmi Dios Yayapa Tsurin kanqanta niyanqa. Unay ayllun 

Davidnö rey kananpaqmi Dios Yaya churanqa. 

33Paymi Jacobpita miraq runakunata imayyaqpis mandanqa. 

Paypa mandakuyninqa manam ni imaypis ushakanqatsu>>. 

34Maríanam tapurqan: <<¿Imanötan tsay nimanqayki kanqa, ollquwanpis 

manaraq täkuykaptïqa?>> 

35Angelnam nirqan: <<Espíritu Santu qamman shamuptinmi Dios Yayapa 

poderninwan qeshyaq kanki. Tsaymi santu wawayki yuriptin Diospa Tsurin 
kanqanta niyanqa. 

36<<Aylluyki Elisabetpis chakwan kayninchömi <qolluq warmi> nikäyaptinpis 

soqta killana qeshyaq kaykan. 

37Dios Yayapaqqa manam ni imapis ajatsu>>. 

38Maríanam nirqan: <<Noqaqa Dios Yayapa serviqninmi kallä. Qam 

nimanqaykinö kaykullätsun>>. Tsaypitanam ángel aywakurqan. 

Elisabetta watukaq María aywanqan 

39Tsaypita juk ishkay junaqllatanam Judea jallqachö kaykaq juk markaman 

María saslla aywarqan. 

40Chaykurnam Zacaríaspa wajinman yaykuskir Elisabetta saludarqan. 

41Saludaykuptinmi Elisabetpa pachanchö wamra kuyurqan. Elisabetnam 

Espíritu Santupa poderninwan 

42jinchi nirqan: <<¡Llapan warmikunapita masmi Dios Yaya bendicionninta 

qamman churamushqa! ¡Qeshyaq kanqayki wawaykipis bendïtum! 

43¿Pitan noqallä kä Señorlläpa maman watukaykamänaykipaq? 

44Saludamanqaykita wiyaskirmi pachächö wamra kushikur kuyushqa. 

45¡Dios Yaya nishunqaykita cumplinanpaq kanqanta creyinqaykipitam 

kushishqa kaykanki!>> 

Dios Yayata María alabanqan 

46Maríanam nirqan: <<Dios Yayatam llapan shonqüwan alabä. 

47Kushikurmi salvamaqnï Dios Yayata alabä. 

48Qollmi shonqu serviqnin kanqätam rikämashqa. Kananpitam runakuna 

imaypis niyämanqa Dios Yaya bendicionninta noqaman churamunqanta. 

49Poderösu Dios Yayam noqapaq allikunata rurashqa. Payqa santum. 

50Paypita mantsakuqkunatam imaypis llakipan. 

51Poderösu kayninwanmi imayka ajakunatapis ruran. Yachaq tukuqkunapa 

yarpayninkunatam mana väliqpaq churan. 

52Mandakuqkunatam mandakuyanqanpita qarqun. Qollmi shonqukunatam 

mandakuyänanpaq churan. 

53Waktsakunatam wanayanqankunata qaran. Rïcukunatam sïqa 

imaykankunatapis qechun. 

54Serviqnin Israel runakunatam llakipar imaypis yanapan. 

55Imayyaqpis tsaynö yanapamänapaqmi unay aylluntsik Abrahamta y 

paypita miraqkunata prometirqan>>. 

56Elisabetwan kimsa killanö päraskirmi wajinpa María kutikurqan. 

Bautizaq Juan yurinqan 

57Tsaypitanam Elisabetpa killan paqtaskiptin ollqu wamrata qeshyakurqan. 

58Tsayta musyaskirmi vecïnunkuna y ayllunkuna Elisabetman aywaykur 

alläpa kushikur niyarqan: <<¡Dios Yayam llakipäshurniki wawayki kananpaq 
permïtishqa!>> 

59Wamra pusaq junaqyuq kaykaptinnam 

wamrata señalayänanpaq Zacaríaspa wajinman aywayarqan. Tsaychönam 
taytan Zacaríaspa shutinta churayta munayarqan. 

60Peru mamannam nirqan: <<¡Manam! ¡Shutinqa Juanmi kanqa!>> 

61Runakunanam niyarqan: <<¡Imanir! Aylluykikunachöqa manatsaq pipis 

Juan shutiyuqqa kantsu>>. 

62Tsaynam Zacaríasta sëñasllapa tapuyarqan: <<Tsurikipa shutin ¿imatatan 

churanki?>> 

63Tsaynam ichik tablata mañaskir qellqarqan: <<Juanmi shutin kanqa>>. 

Tsayta liyiskirmi mantsakäyarqan. 

64Tsay höram Zacaríaspa shimin pashtaskiptin Dios Yayata alabar 

qallaykurqan. 

65Tsaychö llapan vecïnunkunam alläpa mantsakäyarqan. Tsaymi entëru 

Judea jallqachö runakuna tsaynö päsanqanta willakuyarqan. 

66Tsay wamrata Dios Yaya yanapanqanta parlayaptinmi wiyaqkuna 

yarpachakur niyarqan: <<Tsay wamra jatunyar ¡imanö poderyuqraq 
kanqa!>> 

Dios Yayata Zacarías alabanqan 

67Tsaypitanam Espíritu Santupa poderninwan Zacarías nirqan: 

68<<Israel runakunata kuyaq Dios Yaya alabashqa kaykullätsun. Paymi 

salvamänapaq shamushqa. 

69Serviqnin Davidpa ayllunchömi juk poderyuq salvador yurinanpaq kaykan. 

70Tsaynö yurinanpaqmi unay santu profëtakunawan willakatsirqan. 

71Contrantsikkunapa y chikimaqnintsikkunapa poderninpita 

salvamänapaqmi musyatsimarqantsik. 

72<<Unay aylluntsikkunata llakiparmi sagrädu pactuta cumplinqa. 

73Jurarmi unay aylluntsik Abrahamta prometirqan 

74chikimaqnintsikkunapita salvamänapaq kanqanta y mana mantsakur 

payllatana servinapaq kanqanta. 

75Tsaynö kaykaptinqa jutsata manana rurar pay munanqannö waran waran 

kawakushun>>. 

76Tsurintanam Zacarías nirqan: <<Kuyay tsurillä, salvamaqnintsik 

shamuptin chaskikuyänanpaqmi nänita pitsaqnö runakunata willanki. 
Tsaymi poderösu Dios Yayapa profëtan kanqaykita niyanqa. 

77Dios Yaya kuyanqan runakunata perdonar salvananpaq kanqantam 

willanki. 

78Diosnintsik llakipämarnintsik ciëlupita juk salvadorta kachamunqa. Tsayqa 

patsa waraqnömi kushikuypaq kanqa. 

79Aktsinö karmi tutapaychönö kawaqkunata y wañuyta mantsaqkunata 

salvanqa. Paymi tantiyatsimäshun alli päsakuychö kawakunapaq>>. 

80Zacaríaspa tsurin Juan wiñarmi Dios Yaya munanqannö kawananpaq 

tantiyakurqan. Israel majinkunata Diospa palabranta willakur 
qallanqanyaqmi tsunyakunallachö täkurqan. 

 
Lucas 2 

Jesús yurinqan 
Mateo 1.18-25 

1Tsay witsaymi Augusto César willakatsirqan mandakunqan nacionkunachö 

llapan runakuna censakuyänanpaq. 

2Tsay punta censutam rurayarqan Siria provinciachö Cirenio mandakuq 

gobernador kaykaptin. 

3Llapan runakunam unay ayllunkunapa markankunaman censakuq 

aywayarqan. 

4Unay ayllun rey David Belénchö yurishqa kaptinmi Josépis Galileachö 

Nazaretpita Judeachö Belénman censakuq aywarqan. 

5Warmin kananpaq parlashqana karmi Maríatapis pusharqan. Maríaqa 

qeshyakunanpaqnam kaykarqan. 

6Belénchö kaykäyaptinmi killan paqtaskiptin qeshyakunanpaq nanakurqan. 

7Tsaychönam mayor wawanta qeshpikurqan. Qorpakuna patsakuyänan 

cuartuchö posäda mana kaptinmi inchanawan piturkur wätakunapa 
mikukuyänanllaman puñuykatsirqan. 

Üsha mitsikuqkunata angelkuna yuripunqan 

8Tsay paqasmi Belénpa washaläninchö mitsikuq runakuna üshankunata 

täpaykäyarqan. 

9Tsaymanmi illaqpita ángel yuriskir Dios Yayapa poderninwan imayka 

illaqunöraq atsikyaykurqan. Tsayta rikaykurmi üshata täpakuqkuna 
mantsakäyarqan. 

10Angelnam nirqan: <<Ama mantsakäyaytsu. Llapan runakuna 

kushikuyänanpaqmi alli willakuyta apamushkä. 

11Kananmi rey Davidpa markanchö juk salvador yurishqa. ¡Payqa 

Señornintsik Cristum! 

12Kay willayanqaq rasunpa kanqanta musyayänaykipaq kanan aywarmi 

wätakunapa mikukuyänanchö inchanawan pitushqa ujuraykaqta llullu 
wamrata tariyanki>>. 

13Ángel tsaynö nikaptinnam maytsikaq angelkuna yuriskir Dios Yayata 

alabarnin niyarqan: 

14<<¡Ciëluchö kaqkuna Dios Yayata alabaykuyällätsun! ¡Kay patsachöpis 

Dios Yaya kuyanqan kaqkuna alli päsakuychö kaykuyällätsun!>> 

15Angelkuna ciëluman kutiskiyaptinnam mitsikuqkuna juknin juknin 

ninakuyarqan: <<Dios Yaya willatsimanqantsiknö aku Belénman aywar 
rikämushun>>. 

16Tsaynö nirmi saslla aywar Josétawan Maríata y llullu wamrata tariyarqan. 

Wamranam wätakunapa mikukuyänanchö puñuykarqan. 

17Tsayta rikaykurnam llullupaq ángel ninqanta willakuyarqan. 

18Willakuyaptinmi llapan wiyaqkuna kushikuyarqan. 

19Maríanam shonqullanchö llapanta yarpachakurqan. 

20Ángel willakunqannölla llapanta tariskirmi mitsikuqkuna rikäyanqanpita y 

wiyayanqanpita Dios Yayata alabarnin kutikuyarqan. 

Nïñu Jesústa templuman apayanqan 

21Wamra semänayuqna kaykaptinmi penqayninchö señalatsiyarqan. María 

manaraq qeshyaq kaptin ángel yuripur ninqannöllam shutin churayarqan 
Jesústa. 

22 Moisés qellqanqan leykunachö ninqannöllam María qeshyakunqanpita 

purificakunan junaq chäramuptin Dios Yayata entregayänanpaq Joséwan 
María Jerusalén templuman llullu wamrata apayarqan. 

23Tsaynö apayänanpaqmi Diospa leynin qellqashqachö nin: <<Mayor kaq 

ollqu tsurikim Dios Yayapaq kanqa>>. 

24Tsaynöllam Diospa leynin qellqashqachö nin: <<Ishkay kullkushkunata o 

ishkay llullu palumakunata apamunqa>>. Tsaytapis cumpliyänanpaqmi 
templuman aywayarqan. 

25Tsay witsaymi Jerusalénchö Simeón shutiyuq runa täkurqan. Paymi Dios 

Yayata alläpa kuyaq alli runa karqan. Tsaynöllam Israel runakuna 
ñakayanqanpita Cristo jipinanpaq kanqanta shuyararqan. Payqa Espíritu 
Santupa poderninwanmi karqan. 

26Jukpunnam Espíritu Santu musyatsir nirqan Dios Yaya kachamunqan 

Cristuta rikarraq wañukunanpaq kanqanta. 

27Tsaynö tantiyatsiptinmi templuman Simeón aywarqan. Tsaymannam 

Joséwan María ley ninqankunata cumpliyänanpaq nïñu Jesústa 
chätsiyarqan. 

28Simeónnam llullu wamrata marqarkur Dios Yayata alabar nirqan: 

29<<Dios Yayallä, änillämanqaykitam cumplirquyki. Kananmi sïqa 

kushishqana wañukulläshaq. 

30Kachamunqayki salvadortam rikarqüna. 

31Paytam kachamushkanki maytsaychö täkuq runakunata salvanaykipaq. 

32Mana Israel runakunapaqpis aktsim kanqa. Pay raykum kuyanqayki Israel 

runakunapis reqishqa kayanqa>>. 

33Simeón ninqanta wiyarmi Joséwan María kushikuyarqan. 

34Simeónnam Dios Yayata mañakurqan bendicionninta paykunaman 

churananpaq. Jesúspa maman Maríatanam nirqan: <<Kay wawayki raykum 
wakin Israel runakuna condenakäyanqa y wakinnam salvakashqa kayanqa. 
Paytaqa atskaq runakunam chikiyanqa. 

35Tsaynöpam runakuna allita o mana allita yarpäyanqanpis musyakanqa. 

Wawayki raykum sufrinki cutsilluwan shonquykita tuksiyämuptin 
nanatsikuqnöraq>>. 

36Templupa patiunchömi Diospa profëtan Ana shutiyuq chakwanpis 

kaykarqan. Paypa taytanmi Aser trïbupita Fanuel karqan. Payqa qanchis 
watallam ollqunwan täkuyarqan. 

37Ollqun wañuskiptinmi pusaq chunka chusku (84) watana japallan täkurqan. 

Templupa patiunpita mana yarqukurmi paqasta junaqta ayunarnin Dios 
Yayata mañakuq. 

38Simeón mañakur ushaskiptinmi Anapis Jesúsman witiykur Dios Yayata 

agradëcikurqan. Tsaypitanam Dios Yaya kachamunqan Cristuta 
shuyaraykaq runakunata nirqan: <<Kay llullu wamram salvamänapaq 
shuyaranqantsik>>. 

39Dios Yayapa leyninchö mandakunqankunata cumpliskirnam Joséwan 

María Galileachö Nazaret markankunaman kutikuyarqan. 

40Dios Yaya yanapaptinmi nïñu Jesús wiñarnin alläpa yachayyuq y 

kallpayuq tikrarqan. 

Templuchö Jesústa tariyanqan 

41Wata watam Jesúspa taytanwan maman Pascua fiestata päsaq 

Jerusalénman aywayaq. 

42Jesús chunka ishkay watayuq kaykaptinmi Israel runakunapa 

costumbrinkunamannö Pascua fiestaman aywayarqan. 

43Fiesta ushakaskiptinnam Joséwan María markankunapa kutikuyarqan. 

Jesúsnam mana musyayanqanyaq Jerusalénchö quëdaskinaq. 

44Paykunaqa runakunawan Jesús aywaykanqantam yarpäyarqan. Juk junaq 

qoyat aywaykarmi pullan nänichö Jesústa watukaskir ayllunkunatawan 
reqishankunata tapupakur ashiyarqan. 

45Mana tarirnam Jerusalénman ashiq kutiyarqan. 

46Kimsa junaq ashiyanqanchöraqmi templuchö kaykaqta Jesústa tariyarqan. 

Tsaychömi ley yachatsikuqkunawan tapunakur jamaykarqan. 

47Jesús alli yachayyuq kar tapuyanqankunata contestaptinmi wiyaqnin 

runakunapis mantsakäyarqan. 

48Tsaychö rikaykurnam taytanwan maman mantsakäyarqan. Mamannam 

nirqan: <<Ä wawa, ¿imanirtan kaychö quëdarquyki? Alläpa llakishqam 
ashiyashkaq>>. 

49Jesúsnam nirqan: <<¿Imanirtan ashiyämarquyki? ¿Manaku musyayanki 

Taytäpa wajinchö kanäpaq kanqanta?>> 

50Peru paykunaqa imapaq ninqantapis manam tantiyayarqantsu. 

51Tsaypitanam paykunawan Nazaretman kutikur llapan 

mandayanqankunata rurarqan. Mamannam shonqunllachö llapan 
päsanqankunata yarpachakurqan. 

52Jesús wiñar alli yachayyuq kaptinmi Dios Yaya y runakunapis 

kushikuyarqan. 

 
Lucas 3 

Bautizaq Juan yachatsikunqan 
Mateo 3.1-12; Marcos 1.1-8; Juan 1.19-28 

1-2Tiberio César chunka pitsqa watana Romachö mandakuq rey kaykaptinmi 

tsunyakunachö Zacaríaspa tsurin Juanta Dios Yaya willakuyninta 
revelarqan. Tsay witsaymi Judeachö Poncio Pilato gobernador karqan. 
Galileachönam Herodes mandakuq karqan. Iturea y Traconite 
provinciakunachönam Herodespa wawqin Felipe mandakuq karqan. Abilinia 
provinciachönam Lisanias mandakuq karqan. Jerusalénchönam Anáswan 
Caifás mas mandakuq sacerdötikuna kayarqan. 

3Tsaymi Jordán mayu kuchun markakunapa purir Juan willakur nirqan: 

<<Dios Yaya perdonayäshunaykipaq jutsaykikunapita arrepentikur 
bautizakuyay>>. 

4Tsaynö Juan willakunanpaqmi Dios Yayapa profëtan Isaías qellqanqanchö 

nin: <<Juk runam desiertuchö qayakuypa willakur nin: <Dios Yaya 
shamunanpaq nänita allitsayay. Wiksu nänikunata derechayay. 

5Raqrakunatapis pampatsäyay. Lömakunatapis parijayay. Wiksu wiksu 

nänikunatapis derechayay. Uchku uchkukunatapis pampatsäyay. 

6Dios Yaya poderninwan salvanqantam maytsaychö täkuq runakuna 

rikäyanqa> >>. 

7Tsay witsaymi atskaq runakuna bautizakuyänanpaq Juanman aywayarqan. 

Paykunatam Juan nirqan: <<¡Culebra casta runakuna! ¡Pitan qamkunata 
niyäshushkanki Dios Yayapa castïgunpita qeshpiyänaykipaq kanqanta! 

8Jutsaykikunapita rasunpa arrepentikushqa karqa Dios Yaya 

munanqannöna kawayay. Ama yarpäyaytsu Abrahampa ayllun 
kayanqaykipita Dios Yaya salvayäshunaykipaq kanqanta. Noqam niyaq: 
Dios Yaya munarqa kay rumikunatapis Abrahampa ayllunmanmi 
tikratsinman. 

9Mana wayuq jachata chapapita walluskir ninaman jitaykuqnömi jutsa 

ruraqkunata castigananpaq Dios Yaya listu kaykan>>. 

10Tsaynam runakuna tapur niyarqan: <<Tsaynö kaptinqa ¿imatatan 

rurayäshaq?>> 

11Juannam nirqan: <<Ishkay llatapaykikuna kaptinqa jukaqta llatapannaq 

kaqta qaraykuyay. Tsaynölla mikuyninkuna faltapukuqkunata 
qaraykuyay>>. 

12Tsaynöllam impuestu cobraqkunapis bautizakuyänanpaq chaykur 

tapuyarqan: <<Rabí, noqakunaqa ¿imatatan rurayäshaq?>> 

13Juannam nirqan: <<Cobrayänaykipaq kaqpita mastaqa ama 

cobrayankitsu>>. 

14Tsaynöllam soldädukunapis tapuyarqan: <<Noqakunaqa ¿imatatan 

rurayäshaq?>> Paykunatanam nirqan: <<Ama runakunapa imankunatapis 
qechuyankitsu ni manakaqta tumpayankitsu. Pägayäshunqaykillawan 
conformakuyanki>>. 

15Tsayta wiyarmi runakuna yarpachakur niyarqan: <<¿Juantsuraq Dios 

Yaya kachamunqan Cristo?>> 

16Tsaynö niyanqanta musyarmi Juan nirqan: <<Noqaqa yakullawanmi 

bautizayaq. Peru jukmi noqapita mas poderyuq shamunqa. Manam noqaqa 
paypa llanqinpa watunta paskanällapaqpis välïtsu. Paymi Espíritu Santuwan 
y ninawan bautizayäshunki. 

17Trïguta wayränanpaqmi jurquïtan aptashqa kaykan. Wayraskirmi trïguta 

wajinman churanqa. Päjantanam imaypis mana wañuq ninaman 
jitaykunqa>>. 

18Tsaynö yachatsikurmi Dios Yayapa alli willakuyninta tukuyläyapa 

tantiyatsirqan. 

19Tsaypitanam mandakuq Herodesta piñaparqan wawqin Felipipa warmin 

Herodíaswan täkunqanpita y llutankunata ruranqanpita. 

20Tsaynö ninqanpitam mas peorraq mana allita rurarnin carcelman Juanta 

Herodes qaykatsirqan. 

Jesústa Juan bautizanqan 
Mateo 3.13-17; Marcos 1.9-11 

21Runakunata Juan bautizaykaptinmi Jesúspis bautizakurqan. Bautizakur 

Dios Yayaman mañakuykaptinmi ciëlu kichakaskamuptin 

22Jesúsman Espíritu Santu imayka palumanö urämurqan. Tsay höram 

ciëlupita Dios Yaya nimurqan: <<Qammi kuyay tsurï kanki. Qampitam 
kushikü>>. 

Jesúspa unay ayllunkuna 
Mateo 1.1-17 

23Jesús kimsa chunka watayuqnö kaykarmi Dios Yayapa alli willakuyninta 

willakur qallaykurqan. Paypaqmi Josépa tsurin kanqanta runakuna 
yarpäyarqan. Josémi Elípa tsurin. 

24Elími Matatpa tsurin. Matatmi Levípa tsurin. Levími Melquipa tsurin. 

Melquim Janapa tsurin. Janam Josépa tsurin. 

25Josémi Matatíaspa tsurin. Matatíasmi Amóspa tsurin. Amósmi Nahúmpa 

tsurin. Nahúmmi Eslipa tsurin. Eslim Nagaipa tsurin. 

26Nagaim Maatpa tsurin. Maatmi Matatíaspa tsurin. Matatíasmi Semeipa 

tsurin. Semeim Josépa tsurin. Josémiqa Joiadapa tsurin. 

27Joiadam Joanapa tsurin. Joanam Resapa tsurin. Resam Zorobabelpa 

tsurin. Zorobabelmi Salatielpa tsurin. Salatielmi Neripa tsurin. 

28Nerim Melquipa tsurin. Melquim Adipa tsurin. Adim Cosampa tsurin. 

Cosammi Elmodampa tsurin. Elmodammi Erpa tsurin. 

29Ermi Josuépa tsurin. Josuémi Eliezerpa tsurin. Eliezermi Jorimpa tsurin. 

Jorimmi Matatpa tsurin. 

30Matatmi Levípa tsurin. Levími Simeónpa tsurin. Simeónmi Judápa tsurin. 

Judámi Josépa tsurin. Josémi Jonánpa tsurin. Jonánmi Eliaquimpa tsurin. 

31Eliaquimmi Meleapa tsurin. Meleam Mainánpa tsurin. Mainánmi Matatapa 

tsurin. Matatam Natánpa tsurin. 

32Natánmi Davidpa tsurin. Davidmi Isaípa tsurin. Isaími Obedpa tsurin. 

Obedmi Boozpa tsurin. Boozmi Salapa tsurin. Salam Naasónpa tsurin. 

33Naasónmi Aminadabpa tsurin. Aminadabmi Admínpa tsurin. Admínmi 

Arnípa tsurin. Arními Esrompa tsurin. Esrommi Farespa tsurin. Faresmi 
Judápa tsurin. 

34Judámi Jacobpa tsurin. Jacobmi Isaacpa tsurin. Isaacmi Abrahampa 

tsurin. Abrahammi Tarépa tsurin. Tarémi Nacorpa tsurin. 

35Nacormi Serugpa tsurin. Serugmi Ragaupa tsurin. Ragaum Pelegpa 

tsurin. Pelegmi Heberpa tsurin. Hebermi Salapa tsurin. 

36Salam Cainánpa tsurin. Cainán Arfaxadpa tsurin. Arfaxadmi Sempa tsurin. 

Semmi Noépa tsurin. Noémi Lamecpa tsurin. 

37Lamecmi Matusalénpa tsurin. Matusalénmi Enocpa tsurin. Enocmi 

Jaredpa tsurin. Jaredmi Mahalaleelpa tsurin. Mahalaleelmi Cainánpa tsurin. 

38Cainánmi Enóspa tsurin. Enósmi Setpa tsurin. Setmi Adánpa tsurin. 

Adánmi Dios Yayapa tsurin. 

 
Lucas 4 

Jesústa Satanás tentayta munanqan 
Mateo 4.1-11; Marcos 1.12-13 

1Jesús bautizakuskir Espíritu Santupa poderninchö kaptinmi Jordán 

mayupita desiertuman Espíritu Santu pusharqan. 

2Tsaychö chusku chunka (40) junaq kaykaptinmi diablu tentarqan. Tsay 

junaqkuna mana ni imatapis mikurmi Jesús mallaqarqan. 

3Tsaymi diablu nirqan: <<Diospa Tsurin karqa mä kay rumita tantaman 

tikratsiy>>. 

4Jesúsnam nirqan: <<Dios Yayapa palabranmi nin: <Runaqa manam tantata 

mikurllatsu kawan, [sinöqa Dios Yaya ninqankunata cäsurmi]> >>. 

5Tsaypitanam altu jirkaman diablu pushaykur maytsay nacionkunata saslla 

rikätsir 

6nirqan: <<Llapan rikanqayki nacionkunata y tsaychö riquëzakunatam 

qaraykuqman. Tsaykunata chaskishqa karmi munanqä kaqtaqa pitapis 
qarayküman. 

7Qonqurikuykur adoramaptikiqa kay llapan rikanqaykitam qaraykuqman>>. 

8Jesúsnam nirqan: <<[¡Kaypita witiy, Satanás!] Dios Yayapa palabranmi nin: 

<Dios Yayallatam adorayanki. Payllatam serviyanki> >>. 

9Tsaypitanam Jerusalénman Jesústa diablu pusharqan. Tsaychömi 

templupa mas altunman ichiykatsir nirqan: <<Diospa Tsurin karqa mä 
kaypita jeqarpuy. 

10Diospa palabranmi nin: <Angelninkunatam Dios Yaya kachamunqa 

cuidayäshunaykipaq. 

11Paykunam achkuyäshunki chakillaykitapis rumikunachö mana 

takakunaykipaq> >>. 

12Jesúsnam nirqan: <<Tsaynöllam Dios Yayapa palabranchö nin: <Dios 

Yayata ama tentankitsu> >>. 

13Jesústa tentayta mana puëdirmi diablu aywakurqan yapay kutinanpaq 

yarpar. 

Galileachö Jesús willakur qallanqan 
Mateo 4.12-17; Marcos 1.14-15 

14Tsaypitanam Espíritu Santupa poderninwan Galileaman Jesús kutirqan. 

Tsay markakunachömi runakuna Jesús alli yachatsikuq kanqanta 
parlayarqan. 

15Sinagögakunachö yachatsikuptinmi payta alabarnin niyaq: <<¡Payqa allim 

yachatsikun!>> 

Nazaret markanchö Jesús willakunqan 

Mateo 13.53-58; Marcos 6.1-6 

16Tsaypitanam wiñanqan markan Nazaretman Jesús kutir costumbrinmannö 

jamay junaqchö sinagögaman aywarqan. Tsaychömi Dios Yayapa 
palabranta liyinanpaq runakunapa puntanman ichirqan. 

17Profëta Isaías qellqanqan rölluta makyayaptinmi liyiyta munanqanta 

kicharkur liyimurqan: 

18<<Dios Yayam Espïritunta noqaman kachamushqa. Paymi akramashqa 

alli willakuyninta waktsakunata willanäpaq. Tsaynöllam kachamashqa 
[llakishqa kawaqkunata animatsinäpaq,] juklä nacionman prësu aywaqkuna 
librina kayanqanta willanäpaq, qaprakunata kutikätsinäpaq, chikiqninkunapa 
poderninchö sufriq runakunata libranäpaq 

19y Dios Yaya salvananpaq kaq tiempu chämunqanta willakunäpaq>>. 

20Tsaynö liyiskirnam rölluta röllurkur sinagögachö yanapakuq runata 

kutiykatsirqan. Jamaykuptinnam tsaychö kaykaqkuna payta rikaräyarqan. 

21Tsaynam Jesús nirqan: <<Liyimunqächö ninqannömi kanan 

cumplishqana>>. 

22Tsaymi llapan runakuna alläpa kushikur ninakuyarqan: <<¡Payqa 

shumaqmi parlan! ¿Manaku Josépa tsurin kaykan?>> 

23Jesúsnam nirqan: << <Jampikuq karqa kikikiraq jampikunkiman> 

niyanqannömi qamkunaqa munayanki Capernaúmchö milagruta ruranqänö 
kay markachöpis milagruta ruranäta>>. 

24Tsaypitanam nirqan: <<Rasun kaqtam niyaq: Manam ni mayqan 

profëtatapis markanchöqa chaskiyantsu. 

25Rasun kaqtam niyaq: Profëta Elías kawanqan witsaymi kimsa wata y soqta 

killa alläpa usyaptin maytsay Israel markachö muchuy karqan. Tsay witsay 
Israelchö atskaq viüdakuna sufriyaptinpis 

26Dios Yaya manam Israelchö ni mayqan viüdamanpis Elíasta 

mandarqantsu. Tsaypa rantinmi Sidónpa lädun Sarepta markachö täkuq 
viüdallaman mandarqan. 

27<<Tsaynöllam profëta Eliseo kawanqan witsaypis 

Israelchö lepra qeshyaywan atskaq qeshyayarqan. Peru tsaynö kayaptinpis 
manam ni mayqantapis Eliseo kutikätsirqantsu. Tsaypa rantinmi Siria 
nacionpita Naamán shutiyuq runallata kutikätsirqan>>. 

28Jesús tsaynö ninqanta wiyaykurmi sinagögachö kaykaq runakuna alläpa 

piñakuyarqan. 

29Tsaymi llapan sharkur markapita Jesústa jipiskir marka kuchun tunaman 

apayarqan tsaypita cunjarpuyänanpaq. 

30Tsaynö apaykäyaptinmi runakunapa rurinpita ulluskir aywakurqan. 

Supay löcuyätsinqan runata Jesús kutikätsinqan 
Marcos 1.21-28 

31Tsaypitanam Galileachö Capernaúm markaman Jesús aywarqan. 

Tsaychömi cada jamay junaq runakunata yachatsirqan. 

32Shumaq yachatsikunqanta wiyarmi mantsakashqa ninakuyarqan: 

<<¡Payqa poderösu karmi shumaq yachatsimantsik!>> 

33Tsay sinagögachömi supay löcuyätsinqan runa kaykarqan. Paymi 

qayaraypa nirqan: 

34<<¡Nazaretpita Jesús, [aywakuy]! ¡Imanankitan noqakunawan! 

¿Ushakätsiyämaqnïku shamushkanki? ¡Noqam musyä Dios Yaya 
kachamunqan santu runa kanqaykita!>> 

35Tsaymi supayta ollqutupar Jesús nirqan: <<¡Upälla kay runapita yarquy!>> 

Niykuptinmi llapanpa puntanchö runata tsapiskir mana imanarlla 
aywakurqan. 

36Tsayta rikarmi juknin juknin mantsakashqa ninakuyarqan: <<¡Imatanatan 

rikantsik! ¡Poderösu kayninwan piñapaptinmi supaykunapis cäsurnin 
aywayan!>> 

37Supayta qarqunqanta musyaskirmi entëru Galileachö Jesús poderyuq 

kanqanta parlayaq. 

Pedrupa suegranta Jesús kutikätsinqan 
Mateo 8.14-15; Marcos 1.29-31 

38 Sinagögapita yarquskirnam Simónpa wajinman Jesús aywarqan. 

Tsaychömi Simónpa suegran fiebriwan antsa qeshyaptin kutikätsinanpaq 
Jesústa rugayarqan. 

39Rugayaptinmi qeshyaykaqman witiykur nirqan: <<Amana fiebriynatsu>>. 

Tsaynö niptinmi jina höra kutikaskir paykunata mikuyta qararqan. 

Atskaq qeshyaqyashakunata Jesús kutikätsinqan 
Mateo 8.16-17; Marcos 1.32-34 

40Rupay jeqaykaptinnam tukuyläya qeshyaywan qeshyaykaqkunata 

Jesúsman apayämurqan. Jesúsnam juk juklla paykunaman makinta churar 
llapanta kutikätsirqan. 

41Tsaymi supayyuq runakunapita supaykuna yarqurnin qayaraypa niyarqan: 

<<¡Qamqa Diospa Tsurinmi kanki!>> Dios Yaya kachamunqan Cristo 
kanqanta supaykuna niyaptinmi mana parlayänanpaq Jesús ollqutuparqan. 

Jesús willakur purinqan 
Marcos 1.35-39 

42Patsa waraskiptinnam tsunyaman Jesús aywakurqan. Tsaymi runakuna 

ashir pay kaykanqanman chaykur mana aywakunanpaq rugayarqan. 

43Jesúsnam nirqan: <<Dios Yayapa mandakuyninpa alli willakuyninta wakin 

markakunachöpis willakunämi. Tsaypaqmi Dios Yaya kachamashqa>>. 

44Tsaypitanam Israelchö maytsay markakunapa 

purirnin sinagögakunachö Dios Yayapa willakuyninta Jesús willakurqan. 

 
Lucas 5 

Atska pescädukunata Pedro achkunqan 
Mateo 4.18-22; Marcos 1.16-20 

1Juk kutinam Genesaret qocha kuchunchö Jesús yachatsikuykaptin Dios 

Yayapa willakuyninta wiyayta munar maytsikaq runakuna kichkinakurraq 
juntapuyarqan. 

2Tsaychömi qocha kuchunmanpa ishkay büquikuna kaykaqta Jesús 

rikarqan. Pescädu achkuqkunanam büquinkunapita yarquskir pläyachö 
atarräyankunata mayllaykäyarqan. 

3Tsaymi Simónpa büquinman Jesús lätarkur rugarqan qocha kuchunpita 

mas ruriman yaykatsinanpaq. Yaykaskatsiptinnam büquiman jamaykur 
runakunata yachatsimurqan. 

4Yachatsikuyta ushaskirnam Simónta nirqan: <<Kanan mas ruriman yaykur 

pescäduta achkuyänaykipaq atarräyaykikunata jitay>>. 

5Simónnam nirqan: <<Taytay, warat pescarpis manam ni jukllayllatapis 

achkuyarqütsu. Peru qam nimaptikiqa mä atarräyäkunata jitashaq>>. 

6Tsaynö jitaykurmi atarräyankunapis rachinqanyaq maytsika pescäduta 

achkuyarqan. 

7Tsaynam jukaq büquichö pescädu achkuqkuna yanapayänanpaq 

sëñasllapa qayayarqan. Chärirmi ishkan büquikuna jundinanqanyaq 
pescädukunata wiñäyarqan. 

8Tsayta rikaykurmi Simón Pedro Jesúspa puntanman qonqurikuykur nirqan: 

<<Taytay, noqalläpita witikullay. Jutsasapam kallä>>. 

9Maytsika pescäduta achkuskirmi mantsakar tsaynö nirqan. Tsaynöllam 

paywan kaykaqkuna 

10y Zebedeupa tsurinkuna Santiaguwan Juanpis mantsakäyarqan. 

Paykunam Simónpa pescädu achkuq majinkuna kayarqan. Jesúsnam 
Simónta nirqan: <<Ama mantsakaytsu. Noqam yachatsiyäshayki 
runakunata pescayänaykipaq>>. 

11Tsaynö niptinnam büquinkunata qochapita jipiskamur llapan tsaychö 

dëjaskir Jesúswan aywayarqan. 

Leprawan qeshyaykaq runata Jesús kutikätsinqan 
Mateo 8.1-4; Marcos 1.40-45 

12Juk markachö Jesús kaykaptinnam leprawan qeshyaykaq runa charqan. 

Jesústa rikaykurmi urkunpis patsaman töpanqanyaq qonqurikuykur nirqan: 
<<Taytay, voluntäniki kaptinqa kutikaykatsillämay>>. 

13Tsaynö rugakuptinmi Jesús yataykur nirqan: <<Kutikashqa kanaykitam 

munä>>. Tsaynö niptinmi jina höra kutikaskirqan. 

14Tsaypitanam Jesús nirqan: <<Kutikätsinqaqta ama pitapis willankitsu. 

Masbien kutikanqaykita rikäshunaykipaq sacerdötiman ayway. Tsaypita 
Moisés qellqanqanchö ninqannölla purificäkunaykipaq ofrendaykita 
templuman apay. Tsaynöpam kutikanqaykita musyayanqa>>. 

15<<Ama willakunkitsu>> nikaptinmi maytsaychö runakuna masraq 

musyaskiyarqan. Tsaymi maytsikaq runakuna qorikäyarqan 
yachatsikuyninta wiyayänanpaq y qeshyaqyashakunata kutikätsinanpaq. 

16Jesúsqa imaypis tsunyakunapa aywarmi Dios Yayaman mañakuq. 

Mana puriyta puëdiq runata Jesús kutikätsinqan 
Mateo 9.1-8; Marcos 2.1-12 

17Juk wajichö Jesús yachatsikuykaptinmi fariseukuna y ley yachatsikuqkuna 

tsaychö jamaykur wiyayarqan. Paykunam Galilea markakunapita, Judea 
provinciapita y Jerusalénpita shayämushqa kayarqan. 
Qeshyaqyashakunata kutikätsinanpaqmi Dios Yayapa poderninwan Jesús 
kaykarqan. 

18Mana puriyta puëdiq runata tsakrankawan runakuna chaykatsirmi 

imaykanöpapis Jesúspa puntanman yaykatsiyta munayarqan. 

19Maytsikaq runakuna kichki kayaptinmi punkupa yaykatsiyta 

puëdiyarqantsu. Tsaymi waji jananman lätarkatsir qatashqata kichaskir 
tsakrankantinta Jesúspa puntanman bäjatsiyarqan. 

20Tsay runakuna payman creyikuyanqanta musyarmi qeshyaykaq runata 

Jesús nirqan: <<Llapan jutsaykipitam perdonashqana kanki>>. 

21Tsaynam ley yachatsikuqkunawan fariseukuna yarpachakur niyarqan: 

<<¡Pitan kay runaqa Dios tukur llutanta parlananpaq! Dios Yayallam jutsa 
ruraqkunataqa perdonan>>. 

22Tsaynö yarpäyanqanta musyarmi Jesús nirqan: <<¿Imanirtan tsaynö 

yarpäyanki? 

23¿Mayqantan mas aja? ¿Runapa jutsankunata perdonayku? ¿O 

qeshyaykaqta kutikätsiyku? 

24Runapa Tsurinmi kay patsachö runakunata perdonananpaq poderyuq 

kaykan. Tsaytam kanan musyayanki>>. Tsaypitam mana puriyta puëdiq 
runata nirqan: <<¡Shäriy! Tsakrankaykita apakurkur wajikipa kutikuy>>. 

25Tsaynö niykuptinmi llapan rikaraykäyaptin jina höra kutikashqana 

shäriskirqan. Tsaypitanam tsakrankanta apakurkur Dios Yayata alabarnin 
wajinpa kutikurqan. 

26Tsayta rikaykurmi runakuna kushikurnin Dios Yayata alabayarqan. Alläpa 

mantsakarmi niyarqan: <<¡Pay ruranqantanöqa manam ni imaypis 
rikashkantsiktsu!>> 

Leví discïpulun kananpaq Jesús qayanqan 
Mateo 9.9-13; Marcos 2.13-17 

27Tsaypita aywarmi Leví shutiyuq runa impuestuta cobrar jamaykaqta Jesús 

rikarqan. Paytam nirqan: <<Qatimay>>. 

28Tsaynö niptinmi llapan imaykanta dëjaskir Jesúswan aywarqan. 

29Tsaypitanam Jesúspaq Leví wajinchö banquëtita ruratsirqan. Tsaychömi 

impuestu cobraqkuna y wakin runakunapis Jesúswan mikuyarqan. 

30Tsayta rikarmi fariseukuna y ley yachatsikuqkuna Jesúspa 

discïpulunkunata musyapar tapuyarqan: <<¿Imanirtan qamkuna impuestu 
cobraqkunawan y jutsasapa runakunawan mikuyanki y upyayanki?>> 

31Jesúsnam nirqan: <<Sänu kaqkunaqa manam mëdicuta wanayantsu, 

sinöqa qeshyaykaqkunallam. 

32Noqaqa manam jutsannaq runakunamantsu shamushkä, sinöqa jutsasapa 

runakunamanmi jutsankunata dëjayänanpaq>>. 

Ayünupaq Jesústa tapuyanqan 
Mateo 9.14-17; Marcos 2.18 

33Tsaypitanam Jesústa tapuyarqan: <<Juanpa discïpulunkuna 

y fariseukunapa discïpulunkunaqa Dios Yayata mañakurmi imaypis 
ayunayan. Peru qampa discïpuluykikunaqa ¿imanirtan ayunayantsu?>> 

34Jesúsnam nirqan: <<Casaraq jöven kaykaptinqa casaray fiestaman 

qayatsinqan kaqkuna ¿ayunayanmantsuraq? 

35Peru casaraq jövinta wañuskatsiyaptinmi sïqa ayunayanqa>>. 

36Tsaynö niskirnam Jesús nirqan: <<Manam ni pipis mushuq llatapata 

rutuntsu makwa llatapata remendananpaq. Tsaynö rurarqa mushuq 
llatapatam perditsin. Tsaynöllam mushuq llatapapita rutunqan tëlaqa makwa 
llatapachö shumaqtsu rikakan. 

37<<Tsaynöllam ni pipis tsayraq rurashqa vïnuta makwa 

puyñuman wiñantsu. Wiñaptinqa vïnu poqurmi pakitsin. Tsaymi vïnupis y 
puyñupis ushakanqa. 

38Tsayraq rurashqa vïnutaqa mushuq puyñumanmi wiñantsik. [Tsaynö 

rurashqaqa vïnupis manam jichanqatsu ni puyñupis ushakanqatsu.] 

39<<Pipis poqushqa vïnuta yawarkurqa tsayraq rurashqa vïnutaqa manam 

upyayta munantsu <poqushqa kaq vïnum mas mishkin> nir>>. 

 
Lucas 6 

Jamay junaqpaq Jesús poderyuq kanqan 
Mateo 12.1-8; Marcos 2.23-28 

1Jamay junaqchömi trïgu kuchunpa discïpulunkunawan Jesús 

päsaykäyarqan. Tsaypa päsarmi discïpulunkuna trïguta kiptun kiptun 
kupaskir uchuyarqan. 

2Tsayta rikarmi fariseukuna niyarqan: <<¿Imanirtan jamay junaq kaykaptin 

leynintsikta mana cäsur trïguta pallaykäyanki?>> 

3Jesúsnam nirqan: <<¿Manaku imaypis liyiyashkanki yanapaqninkunawan 

mallaqar David imata ruranqanta? 

4Davidshi Dios Yayapa wajinman yaykuskir Diospaq churayanqan tantata 

mikunaq. Tsaynöllash yanapaqninkunatapis qaranaq. Tsay tantaqa manam 
David ni paqtan runakuna mikuyänanpaqtsu karqan, sinöqa 
sacerdötikunalla mikuyänanpaqmi>>. 

5Tsaynö niskirnam nirqan: <<Runapa Tsurinqa jamay junaqpaqpis 

poderyuqmi>>. 

Makin tsakishqa runata jamay junaqchö Jesús kutikätsinqan 
Mateo 12.9-14; Marcos 3.1-6 

6Tsaypitanam juk jamay junaqchö sinagögaman yaykuskir Jesús 

yachatsikurqan. Tsaychömi derëcha kaq makin tsakishqa runapis 
kaykarqan. 

7Tsayta rikarmi ley yachatsikuqkuna y fariseukuna Jesústa rikaraykäyarqan 

jamay junaqchö kutikätsiptin tsay achäquilla contran shäriyänanpaq. 

8Peru tsaynö yarpäyanqanta tantiyarmi makin tsakishqa runata Jesús 

nirqan: <<Sharkur runakunapa puntanman ichiy>>. Tsaynö niptinnam tsay 
runa ichirkurqan. 

9Tsaypitanam runakunata Jesús tapurqan: <<Jukta tapuyäshayki. Jamay 

junaqchö ¿allitaku o mana allitaku rurashwan? Runa majintsikta 
¿salvashwanku o <wañutsunpis> nishwanku?>> 

10Tsaypitanam runakunata rikaskir makin tsakishqa runata nirqan: 

<<¡Makikita lamkamuy!>> Lamkarkuptinmi makin kutikaskirqan. 

11Fariseukunanam piñanakur Jesústa acusayänanpaq willanakuyarqan. 

Chunka ishkaqta apostolnin kayänanpaq Jesús akranqan 
Mateo 10.1-4; Marcos 3.13-19 

12Tsay junaqkunam jirkaman aywar Dios Yayaman Jesús warat 

mañakurqan. 

13Patsa waraskiptinnam discïpulunkunata qayaskir chunka ishkaqta akrarnin 

apostolnin kayänanpaq churarqan. 

14Paykunam kayarqan Simón (paytam shutitsirqan Pedruta), Simónpa 

wawqin Andrés, Santiago, Juan, Felipe, Bartolomé, 

15Mateo, Tomás, Alfeupa tsurin Santiago, Zelote niyanqan Simón, 

16Santiagupa tsurin Judas y Judas Iscariote. Paymi Jesústa traicionar 

rantikurqan. 

Maytsikaq runakunata Jesús kutikätsinqan 
Mateo 4.23-25 

17Apostolninkunawan jirkapita Jesús urämurmi pampachö atskaq 

discïpulunkunawan atskaq runakuna kaykäyaqta tarirqan. Tsay runakunam 
shayämushqa kayarqan maytsay Judea provinciapita, Jerusalénpita y lamar 
kuchunchö Tiro y Sidón markakunapita. Paykunam shayämurqan Jesús 
yachatsikunqanta wiyayänanpaq y qeshyaqyashakunata kutikätsinanpaq. 

18Tsaychömi supaykuna ñakatsiyanqan runakunatapis Jesús kutikätsirqan. 

19Poderösu kayninwan llapan qeshyaqyashakunata kutikätsiptinmi llapan 

runakuna Jesústa yatayllapis yatayta munayarqan. 

Kushikuyänanpaq y llakikuyänanpaq Jesús willakunqan 
Mateo 5.1-12 

20Discïpulunkuna kaqpa rikaskirmi Jesús nirqan: <<Waktsakuna, 

kushishqam kawayanki. Qamkunapaqmi Dios Yayapa mandakuynin. 

21<<Mallaqaqkuna, kushishqam kawayanki. Qamkunaqa mananam 

mallaqäyankinatsu. <<Waqaqkuna, kushishqam kawayanki. Qamkunaqa 
mananam llakikuyankinatsu. 

22<<Kushishqam kawayanki Runapa Tsurinman creyikuyanqaykipita 

chikiyäshuptiki, qarquyäshuptiki, allqutsakuyäshuptiki y tumpayäshuptikipis. 

23Tsaynö kaptinpis kushikuyay. Qamkunataqa gloriachömi Dios Yaya 

premiuta shuyaykätsiyäshunki. Qamkunatanömi chikiyäshuqnikikunapa 
unay ayllunkunapis Dios Yayapa profëtankunata sufritsiyarqan>>. 

24<<¡Peru allaw, rïcukuna! Qamkunam kay vïdallachö kushishqa 

kaykäyanki. 

25<<¡Allaw, pacha junta kaykaqkuna! Qamkunaqa mallaqaychömi kayanki. 

<<¡Allaw, kushishqa asikachaqkuna! Qamkunaqa llakikur waqakuychömi 
kayanki. 

26<<¡Allaw, llapan runakuna aläbashqa kaqkuna! Qamkunatanöllam llulla 

profëtakunatapis unay aylluykikuna aläbayarqan. 

Chikimaqnintsikta kuyanapaq Jesús yachatsikunqan 
Mateo 5.38-48; 7.12 

27<<Wiyaykämaqkuna, qamkunatam niyaq: Chikiyäshuqnikikunata 

kuyayanki. Mana alli rikäyäshuptikipis alli rikäyanki. 

28Ashayäshuptikipis allillata parlapäyanki. Tumpayäshuptikipis paykunapaq 

Dios Yayata mañakuyanki. 

29Pipis jukaqlä qaqllaykikunachö laqyayäshuptiki jukaqläta 

kamapuykuyanki. Punchuykikunata qechuyäshuptiki chompaykikunatapis 
llushtipuykuyanki. 

30Imata mañakuyäshuptikipis qaraykuyanki. Imaykita qechuyäshuptikipis 

dëjapuykuyanki. 

31Imanömi runa majiki rikäyäshunaykita munayanki, tsaynölla qamkunapis 

runa majikikunata alli rikäyanki. 

32<<Kuyanakuyanqaykillawan kuyanakurqa ¿ima allitatan ruraykäyanki? 

Jutsasapakunapis kuyanakuyanqanllawanqa kuyanakuyanmi. 

33Alli rikäyäshuqnikikunallawan alli kawarqa ¿ima allitatan ruraykäyanki? 

Jutsasapa runakunapis tsaynöllaqa allim kawakuyan. 

34Gänayänayki rayku imatapis prestakurqa ¿ima allitatan ruraykäyanki? 

Tsaynöllaqa jutsasapakunapis masta kutitsiyänanpaq prestakuyanmi. 

35<<Qamkunaqa chikiyäshuqnikikunata kuyayanki. Paykunapaq 

allikunallata rurayanki. Masta kutitsiyäshunaykipaq mana shuyarar imatapis 
prestaykuyanki. Tsaynö rurayaptikim Dios Yaya premiuta qarayäshunki. 
Payqa mana agradëcikuqkunata y jutsasapakunatapis llakipanmi. Tsaymi 
qamkunapis llakipäkuq karqa poderösu Dios Yayapa wamran kayanki. 

36Taytayki llakipäkuq kanqannö qamkunapis llakipäkuq kayay>>. 

Runa majintsikta mana juzganapaq Jesús ninqan 
Mateo 7.1-5, 17-20; 12.34-35 

37<<Dios Yaya mana juzgayäshunaykipaq runa majikikunata ama 

juzgayaytsu. Tsaynölla mana condenayäshunaykipaq calumniar ama 

tumpayaytsu. Runa majikikunata perdonayaptikiqa qamkunatapis Dios Yaya 
perdonayäshunkim. 

38Runa majikikunata qarayaptikiqa Dios Yayam qamkunatapis tupuman 

juntat jichaqtaraq millqaniki junta qarayäshunki. Runa majikikunata imanöpis 
yanapayanqaykimanmi qamkunatapis Dios Yaya yanapayäshunki>>. 

39Tsaynöllam iwalatsikuywan yachatsikur Jesús nirqan: <<¿Acäsu qaprata 

qapra majin pushanmanku? Qapra majin pusharqa ishkanmi uchkuman 
jeqarpuyanman. 

40Manam ni mayqan yachakuqpis yachatsiqninpita masqa yachantsu. Peru 

shumaq yachakurnin ushaskirmi sïqa yachatsiqninnölla kanqa. 

41<<Ñawikikunachö jatun qeru jatiraykaptinqa ¿imanirtan runa majikikunapa 

ñawinchö ichiklla shumpa kaykaqta rikapäyanki? 

42Ñawikikunachö jatun qeru jatiraykaptinqa ¿imanöraq niyankiman: 

<Ñawikipita shumpata jipiskapushayki>? ¡Allish tukuq runakuna! Puntataqa 
ñawikikunachö qerutaraq jipiyay. Tsayraqmi shumaq rikäyanki runa majikipa 
ñawinpita shumpata jipiyänaykipaq. 

43<<Alli jachaqa manam mana allitaqa wayuntsu. Tsaynöllam mana alli 

jachapis allitaqa wayuntsu. 

44Wayuyninpitam ima frütatapis reqintsik. Manam kashakunapitatsu hïgusta 

pallantsik ni shirakapitatsu üvata pallantsik. 

45Alli runaqa shonqun alli yarpanqantam parlan y mana alli runaqa shonqun 

mana allita yarpanqantam parlan. Runaqa shonqunchö yarpanqantam allita 
o mana allitapis parlan. 

Cäsukuq runa y mana cäsukuq runa imanö kanqan 
Mateo 7.24-27 

46<<Yachatsikuynïkunata mana cäsuykarqa ¿imanirtan <Señornïmi kanki, 

Señornïmi kanki> niyämanki? 

47Yachatsikunqäta wiyaqkuna imanö kayanqantam kanan 

tantiyatsiyäshayki. 

48Juk runash wajita shäritsinanpaq qaqaman chanqanyaq oqtiykur 

cimientuta patsätsinaq. Qaqa jananchö alli rurashqa kaptinshi mayu jeqarpis 
tsay wajita kuyutsinaqtsu. 

49Juk runanash cimientunnaqta arenïlla jananllachö wajita shäritsinaq. 

Tsayshi mayu jeqar jaytaptin tsay waji jankat juchuskinaq. Tsayshi alläpa 
llakipaypaq y waqakuypaq kanaq. Tsaynömi ninqäkunata mana cäsuq 
runapis kanqa>>. 

 
Lucas 7 

Capitanpa serviqninta Jesús kutikätsinqan 
Mateo 8.5-13; Juan 4.43-54 

1Runakunata yachatsir ushaskirnam Capernaúm markaman Jesús 

aywarqan. 

2Tsaychömi Roma capitanpa kuyay serviqnin antsa qeshyaykarqan. 

3Tsay capitannam Jesús ruranqankunata musyaskir Israel mayor 

runakunata Jesúsman mandarqan shamur serviqninta kutikätsinanpaq. 

4Tsaymi paykuna chaykur Jesústa rugakur niyarqan: <<Taytay, 

capitannïkuna alli runa kanqan rayku serviqninta kutikaykatsinaykipaq 
aywaykulläshun. 

5Payqa markantsiktapis alli rikarmi sinagögatapis shäritsishqa>>. 

6Tsaynö rugayaptinmi paykunawan Jesús aywarqan. Peru wajiman 

chaykäyaptinnam amïgunkunata capitán kacharqan Jesústa niyänanpaq: 
<<Taytay, amanash afanakur aywankinatsu. Mana Israel runa karshi 
wajinman yaykunaykita mantsakullan. 

7Tsayshi kikin shallämushqatsu. Kayllapitash serviqnin kutikaskinanpaq 

niykullanki. 

8Paypis mandaqninpa mandäduntash ruran. Tsaynöllash soldädunkunapis 

mandädunchö kayan. Soldädunta <ayway> niptinshi aywayan y <shamuy> 
niptinshi shayämun. Serviqninta <kayta ruray> niptinshi ruran>>. 

9Tsayta wiyaykurmi Jesús kushikur qatiqnin runakunata nirqan: <<Noqam 

niyaq: Kay runa creyikunqantanöqa manam Israel runakunachö 
tarishkätsu>>. 

10Capitán mandanqan runakuna kutiskirmi serviqnin kutikashqana kaykaqta 

tariyarqan. 

Viüdapa wawanta Jesús kawatsinqan 

11Tsaypitanam discïpulunkunawan Naín markaman Jesús aywayarqan. 

Paykunawanmi maytsikaq runakunapis aywayarqan. 

12Markaman yaykuykarnam wañushqata pampaq atskaq runakuna 

apaykäyaqwan Jesús tinkurqan. Tsay ayaqa viüdapa japallallan ollqu 
wawanmi karqan. 

13Viüda waqaykaqta rikaykurmi Jesús llakipar nirqan: <<Ama waqaytsu>>. 

14Tsaynö nir kirmata yataykuptinmi wintuqkuna ichiskiyarqan. Jesúsnam 

nirqan: <<¡Jöven, sharkuy!>> 

15Tsaynö niykuptinmi kawaskamur parlar qallaykurqan. Viüdatanam wawan 

kawashqatana entregaykurqan. 

16Tsayta rikaykurmi llapan runakuna mantsakar Dios Yayata alabar 

niyarqan: <<¡Poderösu profëtam chämushqa! ¡Dios Yayam kuyanqan 
runakunaman shamushqa!>> 

17Tsaymi entëru Judeachö y maytsay markakunachö Jesús ruranqankunata 

musyayarqan. 

Bautizaq Juanpa discïpulunkuna Jesúsman aywayanqan 
Mateo 11.2-6 

18Jesús ruranqankunata musyaykurmi Bautizaq Juanta discïpulunkuna 

willayarqan. Tsaymi ishkaq discïpulunkunata qayaskir 

19Señor Jesúsman tapukuq kachar nirqan: <<¿Qamkush kanki Dios Yaya 

kachamunqan Cristo o juktaraqkush shuyäyäshaq?>> 

20Jesúsman chaykurnam niyarqan: <<Taytay, Bautizaq Juanmi 

mandayämarqun. ¿Qamkush kanki shamunanpaq kaq Cristo o juktaraqkush 
shuyäyäshaq?>> 

21Tapuqnin chäyanqan höram Jesús kutikätsirqan atskaq 

qeshyaykaqkunata, ñakaqkunata, supayyuqkunata y atskaq 
qaprakunatapis. 

22Tsaynam Jesús nirqan: <<Kutir rikäyanqaykita y wiyayanqaykita Juanta 

willayay. Qaprakunam rikäyan. Puriyta mana puëdiqkunam 
puriyan. Leprawan qeshyaqyashakunam kutikäyan. Mana wiyaqkunam 
wiyayan. Wañushqakunam kawayämun. Waktsakunam Dios Yayapa alli 
willakuyninta wiyaykäyan. 

23Yarpäyanqannö mana ruraptïpis mana ajayaypa noqaman confiakamuq 

runaqa kushishqam kawanqa>>. 

Bautizaq Juan Diospa profëtan kanqan 
Mateo 11.7-15 

24Juanpa discïpulunkuna kutiskiyaptinnam runakunata Jesús nirqan: 

<<¿Imaqtan tsunyaman aywayarqayki? ¿Shoqushta wayra kuyutsiqta 
rikaqku? 

25Manasïqa ¿imata rikaqtan aywayarqayki? ¿Alli llatapashqa runata 

rikaqku? Musyayanqaykinöpis alli llatapan shukushqa runakunaqa reypa 
wajinchömi kayan. 

26Tsaypunqa ¿ima rikaqtan aywayarqayki? ¿Profëta rikaqku? ¡Awmi! 

Noqam niyaq: Paynöqa manam ni mayqan profëtapis kashqatsu. 

27Juanta kachamunanpaqmi qellqashqa kaykan: <Nänita pitsaqnö runakuna 

alistakuyänanpaqmi willakuqnïta puntaykita kachashaq>. 

28<<Noqam niyaq: Llapan profëtakunapitapis masmi Bautizaq Juanqa 

tantiyan. Tsaynö kaptinpis Dios Yayapa mandakuyninman tsayraq 
yaykuqkunam Juanpitapis mas tantiyayan>>. 

29(Juan willakunqanta wiyaykurmi impuestu cobrakuqkunapis Dios Yayata 

cäsur Juan bautizananpaq aywayarqan. 

30Peru fariseukunawan ley yachatsikuqkunam sïqa Diosta mana cäsur 

bautizakuyarqantsu.) 

Bautizaq Juanpaq y Jesúspaq runakuna parlayanqan 
Mateo 11.16-19 

31Mastam Jesús nirqan: <<Kanan tiempu runakunata ¿imamanraq 

iwalatsïman? ¿Imanötan kayan? 

32Paykunaqa pläzachö pukllaq wamrakunanöllam kayan. Tsay 

wamrakunam qayaykachar niyan: <Lawtata töcayaptïpis manam 
tushuyankitsu. Llakinaypaq cantuta cantayaptïpis manam waqayankitsu>. 
Tsay wamrakunanömi kanan tiempu runakuna kayan. 

33Bautizaq Juan tantata mana mikuptin y vïnuta mana upyaptinmi niyanki: 

<¡Payqa supaypa poderninchömi kaykan!> 

34Runapa Tsurin mikuptin y upyaptinmi niyanki: <¡Kay runaqa alläpa mikuq 

y upyaqmi! ¡Impuestu cobraqkunapa y jutsasapakunapa amïgunmi!> 

35Tsaynö niyaptikipis discïpulükuna Dios Yaya munanqannö kawayaptinmi 

Juanta y noqata Dios Yaya kachayämanqan musyakan>>. 

Jutsasapakuna perdonashqa kar Dios Yayata mas kuyayanqan 

36Tsaypitanam juk fariseo runa Jesústa convidarqan wajinchö 

mikuyänanpaq. Chaykurnam mësaman Jesús jamaykurqan. 

37Fariseupa wajinchö Jesús mikuykanqanta musyaskirmi prostitüta warmi 

alabastro rumipita rurashqa pömuchö perfümin aptashqa charqan. 

38Jesúspa qepanman qonqurikuykur waqaptinmi chakinkunaman weqin 

shuturqan. Tsay shutunqantanam aqtsanwan tsakiskatsir Jesúspa chakinta 
mutsaykur apanqan perfümita wiñarqan. 

39Tsayta rikarmi Jesústa convidaq fariseo shonqullanchö nirqan: <<Kay runa 

Diospa profëtan karqa kay yataqnin warmi alläpa mana alli ruraq kanqanta 
musyanmanmi>>. 

40Tsaynam Jesús nirqan: <<Simón, jukta nishayki>>. Paynam nirqan: <<Mä 

willamay, rabí>>. 

41Jesúsnam nirqan: <<Ishkaq runakunash juk runata dëbiyänaq. Jukaqshi 

pitsqa pachak (500) junaq arur gänanqanta dëbinaq y jukaqnash pitsqa 
chunka (50) junaq arur gänanqanta dëbinaq. 

42Imanöpapis pägakuyta mana puëdiyaptinshi ishkantapis cobranaqnatsu. 

Kanan mä, nimay. ¿Mayqan kaqtan prestaqnin runata mas kuyanqa?>> 

43Simónnam nirqan: <<Mas atskata dëbiqnin kaq runach>>. Tsaynam Jesús 

nirqan: <<Rasuntam ninki>>. 

44Tsaynö niskirnam warmita rikaykur Simónta nirqan: <<Kay warmi 

ruranqanta ¿rikarquykiku? Wajikiman chämuptï manam yakuta 
qaramaruykitsu chakïta mayllanäpaq. Peru kay warmim sïqa weqinwan 
chakïkunata oquskatsir aqtsanwan tsakitsimushqa. 

45Qamqa manam saludamarnï mutsamarquykitsu. Paymi sïqa wajikiman 

yaykamunqanpita mana dëjaypa chakïta mutsamushqa. 

46Umämanpis manam aceitita wiñämushkankitsu. Paymi sïqa chakïman 

perfümita wiñämushqa. 

47Tsaymi niq: Kay warmiqa maytsika jutsanta perdonaptïmi alläpa kuyamar 

tsaynö ruramashqa. Peru wakinmi sïqa jutsannaq kayanqanta yarpar janan 
shonqulla kuyayäman>>. 

48Warmitanam nirqan: <<Llapan jutsaykitam perdonaq>>. 

49Tsaynam mësachö jamaykaqkuna kikinkunapura ninakuyarqan: <<¡Pitan 

payqa runapa jutsanta perdonananpaq!>> 

50Jesúsnam warmita nirqan: <<Noqaman creyikamurmi salvakashkanki. 

Kananqa kushishqana aywakuy>>. 

 
Lucas 8 

Warmikuna Jesústa yanapayanqan 

1Tsaypitanam chunka ishkay discïpulunkunawan markan markan Jesús 

purir Dios Yayapa mandakuyninpa alli willakuyninta willakurqan. 

2Paykunawanmi aywayarqan supayyuq y qeshyaqyasha kayanqanpita 

kutikätsinqan warmikuna. Jukninmi karqan Magdalena niyanqan María. 
Paypitam qanchis supaykunata Jesús qarqushqa karqan. 

3Tsaynöllam aywayarqan Herodespa mayoralnin Chuzapa warmin Juana, 

Susana y mas warmikuna. Paykunam Jesústa y discïpulunkunata 
imaykallawanpis yanapayarqan. 

Diospa willakuyninta muruman Jesús iwalatsinqan 
Mateo 13.1-9; Marcos 4.1-9 

4Maytsay markakunapita atskaq runakuna qorikäyaptinmi Jesús yachatsikur 

nirqan: 

5<<Juk runash trïgu muruq aywanaq. Muruta maqtsiptinshi näniman wakin 

shikwanaq. Tsaytash jarutakuyänaq y pishqukuna upshaskiyänaq. 

6Wakin kaq murunash shallamaman shikwanaq. Tsaychö jeqamurshi allpa 

mana kaptin tsakiskinaq. 

7Wakin murunash kashakuna rurinman shikwanaq. Jeqamurpis kashakuna 

wiñar qopiptinshi qarwatarnin wañuskinaq. 

8Wakin kaq murunash alli allpaman shikwanaq. Tsaykunash jeqarkamur 

wiñarnin cada espïgachö pachak (100) trïguta wayunaq>>. Tsaynö 
yachaskatsirmi Jesús jinchi nirqan: <<¡Rinriyuq kaqkunaqa ninqäkunata 
wiyakuyätsun!>> 

Iwalatsikuywan imanir Jesús yachatsikunqan 
Mateo 13.10-15; Marcos 4.10-12 

9Tsaynam discïpulunkuna Jesústa tapuyarqan: <<Taytay, ¿ima ninantan 

tsay iwalatsikuypa yachatsikunqayki?>> 

10Jesúsnam nirqan: <<Qamkunatam Dios Yayapa mandakuynin imanö 

kanqanta shumaq tantiyatsiyäshayki. Peru wakintam sïqa imamanpis 
iwalatsir tantiyatsï. Tsaymi rikarpis cuentata qokuyantsu y wiyaykarpis 
tantiyayantsu>>. 

Muruman iwalatsir yachatsinqanta Jesús tantiyatsinqan 
Mateo 13.18-23; Marcos 4.13-20 

11<<Iwalatsiypa yachatsinqäta kanan tantiyatsiyäshayki. Muruqa Dios 

Yayapa willakuyninmi. 

12<<Wakin runakunaqa chukru näninömi kayan. Dios Yayapa willakuyninta 

wiyayaptinpis diablu shamurmi wiyayanqantapis qonqaskatsin. Tsaymi 
manana creyikur salvakäyantsu. 

13<<Wakin runakunaqa shallama chakranömi kayan. Tsaymi Dios Yayapa 

willakuyninta wiyar kushishqa chaskirpis mana jinchi jawayuq plantanö kar 
desgraciakuna päsaptin creyikuyninta dëjaskiyan. 

14<<Wakin kaq runakunaqa kasha chakranömi kayan. Tsaymi Dios Yayapa 

willakuyninta wiyarpis yarpachakuyan waräninkuna imanöpis 
kawayänanpaq, kapuqyuq kayänanpaq y kushikuyllachö kawayänanpaq. 
Tsaynö karmi mana wayuq trïgunö kayan. 

15<<Peru wakin runakunam sïqa alli allpanö kayan. Tsaymi Dios Yayapa 

willakuyninta alli shonqunkunawan cäsur Dios Yaya munanqannö 
kawakuyan. Alli allpachö muru wiñämur alli wayunqannömi imaypis 
kawakuyan>>. 

Willakuyninta aktsiman Jesús iwalatsinqan 
Marcos 4.21-25 

16<<Manam pipis aktsita tsarirkatsir manka rurinman ni kawitu qopinman 

churantsu, sinöqa wajiman yaykuqkuna rikäyänanpaqmi alayriman churan. 

17Tsaynömi yachatsikunqäkuna kanan pakaraqnö karpis musyakanqa. 

Kanan mana tantiyakarpis waraykunam tantiyakanqa. 

18Tsaynö kaykaptinqa shumaq wiyayämay. Yachatsinqäta cäsuqkunaqa 

masmi tantiyayanqa. Peru mana cäsuqkunam sïqa ichiklla 
tantiyayanqantapis qonqaskiyanqa>>. 

Jesúspa maman y wawqinkuna pikuna kayanqan 
Mateo 12.46-50; Marcos 3.31-35 

19Tsaypitanam Jesúspa mamanwan wawqinkuna chäyarqan Jesús 

kaykanqan wajiman. Peru atskaq kayaptinmi yaykuyta puëdiyarqantsu. 

20Tsaymi Jesústa juk runa willarqan: <<Mamaykiwan wawqikikunam 

waqtachö shuyaykäyäshunki>>. 

21Jesúsnam nirqan: <<Pipis Dios Yayapa willakuyninta wiyar cäsuq kaqmi 

mamäqa y wawqïkunaqa kayan>>. 

Wayrawan qocha laqchikaqta Jesús päratsinqan 
Mateo 8.23-27; Marcos 4.35-41 

22Jukpunnam discïpulunkunawan büquiman lätarkur Jesús nirqan: <<Wak 

tsimpaman päsashun>>. Tsaymi büquiwan aywayarqan. 

23Aywaykäyaptinmi Jesús puñukaskirqan. Tsayyaqmi alläpa wayrawan yaku 

laqchikar büquita tallpukätsinanpaqna kaykarqan. 

24Tsaynam Jesústa rikchatsir niyarqan: <<¡Rabí, rabí! 

¡Tallpukaykantsiknam!>> Jesús sharkurnam wayratawan yakuta 
piñaparqan. Piñapaskiptinmi wayrawan yakupis patsallanchö 
päraskiyarqan. 

25Discïpulunkunatanam nirqan: <<¿Imanirtan confiakuynikikuna kantsu?>> 

Tsaymi kikinkunapura mantsakashqa ninakuyarqan: <<Yakupis wayrapis 
tsaynö cäsunanpaqqa ¡pitan kay runaqa!>> 

Supaykuna löcuyätsiyanqan runata Jesús kutikätsinqan 
Mateo 8.28-34; Marcos 5.1-20 

26Tsaypitanam Gerasa niyanqan partiman chäyarqan. Tsayqa kaykan 

Galileapa wak tsimpanchömi. 

27Büquipita Jesús yarpuskiptinmi supaykuna löcuyätsinqan runa 

tinkupämurqan. Tsay runam unaypita qarashtulla purikurqan. Wajichöpis 
manana täkur panteonkunallachömi pärarqan. 

28Jesústa rikaykurmi qayaraykachar puntanman pelatakuykur jinchi nirqan: 

<<¡Poderösu Dios Yayapa Tsurin Jesús! ¡Imatatan noqawan munanki! ¡Ama 
ñakatsillämaytsu!>> 

29(Tsaynö supay nirqan runapita yarqunanpaq Jesús nishqa kaptinmi. Tsay 

runatam unaypitana munanqanta supay ruratsirqan. Tsaymi 

cadenakunawan makinta chakinta pankiyaptinpis rachikachaskir 
tsunyakunapa aywaq.) 

30Tsaypitanam Jesús tapurqan: <<¿Imatan shutiki?>> Paynam nirqan: 

<<Legión>>. (Tsaynö nirqan maytsika supaykuna payman yaykushqa 
kayaptinmi.) 

31Tsay supaykunam Jesústa yapay yapay rugayarqan alläpa tutapayman 

mana qaykunanpaq. 

32Washalänin lömachömi maytsika kuchikunata mitsiykäyarqan. Tsaymi 

supaykuna Jesústa rugayarqan kuchikunaman yaykuyänanpaq. 
Rugakuyanqanta Jesús äniptinmi 

33supaykuna runapita yarquskir tsay kuchikunaman yaykuyarqan. Tsaymi 

kuchikuna löcuyar lömapita akataykachar qochaman jeqarpuyarqan. 
Tsaychömi shinqar wañuyarqan. 

34Tsayta rikaykurmi kuchi mitsiqkuna cörrilla aywar markachö täkuq y 

cercanchö täkuq runakunata willayarqan. 

35Willakuyaptinnam runakuna ima päsanqanta rikaq shayämurqan. Jesús 

kaykanqanman chaykurnam supayyuq runata tariyarqan llatapashqa 
juiciunchöna Jesúspa lädunchö jamaykaqta. Tsayta rikaykurmi alläpa 
mantsakäyarqan. 

36Jesús kutikätsinqanta rikaq runakunam tsayman chaqkunata willayarqan 

imanö kutikätsinqanta. 

37Tsaynam tsay partichö täkuq runakuna jankat mantsakashqa Jesústa 

rugayarqan tsaypita aywakunanpaq. Tsaynö rugayaptinmi büquiman 
lätarkur discïpulukunawan Jesús aywakurqan. 

38Manaraq aywakuyaptinmi kutikaq runa Jesústa rugarqan paqtan 

aywakunanpaq. Peru Jesúsnam nirqan: 

39<<Wajikipa kutir Dios Yaya kutikätsishunqaykita willakuy>>. Tsaynam 

aywar Jesús kutikätsinqanta pïmaytapis willakurqan. 

Jairupa tsurinta kawatsimunqan y warmita kutikätsinqan 
Mateo 9.18-26; Marcos 5.21-43 

40Qocha wak tsimpanman Jesús kutiptinmi shuyaraykaq atskaq runakuna 

kushishqa chaskiyarqan. 

41Tsaymanmi sinagögachö mandakuq Jairo shutiyuq runa charqan. Paymi 

Jesúspa puntanman qonqurikuykur rugarqan wamranta kutikätsiq wajinman 
aywananpaq. 

42Tsay wamranqa chunka ishkay watayuqnö japallan warmi tsurinmi karqan. 

Paymi antsa qeshyar wañuykarqanna. Jairupa wajinman Jesús aywaptinmi 
maytsikaq runakuna kichkinakurraq qatiyarqan. 

43Tsay runakunawanmi chunka ishkay watana yawar apaywan 

qeshyaqyasha warmipis aywarqan. [Jampitsikunanpaqmi imaykantapis 
rantikur usharqan. Peru] manam ni pï jampiptinpis kutikätsirqantsu. 

44Tsay warmim Jesúspa qepallanpa witiykur llatapanpa kuchunta 

yataykuptin jina höra yawar apaynin päraskirqan. 

45Jesúsnam nirqan: <<¿Pitan yatamashqa?>> Llapan runakuna: <<Manam 

noqatsu>> niyaptinmi Pedro nirqan: <<Ay taytay, kaytsikaq runachöqa 
juknin jukninmi tanqayäshunki. [¿Imanöraq musyayäman mayqan 
yatashunqaykitapis?]>> 

46Peru Jesúsnam nirqan: <<Pï karpis yatamashqam. Podernï yarqunqantam 

tantiyarqü>>. 

47Yatanqanta tantiyaskiptinmi tsay warmi mantsakaywan karkaryarraq 

Jesúspa puntanman qonqurikuykurqan. Tsaypitam imanir yatanqanta y jina 
höra kutikanqanta llapan runakunapa puntanchö willarqan. 

48Jesúsnam nirqan: <<Hïja, creyikamunqaykipitam kutikashkanki. Kananqa 

kushishqana aywakuy>>. 

49Jesús tsaynö parlaykaptinmi Jairupa wajinpita willakuq chaykur nirqan: 

<<Taytay, tsurikiqa wañushqanam. Amana Jesústa pushaynatsu>>. 

50Tsaynö niqta wiyaykurmi Jesús nirqan: <<Ama llakikuytsu. Dios Yayaman 

creyikuy. Wamraykiqa kawamunqam>>. 

51Wajiman chaykurmi Pedruta, Juanta, Santiaguta y wamrapa taytanta y 

mamanta Jesús yaykatsirqan. Wakin kaq yaykuyänantaqa manam 
munarqantsu. 

52Wamra wañushqa kaptinmi waqtachö runakuna alläpa waqaykäyarqan. 

Tsaymi Jesús nirqan: <<Ama waqayaytsu. Manam wañushqatsu, sinöqa 
puñukashqallam>>. 

53Tsaynö niptinmi wamra wañushqana kanqanta musyar Jesústa 

asipäyarqan. 

54Peru Jesúsnam makinpita achkurkur wamrata nirqan: <<Wamra, shäriy>>. 

55Tsaynö niptinmi jina höra kawaskamur sharkamurqan. Jesúsnam nirqan: 

<<Kay wamrata pachan qarayay>>. 

56Wamran kawamunqanta rikaykurmi taytanwan maman mantsakäyarqan. 

Peru Jesúsnam nirqan wamra kawamunqanta pitapis mana 
willakuyänanpaq. 

Lucas 9 

Chunka ishkay discïpulunkunata Jesús kachanqan 
Mateo 10.5-15; Marcos 6.7-13 

1Tsaypitanam chunka ishkay discïpulunkunata qayaskir poderninta Jesús 

qararqan runakunapita supaykunata qarquyänanpaq y 
qeshyaqyashakunata kutikätsiyänanpaq. 

2Tsaypitam paykunata kacharqan Dios Yayapa mandakuynin chämunqanta 

willakur qeshyaqyashakunata kutikätsiyänanpaq. 

3Tsaymi nirqan: <<Aywar ama apayankitsu tukruta, alporjata, millkapata, 

qellayta ni trukakuyänaykipaq llatapatapis. 

4Pipa wajinchö patsakurpis tsay markapita aywakuyanqaykiyaq tsayllachö 

quëdakuyanki. 

5May markachöpis mana chaskiyäshuptikiqa chakikikunachö polvuta 

tapsikuskir aywakuyanki. Tsaynö rurayanki paykunata Dios Yaya 
castigananpaq kaqta musyayänanpaq>>. 

6Tsaypitanam discïpulunkuna markan markan aywar Dios Yayapa alli 

willakuyninta willakuyarqan. Qeshyaqyashakunatapis maytsaychömi 
kutikätsiyarqan. 

Jesústa Herodes reqiyta munanqan 
Mateo 14.1-12; Marcos 6.14-29 

7Jesús ruranqankunata musyaskirmi Galileapa mandakuqnin Herodes ni 

imanö kayta puëdirqantsu. Wakin kaq runakunam Jesúspaq niyarqan: 
<<Bautizaq Juanmi kawamushqa>>. 

8Wakin kaqnam niyarqan: <<Profëta Elíasmi yurimushqa>>. Y wakinnam 

niyarqan: <<Unay tiempu profëtakunach mayqan karpis kawamushqa>>. 

9Herodesnam nirqan: <<Juanpa umanta roqutsir wañuykätsiptïqa ¿pitan 

kanman tsay runa? ¿Pipaqtan kayläya imaykata ruranqanta wiyä?>> 
Tsaymi Jesústa alläpa reqiyta munarqan. 

Pitsqa waranqa runakuna mikuyänanpaq milagruta Jesús ruranqan 
Mateo 14.13-21; Marcos 6.30-44; Juan 6.1-14 

10Willakuyanqanpita apostolkuna kutiykurmi llapan rurayanqanta Jesústa 

willayarqan. Tsaypitam paykunata pusharkur Betsaida markachö 
tsunyaman Jesús aywarqan. 

11Tsaypa aywayanqanta musyaskirmi maytsikaq runakuna qatirnin 

aywayarqan. Chaykuyaptinnam Dios Yayapa mandakuyninpaq Jesús 
yachatsirqan y qeshyaqyashakunatapis kutikätsirqan. 

12Patsa qoyaykaptinnam chunka ishkay discïpulunkuna Jesúsman witiykur 

niyarqan: <<Runakunata niy tsay uray markakunapa y estanciakunapa 

aywar mikuyninkuna y posädankuna ashiyänanpaq. Kay tsunyachöqa 
manam ni imapis kantsu>>. 

13Jesúsnam nirqan: <<Qamkuna mikuyninkuna qarayay>>. Tsaynö niptinmi 

niyarqan: <<Pitsqa tantawan ishkay pescädullam kayäpaman. Kaytsikaq 
runakunapaqqa ¡rantimurraqchi paqtätsishwan!>> 

14Tsaychömi runakuna pitsqa waranqanö (5,000) kayarqan. Jesúsnam 

discïpulunkunata nirqan: <<Runakunata pitsqa chunkapa jamatsiyay>>. 

15Niptinmi llapanta jamatsiyarqan. 

16Tsaypitanam pitsqa tantatawan ishkay pescäduta aptarkur ciëluman 

rikarkur Dios Yayata Jesús agradëcikurqan. Tantata pakiskirnam 
discïpulunkunata makyarqan runakunata aypuyänanpaq. 

17Pacha junta mikuskiyaptinnam sobraq kaqta chunka ishkay canasta 

juntata qoriyarqan. 

Dios Yaya kachamunqan Cristo kanqanta Pedro ninqan 
Mateo 16.13-19; Marcos 8.27-29 

18Juk kutinam discïpulunkunallawan kaykar Dios Yayaman Jesús 

mañakurqan. Mañakuyta ushaskirnam discïpulunkunata tapurqan: <<¿Pï 
kanqätatan runakuna niyan?>> 

19Discïpulunkunanam niyarqan: <<Wakinmi niyan Bautizaq Juan 

kanqaykita. Wakinnam niyan profëta Elías kanqaykita. Y wakinnam niyan 
mayqan profëtapis kawamushqa kanqaykita>>. 

20Jesúsnam tapurqan: <<Qamkunaqa ¿pï kanqätatan yarpäyanki?>> 

Pedrunam nirqan: <<Qamqa Dios Yaya kachamunqan Cristum kanki>>. 

Wañutsiyänanpaq kanqanta Jesús willakunqan 
Mateo 16.20-28; Marcos 8.30—9.1 

21Peru Jesúsnam pitapis mana willayänanpaq discïpulunkunata albertirqan. 

22Tsaypitanam nirqan: <<Runapa Tsurintam alläpa ñakatsiyanqa. Mayor 

runakuna, mandakuq sacerdötikuna y ley yachatsikuqkunam contran shärir 
wañutsiyanqa. Tsaypita kimsa junaqtam kawamunqa>>. 

23Tsaynö nirmi llapan runakunata nirqan: <<Pipis discïpulü kayta munarqa 

kikin munanqannö ama kawatsuntsu, sinöqa waran waran cruzninta apaqnö 
noqata qatimätsun. 

24Kawayninta salvayta munaqkunam kawayninta oqrayanqa. Kawayninta 

noqa rayku oqraqkunam sïqa kawayninta salvayanqa. 

25<<Infiernuman jitarpushqa kananpaq kaptinqa ¿imapaqtan välin entëru 

mundupa ämun kanqanpis? 

26Pipis noqapita y willakuynïpita penqakuptinqa Runapa Tsurinpis Dios 

Yayapa, santu angelkunapa y kikinpa chipakyaq poderninwan shamurmi 
paypita penqakunqa. 

27Rasun kaqtam niyaq: Manaraq wañurmi wakiki Dios 

Yayapa mandakuyninta rikäyanki>>. 

Jesús chipakyaqman tikranqan 
Mateo 17.1-8; Marcos 9.2-8 

28Tsaypita pusaq junaqtanönam Pedruta, Juanta y Santiaguta pusharkur 

Dios Yayaman mañakuq juk jirkaman Jesús witsarqan. 

29Dios Yayaman Jesús mañakuykaptinnam qaqllan chipakyarqan y 

llatapanpis alläpa yuraqman tikrar ñawitapis chiyätsirqan. 

30Tsaychömi Moiséswan Elías Jesúswan parlaykäyarqan. 

31Tsayläya chipakyaqchömi Jerusalénchö Jesús wañunanpaq kaqta 

parlayarqan. 

32Pedrunam ishkan discïpulu majinkunawan alläpa puñunaykar Jesús 

chipakyarraq ishkaq runakunawan kaykaqta rikaskiyarqan. 

33Moiséswan Elías aywakuykäyaptinmi mana cuentata qokurnin Jesústa 

Pedro nirqan: <<Taytay, allipaqmi kaychö kaykäyä. Kimsa tsukllata 
rurayämushaq: jukta qampaq, jukta Moiséspaq y juktana Elíaspaq>>. 

34Peru tsaynö parlaykaptinmi pukutay tsapaskirqan. Tsaymi discïpulunkuna 

alläpa mantsakäyarqan. 

35Pukutaypitanam Dios Yaya nimurqan: <<Paymi akranqä Tsurï. Pay 

niyäshunqaykita cäsuyay>>. 

36Tsaynö parlar ushaskiptinnam discïpulunkuna Jesúsllatana 

rikaykuyarqan. Jirkachö rikäyanqanta manam ni pitapis tsay witsay 
willakuyarqantsu. 

Juk jövinta Jesús kutikätsinqan 
Mateo 17.14-21; Marcos 9.14-29 

37Waränin junaqnam jirkapita kutiykäyämuptin atskaq runakuna Jesústa 

tinkupäyarqan. 

38Tsay runakunapa chawpinpitam juk runa qayaraypa nirqan: <<¡Rabí, kay 

tsurïta llakipaykullay! Payqa japallan tsurïmi kaykan. 

39Supaymi payta illaqpita qayaykachätsin, qarintätsir tapsitsin, 

pushuqaytapis kachutsin. Mana päraypam alläpa ñakatsin. 

40Tsaymi supayta qarquyänanpaq discïpuluykikunata rugakuptïpis 

puëdiyashqatsu>>. 

41Jesúsnam nirqan: <<¡Mana creyikuq jutsasapa runakuna! ¡Imayyaqraq 

qamkunawan kaykäshaq! ¡Imayyaqraq qamkunata awantayäshayki! Mä 
wamraykita apamuy>>. 

42Jesúsman chaykatsiptinnam wamrata patsaman supay ishkiskatsirnin 

tapsitsirqan. Peru Jesúsnam supayta piñapar nirqan: <<Kay wamrapita 
yarquy>>. Tsaynö nirmi wamra kutikashqatana taytanta entregarqan. 

43Dios Yayapa poderninwan kutikätsinqanta rikaykurnam llapanpis 

kushikuyarqan. 

Wañutsiyänanpaq Jesús yapay willakunqan 
Mateo 17.22-23; Marcos 9.30-32 

Ruranqankunapita kushikuyaptinmi discïpulunkunata Jesús nirqan: 

44<<Kanan willayanqaqta shumaq wiyayämay. Runapa 

Tsurintam chikiqninkunapa makinman entreganqa>>. 

45Tsaynö willaptinpis discïpulunkuna manam ima nikanqantapis 

tantiyayarqantsu. Peru mana tantiyarpis tapuytam sïqa mantsapäyarqan. 

Mayqan mas mandakuq kananpaq discïpulukuna tapuyanqan 
Mateo 18.1-5; Marcos 9.33-37 

46Tsaypitanam discïpulunkuna mas mandakuq kayta munar kikinkunapura 

piñanakuyarqan. 

47Shonqunkunachö imata yarpäyanqanta musyarmi juk wamrata puntanman 

ichiykatsir 

48Jesús nirqan: <<Pipis kay wamratanö shutïchö chaskirqa noqatam 

chaskiman. Noqata chaskimarqa kachamaqnïtam chaskin. Qamkunachöpis 
qollmi shonqu kaqmi mas mandakuq kayanqa>>. 

Supayta qarquptin mana amatsayänanpaq Jesús yätsinqan 
Marcos 9.38-40 

49Juannam nirqan: <<Taytay, noqakunam rikäyashkä juk runa 

shutikichö supaykunata qarquykaqta. Peru noqantsikwan mana puriptinmi 
amatsayashkä>>. 

50Jesúsnam nirqan: <<Ama amatsayankitsu. Pipis contrantsik mana karqa 

favornintsikmi kaykan>>. 

Santiaguta y Juanta Jesús piñapanqan 

51Ciëluman kutikunanpaq ichikllana faltaykaptinmi alli valorakuykur 

Jerusalénman Jesús aywarqan. 

52Aywaykarnam mandarqan Samaria partichö juk markaman posädata 

ashiq. 

53Peru Jerusalénman aywaykanqanta musyaykurmi tsay markachö täkuq 

runakuna patsatsiyta munayarqantsu. 

54Tsaymi discïpulunkuna Santiaguwan Juan niyarqan: <<Taytay, ciëlupita 

nina shamur kay runakunata jankat rupar ushakätsinanpaq ¿[Elíasnö] Dios 
Yayaman mañakuyämanku?>> 

55Peru Jesúsnam piñapar [nirqan: <<Tsaytaqa manam Dios Yaya 

munanqannötsu yarpaykäyanki. 

56Runapa Tsurinqa manam runakunata ushakätsinanpaqtsu shamushqa, 

sinöqa runakunata salvananpaqmi>>.] Tsaynö niskirnam juk markapana 
aywakuyarqan. 

Qatirayta munaqkunata Jesús tantiyatsinqan 
Mateo 8.19-22 

57Nänipa aywaykäyaptinnam Jesústa juk runa nirqan: <<Taytay, maypa 

aywaptikipis qatiräshaykim>>. 

58Jesúsnam nirqan: <<Atuqkunapapis machayninkuna kanmi. 

Pishqukunapapis qeshunkuna kanmi. Peru Runapa Tsurinpam sïqa 
maychö puñuykunanllapaqpis kantsu>>. 

59Tsaypitanam juk runata nirqan: <<Qatimay>>. Tsay runanam nirqan: 

<<Taytay, qatinaqpaq taytätaraq puntata pampaskamushaq>>. 

60Jesúsnam nirqan: <<Wañushqakunataqa wañushqa majinkuna 

pampakuyätsun. Peru qamqa aywar Dios 
Yayapa mandakuyninta willakuy>>. 

61Tsaypitanam juk runapis nirqan: <<Taytay, qatiräshaykim. Peru wajïchö 

castäkunataraq despidikaskamushaq>>. 

62Jesúsnam nirqan: <<Pipis qepaman rikaraykar yapyakuqnö karqa Dios 

Yayapa mandakuyninpaq manam servintsu>>. 

 
Lucas 10 

Qanchis chunka ishkay discïpulunkunata Jesús kachanqan 

1Tsaypitanam qanchis chunka ishkay (72) discïpulunkunata akraskir pay 

chänan markakunaman Señor Jesús ishkay ishkay kacharqan. 

2Kacharmi nirqan: <<Cosëcha qoriypaq kanqannömi maytsikaq runakunapis 

Dios Yayapa willakuyninta chaskiyänanpaq kaykäyan. Peru wallkaqllam 
willakuqkuna kayan. Willakuqkunata kachamunanpaq Dios Yayata 
mañakuyay>>. 

3<<Kanan willakuq aywayay. Löbukunaman üshakunata qaykuqnömi 

qamkunata kachayaq. 

4Aywar ama apayankitsu qellayta, alporjata ni llanqita. Piwanpis nänichö 

tinkuskir ama parlakur shäkuyankitsu. 

5<<Pipa wajinmanpis charqa niyanki: <Alli kawakuy qamkunachö 

kaykullätsun>. 

6Alli chaskiyäshuptikiqa niyanqaykinömi alli kawakuy kanqa. Peru mana 

chaskiyäshuptikim sïqa alli kawakuy kanqatsu. 

7Ama wajin wajinqa puriyankitsu, sinöqa patsatsiyäshunqayki wajillachö 

quëdakuyanki. Qarayäshunqaykillata mikuyanki y upyayanki. Arupukuq runa 
päguta chaskinanpaq derëchun kanqannömi qamkunapapis 
qarayäshunaykipaq derëchuykikuna kan. 

8<<May markaman chäyaptikipis chaskiyäshurniki qarayäshunqaykita 

mikuyanki. 

9Tsay markachö qeshyaqyashakunata kutikätsir niyanki: <¡Dios 

Yayapa mandakuynin chämushqanam!> 

10May markachöpis mana chaskiyäshuptikiqa cällikunapa aywar niyanki: 

11<Kikikikuna jutsayuq kayanqaykita musyayänaykipaqmi markaykikunapa 

polvun chakïkunachö kaykaqtapis tapsikuyä. Peru musyayay Dios Yayapa 
mandakuynin chämunqanta>. 

12<<Noqam niyaq: Sodoma runakunata castiganqanpitapis mas peormi día 

del juiciuchö tsay runakunata Dios Yaya castiganqa. 

13<<¡Allaw, Corazín runakuna! ¡Allaw, Betsaida runakuna! Sïkush 

markaykikunachö milagrukunata ruranqänö Tiro y Sidón 
markakunachö ruräman karqan, unaynam jutsankunapita arrepentikur lütu 
llatapata shukurkur uchpa jananchö jamaräyanman karqan. 

14Tsaymi Tiro y Sidón runakunata castiganqanpitapis mas peor día del 

juiciuchö Dios Yaya castigayäshunki. 

15Capernaúm runakuna, ¿ciëluman chäyänaykipaqku yarpäyanki? 

Qamkunaqa Hadesman jitarpushqam kayanki>>. 

16Tsaypitanam discïpulunkunata nirqan: <<Qamkuna willakuyanqaykita 

chaskirqa noqatam chaskiyäman. Qamkunata mana chaskiyäshurnikiqa 
noqatapis manam chaskiyämantsu. Noqata mana chaskiyämarqa 
kachamaqnïtapis manam chaskiyantsu>>. 

Willakuq aywaqkuna kutiyanqan 

17Qanchis chunka ishkay (72) aywaqkuna kushishqa kutiskirmi Jesústa 

niyarqan: <<Taytay, shutikichö qarquyaptïmi 
¡supaykunapis cäsuyämashqa!>> 

18Jesúsnam nirqan: <<Noqa rikarümi imayka illaqunöraq 

ciëlupita Satanás shikwamuqta. 

19Noqam podernïta entregayashkaq culebrakunata, atuq kurukunata 

jarukachäyänaykipaq y Satanás imata ruraptinpis venciyänaykipaq. 
Satanásta pärapuyaptikipis manam ni ima päsayäshunkitsu. 

20Peru supaykuna cäsuyäshunqaykipita kushikurpis ciëluchö shutikikuna 

apuntashqana kanqanta mas kushikuyay>>. 

Dios Yayata Jesús alabanqan 
Mateo 11.25-27; 13.16-17 

21Tsay höram Espíritu Santupa poderninwan kushikur Dios Yayata mañakur 

Jesús nirqan: <<Ciëluchö y kay patsachö poderyuq Taytay, qamtam alabaq. 
Manam yachaq tukuqkunatatsu yarpaynikikunata musyatsishkanki, 
masbienmi wamranö kaqkunallata. Taytay, tsaynö kanantam 
munashkanki>>. 

22Tsaypitanam tsaychö runakunata nirqan: <<Taytämi llapanta podernïman 

churamushqa. Tsurin kanqätam paylla musyan. Tsaynöllam noqalla musyä 
Taytä kanqanta. Tsaymi noqa tantiyatsinqä kaqkunalla Taytä imanö 
kanqanta musyayan>>. 

23Tsaypitanam discïpulunkunallata nirqan: <<Kanan päsanqankunata 

rikarmi kushishqa kaykäyanki. 

24Noqam niyaq: Unay profëtakunapis y reykunapis rikäyanqaykita rikayta 

munarpis manam rikäyarqantsu. Wiyayanqaykita wiyayta munarpis manam 
wiyayarqantsu>>. 

Runa majinta Samaria runa llakipanqan 

25Juk kutichönam ley yachatsikuq runa Jesús yachanqanta o mana 

yachanqanta musyayta munar tapurqan: <<Rabí, ¿imatatan ruräman mana 
ushakaq kawayta tarinäpaq?>> 

26Jesúsnam nirqan: <<¿Ima nintan Dios Yayapa leyninchö? Liyir ¿imatatan 

tantiyanki?>> 

27Tsay runanam nirqan: <<Dios Yayapa leyninchömi nin: <Dios Yayata 

kuyanki llapan shonquykiwan, llapan voluntänikiwan, llapan kallpaykiwan y 
llapan yarpaynikiwan. Runa majikitapis kikiki kuyakunqaykinö kuyanki> >>. 

28Jesúsnam nirqan: <<Allitam nishkanki. Tsaykunata cumplirmi mana 

ushakaq kawayta tarinki>>. 

29Peru tsay runanam yachaq tukur tapurqan: <<¿Pitan tsay runa majïqa?>> 

30Tsaynö tapuptinmi Jesús nirqan: <<Juk runash Jerusalénpita Jericó 

markaman aywaykänaq. Aywaykaptinshi suwakuna alli maqaskir llapan 

apakunqanta y llatapantapis jankat qechuskiyänaq. Tsaypitash 
wañuykaqtana dëjaskir aywaskiyänaq. 

31<<Tsay nänipash juk sacerdöti päsanaq. Tsay runata rikaykarpis mana 

rikaq tukurllash päsanaq. 

32Tsaynöllash levitapis tsay runa jitaraykaqman chänaq. Paypis mana rikaq 

tukurllash päsanaq. 

33<<Paykunapa qepantanash Samaria runapis chänaq. Payshi sïqa 

jitaraykaqta tariskir alläpa llakipänaq. 

34Tsayshi aceitiwan y vïnuwan jampiykur herïdankunata shumaq 

watarkapunaq. Tsaypitanash ashnunta montarkatsir juk posädaman 
apaykur cuidanaq. 

35Waränin aywakurnash wajiyuq runata ishkay junaq aruypa chaninta 

pägaykur ninaq: <Kay runata shumaq jampiykullanki. Masta gastaptikipis 
kutimurmi pägalläshayki> >>. 

36Tsaypitanam Jesús tapurqan: <<Tsay kimsan runakunapita ¿mayqantan 

runa majinta llakiparqan?>> 

37Tsaynam nirqan: <<Tsay Samaria runam>>. Jesúsnam nirqan: <<Kanan 

qampis tsaynölla runa majikita llakipanki>>. 

Martapa y Maríapa wajinman Jesús chanqan 

38Tsaypita discïpulunkunawan Jesús aywarmi takshalla markaman charqan. 

Tsaychömi Marta shutiyuq warmi wajinman patsatsirqan. 

39Martapa ñañanmi karqan María. Paymi Jesús yachatsikunqankunata wiyar 

puntanchö jamaykarqan. 

40Peru Martanam imayka ruraykunawan afanädu kar Jesúsman witiykur 

nirqan: <<Taytay, ¿manaku llakipämanki kaychö ñañä jamaräkunqanyaq 
japallä llapan imaykata ruraykaptï? ¡Yanapamänanpaq mandaykullay!>> 

41Señor Jesúsnam nirqan: <<Ä Marta, Marta, qamqa imayka ruraykunapaq 

yarpachakurmi tranquïlutsu kanki. 

42Peru llapan imaykapitapis jukllayllam mas alliqa. Tsaytam ñañayki 

Maríaqa akrashqa. Pay yachakunqantaqa manam ni pipis qechunqatsu>>. 

 
Lucas 11 

Dios Yayata mañakunapaq Jesús yachatsikunqan 
Mateo 6.9-15; 7.7-11 

1Juk kutim Dios Yayata Jesús mañakurqan. Mañakuyta ushaskiptinnam 

jukaq discïpulun nirqan: <<Taytay, discïpulunkunata Juan yachatsinqannö 
Dios Yayata mañakuyänäpaq yachaykätsiyämay>>. 

2Jesúsnam nirqan: <<Dios Yayata mañakur niyanki: <<[Ciëluchö kaykaq] 

Taytallä, shutiki respitashqa katsun. Kay patsachö mandakuq kanaykipaq 
shamuykullay. 

[Ciëluchö cäsuyäshunqaykinö kay patsachöpis cäsuykuyälläshuy.] 

3Waran waran mikuylläkuna qaraykayämay. 

4Chikiyämaqkunata perdonayanqänö noqakunatapis perdonaykayällämay. 

Ama jutsa rurayman dëjaykayällämaytsu. 

[Tsaypa rantinqa mana allikunapita tsapaykayällämay]>>. 

5Tsaypitanam Jesús nirqan: <<Juk runash pullan paqas amïgunpa wajinman 

aywaykur ninaq: <Amïgu, kimsa tantallata prestaykamay. 

6Amïgümi karupita chämushqa. Imäpis manam kantsu qaraykunäpaq>. 

7Tsaynö niptinshi amïgun ninaq: <¡Ama fastidiamaytsu! Punküpis 

trancashqanam. Wamräkunawanmi puñukuykäyä. Imata prestanaqpaqpis 
manam shärimünatsu>. 

8<<Noqam niyaq: Amïgun karpis juk takakuyllachöqa prestananpaq manam 

shärimunqatsu. Peru yapay yapay takakuptinmi sïqa prestananpaq 
shärimunqa. 

9Tsaymi niyaq: Mañakuyaptikiqa Dios Yayam qarayäshunki. Ashirqa 

tariyankim. Punkuta takakuyaptikiqa kichapuyäshunkim. 

10Mañakuq kaqqa chaskinmi. Ashiq kaqqa tarinmi. Punkuta takakuq kaqtaqa 

kichapunmi. 

11<<Mayqaykitapis wamraykikuna [tantata mañakuyäshuptiki ¿rumitatsuraq 

aptarkatsiyankiman?] Pescäduta mañakuyäshuptiki ¿culebratatsuraq 
qaraykuyankiman? 

12<Runtuta qaramay> niyäshuptikipis ¿atuq kurutatsuraq 

qaraykuyankiman? 

13Qamkuna mana alli ruraq kaykarpis wamraykikunata alli kaqllata 

qaraykäyaptikiqa ¿manatsuraq ciëluchö Taytaykipis mañakuq kaqtaqa 
Espíritu Santuta qaranqa?>> 

Jesúspa contran parlayanqan 
Mateo 12.22-30; Marcos 3.20-27 

14Juk kutim mana parlaq runapita supayta Jesús qarqurqan. Supay 

yarquskiptinmi tsay runa parlar qallaykurqan. Tsayta rikaykurmi runakuna 
mantsakäyarqan. 

15Peru wakin runakunanam niyarqan: <<Kay runaqa supaykunapa 

mandaqnin Beelzebúpa poderninwanmi supaykunata qarqun>>. 

16Wakin kaqnam ishkitsiyta munar Jesústa niyarqan: <<Taytay, Dios Yaya 

rasunpa kachamushunqaykita musyayänäpaq ima milagrullatapis 
ruramuy>>. 

17Paykuna mana allita yarpäyanqanta musyarmi Jesús nirqan: <<Juk 

nacionchö runakuna kikinkunapura chikinakurqa ¿manatsuraq 
wañutsinakur ushakäyanman? Tsaynöllam juk wajichö täkuqkuna 
chikinakurqa ¿manatsuraq wakpa kaypa aywakur ushakäyanman? 

18Tsaynöllam kikinpa contran shäriptinqa Satanáspa mandakuyninpis 

ushakanqa. Tsaynö niyaq <Beelzebúpa poderninwanmi supaykunata 
qarqun> niyämaptikim. 

19<<Beelzebúpa poderninwan supaykunata qarquptïqa ¿pipa 

poderninwantan qatiräshuqnikikuna supaykunata qarquyan? Diospa 
poderninwan supaykunata qarquyanqanta tantiyaykarqa ¿imanirtan 
tantiyayankitsu noqapis Diospa poderninwan qarqunqäta? 

20Diospa poderninwan supaykunata qarquptïmi Dios 

Yayapa mandakuynin qamkunaman chämunqanta musyayanki. 

21<<Alli kallpayuq runa armanwan wajinta täpaptinqa manam ni pï imantapis 

suwanmantsu. 

22Peru paypita mas kallpayuq runa chaykurmi sïqa armanman 

yätsikuykaptinpis venciskir qechunqa. Venciskirmi imaykantapis apaskir 
rakipunakuyanqa. 

23<<Pipis favornï mana karqa conträmi kaykan. Noqata mana qorïsimaq 

kaqqa qarqunmi. 

Runaman supay kutinqan 
Mateo 12.43-45 

24<<Runapita supay yarquskirmi maychöpis täkunanpaq ashir tsunya 

jirkakunapa purin. Mana tarirnam nin: <Yarqamunqä wajïman kutikushaq>. 

25Kutiykurnam pitsapakushqa y churapakushqa jäkuykaqtana tarin. 

26Tsaynöta tariykurmi supay majinkunaman aywar paypita mas mana alli 

qanchis supaykunata pusharkur tsay täkunqanman kutin. Tsaymi ñawpata 
kanqanpitapis mas peorraq tsay runa tikran>>. 

Diosta cäsuqkuna kushishqa kawayänanpaq Jesús ninqan 

27Jesús tsaynö yachatsikuykaptinmi runakunapa rurinpita juk warmi nirqan: 

<<¡Ima kushishqaraq wachashuqniki y chuchushuqniki warmi!>> 

28Jesúsnam nirqan: <<Tsaypitapis mas kushishqam kayan Dios Yayapa 

palabranta wiyar cäsukuqkuna>>. 

Milagrutaraq Jesús rurananta munayanqan 
Mateo 12.38-42; Marcos 8.12 

29Maytsikaq runakuna qorikäyaptinmi Jesús nirqan: <<Kanan witsay 

runakunaqa mana wiyakuqmi kayan. Milagruta ruranäta munayaptinpis 
manam ima milagrutapis rurashaqtsu. Tsaypa rantinmi profëta Jonásta 
salvar milagruta ruranqannö Dios Yaya juk milagruta ruranqa. 

30Imanömi Nínive runakuna Jonásta chaskiyänanpaq Dios Yaya milagruta 

rurarqan, tsaynöllam kanan tiempu runakuna Runapa 
Tsurinta chaskiyänanpaqpis milagruta ruranqa. 

31<<Salomón yachatsinqanta wiyananpaqmi mandakuq reinapis sur kaqlä 

karu nacionpita shamurqan. Peru kananqa Salomónpita mas yachayyuq 
kaqmi willaykäyäshunki. Tsaymi día del juiciuchö tsay reina shärimur kanan 
tiempu runakunata shimpinqa. 

32<<Jonás willakunqanta chaskirmi Nínive runakuna jutsankunapita 

arrepentikuyarqan. Peru kananqa Jonáspita mas poderyuq kaqmi 
willaykäyäshunki. Tsaymi día del juiciuchö Nínive runakuna shärimur kanan 
tiempu runakunata shimpiyanqa>>. 

Alli yarpayyuq kaqkuna Jesústa chaskiyanqan 
Mateo 5.15; 6.22-23 

33<<Manam pipis aktsita tsarirkatsir pakapanman ni manka rurinman 

churantsu, sinöqa wajiman yaykuqkuna rikäyänanpaqmi alayriman churan. 

34Ñawikikunam shonquykikunapaq aktsinö. Tsaymi ñawikikuna alli kaptin 

shonquykikunapis aktsichö kaykan. Peru ñawikikuna mana alli kaptinqa 
tutapaychömi kayanki. 

35<<¡Cuidädu kayay! Aktsichö kayanqaykita yarparpis tutapaychötaq 

kayankiman. 

36Ichikllapis shonquykikunachö tutapay ama katsuntsu. Shonquykikunachö 

atsikyaylla kaptinqa llapan rurayanqaykipis runakunapaq allim kanqa. Aktsi 
atsikyaqnömi qamkunapis alli kawayanki>>. 

Fariseukunata y ley yachatsikuqkunata Jesús piñapanqan 
Mateo 23.1-36; Marcos 12.38-40; Lucas 20.45-47 

37Jesús yachatsikur ushaskiptinnam juk fariseo wajinpa mikuyänanpaq 

pusharqan. Jesús yaykuskirnam mësaman jamaykurqan. 

38Peru fariseukunapa costumbrinkunamannö mikunanpaq makinta Jesús 

mana mayllakuqta rikarmi pushaqnin fariseo mantsakarqan. 

39Jesúsnam nirqan: <<Fariseukuna, qamkunaqa jananllapa mayllashqa 

pucillunö y plätunömi kaykäyanki. Tsay plätukuna rurinchö taqra 
kanqannömi qamkunapis shonquykikunachö suwakuyänaykipaq y mana 
allikunata rurayänaykipaq yarpaykäyanki. 

40¡Ä, upa runakuna! ¿Manaku musyayanki Dios Yayalla cuerpuykikunata 

kamar shonquykikunatapis kamanqanta? 

41Waktsakunata llakipar imaykallatapis qaraykuyay. Tsaynöpam 

shonquykikunapis limpiu kanqa. 

42<<¡Allaw, fariseukuna! Qamkunam mentapita, rüdapita y wakin 

qorapita diezmuta rakirpis runa majikikunataqa manam llakipäyankitsu ni 
Dios Yayatapis kuyayankitsu. Diezmupaq rakir cumpliyanqaykinö runa 
majikikunata y Dios Yayata kuyayankiman. 

43<<¡Allaw, fariseukuna! Qamkunaqa sinagögachöpis punta puntachöraqmi 

jamakuyta munayanki. Pläzakunachöpis saludar respitayäshunaykitam 
munayanki. 

44<<¡Allaw, [allish tukuq fariseukuna y ley yachatsikuqkuna]! Qamkunaqa 

mana rikakaq sepultüranömi kayanki. Mana rikakaq sepultüra jananpa purir 
rurinchö melanaypaq kanqanta pipis mana musyanqannömi runakuna 
musyayantsu shonquykikunachö mana alli yarpaykuna kanqanta>>. 

45Jesús tsaynö niptinmi ley yachatsikuq runa nirqan: <<Rabí, tsaynö 

parlarqa noqakunatam wiyaykätsiyämanki>>. 

46Jesúsnam nirqan: <<¡Allaw qamkunapis, ley yachatsikuqkuna! 

Qamkunaqa mana puëdiyanqanyaq qepita aparitsiqnömi runakuna atska 
leykunata cumpliyänanpaq mandayanki. Tsaynö kaptinpis cumpliyänanpaq 
manam ichikllapis yanapayankitsu. 

47<<¡Allaw, qamkuna! Unay aylluykikuna wañutsiyanqan profëtakuna 

pamparäyanqan jananchömi nïchunkuna ruraykäyanki. 

48Tsaynö rurarmi <ayparaq wañuyashqa> niqnö kaykäyanki. 

49<<Tsaymi Dios Yaya yachayyuq kayninwan nirqan: <Paykunamanmi 

profëtakunata y apostolkunata kachamushaq. Paykunatam wakinta 
wañutsiyanqa y wakin kaqkunatanam mana alli ruraqtanö qatikachäyanqa>. 

50Kay patsata kamanqan junaqpita profëtakunata wañutsiyanqanpitam 

kanan tiempu runakunata Dios Yaya juzganqa. 

51Abelta wañutsinqanpita Zacaríasta templu punkuchö wañutsinqanyaqmi 

Diospa profëtankunata wañutsiyarqan. Noqam niyaq: Tsay wañutsikuq 
runakunatanömi kanan tiempu Israel runakunata Dios Yaya juzganqa. 

52<<¡Allaw, ley yachatsikuqkuna! Wajiman pipis mana yaykunanpaq llävita 

tsararaqnömi Dios Yayapa willakuyninta mana cäsuyänanpaq runakunata 
michaykäyanki. Tsaynöllam kikikikunapis cäsuyankitsu>>. 

53Jesús parlar ushaskir yarquskiptinnam ley yachatsikuqkuna y fariseukuna 

alläpa piñakuyarqan. Tsaymi qatipaykur imaykata tapupäyarqan 

54pantaskatsir shimpiyänanpaq. 

 
Lucas 12 

Fariseukunanö mana kanapaq Jesús ninqan 
Mateo 10.26-27 

1 Fariseukuna contran kayaptinpis Jesús yachatsikunqanta wiyayta munarmi 

runakuna waranqa waranqapa kikinkunapura cunjanakur jarunakuyarqan. 
Tsaymi discïpulunkunata yachatsir Jesús nirqan: <<Cuidädu fariseukunapa 
levadürantataq chaskiyankiman. Tsay levadüraqa allish tukuq kayninkunam. 

2Pakayllapa rurayanqanpis jankatmi rikakanqa. Pipis mana rikaykaptin 

rurayanqanpis jankatmi musyakanqa. 

3Paqaspa pakayllapa parlayanqaykitam atsikyaychö wiyayanqa. Waji 

rurinchö pakayllapa parlayanqaykitam waji jananman lätarkur jinchi 
willakuyanqa. 

Pipitapis mana mantsayänanpaq Jesús willakunqan 
Mateo 10.28-31 

4<<Kuyay amïgukuna, qamkunatam niyaq: Ama mantsakäyankitsu pipis 

wañutsiyäshunaykipaq jurayäshuptiki. Wañutsiyäshurnikipis mananam ni 
imanayta puëdiyäshunkinatsu. 

5Masbien Dios Yayapita mantsakuyay. Paymi sïqa poderyuq kaykan 

wañuskatsiyäshurniki infiernuman jitarpuyäshunaykipaq. Tsaymi paypita 
rasunpa mantsakuyänayki. 

6<<¿Manaku pitsqa pishqukunata ishkay centimullachö rantikuyan? Tsaynö 

kaptinpis pishqukunataqa Dios Yayam imaypis cuidan. 

7Aqtsaykikunapis paypaqqa yupashqam kaykan. Qamkunaqa maytsika 

pishqukunapitapis masmi väliyanki. Tsaynö kaykaptinqa ama 
mantsakuyaytsu. 

Jesúspa favornin parlaqkuna imanö kayänanpaq ninqan 
Mateo 10.19-20, 32-33; 12.32 

8<<Noqam niyaq: Pipis runakunapa puntanchö favornï parlaptinqa Runapa 

Tsurinpis Dios Yayapa angelninkunapa puntanchömi paykunapa favornin 
parlanqa. 

9Pipis runakunapa puntanchö nëgamaptinqa noqapis Dios Yayapa 

angelninkunapa puntanchömi nëgashaq. 

10<<Pipis Runapa Tsurinpa contran parlayaptinqa Dios Yayam perdonanqa. 

Peru Espíritu Santupa contran parlayaptinmi sïqa Dios Yaya imaypis 
perdonanqatsu. 

11<<Sinagögakunaman, juezkunaman y autoridäkunaman apayäshuptikipis 

ama llakikur niyankitsu: <¿Ima nishaqraq? ¿Imanöraq parlashaq?> 

12Parlayanqayki höram Espíritu Santu imata parlayänaykipaqpis 

tantiyatsiyäshunki>>. 

Imapaqpis mana ayrajashqa kayänanpaq Jesús yachatsikunqan 

13Runakunapa rurinpitam Jesústa juk runa nimurqan: <<Rabí, wawqïta 

niykuy töcamanqan herenciäta rakipamänanpaq>>. 

14Jesúsnam nirqan: <<Amïgu, noqaqa manam jueztsu kä herenciaykikunata 

rakipuyänaqpaq>>. 

15Tsaypitanam runakunata nirqan: <<Cuidädu imapaqpis ayrajashqataq 

kayankiman. Alli kawayqa manam rïcu kayraqtsu>>. 

16Tsaynö niskirmi iwalatsikuypa yachatsikur nirqan: <<Juk rïcu runapash 

chakranchö alläpa atska cosëchan kanaq. 

17Tsayshi yarpachakur ninaq: <Kaytsika cosëchäwanqa ¿imataraq 

rurashaq? Manam wajïpis churanäpaq paqtantsu>. 

18Tsaynö yarpachakurshi ninaq: <Churakuna wajïta paskaskirmi mas 

jatuntana shäritsishaq. Tsaymanmi llapan cosëchäkunata y imaykäkunata 
churashaq. 

19Atska watapaq churakuykurqa mana yarpachakurmi mikur upyar 

kushishqa kawakushaq>. 

20Peru Dios Yayanash ninaq: <¡Mana alli yarpayyuq upa runa! ¡Kanan 

paqasmi wañunki! Llapan churanqaykipis ¿pipaqraq quëdanqa?> >> 

21Jesús tsaynö parlar ushaskirmi nirqan: <<Tsaynömi imayka riquëzakunata 

kikinllapaq qoriq runata päsan. Rïcu karpis Dios Yayapaqqa waktsapita mas 
peor llakipaypaqmi kaykan>>. 

Dios Yayaman creyikunapaq Jesús yachatsikunqan 
Mateo 6.25-34 

22Tsaypitanam discïpulunkunata Jesús nirqan: <<Ama yarpachakur 

niyaytsu: <¿Imanöraq kawashaq? ¿Imataraq mikushaq? ¿Imataraq 
shukukushaq?> 

23Manam mikuyllapaq ni llatapallapaq yarpachakunapaqtsu kaykantsik. 

24Maski pishqukuna imanö kawayanqanta tantiyayay. Paykunaqa manam 

murukuyantsu, cosechayantsu ni churakuyantsu. Tsaynö kayaptinpis Dios 
Yayam mikuyninkuna qaran. Dios Yayapaqqa pishqukunapitapis masmi 
väliyanki. 

25<<Mayjina yarpachakurpis ¿piraq tamäñunpita masqa wiñanman? 

26Tsayllatapis mana puëdiykarqa ¿imapaqtan kay vïdachö kaqkunapaq 

yarpachakuyanki? 

27<<Maski waytakuna imanö wiñäyanqanta tantiyayay. Waytakunaqa 

manam arukuyantsu ni putskakuyantsu. Noqam niyaq: Waytakuna 
kuyakuypaq kayanqannöqa manam rey Salomónpa llatapankunapis 
kuyakuypaq karqantsu. 

28Mana creyikuq janan shonqu runakuna, waray warantin waykashqa 

kananpaq kaptinpis qewakunata kuyakuypaq wiñaykätsirqa ¿manatsuraq 
qamkunatapis wanayanqaykita Dios Yaya alistapäyäshunki? 

29<<Tsaynö kaykaptinqa ama yarpachakuyankitsu: <¿Imataraq mikushun? 

¿Imataraq upyashun?> nirqa. 

30Kay patsachöqa llapan runakunam tsaynö llakikuyan. Qamkunapa 

Taytaykikunam imata wanayanqaykitapis musyaykan. 

31Masbien Dios Yayapa mandakuyninchö kawakuyänaykipaq 

yarpachakuyay. Tsaynö kawayaptikim imata wanayanqaykitapis 
qarayäshunki. 

Waktsakunata yanapanapaq Jesús yachatsikunqan 
Mateo 6.19-21 

32<<Qatirämaqkuna, wallka üshanölla karpis ama llakikuyaytsu. Taytaykim 

qamkunata akrayäshushkanki paypa mandakuyninchö kayänaykipaq. 

33<<Imaykaykikunatapis rantikuskir waktsakunata yanapayay. Tsaynö 

rurarmi riquëzaykikunata gloriaman churaykäyanki. Tsaytaqa manam 
suwapis apanqatsu ni puyupis ushanqatsu. 

34Riquëzaykita churayanqaykimanmi shonquykipis yarparaykanqa. 

Previnikushqa kanapaq Jesús yachatsikunqan 

35<<Tseqllaykikunata alli watarkur aktsikikuna sindishqa listu kaykäyanki. 

36Casaray fiestapita patronnin kutimunanta shuyaykaq servikuqnö kayay. 

Tsay servikuqkunam patronnin chärir takakuskiptin jina höra punkuta 
kichapuyanqa. 

37Patronnin chärir shuyaykaqta tarinqanpitam serviqninkuna alläpa 

kushikuyanqa. Rasun kaqtam niyaq: Kikin patronmi serviqninkunata 
mësaman jamaykatsir mandilnin churakurkur mikuyninkuna qaranqa. 

38Pullan paqas o madrugädupis patronnin chärir wiyaq wiyaq kaykaqta 

tarinqanpitam servikuqninkuna alläpa kushikuyanqa. 

39<<Maski tantiyayay. Imay höra suwa shamunanpaq kanqanta musyarqa 

mana puñukarmi pipis wajinta täpanman. 



1941 

 

 
©  Wycliffe Bible Translators, Inc. 

  
 

 

40Tsaynölla qamkunapis alistakushqallana kayay. Mana musyayanqayki 

höram illaqpita Runapa Tsurin shamunqa>>. 

Servikuqman Jesús iwalatsinqan 
Mateo 24.45-51 

41Tsaynö niptinnam Pedro tapurqan: <<Taytay, tsaynö yachatsikunqayki 

¿noqakunallapaqku o llapan runakunapaqku?>> 

42Jesúsnam nirqan: <<Mas confiakunqan y yachayyuq serviqnintam 

wajinman patronnin churan wakin servikuq majinkunata hörachö 
qarananpaq. 

43Patronnin kutimur yätsinqannö llapanta ruraykaqta tariptinmi tsay servikuq 

alläpa kushikunqa. 

44Rasun kaqtam niyaq: Tsay serviqninpa poderninmanmi llapan 

imaykankunata patronnin churanqa. 

45Peru mana confiakuypaq servikuq karmi sïqa <patronnï manaraqmi 

kutimunqaraqtsu> nir servikuq majinkunata warmita ollqutapis maqan y 
upyaq majinkunawan mikur upyar jitaräkun. 

46Tsaynö kaykaptinmi mana yarpanqan höra illaqpita patronnin kutimur 

wakin mana cäsuqkunatawan tsay serviqninta mana llakipaypa castiganqa. 

47<<Patronnin munanqanta musyaykar mana cäsukurnin llutankunata ruraq 

serviqnintam mantsakaypaq castiganqa. 

48Peru mandakunqankunata mana musyar llutanta ruraq serviqnintam sïqa 

alläpa castiganqatsu. Tsaynöllam Dios Yayapis mas confiakunqan 
kaqkunataqa cuentata mas mañanqa. 

Chikishqa kayänanpaq kanqanta Jesús ninqan 
Mateo 10.34-36 

49<<Noqam kay patsachö ninata tsaritsinäpaq shamushkä. ¡Mayna 

rupaykänantam munä! 

50Peru puntataqa alläpa ñakatsiyämarmi wañutsiyämanqa. Tsaytam alläpa 

llakikur shuyaykä. 

51<<¿Kay patsachö runakuna alli päsakuychö kawakuyänanpaq 

shamunqätaku yarpäyanki? Manam tsaypaqtsu shamushkä, sinöqa 
kikinkunapura chikinakuyänanpaqmi. 

52Kananpitam juk wajichö pitsqaq täkur ishkaqpa contran kimsaq kayanqa. 

Y ishkaqnam kimsaqpa contran kayanqa. 

53Tsurinpa contranmi taytan, taytanpa contranmi tsurin, wawanpa contranmi 

maman, mamanpa contranmi wawan, llumtsuyninpa contranmi suegran y 
suegranpa contranmi llumtsuynin>>. 

Jesús ruranqankunata mana tantiyayanqan 
Mateo 16.2-3 

54Tsaychö qorikashqa kaykaq maytsikaq runakunatam Jesús nirqan: 

<<Rupay jeqanan läduchö pukutay shäriqta rikarmi: <Tamyamunqanam> 
niyanki y niyanqaykinöllam tamyan. 

55Sur kaqläpita wayrämuptinmi <achämunqanam> niyanki y 

niyanqaykinöllam achämun. 

56¡Allish tukuqkuna! Tsaykunata tantiyaykarqa ¿imanirtan ruranqäkunata 

rikaykar Dios Yaya kachamanqanta tantiyayankitsu? 

Juezman manaraq char arreglanapaq Jesús ninqan 
Mateo 5.25-26 

57<<¿Imanirtan tantiyakuyankitsu shumaq kawakuyänaykipaq? 

58<<Pipis demandayäshuptiki autoridäman manaraq char sas amistayanki. 

Mana amistayaptikiqa juezmanmi apatsiyäshunki. Jueznam wardiakunawan 
carcelman qaykatsiyäshunki. 

59Noqam niyaq: Llapan dëbiyanqaykita manaraq pägakurqa tsaypita manam 

yarquyankitsu>>. 

 
Lucas 13 

Jutsankunapita arrepentikuyänanpaq Jesús ninqan 

1Tsaypitanam runakuna Jesústa willar niyarqan: <<¡Galilea runakuna 

templuchö sacrificiuta waykaykäyaptinshi Pilato mandanqan soldädunkuna 
wañutsiyashqa!>> 

2Tsayta willayaptinmi Jesús nirqan: <<¿Wakin Galilea runakunapita tsay 

wañuq runakuna mas jutsayuq kayanqantaku yarpäyanki? 

3Noqam niyaq: Manam jutsayuq kayanqanpitatsu wañuyashqa. Peru 

qamkunam sïqa jutsaykikunata mana dëjar paykunanö wañuyanki. 

4Tsaynömi Jerusalénchö Siloé törri juchur chunka pusaq runakunata 

qopiskirqan. ¿Jerusalénchö täkuq marka majinkunapita tsay wañuq 
runakuna mas jutsayuq kayanqantaku yarpäyanki? 

5Noqam niyaq: Manam jutsayuq kayanqanpitatsu wañuyashqa. Peru 

qamkunam sïqa jutsaykikunata mana dëjar paykunanö wañuyanki>>. 

Mana wayuq hïgusman Jesús iwalatsinqan 

6Hïgusman iwalatsirmi Jesús nirqan: <<Juk runapash üva chakranchö 

hïgusnin kanaq. Tsayshi wayuyninta pallaq aywar ni jukllayllatapis 
tarinaqtsu. 

7Tsaynash aruqninta ninaq: <Kimsa watana kay hïguspa wayuyninta pallaq 

shamurpis manam ni jukllayllatapis tarishkätsu. ¡Walluskiy! Mana 
wayuykarqa ¡imapaqnatan chakrächöpis kanqa!> 

8<<Peru aruqninnash ninaq: <Taytay, mä kay watallana kaykutsun. Allpata 

kuyutsipaskirmi chapanman wanuta wiñäshaq. 

9Tsaynö ruraptï wayurqa allim kanqa. Peru tsaychö mana wayuptinmi sïqa 

walluskir jitaskishaq> >>. 

Kurmu waqta warmita Jesús kutikätsinqan 

10Jamay junaqnam sinagögachö Jesús yachatsikuykarqan. 

11Tsaychömi supay kurmuyätsinqan warmi kaykarqan. Paymi imanöpapis 

derechakayta mana puëdir chunka pusaq watana kakurqan. 

12Tsay warmita rikaykurmi Jesús qayaykur nirqan: <<Warmi, kutikashqanam 

kanki>>. 

13Tsaynö nir yataykuptinmi tsay warmi jina höra derechakaskir Dios Yayata 

alabarqan. 

14Peru jamay junaqchö Jesús kutikaskatsiptinmi sinagögachö mandakuq 

runa piñakurnin nirqan: <<Soqta junaqmi kaykan runakuna aruyänanpaq. 
Kutikayta munarqa tsay junaqkunachö shayämunkiman. ¡Imanirtan jamay 
junaqchöraq shayämunki!>> 

15Jesúsnam nirqan: <<¡Allish tukuq runakuna! Jamay junaq kaptinpis 

¿manaku buyisnikikunata y ashnuykikunata paskaskir yakütsiq apayanki? 

16Kay warmiqa Abrahampita miraqmi. ¡Allaw! Chunka pusaq 

watanam Satanás ñakatsishqa. Tsaynö kaykaptinqa ¿manaku jamay 
junaqchöpis kutikätsïman?>> 

17Tsaynö niptinmi chikiqninkuna penqakuyarqan. Peru wakin runakunanam 

sïqa Jesús mantsakaypaq ruranqankunata rikar alläpa kushikuyarqan. 

Mostäza muruman Jesús iwalatsinqan 
Mateo 13.31-32; Marcos 4.30-32 

18Jesús mastam nirqan: <<Dios Yayapa mandakuyninta ¿imamanraq 

iwalatsïman? ¿Ima iwalatsikuywanraq tantiyatsïman? 

19Dios Yayapa mandakuyninqa mostäza muruta juk runa chakranman 

murunqannömi. Jeqarkamur jatunyaptinmi rämankunachö pishqukunapis 
qeshunkuna rurayan>>. 

Levadüraman Jesús iwalatsinqan 
Mateo 13.33 

20Tsaynöllam yapay nirqan: <<Dios Yayapa mandakuyninta ¿imamanraq 

iwalatsïman? 



1944 

 

 
©  Wycliffe Bible Translators, Inc. 

  
 

 

21Tsayqa imayka levadüranömi. Tantata rurananpaq ishkay arröbanö 

jarinaman levadürata wiñaptinmi mäsa atskaman saksan>>. 

Kichki punkuman Jesús iwalatsinqan 
Mateo 7.13-14, 21-23 

22Tsaypitanam Jerusalénman Jesús aywar markakunapa y estanciakunapa 

päsar yachatsikurqan. 

23Tsaychönam juk runa tapurqan: <<Taytay, ¿wallkaqllaku 

salvakuyanqa?>> Jesúsnam nirqan: 

24<<Imanöpapis kichki punkupa yaykuyay. Noqam niyaq: Atskaq yaykuyta 

munarpis manam puëdiyanqatsu. 

25Wajiyuq runa punkunta wichqaskiptinmi waqtachö quëdaskir takakur 

niyanki: <¡Taytay, punkuta kichapaykayällämay!> Peru wajiyuqnam 
niyäshunki: <Qamkunata manam reqiyaqtsu. ¡Maypitaraq kayankipis!> 

26Tsaymi niyanki: <Qamwanmi mikurqantsik y upyarqantsik. 

Markäkunachömi yachatsikurqaykipis>. 

27Peru wajiyuqnam niyäshunki: <Qamkunata manam reqiyaqtsu. 

¡Maypitaraq kayankipis! ¡Jutsasapa runakuna, puntäpita witikuyay!> 

28<<Tsaynö niyäshuptikim alläpa waqar kiruykikunatapis requchyätsirraq 

ñakayanki. Tsay höram Abrahamta, Isaacta, Jacobta y profëtakunata Dios 
Yayapa mandakuyninchö kaykaqta rikäyanki. Qamkunam sïqa yaykuyta 
puëdiyankitsu. 

29Maytsay nacionkunapita qorikaykurmi Dios Yayapa mandakuyninchö 

mikupakuyanqa. 

30Tsay höram qepa kaqkuna puntachö kayanqa. Punta kaqkunanam 

qepachö kayanqa>>. 

Jerusalén runakunapaq Jesús llakikur waqanqan 
Mateo 23.37-39 

31Tsay junaqmi fariseukuna Jesúsman chaykur niyarqan: <<¡Kaypita sas 

aywakuy! Herodesmi wañutsishuynikita munan>>. 

32Jesúsnam nirqan: <<Tsay atuqta willayay: <Juk ishkay 

junaqllanash supaykunata runakunapita qarqunqa y 
qeshyaqyashakunatapis kutikätsinqa. Warantinllanash llapan rurananpaq 
kaqkunata cumplinqa. 

33Imanö kaptinpis kay junaqkunash Jerusalénman aywanqa. Jerusalénpita 

juklächöqa profëtakuna manash wañuyanmantsu> >>. 

34Tsaypitanam Jesús nirqan: <<¡Ay, Jerusalén, Jerusalén! Qammi Dios 

Yayapa profëtankunata unaypita wañutsinki. Pay kachamunqan 

willakuqkunatam saqmanki. Chipshankunata wallpa oqllaqnö 
wawaykikunata atska kuti qoriyta munaptïpis manam munashkankitsu. 

35Tsaynö kanqaykipitam wajikikunapis templuykipis tsunyaraykar 

quëdanqa. Noqam niyaq: Manam yapay rikämankinatsu hasta <¡Dios 
Yayapa shutinchö shamuq runa alabashqa kaykullätsun!> ninqaykiyaq>>. 

 
Lucas 14 

Saksapäkushqa runata Jesús kutikätsinqan 

1Tsaypitanam juk jamay junaqchö mandakuq fariseupa wajinman Jesús 

mikuq aywarqan. Tsaychö kaykaqkunanam Jesústa qawaraykäyarqan 
<<mä imatash ruranqa>> nirnin. 

2Jesúspa puntanchönam jankat saksapäkuywan qeshyaqyasha runa 

kaykarqan. 

3Jesúsnam ley yachatsikuqkunata y fariseukunata tapurqan: <<Qeshyaykaq 

runata jamay junaqchö ¿kutikätsishwanku o manaku?>> 

4Peru paykunaqa upällallam kayarqan. Tsaymi qeshyaykaq runata Jesús 

yataykurnin kutikaskatsir nirqan: <<Kananqa wajikipa aywakuy>>. 

5Tsaypitanam tsay runakunata nirqan: <<Mayqaykipapis wamraykikuna o 

buyisnikikuna pözuman jeqaskiptin jamay junaq kaykaptinpis ¿manaku jina 
höra jipiq aywayanki?>> 

6Tsaynö niptinmi ni ima niyta puëdiyarqantsu. 

Punta puntaman mana jamakunapaq Jesús yachatsikunqan 

7Invitanqan runakuna jamayänanpaq punta puntamanraq aywaqta 

rikaykurmi Jesús nirqan: 

8<<Casamientuman invitayäshuptiki ama punta puntamanqa 

jamakuyankitsu. Talvezqa qamkunapita mas reqishqa runata invitashqa 
kanman. 

9Tsaychö jamaykäyaptikim invitayäshuqniki niyäshunki: <Pay 

jamakunanpaq witikuy>. Tsaynö niyäshuptikim penqakurnin qepaman 
aywar jamakuyanki. 

10Masbien fiestaman invitayäshuptikiqa qepaman jamakuyanki. Tsaymi 

invitashuqniki shamur niyäshunki: <Amïgu, mas puntaman jamakamuy>. 
Tsaynöpam mësachö qamwan jamaqkuna respitayäshunki. 

11Allish tukuqkunam penqakushqa kayanqa. Peru qollmi shonqu kaqkunam 

sïqa mas reqishqa kayanqa>>. 

Mikuyänanpaq pikunata invitanapaq Jesús ninqan 

12Tsaypitanam invitaqnin fariseuta Jesús nirqan: <<Pitapis mikuyänaykipaq 

invitarqa ama mas reqishqa kaq amïguykikunallata, wawqikikunallata, 
aylluykikunallata ni kapuqyuq marka majikikunallataqa invitankitsu. 
Paykunallata invitaptikiqa rantintam qamtapis invitayäshunki. 

13Tsaypa rantinqa invitanki waktsakunata, ratakunata, wishtukunata y 

qaprakunata. 

14Paykuna mana kutitsiyäshuptikipis alli ruraq runakuna kawayämunqan 

junaqmi Dios Yaya kutitsishunki>>. 

Mikuyänanpaq invitanqan runakunaman Jesús iwalatsinqan 
Mateo 22.1-10 

15Tsaymi mësachö Jesúswan jamaykaq juk runa nirqan: <<¡Alläpa 

kushishqach kayanqa Dios Yayapa mandakuyninchö mikuqkuna!>> 

16Jesúsnam nirqan: <<Juk runash atskaq runakunata invitanaq wajinchö alli 

mikuykunata mikuyänanpaq. 

17Meriendayänan höranash serviqninta kachanaq invitanqan runakunata 

ninanpaq: <Llapanpis listunam. Jina hörash aywakayällämunki>. 

18<<Peru tsay invitanqan runakunash disculpata mañakuyänaq. Tsayshi 

jukaq ninaq: <Chakratam tsayraq rantishkä. Tsaymi chakra rikaq aywar 
shamuyta puëdillämütsu. Disculpaykallämätsun>. 

19<<Jukaqnash ninaq: <Pitsqa yunta törukunatam rantishkä. Kananmi 

mansaq aywaykä. Disculpaykallamätsun>. 

20<<Jukaqnash ninaq: <Tsayraqmi casarakushkä. Tsaymi shamuyta 

puëdillätsu>. 

21<<Serviqnin kutiskirnash runakuna imanö niyanqanta patronninta 

willanaq. Patronninnash alläpa rabyashqa serviqninta ninaq: <Pläzakunapa 
y cällikunapa jina höra aywar waktsakunata, wishtukunata, ratakunata y 
qaprakunata pushamuy>. 

22<<Ninqannölla rurarshi patronninta ninaq: <Taytay, 

mandamanqaykinöllam rurashkä, peru wajiqa jäkunraqmi>. 

23<<Patronninnash ninaq: <Nänikunapa y chakrakunapa aywar tarinqayki 

runakunata wajï junta kayänanpaq imaykanöpapis pushamuy. 

24Noqam niyaq: Puntata invitanqä kaqkunaqa mananam wajïchö 

mikuyanqanatsu> >>. 

Discïpulun kananpaq Jesús yachatsikunqan 
Mateo 10.37-38 

25Maytsikaq runakuna qatiräyaptinmi Jesús nirqan: 

26<<Pipis discïpulü kayta munarqa mamanta, taytanta, warminta, 

tsurinkunata, wawqinkunata, paninkunata y kikinpa kawayninta 
kuyanqanpita noqata mas kuyamätsun. Tsaynö mana kuyamarqa manam 
discïpulü kayanmantsu. 

27Cruzninta apaqnö mana qatirämarqa manam discïpulü kayanmantsu. 

28<<Mayqaykipis wajita rurayänaykipaq shumaqraqmi yarpachakuyanki 

ushatsiyänaykipaq qellayniki paqtanqanta o mana paqtanqantapis. 

29Cimientuta ruraskirlla dëjaskiyaptikiqa llapan rikaqkunam 

musyapäyäshurniki niyäshunki: 

30<¡Kay runaqa wajita qallaykatsirlla manam ushatsiyta puëdishqatsu!> 

31<<Maski juk rey jukpa contran guërrata rurananpaq aywatsun. Manaraq 

aywarmi yarpachakur nin: <Noqapa soldädükunaqa chunka waranqallam 
(10,000), peru chikimaqnïpaqa ishkay chunka waranqam (20,000). Tsay 
wallkaqlla soldädükunawan ¿vencishaqtsuraq?> 

32Mana venciqnö karqa contran rey karullachöraq kaykaptinmi 

willakuqkunata mandanqa manana pelyayänanpaq. 

33Tsaynöllam mayqaykipis imaykaykikunata noqa rayku mana dëjarqa 

discïpulü kayta puëdiyankitsu>>. 

Kachiman Jesús iwalatsinqan 
Mateo 5.13; Marcos 9.50 

34<<Kachiqa allim. Peru qamyaskirqa manam imapaqpis välinnatsu. 

35Allpapaq y wanupaqpis manana serviptinmi jitaskintsik. ¡Rinriyuq 

kaqkunaqa ninqäkunata wiyakuyätsun!>> 

 
Lucas 15 

Oqrakashqa üshaman Jesús iwalatsinqan 
Mateo 18.12-14 

1Jesús yachatsikunqanta wiyayänanpaqmi impuestu cobrakuqkunapis 

jutsasapakunapis aywayarqan. 

2Tsayta rikaykurnam fariseukuna y ley yachatsikuqkuna musyapar 

niyarqan: <<¿Imanirtan kay runaqa jutsasapakunawan qorikaykur mikun?>> 

3Tsaynö niyaptinmi iwalatsiypa Jesús willakurqan: 

4<<Pipis pachak (100) üshankunapita jukta oqraskir ¿manaku isqun chunka 

isqun (99) kaqta jaqiykur sas ashiq aywan? 

5Tariskirnam kushishqa matankarkur apan. 

6Wajiman chaykatsirnam amïgunkunata y vecïnunkunata qayaskir nin: 

<¡Llapantsik kushikushun! ¡Oqrakashqa üshätam tarimushkä!> 

7<<Noqam niyaq: Tsay runa üshanta tariskir kushikunqannöllam ciëluchöpis 

kushikuyan juk runallapis jutsankunapita arrepentikur Dios Yaya 
munanqannö kawaptin. Tsaynö kushikuyan isqun chunka isqun (99) alli 
ruraq runakunapaq kushikuyanqanpitapis masmi. 

Oqrakashqa qellayman Jesús iwalatsinqan 

8<<Maski, juk warmipa chunka qellaynin katsun y juknin kaqtana 

oqraskitsun. ¿Manaku aktsita tsarirkatsir wajinta pitsapakun tarinqanyaq? 

9Tariskirmi yanasankunata y vecïnunkunata qayaskir nin: <¡Llapantsik 

kushikushun! ¡Oqranqä qellaynïtam tarishkä!> 

10Tsaynöllam juk runallapis jutsankunapita arrepentikur Dios Yaya 

munanqannö kawaptin Dios Yayapa angelninkunapis alläpa kushikuyan>>. 

Aywakuq jövinman Jesús iwalatsinqan 

11Mastam Jesús nirqan: <<Juk runapash ishkay tsurinkuna kanaq. 

12Qepa kaq tsurinshi taytanta ninaq: <Taytay, herenciäta rakipaykamay>. 

Tsayshi ishkan tsurinkunata taytan rakipunaq. 

13<<Tsaypita ishkay kimsa junaqllatanash qepa kaq tsurin llapan 

chaskinqankunata rantikuskir karu markapa aywakunaq. Tsaychöshi mana 
allikunallachö llapan qellayninta ushaskinaq. 

14Tsaynö ushakäpukushqa kaykaptinnash tsay markachö alläpa muchuy 

kanaq. Tsayshi tsay jöven alläpa mallaqar 

15aruyta ashiptin tsay markachö täkuq juk runa kuchinkunata mitsinanpaq 

chaskinaq. 

16Tsaychöshi alläpa mallaqar kuchikunapa mikunantapis mikuyta munanaq. 

Peru tsaynö mallaqaptinpis manash ni pï qaraykunaqtsu. 

17<<Yarpachakurnash ninaq: <Kaychö mallaqaywan wañunaykaptï taytäpa 

serviqninkunaqa pacha junta mikurchi kaykäyan. 

18Kanan kutiykurmi taytäta nishaq: <<Taytay, Diospa contran y qampa 

contraykim jutsata rurashkä. 

19Amana tsurikitanöqa chaskimaytsu, sinöqa serviqnikitanöllana 

chaskiykallämay>> >. 

20Tsaynö yarpachakuskirshi taytan kaqman kutikunaq. <<Karullataraq 

shamuykaqta rikaskirnash taytan alläpa kushikurnin cörrilla aywar 
abrazakurkur mutsaykunaq. 

21Tsurinnash ninaq: <Taytay, Diospa contran y qampa contraykim jutsata 

rurashkä. Amana tsurikitanöqa chaskimaytsu>. 

22<<Peru taytannash serviqninkunata ninaq: <Sas jina höra alli kaq llatapata 

apamur tsurïta shukutsiyay. Tsaynölla sortïjata shukurkatsir llanqitapis 
llanqitsiyay. 

23Mallwa wera töruta pishtayay fiestata rurar mikunapaq. 

24¡Kay tsurïqa wañunqanpitam kawamushqa! ¡Oqrakanqanpitam 

kutimushqa!> Tsaynö nirshi fiestata rurar qallaykuyänaq. 

25<<Mayor tsurinnash chakrachö kaykänaq. Wajiman chaykarnash 

töcapakurnin tushupakuqta wiyanaq. 

26Tsayshi juk serviqninta qayaskir wajichö ima päsanqanta tapunaq. 

27Serviqninnash ninaq: <¡Wawqikim kutimushqa! Yamaylla 

kutimunqanpitam taytayki kushikur wera töruta pishtatsishqa>. 

28<<Tsaynö willaptinshi alläpa rabyar wajiman yaykuytapis munanaqtsu. 

Tsaynash taytan yarquskir yaykunanpaq yapay yapay ruganaq. 

29Tsayshi taytanta ninaq: <Atska watanam servirniki llapan 

mandamanqaykikunata imaypis ruraykä. Tsaynö serviykaptiqpis manam ni 
imay juk cabrituykillatapis qaramashkankitsu amïgükunawan mikuyänäpaq. 

30¡Peru kay tsuriki prostitütakunawan qellaynikita ushaskir kutiykamuptinmi 

sïqa wera törutaraq pishtatsishkanki!> 

31<<Taytannash ninaq: <Hïju, qamqa paqtämi imaypis kaykanki. Llapan 

imaykäpis qamllapaqmi kaykan. 

32Peru kay wawqiki kutimunqantam kushikur fiestata ruranantsik. ¡Payqa 

wañunqanpitam kawamushqa! ¡Oqrakanqanpitam kutimushqa!> >> 

 
Lucas 16 

Sabïdu mayoralman Jesús iwalatsinqan 

1Mastam discïpulunkunata Jesús nirqan: <<Juk rïcupash mayoralnin kanaq. 

Tsay mayoralpaqshi rïcu runata willayänaq imaykanta ushanqanta. 

2Tsayta musyaskirshi mayoralninta qayaskir ninaq: <Imaykätapis 

ushanqaykitam runakuna willayämashqa. Kananpitaqa mananam 
mayoralnïnatsu kanki. Llapan cuentata entregamänaykipaq previnikuy>. 

3<<Mayoralnash yarpachakur ninaq: <Patronnï qarqamaptinqa ¡imataraq 

rurashaq! Chakrachö aruyta manam puëdïtsu y limushna mañakuytaqa 
penqakümi. 

4¡A yä, kanan imata ruranäpaqpis musyänam! ¡Patronnï qarqamaptin 

runakuna wajinkunaman chaskiyämänanpaqmi kaynö rurashaq!> 

5<<Tsaynö yarpachakuskirshi patronninpa dëbiqninkunata juk juklla 

qayaskatsir punta kaqta tapunaq: <Patronnïta ¿aykatatan dëbinki?> 

6<<Tsay runanash ninaq: <Ishkay pachak (200) läta aceitinmi dëbï>. 

Mayoralnash ninaq: <Pachak (100) lätallatana päganaykipaq kay recïbuchö 
firmay>. 

7<<Jukaq dëbiqtanash tapunaq: <Qamqa ¿aykatatan dëbinki?> Tsay 

runanash ninaq: <Chusku pachak (400) säcu trïgunmi dëbï>. Mayoralnash 
ninaq: <Kimsa pachak (300) säcullatana päganaykipaq kay recïbuchö 
firmay>. 

8<<Tsaynö sabïdu kanqanta musyaykurshi patronnin aläbanaq. Tsay 

mayoral sabïdu kanqannömi Dios Yayaman mana creyikuq runakunapis 
amistäta rurayänanpaq creyikuqkunapita mas sabïdu kayan. 

9Noqam niyaq: Qamkunapis kay patsachö qellaynikikunawan y 

imaykaykikunawanpis waktsakunata yanapar amistäta ashiyay. Tsaynöpam 
wañukuptikipis gloriachö mana ushakaq wajiman chaskiyäshunki. 

10<<Pipis ichikllachö honrädu karqa mas atskachöpis honrädum kanqa. 

Peru ichikllachöpis honrädu mana karqa atskachöpis manam honrädutsu 
kanqa. 

11Kay patsachö riquëzaykikunawan runa majikikunata mana 

yanapayaptikiqa ¡imanöraq Dios Yaya gloriachö riquëzakunata 
entregayäshunkiman! 

12Jukpa imaykankunawanpis mana honrädu kaykäyaptikiqa Dios Yaya 

¿confiakuyäshunkimantsuraq töcayäshunqayki kaqta 
entregayäshunaykipaq? 

13<<Manam ni pipis ishkay patronta servintsu. Ishkay patronta servirqa 

jukaqta chikirmi jukaqta kuyan. Jukninta cäsukurmi jukaqtaqa cäsuntsu. 
Tsaynöllam rïcu kayllapaq yarpachakurqa Dios Yayata serviyta 
puëdiyankitsu>>. 

14Tsaynö yachatsikunqanta wiyarmi fariseukuna qellaypaq alläpa 

ayrajashqa kar Jesústa burlakur asipäyarqan. 

15Tsaynam Jesús nirqan: <<Qamkunaqa runakunapa puntallanchömi alli 

tukuyanki, peru Dios Yayam musyan shonquykikuna imanö kanqanta. 
Tsaymi runakuna respitayäshuptikipis Dios Yayaqa melanäyäshunki. 

Dios Yayapa palabranta cumplinanpaq Jesús ninqan 

16<<Dios Yayapa leyninkuna y profëtakuna qellqanqankunaqa Bautizaq 

Juan willakunqanyaqmi karqan. Kananqa Dios 

Yayapa mandakuynin chämunqantanam willakuykä. Tsaymi tsay 
mandakuyninman atskaq runakuna imaykanöpapis yaykuyta munayan. 

17Peru ciëluwan kay patsa ushakaptinpis leyninkunachö ninqankunataqa 

Dios Yaya llapantam cumplinqa. 

Casarashqakuna mana rakikäyänanpaq Jesús yachatsikunqan 
Mateo 5.31-32; 19.9; Marcos 10.11-12 

18<<Mayqan runapis warminpita rakikaskir juk warmiwan täkurqa adulteriu 

jutsatam ruraykan. Tsaynöllam ollqunpita rakikashqa warmiwan täkurqa 
adulteriu jutsata ruraykan>>. 

Lázarupaq y rïcu runapaq Jesús willakunqan 

19<<Juk rïcu runash alläpa chaniyuq llatapata shukukuq. Waran waranshi 

fiestata rurar banquëtillachö kakuq. 

20Tsay rïcu runapa punkunchöshi waktsa runa Lázaro shutiyuq jamaräkuq. 

Paypa entëru cuerpunshi jankat qeri ushashqa kanaq. 

21Alläpa mallaqarshi rïcu runapa mësanpita mikuy shikwaqllatapis 

munapänaq. Tsaychöshi allqukunapis qerinta laqwayänaq. 

22Lázaro wañuskiptinnash Abrahampa lädunman angelkuna apayänaq. 

Rïcu runa wañuskiptinnash pampayänaq. 

23<<Hadeschö alläpa ñakaykarshi rïcu runa karupita rikaskinaq Abrahampa 

lädunchö Lázaro kaykaqta. 

24Tsaynash qayaraykachar ninaq: <Tayta Abraham, llakipaykallämay. 

Lázaruta mandaykallämuy dëdunta yakuman tullpurkur shimilläta 
qajarpatsimunanpaq. Kay lunyaykaq ninachömi alläpa ñakaykä>. 

25<<Peru Abrahamnash ninaq: <Hïju, yarpay manaraq wañur kushikuyllachö 

kawanqaykita. Peru Lázarum sïqa kawayninchö waktsa kar alläpa ñakarqan. 
Tsaymi kananqa kaychö kushishqa kaykan y qamnam tsaychö ñakaykanki. 

26Tsaynöllam alläpa jatun zanja rakimantsik. Tsaymi ni pipis tsimpamuyta 

puëdintsu ni qampis kayman tsimpamuyta puëdinkitsu>. 

27<<Tsaynash rïcu runa ninaq: <Tayta Abraham, tsaypunqa taytäpa 

wajinman Lázaruta mandaykullay. 

28Tsaychömi pitsqaraq wawqïkuna kayan. Kay ñakayman mana 

shayämunanpaq paykunata willaykutsun>. 

29<<Abrahamnash ninaq: <Moisés y profëtakuna qellqayanqankunatam 

musyayan. Tsaykunata cäsuyätsun>. 

30<<Rïcu runanash ninaq: <Tayta Abraham, manam cäsuyanqatsu. Peru juk 

runa wañunqanpita kawaskamur willakuptinmi sïqa jutsankunapita 
arrepentikuyanqa>. 

31<<Abrahamnash ninaq: <Moisés y profëtakuna qellqayanqankunata mana 

cäsuykarqa wañunqanpita kawaskamur willakuptinpis manam 
cäsuyanqatsu> >>. 

 
Lucas 17 

Jutsaman pitapis mana ishkitsinanpaq Jesús tantiyatsinqan 
Mateo 18.6-7, 21-22; Marcos 9.42 

1Tsaypitanam discïpulunkunata Jesús nirqan: <<Runa majinta jutsaman 

ishkitsiqkunam imaypis kayanqa. Peru ¡allaw, pitapis jutsaman ishkitsiq 
runa! 

2Juk wamrallatapis jutsaman ishkitsiptinqa mas allim kanman mulinu rumita 

kunkanman watarkur lamarman jitarpuyaptin. 

3¡Tsaynö kaykaptinqa cuidädutaq pitapis jutsaman ishkitsiyankiman! 

Runa majintsikta perdonanapaq Jesús yachatsikunqan 

<<Runa majiki mana allita rurashuptiki, piñaparnin plëtunki. 
<Perdonaykallämay> niyäshuptikiqa perdonanki. 

4Juk junaqllachö qanchis kuti contrayki mana allita ruraskir qanchis kuti 

<perdonaykamay> nishuptikiqa perdonanki>>. 

Mas creyikuq kayänanpaq mañakuyanqan 

5Tsaynam apostolninkuna Señor Jesústa niyarqan: <<Mas firmi 

creyikayämunäpaq yanapaykayällämay>>. 

6Señor Jesúsnam nirqan: <<Mostäzapa murunnö ichikllapis 

creyikuynikikuna kaptinqa kay sicómoro jachata <kaypita tirakaskir 
lamarman jawikay> niyaptikipis cäsuyäshunkimanmi>>. 

Servikuqnölla kanapaq Jesús ninqan 

7<<Maski mayqaykipapis serviqnikikuna yapyakunqanpita o mitsikunqanpita 

chaykamuptin ¿acäsu <päsakamuy jamaykur mikuskinaykipaq> niyankiku? 

8Masbienmi niyanki: <Meriendä kusinaskir qaramay. Mikur upyar 

ushanqäyaq servimay. Tsaypitanam qamqa mikukunki>. 

9Tsaynö mandayanqaykita ruraykaptinpis ¿acäsu tsay servikuqnikita pächi 

nikuyankiku? Manam. 

10<<Tsaynöllam qamkunapis Dios Yaya mandayäshunqaykikunata 

cumpliskir niyankiman: <Noqantsikqa Diospa serviqninlla karmi 
mandamanqantsikllata ruraykantsik> >>. 

Leprawan qeshyaykaq chunka runakunata Jesús kutikätsinqan 

11Jerusalénman aywaykarmi Galilea y Samaria mujunninpa Jesús 

päsarqan. 

12Juk takshalla markaman chaykaptinmi leprawan qeshyaykaq chunka 

runakuna tinkupäyarqan. Peru manaraq charmi karullapita 

13qayaraypa jinchi niyarqan: <<¡Tayta Jesús, llakipaykäyällämay!>> 

14Paykunata rikaykurnam Jesús nirqan: <<Rikäyäshunaykipaq 

sacerdötikunaman aywayay>>. Aywaykarnam kutikaskiyarqan. 

15Kutikashqana kanqanta tantiyaskirmi jukaqllana Dios Yayata alabarnin 

jinchi qayaykachar Jesúsman kutirqan. 

16Chaykurnam urkunpis patsaman chanqanyaq Jesúspa puntanman 

qonqurikuykur <<¡gracias, taytay!>> nirqan. Tsay runaqa Samariapitam 
karqan. 

17Jesúsnam nirqan: <<Kutikaqkunaqa ¿manaku chunkaq kayashqa? 

¿Maytan wakinqa? 

18Kay juklä runallam Dios Yayata agradëcikurnin kutimushqa>>. 

19Tsay runatam nirqan: <<Sharkur aywakuy. Confiakunqaykipitam 

kutikashkanki>>. 

Dios Yayapa mandakuynin imay chämunanpaq kanqanta Jesústa tapuyanqan 
Mateo 24.23-28, 36-41 

20Juk kutim fariseukuna Jesústa tapur niyarqan: <<Dios 

Yayapa mandakuynin ¿imaytan chämunqa?>> Jesúsnam nirqan: <<Dios 
Yayapa mandakuynin chämunanpaqqa manam ima señaltapis rikäyankitsu. 

21Manam pipis ninqatsu <kaychömi> o <washachömi kaykan>. Dios Yayapa 

mandakuyninqa qamkuna kaqchönam kaykan>>. 

Jesús manaraq kutimuptin imanö kananpaq ninqan 

22Tsaypitanam discïpulunkunata nirqan: <<Shamuq 

watakunachömi Runapa Tsurin juk junaqkunallapis mandakuq kanqanta 
rikayta munayanki, peru manam rikäyankitsu. 

23<Kaychömi kaykan> o <washachömi kaykan> niyäshuptikipis ama 

cäsuyankitsu ni rikaq aywayankitsu. 

24Illaqukuptin ciëlupa juk kuchunpita jukaq kuchunyaq atsikyanqanta 

rikäyanqannömi Runapa Tsurin kutimuptin llapanpis rikäyanqa. 

25Peru tsaykuna manaraq päsaptinmi kanan tiempu runakuna payta 

chikirnin alläpa ñakatsiyanqa. 

26<<Noé kawanqan witsay runakuna kawayanqannömi Runapa Tsurin 

shamunqan witsaypis kawayanqa. 

27Arcaman Noé yaykunqan junaqyaqmi runakuna mikur, upyar y casarar 

kayarqan. Tsaynö kaykäyaptinmi diluviu shamur llapan runakunata jankat 
ushakaskatsirqan. 

28<<Tsaynöllam Lot kawanqan witsaypis runakuna mikur, upyar, rantipakur, 

rantikur, murupakur y wajikunata rurar kayarqan. 

29Peru Sodoma markapita Lot yarqunqan junaqmi ciëlupita azufrintin nina 

runtu tamyamur llapan runakunata ushakätsirqan. 

30Tsaynöllam kanqa Runapa Tsurin kutimunqan junaqpis. 

31<<Tsay junaqqa waji jananchö kaykaqkuna imantapis jorquq ama 

wajinkunaman yaykuyätsuntsu. Chakrachö kaykaqkunapis ama wajinman 
kutiyätsuntsu. 

32¡Yarpäyay Lotpa warminta ima päsanqantapis! 

33Kawayninta salvayta munaqkunam kawayninta oqrayanqa. Kawayninta 

oqraqkunam sïqa kawayninta salvayanqa. 

34<<Noqam niyaq: Tsay paqasmi juk cämachö ishkaq puñuykäyaptin 

jukaqta pushanqa y jukaqtana dëjanqa. 

35Maraychö ishkaq warmikuna aqakuykäyaptinmi jukaqta pushanqa y 

jukaqtana dëjanqa. 

36[Ishkaq runakuna chakrachö aruykäyaptinmi jukaqta pushanqa y 

jukaqtana dëjanqa]>>. 

37Tsaynam tapuyarqan: <<Taytay, ¿maychötan tsaynö kanqa?>> Jesúsnam 

nirqan: <<Maychöpis wañushqakuna jitaräyanqanmanmi wiskulkuna 
qorikäyanqa>>. 

 
Lucas 18 

Mana ajayar Dios Yayata mañakunapaq Jesús yachatsikunqan 

1Imaypis mana ajayar Dios Yayaman mañakuyänanpaqmi discïpulunkunata 

Jesús imaykawan iwalatsiypa yachatsir 

2nirqan: <<Juk markachöshi Dios Yayapita mana mantsakuq ni runa 

majinkunatapis mana respitaq juez kanaq. 

3Tsay markachöshi juk viüdapis täkunaq. Payshi tsay juezman waran waran 

aywar ninaq: <Taytay, demandamaqnïtawan justiciata ruraykallämay>. 

4Tsaynö kutinyaptinpis juezqa manash cäsunaqtsu. Peru tsaypitanash 

yarpachakuskir shonqullanchö ninaq: <Diospita mana mantsakurpis ni 
runakunata mana respitarpis 

5kay viüdata atiendiykushaq. Mana atiendiptïqa umäta nanatsirmi imay 

hörapis kutinyämunqa> >>. 

6Tsaypitanam Señor Jesús nirqan: <<Mana alli juez imata ninqantapis 

shumaq tantiyayay. 

7¿Manatsuraq Dios Yayapis cäsunqa akranqan runakuna paqasta junaqta 

mañakuyaptin? Payqa mañakuyanqanta manam shuyarätsinqatsu. 

8Noqam niyaq: Mañakuq kaqtaqa Dios Yaya mana shuyarätsirmi justiciata 

ruran. Peru Runapa Tsurin kay patsaman kutimur ¿runakunapa 
creyikuyninkunata tarinqaraqtsuraq?>> 

Fariseuman y impuestu cobraqman Jesús iwalatsinqan 

9Runa majinkunata despreciaqkunapaqmi Jesús iwalatsikuypa yachatsikur 

nirqan: 

10<<Ishkaq runash Diosta mañakuq templuman aywayänaq. 

Jukaqshi fariseo kanaq y jukaqnash impuestu cobraq kanaq. 

11Tsay fariseush ichiykurnin Dios Yayata mañakur ninaq: <Dios Yaya, 

noqaqa wakin runakunanö mana kanqätam agradëcikuq. Paykunaqa 
suwakuq, jutsasapa y adulteriu jutsa ruraqmi kayan. Noqaqa manam taqay 
impuestu cobraqnötsu kä. 

12Noqaqa ishkay kutim cada semänachö ayunä. Tsaynöllam llapan 

gänanqäpita imaypis templuman diezmüta apä>. 

13<<Peru impuestu cobraq runanash sïqa karullachö ichiykur umantapis 

ciëluman manana pallarinaqtsu. Tsaypa rantinqa alläpa llakikurshi 
makintapis tsoqpakurkurraq ninaq: <Dios Yayallä, llakipaykallämay. 
Noqalläqa jutsasapam kallä>. 

14<<Noqam niyaq: Impuestu cobraq runam jutsanpita perdonashqa 

wajinman kutikurqan. Peru tsay fariseutaqa Dios Yaya manam 
perdonarqantsu. Allish tukuqkunam penqakushqa kayanqa. Peru qollmi 
shonqu kaqkunam sïqa mas reqishqa kayanqa>>. 

Wamrakunapaq Jesús mañakunqan 
Mateo 19.13-15; Marcos 10.13-16 

15Tsaypitanam wamrakunata Jesúsman apayarqan umankunata yatar Dios 

Yayata mañakunanpaq. Tsayta rikarmi discïpulunkuna amatsayarqan. 

16Jesúsnam wamrakunata qayaskir discïpulunkunata nirqan: 

<<Wamrakunata apayämunanta ama amatsayaytsu. Wamranö 
kaqkunapaqmi Dios Yayapa mandakuyninqa. 

17Rasun kaqtam niyaq: Pipis Dios Yayapa mandakuyninta wamranö mana 

chaskirqa manam paypa mandakuyninman yaykunqatsu>>. 

Rïcu runa ajataraq salvakänanpaq kanqan 

Mateo 19.16-30; Marcos 10.17-31 

18Juk mandakuq runam Jesústa nirqan: <<Rabí, alli runam kanki. ¿Imatatan 

ruräman mana ushakaq kawayta tarinäpaq?>> 

19Jesúsnam nirqan: <<¿Imanirtan <alli runa> nimanki? Dios Yayallam alliqa. 

20Musyankim mandamientukuna ninqanta: <Ama majayuq kaykar jukwan 

purikunkitsu. Ama runa majikita wañutsinkitsu. Ama suwakunkitsu. Ama 
manakaqkunata pitapis tumpankitsu. Mamaykita y taytaykita respitanki> >>. 

21Tsay runanam nirqan: <<Tsaykunataqa wamra kanqäpitanam llapanta 

cumplishkä>>. 

22Jesúsnam nirqan: <<Jukraqmi cumplinaykipaq faltan. Llapan 

imaykaykikunata rantikuskir tsay qellayta waktsakunata qaray. Tsaynö 
ruraptikiqa ciëluchömi riquëzayki kanqa. Tsaypita qatimay>>. 

23Tsaynö niptinmi alläpa rïcu kar tsay runa llakikurqan. 

24Llakishqa kaykaqta rikaykurmi Jesús nirqan: <<¡Alläpa ajam rïcu runakuna 

Dios Yayapa mandakuyninman yaykuyänanpaq! 

25Rïcu runa Dios Yayapa mandakuyninman yaykunqanpitaqa mas 

fäcilmi camëllupis awjapa uchkunpa päsanman>>. 

26Tsayta wiyaqkunanam Jesústa tapuyarqan: <<Tsaynö kaptinqa ¿piraq 

salvakanman?>> 

27Jesúsnam nirqan: <<Runakunapaq aja karpis Dios Yayapaqqa manam 

ajatsu>>. 

28Pedrunam nirqan: <<Taytay, noqakunaqa llapan imaykäkunatapis 

jaqiskirmi qamta qatiräyaq>>. 

29Jesúsnam nirqan: <<Rasun kaqtam niyaq: Pipis wajinta, mamanta, 

taytanta, wawqinkunata, paninkunata, warminta o tsurinkunata Dios Yayapa 
mandakuynin rayku jaqirqa 

30kay vïdachö mas atskatam chaskinqa. Tsaynöllam wak vïdachöpis mana 

ushakaq kawayta tarinqa>>. 

Wañutsiyänanpaq kanqanta Jesús yapay willakunqan 
Mateo 20.17-19; Marcos 10.32-34 

31Chunka ishkay discïpulunkunata qayaskirmi Jesús nirqan: 

<<Jerusalénman chänapaq ichikllanam faltan. Tsaychömi profëtakuna 
qellqayanqannölla Runapa Tsurinta llapanpis päsanqa. 

32Mana Israel autoridäkunamanmi entregayanqa. Paykunam burlakurnin 

ashayanqa y toqapuyanqa. 

33Tsaypitam alläpa astar wañutsiyanqa. Peru kimsa junaqtam 

kawamunqa>>. 

34Tsaynö niptin discïpulunkuna manam ni imata tantiyayarqantsu ni 

musyayarqantsu imapaq parlanqantapis. 

Jericó markachö qaprata Jesús kutikätsinqan 
Mateo 20.29-34; Marcos 10.46-52 

35Jericó markaman Jesús yaykuykaptinnam juk qapra runa limushnata 

mañakur nänichö jamaraykarqan. 

36Atskaq runakuna päsaqta tantiyaskirmi tsay qapra runa tapukur nirqan: 

<<¡Imatan päsaykällan!>> 

37Runakunam niyarqan: <<Nazaret runa Jesúsmi päsaykan>>. 

38Tsaymi qayaykachar nirqan: <<¡Davidpa Tsurin Jesús, 

llakipaykallämay!>> 

39Tsaynö niptinmi puntata aywaqkuna upälla kananpaq piñapäyarqan. 

Piñapäyaptinpis masmi qayaykachar nirqan: <<¡Davidpa Tsurin, 
llakipaykallämay!>> 

40Jesúsnam ichiykur tsay qaprata qayatsirqan. Puntanman 

chaykatsiyaptinnam tapur nirqan: 

41<<¿Imachö yanapanaqtatan munanki?>> Qapranam nirqan: <<¡Taytay, 

ñawï kutikänantam munallä!>> 

42Jesúsnam nirqan: <<¡Rikayna! Confiakamunqaykipitam ñawiki rikanqa>>. 

43Tsaynö niptinmi jina höra ñawin kichakaskiptin Dios Yayata alabarnin 

Jesúspa qepanta aywarqan. Tsayta rikaykurmi llapan runakunapis Dios 
Yayata alabayarqan. 

 
Lucas 19 

Jesúsman Zaqueo creyikunqan 

1Tsaypitanam Jericó markapa Jesús päsaykarqan. 

2Tsay markachömi Zaqueo shutiyuq rïcu runa täkurqan. Paymi impuestu 

cobraqkunapa mandaqnin karqan. 

3Tsay runam Jesústa alläpa reqiyta munarqan. Peru takshalla karmi 

maytsikaq runakuna tsapäyaptin rikayta puëdirqantsu. 

4Tsaymi cörrilla puntaskir sicómoro jachaman lätarqan Jesús päsaqta 

rikänanpaq. 

5Tsaypa päsaykarmi Zaqueuta rikaykur Jesús nirqan: <<Zaqueo, jina höra 

yarpamuy. Kananmi wajikiman patsatsimanki>>. 

6Zaqueo sas yarpaskamurmi alläpa kushikur wajiman Jesústa pusharqan. 

7Tsayta rikaykurmi runakuna Jesústa musyapar niyarqan: <<¡Imanirtan 

jutsasapa runapa wajinman patsakun!>> 

8Wajinchö kaykarnam Zaqueo ichirkur Jesústa nirqan: <<Taytay, llapan 

kapamanqanpitam pullan kaqta waktsakunata qaraykushaq. Pitapis 
suwapushqa karqa chusku kuti mastam kutiykatsishaq>>. 

9Jesúsnam nirqan: <<Kananmi kay wajiman salvación chämushqa. Kay 

runapis rasunpam Abrahampa castan. 

10Oqrakashqakunata ashirnin salvananpaqmi Runapa 

Tsurin shamushqa>>. 

Serviqninkunata patronnin qellayta prestanqan 
Mateo 25.14-30 

11Jesús tsaynö parlanqanta wiyar y Jerusalénman chänanpaqna kaptinmi 

runakuna yarpäyarqan: <<Kananchi Dios Yayapa mandakuynin qallanqa>>. 
Tsaynö yarpäyaptinmi Jesús iwalatsikuypa yachatsikur 

12nirqan: <<Juk rïcu runash karu nacionman aywanaq rey kananpaq carguta 

chaskiskir kutimunanpaq. 

13Manaraq aywarshi chunka serviqninkunata qayaskatsir atska 

qellayta prestar ninaq: <Kutimunqäyaq kay qellaywan negociuta 
ruraykäyay>. 

14Peru aywaskiptinnash marka majinkuna chikirnin qepanta willakuqkunata 

kachayänaq cargu entregaqta niyänanpaq: <Manam tsay runa 
mandayämaqnï rey kananta munayätsu>. 

15<<Peru imanö kaptinpis payqa rey kananpaq carguta chaskimunaqshi. 

Tsaypita markanman kutimurshi qellaynin aykata gänanqanta musyananpaq 
qellayninta prestanqan serviqninkunata qayatsinaq. 

16Tsayshi punta chaskiq kaq chaykur ninaq: <Taytay, qellaynikiwan chunka 

kuti mastam gänashkä>. 

17<<Tsaynash patronnin ninaq: <Alli servikuqmi kanki. Wallkallapitapis 

qellaynïta miratsinqaykipitam chunka markachö mandakuq kanaykipaq 
churashayki>. 

18<<Tsaypitanash jukaq serviqnin chaykur ninaq: <Taytay, qellaynikiwan 

pitsqa kuti mastam gänashkä>. 

19<<Tsayshi paytapis ninaq: <Pitsqa markachö mandakuq kanaykipaqmi 

qamtapis churashayki>. 

20<<Peru jukaqnash chaykur ninaq: <Taytay, kaychömi qellayniki. Päñuwan 

qepirkurmi churarätsishkä. 

21Qamqa mana churanqaykipitam qorinki y mana murunqaykipitam 

cosechanki. Tsaynö yaqa runa kaptikim mantsakur churarätsishkä>. 

22<<Patronninnash ninaq: <¡Qamqa mana confiakuypaq servikuqmi kanki! 

Kikikipa shimillaykim qarpushunki. Yaqa kanqäta musyaykar, mana 
churanqäpita qorinqäta musyaykar y mana murunqäpita cosechanqätapis 
musyaykarqa 

23¿imanirtan qellaynïta bancullamanpis churarqaykitsu kutimur 

wachaynintawan qorinäpaq?> 

24Tsaychö runakunatanash ninaq: <¡Katsinqan qellaynïta qechuskir chunka 

kuti mas miratsiq kaqta entregaykuyay!> 

25Paykunanash niyänaq: <Taytay, peru paypaqa chunka masnam qellaynin 

kan>. 

26<<Patronnash ninaq: <Confiakuypaq kaqtaqa mastam alistapanqa. Peru 

mana confiakuypaq kaqtam sïqa ichiklla katsinqantapis qechunqa. 

27Rey kanäta mana munar chikimaqkunataqa ¡kayman apaykamur puntächö 

wañuskatsiyay!> >> 

Jerusalénman Jesús yaykunqan 
Mateo 21.1-11; Marcos 11.1-11; Juan 12.12-19 

28Tsaynö yachatsikuskirnam Jerusalénman Jesús aywar sïguirqan. 

29Olivos lömachö Betfagé y Betania markakunaman chaykarnam ishkaq 

discïpulunkunata mandar 

30nirqan: <<Taqay markaman aywayay. Chaykurmi pipis manaraq 

montashqa ashnu wataraykaqta tariyanki. Tsay ashnuta paskaskir 
apayämuy. 

31Pipis <¿imanirtan ashnuta paskaykäyanki?> niyäshuptikiqa <Señor 

Jesúsmi wanan> niyanki>>. 

32Discïpulunkuna aywarmi Jesús ninqannölla tariyarqan. 

33Ashnuta paskaykäyaptinnam ämunkuna tapuyarqan: <<¿Imanirtan 

ashnüta paskaykäyanki?>> 

34Paykunanam niyarqan: <<Señor Jesúsmi wanan>>. 

35Ashnuta chaykatsir punchunkunata karunarkuyaptinmi Jesús montarqan. 

36Tsaynö montashqa aywaykaptinnam runakuna kushikur punchunkunata 

näniman mashtayarqan. 

37Olivos lömapita urämunanpaq kaykaptinnam milagrukunata 

rikäyanqanpita kushikur maytsikaq discïpulunkuna qayaykachar Dios 
Yayata alabar qallaykuyarqan. 

38Tsaynö alabarmi niyarqan: <<¡Dios Yayapa shutinchö shamuq rey 

alabashqa kaykullätsun! ¡Dios Yayawan allina kawakushun! ¡Ciëluchöpis 
alabashqa kaykullätsun!>> 

39Tsaynam runakunapa rurinchö aywaq wakin fariseukuna niyarqan: 

<<Rabí, qatishuqnikikunata upälla kayänanpaq piñapay>>. 

40Peru Jesúsnam nirqan: <<Noqam niyaq: Paykuna upällayaptinqa 

rumikunapis qayaykacharmi alabayanqa>>. 

41Jerusalénman chaykarnam markata rikaskir Jesús waqar 

42nirqan: <<¡Imanömi munä Dios Yayawan alli päsakuychö kayänaykipaq 

kanan junaqllapis tantiyayänaykita! ¡Peru manam tantiyayankitsu! 

43Tsaymi mana alli tiempukuna qamkunaman chämunqa. Tsay junaqkunam 

marka murällaykikuna waqtanman chikiyäshuqnikikuna allpata montunarkur 
maylä tsayläpa atacayäshunki. 

44Wajikikunatapis juchuskatsirmi wamraykikunatawan wañutsiyäshunki. 

Manam ni juk rumillapis perqaraykar quëdanqatsu. Tsaynömi kanqa Dios 
Yaya shamunqanta mana cäsuyanqaykipita>>. 

Templuchö rantikuqkunata Jesús qarqunqan 
Mateo 21.12-17; Marcos 11.15-19; Juan 2.13-22 

45Tsaypitanam templupa patiunman Jesús yaykuskir tsaychö rantikuqkunata 

[y rantiqkunata] qarqur 

46nirqan: <<Dios Yayapa palabranmi nin: <Wajïqa runakuna 

mañakayämänanpaqmi kanqa>. Tsaynö nikaptinmi qamkunaqa 
suwakunapa machayninman tikratsiyashkanki>>. 

47Tsaypitanam templupa patiunchö waran waran Jesús yachatsikurqan. 

Mandakuq sacerdötikuna, ley yachatsikuqkuna y autoridäkunam 
imaykanöpapis Jesústa wañutsiyta munayarqan. 

48Peru Jesús yachatsikunqanta llapan runakuna kushishqa wiyayaptinmi ni 

imanöpa wañutsiyta puëdiyarqantsu. 

 
Lucas 20 

Jesústa sacerdötikuna tapuyanqan 
Mateo 21.23-27; Marcos 11.27-33 

1Jukpunnam Dios Yayapa alli willakuyninta templupa patiunchö Jesús 

yachaykätsiptin mandakuq sacerdötikuna, ley yachatsikuqkuna y mayor 
runakuna chäyarqan. 

2Tapurmi niyarqan: <<Qamqa ¿pipa poderninwantan rantikuqkunata 

qarqushkanki? ¿Pitan tsaynö qarqunaykipaq nishushkanki?>> 

3Jesúsnam nirqan: <<Qamkunatapis mä tapuyäshayki. Mä niyämay: 

4¿Pitan Juanta kachamushqa bautizananpaq? ¿Dios Yayaku o 

runakunallaku?>> 

5Tsaynö tapuptinmi kikinkunapura ninakuyarqan: << <Dios Yayam 

kachamushqa> nishqaqa: <¿Imanirtan creyiyashkankitsu?> nimäshunmi. 

6<Runakunam kachayämushqa> nishqaqa runakunam saqmar 

wañutsimäshun. Juan profëta kanqantam llapan yarpäyan>>. 

7Tsaymi Jesústa niyarqan: <<Manam musyayätsu pï kachamunqantapis>>. 

8Jesúsnam nirqan: <<Noqapis manam willayaqtsu pipa poderninwan 

rantikuqkunata qarqunqäta>>. 

Chakra arrendaq runakunaman iwalatsiypa Jesús yachatsikunqan 
Mateo 21.33-46; Marcos 12.1-12 

9Tsaypitanam iwalatsiypa yachatsikur Jesús nirqan: <<Juk runash 

chakranman üvata plantatsinaq. Tsaypitanash tsay chakranta arrendakuskir 
juklä markapa aywakunaq. 

10<<Cosëcha qallaykuptinnash juk serviqninta kachanaq üva chakra 

arriendunpita cobrakamunanpaq. Tsay servikuq chaykuptinshi alläpa 
maqaskir jinallanta qarquskiyänaq. 

11Tsayshi chakrayuq runa jukaq serviqninta yapay kachanaq. Paytapis 

qayaparnin maqaskirshi jinallanta qarquskiyänaq. 

12Tsaypitanash jukaq serviqnintana kachanaq. Paytapis alli 

maqakachaskirshi yawarllatana qarquskiyänaq>>. 

13<<Tsaynash chakrayuq yarpachakur ninaq: <Kananqa ¿imatatan 

rurashaq? Mejorqa kuyay tsurïta kachashaq. Paytaqa maypischi 
respitayanqa>. 

14<<Tsayshi tsurin aywaykaqta rikaskir chakra arrendaqkuna 

yachatsinakuyänaq: <Taqaymi kay chakrawan quëdanqa. Noqantsik 
chakranwan quëdanapaq wañuskatsishun>. 

15Chaykuptinnash willanakuyanqannölla üva chakrapita jukläman apaykur 

wañuskatsiyänaq>>. Tsaynö willakuskirnam Jesús nirqan: <<Tsay üva 
chakrayuq ¡imatatan tsay runakunata ruranqa! 

16¿Manatsuraq llapanta wañutsinqa? Tsaypitam chakrantapis juktana 

arrendakunqa>>. Tsayta wiyaykurnam runakuna niyarqan: <<¡Dios Yaya 
tsayta ama permïtiykullätsuntsu!>> 

17Jesúsnam rikaykurninkuna nirqan: <<Dios Yayapa palabran ninqanta 

tantiyakuyay: << <Waji shäritsiqkuna <<kay rumi manam allitsu>> nir 
jitariyanqanmi maestru rumiman tikrashqa>. 

18Pipis tsay rumiman ishkirqa ushakanqam. Tsaynöllam pipa jananmanpis 

tsay rumi shikwarqa ushakätsinqa>>. 

19Tsaynö yachatsiptinmi mandakuq sacerdötikuna y ley yachatsikuqkuna 

paykunapa contrankuna parlaykanqanta tantiyaskir prësu achkutsiyta 
munayarqan. Peru runakunapita mantsakurmi achkutsiyarqantsu. 

Impuestuta pägayänanpaq Jesústa tapuyanqan 
Mateo 22.15-22; Marcos 12.13-17 

20Tsaymi gobernadorman prësu apatsiyänan rayku Jesúsman 

musyapakuqkunata mandayarqan yachayllapa llutanta parlatsiyänanpaq. 

21Jesúsman chaykurnam niyarqan: <<Rabí, musyayämi yachatsikunqayki y 

parlanqaykipis rasun kaqlla kanqanta. Manam runakuna 
aläbayäshunaykipaqtsu yachatsikunki, sinöqa Dios Yaya munanqannöllam. 

22Romachö mandakuq Césarpaq ¿impuestuta pägashwanku o manaku?>> 

23Llutanta parlatsiyänan rayku tapuyanqanta musyarmi Jesús nirqan: 

24<<Mä impuestu pägana qellayta rikätsiyämay. Kay qellaychö ¿pipa 

reträtuntan kaykan? Tsaynölla ¿pipa shutintan qellqashqa kaykan?>> 
Paykunanam niyarqan: <<Mandakuq Césarpam>>. 

25Jesúsnam nirqan: <<Césarpa kaqtaqa Césarta entregayay. Dios Yayapa 

kaqtaqa Dios Yayata entregayay>>. 

26Runakunapa puntanchö Jesústa ni imanö pantatsiyta mana puëdirmi tsay 

runakuna mantsakashqa upällalla kayarqan. 

Wañushqakuna kawayämunanpaq kanqanta Jesústa tapuyanqan 
Mateo 22.23-33; Marcos 12.18-27 

27Tsaypitanam wakin saduceukuna Jesústa tapuq aywayarqan. Paykunaqa 

manam creyiyantsu wañuqkuna kawayämunanpaq kanqanta. 

28Tsaymi Jesústa tapuyarqan: <<Rabí, Moisés qellqanqanchömi nin: 

<Warmiyuq runa tsurinnaq wañuptin wawqinmi llumtsuynin viüdawan 
churakanqa. Tsaynöpam wamrankuna kaptin tsay wañuq wawqinpa 
tsurinkunanö kayanqa>. 

29Kanan niyäshayki. Juk markachöshi qanchis wawqikuna kayänaq. Mayor 

kaqshi warmiwan churakänaq. Peru manaraq tsurin kaptinshi wañuskinaq. 

30Tsayshi qepan kaq wawqinna tsay viüdawan churakänaq. [Paypis tsurin 

manaraq kaptinshi wañuskinaq.] 

31Tsaypita mas qepan kaqnash tsay viüdawan churakänaq. Tsaynöllash 

llapan wawqikuna tsay viüdallawan churakäyänaq. Tsurinkuna manaraq 
kaptinshi llapanpis wañuskiyänaq. 

32Tsaypitanash tsay viüdapis wañuskinaq. 

33Wañushqakuna kawayämunqan junaqqa ¿mayqanpa warminraq kanqa, 

qanchis wawqiwan churakashqa kaykaptinqa?>> 

34Jesúsnam nirqan: <<Kay vïdallachömi ollqupis warmipis casarayan. 

35Peru wak vïdaman chäyänanpaq akrashqakuna kawaskamurqa mananam 

casarayanqanatsu. 

36Tsaychöqa angelkunanölla karmi manana wañuyanqanatsu. 

Kawatsimushqa kaptinmi Dios Yayapa wamrankunana kayanqa. 

37<<Wañushqakuna kawayämunanpaqmi Moiséspis qellqanqanchö 

musyatsimantsik. Paytam shiraka lunyaykaqchö yuripuskir Dios Yaya 
nirqan: <Noqaqa Abrahampa, Isaacpa y Jacobpa Diosninmi kä>. 

38Dios Yayaqa manam wañushqakunapa Diosnintsu, sinöqa kawaqkunapa 

Diosninmi. Paypaqqa wañushqakunapis kawaykäyanmi>>. 

39Tsaynö niptinmi ley yachatsikuqkunapita wakin kaqkuna niyarqan: <<Rabí, 

¡alläpa allitam nishkanki!>> 

40Tsaypitaqa mananam ni imatapis tapuyta valorayarqannatsu. 

Davidpitapis Cristo mas poderyuq kanqan 
Mateo 22.41-46; Marcos 12.35-37 

41Tsaypitanam Jesús nirqan: <<¿Imanirtan runakuna niyan Davidpa 

Tsurin Cristo kanqanta? 

42Kikin Davidmi Salmo libruchö qellqarqan: << <Mandamaqnïtam Dios Yaya 

nirqan: <<Derëcha kaq lädüman jamakamuy 

43llapan chikishuqnikikunata podernikiman churamunqäyaq>> >. 

44Kikin Davidpis mandaqnin kanqanta nikaptinqa ¿imanöpatan Cristuqa 

Davidpa Tsurin kanman?>> 

Ley yachatsikuqkunawan fariseukuna mana alli ruraq kayanqanta Jesús 
ninqan 

Mateo 23.1-12; Marcos 12.38-40; Lucas 11.37-54 

45Llapan runakuna wiyaykäyaptinmi discïpulunkunata Jesús nirqan: 

46<<Cuidädu ley yachatsikuqkunanö kayankiman. Paykunaqa allish tukurmi 

chaki puntanyaq shumaq llatapashqa puriyan. Pläzakunachöpis saludar 
respitayänantam munayan. Sinagögakunachöpis punta puntachöraqmi 
jamakuyan. Mikuyänanpaq qayatsiyaptinpis mësamanraqmi jamayan. 

47Viüdakunapa imantapis qechuyan. Tsaynöllam santu tukurnin unayyaq 

Dios Yayata mañakuyan. Tsaynö kayanqanpitam Dios Yaya mana 
llakipaypa masraq castiganqa>>. 

 
Lucas 21 

Waktsa viüda ofrendata churanqan 
Marcos 12.41-44 

1Tsaypitanam templuchö Jesús rikaraykarqan ofrenda wiñäyänan cäjaman 

rïcu runakuna ofrendata wiñäyaqta. 

2Tsaynöllam rikarqan juk waktsa viüdapis ishkay centävullata wiñaqta. 

3Tsaynam Jesús nirqan: <<Rasun kaqtam niyaq: Kay waktsa viüdam 

llapanpitapis mas atskata wiñashqa. 

4Wakin kaqkunaqa sobraqllatam wiñäyashqa. Peru kay viüdam sïqa tsaylla 

rantipakunanpaq kaykaptinpis llapanta wiñashqa>>. 

Templuta juchutsiyänanpaq kanqanta Jesús willakunqan 
Mateo 24.1-2; Marcos 13.1-2 

5Templu perqaraq rumikuna kuyakuypaq kanqanta y Diospa 

qarayninkunawan adornashqa kanqanta parlayaptinmi Jesús nirqan: 

6<<Kay llapan rikäyanqaykitam jankat juchutsiyanqa. Manam ni juk 

rumillapis perqaraykar quëdanqatsu>>. 

Manaraq kutimuptin imanö kananpaq Jesús ninqan 
Mateo 24.3-28; Marcos 13.3-23 

7Tsaynam Jesústa tapuyarqan: <<Rabí, ¿imaytan ninqaykinö kanqa? 

Tsaynö kananpaq ¿ima señaltan kanqa?>> 

8Jesúsnam nirqan: <<Cuidädutaq pipis engañayäshunkiman. Atskaqmi 

shutïchö shamur niyanqa: <Noqam Cristo kä> y <kay patsa 
ushakanqanam>. Peru tsaynö niyäshuptikipis ama creyiyankitsu. 

9Guërra kanqanta y wañutsinakuy kanqanta musyarpis ama 

mantsakäyaytsu. Puntataqa tsaykunaraqmi kanqa. Tsaynö kaptinpis kay 
patsaqa manaraqmi ushakanqaraqtsu>>. 

10Mastam Jesús nirqan: <<Juk nacionmi jukaq nacionwan guërrata 

rurayanqa y jukaq marka runakunam juk marka runakunawan 
wañutsinakuyanqa. 

11Patsapis mantsakaypaqmi kuyunqa. Mallaqaypis pestipis maytsaychömi 

kanqa. Ciëluchöpis mantsakaypaq señalkunatam rikäyanqa. 

12<<Peru tsaykuna manaraq päsaptinmi qatikachäyäshurniki prësu 

achkuyäshunki. Sinagögakunaman apaykurmi juzgayäshurniki carcelman 
qaykatsiyäshunki. Noqa raykum mandakuq reykunaman y 
gobernadorkunaman prësu apayäshunki. 

13Tsaynöpam willakuynïta paykunatapis willayanki. 

14Tsaychö imata parlayänaykipaqpis ama yarpachakuyaytsu. 

15Noqam imata parlayänaykipaqpis tantiyatsiyäshayki. Tsaymi 

chikiyäshuqnikikunapis ni imapita acusayäshunkitsu. 

16<<Qamkunapa contraykikunam shäriyanqa mamaykikuna, taytaykikuna, 

wawqikikuna, aylluykikuna y amïguykikunapis. Wakikitanam 
wañutsiyäshunki. 

17Noqa raykum pïmaypis chikiyäshunki. 

18Peru tsaynö kaptinpis Dios Yaya manam dëjayäshunkitsu. Manam ni juk 

aqtsaykikunallapis oqrakanqatsu. 

19Imanö ñakarpis noqaman creyikamurmi salvakäyanki. 

20<<Soldädukuna Jerusalénta tumat täparaqta rikarmi ushakänanpaqna 

kanqanta musyayanki. 

21Tsaynö kaykaqta rikar Judea markakunachö täkuqkuna jirkakunapa 

qeshpir aywakuyätsun. Jerusalénchö täkuqkunapis qeshpir aywakuyätsun. 
Chakrakunapa yarqushqa kaqkunapis markaman ama kutiyätsuntsu. 

22Tsay junaqkuna alläpa castïgu kaptinmi Dios Yayapa palabranchö 

ninqankuna llapan cumplinqa. 

23<<¡Allaw, imanöraq ñakayanqa qeshyaq warmikuna y llullu wawayuq 

warmikuna! Maytsaychöpis Israel runakunata Dios Yaya castigaptinmi 
alläpa ñakayanqa. 

24Wakintam espädawan wañutsiyanqa y wakintanam maytsay 

nacionkunapa prësu apayanqa. Dios Yayata mana cäsuq runakunam 
Jerusalénta poderninchö katsiyanqa hasta Dios Yaya dispöninqan tiempu 
cumplinqanyaq. 

Jesucristo kay patsaman kutimunanpaq kanqan 
Mateo 24.29-31; Marcos 13.24-27 

25<<Rupaypis, killapis y qoyllurkunapis mantsaypaqmi kayanqa. Kay 

patsachö lamar alläpa mantsakaypaq qayarar laqchikaptinmi 
mantsakaywan llakikur ni imanö kayta puëdiyanqatsu. 

26Ciëlupis tsuktsukyaptinmi kay patsata imapis päsananpaq kanqanta 

yarpar mantsakaywan desmayäyanqa. 

27Tsaypitanam runakuna rikäyanqa Runapa Tsurin pukutay jananchö 

chipakyarraq alläpa poderösu kayninwan shamuykaqta. 

28Tsay llapan niyanqaqkuna qallaykuptin valorakurnin kushikuyay. 

Tsaykunata rikarmi musyayanki ñakaykunapita Dios Yaya 
salvayäshunaykipaq kanqanta>>. 

29Tsaynöllam iwalatsiypa yachatsikur Jesús nirqan: <<Hïgus jachata y wakin 

jachata rikar tantiyayay. 

30Raprankuna tseqllimuqta rikarmi usya tiempu qallananpaqna kanqanta 

musyayanki. 

31Tsaynöllam niyanqaqnö päsanqanta rikar musyayanki Dios 

Yayapa mandakuynin cercachöna kanqanta. 

32Rasun kaqtam niyaq: Kanan tiempu runakuna manaraq ushakäyaptinmi 

llapan niyanqaqkuna cumplinqa. 

33Ciëluwan kay patsa ushakaptinpis noqa ninqäkunaqa manam 

ushakanqatsu. 

34<<Cuidädutaq tsay junaq illaqpita shamur tariyäshunkiman jutsata 

ruraykäyaqta, machashqata y imaykayuqpis kayänaykipaq yarpachakur 
chukru shonqu kaykäyaqta. 

35Imayka trampanömi entëru munduchö runakunatapis tsay junaq illaqpita 

achkunqa. 

36Tsaynö kananpaq kaykaptinqa Dios Yayaman imaypis mañakur 

shuyaraykäyay. Tsaynöpam shamunanpaq ñakaykunapita qeshpir Runapa 
Tsurinpa puntanchö kushishqa kayanki>>. 

37Junaqpam templuchö Jesús yachatsiq y tardipanam Olivos lömaman 

aywaq tsaychö quëdakunanpaq. 

38Jesús yachatsikunqanta wiyayänanpaqmi tsaka tsakallana llapan 

runakuna templuman aywayaq. 

 
Lucas 22 

Jesústa wañutsiyänanpaq willanakuyanqan 
Mateo 26.1-5, 14-16; Marcos 14.1-2, 10-11; Juan 11.45-53 

1Tsay witsaymi Levadürannaq Tantata Mikuna fiestapaq ichikllana 

faltaykarqan. Tsay fiestatam Pascua fiesta niyaq. 

2Tsay junaqkunam mandakuq sacerdötikuna y ley yachatsikuqkuna 

imaykanöpis Jesústa wañutsiyänanpaq willanakuyarqan. Peru paypa 
favornin runakuna shäriyänanta mantsakurmi prësu achkuyarqantsu. 

3Tsaypitanam Judas Iscariotipa shonqunman Satanás yaykurqan. Judasqa 

Jesúspa chunka ishkay discïpulunkunapitam karqan. 

4Paymi mandakuq sacerdötikunaman y templu täpaq wardiakunapa 

capitanninkunaman aywaykur parlarqan Jesústa imanö entregananpaq. 

5Tsaynö niptinmi sacerdötikuna kushikur pägayänanpaq äniyarqan. 

6Judasnam shuyararqan runakuna mana kayanqan höra Jesústa 

traicionananpaq. 

Pascua mikuyta discïpulunkunawan Jesús mikunqan 

Mateo 26.17-25; Marcos 14.12-21; Juan 13.21-30 

7Levadürannaq Tantata Mikuna fiesta qallanan 

junaqmi Pascuachö mikuyänanpaq cordëruta pishtayaq. 

8Tsaymi Pedruta y Juanta kachar Jesús nirqan: <<Pascua mikuyta 

mikunapaq alistaq aywayay>>. 

9Paykunanam tapuyarqan: <<Taytay, ¿maychötan alistayämushaq?>> 

10Jesúsnam nirqan: <<Jerusalénman chaykurmi juk runa puyñuwan yakuta 

apaykaqta tariyanki. Tsay runapa qepanta aywayanki may wajimanpis 
chanqanyaq. 

11Tsay wajiyuqta niyanki: <¿Mayqan kaq cuartuykichötaqshi 

discïpulunkunawan Pascua mikuyta Jesús mikunqa?> 

12Wajiyuqnam altuschö jatun cuartu alistashqata rikätsiyäshunki. Tsaychö 

mikunapaq alistayanki>>. 

13Tsaymi paykuna aywar Jesús ninqannölla tariyarqan. Tsaychömi Pascua 

mikuyta alistayarqan. 

Santa Cënapaq Jesús yachatsikunqan 
Mateo 26.26-30; Marcos 14.22-26; 1 Corintios 11.23-25 

14Mikuyänanpaq höranam apostolninkunawan mësaman Jesús 

jamaykurqan. 

15Tsaynam Jesús nirqan: <<Imanömi munarqä manaraq wañukur 

kay Pascua mikuyta qamkunawan mikuyta. 

16Noqam niyaq: Mananam Pascua mikuyta mikushaqnatsu Dios 

Yayapa mandakuyninchö yapay mikunqäyaq>>. 

17Tsaypitanam vïnuyuq cöpata achkurkur Dios Yayata agradëcikuskir 

apostolninkunata nirqan: <<Kayta llapayki upyayay. 

18Noqam niyaq: Kananpitaqa vïnuta manam yapay upyashaqnatsu hasta 

Dios Yayapa mandakuynin chämunqanyaq>>. 

19Tsaynöllam tantata aptarkur Dios Yayata agradëcikurqan. Tantata 

pakiskirnam apostolninkunata makyar nirqan: <<Kayqa cuerpümi. Kay 
tantata mikur qamkuna rayku wañunqäta yarpäyanki>>. 

20Tsaynöllam mikuyta ushaskir vïnuyuq väsuta aptarkur nirqan: <<Kay 

vïnuqa yawarnïmi. Qamkuna rayku wañur yawarnïta jichaptïmi Dios Yaya 
mushuq pactuta ruranqa. 

21Peru chikiqnïkunaman entregamaq runapis paqtantsikmi kay mësachö 

kaykan. 

22Rasunpam Runapa Tsurin Dios Yaya munanqannölla ñakar wañunqa. 

Peru payta traicionaq runam sïqa alläpa llakipaypaq kanqa>>. 

23Apostolninkunanam kikinkunapura tapunakuyarqan: <<¿Mayqantsikraq 

tsay traicionëru kantsik?>> 

Mas mandakuq kayta munar apostolkuna piñanakuyanqan 

24Tsaypitanam apostolkuna mas mandakuq kayta munar kikinkunapura 

piñanakuyarqan. 

25Peru Jesúsnam nirqan: <<Nacionkunapa mandakuqnin reykunaqa 

runakunata munayanqantam ruratsiyan. Tsaynö mandakuqkunataqa alli 
runa kanqantam niyan. 

26Qamkunaqa manam tsaynötsu kayänayki. Masbien mayor karpis 

wamranö qollmi shonqum kayänayki. Mandakuq karpis servikuqnöllam 
kayänayki. 

27Shumaq tantiyakuyay. ¿Mësachö jamaqku o mikuynin serviqku mas 

mandakuq? ¿Manaku mësachö jamaq mas mandakuq? Tsaynö 
kaykaptinpis noqaqa qamkunachö imayka servikuqnöllam kaykä. 

28<<Imayka ñakaychö kaptïpis qamkunam paqtä imaypis kayashkanki. 

29Tsaymi mandakuq kanäpaq Taytä churamanqannölla qamkunatapis 

mandakuq kayänaykipaq churayäshayki. 

30Qamkunam mandakuynïchö noqawan mikuyanki y upyayanki. Tsaymi 

trönuykikunaman jamayanki chunka ishkay trïbu Israel runakunata 
mandayänaykipaq>>. 

Pedro nëgananpaq kanqanta Jesús ninqan 
Mateo 26.31-35; Marcos 14.27-31; Juan 13.36-38 

31Tsaypitanam Pedruta Jesús nirqan: <<Simón, Simón, Satanásmi Dios 

Yayata mañakushqa trïguta zarandaqnö qamkunapa creyikuynikikunata 
ushakätsinanpaq. 

32Peru Dios Yayamanmi mañakushkä noqaman firmi confiakamunaykipaq. 

Tsaymi noqaman yapay confiakamurnin discïpulu majikikunata yanapanki 
noqaman firmi creyikuyänanpaq>>. 

33Pedrunam nirqan: <<Taytay, carcelman apayäshuptikipis manam 

dëjashaykitsu. Wañutsiyäshuptikipis paqtaykim wañushaq>>. 

34Jesúsnam nirqan: <<Pedro, noqam niq: Kanan paqas gällu manaraq 

cantaptinmi kimsa kuti nëgamanki>>. 

Discïpulunkuna alistakushqa puriyänanpaq Jesús willakunqan 

35Tsaypitanam apostolninkunata Jesús tapurqan: <<Qellayninnaqta, 

alporjannaqta y llanqinnaqta willakuyänaykipaq mandayanqaqchö 

¿imaykikunallaqa faltarqanku?>> Paykunanam niyarqan: <<Manam ni 
imäkunapis faltarqantsu>>. 

36Jesúsnam nirqan: <<Kananpitaqa qellayta alporjata apayay. 

Espädaykikuna mana kaptinqa punchuykikunata rantikuskir rantiyay. 

37Noqam niyaq: Dios Yayapa palabranchömi noqapaq nin: <Jutsayuq 

runanöllam wañurqan>. Tsay ninqannöllam noqata päsamanqa>>. 

38Apostolninkunanam niyarqan: <<Taytay, kaychö ishkay espädam 

kayäpaman>>. Jesúsnam nirqan: <<¡Tsaynöllana!>> 

Getsemaníchö Jesús mañakunqan 
Mateo 26.36-46; Marcos 14.32-42 

39Tsaypita yarquskirnam costumbrinmannö Olivos lömaman Jesús 

aywarqan. Discïpulunkunanam qepanta aywayarqan. 

40Tsayman chaykurnam nirqan: <<Dios Yayata mañakuyay Satanás mana 

tentayäshunaykipaq>>. 

41Tsaynö niskirnam washaläninkunaman witiskir qonqurikuykur Dios Yayata 

mañakur 

42nirqan: <<Taytay, cöpachö wiñaraykaq castïguykita ama 

upyaykatsillämaytsu. Peru noqa munanqänöqa ama katsuntsu, sinöqa qam 
munanqaykinö kaykullätsun>>. 

43[Tsaymannam ciëlupita juk ángel yuriskir valoratsirqan. 

44Tsaynö alläpa llakikurmi jumpinpis yawarnöraq patsaman shutunqanyaq 

Dios Yayaman mas jinchi mañakurqan.] 

45Tsaypita discïpulunkuna kaqman kutirmi llakikuywan puñukashqata 

tarirqan. 

46Jesúsnam nirqan: <<¡Imanirtan puñuykäyanki! Rikchar Dios Yayata 

mañakuyay Satanás mana tentayäshunaykipaq>>. 

Jesústa prësu achkuyanqan 
Mateo 26.47-56; Marcos 14.43-50; Juan 18.1-11 

47Jesús tsaynö parlaykaptinmi apostolnin Judas Iscariote atskaq runakunata 

pushashqa charqan. Jesúsman witiykurmi qaqllanchö mutsaykurqan. 

48Jesúsnam nirqan: <<Judas, ¿mutsaykiwanku Runapa 

Tsurinta traicionanki?>> 

49Jesústa prësu apaq shayämunqanta tantiyaskirmi discïpulunkuna 

niyarqan: <<Taytay, ¿espädäkunawanku wallukachaskayämushaq?>> 

50Tsaynö nirmi jukaq discïpulun mas mandakuq sacerdötipa serviqninpa 

derëchu kaq rinrinta jipikat walluskirqan. 

51Jesúsnam nirqan: <<¡Ama tsayta rurayaytsu!>> Tsaypitanam servikuqpa 

rinrinta yataykurlla kutikaskatsirqan. 

52Jesústa prësu apayänanpaq shamuqkunam kayarqan mandakuq 

sacerdötikuna, templu täpaq wardiakunapa capitanninkuna y Israel mayor 
runakuna. Paykunatam Jesús nirqan: <<¿Imanirtan suwamannö 
espädaykikunawan y qeruykikunawan shayämushkanki? 

53Waran waran templupa patiunchö qamkunawan paqta kaykaptï ¿imanirtan 

tsaychö prësu achkuyämarqaykitsu? Peru kananmi sïqa, höra 
chämushqa Satanáspa munayninta rurayänaykipaq>>. 

Jesústa Pedro nëganqan 
Mateo 26.57-58, 69-72; Marcos 14.53-54, 66-72; Juan 18.12-18, 25-27 

54Tsaypitanam Jesústa prësu achkuskir mas mandakuq sacerdötipa 

wajinman apayarqan. Pedrunam karu qepallanta aywarqan. 

55Tsay wajipa patiunchömi runakuna ninata tsarirkatsir mashakur 

kaykäyarqan. Tsaynam Pedrupis paykunaman witiykur mashakuykarqan. 

56Pedro mashakuykaqta rikaykurmi juk servikuq warmi nirqan: <<Kay 

runapis taqay runawanmi purishqa>>. 

57Pedrunam nëgar nirqan: <<¡Warmi, imanankitan! Paytaqa manam 

reqïtsu>>. 

58Tsaypita unay rätutanam juk runa payta rikaykur nirqan: <<Qampis taqay 

runawanmi purishkanki>>. Pedrunam nirqan: <<¡Runa, imanankitan! 
Noqaqa manam paywan imaypis purishkätsu>>. 

59Tsaypita juk höratanönam yapay juk runa nirqan: <<Rasunpam kay runaqa 

paywan purishqa. Paypis Galilea runam>>. 

60Pedrunam nirqan: <<¡Runa, imanankitan! ¡Manam musyätsu ni imata 

parlanqaykitapis!>> Pedro tsaynö parlar manaraq ushaptinmi gällu 
cantaskirqan. 

61Tsaynam Pedruman Jesús tumaykur rikaskirqan. Pedrunam yarpaskirqan 

Jesús ninqanta: <<Manaraq gällu cantaptinmi kimsa kuti nëgamanki>>. 

62Tsaymi waqtaman yarquskir alläpa llakikur waqarqan. 

Jesústa burlakur maqayanqan 
Mateo 26.67-68; Marcos 14.65 

63Tsaypitanam Jesústa cuidaq runakuna burlakurnin maqayarqan. 

64Ñawinta tsaparkurmi [laqyar] niyarqan: <<Pï maqashunqaykitapis mä 

niyämay>>. 

65Tsaynöllam imaykata asharnin burlakuyarqan. 

Autoridäkuna Jesústa tapuyanqan 

Mateo 26.59-66; Marcos 14.55-64; Juan 18.19-24 

66Patsa waraskiptinnam Israel mayor runakuna, mandakuq sacerdötikuna y 

ley yachatsikuqkuna qorikäyarqan. Paykunapa despächunman 
chätsiyaptinmi Jesústa tapuyarqan: 

67<<Mä niyämay: ¿Rasunpaku Dios Yaya kachamunqan Cristo kanki?>> 

Jesúsnam nirqan: <<Awmi niyaptiqpis manam creyiyämankitsu. 

68Tapuyaptiqpis manam contestayämankitsu [ni dëjayämankitsu]. 

69Peru kananpitam Runapa Tsurin poderösu Dios Yayapa derëcha kaq 

lädunchö jamanqa>>. 

70Tsaynam autoridäkuna tapuyarqan: <<Tsaypunqa ¿Diospa Tsurinku 

kanki?>> Jesúsnam nirqan: <<Qamkuna niyanqaykinöllam kä>>. 

71Paykunanam niyarqan: <<Diospa Tsurin kanqanta kikin nikämashqaqa 

¿imapaqnatan testïgutapis wanantsik?>> 

 
Lucas 23 

Pilatuman Jesústa apayanqan 
Mateo 27.1-2, 11-14; Marcos 15.1-5; Juan 18.28-38 

1Tsaypitanam Pilatuman llapan autoridäkuna Jesústa apayarqan. 

2Tsaychönam Jesústa acusarnin niyarqan: <<Kay runatam tariyashkä 

nacionnintsikpa contran shäriyänanpaq runakunata willaykaqta. Manam 
munantsu impuestuta mandakuq Césarpaq pägayänantapis. Tsaynöllam 
nikan Cristo kar rey kanqanta>>. 

3Tsaynam Jesústa Pilato tapurqan: <<¿Rasunpaku Israel runakunapa 

mandakuqnin rey kanki?>> Jesúsnam nirqan: <<Rasun kaqtam nikanki>>. 

4Tsaynam mandakuq sacerdötikunatawan tsaychö qorikashqa runakunata 

Pilato nirqan: <<Kay runapa ima jutsantapis manam tarïtsu>>. 

5Peru tsaynö niptinmi masraq niyarqan: <<¡Kay runaqa autoridäkunapa 

contran shäriyänanpaqmi runakunata yachaykätsin! Galileapita qallaykurmi 
kananqa kay Judeachöna yachaykätsin>>. 

Herodesman Jesústa apayanqan 

6Tsayta wiyaykurmi Pilato tapurqan: <<¿Kay runaqa Galileapitaku?>> 

7<<Awmi>> niyaptinnam Galileachö mandakuq Herodes juzgananpaq 

Jesústa apatsirqan. Tsay junaqkunam Herodespis Jerusalénchö kaykarqan. 

8Jesúspaq parlayanqanta wiyashqa karmi y milagrukuna ruraqta rikayta 

munar Herodesqa unaypitana reqiyta munarqan. Tsaymi Jesústa 
chäratsiyaptin alläpa kushikurqan. 

9Herodes yapay yapay tapuptinpis Jesúsqa manam ni imata parlakurqantsu. 

10Tsaychömi mandakuq sacerdötikuna y ley yachatsikuqkuna Jesúspa 

contran imaykata niyarqan. 

11Tsaynam reypa cäpanta ashqurkatsir soldädunkunawan Herodes 

asiparnin burlakuyarqan. Tsaypitanam Pilatuman yapay kutitsirqan. 

12Tsay junaqmi Herodeswan Pilato chikinakuyanqanpita amistayarqan. 

Jesústa wañutsiyänanpaq Pilato mandanqan 
Mateo 27.15-26; Marcos 15.6-15; Juan 18.39—19.16 

13Tsaypitanam mandakuq sacerdötikunata, autoridäkunata y llapan 

runakunata qayaskatsir 

14Pilato nirqan: <<Kay runatam apayämushkanki: <Autoridäkunapa contran 

shäriyänanpaqmi runakunata yachatsin> nir. Peru puntaykikunachö tapur 
manam ima jutsantapis acusayanqaykinöqa tarishkätsu. 

15Herodespis jutsanta mana tarirmi kayman kutitsimushqa. Kay runa 

wañunanpaqnöqa manam ni ima mana allitapis rurashqatsu. 

16Tsaymi astaykatsirlla kachaykushaq>>. 

17[Cada watam Pascuachö Pilatuqa juk prësuta qarquq.] 

18Jesústa qarquyta munaptinmi llapan runakuna juk shimilla qayaykachar 

niyarqan: <<¡Tsay runaqa wañutsun! ¡Barrabásta qarquy!>> 

19Barrabásqa carcelchö qaykurarqan gobiernupa contran Jerusalénchö 

shärinqanpita y wañutsikunqanpitam. 

20Tsaymi runakunata Pilato yapay nirqan Jesústa qarqunanpaq. 

21Peru masraqmi qayaykachar niyarqan: <<¡Crucificay! ¡Crucificay!>> 

22Pilatunam yapay nirqan: <<¿Ima mana allitatan rurashqa? 

Wañunanpaqqa manam ni ima jutsantapis tarïtsu. Tsaymi astaykatsirlla 
qarqushaq>>. 

23Peru crucificänanta munarmi mas jinchi qayaykachäyarqan. [Mandakuq 

sacerdötikuna y] runakuna tsaynö qayaykachäyaptinmi Pilato änirqan. 

24Tsaymi runakuna mañakuyanqannö Jesústa wañutsiyänanpaq 

kachaykurqan. 

25Gobiernupa contran shärishqa kaykaptin y wañutsikushqa kaykaptinpis 

runakuna munayanqannömi Barrabásta qarqurqan. Jesústanam 
wañutsiyänanpaq entregarqan. 

Jesústa crucificäyanqan 
Mateo 27.32-44; Marcos 15.21-32; Juan 19.17-27 

26Jesústa crucificaq apaykäyaptinmi Simón shutiyuq runa chakrapita 

kutiykämurqan. Paymi Cirene nacionpita karqan. Paytam mandayarqan 
Jesús apaykanqan cruzta matankarkur Jesúspa qepanta aywananpaq. 

27Maytsikaq runakunam Jesúspa qepanta aywayarqan. Paykunawanmi 

atskaq warmikunapis alläpa llakikur waqarnin aywayarqan. 

28Peru Jesúsnam tumaykur nirqan: <<Jerusalén warmikuna, ama 

noqapaqqa waqayaytsu, sinöqa kikikikunapaq y wamraykikunapaq 
waqayay. 

29Alläpa ñakay junaqkunam chämunqa. Tsay witsaymi runakuna niyanqa: 

<¡Ima kushishqaraq kayan qolluq warmikuna y llulluta mana chuchuq 
warmikuna!> 

30Tsay witsaymi runakuna alläpa ñakar jirkakunata niyanqa: <¡Juklla 

janäkunaman juchumur ushakaskatsiyämay!> Tsaynöllam qaqakunatapis 
niyanqa: <¡Juklla qopiskayämay!> 

31Kawaykaq jachata kaynö ruraykarqa tsakishqa jachataqa ¡imataraq 

rurayanqa!>> 

32Jesústawan crucificäyänanpaqmi ishkaq jutsasapakunatapis apayarqan. 

33Calavëra niyanqan sitiuman chaykatsirmi Jesústa crucificäyarqan. 

Apayanqan jutsasapakunatam jukaqta derëcha lädunman y jukaqtana itsuq 
lädunman crucificäyarqan. 

34[Jesúsnam nirqan: <<Taytallä, kay runakunata perdonaykuy. Manam ni 

imata ruraykäyanqantapis musyayantsu>>.] Soldädukunanam Jesúspa 
llatapanta apayänanpaq sortiyayarqan. 

35Tsaychö runakuna rikaraykäyaptinmi autoridäkuna Jesústa burlakurnin 

niyarqan: <<Dios Yaya akranqan Cristo kaykarqa jukta salvanqannölla mä 
kanan kikinpis salvakutsun>>. 

36Tsaynöllam soldädukunapis burlakurnin puchquq vïnuta upyatsiyta munar 

37niyarqan: <<Israel runakunapa mandakuqnin rey kaykarqa mä kikiki 

salvakuy>>. 

38Cruzpa puntanchömi juk letrëru nirqan: <<Kay runam Israel runakunapa 

mandakuqnin rey>>. [Tsayqa qellqashqa karqan griëguchö, latínchö y 
hebreo idiömakunachömi.] 

39Tsaynöllam crucificashqa jukaq runapis Jesústa burlakur nirqan: <<Dios 

Yaya mandamunqan Cristo karqa mä kikiki salvakuskir noqakunatapis 
salvayämay>>. 

40Peru jukaqnam piñapar nirqan: <<Qampis paynö kayläya ñakaychö 

kaykarqa ¿manaku Diospita mantsakunki? 

41Noqantsikqa mana allita ruranqantsikpitam ñakaykantsik. Peru kay runaqa 

manam ni ima mana allitapis rurashqatsu>>. 

42Tsaypitanam Jesústa nirqan: <<Mandakuynikichö kaykar noqalläta 

yarpaykallämanki>>. 

43Jesúsnam nirqan: <<Rasun kaqtam niq: Kananpitaqa noqawanmi 

paraísuchö kanki>>. 

Jesús wañunqan 
Mateo 27.45-56; Marcos 15.33-41; Juan 19.28-30 

44Pullan junaqpita las tresyaqmi patsa tutapaskirqan. 

45Rupaypis manam atsikyarqantsu. Tsay höram templu rurinchö cortïnapis 

pullanpa rachiskirqan. 

46Jesúsnam qayaraypa nirqan: <<¡Taytallä! ¡Makikimanmi almalläta 

churaykamü!>> Tsaynö niskirnam wañuskirqan. 

47Tsaykunata rikaykurmi soldädukunapa capitannin Dios Yayata alabar 

nirqan: <<¡Rasunpam kay runaqa jutsannaq kashqa!>> 

48Tsaychö kaykaq llapan runakunanam alläpa llakikuywan pëchunkunatapis 

kutarraq kutikuyarqan. 

49Jesústa reqiqnin runakunanam karullapita alläpa llakishqa 

rikaraykäyarqan. Paykunawanmi Galileapita qatirnin shamuq warmikunapis 
kaykäyarqan. 

Jesústa pampayanqan 
Mateo 27.57-61; Marcos 15.42-47; Juan 19.38-42 

50Juk runam José shutiyuq karqan. Payqa Israel runakunapa autoridänin y 

Dios Yaya munanqannö kawaq runam karqan. 

51Judeachö Arimatea markapitam karqan. Paypis Dios 

Yayapa mandakuynintam shuyaraykarqan. Autoridä majinkuna Jesústa 
wañutsiyänanpaq parlayaptinpis manam munarqantsu. 

52Paymi Pilatuman aywarnin rugakur nirqan: <<Jesúspa ayanta 

pampanäpaq dëjapaykallämay>>. 

53Äniskiptinnam Jesúspa ayanta cruzpita jipiskir lïnu säbanaswan piturqan. 

Tsaypitanam manaraq pitapis pampayanqan qaqachö uchkushqa 
sepultüraman pamparqan. 

54Tsaynö pamparqan jamay junaqpaq alistakuyänan junaq ushaykaptinnam. 

Jamay junaq qallananpaqnam kaykarqan. 

55Galileapita Jesúswan paqta shamuq warmikunanam Josépa qepanta 

aywar rikäyarqan sepultüra maychö kanqanta y Jesúspa cuerpunta imanö 
churayanqanta. 

56Tsaypita wajinkunaman kutiskirnam mushkuq jachakunatawan 

perfümikunata previniyarqan Jesúspa ayanta shupayänanpaq. Jamay junaq 
kaptinmi mandamientu ninqannö jamayarqan. 

 
Lucas 24 

Jesús kawamunqan 
Mateo 28.1-10; Marcos 16.1-8; Juan 20.1-10 

1Semäna qallanan alliqnam tsaka tsakallana Jesústa pampayanqanman 

previniyanqan mushkuq jachakunata aparkur warmikuna aywayarqan. 
[Paykunawanmi wakin warmikunapis aywayarqan.] 

2Chaykurmi sepultüra tsaparaq rumi wititsishqata tariyarqan. 

3Sepultüraman yaykuskirnam Señor Jesúspa ayanta tariyarqantsu. 

4Mantsakashqa kaykäyaptinmi ishkaq runakuna chipakyaq llatapashqa 

lädunkunachö yurikaskiyarqan. 

5Tsayta rikaykurmi mantsakar urkunkunapis patsaman töpanqanyaq 

qonqurikuyarqan. Tsay runakunanam niyarqan: <<¿Imanirtan 
wañushqakuna pamparäyanqanchö kawaykaq runata ashiyanki? 

6Manam kaychönatsu. ¡Kawamushqanam! Yarpäyay Galileachö kaykar 

niyäshunqaykita: 

7<Wanakanmi Runapa Tsurinta jutsasapakunaman entregayänan. 

Crucificar wañutsiyanqanpitam kimsa junaqta kawamunqa> >>. 

8Tsaynam tsay warmikuna Jesús ninqanta yarpaskiyarqan. 

9Tsaypita kutiskirnam chunka juk apostolkunata y tsaychö kaykaq 

runakunatapis rikäyanqanta y wiyayanqanta willayarqan. 

10Tsay warmikunam kayarqan María Magdalena, Juana, Santiagupa 

maman María y mas warmikunapis. 

11Peru warmikuna tsaynö willakuyaptinpis manakaqkunata parlayanqanta 

yarparmi creyiyarqantsu. 

12Wakin mana creyiyaptinpis Pedrum sïqa Jesústa pampayanqanman 

cörrilla aywarqan. Sepultüraman qawaykurnam säbanasllatana rikaykur 
mantsakashqa kutikurqan. 

Emaúsman aywaqkunata Jesús yuripunqan 
Marcos 16.12-13 

13Tsay junaqmi Jesúspa ishkaq qatiraqninkuna Emaús markaman 

aywaykäyarqan. Emaúsqa Jerusalénpita ishkay höra aywaychönömi 
karqan. 

14Paykunam Jerusalénchö llapan päsanqankunata parlar aywaykäyarqan. 

15Tsaynö parlar aywaykäyaptinmi Jesús yuriskir paqtankuna aywarqan. 

16Peru rikaykarpis Dios Yaya mana permïtiptinmi Jesús kanqanta 

reqiyarqantsu. 

17Jesúsnam tapurqan: <<¿Imata parlartan aywaykäyanki?>> Tsaynam 

llakishqa ichiskiyarqan. 

18Cleofas shutiyuq runanam nirqan: <<Pascuaman shamuq runakunaqa 

llapanmi musyayan Jerusalénchö kay junaqkuna ima päsanqantapis. 
¿Qamqa manaku musyanki?>> 

19Jesúsnam tapurqan: <<¿Imatan päsashqa?>> Paykunanam niyarqan: 

<<Nazaretpita Jesúsmi Dios Yayapa profëtan karqan. Paymi Diospa 
poderninwan imayka milagrukunata rurar llapan runakunata Diospa 
willakuyninta willakurqan. 

20Paytam mandakuq sacerdötikunawan autoridänintsikkuna Pilatuman 

entregayarqan crucificar wañutsinanpaq. 

21Noqakunam yarpäyarqä chikimaqnintsikpita salvamänapaq kanqanta. 

Peru kimsa junaqnam payta wañutsiyanqan. 

22Manam tsaypis tsayllatsu. Yanapayämaq warmikunam mantsakaypaqta 

willakayämushqa. Tsaka tsakallana Jesús pamparanqanman aywarshi 

23ayanta tariyashqanatsu. Tsaychöshi angelkuna yuripuskir <Jesúsqa 

kawamushqanam> niyarqun. Tsaymi kutiskamur willayämashqa. 

24Tsaynö niyämaptinmi wakin yanaqïkuna sepultüraman aywar warmikuna 

willakuyanqannölla Jesúspa cuerpunta tariyashqatsu>>. 

25Jesúsnam nirqan: <<¡Qamkunaqa imanö upa chukru shonqutan kayanki 

profëtakuna willakuyanqanta mana creyiyänaykipaq! 

26¿Manaku yarpäyanki Cristo wañurraq poderyuq kananpaq kanqanta?>> 

27Tsaynö nirmi Moisés qellqanqanpita qallaykur hasta profëtakuna 

qellqayanqanyaq Cristupaq imata ninqantapis paykunata tantiyatsirqan. 

28Emaús markaman yaykuykäyaptinnam Jesúsqa nänipa päsakuqnö 

aywarqan. 

29Peru paykunanam rugar niyarqan: <<Patsa qoyaykannam. 

Quëdakushunllana>>. Tsaynö niyaptinmi paykunawan quëdananpaq 
markaman yaykurqan. 

30Tsaypita mësaman jamaykurnam tantata achkurkur Dios Yayata 

agradëcikurqan. Tsaypitanam tantata pakiskir paykunata makyarqan. 

31Tsay höram Jesús kanqanta reqiskiyarqan. Tsaypitanam illakaskirqan. 

32Tsaymi kikinkunapura parlar niyarqan: <<¡Jesús kaptinchi Dios Yayapa 

palabranta tantiyatsimashqa nänichö shonquntsik alläpa atsikyaskirqan!>> 

33Tsaypitam jina höra Jerusalénman kutiyarqan. Chaykurmi tariyarqan 

tsaychö kaykaq runakunawan chunka juk apostolkuna qorikashqa 
kaykäyaqta. 

34Tsaychö qorikashqa kaykaqkunanam niyarqan: <<¡Rasunpam Señor 

Jesús kawamushqa! ¡Simóntam yuripushqa!>> 

35Tsaynam Emaúspita kutiqkunapis willakuyarqan nänichö ima päsanqanta 

y tantata pakinqan höra Jesústa reqiyanqanta. 

Apostolninkunata Jesús yuripunqan 
Mateo 28.16-20; Marcos 16.14-18; Juan 20.19-23 

36Tsaynö parlaykäyaptinmi puntankunaman Jesús yuriskir nirqan: <<Alli 

kawakuy qamkunachö kaykullätsun>>. 

37Tsaymi alläpa mantsakar niyarqan: <<Kayqa ¿almaku o imatan?>> 

38Jesúsnam nirqan: <<¿Imanirtan mantsakashqa kaykäyanki? ¿Imanirtan 

noqa kanqäta creyikuyankitsu? 

39Makïta chakïta rikäyay. ¡Noqam kä! ¡Yatayämay! Rikäyämanqaykinöpis 

manam almatsu kä. Almaqa aytsannaq y tullunnaqmi>>. 

40Tsaynö nirmi makinta y chakinta rikätsikurqan. 

41Rikar kushikuykarpis pay kanqanta manaraqmi creyiyarqanraqtsu. 

Tsaynam Jesús tapurqan: <<Mikunäpaq ¿imallapis kanku?>> 

42Tsaynö niptinmi pescädu kankashqata [y abëjapa mishkinta] qarayarqan. 

43Chaskiskirnam puntankunachö mikurqan. 

44Tsaypitanam nirqan: <<Moisés qellqanqan leykunachö, profëtakuna 

qellqayanqanchö y salmukunachömi ima päsamänanpaq kaqkuna 
qellqashqa kaykan. Qamkunawan kaykarmi willayarqaq llapan tsaykuna 
cumplinanpaq kanqanta. Willayanqaqnöllam cumplishqa>>. 

45Tsaypitanam Dios Yayapa palabranta tantiyatsir 

46nirqan: <<Diospa palabranmi nin Cristo ñakar wañunanpaq kanqanta y 

kimsa junaqta kawamunanpaq kanqanta. 

47Tsaynöllam nin Jerusalénpita qallaykur llapan markakunachö 

willakuyänanpaq kanqanta y paypa shutinchö willakuyaptin runakuna 
jutsankunapita arrepentikur perdonashqana kayänanpaq kanqanta. 

48Llapan ima päsamanqantapis rikashqa karmi willakuyänaykipaq testïgu 

kayanki. 

49Taytä prometinqan Espíritu Santutam qamkunaman kachamushaq. Peru 

Espíritu Santupita poderta chaskiyanqaykiyaq Jerusalénllachöraq 
shuyaykäyanki>>. 

Gloriaman Jesús aywakunqan 
Marcos 16.19-20; Hechos 1.9-11 

50Tsaypitanam discïpulunkunata Betaniaman Jesús pusharqan. Tsaychömi 

makinta pallarkur paykunapaq Dios Yayata mañakurqan. 

51Tsaynö mañakuykaptinmi gloriaman Dios Yaya aparqan. 

52Tsaychö discïpulunkuna Jesústa adoraskirmi Jerusalénman kushishqa 

kutikuyarqan. 

53Tsaypitanam Dios Yayata alabayänanpaq waran waran templuman 

qorikäyaq. [Amén.] 

Juan 
Juan 1 

Dios kaykar kay patsaman Jesucristo shamunqan 

1Imapis manaraq kaptinmi Diospa Palabran kaykarqanna. Payqa Dios 

Yayawanmi kaykarqan. Payqa Diosmi. 

2Qallananpitam Dios Yayawan kaykarqan. 

3Paywanmi llapan imaykatapis Dios Yaya kamarqan. Llapan kay patsachö 

kaqkunam pay kamanqan. 

4Paychömi mana ushakaq kaway kaykan. Tsay kawaymi runakunapaq 

aktsi. 

5Tsay aktsim tutapaychöpis alläpa atsikyan. Tutapaypis tsay aktsitaqa 

manam upitsintsu. 

6Juk runam Juan shutiyuq karqan. Paytam Dios Yaya kacharqan 

7willakuptin llapan runakuna tsay aktsiman creyiyänanpaq. 

8Juanqa manam tsay aktsitsu karqan, sinöqa tsay aktsipaq willakuqllam. 

9Rasunpa kaq aktsiqa llapan runakunatam aktsipan. Paymi kay patsaman 

shamushqa. 

10Kay patsachö kaykaptinpis y kay patsata kikin kamashqa kaykaptinpis 

runakuna manam payta reqiyarqantsu. 

11Kuyanqan runankunaman shamuptinpis manam chaskiyarqantsu. 

12Peru payman creyikur chaskiqkunatam sïqa wamrankuna kayänanpaq 

Dios Yaya qorikun. 

13Manam mamanpita yuriyanqanpitatsu ni runapa tsurin kayanqanpitatsu 

Dios Yayapa wamran kayan, sinöqa Dios Yayapita yurishqa karmi. 

14Diospa Palabran kay patsaman shamurmi runanö yurirqan. 

Noqakunawanmi kay patsachö purirqan. Dios Yayapa japallan Tsurin 
kaptinmi poderyuq kaykaqta rikäyarqä. Llakipäkuq y rasun kaqllata parlaqmi 
karqan. 

15Paypaqmi Juan willakur nirqan: <<Tsay runapaqmi noqa nirqä: Qepäta 

shamuqqa noqapita mas poderyuqmi. Payqa manaraq yuriptïmi 
kaykarqanna>>. 

16Payqa alläpa kuyakuq karmi llapantsikta imaypis llakipämantsik. 

17Leyninkunataqa Moiséswanmi Dios Yaya willakatsirqan. Peru llakipäkuq 

kayninta y rasunpa kaq willakuynintam sïqa Jesucristuwan 
tantiyatsimashkantsik. 

18Manam ni pipis Dios Yayataqa ni imaypis rikashqatsu. Peru japallan 

Tsurinmi sïqa, Dios kar y Dios Yayawan jukllaylla kar, Dios Yaya imanö 
kanqanta musyatsimashkantsik. 

Bautizaq Juan willakunqan 
Mateo 3.1-12; Marcos 1.2-8; Lucas 3.15-17 

19Juan pï kanqanta tapuyänanpaqmi 

sacerdötikunatawan levitakunata Jerusalén autoridäkuna kachayarqan. 
Tapuyaptinmi Juan nirqan: 

20<<Rasun kaqtam niyaq: Noqaqa manam Cristutsu kä>>. 

21Tsaymi yapay tapuyarqan: <<Tsaypunqa ¿pitan kanki? ¿Profëta 

Elíasku?>> Juannam nirqan: <<Manam Elíastsu kä>>. <<Tsaypunqa 
¿shamuqpaq kaq profëtaku kanki?>> Niyaptinmi nirqan: <<Manam tsay 
profëtatsu kä>>. 

22Tsaymi niyarqan: <<Tsaypunqa ¿pitan kanki? Kachamaqnïkunata 

willayänäpaq pï kanqaykitapis willayämay>>. 

23Juannam nirqan: <<Profëta Isaías qellqanqanchömi nin: <Juk runam 

desiertuchö qayakuypa willakur ninqa: <<Dios Yaya shamunanpaq wiksu 
nänita derechayay>> >. Tsay willakuq runam noqa kä>>. 

24Kachayanqan fariseukunam 

25Juanta niyarqan: <<Cristo ni Elías ni shamuqpaq kaq profëtapis mana 

kaykarqa ¿imanirtan runakunata bautizanki?>> 

26Juannam nirqan: <<Noqaqa yakullawanmi bautizä. Peru kaychönam mana 

reqiyanqayki runapis kaykan. 

27Paymi [noqapita mas puntata karpis] qepätaraq shamunqa. Noqaqa 

llanqinpa watunta paskanällapaqpis manam välïtsu>>. 

28Jordán mayu tsimpan Betaniachö runakunata bautizaykaptinmi Juanta 

tsaynö tapuyarqan. 

Jesús chaykaqta Bautizaq Juan rikanqan 

29Tsaypita waränin junaq Jesústa rikaskirmi Juan nirqan: <<¡Kaymi Dios 

Yaya kachamunqan Cordëru! Paymi runakunata jutsankunapita 
perdonanqa. 

30Tsay runapaqmi noqa nirqä: <Qepäta shamuqqa noqapita mas 

poderyuqmi. Payqa manaraq yuriptïmi kaykarqanna>. 

31Noqapis manam musyarqätsu Dios Yaya kachamunqan pay kanqanta. 

Peru imanö kaptinpis Israel runakuna payta reqiyänanpaqmi runakunata 
bautizaykä>>. 

32Mastam Juan nirqan: <<Noqam rikashkä imayka palumanö Espíritu Santu 

ciëlupita urämur payman ratämuqta. 

33Manaraq tsayta rikarqa manam musyarqätsu Dios Yaya kachamunqan 

kanqanta. Peru yakuwan bautizanäpaq mandamarmi Dios Yaya nimarqan: 
<Mayqan runapa jananmanpis Espíritu Santu palumanö rataqta rikarmi 
musyanki Espíritu Santuwan bautizakunanpaq kanqanta>. 

34Tsay nimanqannöllam tsay runapa jananman Espíritu Santu palumanö 

rataqta rikashkä. Tsaymi willayaq Dios Yayapa Tsurin pay kanqanta>>. 

Punta kaq discïpulunkunata Jesús akranqan 

35Tsaypa waränin junaqmi ishkay discïpulunkunawan Juan kaykarqan. 

36Jesús päsaykaqta rikaskirmi nirqan: <<¡Rikäyay! ¡Dios Yaya 

kachakamunqan Cordërum päsaykan!>> 

37Tsaynö ninqanta wiyarmi Juanpa ishkay discïpulunkuna Jesúspa qepanta 

aywayarqan. 

38Tumaykurmi qepanta aywaykäyaqta Jesús rikarqan. Tsaymi nirqan: 

<<¿Pitatan ashiyanki?>> Paykunanam niyarqan: <<Rabí, ¿maychötan 
patsakushkanki?>> (Rabíqa yachatsikuq ninanmi.) 

39Jesúsnam nirqan: <<Aku, reqitsiyäshayki>>. Tsaynö nirmi maychö 

patsakunqantapis reqitsirqan. Tardiyaykaptinnam tsay ishkay discïpulukuna 
tsayllachöna Jesúswan quëdakuyarqan. 

40Tsay ishkay discïpulunkunapita jukaqmi karqan Simón Pedrupa wawqin 

Andrés. Paymi Juan ninqanta wiyar Jesúspa qepanta aywarqan. 

41Tsaypita Andrés aywarmi wawqin Simón kaqman chaykur willarqan: 

<<¡Mesíaswanmi tinkuyashkä!>> (Mesíasqa Dios Yaya kachamunqan 
Cristo ninanmi.) 

42Tsaypitanam Jesús kaqman pusharqan. Chaykuptinnam Simónta rikaykur 

Jesús nirqan: <<Qamqa Jonáspa tsurin Simónmi kanki. Kananpitam 
Cefasna shutiki kanqa>>. (Cefasqa Pedro ninanmi.) 

Felipitawan Natanaelta Jesús qayanqan 

43Tsaypita waränin junaq Galileapa aywaykarmi Felipiwan tinkuskir Jesús 

nirqan: <<Aku aywashun>>. 

44Felipiqa Betsaida markapitam karqan. Andréswan Pedrupis tsay 

markallapitam kayarqan. 

45Tsaymi Natanaelman aywaykur Felipe nirqan: <<¡Moisés y wakin 

profëtakunapis Cristo shamunanpaq qellqayanqannöllam shamushqa! 
¡Paywanmi tinkuyashkä! ¡Paymi Nazaret markapita Josépa tsurin Jesús!>> 

46Natanaelnam nirqan: <<Nazaretpita ¿pillaqa alli runa kanmantsuraq?>> 

Felipinam nirqan: <<Aku rikänaykipaq aywashun>>. 

47Natanael chaykaqta rikaykurmi Jesús nirqan: <<Kay runam sïqa rasunpa 

Israel runa. Payqa manam imatapis llullakuntsu>>. 

48Tsaynö niptinnam Natanael tapurqan: <<¿Imanöpatan reqimashkanki?>> 

Jesúsnam nirqan: <<Felipe manaraq qayashuptikim hïgus jacha chakinchö 
jamaraykaqta rikashkaq>>. 

49Tsaynö niptinmi Natanael nirqan: <<Rabí, ¡qamqa Dios Yayapa Tsurinmi 

kanki! ¡Israel runakunapa mandakuqnin reymi kanki!>> 

50Jesúsnam nirqan: <<¿<Hïgus jacha chakinchö jamaraykaqtam rikashkaq> 

niptillaqku tsaynö nimanki? Tsaypita mas mantsakaypaq kaqkunataraqmi 
rikanki>>. 

51Tsaypitanam Jesús nirqan: <<Rasun kaqtam niyaq: [Kananpitam] ciëlu 

punku kichakaskiptin Dios Yayapa angelninkuna Runapa 
Tsurinman uraykämuqta y kutiykaqtam rikäyanki>>. 

 
Juan 2 

Yakuta vïnuman Jesús tikratsinqan 

1Tsaypita kimsa junaqtanam Galilea Caná markachö juk runa casararqan. 

Tsaychömi Jesúspa mamanpis kaykarqan. 

2Tsaymanmi Jesústapis discïpulunkunatawan invitayarqan. 

3Fiesta manaraq ushakaptinmi vïnunkuna ushakaskirqan. Tsaymi Jesústa 

maman nirqan: <<Vïnunkunam ushakashqa>>. 

4Tsaynam Jesús nirqan: <<Mamay, ¿imanirtan tsaynö nimanki? Manaraqmi 

hörä chämunraqtsu>>. 

5Jesúspa mamannam servikuqkunata nirqan: <<Jesús niyäshunqaykita 

llapanta rurayay>>. 

6Tsaychömi rumipita rurashqa soqta urpukuna karqan. Tsay 

urpukunamanmi costumbrinmannö purificäkuyänanpaq yakuta wiñäyaq. 
Tsay urpukunamanmi pachak (100) litru yaku yaykuq. 

7Servikuqkunatam Jesús nirqan: <<Tsay urpukunaman juntat yakuta 

wiñäyay>>. Tsaymi juntanqanyaq yakuta wiñäyarqan. 

8Juntaskatsiyaptinnam Jesús nirqan: <<Ichikllata chaqarkur mayor servikuq 

yawananpaq apayay>>. Tsaynö niptinnam Jesús ninqannölla chaqarkur 
apayarqan. 

9Mayor servikuq yawarkurnam alli vïnu kanqanta tantiyarqan. Peru manam 

maypita apayanqantapis musyarqantsu. Servikuqkunallam maypita 
kanqantapis musyayarqan. Yawarkurnam casaraq jövinta qayaskir 

10nirqan: <<Wakin runakunaqa fiesta qallanan höram alli kaq vïnuta 

qarakuyan. Alli upyaskiyaptinnam qamya kaqllatana qarayan. Peru qamqa 
fiesta ushakaptinraqmi mas allin kaq vïnuta qarakatsinki>>. 

11Tsaynömi Galileachö kaykaq Caná markachö punta kaq milagruta Jesús 

rurarqan. Poderösu kanqanta rikarmi discïpulunkuna payman 
creyikuyarqan. 

12Tsaypitanam mamanwan, wawqinkunawan y discïpulunkunawanpis 

Capernaúm markaman Jesús aywarqan. Tsaychömi juk ishkay junaq 
qoyäyarqan. 

Templuchö rantikuqkunata Jesús qarqunqan 
Mateo 21.12-13; Marcos 11.15-17; Lucas 19.45-46 

13Israel runakunapa Pascua fiestan qallananpaqna kaykaptinmi 

Jerusalénman Jesús aywarqan. 

14Chaykurmi templupa patiunchö törukunata, üshakunata y 

palumakunatapis rantikuykäyaqta tarirqan. Tsaynöllam qellay 
trukatsiqkunata tarirqan. 

15Tsaynö tariskirmi chicötita ruraskir üshakunata y törukunata templupa 

patiunpita Jesús qarqurqan. Qellay trukatsiqkunapa mësankunatapis 
tikraskirmi qellayninkunatapis witsiskirqan. 

16Paluma rantikuqkunatanam nirqan: <<¡Kaykunata jipiyay! ¡Imanirtan 

taytäpa wajinta mercäduman tikratsiyashkanki!>> 

17Jesús tsaynö ruraptinmi discïpulunkuna yarpäyarqan Dios Yayapa 

palabranchö ninqanta: <<Templuykitam wañur kawarpis respitatsishaq>>. 

18Israel autoridäkunanam Jesústa niyarqan: <<¿Ima podernikiwantan 

rantikuqkunata qarqushkanki? Mä poderösu kanqaykita musyayänäpaq 
milagruta ruramuy>>. 

19Jesúsnam nirqan: <<Kay templuta juchuskatsiyay. Juchuskatsiyaptiki 

kimsa junaqllatam sharkatsimushaq>>. 

20Tsaynö niptinmi autoridäkuna niyarqan: <<Kay templutaqa chusku chunka 

soqta (46) watatam shäritsiyashqa. ¿Imanöpatan qam kimsa junaqllata 
sharkatsimunkiman?>> 

21Peru tsaynö parlarqa manam templupaqtsu Jesús parlarqan, sinöqa 

templuman iwalatsikurmi kikinpaq parlarqan. 

22Jesús wañunqanpita kawaskamuptinnam discïpulunkuna tsaynö ninqanta 

yarpaskiyarqan. Tsaynöpam Jesús ninqanta y Dios Yayapa palabran 
ninqanta creyiyarqan. 

Runakuna imata yarpäyanqanta Jesús musyanqan 

23Jerusalénchö kaykar Pascua fiestachö milagrukunata Jesús ruranqanta 

rikarmi Jesúsman atskaq runakuna creyikuyarqan. 

24Peru tsaynö kaptinpis janan shonqulla creyiyanqanta musyarmi 

paykunaman Jesús confiakurqantsu. 

25Mana willaykäyaptinmi runakuna imata yarpäyanqantapis musyarqan. 

 
Juan 3 

Jesúswan Nicodemo parlanqan 

1Juk fariseo runam Nicodemo shutiyuq karqan. Paymi Israel runakuna 

respitayanqan runa karqan. 

2Juk paqasmi Jesús kaqman aywaykur nirqan: <<Rabí, 

yachatsiyämänaykipaq Dios Yaya kachamushunqaykitam musyayä. Dios 
Yaya mana yanapaptinqa manam ni pipis ruranqayki milagrukunata 
ruranmantsu>>. 

3Jesúsnam nirqan: <<Rasun kaqtam niq: Pipis yapay mana yurirqa manam 

Diospa mandakuyninman yaykunqatsu>>. 

4Nicodemunam nirqan: <<¡Imanötan yashqana kaykarqa yapay yuriyanman! 

¿Mamanpa pachanman kutiyanmantsuraq yapay yuriyänanpaq?>> 

5Jesúsnam nirqan: <<Rasun kaqtam niq: Pipis yakuwan y Espíritu Santupa 

poderninwan mana yurirqa manam Dios Yayapa mandakuyninman 
yaykunqatsu. 

6Mamanpita yuriqkunaqa runallam kayan. Peru Espíritu Santupita 

yuriqkunam sïqa Diospa wamrankuna kayan. 

7<<Llapan runakunapis yapayraqmi yuriyänan niptiq ama yarpachakuytsu. 

8Wayrämuqta wiyarpis manam maypita shamunqanta ni maypa 

aywanqantapis musyankitsu. Tsaynöllam pipis tantiyantsu Espíritu Santupa 
poderninwan runakuna imanö yuriyanqantapis>>. 

9Nicodemunam yapay tapurqan: <<Taytay, kay ninqaykiqa ¡imanötan 

kanqa!>> 

10Jesúsnam nirqan: <<Israel runakunapa yachatsiqnin kaykarpis ¿manaku 

tantiyanki? 



1985 

 

 
©  Wycliffe Bible Translators, Inc. 

  
 

 

11Rasun kaqtam niq: Rikanqäta y musyanqätam willakü. Peru tsaynö 

kaptinpis niyanqaqta manam creyiyankitsu. 

12Kay patsachö kaqkunapaq niyanqaqta mana creyiykarqa ¿imanöraq 

creyiyankiman ciëluchö kaqkunapaq niyaptiq? 

13<<Manam ni pipis gloriaman aywaskir kutimushqatsu. Peru Runapa 

Tsurinmi sïqa gloriapita shamushqa kar rasun kaqta willakun. 

14Desiertuchö broncipita fundishqa culebrata qeruman Moisés 

pallarinqannömi Runapa Tsurintapis pallariyanqa. 

15Tsaymi pipis payman creyikuq kaqqa mana ushakaq kawayta tarinqa>>. 

Tsurinta Dios Yaya kachamunqan 

16Runakunata kuyarmi japallan Tsurinta Dios Yaya kachamurqan. Tsaymi 

pipis payman creyikuq kaqkunaqa ushakäyanqatsu, sinöqa mana ushakaq 
kawaytam tariyanqa. 

17Manam runakunata infiernuman jitarpunanpaqtsu Dios Yaya Tsurinta 

kachamurqan, sinöqa payman creyikuyaptin salvananpaqmi. 

18Dios Yayapa Tsurinman creyikuqkunaqa manam infiernuman 

qaykushqatsu kayanqa. Peru mana creyiqkunam sïqa qaykushqa 
kananpaqna kaykäyan. Tsaynö kayanqa Dios Yayapa japallan Tsurinman 
mana creyiyanqanpitam. 

19Kay patsaman aktsi shamushqa kaptinpis runakuna tutapäpukushqanö 

karmi y jutsankunallachö kawar tsay aktsita chaskiyantsu. 

20Llapanpis jutsa rurayllachö kawarmi Dios Yaya kachamunqan aktsita chikir 

chaskiyantsu. Tsaynö chaskiyantsu jutsa rurayanqankuna musyakänanta 
mana munarmi. 

21Peru alli ruraqkunam sïqa Dios Yaya kachamunqan aktsita chaskiyan. 

Tsaynö chaskiyaptinmi Dios Yaya munanqannö kawayanqan musyakan. 

Jesúspaq Bautizaq Juan willakunqan 

22Jerusalénpita yarquskirmi Judea provinciachö juk läduman 

discïpulunkunawan Jesús aywarqan. Tsaychömi runakunata bautizarqan. 

23Bautizaq Juannam Enón niyanqan raqrachö atska yaku kaptin tsaychö 

bautizarqan. Enónqa Salim cercanchömi karqan. Tsaychö bautizanqanta 
musyaskirmi wakin runakunapis tsayman bautizakuq aywayarqan. 

24Tsay witsayqa Juanta manaraqmi carcelman qaykuyarqanraqtsu. 

25Tsaychömi imanö purificäkuyänanpaq kanqanta Juanpa discïpulunkuna 

Israel majinkunawan piñanakuyarqan. 

26Tsaymi Juan kaqman aywaykur niyarqan: <<Rabí, ¿yarpankiku Jordán 

tsimpanchö kaykar juk runata rikaykur paypaq willayämanqaykita? Kananqa 
paypis bautizaptinmi llapan runakuna payman aywayan>>. 

27Juannam nirqan: <<Dios Yaya yanapaptinmi runakuna payman aywayan. 

28Qamkunata niyanqaqnömi noqaqa Cristutsu kä, sinöqa paypa puntanta 

willakunäpaq Dios Yaya kachamanqan runallam kä. 

29Casaraq jövinllam noviayuqqa. Casaraq jöven parlanqanta wiyar amïgun 

kushikunqannöllam noqapis kushikü. 

30Mas allim kaykan noqaman shayämunqanpa rantin payman aywayaptin. 

Ciëlupita Jesús shamunqan 

31<<Kay patsapita kaqkunaqa kay patsachö kaqkunallata musyarmi kay 

patsachö kaqkunallapaq parlayan. Peru ciëlupita shamuq kaqmi sïqa 
ciëluchö kaqkunata y kay patsachö kaqkunatapis musyan. Paymi 
llapanpitapis mas poderyuq. 

32Ciëluchö rikanqanta y wiyanqanta willakuptinpis runakuna manam 

chaskiyantsu. 

33Peru chaskiqkunam sïqa Dios Yayapa willakuynin rasun kaq kanqanta 

tantiyayan. 

34Tsaynö tantiyayan ciëlupita shamuq runa Dios Yaya ninqankunata 

parlaptinmi. Tsaynö parlananpaqmi Espíritu Santuta Dios Yaya qararqan. 

35<<Tsurinta kuyarmi paypa poderninman Dios Yaya llapanta churashqa. 

36Tsaymi Diospa Tsurinman creyikuq kaqqa mana ushakaq kawayta tarin. 

Peru Tsurinman mana creyikuq kaqmi sïqa tsay kawayta tarinqatsu. 
Masbienmi Dios Yaya rabyar infiernuman jitarpunqa>>. 

 
Juan 4 

Samaria warmiwan Jesús parlanqan 

1Juan bautizanqanpita mas atskaq runakunata Jesús bautizaykanqanta y 

discïpulunkuna mas atskaq kayanqantam fariseukuna musyayarqan. 

2(Peru Jesúsqa manam kikintsu bautizarqan, sinöqa discïpulunkunallam.) 

3Fariseukuna tsaynö parlayanqanta musyaskirmi Judeapita Galileaman 

Jesús kutirqan. 

4Galileaman chäyänanpaqmi Samariaparaq päsayänan karqan. 

5Tsaynö aywarmi Sicar markaman chäyarqan. Tsay markaqa Jacob tsurin 

Joséta qaranqan chakrapa lädunchömi kaykan. 

6Tsaychömi Jacob uchkutsinqan pözu kaykan. Pullan junaqnöna 

kaykaptinmi tsay pözuman chaykur pishipashqa Jesús jamaykurqan. 

7Tsayman Samaria warmi yaku apaq chaykuptinmi Jesús nirqan: <<Yakuta 

qaraykallämay>>. 

8(Jesús jamanqanyaqmi discïpulunkuna mikuy rantiq markapa aywayarqan.) 

9Tsay warminam nirqan: <<Israel runa kaykarqa ¿imanirtan Samaria warmi 

kaykaptï yakuta mañakamanki?>> Samaria runakunawan Israel runakuna 
chikinakuyaptinmi tsaynö nirqan. 

10Jesúsnam nirqan: <<Dios Yayapita imata chaskinaykipaq kanqanta 

musyar y noqa pï kanqäta musyarqa qammi yakuta mañakamankiman. 
Mañakamaptikiqa kawatsikuq yakutam qaraqman>>. 

11Tsay warminam nirqan: <<Taytay, kay pözuqa jundum. Jipinaykipaq 

imaykipis mana kaykaptinqa ¿maypitatan tsay kawatsikuq yakuta 
jipimunkiman? 

12Unay aylluntsik Jacobmi kay pözuta uchkutsirqan. Kay pözupitam 

wätankuna, tsurinkuna y kikinpis upyayarqan. Tsay yakupita mas alli yakuta 
qaramänaykipaq manam paypita mas poderyuqtsu kanki>>. 

13Jesúsnam nirqan: <<Kay pözupita yakuta upyaq kaqqa yapaymi 

yakunanqa. 

14Peru noqa qaranqä yakuta upyaq kaqmi sïqa imaypis yakunanqanatsu. 

Tsay qaranqä yaku shonqunchö pukyunö kaptinmi imayyaqpis kawanqa>>. 

15Warminam nirqan: <<Taytay, imaypis mana yakunänäpaq ni kay pözuman 

manana kutimunäpaq tsay yakuta qaraykallämay>>. 

16Jesúsnam nirqan: <<Ayway ollquykita qayamuy>>. 

17Niptinmi warmi nirqan: <<Taytay, manam ollqü kantsu>>. Jesúsnam 

nirqan: <<Rasun kaqtam nimashkanki. 

18Qamqa pitsqa runawannam täkushkanki. Kanan täkunqayki runaqa 

manam ollquykitsu. Tsaymi <ollqü manam kantsu> nimarqa rasun kaqta 
nimashkanki>>. 

19Warminam nirqan: <<Taytay, Diospa profëtanmi kanki, ïllu. 

20Noqakunapa unay ayllükunam taqay jirkachö Dios Yayata adorayaq. Peru 

qamkunaqa Jerusalénchöraq adoranapaq kanqantam niyanki>>. 

21Jesúsnam nirqan: <<Rasun kaqtam niq: Taqay jirkaman ni Jerusalénman 

mana aywar Dios Yayata adorayänaykipaq tiempu chaykämunnam. 

22Qamkunaqa Diosta adorarpis willakuyninta manam musyayankitsu. 

Salvakuq runa Israelpita kaptinmi noqakunaqa willakuyninta musyayä. 

23<<Tiempu chämushqanam Dios Yayata rasunpa adoraqkuna Espíritu 

Santu munanqannö llapan shonqunkunawan adorayänanpaq. Tsaynö 
adoranatam Dios Yaya munan. 

24Dios Yayaqa Espïritum. Tsaymi payta adoraqkuna Espíritu Santu 

yanapaptin llapan shonqunkunawan adorayänan>>. 

25Tsay warminam nirqan: <<Taytay, Cristo shamunanpaq kanqantam 

musyä. Pay shamurnam tsaykunata tantiyatsimäshun>>. 

26Jesúsnam nirqan: <<Tsay shamunanpaq kaq runam noqa kä>>. 

27Discïpulunkuna kutirnam warmiwan parlaykaqta tariskir alläpa 

mantsakäyarqan. Peru manam ni mayqanpis tapuyarqantsu imata 
parlayanqanta o imata tapunqantapis. 

28Warminam puyñunta dëjaskir markaman aywar runakunata willarqan: 

29<<Juk runam pözu kaqchö kaykan. Paymi nimashqa imanö kanqäta. Aku 

rikaq aywashun. ¿Manatsuraq Dios Yaya kachamunqan Cristo?>> 

30Tsaynö niptinmi Jesús kaykanqan kaqman runakuna aywayarqan. 

31Manaraq chäyaptinmi discïpulunkuna Jesústa niyarqan: <<Rabí, 

imallatapis mikuskishunraq>>. 

32Jesúsnam nirqan: <<Noqapa mikuynïqa mana reqiyanqayki mikuymi>>. 

33Tsaymi discïpulunkuna kikinkunapura ninakuyarqan: <<¿Piraq mikuynin 

apakamushqa?>> 

34Tsaynö yarpäyanqanta tantiyarmi Jesús nirqan: <<Noqapa mikuynïqa 

kachamaqnï nimanqanta cumplinqäyaq ruranqämi. 

35Musyayankim runakuna niyanqanta: <Murunqantsikpita chusku 

killataraqmi cosechantsik>. Tsaynö niyaptinpis noqam niyaq: Rikäyay. 
Chakrakunachö mikuykuna poqushqanam. Qoriypaqnam kaykan. 

36Tsay cosëchachö aruqkunam runakuna mana ushakaq 

kawayta tariyänanpaq aruyanqa. Tsaynö aruyanqanpitam Dios Yaya 
päganqa. Tsaymi murukuqpis y cosëcha qoriqpis kushikuyanqa. 

37<< <Juk murunqantaqa juknam cosechan> niyanqanqa rasun kaqmi 

kaykan. 

38Tsaynöllam qamkunatapis kachayashkaq juk murunqanta 

cosechayämunaykipaq. Tsaymi wakin kaqkuna sufrir murukuyanqanta 
qamkunana qoriyämunki>>. 

39<<Imanö kanqäta Jesús nimashqa>> nir tsay warmi willakuptinmi atskaq 

Samaria runakuna Jesúsman creyikuyarqan. 

40Tsaymi Jesús kaqman chaykur paykunawan quëdananpaq rugayarqan. 

Tsaynö rugayaptinmi paykunawan ishkay junaq quëdarqan. 

41Tsaychö willakuptinmi mas atskaq runakuna Jesúsman creyikuyarqan. 

42Tsaymi tsay warmita niyarqan: <<Manam qam niyämanqaykillapitatsu 

creyikuyä, sinöqa kikïkuna wiyarmi llapan runakunata salvaq Cristo rasunpa 
kanqanta musyayä>>. 

Autoridäpa tsurinta Jesús kutikätsinqan 
Mateo 8.5-13; Lucas 7.1-10 

43Tsaychö ishkay junaq qoyaskirmi Galileaman Jesús kutirqan. 

44Jesús ninqannöllam Dios Yayapa profëtantapis markanchö chaskiyantsu. 

45Tsaynö kaptinpis marka majinkuna Pascua fiestapaq Jerusalénman aywar 

milagrukunata ruranqanta rikashqa karmi payta chaskiyarqan. 

46Galileachö kaykarnam Caná markaman Jesús yapay kutirqan. Tsaychömi 

yakuta vïnuman ñawpata tikratsirqan. Capernaúm markachönam reyta 
yanapaq juk autoridäpa tsurin qeshyaykarqan. 

47Judeapita Galileaman Jesús chanqanta musyaskirmi tsay autoridä 

rugakuq aywarqan. Chaykurmi rugakurqan wajinman aywar antsa 
qeshyaykaq tsurinta kutikätsinanpaq. 

48Jesúsnam nirqan: <<Milagru ruranqäkunata mana rikarqa manam 

creyiyankitsu>>. 

49Tsay autoridänam nirqan: <<Taytay, tsurï wañuykannam. Saslla 

aywaykulläshun>>. 

50Jesúsnam nirqan: <<Wajikipa kutikuy. Tsuriki kutikashqanam>>. Jesús 

ninqanta creyirmi kutikurqan. 

51Capernaúmman chaykaptinnam serviqninkuna tinkupaykur niyarqan: 

<<¡Taytay, tsuriki kutikashqanam!>> 

52Tsaynö niyaptinmi serviqninkunata tapurqan imay höra kutikanqanta. 

Tsaymi niyarqan: <<Qanyan tardi la ünam achachaynin päraskirqan>>. 

53Tsaynö willayaptinmi tsay runa tantiyarqan Jesús tsay höra <<tsuriki 

kutikashqanam>> ninqanta. Tsaymi wajinchö kaqkunawan Jesúsman 
creyikuyarqan. 

54Judeapita Galileaman kutir tsay wamrata kutikätsinqanwanqa ishkay 

kutinam milagruta Jesús rurarqan. 

 
Juan 5 

Mana puriyta puëdiq runata Betesda estanquichö Jesús kutikätsinqan 

1Tsaypitanam Jerusalénchö Israel runakunapa fiestanman Jesúspis 

aywarqan. 

2Jerusalén yaykunachömi Üsha Punku niyanqanchö jatun estanqui kaykan. 

Hebreo idiömachö tsay estanquipa shutinmi Betesda. Lädunkunapam pitsqa 
coredorkuna kaykan. 

3Tsay coredorkunachömi atskaq qeshyaqyashakuna, qaprakuna, 

wishtukuna y puriyta mana puëdiqkuna ujuraykäyarqan. [Paykunam yaku 
kuyuqta shuyaräyarqan. 

4Tsaychömi ciëlupita ángel unaychö unaychö urämur yakuta kuyutsiq. 

Yakuta kuyutsiptinmi mayqan qeshyaykaqpis puntata yakuman yaykuq kaq 
kutikashqana yarqamuq.] 

5Tsaychömi juk runa kimsa chunka pusaq (38) watana qeshyar 

ujuraykarqan. 

6Tsay runa unaypitana qeshyanqanta musyarmi Jesús nirqan: <<¿Kutikayta 

munankiku?>> 

7Niptinnam nirqan: <<Awmi taytay, kutikaytam munallä. Manam pïnï kantsu 

yakuta ángel kuyutsiptin estanquiman yaykatsimänanpaq. Yaykunäpaq 
kaykaptïpis jukmi llalliskaman>>. 

8Jesúsnam nirqan: <<¡Shäriy! tsakrankaykita apakurkur aywakuy>>. 

9Tsaymi jina höra kutikaskir tsakrankanta apakurkur kushishqa aywakurqan. 

Tsay junaqqa jamay junaqmi karqan. 

10Tsay runa kutikanqanta rikarmi Israel autoridäkuna niyarqan: <<Jamay 

junaq kaykaptin ¿imanirtan tsakrankayki aparishqa puriykanki?>> 

11Tsay runanam nirqan: <<Kutikätsimaqnï runam nimashqa tsakrankäta 

apakurkur aywakunäpaq>>. 

12Tsaymi tapuyarqan: <<¿Pitan tsaynö nishushkanki?>> 

13Peru estanqui kaqpita Jesús aywakushqana kaptinmi rikätsinanpaq 

tarirqannatsu. 

14Tsaypitanam templupa patiunchö tsay kutikätsinqan runawan Jesús 

tinkuskir nirqan: <<Kutikashqana kaykarqa jutsata amana rurankinatsu. 
Yapay jutsata ruraptikiqa mas peormi imapis päsashunki>>. 

15Tsaypitanam tsay runaqa Israel autoridäkunaman aywaykur Jesús 

kutikätsinqanta willarqan. 

Diospa Tsurin kanqanta Jesús ninqan 

16Jamay junaqchö kutikätsinqanpitam Israel autoridäkuna Jesúspa contran 

shärir [wañutsiyänanpaq] ashiyarqan. 

17Paykunawan tinkuskirnam Jesús nirqan: <<Jamay junaq kaptinpis 

Taytäqa arunmi. Tsaynöllam noqapis aruykä>>. 

18Tsaynö niptinmi Israel autoridäkuna Jesústa wañutsiyta munayarqan. 

Manam jamay junaqchö runata kutikätsinqanllapitatsu wañutsiyta 
munayarqan, sinöqa <<Diosmi Taytä>> niptin Dios tukunqanta yarparmi. 

19Jesúsnam nirqan: <<Rasun kaqtam niyaq: Dios Yayapa Tsurin karmi 

Taytä llapan ruranqallanta noqapis rurä. Manam kikïpa munaylläpitatsu 
imatapis rurä, sinöqa Taytä ruranqanta rikanqallätam rurä. 

20Taytä kuyamarmi llapan imayka ruranqanta rikätsiman. Mas wakin 

kaqkunata ruranäpaqmi tantiyatsimanqa. Tsayta rikarmi masraq 
mantsakäyanki. 

21Wañushqakunata Taytä kawayta qaranqannö noqapis munanqä kawayta 

kaqkunata qaraptïmi tsaynö mantsakäyanki. 

22<<Tsaynöllam Taytätsu pitapis juzganqa, sinöqa noqatam Tsurin kaptï 

pïmaytapis juzganäpaq churamashqa. 

23Kikinta adorayanqannölla noqatapis llapan runakuna 

adorayämänanpaqmi tsaynö churamashqa. Tsaymi noqata mana adoramaq 
kaqqa Taytätapis adorayantsu. 

24<<Rasun kaqtam niyaq: Willakunqäta wiyar kachamaqnï Taytäman 

confiakuqkunaqa mana ushakaq kawaytam tariyashqa. Paykunaqa manam 
infiernuman jitarpushqatsu kayanqa, sinöqa wañushqanö kayanqanpitam 
mushuq kawaytana tariyashqa. 

25<<Rasun kaqtam niyaq: Tiempu chämushqanam wañushqanö kaqkuna 

Diospa Tsurin willakunqanta wiyayänanpaq. Willakunqanta cäsukuqkunaqa 
mana ushakaq kawaytam tariyanqa. 

26Tsaynö kananpaqmi Dios Yaya poderninta Tsurinta entregashqa. Tsaymi 

runakunata kawayta qarananpaq Dios Yaya poderösu kanqannö Tsurinpis 
poderyuq kaykan. 

27Tsaynöllam Runapa Tsurin kaptin runakunata juzgananpaq Dios Yaya 

poderninta entregashqa. 

28<< <¿Imanöraq tsay kanqa?> nir ama yarpachakuyaytsu. Tiempu 

chämunqam llapan wañushqakuna Diospa Tsurinpa vozninta 
wiyayänanpaq. 

29Allita ruraqkunaqa kawaskamurmi imayyaqpis kawayanqa. Peru mana alli 

ruraqkunam sïqa kawamurpis infiernuman jitarpushqa kayanqa. 

30Manam kikïpa munaylläpitatsu juzgashaq, sinöqa kachamaqnï [Taytä] 

munanqannöllam juzgashaq. 

Dios Yaya kachamunqanta Jesús tantiyatsinqan 

31<<Dios Yaya kachamanqanta kikïpa yarpaylläpita niyaptiqqa manam 

creyiyämankimantsu. 

32Peru manam noqallatsu musyatsiyaq, sinöqa kikin Dios Yayam noqapaq 

musyatsiyäshunki. Pay musyatsiyäshunqaykiqa llapanpis rasun kaqllam. 

33<<Bautizaq Juanman tapukuq kachayaptiki paypis noqapaq rasun 

kaqllatam willayäshurqayki. 

34Peru manam mayqan runapis willamaptinraqtsu Dios Yaya 

kachamanqanta musyä, sinöqa Taytä musyatsimaptinmi. Dios Yaya 
kachamanqanta creyir salvakäyänaykipaqmi noqapaq Juan willakunqanta 
yarpätsiyaq. 

35Juanqa imayka rupaykaq aktsinömi karqan. Willakunqanta wiyarmi juk 

rätulla kushikuyarqayki. 

36<<Dios Yaya kachamanqantaqa manam Juan willakunqanta wiyarllatsu 

runakuna tantiyayan, sinöqa milagru ruranqäkunata rikar y 
yachatsinqäkunata wiyarmi. Taytä nimanqanllatam llapanta rurä. 

37Tsaynöpam kikin Dios Yaya mana parlapäyäshurnikipis y mana 

yuripuyäshurnikipis noqata kachamanqanta musyatsiyäshunki. 

38Tsaynö musyatsiyäshuptiki mana creyiyämarmi Dios Yayapa 

palabrantapis creyiyankitsu. 

Runakuna mana chaskiyanqanta Jesús parlanqan 

39<<Qamkunam mana ushakaq kawayta tariyänaykipaq kanqanta yarpar 

Dios Yayapa palabranta liyir yachakuyanki. Tsaynö yachakurpis manam 
tantiyayankitsu tsay qellqashqa kaykaqkunachö noqapaq qellqashqa 
kanqanta. 

40Tsaynö qellqaraykaptinpis manam chaskiyämankitsu. Peru chaskimaq 

kaqmi sïqa mana ushakaq kawayta tariyan. 

41<<Noqaqa manam qamkuna aläbayämänaykita munätsu. 

42Musyämi Dios Yayata rasunpa mana kuyayanqaykita. 

43Taytäpa shutinchö shamushqa kaptïpis manam chaskiyämayta 

munayankitsu. Peru kikinkunapa munayllankunapita shamuq runakunatam 
sïqa sas chaskiyanki. 

44Qamkunaqa runa majikikunawan alli kawayänaykillapaqmi alläpa 

yarpachakuyanki. Peru manam Dios Yayawan alli kawayänaykipaqqa 
yarpachakuyankitsu. Tsaynö kaykarqa ¿imanöpatan creyiyämankiman? 

45<<Ama yarpäyaytsu Dios Yayapa puntanchö shimpiyänaqpaq kanqanta. 

Moisésman creyiyanqaykipitam pay shimpiyäshunki. 

46Moisés qellqanqankunam noqapaq qellqashqa kaykan. Tsaymi pay 

qellqanqankunata creyirqa noqa ninqäkunatapis creyiyankiman. 

47Pay qellqanqankunata mana creyirmi noqa ninqäkunatapis 

creyiyankitsu>>. 

 
Juan 6 

Pitsqa waranqa runakuna mikuyanqan 
Mateo 14.13-21; Marcos 6.30-44; Lucas 9.10-17 

1Tsaypitanam Galilea qochapa wak tsimpanman Jesús päsarqan. Tsay 

qochapa jukaq shutinmi Tiberias kaykan. 

2Qeshyaqyashakunata kutikätsinqanta rikarmi atskaq runakuna Jesúspa 

qepanta aywayarqan. 

3Qocha tsimpanchönam lömaman aywaykur discïpulunkunawan 

jamayarqan. 

4Israel runakunapa Pascua fiestankunapaqmi ichikllana faltaykarqan. 

5Paykuna kayanqanman atskaq runakuna chäyanqanta rikarmi Felipita 

Jesús nirqan: <<Kaytsikaq runakunapaq ¿maypitatan mikuyta 
rantimushun?>> 

6Tsaynö nirqan <<mä Felipe ima nimanqash>> nirmi. Jesúsqa 

musyarqannam imata rurananpaq kanqantapis. 

7Felipinam nirqan: <<Ishkay pachak (200) junaq arur gänanqantsikwan 

rantimushqapis manam ichik ichiklla mikuyänanpaqpis paqtanqatsu>>. 

8Tsaynö niptinmi Jesúspa discïpulun Andrés nirqan (Andrésqa Simón 

Pedrupa wawqinmi karqan): 

9<<Kaychö juk wamrapam pitsqa cebäda tantan y ishkay pescädun 

kaykäpun. Tsayllaqa manach llapan runakunapaq paqtanmantsu>>. 

10Jesúsnam llapan runakunata jamatsiyänanpaq nirqan. Tsaymi atska 

qewakuna jananman jamakuyarqan. Runakuna pitsqa waranqanömi (5,000) 
kayarqan. 

11Tsay pitsqa tantata Jesús aptarkurmi Dios Yayata mañakur 

agradëcikurqan. Jamaykaq runakunatanam [discïpulunkuna] aypuyarqan. 
Tsaynöllam pescädutapis aypuyarqan. Aypuyaptinmi llapan pacha junta 
mikuyarqan. 

12Runakuna mikuskiyaptinnam discïpulunkunata nirqan: <<Llapan 

sobraqkunata qoriyämuy. Ama imatapis perditsishuntsu>>. 

13Tsaynö niptinmi pitsqa cebäda tantallapita sobraqta chunka ishkay 

canasta juntata qoriyarqan. 

14Tsay milagru ruranqanta rikarmi runakuna niyarqan: <<¡Kay runaqa Dios 

Yaya kachamunanpaq kaq profëtam!>> 

15Tsaynö nirmi mandakuq rey kananpaq amälas churayta munayarqan. 

Peru tsayta tantiyaskirmi jirkapa Jesús japallan aywakurqan. 

Yaku jananpa Jesús purinqan 
Mateo 14.22-27; Marcos 6.45-52 

16Patsa qoyaykaptinnam Jesúspa discïpulunkuna qocha kuchunman 

kutiyarqan. 

17Patsa tutapashqachönam büquiman lätarkur Capernaúm markaman 

aywayarqan. Peru Jesúsqa manaraqmi kutimurqanraqtsu. 

18Aywaykäyaptinnam alläpa wayrawan yaku laqchikar qallaykurqan. 

19Tsaypita juk lëwatanöna aywaykarnam Jesústa rikaskiyarqan yaku 

jananpa paykuna kaqman shamuykaqta. Tsayta rikaskirmi alläpa 
mantsakäyarqan. 

20Tsaymi Jesús nirqan: <<¡Noqam kä! ¡Ama mantsakäyaytsu!>> 

21Tsaymi Jesús lätananpaq büquita ichïtsiyarqan. Tsaypita sasllanam qocha 

kuchunman chäyarqan. 

Imayyaqpis kawatsikuq tanta kanqanta Jesús ninqan 

22Patsa waraskiptinnam quëdaq runakuna musyayarqan tsaychö kaykaq 

jukllaylla büquiwan discïpulunkuna aywayanqanta. Tsaynöllam 
paykunawan Jesús mana aywanqanta musyayarqan. 

23Tsaynö kaykäyaptinmi Tiberias markapita büquikuna chäyarqan Señor 

Jesús tantata qaranqan cercanman. 

24Jesústa ni discïpulunkunata mana tarirmi tsay büquikunawan Jesústa 

ashirnin Capernaúm markaman aywayarqan. 

25Capernaúmchö tariskirnam tapuyarqan: <<Rabí, ¿imaytan kayman 

shamushkanki?>> 

26Jesúsnam nirqan: <<Rasun kaqtam niyaq: Manam qamkunaqa 

milagrukunata rikartsu ashiyämanki, sinöqa pacha junta mikuyanqaykipitam. 

27Ama ushakaq mikuyllapaqqa aruyaytsu, sinöqa imayyaqpis kawatsikuq 

mikuyta tariyänaykipaq aruyay. Tsay mikuytaqa Runapa 
Tsurinmi qarayäshunki. Tsaypaqmi Dios Yaya kachamushqa>>. 

28Tsaynam tapuyarqan: <<Dios Yayapa aruyninchö aruyänäpaq ¿imatatan 

rurayäman?>> 

29Jesúsnam nirqan: <<Dios Yayapa aruyninqa kachamunqanman 

creyikuyanqaykim>>. 

30Tsaynam niyarqan: <<Dios Yaya kachamushunqaykita creyiyänäpaq mä 

juk milagruta ruramuy. 

31Unay castantsikkunam manáta desiertuchö mikuyarqan. Dios Yayapa 

palabranmi nin: <Ciëlupita tantata mikuyänanpaqmi alistaparqan> >>. 

32Jesúsnam nirqan: <<Rasun kaqtam niyaq: Manam Moiséstsu ciëlupita 

tantata qararqan, sinöqa Taytämi. Paymi ciëlupita rasunpa kawatsikuq 
tantata qarayäshunki. 

33Tsay tantaqa ciëlupita shamuq runam. Paymi pïmaytapis mana ushakaq 

kawayta qaranqa>>. 

34Runakunanam niyarqan: <<Taytay, tsay tantata imaypis qaraykayämay>>. 

35Jesúsnam nirqan: <<Noqam kawatsikuq tanta kä. Noqata chaskimaq 

kaqqa manam ni imaypis mallaqanqatsu ni yakunanqatsu. 

36Ñawpata niyanqaqnöllam rikaykämarpis creyiyämankitsu. 

37<<Taytä qaramanqan runakunaqa llapanmi chaskiyäman. Chaskimaq 

kaqkunataqa manam pitapis qarqushaqtsu. 

38Manam kikï munanqäta ruranäpaqtsu ciëlupita shamushkä, sinöqa 

kachamaqnï munanqanta ruranäpaqmi. 

39Kachamaqnï [Taytä] manam munantsu qaramanqan runakunata ni 

jukllayllatapis oqranäta, sinöqa llapanta día del juiciuchö kawatsimunätam 
munan. 

40Paymi munan llapanpis Tsurinman creyiqkuna mana ushakaq kawayta 

tariyänanta. Paykunatam día del juiciuchö kawatsimushaq>>. 

41<<Noqaqa ciëlupita shamuq tantam kä>> niptinmi tsaychö Israel runakuna 

Jesústa manakaqman churar 

42niyarqan: <<Kay runaqa ¿manaku Josépa tsurin Jesús? Musyantsikmi 

maman taytan pï kanqanta. ¿Imanirtan <ciëlupitam shamushkä> 
nimantsik?>> 

43Jesúsnam nirqan: <<Manakaqman ama churayämaytsu. 

44Kachamaqnï Taytä mana tantiyatsiptinqa manam ni pipis 

chaskimanmantsu. Chaskimaq kaqkunatam día del juiciuchö 
kawatsimushaq. 

45Profëtakuna qellqayanqanmi nin: <Llapan runakunatam kikï 

yachatsishaq>. Tsaynöllam Dios Yaya tantiyatsinqanta chaskiq kaqkunaqa 
llapanpis chaskiyäman. 

46Dios Yayataqa manam ni pipis rikashqatsu. Diospita shamuq runallam 

paytaqa rikashqa. 

47Rasun kaqtam niyaq: Noqaman creyikamuqkunaqa mana ushakaq 

kawaytam tariyanqa. 

48<<Noqam kawatsikuq tanta kä. 

49Unay castaykikunam desiertuchö manáta mikuykarpis wañuyarqan. 

50Peru ciëlupita shamuq tantata mikuqkunam sïqa wañuyanqatsu. 

51Noqam ciëlupita shamuq kawaq tanta kä. Pipis kay tantata mikuq kaqqa 

mana ushakaq kawaytam tarinqa. Kay tantaqa kikïpa cuerpümi. Runakuna 
mana ushakaq kawayta tariyänanpaqmi cuerpüta sacrificiutanö Dios 
Yayaman entregashaq>>. 

52Israel runakunanam kikinkunapura ninakuyarqan: <<¿Imanöpatan kay 

runa cuerpunta mikutsimäshun?>> 

53Jesúsnam nirqan: <<Rasun kaqtam niyaq: Runapa Tsurinpa cuerpunta 

mana mikurqa y yawarninta mana upyarqa manam imaypis mana ushakaq 
kawayta tariyankitsu. 

54Peru cuerpüta mikur y yawarnïta upyarmi sïqa mana ushakaq kawayta 

tariyanki. Noqam día del juiciuchöpis kawatsiyämushayki. 

55Noqapa cuerpümi rasunpa kaq mikuy y yawarnïpis rasunpa kaq yakum. 

56Cuerpüta mikuq kaqqa y yawarnïta upyaq kaqqa noqawanmi jukllayllanö 

kanqa y noqapis paywanmi jukllayllanö kashaq. 

57<<Noqam kawä kachamaqnï imayyaqpis kawaq Taytä kawayta 

qaramaptin. Taytäpita kawayta chaskinqänöllam cuerpüta mikuq 
kaqkunapis noqapitaraq kawayta chaskiyanqa. 

58Ciëlupita shamuq tantam noqaqa kä. Tsay tantaqa manam unay 

castaykikuna manáta mikuyanqannötsu. Manáta mikurpis paykunam 
wañuyarqan. Peru kay tantata mikuq kaqmi sïqa imayyaqpis kawayanqa>>. 

59Jesúsmi tsaynö yachatsikurqan Capernaúmchö kaykaq sinagögachö. 

Jesús yachatsikunqankuna mana ushakaq kawayta qaramänapaq kanqan 

60Tsaynö yachatsikunqanta wiyarmi Jesústa atskaq discïpulunkuna 

niyarqan: <<Kay yachatsikuykunaqa alläpa ajam. Tsaynö yachatsikuptin 
¿piraq payta creyinqa?>> 

61Tsaynö niyanqanta tantiyaskirmi Jesús nirqan: <<¿Tsaynö 

yachatsikunqäpitaku rabyayanki? 

62Tsaynö rabyakurqa ¿ima niyankimanraq Runapa Tsurin ciëluman 

kutiykaqta rikar? 

63Manam pipis kikinllapitatsu mana ushakaq kawayta tarin, sinöqa 

Espïritupitam. Noqa yachatsikunqäqa Espíritu Santupita karmi mana 
ushakaq kawayta qarayäshunaykipaq kaykan. 

64Peru tsaynö kaykaptinmi wakikiqa ninqäkunata creyiyankitsu>>. Mayqan 

runakunapis mana chaskiyanqanta musyarmi Jesús tsaynö nirqan. Tsaytam 
qallananpita musyarqan. Tsaynöllam mayqan discïpulun rantikunanpaq 
kanqantapis musyarqan. 

65Jesúsnam nirqan: <<Wakiki mana creyiyanqaykita musyarmi niyashkaq: 

<Taytä mana tantiyatsiptinqa manam ni pipis chaskimanmantsu> >>. 

66Jesús ninqanta wiyaykurmi atskaq discïpulunkuna dëjaskir aywakuyarqan. 

67Tsaymi chunka ishkay akranqan kaq discïpulunkunata Jesús tapurqan: 

<<¿Qamkunapis aywakuytaku munayanki?>> 

68Tsaynö niptinmi Simón Pedro nirqan: <<Taytay, qampita mas jukqa 

manam ni pipis qatiräyänäpaq kantsu. Ninqaykikunaqa mana ushakaq 
kawayta tariyänäpaqmi kaykan. 

69Noqakunaqa qammanmi creyiyä. Qamqa Dios Yaya 

kachamunqan santu runam kanki>>. 

70Jesúsnam nirqan: <<¿Manaku chunka ishkay discïpulükuna kayänaykipaq 

akrayashkaq? Peru juknikim diablupa poderninchö kayanki>>. 

71Jesús tsaynö nirqan Simónpa tsurin Judas Iscariotipaqmi. Paymi 

apostolnin kaykar Jesústa wañutsiyänanpaq rantikurqan. 

 
Juan 7 

Wawqinkunapis Jesúsman mana creyiyanqan 

1Tsaypitanam Galileachö markakunapa Jesús yachatsikur purirqan. Israel 

autoridäkuna wañutsiyta munayaptinmi Judea provinciaman aywayta 
munarqantsu. 

2Israel runakunapa Ramäda fiestankunapaq juk ishkay junaqllana 

faltaykaptinmi 

3wawqinkuna Jesústa niyarqan: <<Milagru ruranqaykita discïpuluykikuna 

rikäyänanpaq Judeaman ayway. 

4Reqishqa kayta munarqa manam kayllachötsu milagruta rurankiman, 

sinöqa llapan runakuna rikäyänanpaq ruray>>. 

5Jesúspa wawqinkuna payman mana creyirmi tsaynö niyarqan. 

6Tsaymi wawqinkunata Jesús nirqan: <<Noqa aywanäpaqqa manam hörä 

chämunraqtsu. Peru qamkunam sïqa imay hörapis aywayankiman. 

7Qamkunataqa runakuna manam chikiyäshunkitsu. Peru noqatam sïqa 

rurayninkuna mana alli kanqanta niptï chikiyäman. 

8Tsay fiestamanqa qamkunalla aywayay. Noqa aywanäpaqqa manam hörä 

chämunraqtsu>>. 

9Tsaynö nirmi Galileachö Jesús quëdarqan. 

Ramäda fiestaman Jesús aywanqan 

10Peru wawqinkuna aywaskiyaptinnam Jesúspis tsinkayllapa Ramäda 

fiestaman aywarqan. 

11Fiestachö Jesústa ashirpis mana tarirmi Israel autoridäkuna niyarqan: 

<<¿Maychöraq tsay runa kaykan?>> 

12Jerusalénchö qorikaq wakin runakunam niyarqan: <<Jesúsqa alli 

runam>>. Peru wakinnam niyarqan: <<Mana allitam yachatsikun>>. 

13Israel autoridäkunapita mantsakurmi kikinkunapuralla tsaynö parlayarqan. 

14Pullan fiestachö kaykäyaptinmi templupa patiunman yaykuskir Jesús 

yachatsikur qallaykurqan. 

15Yachatsikunqanta wiyarmi Israel runakuna mantsakar niyarqan: <<Ley 

yachatsikuqkunawanpis mana puriykarqa ¿imanötan kay runa kayläya 
yachan?>> 

16Jesúsnam nirqan: <<Yachatsikunqäqa manam yarpaylläpitatsu, sinöqa 

kachamaqnï Dios Yayapitam. 

17Pipis Dios Yaya munanqanta rurayta munarqa yachatsikunqäkuna 

Diospita kanqanta o yarpaylläpita kanqantam tantiyanman. 

18<<Kikinkunapa yarpayllankunapita yachatsikuqkunaqa aläbashqa kayta 

munarllam yachatsikuyan. Peru noqam sïqa kachamaqnï Dios Yaya 
alabashqa kananpaq rasun kaqllata yachatsikü. 

19Qamkunaqa Moisés qellqanqan leykunata chaskirpis manam ni mayqayki 

cumpliyankitsu. ¿Imanirtan wañutsiyämayta munayanki?>> 

20Runakunanam niyarqan: <<¡Supaychi löcuyaykätsishunki! ¿Pitan 

wañutsiynikita munan?>> 

21Jesúsnam nirqan: <<Jamay junaqchö milagruta ruranqäpitam rabyashqa 

kaykäyanki. 

22Mä, tantiyakuyay. Ollqu wamrata señalanapaqmi Moisés 

yachatsikurqan. (Moisés yachatsikuptinpis tsay costumbriqa Abrahampitam 
karqan.) Moisés qellqanqankunata cumplir ¿manaku jamay junaq kaptinpis 
ollqu wamrata señalayanki? 

23Ollqu wamraykikunata jamay junaq kaykaptinpis señalaykarqa ¿imanirtan 

rabyaykäyanki qeshyaykaq runata jamay junaqchö kutikätsinqäpita? 

24Shumaq mana tantiyaykarqa mana allikunata ama parlayaytsu. Shumaq 

tantiyakurraq imatapis parlayay>>. 

Maypita kanqanta Jesús willakunqan 

25Tsaymi Jerusalénchö täkuq wakin runakuna niyarqan: <<¿Manaku kay 

runaqa wañutsiyänanpaq ashiyanqan? 

26Llapanpa puntanchö yachatsikuptinpis manatsaq pipis ima nintsu. ¿Dios 

Yaya kachamunqan Cristo kanqantatsuraq mandakuqkunapis 
yarpaykäyan? 

27Peru noqantsikqa may markapita kanqantam musyantsik. Dios Yaya 

kachamunqan Cristo shamuptinqa maypita kanqantapis manam ni pï 
musyanqatsu>>. 

28Tsaynö parlayanqanta musyaskirmi templupa patiunchö yachatsikuykar 

Jesús jinchi nirqan: <<Pï kanqäta reqiyämaptiki y maypita shamunqäta 
musyayaptikipis manam kikïpa munaylläpitatsu shamushkä, sinöqa Dios 
Yaya kachamaptinmi. Paytaqa manam reqiyankitsu. 

29Pay kachamashqa kaptinmi noqaqa reqï>>. 

30Tsaynö niptinmi autoridäkuna Jesústa prësu achkuyta munayarqan. Peru 

manaraq höran kaptinmi achkuyarqantsu. 

31Atskaq runakunam payman creyikur niyarqan: <<Dios Yaya kachamunqan 

Cristo shamur kay runa milagruta ruranqanpita ¿mastatsuraq ruranqa?>> 

Fariseukuna Jesústa prësu achkuyämunanpaq kachayanqan 

32Jesúspaq parlayanqanta wiyaskirmi mandakuq 

sacerdötikunawan fariseukuna Jesústa prësu achkuyämunanpaq templu 
täpaq wardiakunata kachayarqan. 

33Manaraq chäyaptinmi Jesús nirqan: <<Pöcu tiempullanam qamkunawan 

kashaq. Kachamaqnï kaqmannam aywakushaq. 

34Noqa aywanqämanqa manam aywayta puëdiyankitsu. Ashiyämarpis 

manam tariyämankitsu>>. 

35Jesús tsaynö niptinmi Israel autoridäkuna kikinkunapura ninakuyarqan: 

<<Mana tarinapaqqa ¿mayparaq aywanqa? ¿Juklä nacionchö täkuq marka 
majintsikkunamantsuraq yachatsiq aywanqa? Tsaychöqa talvezchi griego 
runakunatapis yachatsinqa. 

36¿Imanirtan <ashirpis manam tariyämankitsu> nimantsik? ¿Imanirtan 

<aywanqäman manam chayta puëdiyankitsu> nimantsik?>> 

Kawatsikuq yakupaq ninqan 



2000 

 

 
©  Wycliffe Bible Translators, Inc. 

  
 

 

37 Ramäda fiesta diya junaqnam llapan runakuna wiyayänanpaq Jesús jinchi 

nirqan: <<Pipis yakunaq kaqqa noqaman shamur upyatsun. 

38Dios Yayapa palabran ninqannömi noqaman creyikamuqkunapa 

shonqunpita kawatsikuq yaku mayunöraq pashtamunqa>>. 

39Tsaynö nirmi Jesús tantiyatsirqan payman creyikuqkuna Espíritu Santuta 

chaskiyänanpaq kanqanta. Tsay witsayqa Espíritu Santu manaraqmi 
shamurqanraqtsu. Gloriaman Jesús kutiskiptinraqmi shamurqan. 

Runakuna rakikäyanqan 

40Jesús tsaynö ninqanta wiyaskirmi wakin runakuna niyarqan: <<Moisés 

ninqannö shamunanpaq kaq profëtam payqa>>. 

41Wakin runakunam niyarqan: <<Payqa Dios Yaya kachamunqan 

Cristum>>. Wakin kaqnam niyarqan: <<¿Imanöpatan Galileapita Cristo 
shamunman? 

42Dios Yayapa palabranmi nin rey Davidpa castanpita Cristo 

kanqanta. Tsaynöllam nin David täkunqan Belénchö yurinanpaq 
kanqanta>>. 

43Tsaynö nirmi Jesús janan rakikäyarqan. 

44Wakin kaqkuna prësu achkuyta munarpis manam ni mayqan achkuyta 

valorayarqantsu. 

Israel autoridäkuna mana creyiyanqan 

45Tsaypitanam mandakuq sacerdötikunawan fariseukuna kayanqanman 

templu täpaq wardiakuna kutiyarqan. Chaykuyaptinmi niyarqan: 
<<¿Imanirtan Jesústa prësu apayämushkankitsu?>> 

46Wardiakunanam niyarqan: <<¡Pay parlanqannöqa manam ni pipis 

parlantsu!>> 

47Tsaynö niyaptinmi fariseukuna niyarqan: <<¿Hasta qamkunatapis 

engañaskiyäshurquykiku? 

48Tsay runataqa manam mayqan autoridäkuna ni fariseukunapis 

creyiyantsu. 

49Moisés qellqanqan leykunata mana yachaq runakunallam paytaqa 

creyiyan. ¡Tsay runakunaqa maldicionädum kayan!>> 

50Tsaynö niyaptinmi Jesúsman aywaq fariseo runa Nicodemo nirqan: 

51<<Leynintsikkuna ninqannömi pitapis juzganapaqqa kikin parlanqantaraq 

puntata wiyashun y ruranqankunataraq shumaq musyashun>>. 

52Tsaymi fariseukuna niyarqan: <<¿Qampis favornin shärinaykipaq marka 

majinku kanki? Maski Dios Yayapa palabranta shumaq liyiy. ¡Manam 
imaypis nimantsiktsu Galileapita profëta kanqanta!>> 

53[Tsaypitanam wajinkunapana llapan kutikuyarqan. 

 
Juan 8 

Ollqun mana respitaq warmita Jesús perdonanqan 

1Jesúsnam Olivos lömaman aywarqan. 

2Tsaypita waränin alliq templupa patiunman kutiptinmi llapan runakuna pay 

kaqman qorikäyarqan. Tsaychö jamaykur Jesús yachaykätsiptinmi 

3ley yachatsikuqkunawan fariseukuna juk warmita apayämurqan. Tsay 

warmitam ollqunta mana respitar jukwan kaykaqta tariyarqan. Llapanpa 
puntanman chaykatsirmi 

4Jesústa niyarqan: <<Rabí, kay warmitam ollqunta mana respitar jukwan 

kakuykaqta tariyashkä. 

5Moisés qellqanqanchömi nimantsik tsaynö warmikunataqa saqmar 

wañutsinapaq. Qamqa ¿ima ninkitan?>> 

6Jesústa tsaynö tapuyarqan mana allita parlaskatsir 

acusayänanpaqmi. Peru Jesúsnam umpuykur dëdunwan allpachö 
qellqarqan. 

7Yapay yapay tapuyaptinnam ichirkur nirqan: <<Mä, mayqaykipis jutsannaq 

karqa kay warmita puntata saqmayay>>. 

8Tsaynö niskirmi yapay umpuykur allpachö qellqarqan. 

9Tsaynö niykuptinmi awkinkunapita qallaykur llapan jukpa jukpa yarquskir 

aywakuyarqan. Tsaymi tsay warmillana Jesúspa puntanchö quëdaskirqan. 

10Jesúsnam ichirkur tsay warmita nirqan: <<¿Maytan 

apayämushuqnikikuna? ¿Manaku ni jukllaqllapis saqmayäshuruyki?>> 

11Warminam nirqan: <<Taytay, manam ni mayqanpis saqmayämaruntsu>>. 

Jesúsnam nirqan: <<Noqapis manam saqmashqa kanaykita munätsu. 
Kananqa wajikipana aywakuy. Peru amana jutsata rurankinatsu>>.] 

Pïmaypaq Jesús aktsi kanqan 

12Tsaypitanam runakunata Jesús nirqan: <<Noqam kay patsachö aktsi 

kä. Tsaymi ninqäta cäsuqkunaqa tutapaychönatsu kawayanqa, sinöqa 
kawatsikuq aktsichönam>>. 

13 Fariseukunanam niyarqan: <<Tsaynö nirqa kikikipa yarpayllaykitam 

nikanki. Tsaymi creyiyaqtsu>>. 

14Jesúsnam nirqan: <<Kikïpa yarpaylläpita niptïpis ninqäkunaqa rasun 

kaqmi. Noqam musyä maypita shamunqäta y maypa aywanäpaq kanqanta. 
Qamkunaqa manam tsayta musyayankitsu. 

15Qamkunam yarpayllaykikunapita juzgayämanki. Peru noqaqa manam 

qamkunanötsu pitapis juzgä. 

16Kachamaqnï Taytä noqawan imaypis kaptinmi pitapis juzgarqa rasun 

kaqllata juzgä. 

17Leynikikunachömi nin: <Ishkaq testïgukuna iwallla niyaptinqa rasun 

kaqtam musyantsik>. 

18Tsay ninqannöllam kachamaqnï Taytä juk testïgu y jukaq testïgunam noqa 

kä>>. 

19Tsaymi niyarqan: <<¿Maychötan taytayki?>> Jesúsnam nirqan: 

<<Qamkunaqa manam Taytä pï kanqanta ni noqa pï kanqätapis 
musyayankitsu. Pï kanqäta musyarqa Taytä pï kanqantam 
musyayankiman>>. 

20Jesús tsaynö nirqan templupa patiunchö ofrendata qoriyänan kaqchö 

yachatsikuykarmi. Tsaychö yachatsikuptinpis manaraq höran chämuptinmi 
pipis prësu achkurqantsu. 

Ciëlupita kanqanta Jesús ninqan 

21Tsaypitanam Jesús nirqan: <<Noqaqa aywakushaqnam. Aywakuskiptïqa 

ashiyämarpis manam tariyämankitsu. Noqa aywanqämanqa manam 
aywayta puëdiyankitsu. Tsaypa rantinmi jutsaykikunallachö wañuyanki>>. 

22Israel runakunanam niyarqan: <<¿Imanirtan pay aywanqan kaqman mana 

chänapaq kanqanta nimantsik? ¿Kikillan wañutsikuytatsuraq yarpan?>> 

23Jesúsnam nirqan: <<Qamkunaqa kay patsachö yuriqllam kayanki. Peru 

noqam sïqa ciëlupita shamushkä. 

24<NOQAM KÄ> nikaptïpis mana creyiyämarqa jutsaykikunachömi 

wañuyanki. Tsaymi niyashkaq jutsaykikunallachö wañuyänaykipaq 
kanqanta>>. 

25Tsaynö niptinmi tapuyarqan: <<Qamqa ¿pitan kanki?>> Jesúsnam nirqan: 

<<Unaypitanam pï kanqätapis willayashkaq. 

26Jutsaykikunata shimpiyänaqpaq atskaraqmi. Noqaqa kachamaqnï 

nimanqallantam willaykäyaq. Pay nimanqankunaqa llapanpis rasun 
kaqllam>>. 

27Jesús tsaynö niptinpis Dios Yayapaq parlanqanta manam 

tantiyayarqantsu. 

28Jesúsnam nirqan: <<Runapa Tsurinta pallarkurraqmi pï kanqäta 

tantiyayanki. Tsayraqmi kikïpa munaylläpita imatapis mana ruranqäta 
tantiyayanki. Willakurpis Taytä nimanqanllatam willakü. 

29Kachamaqnïqa noqawanmi imaypis kaykan. Pay munanqannölla imaypis 

ruraptïmi kikillätaqa dëjamantsu>>. 

30Jesús tsaynö niptinmi payman atskaq creyikuyarqan. 

Libri kanapaq Jesús ninqan 

31Tsaypitanam payman creyikuq Israel runakunata Jesús nirqan: 

<<Yachatsiyanqaqnölla kawarqa rasunpam discïpulükuna kayanki. 

32Tsaymi rasunpa kaqta tantiyar librina kayanki>>. 

33Tsaynö niptinmi niyarqan: <<¿Imanirtan librina kayänäpaq niyämanki? 

Noqakunaqa Abrahampita miraqmi kayä. Manam imaypis jukpa serviqnintsu 
kayashkä>>. 

34Jesúsnam nirqan: <<Rasun kaqtam niyaq: Pipis jutsa rurayllachö kawarqa 

serviqninmi kaykan. 

35Servikuqqa manam patronpa tsurintsu, sinöqa serviqllanmi. Peru patronpa 

tsurinmi sïqa taytanpa kaqta imatapis rurananpaq poderyuq kaykan. 

36Tsaymi servikuq kayanqaykipita Dios Yayapa Tsurin jipiyäshuptiki rasunpa 

librina kayanki. 

37<<Musyämi Abrahampita miraq kayanqaykita. Paypita miraq kaykarpis 

niyanqaqkunata mana chaskirmi wañutsiyämayta munaykäyanki. 

38Noqaqa Taytäpa puntanchö rikanqäkunatam willayaq. Qamkunapis 

taytaykikuna yachatsiyäshunqaykitam ruraykäyanki>>. 

Diablupa wamran kayanqan 

39Tsaymi niyarqan: <<Noqakunapa taytäkunaqa Abrahammi>>. Jesúsnam 

nirqan: <<Taytaykikuna Abraham rasunpa kaptinqa pay kawanqannömi 
kawayankiman. 

40Peru qamkunaqa Dios Yaya nimanqankunata willayaptiqmi 

wañutsiyämayta munayanki. Abrahamqa manam ni imay Dios Yayapa 
willakuqninta wañutsinanpaq yarparqantsu. 

41Qamkunaqa taytaykikuna ruranqannömi ruraykäyanki>>. Paykunanam 

niyarqan: <<Noqakunaqa manam wachapukuytsu kayä. Dios Yayam 
noqakunapa Taytäkunaqa>>. 

42Jesúsnam nirqan: <<Dios Yaya rasunpa Taytaykikuna kaptinqa noqatam 

kuyayämankiman. Noqaqa Dios Yayapitam kay patsaman shamushkä. 
Manam kikïpa munaylläpitatsu shamushkä, sinöqa Taytämi kachamashqa. 

43¿Imanirtan niyanqaqkunata tantiyayämankitsu? Niyanqaqkunata 

chaskiyta mana munarmi tsaynö kaykäyanki. 

44<<Qamkunapa taytaykikunaqa diablum. Tsaymi pay munanqanllata 

imatapis ruraykäyanki. Payqa unaypitam wañutsikuq kaykan. Llullakuq 
karmi imaypis rasun kaqtaqa parlantsu. Tsaymi pipis llullakurqa paynö 
llullakun. 

45Rasun kaqta parlaptïpis noqataqa manam creyiyämankitsu. 

46<<Mayqaykipis jutsata rurashqa kaptïqa mä shimpiyämay. Rasun kaqta 

willaykäyaptiqqa ¿imanirtan creyiyämankitsu? 

47Dios Yayapa wamran karqa pay ninqantam cäsuyankiman. Diospa 

wamrankuna mana karmi cäsuyankitsu>>. 

Abraham manaraq yuriptin Jesús kanqan 

48Tsaynö niptinmi Israel runakuna niyarqan: 

<<¡Qamqa Samaria runakunanömi mana allikunata parlaykanki! 
¡Qamchöqa supaynächi kaykan!>> 

49Jesúsnam nirqan: <<Noqachöqa manam ima supaypis kantsu. Noqaqa 

Taytätam respitä. Qamkunaqa manam respitayämankitsu. 

50Noqaqa manam aläbakütsu, sinöqa llapan runakunata juzgaq Dios Yayam 

alliman churamanqa. 

51Rasun kaqtam niyaq: Ninqäkunaman creyiqkunaqa manam imaypis 

wañuyanqatsu>>. 

52Israel runakunanam niyarqan: <<Kananmi sïqa qamchö supay kanqanta 

rasunpa musyayä. Abraham y profëtakunapis llapanmi wañuyarqan. Peru 
qamqa ninki: <Ninqäkunaman creyiqkunaqa manam imaypis 
wañuyanqatsu>. 

53Qamqa ¿Abrahampita mastsuraq kanki? Abraham y profëtakunapis 

wañuykäyaptinqa ¿pï kanqaykitatan yarpanki?>> 

54Jesúsnam nirqan: <<Niyanqaykinö aläbakuptïqa parlanqäkunapis manam 

imapaq välinmantsu. Taytämi noqataqa alliman churamanqa. Paytam 
qamkunapis <Diosnïmi> nikäyanki. 

55Qamkunaqa manam payta reqiyankitsu. Peru noqam sïqa reqï. <Manam 

reqïtsu> nirqa qamkunanömi llullaküman. Pay ninqankunataqa llapantam 
cäsü. 

56Unay castaykikuna Abrahammi shamunäpaq kanqanta musyar 

kushikurqan. Shamuqta rikämarmi alläpa kushikurqan>>. 

57Israel runakunanam niyarqan: <<Manaraqpis pitsqa chunka (50) watayuq 

kaykarqa ¿imanötan Abrahamta reqinkiman karqan?>> 

58Jesúsnam nirqan: <<Rasun kaqtam niyaq: Abraham manaraq 

yuriptin NOQAM KÄ>>. 

59Tsaymi rumita aptarkur saqmayta munayaptin Jesús tsinkakurqan. 

Tsaypitanam [runakunapa chawpinpa päsaskir] templupita aywakurqan. 

 
Juan 9 

Qapra runata Jesús kutikätsinqan 

1Jerusalénchö Jesús puriykarmi yurinqanpita qapra runata rikarqan. 

2Tsaymi discïpulunkuna tapuyarqan: <<Rabí, ¿imanirtan kay runa qapra 

yurishqa? ¿Kikinpa jutsanpitaku o mamanpa y papäninpa jutsanpitaku?>> 

3Jesúsnam nirqan: <<Manam kikinpa ni mamanpa ni taytanpa jutsanpitatsu 

kay runa qapra yurishqa, sinöqa Dios Yaya kutikätsinqanta runakuna 
musyayänanpaqmi. 

4Junaq kanqanyaq kachamaqnï munanqanta rurashun. Paqaspaqa manam 

pipis aruyta puëdinnatsu. 

5Kay patsachö kanqäyaqqa aktsim kä>>. 

6Tsaynö nirmi toqayninwan qetäta ruraskir tsay qaprapa ñawinta Jesús 

shupaykurqan. 

7Tsaypitanam nirqan: <<Siloé estanquiman aywar mayllakuy>>. (Siloéqa 

kachamushqa ninanmi.) Jesús ninqannö mayllakuskirmi ñawin 
kutikashqana kutirqan. 

8Tsaymi vecïnunkuna y reqiqninkuna niyarqan: <<¿Kay runaqa manaku 

limushnata mañakuq qapra?>> 

9Wakinmi niyarqan: <<Aw, paymi>>. Wakin kaqnam niyarqan: <<Manam 

paytsu. Peru pay rikuqllam>>. Tsaynö niyaptinmi kikin nirqan: <<Tsay qapra 
runaqa noqam kä>>. 

10Tsaymi tapuyarqan: <<¿Imanötan ñawiki kutikashqa?>> 

11Paynam nirqan: <<Jesús shutiyuq runam qetäta ruraskir ñawïta 

llushimushqa. Tsaypitanam Siloé estanquichö mayllanäpaq mandamashqa. 
Nimanqannö mayllaskirmi kananqa rikäna>>. 

12Tsaymi tapuyarqan: <<¿Maychötan tsay kutikätsishuqniki runa kaykan?>> 

Paynam nirqan: <<Manam musyätsu>>. 

Kutikashqa runata fariseukuna tapuyanqan 

13Tsaypitanam qapra kanqanpita kutikashqa 

runata fariseukunaman pushayarqan. 

14Qetäta ruraskir Jesús kutikätsinqan junaqqa jamay junaqmi karqan. 

15Tsaymi imanö kutikanqanta fariseukuna tapuyarqan. Tapuyaptinmi nirqan: 

<<Juk runam ñawïta qetäwan llushimushqa. Mayllakuskirmi kananqa 
rikäna>>. 

16Tsaymi wakin fariseukuna niyarqan: <<Tsay runaqa manam Dios Yaya 

kachamunqantsu. Dios Yaya kachamunqan runa karqa jamay junaqta 
respitanmanmi>>. Wakin kaq fariseukunanam niyarqan: <<Peru 
yarpäyanqaykinö jutsayuq karqa ¿imanötan kutikätsinman?>> Tsaynö 
ninakurmi kikinkunapura piñanakuyarqan. 

17Tsaymi kutikashqa runata yapay tapuyarqan: <<Tsay kutikätsishuqniki 

runa ¿pï kanqantatan yarpanki?>> Paynam nirqan: <<Payqa profëtam>>. 

18Tsaynö niptinmi Israel runakunapa autoridäninkuna tsay runa qapra 

kanqanta creyiyarqantsu. Tsaymi mamantawan taytanta qayaskatsimur 

19tapuyarqan: <<¿Kay runa wamraykikunaku? ¿Rasunpaku qapra yurirqan? 

¿Imanötan kutikashqa?>> 

20Taytanwan mamannam niyarqan: <<Awmi, wamräkunam. Rasunpam 

yurinqanpita qapra kashqa. 

21Peru manam musyayätsu imanö kutikanqanta ni pï kutikätsinqantapis. 

Payqa yashqa runam. Kikinta tapuyay>>. 

22Autoridäkunapita mantsakurmi tsaynö niyarqan. Autoridäkunam 

willanakushqana kayarqan mayqanpis <<Jesúsqa Dios Yaya kachamunqan 
Cristum>> niq kaqtaqa sinagögapita qarquyänanpaq. 

23Tsaypita mantsakurmi mamanwan taytan niyarqan: <<Payqa yashqa 

runam. Kikinta tapuyay>>. 

24Tsaymi qapra kanqanpita kutikashqa runata autoridäkuna yapay 

qayaskatsir tapuyarqan: <<Dios Yayapa puntanchömi niyaq. Rasunpa kaqta 
willayämay. Musyayämi tsay kutikätsishuqniki runa jutsasapa kanqanta>>. 

25Tsay runanam nirqan: <<Noqaqa manam musyätsu jutsasapa kanqanta o 

jutsannaq kanqantapis. Peru noqam musyä qapra kanqäpita allina 
rikanqäta>>. 

26Tsaynö niptinmi yapay tapuyarqan: <<¿Imatatan rurashqa ñawiki 

kutikänanpaq?>> 

27Tsaymi nirqan: <<Qamkunata willayashkaqnam. Willayaptiqpis manam 

creyiyämankitsu. ¿Imanirtan yapay yapay tapuyämanki? ¿Qamkunapis 
paypa discïpulun kaytaku munaykäyanki?>> 

28Tsaynö niptinmi piñakur niyarqan: <<Qammi paypa discïpulunqa kanki. 

Noqakunaqa Moiséspa discïpulunkunam kayä. 

29Musyayämi Moisésta Dios Yaya parlapanqanta. Tsay kutikätsishuqniki 

runapaqqa ni maypita shamunqantapis manam musyayätsu>>. 

30Tsaynö niyaptinmi nirqan: <<Tsay runa ñawïta kutikaykätsiptinqa 

¿imanirtan Dios Yayapita shamunqanta tantiyayankitsu? 

31Musyantsikmi jutsasapakunataqa Dios Yaya mana cäsunqanta. Peru 

paypita mantsakur munanqannö kawakuqkunatam sïqa yanapan. 

32Manam imaypis wiyashkantsiktsu yurinqanpita qaprata pipis 

kutikätsinqanta. 

33Tsay runa Dios Yayapita mana shamushqa karqa manam ni ima 

milagrutapis ruranmantsu>>. 

34Autoridäkunanam niyarqan: <<¡Qamqa alläpa jutsayuqmi yurishkanki! 

¿Tsaynö kaykarku yachatsiyämayta munaykanki?>> Tsaynö nirmi 
sinagögapita tsay runata qarquyarqan. 

Jesúsman mana creyikur qapranö kayanqan 

35Tsay kutikätsinqan runata sinagögapita qarquyanqantam Jesús 

musyaskirqan. Tsay runawan tinkuskirnam nirqan: <<¿Runapa 
Tsurinman creyinkiku?>> 

36Niptinmi nirqan: <<Taytay, ¿pitan tsay runa? Payman creyikunäpaq 

willaykallämay>>. 

37Jesúsnam nirqan: <<Rikashkankinam. Tsay runaqa noqam kä>>. 

38Tsaynö niptinmi Jesústa adorar nirqan: <<Taytay, qammanmi 

creyikullä>>. 

39Jesúsnam nirqan: <<Noqam kay patsaman runakunata juzganäpaq 

shamushkä. Juzgaptïmi qaprakuna rikäyanqa y rikaqkunana 
qaprayäyanqa>>. 

40Tsaynö ninqanta wiyaykurmi tsaychö kaykaq wakin fariseukuna niyarqan: 

<<Tsaypunqa ¿noqakunach qapra kayä?>> 

41Jesúsnam nirqan: <<Qapra karqa manam jutsayuqtsu kayankiman. Peru 

<allim rikä> nirmi jutsayuq kaykäyanki>>. 

 
Juan 10 

Üshapa ämunman Jesús iwalatsikunqan 

1Mastam Jesús nirqan: <<Rasun kaqtam niyaq: Qenchaman punkunpa 

mana yaykuq kaqqa suwam. 

2Peru punkunpa yaykuq kaqmi sïqa üshapa ämun. 

3Paytam üsha täpaq runa yaykunanpaq punkuta kichapun. Üshapa ämunqa 

üshankunatam shutinkunapa qayan qayan qenchapita jipin. 

4Üshakuna yarqurmi ämunpa vozninta reqir qepanta aywayan. 

5Peru jukpa vozninta wiyarmi sïqa qepanta aywayantsu, sinöqa qeshpirmi 

aywakuyan>>. 

6Tsaynö iwalatsiypa Jesús yachatsikuptinmi imata ninqantapis runakuna 

tantiyayarqantsu. 

7Tsaymi Jesús nirqan: <<Rasun kaqtam niyaq: Noqam qenchapa punkun 

kä. 

8Manaraq shamuptï puntata shamuqkunaqa llapanpis suwam kayarqan. 

Tsaymi paykunata üshakuna cäsuyarqantsu. 

9Peru noqam sïqa qencha punku kä. Punkupa yaykuq kaqmi salvakanqa. 

Paykunam yarqur y yaykurpis alli qewata tariyanqa. 

10Suwam shamun suwakunanpaq, wañutsinanpaq y ushakätsinanpaq. Peru 

noqam sïqa shamushkä imayyaqpis runakuna alli kawaychö kayänanpaq. 

11<<Noqam alli mitsikuq runa kä. Alli mitsikuqqa üshankuna raykum 

wañunmanpis. 

12Ämun mana karmi pägullapaq mitsikuq runaqa löbu shamuykaqta rikaskir 

üshakunata jaqiskir aywakun. Tsaymi löbu yaykuskir achkuptin wakin 
üshakuna qeshpir maytsaypa witsikäyan. 

13Pägullapaq mitsiq runaqa üshakunata mana llakiparmi qeshpir aywakun. 

14-15<<Peru noqam sïqa alli mitsikuq kä. Taytäta reqinqänö y pay 

reqimanqannömi noqapis üshäkunata reqï y üshäkunapis reqiyäman. 
Tsaymi üshäkuna rayku wañushaqpis. 

16Manam kayllachötsu üshäkuna kayan, sinöqa jukläduchöpis kanmi. 

Paykunapis voznïta reqirmi cäsuyämanqa. Tsaymi juk qenchallachö 
kayänanpaq paykunatapis qorimushaq. Tsaynöpam jukllayllana 
mitsikuqninkuna kanqa. 

17<<Üshäkuna rayku wañunäpaq kaptï y kawamunäpaq kaptïmi Taytä 

kuyaman. 

18Noqam poderyuq kä wañunäpaq y kawamunäpaqpis. Tsaymi kikï mana 

munaptïqa pipis wañutsimanqatsu. Wañunäpaq y kawamunäpaqmi Taytä 
nimashqa>>. 

19Jesús tsaynö niptinmi Israel runakuna yapay kikinkunapura 

piñanakuyarqan. 

20Tsaymi wakin niyarqan: <<Paychö supay kaptinmi löcuyashqa kaykan. 

¿Imapaqtan wiyashunpis?>> 

21Wakinnam niyarqan: <<Supay löcuyätsiptinqa manam tsaynö 

parlanmantsu. Tsaynöllam qapra runata kutikätsinmantsu karqan>>. 

Jesúsman mana creyiyanqan 

22Tamya killachömi Jerusalénchö templupa fiestan karqan. 

23Tsaymi templuman yaykur Salomón ninqan coredorchö Jesús puriykaptin 

24Israel runakuna juntapuskir tapuyarqan: <<¿Imayyaqtan shuyaräyäshayki 

rasun kaqta willayämänaykipaq? Dios Yaya kachamunqan Cristo karqa sas 
willayämay>>. 

25Jesúsnam nirqan: <<Qamkunatam willayashkaqna. Willayaptiqpis y 

Taytäpa shutinchö milagrukunata ruraptïpis manam creyiyämankitsu. 

26Üshäkuna mana karmi creyiyämankitsu. 

27<<Peru üshäkunam sïqa voznïta reqir qatiräyäman. Noqapis paykunatam 

reqï. 

28Mana ushakaq kawaytam paykunata qarashaq. Imaypis manam 

ushakäyanqatsu. Paykunataqa podernïpita manam ni pipis qechumanqatsu. 

29Taytämi paykunata podernïman churamushqa. Poderösu kaptinmi ni pipis 

Taytäpa poderninpita qechunqatsu. 

30Taytäwan noqam jukllaylla kayä>>. 

31Tsaynö niptinmi tsay autoridäkuna Jesústa yapay saqmayta munayarqan. 

32Peru Jesúsnam nirqan: <<Qamkunam rikäyashkanki atska milagrukunata 

Taytäpa poderninwan ruranqäta. ¿Mayqan milagru ruranqäpitatan 
saqmayämayta munayanki?>> 

33Tsaymi niyarqan: <<Manam allita ruranqaykipitatsu saqmayta munayaq, 

sinöqa Diospa contran parlanqaykipitam. Qamqa runalla kaykarmi Dios 
tukuykanki>>. 

34Jesúsnam nirqan: <<Leynikikunachömi nin: <Noqam nirqä: <<Qamkunam 

dioskuna kayanki>> >. 

35Dios Yayapa palabran ninqanqa rasun kaqllam. Unay runakunata 

tantiyatsir Dios Yaya tsaynö nikaptinqa 

36¿imanirtan <Diospa Tsurinmi kä> niptï manakaqta ninqäta yarpäyanki? 

Kikin Dios Yayam kay patsaman kachamashqa. 

37<<Ruranqäkuna Taytä munanqannö mana kaptinqa ama creyiyämaytsu. 

38Pay munanqannö kaptinqa creyiyämay. Peru niyanqaqta 

wiyayanqaykillawan mana creyirpis milagru ruranqäkunata rikaykarqa 
creyiyämay. Tsaymi tantiyayanki noqachö Taytä kanqanta y paychö noqa 
kanqäta>>. 

39Tsaynö niptinmi yapay prësu achkuyta munayarqan. Tsaymi qeshpir 

40Jordán mayu tsimpanman kutikurqan. Tsaychömi puntata Juan 

bautizarqan. 

41Jesús tsaychö kaykanqanta musyaskirmi atskaq runakuna tsayman 

aywaykur niyarqan: <<Juanqa manam ima milagrutapis rurarqantsu. Peru 
Jesúspaq llapan ninqankunam sïqa rasunpa kaqlla>>. 

42Tsaychömi atskaq runakuna Jesúsman creyiyarqan. 

 
Juan 11 

Lázaro wañunqan 

1Betania markachömi Lázaro shutiyuq runa antsa qeshyaykarqan. 

Tsaychömi panin Maríawan Martapis täkuyarqan. 

2(Maríam Jesúspa chakinman perfümita wiñarkur aqtsanwan tsakitsishqa 

karqan.) 

3Lázaro antsa qeshyaptinmi paninkuna juk runata Jesúsman 

kachakuyarqan: <<Taytay, kuyanqayki Lázarum alläpa antsa qeshyaykan>> 
ninanpaq. 

4Tsaynö willayaptinmi Jesús nirqan: <<Lázaruqa manam wañunqanchö 

ushakänanpaqtsu qeshyaykan, sinöqa Dios Yaya y Tsurin poderösu 
kanqanta runakuna musyayänanpaqmi>>. 

5Martawan, Maríawan y Lázaruwanmi Jesús kuyanakuyarqan. 

6Peru Lázaro antsa qeshyaykanqanta willaptinpis manam sasllatsu 

aywarqan, sinöqa kaykanqan kaqchö ishkay junaqraqmi qoyarqan. 

7Tsaypitanam discïpulunkunata nirqan: <<Judea provinciapa yapay 

aywashun>>. 

8Discïpulunkunanam niyarqan: <<Rabí, qanyankunallaraqmi tsaychö 

runakuna saqmar wañutsiynikita munayashqa. ¿Tsaynö kaykaptinku kutiyta 
munaykanki?>> 

9Tsaymi Jesús nirqan: <<¿Manaku juk junaqchö chunka ishkay höra 

kaykan? Junaqpa purirqa aktsita rikarmi runakuna ishkiyantsu. 

10Peru tutapaypa purirmi sïqa imaykachöpis takakar ishkiyan. Tsaynö 

ishkiyan paychö aktsi mana kaptinmi>>. 

11Tsaypitanam nirqan: <<Amïguntsik Lázaruqa puñukashqallam kaykan. 

Rikchatsinapaq aku aywashun>>. 

12Discïpulunkunanam niyarqan: <<Taytay, puñukashqalla karqa 

kutikanqam>>. 

13<<Lázaro puñukashqallam>> nirqa wañushqa kanqantam Jesús nirqan. 

Peru discïpulunkunaqa mana tantiyarmi puñukashqalla kanqanta 
yarpäyarqan. 

14Tsaymi Jesús nirqan: <<Lázaruqa rasunpam wañushqa. 

15Peru tsaychö mana kanqätam kushikü. Kananmi sïqa noqaman rasunpa 

creyiyämunki. Pay kaqman aywashun>>. 

16Tsaymi Millïshu niyanqan Tomás discïpulu majinkunata nirqan: 

<<Tsaypunqa Jesúswan paqta wañunapaq aywashun>>. 

Wañushqakunata kawatsimunanpaq Jesús poderyuq kanqan 

17Betaniaman Jesús chaykuptinnam chusku junaqna Lázaro 

pamparanqanta willayarqan. 

18Jerusalénpita Betaniaman pullan lëwanölla kaptinmi 

19atskaq runakuna Martatawan Maríata shoqaq aywayarqan, 

20<<Jesúsmi shamuykan>> niyaptinmi tinkuqnin Marta aywarqan. Peru 

Maríanam wajichö quëdarqan. 

21Jesúswan tinkuskirmi Marta nirqan: <<Taytay, kaychö kaptikiqa turï 

manam wañunmantsu karqan. 

22Peru musyämi llapan mañakunqaykitapis Dios Yaya rurananpaq 

kanqanta>>. 

23Jesúsnam nirqan: <<Turikiqa kawamunqam>>. 

24Martanam nirqan: <<Taytay, rasunpam musyä día del juiciuchö 

wañushqakuna kawayämuptin turïpis kawamunanpaq kanqanta>>. 

25Jesúsnam nirqan: <<Noqam wañushqakunata kawatsimuq kä. Noqaman 

creyikamuq kaqtam wañuptinpis kawatsimushaq. 

26Kawaqkunapis noqaman creyikamurmi mana ushakaq kawayta tariyanqa. 

¿Tsayta creyinkiku?>> 

27Martanam nirqan: <<Awmi taytay, noqa creyïmi Dios Yayapa Tsurin 

kanqaykita. Qamqa kay patsaman shamunanpaq kaq Cristum kanki>>. 

Lázarupaq Jesús waqanqan 

28Tsaynö niskirmi ñañan María kaqman Marta sas kutirqan. Chaykurnam 

qayaskir rinrinllachö nirqan: <<Jesúsmi chämushqa. Paymi qayashunki>>. 

29Tsaymi María saslla aywarqan. 

30Jesúsqa manaraqmi markaman charqanraqtsu, sinöqa Martawan 

tinkuyanqanllachöraqmi kaykarqan. 

31Wajipita María saslla yarquqta rikarmi tsaychö kaykaqkuna qepanta aywar 

niyarqan: <<Turin pamparanqanmanchi waqaq aywan>>. 

32Jesús kaqman chaykurmi puntanman qonqurikuykur María nirqan: 

<<Taytay, qam kaychö kaptikiqa turï manam wañunmantsu karqan>>. 

33Maríatawan compañaqninkunata waqaykäyaqta rikarmi Jesúspis alläpa 

llakikurqan. 

34Tsaymi tapurqan: <<¿Maymantan pampayashkanki?>> Paykunanam 

niyarqan: <<Taytay, aku rikätsiyäshayki>>. 

35Tsaymi Jesúspis waqarqan. 

36Waqaptinmi wakin runakuna niyarqan: <<Rikäyay, Lázarutam alläpa 

kuyashqa>>. 

37Wakin kaqnam niyarqan: <<Qapra runatapis kutikaykätsirqa ¿manatsuraq 

Lázarutapis kutikätsinman karqan?>> 

Lázaruta Jesús kawatsimunqan 

38Alläpa llakishqam Lázaro pamparanqan machayman Jesús charqan. 

Machaypa punkunnam jatun rumiwan tsapararqan. 

39Jesúsnam nirqan: <<Tsaparaq rumita jipiyay>>. Tsaynö niptinmi Lázarupa 

panin Marta nirqan: <<Taytay, chusku junaqnam pamparan. Jankatnach 
asyan>>. 

40Jesúsnam nirqan: <<¿Manaku nishkaq noqaman creyir Dios Yaya 

poderyuq kanqanta rikänaykipaq?>> 

41Tsaynö niptinmi tsaparaq rumita wititsiyarqan. Jesúsnam ciëlupa rikarkur 

nirqan: <<Taytay, mañakunqaqta wiyamanqaykipitam agradëcikuq. 

42Musyämi imaypis wiyamanqaykita. Peru kaychö kaykaq runakuna 

kachamanqaykita creyiyänanpaqmi mañakamü>>. 

43Tsaypitanam Jesús jinchi nirqan: <<¡Lázaro, yarqamuy!>> 

44Tsaynö niptinmi kawaskamur uman, makin y chakin wankushqa 

yarqamurqan. Tsaymi Jesús nirqan: <<Purinanpaq paskayay>>. 

Jesústa wañutsiyänanpaq mandakuq sacerdötikuna willanakuyanqan 
Mateo 26.1-5; Marcos 14.1-2; Lucas 22.1-2 

45Lázaruta kawatsimunqanta rikarmi Maríata compañaqninkuna Jesúsman 

atskaq creyikuyarqan. 

46Peru wakinnam fariseukunaman aywar Lázaruta Jesús kawatsimunqanta 

willayarqan. 

47Tsaymi mandakuq sacerdötikunawan fariseukuna llapan Sanedrín 

juezkunata qayaskatsir niyarqan: <<Tsay runaqa maytsikatanam 
milagrukunata ruran. Kananqa ¿imatatan rurashun? 

48Dëjaykushqaqa llapan runakunam payman creyikuyanqa. Tsayta 

musyaskirmi Roma soldädukuna shamur templuntsikta juchuskatsir 
noqantsiktapis jankat wañutsimäshun>>. 

49Tsaynam mas mandakuq sacerdöti Caifás nirqan: <<¡Qamkunaqa manam 

ni imata musyayankitsu! 

50Llapantsik wañunqantsikpa rantin mas allim kanman juk runalla wañuptin. 

¿Imanirtan tsayta tantiyayankitsu?>> 

51Caifásqa manam kikinpa yarpayllanpitatsu tsaynö nirqan, sinöqa tsay wata 

mas mandakuq sacerdöti kaptinmi Dios Yaya tantiyatsirqan llapan 
runakunapa rantin Jesús wañunanpaq kanqanta. 

52Manam Israel runakunallapaqtsu wañunan karqan, sinöqa Diospa 

wamrankuna maytsaychö witsikashqa kaykaqta qorimunanpaqmi. 

53Tsay junaqpitam Jesústa wañutsiyänanpaq autoridäkuna 

willanakuyarqan. 

54Tsaymi Israel autoridäkunapita pakayllapa Jesús purirqan. Jerusalénpita 

discïpulunkunawan Efraín markaman aywarmi tsaychö quëdakuyarqan. 
Tsay markaqa desiertu cercanchömi kaykan. 

55Israel runakunapa Pascua fiestan qallananpaqna kaykaptinmi 

markankunapita atskaq runakuna purificäkuyänanpaq Jerusalénman 
aywayarqan. 

56Jesústa ashirmi templupa patiunchö juknin jukninpis ninakuyarqan: 

<<Qamkuna ¿imatatan yarpäyanki? ¿Fiestaman Jesús 
shamunqatsuraq?>> 

57Mandakuq sacerdötikuna y fariseukunam runakunata yachatsiyashqana 

kayarqan: <<Maychöpis Jesústa rikarqa prësu achkuyänäpaq sas 
willayämanki>>. 

 
Juan 12 

Jesúspa chakinman perfümita María wiñanqan 
Mateo 26.6-13; Marcos 14.3-9 

1 Pascua fiestapaq soqta junaqllana faltaykaptinmi Betania markaman Jesús 

aywarqan. Tsaychömi wañunqanpita kawamuq Lázaro täkurqan. 

2Jesús chaykuptinmi kushikurnin meriendata kusinayarqan. Wakin 

runakunawan mësaman Jesús jamaykuptinmi Lázarupis mikunanpaq 
jamarqan. Paykunatam Marta qararqan. 

3Tsaychö mikuykäyaptinmi nardupita rurashqa alläpa chaniyuq perfümita 

mediu litrutanö María apamurqan. Tsay perfümitam Jesúspa chakinman 
wiñarkur aqtsanwan tsakitsirqan. Tsay perfümim waji junta mushkurqan. 

4Tsaymi Jesústa rantikunanpaq kaq discïpulun Judas Iscariote nirqan: 

5<<¿Imapaqtan tsay perfümita perditsin? Tsaypa rantinqa juk wata arupukur 

gänanqantsikchömi rantikushwan karqan. Tsay qellaywannam 
waktsakunata yanapashwan karqan>>. 

6Tsaynö nirqan manam waktsakunata yanapayta munartsu, sinöqa 

suwanan raykum. Qoriyanqan qellayta katsirmi wallka wallkalla suwakuq. 

7Jesúsnam nirqan: <<Tsay perfümitam churarätsishqa pampayämänan 

junaqpaq. Tsaynö kaykaptinqa ama imatapis niytsu. 

8Waktsakunaqa qamkunawanmi imaypis kaykäyanqa. Peru noqam sïqa 

qamkunawan kashaqnatsu>>. 

Lázaruta wañutsiyta munayanqan 

9Betania markachö Jesús kaykanqanta musyaskirmi atskaq runakuna 

aywayarqan. Manam Jesústa rikaqllatsu aywayarqan, sinöqa kawamuq 
Lázaruta rikaqnömi. 

10Tsaymi mandakuq sacerdötikuna Lázarutapis wañutsiyta munayarqan. 

11Mandakuq sacerdötikunata cäsuyanqanpa rantinmi Lázaruta 

kawatsimunqanpita atskaq runakuna Jesúsmanna creyiyarqan. 

Jerusalénman Jesús yaykunqan 
Mateo 21.1-11; Marcos 11.1-11; Lucas 19.28-40 

12Waränin junaqmi fiestaman aywaq atskaq runakuna musyayarqan 

Jerusalénman Jesús yaykuykanqanta. 

13Tsaymi palmakunapa rämankunata aparkur Jesústa chaskiyänanpaq 

aywayarqan. Jesúswan tinkuskirnam qayaykachar niyarqan: 
<<¡Hosana! ¡Dios Yayapa shutinchö shamuq runa alabashqa kaykullätsun! 
¡Qammi Israel runakunapa mandakuqnin rey kanki!>> 

14Jerusalénmanmi Jesús yaykurqan mallwa ashnun montashqa. Tsaynö 

yaykunanpaqmi Dios Yayapa palabran nin: 

15<<Sión runakuna, ama mantsakäyaytsu. Rikäyay mandaqniki rey mallwa 

ashnun montashqa shamuykaqta>>. 

16Tsay höraqa Jerusalénman imanir ashnun montashqa yaykunqanta 

discïpulunkuna manam tantiyayarqantsu. Peru wañunqanpita 



2015 

 

 
©  Wycliffe Bible Translators, Inc. 

  
 

 

kawaskamuptinraqmi Jesús ruranqankuna Dios Yayapa palabranchö 
ninqanta tantiyayarqan. 

17Lázaruta Jesús kawatsimunqanta rikaq runakuna maytsaychö 

willakuyaptinmi 

18Jesústa chaskiq maytsikaq aywayarqan. 

19Tsayta rikarmi fariseukuna niyarqan: <<Kananqa ¿imatatan rurashun? 

¡Llapan runakunam payta qatiräyan!>> 

Mana Israel kaqkuna Jesústa ashiyanqan 

20 Pascuachö Dios Yayata adorayänanpaqmi mana Israel kaqkunapis 

Jerusalénchö kaykäyarqan. 

21Paykunapita wakinmi Felipiman aywaykur rugakuyarqan: <<Taytay, 

Jesústa reqiykatsiyällämay>>. Felipiqa Galileachö Betsaida markapitam 
karqan. 

22Felipinam Andrésta willarqan. Tsaypitanam ishkan aywar Jesústa 

willayarqan: <<Taytay, runakunam reqishuynikita munaykäyan>>. 

23Jesúsnam nirqan: <<Runapa Tsurin glorificashqa kananpaq höra 

chämushqanam. 

24Rasun kaqtam niyaq: Trïguta mururnin mana pampashqaqa manam 

jeqamuntsu. Peru pampashqam sïqa jeqamur alli wayun. 

25Kawayninta salvayta munaqkunam kawayninta oqrayanqa. Kawayninta 

kay patsachö oqraqkunam sïqa kawayninta salvar mana ushakaq 
kawayta tariyanqa. 

26Pipis servimayta munaq kaqqa qatirämätsun. Qatirämarqa noqa 

kaykanqächömi kanqa. Servimaq kaqtaqa Taytäpis kuyanqam. 

Wañunanpaq kanqanta Jesús willakunqan 

27<<Alläpa llakikuymi tsariman. Tsaynö llakikurpis manam Taytäta 

mañakümantsu wañuypita salvamänanpaq. Wañunäpaqmi kay patsaman 
shamushkä>>. 

28Tsaynö nirmi Dios Yayata mañakurqan: <<Taytay, poderyuq kanqaykita 

musyayänanpaq qam munanqaykinö kaykullätsun>>. Tsaymi ciëlupita Dios 
Yaya nimurqan: <<Poderyuq kanqäta musyatsinqänömi yapay 
musyatsikushaq>>. 

29Tsayta wiyarmi tsaychö kaykaq runakuna niyarqan: <<¡Maqakuymi!>> 

Wakin kaqnam niyarqan: <<¡Angelmi parlamushqa!>> 

30Jesúsnam nirqan: <<Parlamuqta wiyayanqaykiqa manam noqapaqtsu, 

sinöqa Dios Yaya kachamanqanta tantiyayänaykipaqmi. 

31Runakunata juzgananpaq höram chaykämunna. Tsaynöllam kay patsapa 

mandakuqnin qarqushqa kananpaq höran chaykämunna. 

32Kay patsapita pallariyämaptinmi maytsay nación runakunata noqaman 

creyikayämunanpaq qorishaq>>. 

33Tsaynömi Jesús tantiyatsirqan imanöpa wañunanpaq kanqanta. 

34Runakunanam niyarqan: <<Dios Yayapa palabranchömi nin 

salvamaqnintsik Cristo imayyaqpis kawananpaq kanqanta. Tsaynö 
kaykaptinqa ¿imanirtan ninki Runapa Tsurin wañunanpaq kanqanta? 
Tsaypunqa ¿pitan tsay Runapa Tsurin?>> 

35Jesúsnam nirqan: <<Wallka junaqllanam qamkunawan aktsi kanqa. 

Manaraq tutapäpukur aktsi kanqanyaq puriyay. Tutapaypa purirqa maypa 
aywayanqaykitapis manam tantiyayankitsu. 

36Tsaynö kaykaptinqa qamkunawan aktsi kanqanyaq aktsiman creyiyay. 

Tsaynöpam qamkunapis aktsinö kayanki>>. Tsaynö niskir pakayllapa 
aywakuptinmi rikäyarqannatsu. 

Runakuna Jesúsman mana creyiyanqan 

37Atska milagrukuna ruranqanta rikaykarpis Jesúsman manam 

creyiyarqantsu. 

38Tsaynö mana creyiyänanpaq kanqantam profëta Isaías nirqan: <<Dios 

Yaya, willakuyanqäta ¿piraq creyishqa? Salvakuq kanqaykita 
musyatsikuptikipis ¿piraq tantiyashqa?>> 

39Tsay ninqannöllam Jesúsmanpis creyiyarqantsu. Mastam Dios Yaya 

ninqanta Isaías nirqan: 

40<<Tsay runakunapa ñawinkunatam qaprayätsishqa. Paykunapa 

shonqunkunatam chukruyätsishqa. Tsaynöpam mana rikar y mana tantiyar 
arrepentikuyanqatsu. Tsaynö kayaptinmi noqapis kutikätsishaqtsu>>. 

41Isaíasmi Jesucristupaq tsaynö qellqarqan gloriachö poderyuq kaykaqta 

rikar. 

42Jesúsman wakin runakuna mana creyiyaptinpis atskaqmi payman 

creyikuyarqan. Wakin kaq Israel autoridäkunapis paymanmi creyiyarqan. 
Peru tsaynö creyirpis sinagögapita fariseukuna qarquyänanta mantsakurmi 
willakuyarqantsu. 

43Dios Yayapita alli rikashqa kayanqanpa rantinmi paykunaqa 

runakunallapita alli rikashqa kayta munayarqan. 

Jesúsman creyiqkuna Dios Yayamanpis creyiyanqan 

44Tsaypitanam jinchi Jesús nirqan: <<Noqaman creyikuq kaqqa 

kachamaqnïmanpis creyiyanmi. 

45Tsaynöllam noqata reqimaq kaqqa kachamaqnïtapis reqiyan. 

46Noqam aktsi kä. Kay patsamanmi shamushkä noqaman creyikuqkuna 

manana tutapaychönö kawayänanpaq. 

47<<Manam runakunata condenaqtsu kay patsaman shamushkä, sinöqa 

salvanäpaqmi. Tsaymi ninqäkunata musyaykar mana cäsukuqkunata 
noqatsu condenashaq, 

48sinöqa willakuynïkunam día del juiciuchö condenanqa. 

49Noqaqa manam kikïpa yarpaylläpitatsu willakü, sinöqa kachamaqnï Taytä 

nimanqanllatam. 

50Pay nimanqankunata cäsuqkunaqa mana ushakaq kawaytam tariyanqa. 

Tsaymi Taytä nimanqannölla llapantapis willakuykä>>. 

 
Juan 13 

Discïpulunkunapa chakinta Jesús mayllanqan 

1 Pascua fiesta manaraq qallaptinmi Jesús musyarqanna kay patsata 

dëjaskir Taytan kaqman aywakunanpaqna kanqanta. Tsaynö kaykarpis 
payman creyiqkunataqa imaypis kuyanqannöllam kuyarqan. 

2Discïpulunkunawan Jesús manaraq meriendayaptinmi Simónpa tsurin 

Judas Iscariotita diablu yarpätsishqana karqan Jesústa rantikunanpaq. 

3Jesús musyarqannam llapanta poderninman Taytan churanqanta. 

Tsaynöllam musyarqan pay kaqpita shamunqanta y pay kaqman kutinanpaq 
kanqanta. 

4Mikuykäyanqanpita sharkurnam janan kaq llatapanta jipiskir toällata 

tseqllanman watarqan. 

5Tsaypitanam lavatoriuman yakuta wiñarkur discïpulunkunapa chakinta 

mayllarqan. Mayllaskirnam tseqllanchö kaykaq toällawan tsakitsirqan. 

6Simón Pedrupa chakinta mayllananpaq kaykaptinmi Pedro nirqan: 

<<Taytay, ¿imanöpatan qamqa chakïta mayllamunkiman?>> 

7Jesúsnam nirqan: <<Imanir mayllamunqäta kanan mana tantiyarpis 

tsaypitaraqmi tantiyanki>>. 

8Pedrunam nirqan: <<Taytay, chakïtaqa imaypis manam 

mayllamunkimantsu>>. Jesúsnam nirqan: <<Chakikita mana mayllamuptïqa 
manam discïpulütsu kanki>>. 

9Tsaymi Simón Pedro nirqan: <<Taytay, tsaypunqa ama chakillätaqa 

mayllamuytsu, sinöqa makïta, umätapis mayllaykallämuy>>. 

10Jesúsnam nirqan: <<Pipis armakuskirqa chakillantanam mayllakun. 

Qamkunaqa jutsaykikunapita limpiunam kayanki. Peru tsaynö karpis manam 
llapaykitsu limpiu kaykäyanki>>. 

11Tsaynö nirqan jukaq discïpulun payta rantikunanpaq kanqanta musyarmi. 

12Discïpulunkunapa chakinta mayllaskirnam llushtinqan llatapanta 

shukukurkur mësaman yapay jamaykurqan. Tsaypitanam nirqan: 
<<¿Tantiyayankiku imanir chakikikunata mayllamunqäta? 

13Yachatsikuq kanqäta y Señornikikuna kanqäta niyämar rasun kaqtam 

niyämanki. 

14Noqa yachatsikuqnikikuna y Señornikikuna kaykar chakikikunata 

mayllaykämuptïqa qamkunapis chakikikunata jukniki jukniki 
mayllapunakuyanki. 

15Tsaynö rurashkä noqata rikäyämar qamkunapis rurayänaykipaqmi. 

16Rasun kaqtam niyaq: Servikuqqa manam patronninpita mas 

poderyuqtsu. Tsaynöllam kacha aywaqpis kachaqninpita mas poderyuqtsu. 

17Kay niyanqaqta tantiyar cumplirmi kushishqa kawakuyanki. 

18<<Manam llapaykipaqtsu tsaynö nikä. Noqam musyä mayqan 

discïpulükunata akranqäta. Dios Yayapa palabranmi nin: <Noqawan paqta 
mikuykarmi conträ shärishqa>. Tsay qellqashqa kaykaqmi cumplinqa. 

19Manaraq cumpliptinmi qamkunata willayaq tsaynö kananpaq kanqanta. 

Ninqänölla cumpliptinmi noqa kanqäta musyayanki. 

20<<Rasun kaqtam niyaq: Kachanqä runakunata chaskiqkunaqa noqatam 

chaskiyäman. Noqata chaskimaqkunaqa kachamaqnïtam chaskiyan>>. 

Judas rantikunanpaq kanqanta willakunqan 
Mateo 26.20-25; Marcos 14.17-21; Lucas 22.21-23 

21Tsaynö nirmi Jesús alläpa llakikur nirqan: <<Rasun kaqtam niyaq: 

Qamkunapita juknikim prësu achkuyämänanpaq traicionamanqa>>. 

22Mayqanpaq nikanqanta mana musyarmi discïpulunkuna juknin juknin 

rikänakuyarqan. 

23Tsay höram Jesúspa kuyay discïpulun lädunchö kaykarqan. 

24Paytam Simón Pedro sëñasllapa nirqan mayqanpaq nikanqantapis 

Jesústa tapunanpaq. 

25Tsaymi kuyanqan discïpulun Jesúsman tikraykur tapurqan: <<Taytay, 

¿mayqäkunapaqtan nikanki?>> 

26Jesúsnam nirqan: <<Tantata tullpurkur makyanqä kaqmi kanqa>>. Tsaynö 

nirmi tantata tullpurkur Simónpa tsurin Judas Iscariotita makyarqan. 

27Tsay tantata chaskiskiptinmi Judasman Satanás yaykurqan. Tsaymi 

Jesús nirqan: <<Yarpaykanqaykita sas ruray>>. 

28Peru manam ni mayqan discïpulunkunapis imanir tsaynö ninqanta 

tantiyarqantsu. 

29Qellay katsiq kaptinmi wakin yarpäyarqan Pascua fiestapaq rantipakuq 

Jesús kachanqanta. Wakin kaqnam yarpäyarqan waktsakunata 
yanapananpaq kachaykanqanta. 

30Tantata mikuskirnam Judasqa sas aywakurqan. Tsay höraqa patsa 

tutapashqanam karqan. 

Mushuq mandamientuta Jesús yachatsikunqan 

31Judas yarquskiptinnam Jesús nirqan: <<Höra chämushqanam Runapa 

Tsurin glorificashqa kananpaq. 

32Dios Yayata Runapa Tsurin glorificaptinmi Runapa Tsurintapis Dios Yaya 

glorificanqa. Manaraqpis unaytam tsaynö glorificanqa. 

33<<Kuyay wamräkuna, qamkunapita aywakunäpaqnam kaykä. Israel 

autoridäkunata ninqänöllam qamkunatapis niyaq: Ashiyämarpis noqa 
aywanqämanqa manam aywayta puëdiyankitsu. 

34<<Qamkunata kuyayanqaqnö juknin jukninwanpis kuyanakuyanki. Kay 

ninqäkunaqa mushuq mandamientum. 

35Tsaynö kuyanakuyaptikim pïmaypis musyayanqa discïpulükuna 

kayanqaykita>>. 

Pedro nëgananpaq kaqta Jesús ninqan 
Mateo 26.31-35; Marcos 14.27-31; Lucas 22.31-34 

36Simón Pedrunam tapurqan: <<Taytay, ¿maypatan aywanki?>> Jesúsnam 

nirqan: <<Noqa aywanqämanqa manam aywayankiraqtsu. Tsaypitaraqmi 
aywayanki>>. 

37Pedrunam nirqan: <<Taytay, ¿imanirtan qamwan kanan aywämantsu? 

Qam raykuqa wañushaqmi>>. 

38Tsaymi Jesús nirqan: <<¿Rasunpaku noqa rayku wañunaykipaq listu 

kaykanki? Rasun kaqtam niq: Gällu manaraq cantaptinmi kimsa kuti 
nëgamanki>>. 

 
Juan 14 

Jesús näni kanqan 

1<<Ama llakikuyaytsu. Dios Yayamanpis y noqamanpis creyikayämuy. 

2Taytäpa wajinchöqa atskam cuartukuna kaykan. Tsaynö mana kaptinqa 

manam: <qamkunapaq alistaq aywä> niyaqmantsu karqan. 

3Alistaskamurmi qamkunata pushayänaqpaq kutimushaq. Tsaymi noqa 

kanqächö qamkunapis kayanki. 

4Musyayankim mayqan nänipa tsayman chäyänaykipaq kanqanta>>. 

5Tomásnam nirqan: <<Taytay, maypa aywanaykipaq kanqantapis mana 

musyaykarqa ¿imanötan nänita reqiyäshaq?>> 

6Jesúsnam nirqan: <<Noqam näni kä, rasun kaqmi kä y runakunata kawayta 

qaraqmi kä. Noqata mana chaskimarqa Taytä kaqman manam pipis 
chanqatsu. 

7Noqata reqimarqa Taytätapis reqiyankim. Tsaymi kananpitaqa rikashqana 

kar reqiyankina>>. 

8Felipinam nirqan: <<Taytay, Dios Yayata reqiykatsillämay. 

Reqiykatsimaptikiqa mananam tapushaykinatsu>>. 

9Jesúsnam nirqan: <<Felipe, unayna paqtaykikuna kaykaptï ¿manaraqku 

reqimanki? Noqata reqimaq kaqqa Taytätapis reqinmi. Reqiykämarqa 
¿imanirtan: <Taytaykita reqitsimay> nimanki? 

10¿Manaku creyinki Taytäwan jukllaylla kanqäta y Taytäpis noqawan 

jukllaylla kanqanta? Tsaymi llapan niyanqaqkuna kikïpa yarpaylläpitatsu, 
sinöqa noqachö kaykaq Taytäpitam. Paymi munanqanta noqawan ruran. 

11Taytäwan jukllaylla kanqäta y paypis noqawan jukllaylla kanqanta 

nikäyaptiqqa creyiyämankiman. Ninqäkunata mana creyiyämarpis milagru 
ruranqäkunata rikaykarqa creyiyämay. 

12<<Rasun kaqtam niyaq: Taytä kaqman aywakuskiptïmi noqaman 

creyikamuqkuna noqa ruranqänö rurayanqa. Paykunaqa mas 
mantsakaypaq kaqkunatam rurayanqa. 

13Noqapa shutïchö imatapis Taytäta mañakuyaptikim rurashaq. Tsurin karmi 

tsaynö rurashaq Taytä alabashqa kananpaq. 

14Shutïchö imatapis mañakuyaptikim mañakayämanqaykita rurashaq. 

Espíritu Santuta kachamunanpaq Jesús ninqan 

15<<Noqata kuyamarqa llapan mandamientükunata cäsuyay. 

16Dios Yayata mañakuptïmi juk Yanapakuqta kachamunqa. Paymi 

imayyaqpis qamkunawan kanqa. 

17Payqa rasun kaqta tantiyatsikuq Espíritu Santum. Dios Yayata mana 

cäsuqkunaqa Espíritu Santuta manam chaskiyanqatsu. Tsaynö 
chaskiyanqatsu payta mana ashir y payta mana reqirmi. Peru qamkunam 
sïqa reqiyanki qamkunawan kaptin y qamkunachö kananpaq kaptin. 

18<<Qamkunataqa manam kikillaykikunatatsu dëjaskiyäshayki, sinöqa 

kutimushaqmi. 

19Pöcu tiempullanam faltan runakuna manana rikäyämänanpaq. Peru 

qamkunam sïqa rikäyämanki. Noqa kawanqäpitam qamkunapis kawayanki. 

20Tsay junaqmi tantiyayanki Taytächö noqa kanqäta, noqachö qamkuna 

kayanqaykita y qamkunachö noqa kanqäta. 

21Mandamientükunata cumpliq kaqmi rasunpa kuyaman. Kuyamaq kaqtam 

Taytäpis kuyan. Noqapis kuyarmi paywan kaykäshaq>>. 

22Mana Iscariote kaq Judasnam tapurqan: <<Taytay, noqakunawan 

kaykarqan ¿imanirtan wakin runakunawanpis kankitsu?>> 

23Jesúsnam nirqan: <<Pipis kuyamarqa ninqäkunatam cäsukun. Kuyamaq 

kaqtaqa Taytäpis kuyanmi. Tsaymi Taytäwan shamur imayyaqpis paywan 
kaykäshaq. 

24Noqata mana kuyamarqa ninqäkunatapis manam cäsuntsu. Noqa 

ninqäkunaqa manam kikïpa yarpaynïpitatsu, sinöqa kachamaqnï 
Taytäpitam. 

25<<Qamkunawan kanqäyaqmi llapan kaykunata niyaq. 

26Peru aywakuskiptïmi sïqa noqapa rantï Yanapakuq Espíritu Santuta 

qamkunaman Taytä kachamunqa. Paymi llapanta yachatsiyäshunki y llapan 
yachatsiyanqaqta yarpätsiyäshunki. 

27<<Alli kawaytam qamkunata dëjapuyaq. Alli kawaynïtam qamkunata 

qarayaq. Noqa yanapayanqaqnöqa manam pipis yanapayäshunkitsu. Ama 
llakikuyaytsu ni mantsakäyaytsu. 

28Aywakurpis kutimunäpaq kanqantam niyashkaqna. Taytä kaqman 

aywakuptï ama llakikuyankitsu. Paymi noqapita mas poderyuq. Rasunpa 
kuyayämarqa llakikuyanqaykipa rantin kushikuyankimanmi. 

29Qamkunatam tsaynö willayaq manaraq aywakur. Aywakuskiptïmi 

niyanqaqkuna rasunpa kanqanta musyayanki. 

30<<Kay patsapa mandakuqninmi shamuykanna. Tsaymi qamkunawan 

alläpaqa parlashaqnatsu. Wañutsimänanpaqqa manam paypa podernin 
kantsu. 

31Peru tsaynö kaptinpis Taytä nimanqanta cumplirmi wañutsimänanpaq 

permïtishaq. Tsaynöpam runakuna musyayanqa Taytäta kuyanqäta. 
¡Shäriyay, kaypita sas aywakushun!>> 

 
Juan 15 

Üvapa yuranman Jesús iwalatsinqan 

1Tsaypitanam Jesús nirqan: <<Noqam rasunpa kaq üvapa yuran 

kä. Taytänam üva cuidaq. 

2Mayqan rämäpis mana wayuptinqa Taytämi walluskinqa. Peru wayuq 

kaqtam sïqa mas wayunanpaq shumaq llawmipan. 

3Üvata llawmipaptin limpiu kanqannömi qamkunapis ninqäkunata cäsur 

jutsaykikunapita limpiuna kayanki. 

4<<Noqawan jukllayllanö kawakuyay. Tsaynö kawayaptikim noqapis 

qamkunawan jukllayllanö kashaq. Yuranpita pakishqa räma mana 
wayunqannömi qamkunapis noqawan mana jukllayllanö karqa Dios Yaya 
munanqannö kawayta puëdiyankitsu. 

5<<Noqam üvapa yuran kä. Qamkunam rämäkuna kayanki. Tsaymi 

noqawan jukllayllanö kawarqa alli wayuq rämanö kayanki. Peru noqawan 
jukllayllanö mana kawarmi sïqa ni ima rurayta puëdiyankitsu. 

6Pipis noqawan jukllayllanö mana kawarqa yuranpita wallushqa rämanömi 

tsakinqa. Tsakiskiptinnam qoriskir ninaman jitaykuyanqa. 

7<<Noqawan jukllayllanö kar y yachatsiyanqaqnö kawarmi llapan 

mañakayämanqaykita chaskiyanki. 

8Tsaymi alli wayuq üvanö kar rasunpa discïpulükuna kayanki. Tsaynö 

kawayaptikim Taytäta alabayanqa. 

9<<Taytä kuyamanqannömi noqapis qamkunata kuyayaq. Tsaynö 

kuyaykäyaptiqqa qamkunapis kuyayämay. 

10Mandamientükunata cumplirqa rasunpam kuyayämanki. Tsaynöllam 

noqapis Taytäta kuyar mandamientunkunata cumplï. 

11Tsaykunatam niyaq noqa kushishqa kawanqänö qamkunapis kushishqa 

kawayänaykipaq. 

12<<Noqapa mandamientüqa kaymi: Qamkunata kuyayanqaqnö juknin 

jukninwanpis kuyanakuyay. 

13Rasunpa kuyakuq karqa amïgun raykum wañunmanpis. 

14Llapan ninqäkunata cäsurmi qamkunapis amïgü kayanki. 

15Servikuq kayanqaykita mananam niyäshaykinatsu. Servikuqtaqa manam 

patronnin imata yarpanqantapis willantsu. Peru amïguntam sïqa llapan 
yarpanqanta willan. Tsaynöllam qamkunatapis amïgü kayaptiki Taytä 
nimanqankunata llapanta willayashkaq. 

16<<Manam qamkunatsu akrayämashkanki; noqam qamkunata 

akrayashkaq. Tsaynömi akrayashkaq maypa aywarpis alli wayuq jachanö 
kar allikunata rurayänaykipaq y tsay rurayanqaykikuna imaypis 

kaykänanpaq. Tsaymi shutïchö imatapis mañakuyanqaykita Taytä 
qarayäshunki. 

17Mandamientü ima ninqantam yapay niyaq: Juknin jukninwanpis kuyanakur 

kawakuyay. 

Jesúsman creyikuqkunata chikiyänanpaq ninqan 

18<<Pipis chikiyäshuptiki ama llakikuyaytsu. Tsaypa rantin musyayay 

puntata noqatapis chikiyämanqanta. 

19Jutsata rurar kawayaptikiqa Diosta mana cäsuq runakunam 

kuyayäshunkiman. Peru Dios Yaya munanqannö kawakuyaptikim 
chikiyäshunki. Pay munanqannö kawayänaykipaqmi qamkunata 
akrayashkaq. 

20<<Yarpäyay qamkunata niyanqaqta: <Servikuqqa manam patronninpita 

mas poderyuqtsu>. Tsay niyanqaqnöllam noqata chikiyämarqa 
qamkunatapis chikiyäshunki. Noqa ninqäkunata chaskirqa qamkuna 
niyanqaykitapis chaskiyäshunkim. 

21Noqa raykum runakuna chikiyäshunki kachamaqnï Taytäta mana reqirnin. 

22<<Kay patsaman shamur mana willakuptïqa manam jutsayuqtsu 

kayanman. Peru Diospa willakuyninta willakuptï mana chaskirmi sïqa 
jutsayuq kayan. 

23Noqata chikiyämarmi Taytätapis chikiyan. 

24<<Pipis mana ruranqan milagrukunata puntankunachö ruraykaptïpis 

chikiyämarmi jutsayuq kayan. Noqata chikiyämarmi Taytätapis chikiyan. 
Tsay milagrukunata mana ruraptïqa manam jutsayuqtsu kayanman karqan. 

25Leyninkunachömi nin: <Jutsannaq kaykaptïmi runakuna 

chikiyämashqa>. Tsay ninqannöllam llapanpis cumpliykan. 

26<<Taytä kaqpita Yanapakuqta kachamuptïmi noqapaq runakunata 

musyatsinqa. Tsay Yanapakuqqa rasun kaqta tantiyatsikuq Espíritu Santum. 

27Tsaynöllam qamkunapis qallananpita noqawan purishqa kar noqapaq 

musyatsiyanki. 

 
Juan 16 

1<<Noqaman imaypis creyikayämunaykipaqmi kay llapanta willayaq. 

2Sinagögapitam qarquyäshunki. Tsaynöllam Dios Yaya munanqannö 

ruraykäyanqanta yarpar wañutsiyäshunki. 

3Tsaynömi rurayäshunki noqata mana reqimar ni Taytätapis mana reqir. 

4Qamkunatam willayaq ninqäkuna päsayäshuptiki llapan cumplinqanta 

musyayänaykipaq. Manaraqmi willayashkaqraqtsu tsaynö 
päsayäshunaykipaq kanqanta. Peru aywakunäpaqna karmi willayaq. 

Espíritu Santu shamunanpaq Jesús ninqan 

5<<Kananqa kachamaqnï kaqpa kutikunäpaqnam kaykä. Tsaynö kaptinpis 

maypa aywanqäta manam ni mayqaykipis tapuyämankitsu. 

6Tapuyämanqaykipa rantinmi tsaykunata niyanqaqpita llakishqa 

kaykäyanki. 

7Rasun kaqtam niyaq: Qamkunapaqmi mas alli noqa aywakuptï. Mana 

aywakuptïqa Yanapakuq Espíritu Santu manam shamunqatsu. Peru 
aywakurmi sïqa payta kachamushaq. 

8<<Espíritu Santu shamurnam runakunata tantiyatsinqa jutsayuq 

kayanqanta, Dios Yaya munanqannö kawayänanpaq kanqanta y juzgashqa 
kayänanpaq kanqanta. 

9Noqata mana chaskiyämaptinmi jutsayuq kayanqanta tantiyatsinqa. 

10Taytä kaqman kutikuptïmi Dios Yaya munanqannö kawayänanpaq 

kanqanta tantiyatsinqa. Kutikuptïqa mananam rikäyämankinatsu. 

11Kay patsapa mandakuqnin vencishqana kaptinmi juzgashqa kayänanpaq 

kanqanta tantiyatsinqa. 

12<<Mas atskaraqmi yachatsiyänaqpaq kan. Llapanta yachatsiyaptiqqa 

manam tantiyayämankitsu. 

13Peru rasun kaqta tantiyatsikuq Espíritu Santu shamurmi sïqa Diospa 

willakuyninta llapanta tantiyatsiyäshunki. Payqa manam kikinpa 
yarpayllanpitatsu tantiyatsiyäshunki, sinöqa ninqäkunallatam. Tsaynöllam 
ima päsananpaq kaqkunatapis tantiyatsiyäshunki. 

14Noqa ninqäkunata tantiyatsiyäshunki noqata alabayämänaykipaq. 

15Taytä ninqankunaqa noqa ninqäkunam kayan. Tsaymi Espíritu Santu 

ninqäkunata tantiyatsiyäshunaykipaq niyashkaq. 

Llakikuyanqanpita kushikuyänanpaq Jesús ninqan 

16<<Manana rikäyämänaykipaqmi pöcullana faltan. Tsaypita pöcu 

tiempullatanam yapay rikäyämanki>>. 

17Tsaynö niptinmi discïpulunkuna juknin juknin ninakuyarqan: <<Tsaynö 

¿ima ninantatan nimantsik? ¿Imanirtan: <Manana rikäyämänaykipaqmi 
pöcullana faltan> nimantsik? ¿Imanirtan: <Tsaypita pöcu tiempullatanam 
yapay rikäyämanki> nimantsik? Tsaynölla ¿imanirtan Taytan kaqpa 
aywakunanpaq kanqanta nimantsik? 

18<Pöcullanam faltan> ninqanqa ¿ima ninantan? Manam imapaq 

parlanqantapis tantiyantsiktsu>>. 

19Discïpulunkuna tapuyta munayanqanta musyarmi Jesús nirqan: 

<<¿<Manana rikäyämänaykipaq pöcullanam faltan> y <tsaypita pöcu 
tiempullatanam yapay rikäyämanki> niyanqaqpitaku yarpachakuykäyanki? 

20Rasun kaqtam niyaq: Aywakuptïmi Diosta mana cäsuq runakuna 

kushikuyanqa. Peru qamkunam sïqa llakikur waqayanki. Tsaynö llakikurpis 
tsaypitaraqmi kushikuyanki. 

21Warmikuna qeshyakuyänanpaq nanakur waqarpis yuripukuskirqa 

kushikurmi ñakayanqanta yarpäyannatsu. 

22Tsaynöllam qamkunapis kanan llakikurpis yapay tinkuskishqa 

kushikuyanki. Tsay kushikuytaqa manam pipis qechuyäshunkitsu. 

23Yapay tinkushqaqa mananam imatapis tapuyämankinatsu. <<Rasun 

kaqtam niyaq: Shutïchö imatapis mañakuyanqaykitam Taytä qarayäshunki. 

24Noqapa shutïchö manam Taytäta imatapis mañakuyankiraqtsu. 

Kananpitaqa shutïchö mañakuyay. Mañakurqa chaskiyankim. Tsaynöpam 
alläpa kushikuyanki. 

25<<Kananyaqmi iwalatsikuypa yachatsiyashkaq. Peru tsaypitam sïqa mana 

iwalatsikuypana Dios Yayapa willakuyninta yachatsiyäshayki. 

26Tsay witsayqa manam noqanatsu qamkunapaq Taytäta mañakushaq, 

sinöqa kikikikunam shutïchö mañakuyanki. 

27Tsaynömi mañakuyanki Taytä kuyayäshuptiki. Paymi kuyayäshunki 

paypita shamunqäta creyir kuyayämaptiki. 

28Taytä kaqpita kay patsaman shamushqa karmi Taytä kaqman 

kutikushaq>>. 

29Tsaymi discïpulunkuna niyarqan: <<¡Kananmi sïqa niyämanqaykita 

tantiyayä! ¡Mana iwalatsikuypanam parlapaykäyämanki! 

30Kananqa llapanta musyanqaykitam tantiyayashkä. Tsaymi yachayyuq 

kanqaykita pipis tapushunkinatsu. Kananmi sïqa Dios Yayapita 
shamunqaykita creyiyä>>. 

31Jesúsnam nirqan: <<¿Kananqa creyiyankiku? 

32Pöcu tiempullatanam japalläta dëjaskayämar wakpa kaypa witsikar 

aywakuyanki. Tsaynö aywakuyaptikipis manam japallätsu kashaq, sinöqa 
Taytämi noqawan kaykanqa. 

33<<Llapan kaykunatam willayashkaq noqaman creyikamur alli 

kawayänaykipaq. Kay patsachö kawakuyanqaykiyaqqa sufriyankiraqmi. 

Peru tsaynö sufrirpis valorakuyay. Noqam kay patsachö llapan mana 
allikunata vencishkä>>. 

 
Juan 17 

Dios Yayata Jesús mañakunqan 

1Tsaynö niskirmi ciëlupa rikarkur Jesús nirqan: <<Taytay, hörä 

chämushqanam. Tsuriki kaykaptïqa glorificaykallämay. Tsaynöpam noqapis 
glorificäshayki. 

2Llapan runakunapaq poderyuq kanäpaqmi churamashkanki. Tsaymi 

poderyuq kä podernïman churamunqayki runakunata mana ushakaq 
kawayta qaranäpaq. 

3Mana ushakaq kawaychö kawaqkunam qamta reqiyäshunki. Tsaynöllam 

noqatapis reqiyäman. Tsaynöpam tantiyayan japallan Dios kanqaykita y 
noqata kachamanqaykita. 

4<<Runakuna alabayäshunaykipaqmi llapan nimanqaykikunata kay 

patsachö cumplishkä. 

5Taytay, kay patsa manaraq kaptin puntaykichö poderösu kanqänö kananpis 

poderösu kanäpaq pushakallämay. 

6<<Imanö kanqaykitam discïpulükunata musyatsishkä. Qampa kayaptinmi 

paykunata akraskir podernïman churamushkanki. Tsaymi willakuynikita 
willakuptï cäsukuyashqa. 

7Kananqa llapan yachatsinqäkuna y ruranqäkuna qam munanqaykinölla 

kanqantam musyayan. 

8Llapan nimanqaykitam paykunata yachatsishkä. Tsaymi 

yachatsinqäkunata creyir qampita kay patsaman shamunqäta musyayan. 

9<<Manam llapan runakunapaqtsu mañakamü, sinöqa 

discïpulükunallapaqmi. Qampa kayaptinmi paykunata podernïman 
churamushkanki. 

10Llapanpis noqaman creyikuqkunaqa qampam y qamman creyikuqkunapis 

noqapam. Discïpulükuna noqaman creyikuyanqanpitam runakuna 
tantiyaykäyan noqata kachamanqaykita. 

11Kay patsapita qam kaqman kutimuptïmi paykunaqa kay patsallachöraq 

kayanqa. Santu Dios Yaya, noqantsik jukllaylla kanqantsiknö paykunapis 
jukllayllanö kayänanpaq cuidaykullay. 

12<<Podernïman churamunqayki runakunatam [kay patsachö] shumaq 

cuidashkä. Tsaynö cuidaptïmi mayqanpis oqrakashqatsu. Peru jukmi 
sïqa Satanás munanqanta rurar oqrakashqa. Tsaynö päsashqa Dios 
Yayapa palabran cumplinanpaqmi. 

13<<Kananqa qam kaqmannam kutikamushaq. Kay patsachömi 

discïpulükunata yachatsishkä noqa kushishqa kanqänölla paykunapis 
kushishqa kawayänanpaq. 

14Willakuynikita willakuptïmi chaskiyashqa. Munanqaykita ruranqänö 

paykunapis rurayaptinmi mana cäsushuqniki runakuna chikiyan. 

15Tsaynö chikiyaptinpis manam kay patsapita sas pushakunaykipaqtsu 

mañakuq, sinöqa Satanáspita tsapaykunaykipaqmi. 

16Qampa podernikichö kanqänömi paykunapis podernikichöna kaykäyan. 

17<<Willakuynikiqa rasunpa kaqmi. Willakuyniki ninqannö kawayänanpaq 

yanapaykullay. 

18Kay patsaman kachamanqaykinöllam paykunatapis munanqaykita 

rurayänanpaq kachaykä. 

19Nimanqaykinöllam llapantapis cumpliykä. Tsaynöpam noqata rikäyämar 

paykunapis ninqaykikunata cumpliyanqa. 

20<<Peru manam discïpulükunallapaqtsu mañakamü, sinöqa 

willakuyanqanta chaskir noqaman creyikamuqkunapaqwanmi mañakamü. 

21Taytay, noqantsik jukllaylla kanqantsiknö kikinkunapurapis y 

noqantsikwanpis jukllayllanö kawayänanpaq yanapaykullay. Tsaynö 
kawayanqanta rikarmi wakin runakunapis tantiyayanqa kachamanqayki 
Cristo kanqäta. 

22<<Willakuynikita tantiyatsimanqaykinöllam tantiyatsishkä. Tsaymi 

noqantsik jukllaylla kanqantsiknö paykunapis jukllayllanö kayanqa. 

23Jukllayllanömi paykunawan kä y qampis noqawan jukllayllam kanki. 

Tsaymi paykunapis juk shonqulla kuyanakuyaptin kachamanqayki Cristo 
kanqäta runakuna musyayanqa. Tsaynöllam musyayanqa noqata 
kuyamanqaykinölla paykunatapis kuyanqaykita. 

24<<Taytay, podernïman churamunqayki runakuna noqawan 

kawayänantam munä. Puntächö karmi rikäyämanqa poderyuq kanäpaq 
churamanqaykita. Kay patsata manaraq kamarmi kuyamar poderyuq 
kanäpaq churamarqayki. 

25<<Taytay, mana cäsushuqnikikuna manam reqiyäshunkitsu. Peru noqam 

sïqa reqiq. Tsaynöllam podernïman churamunqayki runakuna musyayan 
kay patsaman kachamanqaykita. 

26Qampa willakuynikitam yachatsishkä. Tsaynöllam imaypis yachatsishaq 

noqawan jukllayllanö kawayänanpaq y noqata kuyamanqaykinö 
kuyanakuyänanpaq>>. 

Juan 18 
Jesústa prësu achkuyanqan 

Mateo 26.47-56; Marcos 14.43-50; Lucas 22.47-53 

1Dios Yayata Jesús mañakuskirnam discïpulunkunawan Cedrón raqrapa 

wak tsimpanman päsaskir jatun huertaman yaykuyarqan. 

2Tsayman discïpulunkunawan Jesús imaypis aywashqa kaptinmi Jesústa 

rantikuq Judas tsayman aywayanqanta musyarqan. 

3Tsaymi Jesústa prësu achkuyänanpaq aktsinkunawan y espädankunawan 

wardiakunata y atska soldädukunata pusharkur Judas aywarqan. Tsay 
wardiakunata y soldädukunatam mandakuq sacerdötikuna 
y fariseukuna kachayarqan. 

4Jesúsqa tsay llapan päsananpaq kaqkunatam musyarqan. Tsaymi prësu 

achkuyänanpaq aywaqkunawan tinkuskir tapurqan: <<¿Pitatan 
ashiykäyanki?>> 

5Tsaynam niyarqan: <<Nazaretpita Jesústam ashiykäyä>>. Jesúsnam 

nirqan: <<NOQAM KÄ>>. (Jesústa rantikuq Judaspis tsaychömi kaykarqan.) 

6<<NOQAM KÄ>> niptinmi sikpar ankallaskiyarqan. 

7Jesúsnam yapay tapurqan: <<¿Pitatan ashiyanki?>> Paykunanam yapay 

niyarqan: <<Nazaretpita Jesústam>>. 

8Jesúsnam nirqan: <<Niyashkaqnam: <NOQAM KÄ>. Noqata ashiyämarqa 

noqallata prësu achkuyämay. Kay runakunataqa aywakuyänanpaq 
dëjaykuyay>>. 

9Tsaynö kananpaqmi puntata mañakur Dios Yayata nirqan: <<Podernïman 

churamunqayki kaqkunata manam ni mayqantapis oqrashkätsu>>. 

10Tsaymi Simón Pedro espädanta jipiskir juk runapa derëchu kaq rinrinta 

walluskirqan. Tsay runaqa mas mandakuq sacerdötipa serviqninmi karqan. 
Paypa shutinmi karqan Malco. 

11Pedrutanam Jesús nirqan: <<¡Espädaykita kutitsiy! Taytä qaramanqan 

cöpata ¿manaku upyäman?>> 

Mas mandakuq sacerdötipa wajinman Jesústa apayanqan 
Mateo 26.57-58; Marcos 14.53-54; Lucas 22.54 

12Tsaypitanam capitanninkunawan soldädukuna y templu täpaq 

wardiakunapis Jesústa prësu achkuskir watäyarqan. 

13Tsaypitanam Caifáspa suegrun Anáspa wajinman apayarqan. Tsay watam 

Caifás mas mandakuq sacerdöti kaykarqan. 

14Paymi autoridä majinkunata nishqa karqan: <<Llapantsik wañunqantsikpa 

rantin mas allim kanman juk runalla wañuptin>>. 

Jesústa Pedro nëganqan 
Mateo 26.69-70; Marcos 14.66-68; Lucas 22.55-57 

15Simón Pedrunam juk discïpulu majinwan Jesúspa qepanta aywayarqan. 

Tsay discïpulunmi mas mandakuq sacerdötiwan reqinakur ruri patiuyaq 
yaykurqan. 

16Pedrunam punkullachö quëdarqan. Tsaymi ruriman yaykuq discïpuluqa 

punkuchö cuidaq warmita rugarqan Pedrutapis yaykatsinanpaq. 

17Tsay warminam Pedruta tapurqan: <<¿Manaku qampis taqay runapa 

discïpulun kanki?>> Pedrunam nirqan: <<Manam>>. 

18Alläpa alalaptinmi servikuqkuna y templu täpaq wardiakuna ninata 

tsarirkatsir mashakuykäyarqan. Paykunawanmi Pedrupis mashakuykarqan. 

Mas mandakuq sacerdöti Anás Jesústa tapunqan 
Mateo 26.59-66; Marcos 14.55-64; Lucas 22.66-71 

19Tsaypitanam mas mandakuq sacerdöti Jesústa tapur nirqan: <<¿Pitan 

discïpuluykikuna? ¿Imatatan yachatsinki?>> 

20Jesúsnam nirqan: <<Noqaqa manam imatapis pakayllapa 

yachatsikushkätsu. Sinagögakunachö y templuchö llapan runakunam 
yachatsikunqäta wiyayämashqa. 

21¿Imanirtan tapumanki? Yachatsikunqäta wiyaq runakunata tapuy. 

Paykunam imata yachatsikunqätapis musyayan>>. 

22Tsaynö niptinmi juk wardia Jesústa laqyaskir nirqan: <<¿Tsaynöku mas 

mandakuq sacerdötita ninki?>> 

23Jesúsnam nirqan: <<Mana allita parlashqa kaptïqa mä nimay. Imatapis 

llutanta mana parlaykaptï ¿imanirtan laqyamanki?>> 

24Tsaypitanam watashqallata mas mandakuq sacerdöti Caifásman Anás 

apatsirqan. 

Jesústa Pedro yapay nëganqan 
Mateo 26.71-75; Marcos 14.69-72; Lucas 22.58-62 

25Simón Pedro mashakuykaptinmi yapay tapuyarqan: <<Qampis ¿manaku 

taqay runapa discïpulun kanki?>> Pedrunam nirqan: <<Manam>>. 

26Tsaypita unay rätullatam mas mandakuq sacerdötipa serviqnin nirqan: 

<<Qamtam paywan paqta kaykaqta huertachö rikashkaq>>. (Tsaynö niq 
runapa ayllunpa rinrintam Pedro wallushqa karqan.) 

27Pedrunam yapay nëgarqan. Tsay höram gällu cantaskirqan. 

Pilatuman Jesústa apayanqan 
Mateo 27.1-2, 11-14; Marcos 15.1-5; Lucas 23.1-5 

28Patsa waraykaptinnam Caifáspa wajinpita Roma gobernadorpa 

despächunman Jesústa apayarqan. Israel autoridäkunaqa manam tsay 

despächuman yaykuyta munayarqantsu. Paykunam yarpäyarqan tsayman 
yaykurqa impüru kar Pascua mikuykunata mana mikuyänanpaq kanqanta. 

29Tsaymi despächunpita yarquskir Pilato tapurqan: <<¿Ima jutsanpitatan 

kay runata apayämushkanki?>> 

30Tsaymi niyarqan: <<Jutsayuq kaptinmi apayämushkä. Jutsannaq kaptinqa 

manam apayämümantsu karqan>>. 

31Pilatunam nirqan: <<Leynikikuna ninqannö juzgayänaykipaq apayay>>. 

Tsaynö niptinmi Israel runakunapa autoridäninkuna niyarqan: 
<<Noqakunaqa pitapis wañutsiyänäpaq manam poderyuqtsu kayä>>. 

32Tsaynö nirmi cruzchö wañunanpaq Jesús ninqanta cumpliyarqan. 

33Despächunman Pilato kutiskirmi Jesústa qayaskir tapurqan: 

<<¿Rasunpaku Israel runakunapa mandakuqnin rey kanki?>> 

34Jesúsnam nirqan: <<¿Kikikipa yarpayllaykipitaku o runakuna 

niyäshuptikiku tsaynö tapumanki?>> 

35Pilatunam nirqan: <<Tsaykunata musyanäpaq noqa manam Israel runatsu 

kä. Marka majikikunawan mandakuq sacerdötikunam prësu 
apayämushushkanki. Prësu apayämushunaykipaq ¿imatatan 
rurashkanki?>> 

36Jesúsnam nirqan: <<Noqa manam kay patsachö mandakuqtsu kä. Kay 

patsachö mandakuq kaptïqa prësu achkuyämaptin discïpulükunam 
pelyayanman karqan>>. 

37Pilatunam tapurqan: <<Tsaypunqa ¿rasunpaku rey kanki?>> Jesúsnam 

nirqan: <<Rasun kaqtam nikanki. Rasun kaqta willakunäpaqmi kay patsachö 
yurishkä y tsaypaqmi kay patsaman shamushkä. Pipis rasun kaqta 
musyayta munarqa willakunqäkunatam creyin>>. 

38Tsaynö niptinmi Pilato nirqan: <<¡Imaraq tsay rasun kaqqa!>> 

Jesústa crucificäyänanpaq Pilato mandanqan 
Mateo 27.15-31; Marcos 15.6-20; Lucas 23.13-25 

Jesústa tapuskirmi despächunpita Pilato yapay yarquskir Israel runakunata 
nirqan: <<Noqa manam kay runapa ima jutsantapis tarïtsu. 

39Peru qamkunam musyayanki Pascua fiestachö wata wata juk prësuta 

qarqunqäta. ¿Munayankiku Israel runakunapa mandakuqnin reyta 
qarqunäta?>> 

40Tsaynö niptinmi llapan niyarqan: <<¡Jesústaqa ama qarquytsu! 

¡Barrabásta qarquy!>> Barrabásqa Romachö mas mandakuq reypa contran 
shäriqmi karqan. 

 
Juan 19 

1Tsaynö niyaptinmi Jesústa Pilato astatsirqan. 

2Soldädukunanam kashapita corönata awaskir Jesúspa umanman 

shukutsiyarqan. Tsaynöllam granäti cäpata ashqutsiyarqan. 

3Tsaypitanam Jesústa laqyar niyarqan: <<¡Alabashqa katsun Israel 

runakunapa mandakuqnin rey!>> 

4Tsaypitanam despächunpita yapay yarqaskamur Pilato nirqan: 

<<Tantiyakuyay. Apayämunqayki runapa ima jutsantapis manam tarïtsu. 
Tsaymi jutsannaq kanqanta musyayänaykipaq jipimushaq>>. 

5Tsaynö nirmi Jesústa jipimurqan kasha corönan shukushqata y granäti 

cäpan shukushqata. Tsaymi Pilato nirqan: <<¡Kay runata rikäyay!>> 

6Jesústa rikaskirmi mandakuq sacerdötikunawan templu täpaq wardiakuna 

qayaykachar niyarqan: <<¡Crucificay! ¡Crucificay!>> Tsaynö niyaptinmi 
Pilato nirqan: <<Kikikikuna crucificäyay. Noqaqa manam ima jutsantapis 
tarïtsu>>. 

7Tsaymi niyarqan: << <Diospa Tsurinmi kä> niqkunata wañutsiyänäpaqmi 

leynïkunachö nin. ¡Tsaynö kaykaptinqa tsay runa wañutsishqa katsun!>> 

8Tsaynö niyaptinmi Pilato alläpa mantsakarqan. 

9Tsaymi despächunman kutiskir Jesústa yapay tapurqan: <<¿Maypitatan 

kanki?>> Peru tsaynö tapuptinpis Jesús manam ni imata parlakurqantsu. 

10Pilatunam nirqan: <<¿Manaku ni imatapis contestamanki? 

Crucificätsinaqpaq o dëjanaqpaqpis poderyuq kanqäta ¿manaku 
musyanki?>> 

11Jesúsnam nirqan: <<Qampa podernikiman Dios Yaya mana 

churamaptinqa imata ruramänaykipaqpis manam poderniki kanmantsu. 
Tsaymi podernikiman entregamaq runa qampita mas jutsayuq kaykan>>. 

12Tsaynö niptinmi Pilato dëjayta munarqan. Peru Israel runakunapa 

autoridäninkunam masraq qayaykachar niyarqan: <<¡Kay runaqa rey 
tukurmi mandaq Césarpa contran kaykan! ¡Payta dëjarqa qampis Césarpa 
contranmi kanki!>> 

13Tsaynö niyaptinmi Jesústa waqtaman jipiskatsimur Gábata niyanqan 

coredorchö Pilato jamarqan. (Hebreo idiömachömi Gábata ninanqa 
<<parara rumikunawan rurashqa>> ninan.) 

14Tsay höraqa pullan junaqnömi karqan. Tsay tardim Pascua fiestachö 

jamay junaq qallananpaqna karqan. Tsaychömi Pilato nirqan: 
<<¡Mandayaqniki reyta rikäyay!>> 

15Paykunanam jinchi niyarqan: <<¡Wañutsun! ¡Wañutsun! ¡Crucificay!>> 

Pilatunam nirqan: <<¿Mandaqnikikuna reytaku crucificätsishaq?>> 

Mandakuq sacerdötikunanam niyarqan: <<¡Noqakunapa mandaqnïkuna 
reyqa Césarllam! ¡Paypita masqa manam juk rey kantsu!>> 

16Tsaynö niyaptinmi munayanqannö Jesústa crucificäyänanpaq 

soldädukunata Pilato entregarqan. Tsaymi Jesústa apayarqan. 

Jesústa crucificäyanqan 
Mateo 27.32-44; Marcos 15.21-32; Lucas 23.26-43 

17Cruzta matankarkatsirmi Calavëra niyanqan sitiuman Jesústa apayarqan. 

Hebreo idiömachömi Calavëra ninqanta Gólgota niyan. 

18Tsayman chaykatsirmi Jesústa crucificäyarqan. Tsaynöllam ishkay 

runakunatapis Jesúspa lädunkunaman crucificäyarqan. 

19Tsaypitanam juk letrëruta qellqaskir cruzpa 

puntanman Pilato clävatsirqan. Tsay letrëruchömi nirqan: <<Nazaretpita 
Jesús, Israel runakunapa mandakuqnin rey>>. 

20Jerusalénpa cercanllachö crucificashqa kaptinmi tsay letrëruta Israel 

runakuna atskaq liyiyarqan. Tsay letrërum hebreo, latín y griego 
idiömakunachö qellqashqa karqan. 

21Tsaymi mandakuq sacerdötikuna Pilatuta niyarqan: << <Israel runakunapa 

mandakuqnin rey> nirqa ama qellqaytsu. Tsaypa rantinqa <Israel 
runakunapa mandakuqnin rey kanqantam kay runaqa nirqan> nir qellqay>>. 

22Pilatunam nirqan: <<Qellqanqäqa qellqashqanam>>. 

23Crucificaskirnam Jesúspa llatapankunata chuskuq soldädukuna 

rakipunakuyarqan. Rurin kaq llatapan costürannaq kaptinmi 

24niyarqan: <<Kaytaqa ama rachishuntsu. Tsaypa rantinqa mayqantsikpis 

apakunapaq sortiyashun>>. Tsaynöpam Dios Yayapa palabran ninqanta 
cumpliyarqan. Tsaychömi nin: <<Llatapätam rakipunakuyashqa. Mayqanpis 
apananpaqmi sortiyayashqa>>. Tsay ninqannöllam soldädukuna 
rurayarqan. 

25Crucificäyanqan kaqchömi kaykäyarqan Jesúspa maman, mamanpa 

ñañan, Cleofaspa warmin María y María Magdalena. 

26Mamanta y kuyanqan discïpulun puntanchö kaykäyaqta rikaykurmi Jesús 

nirqan: <<Mamay, paynam wawayki kanqa>>. 

27Tsaypitanam kuyanqan discïpuluntana nirqan: <<Kananpitaqa 

mamaykitanö rikaykullanki>>. Tsaynö ninqanpitam wajinman pushaykur 
mamantanö rikarqan. 

Jesús wañunqan 
Mateo 27.45-56; Marcos 15.33-41; Lucas 23.44-49 

28Llapan cumplishqana kanqanta musyarmi Dios Yayapa palabranta 

cumplinanpaq Jesús nirqan: <<¡Yakunämi!>> 

29Tsaychömi järra junta puchquq vïnu kaykarqan. Tsaymi hisöpu jachaman 

esponjata watarkur tsay puchquq vïnuman tullpurkur Jesúspa shiminman 
wititsiyarqan. 

30Tsay vïnuta yawarkurnam Jesús nirqan: <<Llapannam cumplishqa 

kaykan>>. Tsaynö niskirnam wañuskirqan. 

Jesústa tuksinqan 

31 Pascuachö jamay junaq qallananpaqna kaptinmi Israel runakunapa 

autoridäninkuna pipis crucificashqa quëdananta munayarqantsu. 
(Pascuachö jamay junaqmi alläpa sagrädu karqan.) Tsaymi Pilatuta 
mañayarqan cruzchö clävaraykaqkunapa chankankunata pakiskir cruzpita 
jipiyänanpaq. 

32Mañayanqanta äniptinmi soldädukuna aywaykur Jesúswan crucificashqa 

kaykaq runakunapa chankankunata pakiskiyarqan. 

33Jesús wañushqana kaptinmi paypa chankankunataqa pakiyarqannatsu. 

34Tsaypa rantinmi juk soldädu lanzawan costädunpa tuksirqan. 

Tuksiskiptinmi yawarwan yaku sas yarqaskamurqan. 

35Llapan tsaykunatam rikarqä. Tsaymi imanö kanqanta qellqä 

salvamaqnintsik Cristo kanqanta qamkunapis creyiyänaykipaq. Llapan 
qellqanqäkunaqa rasun kaqmi. 

36Dios Yayapa palabranmi nin: <<Manam ni juk tullunllatapis pakinqatsu>>. 

Llapan tsaykunam päsarqan Dios Yayapa palabran cumplinanpaq. 

37Tsaynöllam Dios Yayapa palabran nin: <<Tuksiyanqantam rikäyanqa>>. 

Jesústa pampayanqan 
Mateo 27.57-61; Marcos 15.42-47; Lucas 23.50-56 

38Tsaypitanam Arimatea markapita José shutiyuq runa Pilatuta rugakur 

nirqan: <<Jesúspa ayanta pampanäpaq dëjapaykallämay>>. Josépis 
Jesúspa discïpulunmi karqan. Peru Israel autoridäkunapita mantsakurmi 
musyatsikurqantsu. Mañakunqanta Pilato äniptinmi Jesúspa ayanta pampaq 
aparqan. 

39Tsaymanmi Nicodemupis aywarqan kimsa arröbanö mïrrawan áloe 

takushqata aparkur. Ñawpatam Nicodemo paqasllapa Jesúswan parlaq 
aywarqan. 

40Israel runakunapa costumbrinkunamannömi Joséwan Nicodemo tsay 

apayanqankunata säbanasman wiñaparkur Jesúspa ayanta pituyarqan. 

41Jesústa crucificäyanqan lädunchömi juk huerta karqan. Tsaychömi pitapis 

manaraq pampayanqan mushuq sepultüra karqan. 

42Jamay junaq qallananpaqna kaptinmi tsay sepultürallamanna Jesústa 

pampayarqan. 

 
Juan 20 

Jesús kawamunqan 
Mateo 28.1-10; Marcos 16.1-8; Lucas 24.1-12 

1Semäna qallanan alliqnam María Magdalena tsaka tsakallana Jesústa 

pampayanqan sepultüraman aywarqan. Chaykurmi sepultüra tsaparaq rumi 
wititsishqata tarirqan. 

2Tsayta rikaykurmi cörrilla kutirqan Simón Pedruta y Jesús kuyanqan 

discïpuluta willananpaq. Chaykurmi willarqan: <<¡Jesúspa ayantam 
apayashqa! ¡Manam musyayätsu mayman apayanqanta!>> 

3Tsaynam Jesús kuyanqan kaq discïpuluwan Pedro Jesústa pampayanqan 

kaqman aywayarqan. 

4Cörrilla aywarmi jukaq discïpulun Pedruta llalliskir puntata charqan. 

5Sepultüra punkullapita qawaykurmi säbanasllana qoturaykaqta rikarqan. 

6Qepanta Simón Pedro chaykurnam ruriman yaykuskir säbanasllatana 

paypis tarirqan. 

7Jesúspa umanta watäyanqan tëlatapis shumaq doblashqa uman kanqan 

läduchö churaraykaqtam tarirqan. 

8Tsaypitaraqmi punta chaq discïpulunpis ruriman yaykurqan. Paypis 

tsaykunata rikaykurmi creyirqan. 

9Tsaynö kaykaptinpis manam tantiyayarqanraqtsu kawamunanpaq Dios 

Yayapa palabran ninqanta. 

10Tsaypitanam kaykäyanqan wajiman kutikuyarqan. 

María Magdalenata Jesús yuripunqan 
Marcos 16.9-11 

11Maríanam pamparanqan kaqman kutiykur punkuchö waqar quëdarqan. 

Waqaykanqanchö sepultüraman qawaykurmi 

12rikarqan ishkay angelkuna yuraq llatapashqa kaykäyaqta. Jukaqmi 

Jesúspa uman kanqan kaqchö jamaykarqan y jukaqnam chakin kanqan 
kaqlächö jamaykarqan. 

13Tsay angelkunam Maríata tapuyarqan: <<¿Imanirtan waqaykanki?>> 

Tsaymi nirqan: <<Señornïpa ayantam apayashqa. Manam musyätsu 
mayman churayanqantapis>>. 



2035 

 

 
©  Wycliffe Bible Translators, Inc. 

  
 

 

14Tsaynö nikar tumaykurmi Jesústa rikaykurqan. Peru pay kanqanta manam 

tantiyarqantsu. 

15Jesúsnam tapurqan: <<¿Imanirtan waqaykanki? ¿Pitatan ashiykanki?>> 

Tsaynö tapuptinmi huertachö aruq runa kanqanta yarpar María nirqan: 
<<Taytay, maymanpis Jesúspa ayanta apashqa karqa qorikamunäpaq 
willaykallämay>>. 

16Jesúsnam nirqan: <<¡María!>> Tsaynö niptinmi María tumaykur nirqan: 

<<¡Raboni!>> Hebreo idiömachömi raboni ninanqa yachatsikuq ninan. 

17Jesúsnam nirqan: <<Ama achkumaytsu. Taytä kaqman manaraqmi 

aywashkäraqtsu. Kanan aywar discïpulükunata willay Taytä kaqman 
kutikunäpaqna kanqanta. Noqapa Taytämi qamkunapapis Taytaykikuna y 
Diosnïmi qamkunapapis Diosnikikuna>>. 

18Tsaynö niptinmi María Magdalena sas aywarqan Jesús yuripunqanta y 

imata ninqankunatapis discïpulunkunata willananpaq. 

Discïpulunkunata Jesús yuripunqan 
Mateo 28.16-20; Marcos 16.14-18; Lucas 24.36-49 

19Tsay paqasmi discïpulunkuna juk wajichö qorikashqa kaykäyarqan. Israel 

runakunapa autoridäninkunapita mantsakurmi punkuta trancapukushqa 
kaykäyarqan. Tsaynö kaykäyaptinmi Jesús yuriskir nirqan: <<Alli kawakuy 
qamkunachö kaykullätsun>>. 

20Tsaynö nirmi makinta y costädunta rikätsirqan. Jesústa rikaykurmi 

discïpulunkuna alläpa kushikuyarqan. 

21Jesúsnam yapay nirqan: <<Alli kawakuy qamkunachö kaykullätsun. Taytä 

kachamanqannöllam noqapis qamkunata kachayaq>>. 

22Tsaynö nirmi paykuna kaqman pükaykur nirqan: <<Espíritu Santuta 

chaskiyay. 

23Pitapis jutsankunapita perdonayaptikim Dios Yaya perdonanqa. Peru 

mana perdonayaptikiqa Dios Yayapis manam perdonanqatsu>>. 

Jesúswan Tomás tinkunqan 

24Discïpulunkuna qorikashqa kaykaqman Jesús chänanpaq Millïshu 

niyanqan Tomás manam karqantsu. Paymi Jesúspa apostolnin karqan. 

25Tomáswan tinkuskirnam discïpulu majinkuna willayarqan: <<¡Señor 

Jesucristum yuripayämashqa!>> Tomásnam nirqan: <<Clävu uchkunqan 
makinta manaraq rikarqa, tsayman dëdüta manaraq jatir y tuksiyanqan 
costädunman makïta manaraq jatirqa manam creyishaqtsu>>. 

26Tsaypita juk semänatanam discïpulunkuna yapay juk wajiman 

qorikäyarqan. Tsaychömi Tomáspis kaykarqan. Punkuta trancapukushqa 

kaykäyaptinmi Jesús puntankunaman illaqpita yuriskir saludarninkuna 
nirqan: <<¡Alli kawakuy qamkunachö kaykullätsun!>> 

27Tomástanam nirqan: <<Tomás, makïta rikay. Clävus uchkunqanman 

dëduykita jatiy. Tuksiyämanqan costädüman makikita jatiy. ¿Imanirtan 
creyinkitsu?>> 

28Tomásnam nirqan: <<¡Señorllä y Diosllä!>> 

29Jesúsnam nirqan: <<¿Rikämarraqku creyinki? ¡Mana rikämarpis 

creyiqkunam kushishqa kayanqa!>> 

Kay libruta imapaq qellqanqan 

30Discïpulunkuna rikaykäyaptinmi atska milagrukunata Jesús rurarqan. 

Tsaykuna manam llapantsu kay libruchö qellqashqa kaykan. 

31Kay libruchö qellqashqa kaykaqkunam Jesús salvamaqnintsik Cristo 

kanqanta y Diospa Tsurin kanqanta creyiyänaykipaq y creyir mana ushakaq 
kawayta tariyänaykipaq. 

 
Juan 21 

Qanchis discïpulunkunata Jesús yuripunqan 

1Tsaypitanam Tiberias qocha kuchunchö discïpulunkunata Jesús yapay 

yuripurqan. 

2Tsaychömi kaykäyarqan Simón Pedro, Millïshu niyanqan Tomás y 

Natanael. Natanaelmi Galileachö Caná markapita karqan. Tsaynöllam 
Zebedeupa ishkan tsurinkuna y mas ishkay discïpulukunapis kaykäyarqan. 

3Paykunatam Simón Pedro nirqan: <<Pescädu achkuqmi aywaykä>>. 

Tsaymi niyarqan: <<Aku noqakunawanpis aywashun>>. Tsaynö 
nirmi büquiman lätarkur llapan aywayarqan. Peru tsay paqasqa warat 
pescaykarpis manam ni jukllayllatapis achkuyarqantsu. 

4Patsa waraykaptinnam qocha kuchunchö juk runa kaykaqta rikaskiyarqan. 

Peru Jesús kanqantaqa manam musyayarqantsu. 

5Paymi nirqan: <<Amïgukuna, ¿pescäduta achkuyashkankiku?>> 

Paykunanam niyarqan: <<Taytay, manam ni jukllayllatapis achkuyätsu>>. 

6Tsaynö niyaptinmi nirqan: <<Büquipa derëcha kaq lädunman atarräyaykita 

jitayay. Tsaychömi pescäduta achkuyämunki>>. Ninqannö atarräyata 
jitaykurmi sutaytapis mana puëdiyanqanyaq maytsika pescäduta 
achkuyarqan. 

7Tsaymi Jesús kuyanqan kaq discïpulunqa Pedruta nirqan: <<¡Payqa 

Señornintsikmi!>> Tsaynö niptinmi llatapanta tseqllanman watarkur Simón 
Pedro sas Jesús kaqman nädaypa aywarqan. 

8Wakin discïpulukunanam atarräyachö maytsika pescäduta qarachashqa 

büquiwan aywayarqan. Qocha kuchunman chäyänanpaqqa pachak (100) 
metrunöllam karqan. 

9Büquipita yarpuskirnam rikäyarqan tantata y shansha jananchö pescädu 

kankashqata. 

10Jesúsnam nirqan: <<Achkuyämunqayki pescäduta juk ishkayta 

apayämuy>>. 

11Tsaynö niptinmi Simón Pedro büquiman lätarkur atarräyata 

qarachämurqan pescädukunata apayänanpaq. Tsay atarräyachömi pachak 
pitsqa chunka kimsa (153) jatusaq pescädukuna karqan. Maytsika 
pescäduwanpis atarräya manam rachirqantsu. 

12Jesúsnam nirqan: <<Mikuq shayämuy>>. Señor Jesús kanqanta 

musyarmi mayqan discïpulunpis pï kanqanta tapupäyarqantsu. 

13Paykuna kaqman witiykurnam tantatawan pescäduta Jesús qararqan. 

14Tsaychö yuripunqanwanqa kawamunqanpita kimsa kutinam 

discïpulunkunata Jesús yuripurqan. 

Simón Pedruwan Jesús parlayanqan 

15Mikuyta ushaskirnam Simón Pedruta Jesús tapurqan: <<Jonáspa tsurin 

Pedro, wakin discïpulükunapita ¿masku kuyamanki?>> Pedrunam nirqan: 
<<Taytay, musyankim kuyanqaqta>>. Jesúsnam nirqan: <<Mallwa 
üshäkunata shumaq cuidanki>>. 

16Jesúsnam yapay tapurqan: <<Jonáspa tsurin Simón, ¿kuyamankiku?>> 

Pedrunam nirqan: <<Taytay, musyankim kuyanqaqta>>. Niptinmi nirqan: 
<<Üshäkunata shumaq mitsinki>>. 

17Tsaypitanam yapay tapurqan: <<Jonáspa tsurin Simón, ¿rasunpaku 

kuyamanki?>> Tsaynölla kimsa kuti tapuptinmi Pedro llakishqa nirqan: 
<<Taytay, qammi llapanta musyanki. Musyankim kuyanqaqta>>. Jesúsnam 
nirqan: <<Üshäkunata shumaq cuidanki. 

18Rasun kaqtam niq: Jövinllaraq karqa llatapaykita shukukurmi 

munanqaykipa aywarqayki. Peru awkinyaskirmi sïqa rikraykita kicharkuptiki 
jukna shukutsishunki. Tsaynöllam aywayta mana munanqaykipa 
apayäshunki>>. 

19Tsaynömi Pedruta Jesús tantiyatsirqan Dios Yaya munanqannö kawar 

imanö wañunanpaq kanqanta. Tsaypitanam Pedruta nirqan: <<Qatimay>>. 

Librupa ushanan 

20Tsaypitanam tikraykur Jesús kuyanqan kaq discïpuluta Pedro rikarqan. 

Tsay discïpulum Pascua meriendata mikuyanqanchö Jesúspa lädunchö 
tapurqan mayqan discïpulun contran shärinanpaq kanqanta. 

21Payta rikaykurmi Jesústa Pedro tapurqan: <<Taytay, paytaqa ¿imatan 

päsanqa?>> 

22Jesúsnam nirqan: <<Munaptïqa kutimunqäyaqpis kawanqam. ¿Imanirtan 

paypaq tapumanki? Qamqa qatimay>>. 

23Jesús tsaynö ninqanta musyaskirmi maytsaychöpis wawqikuna y panikuna 

yarpäyarqan tsay discïpulun imaypis mana wañunanpaq kanqanta. Peru 
tsaynö yarpäyaptinpis Jesús manam mana wañunanpaqtsu nirqan, sinöqam 
nirqan: <<Noqa munaptïqa kutimunqäyaqpis kawanqam. ¿Imanirtan paypaq 
tapumanki?>> 

24Jesús kuyanqan discïpulum kay libruta qellqashqa. Llapan 

qellqanqankunam rasunpa kaq. 

25Jesús ruranqankunaqa mas atskam kan. Llapanta qellqaptinqa entëru kay 

patsachö papelpis manam paqtanmantsu. [Amén.] 

Hechos 
Hechos 1 

Espíritu Santuta chaskiyänanpaq willanqan 

1Tayta Teófilo, punta kaq libruchömi Jesús llapan ruranqankunata y 

yachatsinqankunata qellqamurqä. Tsaykunatam rurarqan y yachatsikurqan 
willakur qallanqanpita 

2hasta ciëluman aywakunqan junaqyaq. Ciëluman manaraq aywakurmi 

akranqan apostolninkunata Espíritu Santupa poderninwan imata 
rurayänanpaqpis tantiyatsirqan. 

3Wañunqanpita kawaskamurmi chusku chunka (40) junaqyaq paykunata 

yuripurqan. Rasunpa kawamunqanta creyiyänanpaqmi tukuynöpa 
tantiyatsirqan. Tsaynöllam Dios Yayapa mandakuyninpaqpis shumaq 
tantiyatsirqan. 

4Apostolninkunawan kaykarmi Jesús nirqan: <<Willayanqaqnöllam 

prometiyäshunqaykita Taytä kachamunqa. Tsayta manaraq chaskirqa 
Jerusalénpita ama aywakuyankiraqtsu. 

5Juanqa yakullawanmi bautizarqan. Peru qamkunam sïqa Espíritu 

Santuwan bautizashqa kayanki. Bautizashqa kayänaykipaq wallka 
junaqllanam faltan>>. 

Ciëluman Jesús kutinqan 

6Jesúswan qorikashqa kaykaqkunam tapuyarqan: <<Taytay, ¿kananpitaqa 

Israel nacionpa mandakuqninku kanki?>> 

7Jesúsnam nirqan: <<Tsaykunataqa manam musyayänaykitsu. Imay junaq 

imay höra tsaykuna päsananpaq kanqantaqa Dios Yayallam musyan. 
Payllam poderyuq kaykan munanqan höra tsaykunata rurananpaq. 

8Peru tsaynö kaptinpis Espíritu Santu qamkunaman shamuptinmi poderninta 

chaskiyanki. Chaskiskirnam willakuynïta willakuyanki Jerusalénchö, entëru 
Judeachö, Samariachö y maytsay markakunachöpis>>. 

9Tsaynö parlayta ushaskirmi pallarikar qallaykurqan. Rikaraykäyaptinmi 

pukutay tsapaskiptin illakaskirqan. 

10Tsaynö kaykäyaptinmi yuraq llatapashqa ishkay runakuna illaqpita yuriskir 

11niyarqan: <<Galilea runakuna, ¿imanirtan ciëlupa rikaraykäyanki? 

Puntaykikunapita ciëluman aywanqannöllam Jesús yapay kutimunqa>>. 

Judaspa rantin apóstol kananpaq Matíasta akrayanqan 

12Tsaypitam Olivos lömachö kaykäyanqanpita apostolkuna Jerusalénman 

kutiyarqan. Tsay lömapita Jerusalénmanqa manam alläpa karutsu karqan, 
sinöqa jamay junaqchö puriyanqannöllam. 



2040 

 

 
©  Wycliffe Bible Translators, Inc. 

  
 

 

13Chaykurnam patsakuyanqan altusman lätayarqan. Paykunam kayarqan 

Pedro, Juan, Santiago, Andrés, Felipe, Tomás, Bartolomé, Mateo, Alfeupa 
tsurin Santiago, Zelote niyanqan Simón y Santiagupa tsurin Judas. 

14Paykunam Jesúspa maman Maríawan, Jesúspa wawqinkunawan y wakin 

warmikunawanpis Dios Yayata mañakuyänanpaq imaypis qorikäyaq. 

15Tsay junaqkunam Jesúsman creyikuqkuna pachak ishkay chunkanö (120) 

qorikäyaptin Pedro ichirkur nirqan: 

16<<Wawqikuna y panikuna, musyanqantsiknömi runakunata Judas 

pusharqan Jesústa prësu achkuyänanpaq. Tsaynö kananpaq kanqanta 
qellqananpaqmi Espíritu Santu rey Davidta tantiyatsirqan. Tsaymi Judasta 
päsananpaq Dios Yayapa palabran ninqannölla kanan cumplishqa. 

17Judasqa noqakunawanmi purirqan. Paytapis apóstol kananpaqmi Jesús 

akrarqan>>. 

18(Jesústa rantikunqan qellayta Judas kutitsinqanwanmi chakrata 

rantiyarqan. Judasqa pachanpis pashtat uray senqapa shikwaskiptinmi 
aqashninpis witsikaskirqan. 

19Tsayta musyaskirmi Jerusalénchö täkuq runakuna tsay chakrapa shutin 

churayarqan Acéldamata. Paykunapa idiömanchömi Acéldama ninanqa 
Yawar Pampa ninan.) 

20<<Judasta päsananpaqmi Salmo libruchö nin: << <Wajinpis tsunya 

katsun. Tsaychö pipis ama täkutsunnatsu>. Tsaynöllam mastapis nin: <Pay 
rurananpaq kaqta jukna ruratsun>. 

21<<Tsaymi juktana churashun Judaspa rantin apóstol kananpaq. Tsay runa 

katsun Jesús willakur qallanqanpita noqakunawan puriq. 

22Tsaynölla Jesústa Juan bautizanqanpita ciëluman kutinqanyaq qatiraq 

katsun. Tsay runata churashun noqakunanö apóstol kar Jesús 
kawamunqanta willakur purinanpaq>>. 

23Tsaynö niptinmi ishkaq runakunata akrayarqan. Jukmi Matías karqan. 

Jukaqnam José karqan. Wakin runakunam Joséta Barsabás niyaq y 
wakinnam Justo niyaq. 

24Tsaypitam Dios Yayata mañakur niyarqan: <<Dios Yaya, qammi musyanki 

runakunapa shonqun imata yarpanqantapis. Kanan mayqantapis 
akranqaykita musyaykatsiyämay. 

25Akranqayki runam apostolniki kanqa Judas Iscariotipa rantin. Apóstol 

kayninta mana cumpliptinmi Judaspa supaynin apashqa>>. 

26Tsaynö mañakuskir sortiyayaptinmi Matíaspaq suerti shikwarqan. 

Matíaswanmi apostolkuna yapay chunka ishkayna kayarqan. 

Hechos 2 

Espíritu Santu shamunqan 

1 Pentecostés fiesta junaqmi Jesucristuman creyikuqkuna juk wajichö 

qorikashqa kaykäyarqan. 

2Tsaychö kaykäyaptinmi illaqpita shukukuynöraq alläpa qayarar ciëlupita 

wiyakämurqan. 

3Tsaynöllam qallu tamäñu ninanöraq juknin jukninman charqan. 

4Llapanmi Espíritu Santupa poderninwan imaypis mana parlayanqan 

idiömakunata parlar qallaykuyarqan. 

5Tsay witsaymi Dios munanqannö kawaq Israel runakuna maytsay 

nacionpita Jerusalénchö kaykäyarqan. 

6Shukukuynö qayaraqta wiyarmi ima päsanqantapis rikaq aywayarqan. 

Juknin jukninpis markankunachö parlayanqan idiömakunata parlaykäyaqta 
wiyarmi mantsakashqa kayarqan. 

7Tsaymi niyarqan: <<Kay llapan parlaqkunaqa ¿manaku Galilea runakuna 

kayan? 

8Idiömantsikta parlayänanpaq ¿imanöpatan yachakuyashqa? 

9Kaychöqa maytsaypitam kaykantsik: Partiapita, Mediapita, Elampita, 

Mesopotamiapita, Judeapita, Capadociapita, Pontupita, Asiapita, 

10Frigiapita, Panfiliapita, Egiptupita, Libiachö kaq Cirenipa cercankunapita y 

Romapitapis. 

11Wakintsikqa yurinqantsikpitam Israel runakuna kantsik. Y wakintsiknam 

Israel runana kanapaq Dios Yayata chaskishkantsik. Cretapita, Arabiapitam 
kaychö kaykantsik. Maytsaypita kaykarmi kikintsikpa idiömantsikchö 
wiyaykantsik Dios Yaya kushikuypaq ruranqankunata>>. 

12Tsaymi mantsakar kikinkunapura ninakuyarqan: <<¿Imatan päsaykan?>> 

13Wakinnam burlakur niyarqan: <<Kaykunaqa machashqam kaykäyan>>. 

Pedro willakunqan 

14Tsaynö parlayaptinmi apóstol majinkunawan ichirkur Pedro nirqan: 

<<Jerusalénchö y maytsaychö täkuq Israel runakuna, shumaq wiyayämay. 

15Manam yarpäyanqaykinötsu machashqa kaykäyä. Alliq las nuëvillaraqqa 

manam ni pipis machantsu. 

16Kanan rikaykäyanqayki päsananpaqmi profëta Joel willakur nirqan: 

17<< <Dios Yayam nin: Ultimu tiempuchömi Espïritüta llapan runakunaman 

kachamushaq. Tsaymi ollqu tsurikikuna y warmi tsurikikunapis willakuynïta 

willakuyanqa. Jövinkunapis revelaciontam rikäyanqa. Awkinkunatapis 
sueñuyninkunachömi musyatsishaq. 

18Tsay junaqkunam ollqu y warmi servimaqnïkunamanpis Espïritüta 

kachamuptï willakuynïta willakuyanqa. 

19Imaypis mana rikäyanqaykikunatam ciëluchö y kay patsachö 

rikakätsimushaq. Yawarta, ninata y qoshnitam rikäyanki. 

20Rupaypis tutapanqam. Killapis yawarmanmi tikranqa. Tsaykunam kanqa 

juzganä junaq manaraq chämuptin. Tsay junaqqa alläpa mantsakaypaqmi 
kanqa. 

21Tsaynö kaptinpis noqaman mañakamuq kaqtam pïmaytapis salvashaq>. 

22<<Israel runakuna, shumaq wiyayämay. Musyayanqaykinömi Nazaretpita 

Jesústa Dios Yaya yanaparqan mana rikanqantsik milagrukunata noqantsik 
kaqchö rurananpaq. 

23Tsaynö kaykaptinmi Jesústa prësu achkuskir Diosta mana cäsuq 

runakunaman entregayashkanki crucificar wañutsiyänanpaq. Tsaynö 
kananpaqmi unaypitana Dios Yaya nirqan. 

24Wañuskatsiyaptin pamparanqallanchö ushakänanta mana munarmi Dios 

Yaya kawaskatsimushqa. 

25<<Davidpis Jesucristupaqmi nirqan: << <Dios Yayatam imay hörapis 

yarparaykä. Derëcha kaq lädüchö karmi imaypis yanapaman. 

26Tsaymi shonqüpis alläpa kushikun. Shimïpis paytam alaban. Payman 

confiakurmi imaypis tranquïlu kawakü. 

27Wañushqakuna pamparäyanqanchö manam dëjamankitsu. 

Santu serviqniki kaptïmi sepultürachö cuerpü ismünantapis munankitsu. 

28Munanqaykinö kawanäpaqmi alli nänipa pushamanki. Puntaykichömi 

imaypis kushishqa kawakü>. 

29<<Wawqikuna, musyantsikmi David wañunqanta y maychö 

pamparanqantapis. 

30Profëta karmi David musyarqan castanpita [Cristo] yurinanpaq kanqanta. 

Tsaynöllam musyarqan paynö rey kananpaq Dios Yaya jurar prometinqanta. 

31Tsaymi kikinpaq qellqanqanpa rantin tsay yuriq runapaq David qellqarqan. 

Paymi salvamaqnintsik Cristo. Cristo kawamunqanta rikaqnömi David 
qellqarqan pamparanqanchö Dios Yaya mana dëjananpaq y cuerpun mana 
ismünanpaq kanqanta. 

32<<Tsaymi David qellqanqannölla Jesústa Dios Yaya kawaskatsimushqa. 

Kawamunqantam llapäkuna rikäyashkä. 

33Paytam Dios Yaya derëcha kaq lädunman jamaykatsir prometinqan 

Espíritu Santuta entregashqa. Jesucristunam Espíritu Santuta 
noqakunaman kachamushqa. Tsaytam kanan wiyaykäyanki y rikaykäyanki. 

34<<Davidqa manam kawamushqatsu ni ciëluman aywashqatsu. Tsaymi 

kikinpaq qellqananpa rantin jukpaq qellqar nirqan: <Mandamaqnïtam Dios 
Yaya nirqan: <<Derëcha kaq lädüman jamakamuy 

35llapan chikishuqnikikunata podernikiman churamunqäyaq>> >. 

36<<Israel runakuna, niyanqaqta shumaq tantiyayay. Jesústa cruzchö 

wañutsishqa kayaptikipis Dios Yayam payta churashqa Señornintsik y 
salvamaqnintsik Cristo kananpaq>>. 

37Tsayta wiyaykurmi runakuna alläpa llakikur Pedruta y wakin apostolkunata 

tapuyarqan: <<Wawqikuna, ¿imatatan rurayäman?>> 

38Pedrunam nirqan: <<Dios Yaya perdonayäshunaykipaq jutsaykikunapita 

arrepentikur Jesucristupa shutinchö bautizakuyay. Tsaynöpam Dios Yaya 
qarayäshunqayki Espíritu Santuta chaskiyanki. 

39Diosnintsik prometinqan Espíritu Santum qamkunapaq, tsurikikunapaq y 

maytsaychö täkuyaptinpis qayanqan llapan runakunapaq kaykan>>. 

40Tsaynö nirmi Pedro masta tantiyatsir nirqan: <<¡Jutsasapa runakunanö 

castigashqa kayänaykipaq kanqanpita salvakuyay!>> 

41Pedro ninqanta creyikuqkunam kimsa waranqanö (3,000) kayarqan. 

Paykunam llapan bautizakuyarqan. 

42Paykunam imaypis qorikäyaq apostolkuna yachatsiyanqankunata 

yachakuyänanpaq, animatsinakuyänanpaq, Santa Cënata mikuyänanpaq y 
Dios Yayata mañakuyänanpaq. 

Creyikuqkuna yanapanakur kawakuyanqan 

43Apostolkuna milagrukunata rurayanqanta rikarmi llapan creyikuqkuna 

mantsakäyarqan. 

44Imaypis qorikarmi imaykankunatapis rakipunakur yanapanakuyaq. 

45Tsaynöllam chakrankunata y imaykankunatapis rantikur wanayanqanman 

tsay qellayta aypunakuyaq. 

46Waran waranmi templupa patiunman qorikäyaq. Tsaynöllam wajinkunachö 

qorikaykur tantata pakipunakur kushishqa paqta mikuyaq. Mayqanpis 
manam jaqayätsinakuyaqtsu. 

47Paykunam imaypis Dios Yayata alabayaq. Llapan runakunam paykunata 

respitayaq. Wakin kaqtapis Señornintsik salvaptinmi waran waran mas 
atskayäyaq. 

Hechos 3 
Puriyta mana puëdiq runata kutikätsinqan 

1Juk tardim las tres kaykaptin Dios Yayata mañakuyänanpaq Pedruwan 

Juan templuman aywayarqan. 

2Templu punkuchömi yurinqanpita mana puriq runa jamaykarqan. Tsay 

runatam Kuyakuypaq niyanqan punkuman waran waran apayaq. Tsaychömi 
templupa patiunman yaykuqkunata limushnata mañakuq. 

3Pedruwan Juan yaykuykaqta rikarmi paykunatapis limushnata 

mañakurqan. 

4Mañakuptinmi tsay runata rikaykur Pedro nirqan: <<¡Rikäyämay!>> 

5Tsaymi imallatapis qarananpaq kanqanta yarpar paykunata kushishqa 

rikararqan. 

6Pedrunam nirqan: <<Manam qellaynï ni qorïpis kantsu. Peru tsaynö 

kaptinpis yanapashaykim. ¡Nazaretpita Jesucristupa shutinchö sas sharkur 
puriy!>> 

7Tsaynö nirmi Pedro derëcha kaq makinpita aptarkur shäritsiptin jina höra 

chaki moqunkuna kutikaskirqan. 

8Tsaymi sas sharkur purir qallaykurqan. Tsaypitam saltaykachar Dios 

Yayata alabarnin paykunawan templupa patiunman yaykurqan. 

9Dios Yayata alabar puriqta rikarmi llapan runakuna 

10mantsakashqa niyarqan: <<¡Payqa Kuyakuypaq niyanqan punkuchö 

limushna mañakuq runam!>> 

11Tsay kutikaq runam Pedrutawan Juanta dëjarqantsu. Salomónpa 

Coredornin niyanqanchö paykuna kaykäyanqanta musyaskirmi runakuna 
mantsakashqa tsayman cörrilla rikaq aywayarqan. 

Pedro willakunqan 

12Chaykuyaptinnam Pedro nirqan: <<Israel runakuna, ¿imanirtan 

noqakunata rikäpäyämanki? ¿Imanirtan yarpäyanki kikïkunapa 
podernïkunawan o jutsannaq kaynïkunawan kay runata kutikätsiyanqäta? 

13<<Abrahampa, Isaacpa, Jacobpa y unay castantsikkunapa 

Diosninmi poderyuq kananpaq serviqnin Jesústa churashqa. Tsaynö 
kaykaptinmi autoridäkuna wañutsiyänanpaq 
entregayashkanki. Pilato dëjayta munaptinpis manam munayashkankitsu. 

14Jutsannaq santu runata dëjananpaq mañayanqaykipa rantinmi 

wañutsikuq runata dëjananpaq mañayarqayki. 

15Tsaynöpam mana ushakaq kawayta qaramaqnintsikta wañutsiyarqayki. 

Paytam Dios Yaya kawatsimushqa. Kawaskir yuripayämanqantam 
noqakuna rikäyashkä. 

16Paymi kay reqiyanqayki runata kutikätsishqa. Jesucristuman 

creyikuyaptïmi rikäyanqaykinö sänuna kaykan. 

17<<Wawqikuna, Jesús salvamaqnintsik Cristo kanqanta mana musyarmi 

qamkuna y autoridänintsikkunapis wañutsiyarqayki. 

18Tsaynö kaykaptinpis profëtankunawanmi Dios Yaya musyatsimarqantsik 

Cristuta wañutsiyänanpaq kanqanta. Tsaytam Dios Yaya cumplishqa. 

19<<Tsaymi perdonayäshunaykipaq jutsaykikunapita arrepentikur Dios 

Yayata cäsuyay. 

20Tsaynöpam Jesucristuta Dios Yaya yapay kachamunqa. Paytam 

salvamaqnintsik Cristo kananpaq unaypita akrarqan. 

21Kutimunan junaq chämunqanyaqmi Jesucristo ciëluchö kanqa. Kutimurmi 

llapanta churanqa Dios Yaya munanqannöna kananpaq. Tsaynö kananpaq 
kanqantam Dios Yayapa santu profëtankuna unaypita willakuyarqan. 

22<<Moiséspis [unay castantsikkunatam] nirqan: <Dios Yayam qamkunapita 

juk runata churanqa noqanö profëta kananpaq. Pay niyäshunqaykita 
cäsuyanki. 

23Pipis payta mana cäsuq kaqmi qarqushqa kanqa>. 

24<<Samuel willakunqanpitam Dios Yayapa llapan profëtankunapis kanan 

witsay päsanqankunata willakuyarqan. 

25Profëtakuna willakuyanqan promësakunam noqantsik chaskikunapaq 

kaykan. Tsaynöllam unay castantsikkunawan Dios Yaya pactu ruranqanpis 
noqantsikpaq kaykan. Tsay pactuta rurarmi Abrahamta Dios Yaya nirqan: 
<Qampita miraq aylluykipitam kay patsachö pïmay runakuna bendicionta 
chaskiyanqa>. 

26Abrahamta prometinqanta cumplirmi serviqnin Jesústa kawaskatsimur 

noqantsikman Dios Yaya kachamurqan. Tsaynö kachamurqan jutsantsikpita 
arrepentikur noqantsik puntata tsay bendicionta chaskinapaqmi>>. 

 
Hechos 4 

Pedrutawan Juanta autoridäkunaman apayanqan 

1Pedruwan Juan willakuykäyaptinmi sacerdötikuna, saduceukuna y 

templuchö wardiakunapa capitanninpis chäyarqan. 

2Jesucristo kawamunqannö wañuqkuna kawayämunanpaq kanqanta 

yachatsiyaptinmi alläpa rabyayarqan. 

3Prësu achkuskirmi tardina kaptin waränin alliqyaq carcelman 

qaykatsiyarqan. 

4Peru tsaynö kaptinpis Pedruwan Juan willakuyanqanta wiyarmi atskaq 

creyiyarqan. Tsay creyikuqkunam pitsqa waranqanö (5,000) kayarqan. 

5Waränin alliqnam Jerusalénchö qorikäyarqan Israel runakunapa 

autoridäninkuna, mayor runakuna y ley yachatsikuqkuna. 

6Paykunawanmi qorikäyarqan mas mandakuq sacerdöti Anás, Caifás, Juan, 

Alejandro y Anáspa wakin ayllunkunapis. 

7Tsaypitam Pedrutawan Juanta carcelpita jipiskamur tapuyarqan: <<¿Ima 

podernikikunawantan y pipa shutinchötan kaykunata rurayashkanki?>> 

8Espíritu Santupa poderninwanmi Pedro nirqan: <<Autoridäkuna y Israel 

mayor runakuna, 

9¿puriyta mana puëdiq runata kutikätsiyanqäpitaku tapuyämanki? 

10Qamkunawan llapan Israel runakunapis, wiyayämay. Nazaretpita Jesúspa 

shutinchömi kay runata kutikätsiyashkä. Payta crucificar wañutsishqa 
kayaptikipis Dios Yayam kawatsimushqa. 

11<Kay rumi manam allitsu> nir waji shäritsiqkuna jitariqnömi payta 

wañutsiyashkanki. Tsaynö kaptinpis maestru ruminömi kaykan. 

12Jesucristullam salvamaqnintsik kaykan. Paypita mas jukqa salvamänapaq 

manam pipis kantsu>>. 

13Pedruwan Juan mana estudiashqa kaykarpis mana mantsakur 

parlayaptinmi autoridäkuna mantsakashqa kayarqan. Tsaymi Jesúspa 
discïpulun kayanqanta tantiyaskiyarqan. 

14Kutikätsiyanqan runa tsaychö ichiraykaqta rikarmi ni ima niytapis 

puëdiyarqantsu. 

15Qorikäyanqanpita Pedrutawan Juanta waqtaman qarquskirmi 

kikinkunapura willanakur niyarqan: 

16<<Kay runakunata ¿imatatan rurashun? Tsay runata kutikätsiyanqanta 

Jerusalénchö täkuq llapan runakunam musyayan. Tsaytaqa manam 
nëgashwantsu. 

17Peru willakuyanqan maytsayman mana chänanpaq paykunata 

amatsashun Jesúspa shutinchö pitapis manana willakuyänanpaq>>. 

18Tsaynö willanakuskirmi waqtapita qayaskatsimur albertiyarqan Jesúspa 

shutinchö manana ni imaypis willakuyänanpaq ni yachatsikuyänanpaq. 

19Pedruwan Juannam niyarqan: <<Taytakuna, shumaq tantiyakuyay. ¿Alliku 

kanman Dios Yayata cäsuyanqäpa rantin qamkunata cäsuyaptiq? 

20Rikäyanqäta y wiyayanqätaqa manam upälla kayämantsu. Tsaytaqa 

imaypis willakuyäshaqmi>>. 

21Puriyta mana puëdiq runata kutikätsiyanqanpita llapan runakuna Dios 

Yayata alabayaptinmi autoridäkuna castigayarqannatsu. Tsaypa rantinmi 
albertiykur dëjayarqan. 

22Jesúspa poderninwan kutikaq runaqa chusku chunka (40) watayuqpita 

masmi karqan. 

Dios Yayata mañakuyanqan 

23Carcelpita yarquskirmi Pedruwan Juanqa creyikuq majinkunaman kutiykur 

willayarqan mandakuq sacerdötikuna y Israel mayor runakuna ima 
niyanqanta. 

24Tsaynö willayaptinmi Dios Yayata llapan mañakur niyarqan: <<Dios Yaya, 

qammi kamashkanki ciëluta, kay patsata, lamarta y llapan imaykatapis. 

25Espíritu Santu tantiyatsiptinmi servishuqniki David nirqan: <<¿Imanirtan 

Diospa contran runakuna shäriyan? ¿Imanirtan manakaqkunata yarpäyan? 

26Dios Yayapa y akranqan Cristupa contran shäriyänanpaqmi kay patsachö 

reykuna y autoridäkuna qorikaskir willanakuyan>>. 

27<<David ninqannöllam Herodes, Poncio Pilato, mana Israel kaqkuna y 

Israel kaqkunapis santu servishuqniki Jesúspa contran shäriyänanpaq kay 
Jerusalénchö qorikäyarqan. Paytam salvakuq Cristo kananpaq 
churashkanki. 

28Tsaynö kananpaq unaypita ninqaykinöllam llapanta rurayarqan. 

29<<Dios Yaya, autoridäkuna niyämanqantam wiyashkanki. Willakuynikita 

mana mantsakur willakuyänäpaq yanapaykayällämay. 

30Santu servishuqniki Jesúspa shutinchö tukuyläya milagrukunata rurar 

qeshyaqyashakunatapis podernikiwan kutikätsiyänäpaq 
yanapaykayällämay>>. 

31Dios Yayata mañakur ushaskiyaptinmi qorikäyanqan waji tsuktsukyarqan. 

Tsaymi Espíritu Santupa poderninwan Dios Yayapa willakuyninta mana 
mantsakur willakuyarqan. 

Jesúsman creyikuqkuna yanapanakuyanqan 

32Jesucristuman creyikuqkunam llapan juk yarpaylla kayarqan. Tsaymi 

imatapis kikinkunapaq churayanqanpa rantin wanayanqanman 
rakipunakuyaq. 

33Señor Jesucristo kawamunqantam mana mantsakur apostolkuna 

willakuyaq. Llapan creyikuqkunatam Dios Yaya yanaparqan. 

34Tsaymi paykunaqa mayqanpis faltapukuyarqantsu. Chakrankunata 

wajinkunata rantikuskirmi tsay qellayta 

35apostolkunaman apayaq. Paykunanam waktsakunata wanayanqanman 

aypuyaq. 

36Tsaynöllam José shutiyuq runapis rurarqan. Paymi Chipre islapita Leví 

trïbu runa karqan. Paypam kuyay shutin Bernabé kananpaq apostolkuna 
churayarqan. Tsay shutim <<llakipäkuq runa>> ninan. 

37Bernabémi chakranta rantikuskir apostolkunaman qellayta aparqan. 

 
Hechos 5 

Safirawan Ananías llullakuyanqan 

1Tsaychömi Ananías shutiyuq juk runa karqan. Paymi warmin Safirawan 

chakrankunata rantikuyarqan. 

2Ishkan yachatsinakuskirmi chakrata rantikuyanqan qellayta rakiskir 

wakillantana apostolkunaman Ananías aparqan. 

3Tsaymi Pedro nirqan: <<Ananías, ¿imanirtan Satanásta cäsur Espíritu 

Santuta llullaykätsinki? ¿Imanirtan wakin qellayta rakikuskir: <Kayllam 
chakräpa chanin> nikanki? 

4Rantikuyanqayki chakra y qellaypis ¿manaku kikikikunapa kashqa? Tsaynö 

kaykaptinqa ¿imanirtan llullakushkanki? Manam runakunatatsu 
llullatsishkanki, sinöqa Dios Yayatam>>. 

5Pedro tsaynö ninqanta wiyaykurmi jina höra Ananías wañuskirqan. Tsaynö 

wañunqanta musyaskirmi runakuna alläpa mantsakäyarqan. 

6Ananíaspa ayantanam piturkur jövinkuna pampaq apayarqan. 

7Tsaypita kimsa höratanömi Ananíaspa warmin Safira charqan. Payqa 

manam musyarqanraqtsu ollqun wañunqanta. 

8Chaykuptinmi Pedro tapurqan: <<¿Rasunpaku ollquyki apamunqan 

qellayllachö chakraykikunata rantikuyashkanki?>> Tsaymi Safirapis nirqan: 
<<Awmi, tsayllachömi rantikuyashkä>>. 

9Pedrunam nirqan: <<Señornintsikpa Espïritun musyaykaptin ¿imanirtan 

llullakuyänaykipaq yachatsinakuyashkanki? ¡Rikay! Punkuchönam 
kaykäyan ollquykipa ayanta pampaq jövinkuna. Kananqa qamtanam 
apayäshunki>>. 

10Tsaynö niykuptinmi Safirapis Pedrupa puntanman shikwaskir 

wañuskirqan. Tsayman jövinkuna yaykuskirmi wañushqa jitaraykaqta 
tariyarqan. Tsaymi paytapis ollqunpa lädunman apaykur pampayarqan. 

11Ananíaswan Safira wañuyanqanta musyaskirmi Jesúsman 

creyikuqkunapis y mana creyikuqkunapis alläpa mantsakäyarqan. 

Qeshyaqyashakunata apostolkuna kutikätsiyanqan 

12Runakuna rikaykäyaptinmi apostolkuna atska milagrukunata rurayaq. 

Tsaynöllam Jesúsman llapan creyikuqkuna templuman aywar Salomónpa 
Coredornin niyanqanman qorikäyaq. 

13Wakin kaq runakunam Jesúsman creyikuqkunata alli rikarpis paykunawan 

tallukayta mantsakuyarqan. 

14Tsaynö kaptinpis Jesúsman creyikuqkunam warmipis ollqupis mas 

atskaqna kayarqan. 

15Runakunanam qeshyaqyashakunata puñunantinta cällikunaman jipimur 

yarpäyarqan Pedro päsaptin llantunllapis jananman chaptin kutikänanpaq 
kanqanta. 

16Cercan markakunapitam qeshyaqyashakunata y supayyuq runakunata 

aparkur runakuna Jerusalénman shayämuq. Tsay llapan apayanqan 
qeshyaqyashakunatam apostolkuna kutikätsiyarqan. 

Apostolkunata autoridäkuna prësu apayanqan 

17Mas mandakuq sacerdötiwan saduceukunam apostolkunata chikirnin 

18prësu achkuskatsir carcelman qaykatsiyarqan. 

19Qaykuraykäyaptinmi tsay paqas Dios Yaya kachamunqan ángel carcelpa 

punkunkunata kichaskirqan. Pedrutawan Juanta waqtaman jipiskirmi nirqan: 

20<<Templupa patiunman aywar runakuna salvakäyänanpaq alli willakuyta 

willakuyay>>. 

21Tsaymi waränin alliq templupa patiunman apostolkuna yaykuskir 

runakunata willakuyarqan. Tsayyaqmi yanapaqninkunawan mas mandakuq 
sacerdöti Sanedrín juezkunata y Israel runakunapa llapan 
autoridäninkunata sesionta rurayänanpaq qayatsiyarqan. Willanakuskirmi 
carcelpita apostolkunata jipiyämunanpaq wardiakunata kachayarqan. 

22Wardiakuna carcelman chaykurmi apostolkunata tariyarqannatsu. 

Kutiskirnam niyarqan: 

23<<Carcelpa punkun alli wichqaraykaqta y prësu cuidaqkunatapis 

punkukunachö ichiraykäyaqtam tariyashkä. Peru ruriman yaykuskirmi sïqa 
ni mayqan prësuta tariyashkätsu>>. 

24Tsaynö niyaptinmi [mas mandakuq sacerdöti,] templuchö wardiakunapa 

capitannin y wakin mandakuq sacerdötikunapis yarpachakur niyarqan: 
<<¿Imanöpatan qeshpiyashqa? ¿Imaraq päsashqa?>> 

25Tsaynö yarpachakur kaykäyaptinmi juk runa chaykur nirqan: 

<<¡Carcelman qaykatsiyanqayki runakunam templupa patiunchö 
yachatsikuykäyan!>> 

26Tsaynö niptinmi wardiakunata pusharkur capitán aywarqan apostolkunata 

prësu apayänanpaq. Chaykurmi runakuna saqmayänanta mantsakur mana 
maqayllapa prësu apayarqan. 

27Sanedrín juezkuna qorikashqa kaykaqman chaykatsiyaptinmi mas 

mandakuq sacerdöti apostolkunata nirqan: 

28<<¿Manaku niyashkaq Jesúspa shutinchö manana 

yachatsikuyänaykipaq? Peru tsaynö nikäyaptiqpis Jesúspaq 
yachatsikuyanqaykitam entëru Jerusalénchö musyakaykan. Tsaynöllam 
culpatsaykäyämanki noqakuna Jesústa wañutsiyanqäta>>. 

29Tsaymi Pedro y paqtan kaykaq apostolkuna niyarqan: <<Runakunata 

cäsuyanqäpa rantin Dios Yayatam cäsuyäshaq. 

30Qamkuna Jesústa crucificar wañutsishqa kayaptikipis unay castantsikkuna 

creyikuyanqan Dios Yayam kawatsimushqa. 

31Paymi mandamaqnintsik y salvamaqnintsik kaykan. Jutsantsikpita 

arrepentikur perdonashqa kanapaqmi derëcha kaq lädunman jamatsishqa. 

32Tsaytam noqakunapis musyatsikuyä y Espíritu Santupis runakunata 

musyatsin. Payta cäsuqkunamanmi Espíritu Santuta Dios Yaya 
kachamushqa>>. 

33Tsaynö niyanqanta wiyaykurmi autoridäkuna alläpa rabyar wañutsiyta 

munayarqan. 

34Tsaymi llapan runakuna respitayanqan juk fariseo runa sharkur 

apostolkunata waqtaman sas jipiyänanpaq wardiakunata nirqan. Tsay 
fariseo runapa shutinmi Gamaliel karqan. Paymi Dios Yayapa leyninkunata 
alli yachatsikuq. 

35Tsaynö jipiskatsirmi nirqan: <<Israel runakuna, kay runakunapa contran 

imatapis manaraq rurar shumaq yarpachakuyay. 

36¿Yarpäyankiku ñawpata Teudas shutiyuq runa <mandakuqmi kä> nir 

purinqanta? Paytam chusku pachak (400) runakuna qatiräyarqan. Peru 
tsaynö puriykaqta wañuskatsiyaptinmi qatiraqninkuna wakpa kaypa 
witsikäyarqan. 

37Tsaynöllam censakuy witsay Galileapita shamuq Judas yurimuptinpis 

atskaq qatiräyarqan. Paytapis wañuskatsiyaptinmi qatiraqninkuna wakpa 
kaypa witsikäyarqan. 

38Tsaymi noqa niyaq: Kay runakunata mana cäsurnin dëjaykuyay. 

Kikinkunapa yarpayllankunapita willakuyaptinqa ushakanqam. 

39Peru willakuyänanpaq Dios Yaya churashqa kaptinqa manam ni 

imanöpapis ushakätsiyankitsu. Ushakätsiyta munar cuidädutaq Diospa 
contran kaykäyankiman>>. 

40Tsaymi Gamaliel ninqanta cäsur apostolkunata wañutsiyarqantsu. Tsaypa 

rantinmi qayaykatsir alli astatsiyarqan. Tsaypitanam Jesúspa shutinchö 
manana willakuyänanpaq albertiykur dëjayarqan. 

41Dëjaskiyaptinmi apostolkuna Dios Yayata kushishqa alabar niyarqan: 

<<Kuyayämarmi qampa shutikichö willakuyanqäpita ñakayänäpaq 
permïtishkanki>>. 

42Paykunam waran waran templupa patiunchö y wajikunachöpis runakunata 

yachatsir Jesús salvamaqnintsik Cristo kanqanta willakuyaq. 

 
Hechos 6 

Mikuyta aypuyäkunanpaq akrayanqan 

1Tsay witsaymi discïpulukuna atskaqna kayarqan. Paykunachö waktsa 

viüdakuna kayaptinmi waran waran mikuyta aypuyaq. Hebreo parlaq 
viüdakunata mas yanapayaptinmi griego parlaqkuna quëjakur niyarqan: 
<<Griego parlaq viüdakunata mana cäsurmi hebreo parlaqkunaqa 
kikinkunapuralla mikuyta aypunakuyan>>. 

2Tsaynö niyaptinmi llapan discïpulukunata qorikaskatsir chunka ishkay 

apostolkuna niyarqan: <<Wawqikuna, manam allitsu kanman Diospa 
willakuyninta dëjaskir viüdakunata servirnin kayaptï. 

3Tsaymi mikuyta aypuyänanpaq qamkunapita qanchis wawqikunata 

akrayämunayki. Paykuna kayätsun alli rikashqa runakuna, Espíritu Santupa 
poderninchö kawaqkuna y alli yarpayyuq runakuna. 

4Tsaynöpam tiempükuna kanqa Dios Yayata mañakuyänäpaq y alli 

willakuyninta willakuyänäpaq>>. 

5Tsaynö willanakuskirmi akrayarqan Estebanta, Felipita, Prócoruta, 

Nicanorta, Timónta, Parmenasta y Antioquía markapita Nicolásta. 
Estebanmi Dios Yayaman alli creyikuq y Espíritu Santupa poderninchö 
kawakuq karqan. Nicolásmi Israel runa kananpaq unayna 
cuerpunchö señalakushqa karqan. 

6Tsaymi tsay akrayanqan wawqikunapa umankunaman makinkunata churar 

apostolkuna Dios Yayata mañakuyarqan. 

7Tsaymi Dios Yayapa willakuyninta willakuyaptin Jerusalénchö 

discïpulukuna mas atskaqna kayarqan. Tsaynöllam tsay willakuyman atskaq 
sacerdötikunapis creyikuyarqan. 

Estebanta prësu apayanqan 

8Runakunapa rikänanchö milagrukunata y señalkunata rurananpaqmi 

Estebanta Dios Yaya yanaparqan. 

9Paywanmi Librina niyanqan sinagögachö qorikashqa wakin Israel 

runakuna piñanakur qallaykuyarqan. Tsay runakunam kayarqan Cirene 
nacionpita, Alejandría markapita, Cilicia provinciapita y Asia provinciapita. 

10Espíritu Santupa poderninwan shumaq tantiyakur parlaptinmi Estebanta 

upällatsiyta puëdiyarqantsu. 

11Tsaymi pakayllapa runakunata pägayarqan Estebanpa contran 

parlayänanpaq. Paykunam niyarqan: <<Moiséspa y Dios Yayapa contran 
Esteban parlaykaqtam wiyayashkä>>. 

12Tsaynö niyaptinmi Israel mayor runakuna, ley yachatsikuqkuna y wakin 

runakunapis alläpa piñakuyarqan. Tsaymi Estebanta prësu 
achkuskir Sanedrín juezkuna qorikäyanqanman apayarqan. 

13Tsaychömi manakaqta parlar Estebanpa contran niyarqan: <<Kay 

runam sagrädu templuntsikpa y leynintsikpa contran imaypis parlan. 

14Tsaynöllam nin Nazaretpita Jesús templuntsikta juchutsinanpaq kanqanta 

y Moisés yachatsikunqan costumbrintsikkunata mana cäsunapaq 
kanqanta>>. 

15Tsaychö jamaykaq juezkunam Estebanpa 

qaqllanta angelpa qaqllantanöraq rikaykuyarqan. 

 
Hechos 7 

Autoridäkunapa puntanchö Esteban parlanqan 

1Tsaypitam Estebanta mas mandakuq sacerdöti tapurqan: <<¿Rasunpaku 

kay runakuna niyanqannö parlashkanki?>> 

2Estebannam nirqan: <<Wawqikuna y taytakuna, wiyaykayämay. Unay 

castantsik Abraham manaraq Haránman aywakur Mesopotamiallachöraq 
täkuykaptinshi poderösu Dios Yaya yuripunaq. 

3Tsaychö yuripuskirshi ninaq: <Markaykita y aylluykikunata dëjaskir 

rikätsinaqpaq sitiuman aywakuy>. 

4<<Tsaynö niptinshi caldeo runakuna täkuyanqanpita yarquskir Harán 

markachöna Abraham täkunaq. Taytan wañukuskiptinnash Dios Yaya 
pushamunaq kanan täkunqantsikman. 

5Kaychö täkuptin manash juk pedäzu chakrallatapis rikätsinaqtsu. Mana 

rikätsirpis tsurin manaraq kaptinshi Dios Yaya prometinaq täkunqan 
nacionta payta y paypita miraqkunata qarananpaq. 

6Tsaynöllash ninaq: <Qampita miraq aylluykikunam chusku pachak (400) 

wata juk markachö juklä runakunapa serviqnin kar ñakayanqa. 

7Tsaynö kaptinpis tsay marka runakunatam castigashaq. Servikuq 

kayanqanpita yarqaskamurmi kay nacionchö serviyämanqa> >>. 

8<<Tsaynö prometinqanta mana qonqananpaqshi Abrahamwan Dios 

Yaya pactuta rurar ninaq cuerpunchö señalakunanpaq y ollqu tsurinkuna 
yuriptin paykunapa cuerpunkunachöpis señalananpaq. Tsayshi tsurin Isaac 
yuriskiptin pusaq junaqyuq kaykaptin cuerpunchö señalanaq. Tsaynöllash 
Isaacpis tsurin Jacobta señalanaq y Jacobpis chunka ishkay tsurinkunata 
señalanaq. Tsay chunka ishkay tsurinkunapitam llapan Israel runakuna 
mirayashqa. 

9<<Jacobpa tsurinkunanash wawqin Joséta chikir Egiptuman 

rantikuskiyänaq. Peru tsaynö kaykaptinpis Dios Yaya Joséta yanaparshi 

10imayka peligrupitapis salvanaq. Yachayyuq kananpaq yanapaptinshi 

Egipto nacionpa mandakuqnin Faraón payta churanaq palaciunchö 
aruqkunata mandananpaq y Egiptuchöpis mandäsinanpaq. 

11<<Tsay witsayshi Egiptuchö y Canaánchöpis alläpa muchuy kaptin unay 

castantsikkuna mikuyänanpaq imapis kanaqtsu. 

12Tsayshi Egiptuchö trïgu kanqanta musyaskir Jacobqa tsurinkunata trïguta 

rantiyämunanpaq kachanaq. 

13Tsaypita trïgu rantiq yapay kutiyaptinshi wawqinkuna kanqanta José 

willanaq. Tsaynöpash Josépa wawqinkunata Faraónpis reqinaq. 

14Tsaypitanash ayllunkunatawan taytan Jacobta Egiptuman José 

qayatsinaq. Egiptuman chaqkunash qanchis chunka pitsqa (75) runakuna 
kayänaq. 

15Tsaynöpash tsurinkunawan Egiptuman Jacob aywayänaq. Tsaychö 

täkuykarshi paypis y tsurinkunapis wañukuyänaq. 

16<<Jacobpa y Josépa ayankunatanash tsakiskatsir Siquem markaman 

apayänaq. Tsaychöshi Abraham rantinqan machayman pampayänaq. Tsay 
machaytash Hamor shutiyuq runapa tsurinkunapita rantinaq. 

17<<Abrahamta Dios Yaya prometinqanta cumplinanpaq tiempu 

chämuptinnash Israel runakuna Egiptuchö maytsikaqmanna mirayänaq. 

18Tsay witsayshi juk runana Egiptuchö rey kananpaq yaykunaq. Payqa 

manash José pï kanqantapis musyanaqtsu. 

19Tsayshi unay castantsikkunata Faraón alläpa ñakatsir 

arutsinaq. Castantsikkuna mirananta mana munarshi ollqu yuriq 
kaqkunataqa jitariyänanpaq ninaq. 

20<<Tsay witsayshi Moiséspis yurinaq. Payshi alläpa kuyakuypaq kanaq. 

Taytanwan mamanshi kimsa killayuq kanqanyaq wajillankunachö 
wätayänaq. 

21Tsaypitanash Faraón mandakunqanta cäsur wamra wañukunanpaq 

dëjaskiyänaq. Tsaytanash Faraónpa warmi tsurin qorikuskir kikinpa 
wawantanö qeshpitsikunaq. 

22Tsaychöshi Moisésqa Egipto runakuna estudiayanqanta yachakunaq. Alli 

yarpayyuq karshi imaykatapis alli ruranaq y alli parlanaq. 

23<<Chusku chunka (40) watayuqna kaykarshi Israel majinkunaman 

watukaq aywayta yarpänaq. 

24Tsaynö aywarshi Israel runata Egipto runa maqaykaqta tarinaq. Tsayshi 

Israel runapa janan shärir tsay Egipto runata wañuskatsinaq. 

25Moisésshi yarpänaq: <Israel majïkunam tantiyayanqa ñakaykäyanqanpita 

jipinäpaq Dios Yaya kachamanqanta>. Peru tsaynö yarpaptinpis Israel 
majinkunaqa manash tantiyayänaqtsu. 

26<<Egipto runata wañutsinqan waränin junaqshi Moisés tarinaq ishkaq 

Israel runakuna maqanakuykäyaqta. Tsayshi paykunata washar ninaq: 
<Qamkunaqa tsay castalla kaykar ¿imanirtan maqanakuykäyanki?> 

27Tsayshi marka majinta maqaykaq runa Moisésta tanqaskir ninaq: <Qamta 

¿pitan churashushkanki mandaqnïkuna y jueznïkuna kanaykipaq? 

28¿Egipto runata qanyan wañutsinqaykinöku noqatapis wañutsimayta 

munanki?> 

29Tsaynö niptinshi Madián partiman Moisés qeshpiskir juklä runanölla 

tsaychö täkunaq. Tsaychö kaykaptinshi ishkay ollqu tsurinkuna yurinaq. 

30<<Madiánchö chusku chunka (40) watana täkuykarshi Sinaí jirka 

cercanman aywanaq. Tsay desiertuchöshi shiraka lunyaykaqchö 
juk ángel yuripunaq. 

31Tsayta rikaykurshi alläpa mantsakänaq. Tsayshi mas shumaq rikänanpaq 

witiykaptin Dios Yaya ninaq: 

32<Unay castaykikuna Abrahampa, Isaacpa y Jacobpa Diosninmi kä>. 

Tsayta wiyaykurshi Moisés karkaryarraq rikaytapis mantsakunaq. 

33Tsayshi Dios Yaya ninaq: <Kay ichiraykanqayki patsaqa alläpa sagrädum. 

Tsaynö kaykaptinqa llanqikita jipiy. 

34Noqam rikaykä kuyanqä runakuna Egiptuchö ñakayanqanta. Tsaychö 

waqayanqantam wiyaykä. Tsaymi paykunata jipimunäpaq shamushkä. 
Kananmi Egiptuman qamta kachashayki>. 

35<<Tsayshi lunyaykaq shirakachö ángel parlapaskiptin Moisésta Dios Yaya 

Egiptuman kachanaq. Israel majinkuna <¿pitan churashushkanki 
mandaqnïkuna y jueznïkuna kanaykipaq?> nikäyaptinshi Egiptupita 
jipimunanpaq y mandaqninkuna kananpaq kachanaq. 

36Tsayshi Israel runakunata jipimur Egiptuchö, Puka Lamarchö y 

desiertuchöpis chusku chunka (40) wata milagrukunata y señalkunata 
Moisés ruranaq. 

37<<Moisésshi Israel majinkunata ninaq: <Dios Yayam qamkunapita juk 

runata churanqa noqanö profëta kananpaq. [Payta cäsuyanki]>. 

38Unay castantsikkunawan desiertuchö Sinaí jirkaman Moisés witsaptinshi 

juk ángel parlapänaq. Tsaychöshi salvacionpaq willakuyta ángel willanaq 
noqantsikpis chaskinapaq. 

39<<Peru tsaynö kaykaptinpis unay castantsikkunash Moisésta mana 

cäsurnin contran shärir Egiptuman kutikuyta munayänaq. 

40Tsayshi Aarónta niyänaq: <Egiptupita jipimaqnintsik Moisésta ima 

päsanqantapis manam musyantsiktsu. Tsaynö kaykaptinqa nänichö 
yanapamänapaq dioskunata ruramuy>. 

41Tsaynö nirshi becërrunö ïduluta rurayänaq. Tsay rurayanqan ïduluta 

adorarshi sacrificiuta waykar fiestata kushishqa rurayänaq. 

42<<Tsaynö rurayanqanpitash qoyllurkunata, rupayta y killata 

adorayänanpaq Dios Yaya paykunata dëjaskinaq. Tsaynöllam profëtakuna 
qellqayanqanpis nin: << <Israel runakuna, chusku chunka (40) wata 
desiertupa purirpis manam noqapaqtsu wätakunata y tsaki mikuykunata 
waykayarqayki. 

43Tsaypa rantinmi Moloc diosnikipaq rurayanqayki carpata puritsiyarqayki. 

Refán diospa qoyllurnin rikuqtam adorayarqayki. Tsaykunatam diosnikikuna 
kayänanpaq kikikikuna rurayarqayki. Tsaynö kayanqaykipitam Babiloniapita 
mas karuman qarquyäshayki>. 

44<<Desiertuchöshi unay castantsikkuna Pactu Carpata puritsiyänaq. 

Rikätsinqannölla tsay carpata rurananpaqshi Dios Yaya Moisésta ninaq. 

45Tsay carpantintash kay täkunqantsik nacionman paykunata Josué 

pushamunaq. Castantsikkuna chaykayämuptinshi kay markakunachö täkuq 
runakunata Dios Yaya qarqunaq. Tsaynöpash kay nación paykunapana 
kanaq. <<Tsay carpash rey David kawanqan witsayyaq kay 
markantsikkunachö kanaq. 



2056 

 

 
©  Wycliffe Bible Translators, Inc. 

  
 

 

46Dios Yaya yanapaptinshi templutana ruratsiyta David munanaq Jacobpita 

miraqkuna Dios Yayata adorayänanpaq. 

47Peru tsaynö yarpaptinpis tsurin Salomónraqshi tsay templuta ruratsinaq. 

48<<Templuta Salomón ruratsishqa kaptinpis poderösu Dios Yaya manam 

runakuna rurayanqan templuchötsu täkun. Profëta qellqanqanchömi nin: 

49<< <Ciëlum trönü. Patsam chakï jarukunan. Tsaynö kaykaptinqa 

¿maychöraq wajï shäritsiyankiman? ¿Maychöraq jamaykunäpaq 
ruratsiyankiman? 

50Ciëluta y patsatapis ¿manaku kikï kamashkä?> >> 

51Mastam Esteban nirqan: <<Qamkunaqa ashnu rinrim kayanki. 

Shonquykikuna señalanni kaptinmi mana cäsukuq kayanki. Unay 
castaykikunanöllam Espíritu Santupa contran imaypis kayanki. 

52Llapan profëtakunatam ñakatsiyarqan. Jutsannaq runa shamunanpaq 

kanqanta willakuyaptinmi wañutsiyarqan. Qamkunapis paykunanölla karmi 
salvamaqnintsik runata wañutsiyänanpaq entregayashkanki. 

53Leyninkunata angelkunawan Dios Yaya qaramashqapis manam 

cäsuyankitsu>>. 

Estebanta wañutsiyanqan 

54Esteban tsaynö ninqanta wiyaykurmi autoridäkuna kirunkunatapis 

requchyätsirraq alläpa rabyayarqan. 

55Estebanqa Espíritu Santupa poderninchö karmi ciëlupa rikanqanchö 

chipakyaq poderösu Dios Yayapa derëcha kaq lädunchö Jesús kaykaqta 
rikarqan. 

56Tsayta rikarmi nirqan: <<Ciëlu kicharaykämuqtam rikaykä. Dios Yayapa 

derëcha kaq lädunchömi Runapa Tsurin kaykämun>>. 

57Tsaynö niptinmi autoridäkuna qayaykachar rinrinkunatapis tsapaskir jina 

höra Estebanta achkuskiyarqan. 

58Tsaypitam markapita jukläman jipiskir alli saqmayarqan. Tsaynö 

saqmayänanpaqmi capötinkunata jipiskir Saulo shutiyuq jövinta 
paytakuyarqan. 

59Saqmaykäyaptinmi Esteban mañakur nirqan: <<Tayta Jesús, 

¡makikimanmi almalläta churaykamü!>> 

60Tsaypitanam qonqurikuykur jinchi nirqan: <<¡Taytay, kay saqmamaq 

runakunata perdonaykullay!>> Tsaynö niskirmi wañuskirqan. 

 
Hechos 8 

1Estebanta wañutsiyaptinmi Saulupis kushikurqan. 

Jesúsman creyikuqkunata Saulo qatikachanqan 

Tsay junaqpitam Jesúsman creyikuqkunata Jerusalénchö qatikachar 
qallaykuyarqan. Judeapa y Samariapa qeshpir aywakuyaptinmi 
apostolkunallana Jerusalénchö quëdayarqan. 

2Dios Yaya munanqannö kawaqkunam Estebanpa ayanta alläpa llakikur 

pampayarqan. 

3Saulunam Jesúsman creyikuqkunata wajin wajin ashir tarinqan kaqtaqa 

warmitapis ollqutapis carcelman qaykatsirqan. 

Samariachö Felipe willakunqan 

4Jerusalénpita qeshpir aywakuqkunam alli willakuyta maytsaychö 

willakuyarqan. 

5Tsaynöllam Felipipis Samaria markaman chaykur Jesús salvamaqnintsik 

Cristo kanqanta willakurqan. 

6Tsaychömi milagrukunata ruranqanta rikar y parlanqanta wiyar llapan 

runakuna kushikuyarqan. 

7Atskaq runakunapita supaykunata qarquptinmi qayararraq yarquyarqan. 

Tsaynöllam atskaq ratakunatapis y puriyta mana puëdiq runakunatapis 
kutikätsirqan. 

8Tsaynö ruraptinmi tsay markachö täkuqkuna alläpa kushikuyarqan. 

9Tsay markachömi juk runa Simón shutiyuq brüju karqan. Paymi <<noqaqa 

alläpa yachaqmi kä>> nir Samaria runakunata unaypitana creyitsirqan. 

10Simón ninqankunata wiyarmi waktsakuna y rïcukunapis niyaq: <<¡Kay 

runataqa Dios Yayam yanapan!>> 

11Simónqa brüju karmi unaypitana mägicawan runakunata engañaq. 

12Peru tsaynö kaykaptinpis Dios Yayapa mandakuyninpa alli willakuyninpaq 

y Jesucristupaq Felipe willakuptinmi ollqupis warmipis creyikur 
bautizakuyarqan. 

13Tsaymi brüju Simónpis creyikurnin bautizakuskir Felipe maypa 

aywaptinpis paqtan purirqan. Señalkunata y milagrukunata ruranqanta 
rikarmi Simón alläpa mantsakarqan. 

14Diospa willakuyninta Samariachö runakuna chaskiyanqanta musyaskirmi 

Jerusalénchö apostolkuna Pedrutawan Juanta kachayarqan. 

15Chaykurmi Samaria runakunapis Espíritu Santuta chaskiyänanpaq Dios 

Yayata mañakuyarqan. 

16Jesúspa shutinchö bautizakushqa kaykarpis Espíritu Santutaqa manam ni 

mayqanpis chaskishqaraqtsu kayarqan. 

17Tsaymi paykunapa umankunaman makinkunata churar mañakuyaptin 

Espíritu Santuta chaskiyarqan. 

18Tsayta rikarmi Simón apostolkunata pägayta munar 

19nirqan: <<Tsay podernikikunata rantikaykayämay noqapis runakunapa 

umanman makïta churaptï Espíritu Santuta chaskiyänanpaq>>. 

20Tsaynö niptinmi Pedro nirqan: <<¿Imanirtan Dios Yaya qaranqan Espíritu 

Santu rantina kanqanta yarpanki? ¡Tsaynö yarpanqaykipitam qellaynikiwan 
supayniki apanqa! 

21Qamqa manam Dios Yaya munanqannötsu yarpaykanki. Tsaynö kaykarqa 

manam noqakuna rurayanqäman mëtikamunaykitsu. 

22Llutan yarpanqaykikunata dëjaskir perdonashunaykipaq Dios Yayata 

mañakuy. Mañakuptikiqa talvezchi perdonashunkiman. 

23Jutsa rurayta mana dëjar envidiösu kanqaykim reqipa kaykan>>. 

24Tsaymi Simón rugakur nirqan: <<Ninqaykikuna mana päsamänanpaq Dios 

Yayata mañakuykuyällay>>. 

25Dios Yayapa willakuyninta tsaychö willakuskirmi Pedruwan Juan 

Jerusalénman kutir Samariachö wakin markakunachöpis willakuyarqan. 

Eunucu runa Jesúsman creyikunqan 

26Tsaypitam Dios Yayapa angelnin Felipita nirqan: <<Sur kaqläpa yarquskir 

Jerusalénpita Gaza markaman aywaq nänipa ayway. Tsay näniqa 
desiertupam päsan>>. 

27Tsaymi Felipiqa tsay nänipa aywar Etiopía nacionpita juk eunucu runata 

rikarqan. Paymi Etiopía nacionchö reina Candacipa tesorërun karqan. Dios 
Yayata adoraq Jerusalénman aywanqanpita 

28kutirmi carrëtanman jamaykur profëta Isaías qellqanqan libruta liyiraykar 

aywaykarqan. 

29Tsaymi Felipita Espíritu Santu nirqan: <<Taqay carrëtanwan aywaykaq 

runaman witiykuy>>. 

30Ninqannö witiykurmi profëta Isaías qellqanqan libruta liyiykaqta wiyarqan. 

Tsaymi tapurqan: <<Tsay liyiykanqaykita ¿tantiyankiku?>> 

31Etiopía runanam nirqan: <<Pipis mana tantiyatsimaptinqa ¿imanöraq 

tantiyashaq?>> Tsaypitam carrëtanman lätarkur lädunman jamakunanpaq 
Felipita rugakurqan. 



2059 

 

 
©  Wycliffe Bible Translators, Inc. 

  
 

 

32Dios Yayapa palabranta liyiykanqanmi nirqan: <<Üshata pishtayänanpaq 

apaqnömi payta apayarqan. Millwanta rutuyaptin üsha wiyaräkunqannömi 
upällalla wiyaräkurqan. Tsaynö upälla kakurmi ni juk shimillapis 
parlakurqantsu. 

33Manakaqman churayaptinpis manam favornin pipis shärirqantsu. Payta 

wañutsiyaptinmi tsurinpis karqantsu>>. 

34Eunucunam Felipita nirqan: <<Taytay, tantiyaykatsillämay. Profëta Isaías 

¿pipaqtan kayta qellqarqan? ¿Kikinpaqku o jukpaqku?>> 

35Tsaymi liyinqanta tantiyatsir Jesúspa alli willakuyninta Felipe willarqan. 

36Tsaypita aywaykäyanqanchömi yaku kaqman chaykur tsay eunucu nirqan: 

<<Kaychö yaku kaykaptinqa ¿manaku bautizaykamankiman?>> 

37[Felipinam nirqan: <<Llapan shonquykiwan rasunpa creyikuptikiqa 

bautizashayki>>. Tsaymi nirqan: <<Jesucristo Dios Yayapa Tsurin 
kanqantam rasunpa creyikü>>.] 

38Tsaymi carrëtanta ichiskatsir yakuman uräyarqan. Tsaychömi eunucuta 

Felipe bautizarqan. 

39Yakupita yarqaskayämuptinmi Señor Jesucristupa Espïritun Felipita 

jukläpa aparqan. Payta manana rikarpis eunucuqa kushishqam 
aywakurqan. 

40Felipinam Azoto markachöna yurikaskir Jesúspa alli willakuyninta willakur 

markan markan purirqan. Tsaynö willakurmi Cesarea markamanpis 
charqan. 

 
Hechos 9 

Sauluta Jesús yuripunqan 
Hechos 22.6-16; 26.12-18 

1Saulunam Señor Jesúspa discïpulunkunata wañutsiyta munar mas 

mandakuq sacerdötiman aywaykur 

2nirqan: <<Ordinta rurapayämay Damascuchö sinagögakunaman aywar 

Diospa Nänin qatiraqkunata warmita ollqutapis Jerusalénman prësu 
apamunäpaq>>. 

3Peru Damasco markaman chaykaptinnam ciëlupita aktsi illaqpita 

atsikyaykurqan. 

4Tsaymi patsaman Saulo ishkiskir wiyarqan <<Saulo, Saulo, ¿imanirtan 

qatikachämanki?>> nimuqta. 

5Saulunam tapurqan: <<¿Taytay, pitan kanki?>> Tsaymi nimurqan: 

<<Noqaqa qatikachaykanqayki Jesúsmi kä. [Qaruchapa puntanta töru jaytar 
däñakunqannömi kikillayki däñakuykanki>>. 

6Tsayta wiyaykurmi mantsakaywan tsuktsukyarraq Saulo nirqan: <<Taytay, 

¿imatatan rurashaq?>> Señor Jesúsnam nirqan:] <<Sharkur Damascuman 
ayway. Tsaychömi imata ruranaykipaqpis willashunki>>. 

7Parlamuqta wiyarpis pitapis mana rikarmi Sauluwan aywaqkuna alläpa 

mantsakäyarqan. 

8Saulunam shikwanqanpita sharkurnin rikachakuyta munarpis ni imata 

rikarqantsu. Tsaymi paqtan aywaqkuna janchashqalla Damascuman 
chätsiyarqan. 

9Tsaychömi kimsa junaq qaprayashqa kar mikuyta mikurqantsu ni yakutapis 

upyarqantsu. 

10Damascuchömi juk discïpulu täkurqan Ananías shutiyuq. Paytam Señor 

Jesús yuripuskir nirqan: <<¡Ananías!>> Niptinmi nirqan: <<Taytay, 
¿imallatatan?>> 

11Señor Jesúsnam nirqan: <<Derëcha niyanqan cälliman sas ayway. 

Judaspa wajinman chaykur tapukunki Tarso markapita Saulo runapaq. Tsay 
wajichömi Dios Yayata mañakur kaykan. 

12Paymi revelacionchö rikäshushkanki ñawin kutikänanpaq makikita 

umanman churaykur mañakuykanqaykita>>. 

13Ananíasnam nirqan: <<Taytay, tsay runapaqqa atskaqmi parlayan 

qamman creyikamuqkunata Jerusalénchö alläpa ñakatsinqanta. 

14Kananqa mandakuq sacerdötikunapa ordinninwanshi kayman shamushqa 

qamman creyikuqkunata prësu apananpaq>>. 

15Señor Jesúsnam nirqan: <<Ayway. Willakuynïta willakunanpaqmi tsay 

runata akrashkä. Paymi willakunqa juklä nación runakunata, reykunata y 
Israel majinkunatapis. 

16Paytam musyatsishaq noqa rayku alläpa ñakananpaq kanqanta>>. 

17Tsaynö niptinmi Saulo kaykanqan wajiman Ananías aywarqan. Chaykurmi 

Saulupa umanman makinta churaykur nirqan: <<Wawqi Saulo, nänichö 
yuripushunqayki Señor Jesúsmi kachamashqa qaprayanqaykipita 
kutikänaykipaq y Espíritu Santupa poderninchö kanaykipaq>>. 

18Tsaymi jina höra Saulupa ñawinpita pescädupa escämannö shikwaskiptin 

ñawin kutikaskirqan. Tsaypitanam bautizakuskir 

19mikuyta mikuskiptin kallpan yuriskirqan. Damascuchömi 

discïpulukunawan ishkay kimsa junaq quëdayarqan. 

Jesúspaq Damascuchö Saulo willakunqan 

20Tsaypitanam Dios Yayapa Tsurin Jesús 

kanqanta sinagögakunachö Saulo willakur qallaykurqan. 

21Tsaynö willakunqanta wiyarmi runakuna mantsakashqa niyarqan: 

<<¿Manaku kay runaqa Jesúsman creyikuqkunata Jerusalénchö 
qatikacharqan? ¿Manaku kaymanpis shamushqa prësu achkuskir 
mandakuq sacerdötikunaman apananpaq?>> 

22Waran waranmi Saulo mas tantiyakur Jesús salvamaqnintsik Cristo 

kanqanta willakurqan. Tsaynö willakuptinmi Damascuchö täkuq Israel 
runakuna ima niytapis puëdiyarqantsu. 

Israel runakunapita Saulo qeshpir aywakunqan 

23Tsaypita unaytanam Israel runakuna Sauluta wañutsiyänanpaq 

willanakuyarqan. 

24Wañutsiyta munar paqasta junaqta marka yarquna punkuchö 

shuyaräyanqantam Saulo musyarqan. 

25Tsaymi discïpulukuna juk paqas jatun canastaman wiñarkur markapa 

murällan waqtanpa Sauluta bäjatsiyarqan. 

Jerusalénchö Saulo willakunqan 

26Jerusalénman Saulo chaykurmi Jesúspa discïpulunkunawan qorikayta 

munarqan. Peru Jesúsman creyikunqanta mana creyirmi paywan qorikayta 
mantsakuyarqan. 

27Bernabénam apostolkunawan reqinakuyänanpaq Sauluta pusharqan. 

Tsaychömi Señor Jesús nänichö Sauluta yuripunqanta y parlapanqanta 
willarqan. Tsaynöllam willakurqan Damascuchö mana mantsakur Jesúspa 
shutinchö willakunqanta. 

28Tsaynöpam apostolkunawan Jerusalénchö Saulo purir Jesúspa shutinchö 

mana mantsakur willakurqan. 

29Tsaynö willakurmi griego idiömata parlaq Israel runakunawan 

piñanakuyarqan. Tsay runakuna Sauluta wañutsiyta munayanqanta 

30musyarmi wawqikuna y panikuna Cesarea markaman pushayarqan. 

Tsaypitanam markan Tarsuman aywakunanpaq despachayarqan. 

31Jesúsman creyikuqkunanam Judeachö, Galileachö y Samariachö alli 

päsakuychöna kawakuyarqan. Dios Yayapita mantsakur pay munanqannö 
kawayänanpaq Espíritu Santu yanapaptinmi mas atskaqna kayarqan. 

Eneasta Pedro kutikätsinqan 

32Pedrunam creyikuq majinkunata maytsaypa watukar purirnin Lida 

markaman charqan. 

33Tsaychömi Eneasta tarirqan puriyta mana puëdir pusaq watana 

cämallanchö ujuraykaqta. 

34Pedrunam nirqan: <<Eneas, Jesucristum kutikätsishunki. ¡Sharkuy! 

¡Cämaykita qoriy!>> Tsaynö niptinmi Eneas jina höra kutikashqana 
sharkurqan. 

35Tsayta rikarmi Lidachö y Sarónchö täkuq runakuna Señor Jesucristuman 

creyikuyarqan. 

Tabita kawamunqan 

36Jope markachömi juk discïpulu Tabita shutiyuq warmi täkurqan. Tabita 

ninanmi griego idiömachö Dorcas ninan. Tsay warmim imaypis allillata ruraq 
y waktsakunatapis yanapaq. 

37Qeshyaykar wañuskiptinmi armaskatsir waji jananchö cuartuman 

sutayarqan. 

38Jopipita Lida markamanqa amänullam karqan. Tsaymi Lidachö Pedro 

kaykanqanta musyaskir ishkaq runakunata discïpulukuna kachayarqan 
rugakur niyänanpaq: <<Jopimanshi saslla aywaykulläshun>>. 

39Tsaymi paykunawan Pedro aywar chaykuptin aya sutaraykanqan 

cuartuman yaykatsiyarqan. Tsaychömi Tabita yanapanqan viüdakuna waqar 
Pedruta rikätsiyarqan paykunapaq ruranqan llatapankunata. 

40Tsaymi tsaychö kaykaqkunata waqtaman qarquskir qonqurikuykur Dios 

Yayata Pedro mañakurqan. Mañakuskirmi ayata nirqan: <<¡Tabita, 
shäriy!>> Tsaynö niptinmi wañushqa sutaraykanqanpita jina höra 
kawaskamur Pedruta rikarkur jamarkamurqan. 

41Tsaynam makinpita achkurkur Pedro ichirkatsirqan. Tabita kawamunqanta 

rikäyänanpaqmi waqtachö kaykaq viüdakunata y wawqikunata y panikunata 
qayarqan. 

42Tabita kawamunqanta entëru Jope markachö musyaskirmi Señor 

Jesúsman atskaq creyikuyarqan. 

43Tsay markachömi suëla ruraq Simónpa wajinchö atska junaq Pedro 

quëdarqan. 

 
Hechos 10 

Pedruta Cornelio qayatsinqan 

1Cesarea markachömi Cornelio shutiyuq runa täkurqan. Paymi Italiano 

ninqan batallonpa capitannin karqan. 

2Wajinchö llapan täkuqkunawanmi Dios Yayapita mantsakur pay 

munanqannö kawakuyaq. Waktsakunata yanaparmi Dios Yayata imaypis 
mañakuq. 

3Juk tardinam las tres kaykaptin Dios Yayapa angelninta revelacionchö 

rikarqan. Tsay angelmi nirqan: <<¡Cornelio!>> 

4Tsaynam alläpa mantsakashqa rikaykur nirqan: <<Taytay, ¿imallatatan?>> 

Angelnam nirqan: <<Mañakunqaykitam Dios Yaya wiyashushkanki. 
Waktsakunata yanapanqaykitam rikäshushkanki. 

5Kananqa Simón shutiyuq runata pushayämunanpaq Jope markaman 

kachakuy. Paypam jukaq shutin Pedro. 

6Paymi lamar kuchunchö suëla ruraq Simónpa wajinchö patsakushqa 

kaykan. [Paymi willashunki imata ruranaykipaqpis]>>. 

7Ángel aywakuskiptinnam Cornelio qayarqan ishkay serviqninkunata y Dios 

munanqannö kawaq juk yanapaqnin soldäduta. 

8Paykunatam ángel ninqankunata willaykur Jope markaman kachakurqan. 

9Waränin pullan junaqnam Cornelio kachakunqan runakuna Jope 

markaman chäyarqan. Tsay höram Pedrupis patsakunqan waji jananman 
Dios Yayata mañakuq lätarqan. 

10Mañakuykarmi alläpa mallaqar mikuyta munarqan. Kusinakuyanqanyaqmi 

Dios Yaya revelaptin 

11ciëlu kicharaykämuqta rikarqan. Ciëlupitanam chuskun puntan watashqa 

jatun jakunö bäjaykämuqta rikarqan. 

12Tsay jakuchömi karqan tukuyläya wätakuna, patsapa lätaypa puriqkuna y 

päriqkunapis. 

13Tsaynam ciëlupita nimurqan: <<Pedro, tsaykunata pishtaskir mikuy>>. 

14Pedrunam nirqan: <<Taytay, manam tsaykunata 

mikümantsu. Impüru wätakunataqa manam imaypis mikushkätsu>>. 

15Tsaynö niptinmi yapay nimurqan: <<Mikunaykipaq püru kanqanta Dios 

Yaya nikäshuptikiqa ama: <Impürum> ninkitsu>>. 

16Tsay revelacionta kimsa kuti Pedro rikaskiptinmi tsay jakuta ciëlupa 

kutitsikurqan. 

17<<¿Imapaqraq rikätsimashqa?>> nir yarpachakuykaptinmi Cornelio 

kachanqan runakuna tapukur Simónpa wajiman chäyarqan. 

18Chaykurnam tapukuyarqan: <<¿Kaychöku Simón Pedro patsakushqa 

kaykan?>> 

19Revelacionta rikanqanpita Pedro yarpachakuykaptinmi Espíritu Santu 

nirqan: <<Kimsaq runakunam ashiykäyäshunki. 

20Noqam tsay runakunata kachamushkä. Mana mantsakur paykunawan 

ayway>>. 

21Tsaynö niptin bäjaskamurmi tsay runakunata Pedro nirqan: <<Tsay 

ashiykäyanqayki runaqa noqam kä. ¿Imallapaqtan ashiykäyämanki?>> 

22Paykunanam niyarqan: <<Taytay, capitán Cornelium kachayämashqa. 

Paymi Dios Yayapita mantsakuq alli runa. Paytam llapan Israel runakunapis 
kuyayan. Qamta qayatsishunaykipaqshi Dios Yayapa santu angelnin 
nishqa. Willakuyninta willakunaykipaqshi wajinman aywaykulläshun>>. 

23Tsaynö niyaptinmi patsakunqan wajichö Pedro paykunata quëdatsirqan. 

Waränin alliqnam Cornelio kachakunqan runakunawan y Jopichö täkuq 
wakin wawqikunawan Pedro aywarqan. 

24Aywayanqanpita waräninraqmi Cesarea markaman chäyarqan. 

Corneliunam castankunawan y kuyanqan runankunawan wajinchö 
shuyaraykäyarqan. 

25Chaykuyaptinnam Pedrupa puntanman Cornelio qonqurikuykur payta 

adorarqan. 

26Tsaymi Corneliuta sutarkur Pedro nirqan: <<¡Shäriy! noqapis qamnö 

runallam kä>>. 

27Tsaypitanam paywan parlar yaykuskir atskaq runakuna qorikashqa 

kaykäyaqta tarirqan. 

28Pedrunam nirqan: <<Qamkunaqa musyayankim Israel runakuna mana 

Israel runakunawan mana qorikänanpaq ni wajinkunamanpis mana 
yaykunanpaq kanqanta. Peru tsaynö kaykaptinpis Dios Yayam 
tantiyatsimashqa pipis impüru mana kanqanta. 

29Tsaymi qayatsimaptiki saslla shamushkä. Kanan imapaq 

qayatsiyämanqaykitapis nimay>>. 

30Corneliunam nirqan: <<Chusku junaqnam kaynö höra [ayunar] Dios 

Yayata mañakuykarqä. Las tres de la tardim chipakyaykaq llatapashqa runa 
yuripamashqa. 

31Paymi nimashqa: <Cornelio, mañakunqaykitam Dios Yaya wiyashqa. 

Waktsakunata yanapanqaykitam rikashqa. 

32Kananqa Simón shutiyuq runata pushayämunanpaq Jope markaman 

kachakuy. Paypam jukaq shutin Pedro. Paymi lamar kuchunchö suëla ruraq 
Simónpa wajinchö patsakushqa kaykan. [Pay chaykamurmi 
parlapäshunki]>. 

33Tsaynö nimaptinmi saslla kachakamurqä. Taytay, shamunqaykitam 

kushikü. Willakuyninta wiyayta munarmi Dios Yayapa puntanchö llapäkuna 
qorikäyashkä>>. 

Corneliupa wajinchö Pedro willakunqan 

34Pedrunam nirqan: <<Kanan rasunpam tantiyä Dios Yaya pïmaytapis 

kuyanqanta. 

35Tsaynöllam may nacionpita kaptinpis paypita mantsakur cäsukuq kaqtaqa 

pïmaytapis llakipan. 

36Tsaynö llakipämarnintsikmi Jesucristo rayku perdonamantsik paywan alli 

kawakunapaq. Jesucristum llapanpa Señornin kaykan. Tsay alli willakuytam 
Israel runakunata Dios Yaya musyatsirqan. 

37<<Qamkuna musyayankim bautizakuyänanpaq Juan willakunqanpitaraq 

Galileachö qallaykur entëru Judeachö ima päsanqantapis. 

38Tsay witsaymi Nazaret markapita Jesús poderyuq kananpaq Espíritu 

Santuta Dios Yaya payman kachamurqan. Dios Yaya yanapaptinmi markan 
markan Jesús purirqan allikunata rurar y diablu qeshyatsinqan runakunata 
kutikätsir. 

39<<Noqakunam rikäyashkä Jerusalénchö y entëru Judeachö Jesús 

ruranqankunata. Cruzchö wañutsiyaptinpis 

40kimsa junaqtam Dios Yaya kawaskatsimushqa. Kawaskamurmi 

yuripayämashqa. 

41Tsaytaqa manam llapan runakunatsu rikäyashqa, sinöqa unaypita Dios 

Yaya akranqan kaqkunallam. Tsaymi kawaskamuptin paywan paqta mikur 
upyar kayashkä. 

42Tsaypitanam kachayämashqa willakuyninta willakur niyänäpaq: 

<Wañushqakunata y kawaykaqkunatapis juzgananpaqmi Dios Yaya 
Jesústa churashqa>. 

43Paypaqmi llapan profëtakunapis willakuyarqan. Tsaynöpam musyantsik 

llapan payman creyikuq kaqtaqa jutsankunapita Dios Yaya paypa shutinchö 
perdonanqanta>>. 

Mana Israel runakuna Espíritu Santuta chaskiyanqan 

44Pedro tsaynö willakuykaptinmi tsaychö wiyaykaqkunaman Espíritu Santu 

shamurqan. 

45Tsayta rikarmi Pedruwan aywaq Israel runakuna mantsakashqa niyarqan: 

<<¡Mana Israel runakunatapis Espíritu Santutam Dios Yaya qarashqa!>> 

46Tsaynö niyarqan juk idiömakunapana parlar Dios Yayata alabaykäyaqta 

wiyarmi. 

47Tsaymi Pedro nirqan: <<Paykunapis noqantsiknö Espíritu Santuta 

chaskiyaptin manam ni pipis bautizakuyänanta amatsanmantsu>>. 

48Tsaynö nirmi Jesucristupa shutinchö paykunata bautizarqan. Tsaypitanam 

Corneliupa wajinchö qorikaqkuna Pedruta rugayarqan ishkay kimsa 
junaqllapis quëdananpaq. 

 
Hechos 11 

Mana Israel runakunapis Jesúsman creyikuyanqanta Pedro willakunqan 

1Mana Israel runakunapis Dios Yayapa willakuyninta chaskikuyanqantam 

apostolkuna y Judea provinciachö wawqikuna y panikunapis musyayarqan. 

2Tsaypita Jerusalénman Pedro kutiptinmi señalashqa kaq wakin wawqikuna 

musyapar 

3niyarqan: <<¡Imanirtan mana Israel runakunapa wajinman yaykur 

paykunawan mikushkanki!>> 

4Pedrunam ima päsanqantapis willakur nirqan: 

5<<Jope markachö Dios Yayata mañakuykarmi ciëlupita chuskun puntan 

watashqa jatun jakunö bäjaykämuqta revelacionchö rikarqä. 

6Tsay jakunö bäjaykämuqchömi tukuyläya wätakunata rikarqä manshu 

kaqta y chucaru kaqta, patsapa lätaypa puriqta y päriqkunatapis. 

7Tsayta rikaraykaptïmi ciëlupita nimurqan: <Pedro, tsaykunata pishtaskir 

mikuy>. 

8<<Tsaynö nimaptinmi nirqä: <Taytay, manam tsaykunata 

mikümantsu. Impüru wätakunataqa manam ni imaypis mikushkätsu>. 

9<<Tsaymi ciëlupita yapay nimurqan: <Mikunaykipaq püru kanqanta Dios 

Yaya nikäshuptikiqa ama <<impürum>> ninkitsu>. 

10Tsay revelacionta kimsa kuti rikaskatsimarmi jakuta ciëlupa kutitsikurqan. 

11<<Tsay höram Cesarea markapita kachamunqan kimsa runakuna 

ashiyämar patsakunqä wajiman chäyämurqan. 

12Tsaymi Espíritu Santu nimarqan mana mantsakur paykunawan 

aywayänäpaq. Tsaynö nimaptinmi kay soqta wawqikunawan aywar 
qayatsimaq runapa wajinman yaykuyarqä. 

13Tsaychömi willayämarqan wajinchö juk ángel yuripuskir ninqanta. 

Tsay angelshi ninaq: <Simón shutiyuq runata pushayämunanpaq Jope 
markaman kachakuy. Paypam jukaq shutin Pedro. 

14Paymi tantiyatsishunki qampis y wajikichö täkuqkunapis imanö 

salvakuyänaykipaq kanqanta>. 

15<<Tsaychö willakur qallaykaptïmi noqantsikman chämunqannölla 

paykunamanpis Espíritu Santu chashqa. 

16Tsaychömi Señor Jesucristo ninqanta yarpaskirqä: <Juanqa yakullawanmi 

bautizarqan. Peru qamkunam sïqa Espíritu Santuwan bautizashqa 
kayanki>. 

17Señor Jesucristuman creyikushqa Espíritu Santuta qaramanqantsiknöllam 

paykunatapis Dios Yaya qarashqa. Tsaynö kaykaptinqa ¡pitan noqa kä 
amatsanäpaq!>> 

18Tsaynö willakunqanta wiyaykurmi Pedruta imatapis niyarqannatsu. 

Tsaypa rantinmi kushikur niyarqan: <<¡Mana Israel runakunatapis Dios 
Yayam tantiyaykätsin jutsankunapita arrepentikur mana ushakaq 
kawayta tariyänanpaq!>> 

Antioquíachö Jesucristuman creyikuyanqan 

19Estebanta wañuskatsiyaptin Jerusalénpita qeshpir aywakuqkunam 

Feniciaman, Chipriman y Antioquíaman chaykur Israel majinkunallata alli 
willakuyta willakuyarqan. Mana Israel runakunataqa manam ni pitapis 
willayarqantsu. 

20Peru Chipripita y Cirenipita wakin wawqikunam sïqa Antioquíaman 

chaykur mana Israel runakunatapis Señor Jesucristupa alli willakuyninta 
willakuyarqan. 

21Tsaynö willakuyänanpaq Dios Yaya yanapaptinmi Jesucristuman atskaq 

creyikuyarqan. 

22Tsayta wiyarmi Jerusalénchö kaykaq wawqikunata y panikuna Bernabéta 

Antioquíaman kachayarqan. 

23Tsaychö mana Israel runakunatapis Dios Yaya llakipanqanta rikarmi 

Bernabé alläpa kushikurqan. Tsaymi paykunata animatsirqan cäsukur Dios 
Yayaman imaypis confiakuyänanpaq. 

24Bernabéqa alli runam karqan. Tsaynöllam Dios Yayaman creyikur Espíritu 

Santupa poderninchö imaypis kawakuq. Tsaychö yachatsikuptinmi atskaq 
runakuna Señor Jesucristuman creyikuyarqan. 

25Tsaypitanam Bernabéqa Sauluta ashiq Tarso markaman aywarqan. 

26Tinkuskirnam Antioquíaman kutimur Sauluwan Bernabé wawqikunawan y 

panikunawan juk wata qorikäyarqan. Tsay watam atskaq runakunata 
yachatsikuyarqan. Antioquíachöraqmi Jesúspa discïpulunkunata cristiänu 
niyta qallaykuyarqan. 

27Tsay witsaymi Jerusalénpita Antioquíaman profëtakuna aywayarqan. 

28Tsaychömi Espíritu Santu tantiyatsiptin profëta Agabo willakurqan 

maytsaychöpis alläpa muchuy kananpaq kanqanta. Willakunqannöllam 
muchuy karqan Romachö Claudio César mas mandakuq kanqan witsay. 

29Muchuy kananpaq willakuptinmi discïpulukuna willanakuyarqan 

imallatapis kanqanpita qoriskir Judeachö kaq wawqikunaman y 
panikunaman apatsiyänanpaq. 

30Tsaynö qoriskirmi Judeachö mayor wawqikunaman Bernabéwan Saulo 

apatsiyarqan. 

 
Hechos 12 

Carcelchö Pedro qaykuranqan 

1Tsay witsaymi Jesucristuman creyikuqkunata astatsiyta munar rey Herodes 

wakinta prësu achkutsirqan. 

2Tsaynöllam apóstol Juanpa wawqin Santiagutapis espädawan 

wañutsiyänanpaq mandarqan. 

3Wañutsinqanpita Israel runakuna kushikuyanqanta rikarmi Pedrutapis 

prësu achkutsirqan. Tsay karqan Levadürannaq Tantata Mikuna 
fiesta witsaymi. 

4Pascua fiesta ushayraq llapan runakunapa puntanchö juzgayta munarmi 

carcelman qaykatsirqan. Tsaypitam täpayänanpaq chusku grüpu 
soldädukunata mandarqan. Cada grüpuchömi chusku soldädukuna 
kayarqan. 

5Carcelchö Pedruta qaykurätsiyaptinmi Jesucristuman creyikuqkuna Dios 

Yayata mana dëjaypa mañakuyarqan. 

Carcelpita Pedruta ángel jipinqan 

6Herodes juzgananpaq patsa manaraq waraptinmi ishkay soldädukunapa 

chawpinchö cadenawan watashqa Pedro puñuykarqan. Wakin 
soldädukunanam punkuchö täpaykäyarqan. 

7Tsaynö kaykaptinmi Señor Jesucristo kachamunqan ángel illaqpita atsikyar 

Pedruta yuripurqan. Custillanta yataykur rikcharkatsirmi nirqan: <<¡Pedro, 
apuray shäriy!>> Niptinmi jina höra Pedro wataranqan cadenakuna 
makinpita kachakaskirqan. 

8Tsaypitam ángel nirqan: <<Saslla wachakäkurkur llanqikita shukukuy>>. 

Shukukurkuptinmi nirqan: <<Capötikita shukukurkur qepalläta shamuy>>. 

9Pedrunam angelpa qepallanpa aywarqan. Carcelpita rasunpa 

yarquykanqanta manam tantiyarqantsu, tsaypa rantinmi revelacionta 
rikaykanqanta yarparqan. 

10Rurichö kaq soldädukunata y pullan punkuchö kaq soldädukunata 

päsaskirmi cälliman yarquna kaq fiërru punkumanna chäyarqan. Tsay punku 
kikillan kichakaskiptinmi cällimanna yarquyarqan. Tsaypita juk esquïnata 
aywaykäyaptinmi ángel illakaskirqan. 

11Tsaymi cällichö kaykanqanta tantiyaskir Pedro nirqan: <<Kananmi sïqa 

rasunpa musyä salvamänanpaq angelninta Dios Yaya kachamunqanta. 
Paymi salvamashqa Herodespita y Israel runakuna wañutsiyämänan 
kaykaptin>>. 

12Dios Yaya salvanqanta tantiyaskirmi Juanpa maman Maríapa wajinman 

aywarqan. Juanpa jukaq shutinmi karqan Marcos. Tsaychömi atskaq 
qorikaykur Pedrupaq Dios Yayata mañakuykäyarqan. 

13Chaykur punkuta Pedro takakuptinmi pï kanqantapis rikaq Rode shutiyuq 

jipash yarqurqan. Tsay jipashmi Maríapa serviqnin karqan. 

14Parlakuyninpita Pedro kanqanta reqiskirmi alläpa kushikurqan. Tsaymi 

punkutapis manana kichar Pedro kaykanqanta willakuq ruriman cörrilla 
kutirqan. 

15Willaptinmi niyarqan: <<¡Imanöpatan Pedro kanqa!>> <<Rasunpam 

Pedro>> niptinmi mana creyir niyarqan: <<Angelnin parlamuq imatach 
wiyapukushkanki>>. 

16Tsayyaqmi Pedro yapay yapay punkuta takakurqan. Punkuta 

kichaskirnam Pedro kanqanta rikaykur llapan mantsakäyarqan. 

17Upälla kayänanpaqmi makinwan señallapa Pedro willakurqan carcelpita 

Señor Jesucristo imanö jipimunqanta. Tsaypitanam nirqan: <<Carcelpita 
yarqamunqäta Santiaguta y wakin wawqikunata y panikunatapis willayay>>. 
Tsaypitanam yarquskir jukläpana aywarqan. 

18Carcelchö Pedro mana warämushqa kaptinmi soldädukuna <<Pedruta 

¿imaraq päsashqa?>> nir imanakayta puëdiyarqantsu. 

19Maytsaypa ashitsirpis mana tarirmi täpaq soldädukunata shumaq tapuskir 

Herodes mandarqan tsay soldädukunata wañutsiyänanpaq. Tsaypitam 
Judeapita Cesareaman Herodes aywarqan. 

Herodes wañunqan 

20Tiruchö y Sidónchö täkuq runakuna Herodespa contran rurashqa 

kayaptinmi Herodes rabyar tsay markakunaman mikuyta apatsiyta 
munarqannatsu. Tsaynö kaptinmi tsay runakuna Herodesman kachayarqan 
parlayämunanpaq. Manaraq parlarmi Herodespa yanapaqnin Blastuwan 
amistäta rurayarqan. Blastunam Herodeswan parlarqan Tiro y Sidón 
runakunawan amistananpaq. 

21Herodesnam juk junaq paykunawan parlayänanpaq jitapurqan. Tsay junaq 

chämuptinmi mas allin kaq llatapanta shukukur juzgakunanpaq sillaman 
jamaykurnin runakunata parlapämurqan. 

22Tsayta wiyaykurmi runakuna jinchi niyarqan: <<¡Kay parlamuqqa manam 

runatsu, sinöqa juk diosmi!>> 

23Dios Yayallata adorayänanpaq Herodes mana niptinmi Señor Jesucristo 

kachamunqan ángel jina höra castigarqan. Tsaymi Herodesqa kuru 
ushaypa wañurqan. 

24Dios Yayapa willakuyninta willakuyaptinmi maytsaychö runakuna atskaq 

creyikuyarqan. 

25Bernabéwan Saulunam wawqikuna y panikuna apatsiyanqanta 

Jerusalénman chaykatsir Marcos niyanqan Juanta pusharkur Antioquíaman 
kutiyarqan. 

 
Hechos 13 

Bernabéta y Sauluta Espíritu Santu akranqan 

1Antioquía iglesiachömi profëtakuna y yachatsikuqkuna kayarqan Bernabé, 

Yana Runa niyanqan Simón, Cirenipita Lucio, Manaén y Saulo. Manaénwan 
rey Herodesqa tsay wajillachö qeshpirmi kayarqan. 

2Jukpunnam Dios Yayaman creyikuqkuna ayunar alabaykäyaptin Espíritu 

Santu nirqan: <<Bernabéta y Sauluta churayay willakuynïta willakur 
puriyänanpaq. Tsaypaqmi paykunata qayashkä>>. 

3Ayunaskirnam Bernabépa y Saulupa umanman makinkunata churar Dios 

Yayata mañakuyarqan. Tsaypitanam paykunata despachayarqan. 

Chiprichö willakuyanqan 

4Espíritu Santu tsaynö kachaptinmi Bernabéwan Saulo Seleucia markaman 

chäyarqan. Tsaypitanam büquiman lätarkur Chipre islaman aywayarqan. 

5Salamina markaman chaykurmi sinagögakunachö Dios Yayapa 

willakuyninta willakuyarqan. Marcos niyanqan Juanpis paykunata yanaparmi 
purirqan. 

6Chipripa päsaqnö willakurmi Pafos markaman chaykur Barjesús shutiyuq 

Israel runata tariyarqan. Payqa profëta tukuq brüjum karqan. 

7Tsay brüjum Chipripa mandakuqnin Sergio Pauluta yanapar purirqan. 

Sergio Pauluqa alli yarpayyuq runam karqan. Dios Yayapa willakuyninta 
wiyayta munarmi Bernabétawan Sauluta qayatsirqan. 

8Peru tsay brüjunam paykunapa contran shärir Sergio Pauluta amatsarqan 

willakuyanqanta mana chaskinanpaq. Barjesústaqa brüju kaptinmi 
Elimas niyaq. 

9Tsaynö amatsaptinmi Saulo rabyarqan. (Saulupa jukaq shutinmi Pablo 

karqan.) Tsaymi rikaraykur Espíritu Santupa poderninwan 

10nirqan: <<¡Qamqa diablupa munayninta rurarmi Dios Yayapa contran 

kaykanki! ¿Imayyaqtan runakunata engañar Dios Yayapa willakuqnin 
tukunki? 

11Tsaynö kanqaykipitam Dios Yayapa castïgunwan qapra tikrar juk 

tiempuyaq atsikyay patsata rikankitsu>>. Tsaynö niptinmi jina höra qapra 
tikraskirqan. Maypapis aywayta mana puëdirmi janchayänanpaq runakunata 
rugakurqan. 

12Qaprayanqanta rikaykur y Diospa willakuyninta wiyanqanpita kushikurmi 

Sergio Paulo creyikurqan. 

Pisidiachö kaq Antioquía markachö willakunqan 

13Tsaypitanam büquiman lätarkur Pafos markapita Panfiliachö Perge 

markaman Pablo yanapaqninkunawan aywayarqan. Tsaychö paykunata 
dëjaskirmi Marcos niyanqan Juan Jerusalénman kutikurqan. 

14Perge markapita aywarmi Pisidiachö Antioquía markaman Bernabéwan 

Pablo chäyarqan. Jamay junaq kaptinmi sinagögaman aywayarqan. 

15Leykunata y profëtakuna qellqayanqanta liyir ushaskiptinmi sinagögachö 

mandakuqkuna Pabluwan Bernabé jamayanqanman juk runata 
kachayarqan ninanpaq: <<Wawqikuna, imallapis yachatsiyämänaykipaq 
kaptinqa yachaykatsiyällämay>>. 

16Tsaymi Pablo ichirkur runakuna upälla kayänanpaq makinta pallarkur 

nirqan: <<Israel runakuna y Dios Yayapita mantsakuq mana Israel 
runakunapis, yachatsiyanqaqta shumaq wiyayämay. 

17Adoranqantsik Dios Yayash unay castantsikkunata akraskir Egiptuchö 

juklä runa kaykäyaptinpis jatun nación kayänanpaq 
yanapanaq. Tsaypitanash milagrukunata rurar Egiptupita jipimunaq. 

18Chusku chunka (40) watanö desiertupa purir mana cäsukuyaptinpis 

pacienciakunaqshi. 

19Tsaypita Canaánman chaykatsirnash qanchis 

nacionkunata ushakaskatsir herenciankuna entreganaq. 

20Egiptuchö kayanqanpita Canaánchö herenciankunata chaskiyanqanyaq 

chusku pachak pitsqa chunka (450) watanöshi päsanaq. <<Canaánchönash 
profëta Samuel kawanqan witsayyaq Dios Yaya juezkunata churanaq 
mandakuq kayänanpaq. 

21Tsaypitanash mandaqninkuna rey kananpaq runakuna 

mañakuyaptin Benjamín trïbu Cispa tsurin Saúlta churanaq. Payshi chusku 
chunka (40) wata rey kanaq. 

22Tsaypitanash Saúlta jipiskir Davidtana rey kananpaq churanaq. Paypaqshi 

Dios Yaya ninaq: <Isaípa tsurin Davidmi noqa munanqänö kawar llapan 
ninqäkunata cäsukunqa>. 

23<<Tsaypitanam Dios Yaya prometinqannölla rey David castapita 

salvamaqnintsik Jesús Israelchö yurirqan. 

24Manaraq Jesús willakuptinmi Israel runakunata Bautizaq Juan willarqan 

jutsankunapita arrepentikur bautizakuyänanpaq. 

25Tsaypita wañunanpaq wallkallana pishiykaptinmi Juan nirqan: <¿Pï 

kanqätatan yarpäyanki? Manam Cristutsu kä. Cristuqa qepätaraqmi 
shamunqa. Noqaqa llanqinpa watunta paskanällapaqpis manam välïtsu>. 

26<<Abrahampita miraq Israel wawqikuna y Dios Yayapita mantsakuq mana 

Israel runakuna, noqantsikmanmi salvakänapaq alli willakuy chämushqa. 

27Jerusalénchö täkuq runakuna y autoridäninkunaqa profëtakuna 

qellqayanqanta cada jamay junaq sinagögachö liyirpis Jesúspaq 
qellqayanqanta manam tantiyayarqantsu. Tsaymi profëtakuna 
qellqayanqanta cumplir Jesústa wañutsiyarqan. 

28Jutsannaq kaykaptinmi Jesústa wañutsinanpaq Pilatuta rugayarqan. 

29Profëtakuna qellqayanqannöllam llapan päsarqan. Wañuskiptinmi cruzpita 

jipiskir pampayarqan. 

30Peru Dios Yayanam kawatsimushqa. 

31Tsaypitanam Galileapita Jerusalénman paqtan aywaq discïpulunkunata 

atska kuti yuripurqan. Paykunam Jesúspaq kanan willakuyan. 

32<<Tsaynöllam noqakunapis Dios Yayapa willakuyninta willaykäyaq. Unay 

castantsikkunata prometinqantam 

33Dios Yaya cumplishqa. Tsaynö cumplirqan Jesucristuta kawaskatsimurmi. 

Ishkay kaq salmuchöpis Jesucristupaqmi nin: << <Qammi tsurï kanki. Kanan 
junaqpitam taytayki kä>. 

34Jesucristo kawamur manana ni imaypis wañunanpaq kanqantam Dios 

Yaya nin: <Davidta prometinqä santu bendicionkunatam qamta qarashayki. 
Tsay prometinqätam imaypis cumplishaq>. 

35Tsaynöllam juk salmuchöpis qellqashqa kaykan: <Santu serviqniki kaptïmi 

sepultürachö cuerpü ismünantapis munankitsu>. 

36<<Manam kikinpaqtsu David tsaynö qellqarqan. Davidqa Dios Yaya 

munanqanta cumpliskir wañukuptinmi unay castankuna pamparäyanqanchö 
paypapis cuerpun ushakarqan. 

37Peru Jesústam sïqa Dios Yaya kawatsimushqa. Tsaymi paypa cuerpunqa 

sepultürachö ushakashqatsu. 

38<<Wawqikuna, ninqäta shumaq tantiyakuyay. Jesucristo raykum 

jutsantsikta Dios Yaya perdonamantsik. 

39Llapan payman creyikuq kaqtaqa Dios Yayam jutsannaqta 

chaskin. Moisés qellqanqan leykunata cumplinqanpitaqa manam ni pipis 
salvakantsu. 

40Cuidädu profëtakuna qellqayanqanchö ninqannötaq qamkunatapis 

päsayäshunkiman. 

41Paykuna qellqayanqanchömi nin: << <Mana creyikuqkuna, alläpa 

mantsakäyay. Alläpa mantsakaypaq kaqkunata ruranäpaqnam kaykä. 
Imanö ruranäpaq kanqanta willayäshuptikipis manam creyiyankitsu> >>. 

42Sinagögapita Pabluwan Bernabé yarquskiyaptinmi [mana Israel runakuna] 

rugayarqan jukaq jamay junaqpis yapay yachatsiyänanpaq. 

43Pabluwan y Bernabéwanmi Israel runakuna y Diosta cäsuq mana Israel 

runakunapis atskaq aywayarqan. Paykunatam Pablo animatsirqan 
llakipäkuq Dios Yayaman imaypis creyikuyänanpaq. 

Mana Israel runakunatana willakuyänanpaq ninqan 

44Jukaq jamay junaqnam tsay markachö cäsi llapan runakuna Diospa 

willakuyninta wiyayta munar sinagögaman qorikäyarqan. 

45Peru atskaq runakunata rikarmi wakin Israel runakuna Pabluta chikir 

parlanqanta manakaqman churayarqan. 

46Tsaymi Pabluwan Bernabé mana mantsakur niyarqan: <<Israel runakuna 

kayaptikim Dios Yayapa willakuyninta puntata willayashkaq. Peru tsaynö 
willaykäyaptiqpis mana ushakaq kawayta manam chaskiyta munayankitsu. 
Mana chaskiyaptikim mana Israel runakunatana willakuyäshaq. 

47Paykunata willanapaqmi Dios Yaya nishqa: << <Qamtam churashkaq 

maytsay nacionkunapaq aktsi kanaykipaq. Tsaynöpam maytsaychöpis 
runakuna salvakäyanqa> >>. 

48Tsaynö parlayanqanta wiyarmi mana Israel runakuna kushikur Dios 

Yayata alabayarqan. Tsaynöpam mana ushakaq kawayta tariyänanpaq Dios 
Yaya akranqankuna llapanpis Jesucristuman creyikuyarqan. 

49Tsaymi Dios Yayapa willakuyninta Pabluwan Bernabé markan markan 

willakuyarqan. 

50Peru paykunapa contran shäriyänanpaqmi Dios Yayata cäsuq alli rikashqa 

warmikunata y reqishqa runakunata Israel runakuna willapäyarqan. Contran 
shärir tsay markakunapita qarquyaptinmi 

51chakinkunachö polvuta tapsikuskir Iconio markamanna Pabluwan 

Bernabé aywakuyarqan. 

52Jesucristupa discïpulunkunam Espíritu Santupa poderninchö kar 

kushishqa kawakuyarqan. 

 
Hechos 14 

Iconio markachö willakuyanqan 

1Tsaypitanam Iconio markachö Pabluwan 

Bernabé sinagögaman yaykuyarqan. Tsaychö shumaq willakuyaptinmi 
Israel runakuna y mana Israel runakunapis Jesucristuman atskaq 
creyikuyarqan. 

2Peru mana creyikuq kaq Israel runakunam sïqa wakin mana Israel 

runakunata willapäyarqan Jesúsman creyikuqkunapa contran 
shäriyänanpaq. 

3Contran shäriyaptinmi Pabluwan Bernabé Dios Yayaman confiakurnin 

atska junaq mana mantsakur willakuyarqan. Salvamänapaq willakuynin 
rasunpa kanqanta musyayänanpaqmi milagrukunata rurayänanpaqpis Dios 
Yaya yanaparqan. 

4Peru tsaynö kaptinpis tsay markachö täkuq runakuna kikinpura 

piñanakurmi wakinqa Israel runakunapa favornin shäriyarqan y wakinnam 
apostolkunapa favornin shäriyarqan. 

5Tsaymi Israel runakuna y mana Israel runakunapis apostolkunata saqmar 

wañutsiyänanpaq autoridäkunawan willanakuyarqan. 

6Tsayta musyaykurmi Pabluwan Bernabé qeshpir aywakuyarqan Listraman, 

Derbiman y Licaoniachö wakin markakunaman. 

7Tsay markakunachömi Dios Yayapa alli willakuyninta willakuyarqan. 

Listra markachö Pabluta saqmayanqan 

8Listra markachömi yurinqanpitana mana puriq rata runa karqan. 

9Paymi Pablo parlanqankunata wiyar jamaykarqan. Tsayta Pablo rikaykurmi 

kutikänanpaq Dios Yayaman creyikuykanqanta tantiyaskir 

10jinchi nirqan: <<¡Sharkur shumaq ichiy!>> Tsaynö niptinmi sas ichirkur 

puriyta qallaykurqan. 

11Tsayta rikarmi kikinkunapa idiömanchö runakuna niyarqan: <<¡Dioskunam 

runa tukurlla noqantsikman shayämushqa!>> 

12Tsaymi Bernabéta Zeus niyarqan. Y Pablutana willakuq kaptin Hermes 

niyarqan. 

13Tsay marka yaykunachömi Zeus niyanqan diosta adorayänan templu 

karqan. Apostolkunata adorayänanpaq törukunata pishtar waykayta 
munayaptinmi tsay templuchö servikuq sacerdöti waytankuna wallqashqa 
törukunata marka punkuman qatirqan. 

14Tsayta tantiyaskirmi apóstol Pabluwan apóstol Bernabé llatapankunatapis 

rachiskir runakuna kaqman cörrilla aywaykur niyarqan: 

15<<¡Taytakuna, ama tsayta rurayaytsu! noqakunapis qamkunanö runallam 

kayä. Noqakunaqa shayämushkä manakaq dioskunata dëjaskir imayyaqpis 
kawaq Dios Yayatana adorayänaykipaq tantiyatsiyänaqpaqmi. Paymi 
ciëluta, kay patsata, lamarta y llapan imaykatapis kamashqa. 

16Ñawpataqa kikinkuna munayanqannölla kawayänäpaqmi runakunata Dios 

Yaya dëjarqan. 

17Tsaynö dëjaskirpis pïmaytam tantiyatsin rasunpa kaq Dios kanqanta y 

kuyakuq kanqanta. Paymi mikuynikikuna alli wayunanpaq tamyatapis 
tamyatsimun y kushishqa kawanapaq mikuytapis alistapämantsik>>. 

18Peru tsaynö tantiyatsiptinpis Pablutawan Bernabéta mana adorayänanpaq 

unaytaraqmi tantiyayarqan. 

19Tsaypitanam apostolkunata chikiq Israel runakuna Antioquíapita y 

Iconiupitapis Listraman chäyarqan. Pablupa contran shäriyänanpaq 
runakuna willapäyaptinmi Pabluta pitiqpaq saqmaskiyarqan. Wañushqana 
kanqanta yarparmi qarachashqa apar markapita jukläman jitaskiyarqan. 

20Tsaychö discïpulukuna juntaraykäyaptinmi kawaskamur markaman Pablo 

kutirqan. Tsaypita waräninnam Derbe markaman Bernabéwan aywayarqan. 

Pabluwan Bernabé Siriaman kutiyanqan 

21Derbiman chaykur alli willakuyta willakuyaptinmi atskaq runakuna 

Jesúsman creyikur discïpulunkuna kayarqan. Tsaypitanam Listra, Iconio y 
Antioquía markakunaman kutiyarqan. 

22Tsay markakunaman chaykurmi Jesúspa discïpulunkunata mana 

ajayaypa creyikuyänanpaq animatsir niyarqan: <<Dios 
Yayapa mandakuyninman yaykunapaqqa tukuyläya ñakaytaraqmi 
päsashun>>. 

23Tsaynöllam wawqikunata y panikunata yanapayänanpaq 

cada iglesiachö mayor wawqikunata churayarqan. Tsaypitanam ayunar y 
Dios Yayata mañakur creyikuyanqan Señor Jesucristupa poderninman 
dëjayarqan. 

24Pisidia provinciapita kutirnam Panfilia provinciamanna chäyarqan. 

25Perge markachöpis Dios Yayapa willakuyninta willakuskirmi Atalia 

markaman aywayarqan. 

26Tsaypitam büquiwan Antioquíaman kutiyarqan. Antioquíapitam puntatapis 

wawqikuna y panikuna willakur puriyänanpaq kachashqa kayarqan. 
Kachayanqan höram paykunata yanapananpaq Dios Yayata 
mañakuyarqan. 

27Antioquíaman chaykurnam wawqikuna y panikuna qorikäyaptin Dios Yaya 

alli yanapanqanta willakuyarqan. Tsaynöllam willakuyarqan mana Israel 
runakunapis Jesucristuman creyikuyänanpaq Dios Yaya permïtinqanta. 

28Pabluwan Bernabé tsaychö unayyaqmi discïpulukunawan quëdayarqan. 

 
Hechos 15 

Jerusalénchö willanakuyanqan 

1Tsay witsaymi Judeapita Antioquíaman aywar wakin runakuna 

wawqikunata yachatsir niyarqan: <<Moisés qellqanqan 
leykuna ninqannö mana señalakurqa manam salvakuyankitsu>>. 

2Tsaynö yachatsiyaptinmi Pablo y Bernabé paykunawan alläpa 

piñanakuyarqan. Tsaymi Antioquía wawqikuna y panikuna willanakuskir 
Pabluta, Bernabéta y wakin wawqikunatapis Jerusalénman kachayarqan 
apostolkunata y mayor wawqikunata tapuyämunanpaq. 

3Jerusalénpa aywaqnö Feniciapa y Samariapa päsarmi wawqikunata y 

panikunata willakuyarqan mana Israel runakunapis Jesucristuman 
creyikuyanqanta. Tsaynö willakuyaptinmi llapanpis kushikuyarqan. 

4Jerusalénman chaykuyaptinmi apostolkuna, mayor wawqikuna y tsaychö 

llapan wawqikuna y panikunapis paykunata kushishqa chaskiyarqan. 
Tsaychömi Pabluwan Bernabé willakuyarqan markan markan puriyaptin 
Dios Yaya yanapanqanta. 

5Peru wakin creyikuq fariseukunanam contran shärir niyarqan: <<Jesúsman 

creyikurpis mana Israel runakuna señalakuyätsun y Moisés qellqanqan 
leykunata cumpliyätsun>>. 

6Tsaynö niyaptinmi apostolkuna y mayor wawqikuna qorikaykur 

willanakuyarqan. 

7Alläpa piñanakuyaptinmi Pedro ichirkur nirqan: <<Wawqikuna, 

musyayankim mana Israel runakuna Jesucristuman manaraq creyikuyaptin 
willakuyninta willakunäpaq Dios Yaya akramanqanta. 

8Dios Yayaqa musyanmi runapa shonqun imata yarpanqantapis. Tsaymi 

rasunpa creyiyanqanta musyatsimänapaq noqantsikman 
kachamunqannö paykunamanpis Espíritu Santuta kachamushqa. 

9Tsaynöpam musyantsik Jesucristuman creyikuq kaqtaqa Israel runa o 

mana Israel runa kaptinpis Dios Yaya shonqunkunata purificar salvanqanta. 

10<<Tsaynö kaykaptinqa ¿imanirtan Dios Yayata rabyatsir 

discïpulukunata niyanki Moisés qellqanqan leykunata cumpliyänanpaq? 
Tsay leykunataqa manam unay castantsikkuna ni kikintsikpis cumpliyta 
puëdishkantsiktsu. 

11Israel runa o mana Israel runa kashqapis Señor Jesucristo 

llakipämarnintsikmi salvamantsik>>. 

12Tsaynö Pedro niptinmi tsaychö kaykaq runakuna upällaskiyarqan. 

Tsaynam Pabluwan Bernabé willakuyarqan mana Israel runakuna 
kaqchöpis milagrukunata rurayänanpaq Dios Yaya yanapanqanta. 

13Tsaynö willakur ushaskiyaptinmi Santiago nirqan: <<Wawqikuna, 

wiyayämay. 

14Simónmi willamashkantsik mana Israel runakunata willakuptin Dios Yaya 

salvanqanta. 

15Tsaynö kananpaqmi profëtakuna qellqayanqanchöpis nin: 

16<< <Tsaypita kutimurmi Davidpa juchushqa wajinta yapay shäritsishaq. 

Unay kanqannö yapay kananpaqmi juchushqa kaqkunata allitsashaq. 

17Tsaynömi rurashaq llapan runakunapis ashiyämänanpaq. Noqa akranqä 

mana Israel runakunapis noqamannam creyikayämunqa. 

18Noqa Dios Yayam nï. Tsaynö kananpaqmi unaypitana musyatsikurqä>. 

19<<Tsaymi noqa nï: Mana Israel runakunapis Jesucristuman creyikuyaptin 

ama ima tsapatapis churashuntsu. 

20Tsaypa rantinqa cartakushun ïdulukunapaq pishtayanqan aytsata mana 

mikuyänanpaq, fornicación jutsata mana rurayänanpaq, kikillan wañushqa 
wätakunapa aytsanta mana mikuyänanpaq y wätapa yawarnintapis mana 
mikuyänanpaq. 

21Tsaykunata cumpliyänanpaqmi unaypitana Moisés qellqanqan leykunata 

cada markachö yachatsikuyan. Tsaynöllam cada jamay 
junaq sinagögakunachö liyiyan>>. 

Jerusalénpita cartakuyanqan 

22Tsaynö niptinmi apostolkuna, mayor wawqikuna y llapan wawqikuna y 

panikunapis kushikuyarqan. Tsaymi Pabluwan Bernabé Antioquíaman 
kutiyaptin compañayänanpaq ishkay wawqikunata akrayarqan. Tsay 
wawqikunam Judaswan Silas kayarqan. Judaspam jukaq shutin karqan 
Barsabás. Judastawan Silastam llapan wawqikuna y panikuna respitayaq. 

23Paykuna apayanqan cartachömi nirqan: Antioquíachö, Siriachö y 

Ciliciachö kaykaq mana Israel wawqikuna y panikuna, qamkunapaqmi 
apostolkuna, mayor wawqikuna y Jerusalénchö kaykaq wawqikuna y 
panikunapis kay cartata cartakayämü. Salüdükunatam apatsiyämü. 

24Musyayashkämi wakin wawqikuna Jerusalénpita shamuykur llutanta 

yachatsikur llakikatsiyäshunqaykita. [Paykunam Moiséspa leyninta 
cumplir señalakuyänaykipaq kanqanta niyan.] Paykunataqa manam 
noqakunatsu kachayämushkä. 

25Tsayta musyarmi llapäkuna willanakuskir kuyay wawqintsik Pabluwan y 

Bernabéwan paqta shayämunanpaq ishkay wawqikunata kachaykäyämü. 

26Pabluwan Bernabémi wañuytapis mana mantsar Señornintsik 

Jesucristupa willakuyninta willakuyan. 

27Paykunawanmi Judastawan Silasta kachayämü kay cartachö 

qellqayämunqäta tantiyatsiyäshunaykipaq. 

28Manam noqakunapis ni Espíritu Santupis qamkunata obligayaqtsu Moisés 

qellqanqan leykunata cumpliyänaykipaq. 

29Peru ïdulukunapaq pishtayanqan aytsata, kikillan wañushqa wätakunapa 

aytsanta y wätapa yawarninta ama mikuyaytsu. Tsaynölla fornicación 
jutsata ama rurayaytsu. Kay ninqäkunata cumpliyaptikiqa allim kanqa. 
Aywallä. 

30Despachayaptinmi Judaswan Silas Antioquíaman chaykur wawqikuna y 

panikuna qorikaskiyaptin apayanqan cartata entregayarqan. 

31Tsay cartata liyipuskiyaptinnam llapan kushikuyarqan. 

32Judaswan Silaspis profëta karmi tukuynöpa tantiyatsir wawqikunata y 

panikunata animatsiyarqan. 

33Tsaychö atska junaq qoyaskiyaptinmi Dios Yayata mañakuskir 

Jerusalénman kutikuyänanpaq wawqikuna y panikuna despachayarqan. 

34[Peru Silasnam tsaychö quëdaskirqan.] 

35Pabluwan Bernabépis Antioquíachö quëdarmi Jesucristupa alli 

willakuyninta wakin wawqikunawanpis yachatsikuyarqan. 

Pablo yapay willakuq aywanqan 

36Tsaypita atska junaqtanam Bernabéta Pablo nirqan: <<Jesucristupa 

willakuyninta willakunqantsik markakunaman kutir wawqikuna y panikuna 
imanö kaykäyanqanta musyamushun>>. 

37Tsaynam Bernabéqa Marcos niyanqan Juanta pushayta munarqan. 

38Peru Pablum sïqa munarqantsu, Panfiliapita dëjaskir kutikamushqa kaptin. 

39Tsaymi Pabluwan Bernabé alläpa piñanakurnin rakikaskiyarqan. 

Bernabémi Marcusta pusharkur büquiwan Chipriman aywarqan. 

40Pablunam compañananpaq Silasta akrarqan. Tsaypitam wawqikuna y 

panikuna Dios Yayata mañakuskir kachayaptin paykunapis aywayarqan. 

41Siria y Cilicia provinciakunachö markakunaman charmi Pabluwan Silas 

wawqikunata y panikunata animatsiyarqan. 

 
Hechos 16 

Pablutawan Silasta Timoteo compañanqan 

1Tsaypitanam Pabluwan Silas Derbe y Listra markakunaman chäyarqan. 

Listra markachömi juk discïpulu Timoteo shutiyuq täkurqan. Timoteupa 
taytan mana Israel runa kaptinpis mamanqa Jesucristuman creyikuq Israel 
warmim karqan. 

2Timoteo alli jöven kanqantam Listra y Iconio markakunachö täkuq 

wawqikuna y panikuna parlayarqan. 

3Timoteupa taytan mana Israel runa kaptinmi pïmaypis musyayarqan 

Timoteo señalakunni kanqanta. Tsaymi Pablo pushayta munar tsay 
partikunachö täkuq Israel runakuna mana imatapis niyänanpaq Timoteuta 
señalatsirqan. 

4Tsaypita markan markan purirmi wawqikunata y panikunata willayarqan 

apostolkuna y mayor wawqikuna Jerusalénchö willanakur niyanqanta 
cumpliyänanpaq. 

5Tsaynöpam Jesucristuman creyikur wawqikuna y panikuna waran waran 

mas atskayäyarqan. 

Macedonia runa qayakamuqta Pablo revelacionchö rikanqan 

6Asia provinciaman willakuq aywayta munayaptinmi Espíritu Santu 

permïtirqantsu. Tsaynam Galaciapa y Frigiapa päsayarqan. 

7Misia partiman chaykur Bitinia provinciapa aywayta yarpäyaptinmi Jesúspa 

Espïritun tsaypa aywayänanta permïtirqantsu. 

8Tsaymi Misia partipa päsar Troas markaman chäyarqan. 

9Juk paqasnam revelacionchö Pablo rikarqan Macedonia provinciapita juk 

runa ichirkur qayakamuqta: <<Taytay, Macedoniaman 
yanapayämänaykipaq shamuykullay>>. 

10Revelación rikanqanta willayämaptinmi tantiyayarqä tsay 

markakunamanpis alli willakuyninta chätsiyänäpaq Dios Yaya munanqanta. 
Tsaymi Macedoniaman aywayänäpaq saslla alistakuyarqä. 

Filipos markachö willakuyanqan 

11Troaspita büquiwan aywarmi Samotracia islaman chäyarqä. Waränin 

junaqnam Neápolis markaman chäyarqä. 

12Tsaypitanam Filipos markaman chäyarqä. Filipos markaqa Macedonia 

provinciachö wakin markakunapita mas jatunmi kaykan. Tsaychöqa Roma 
runakunam täkuyan. Juk ishkay junaqmi tsaychö quëdayarqä. 

13Dios Yayata mañakuyänanpaq imaypis mayu kuchunman qorikäyanqanta 

musyarmi jamay junaqchö markapita yarqur tsayman aywayarqä. Tsaychö 
warmikuna qorikashqa kaykaqtam Dios Yayapa willakuyninta willayarqä. 

14Tsaychömi Tiatira markapita Lidiapis kaykarqan. Paymi granäti tëlakunata 

rantikuq. Mana Israel warmi karpis Dios Yayata cäsuqmi karqan. Lidiata Dios 
Yaya tantiyatsiptinmi Pablo willakunqanman creyikurqan. 

15Paypis y wajinchö täkuqkunapis bautizakuskirmi rugakayämar 

niyämarqan: <<Señor Jesucristuman creyikuq majikikuna kaykaptïqa 
wajïman patsakuq shayämuy>>. Tsaynö niyämaptinmi wajinman 
aywayarqä. 

Pablutawan Silasta carcelman qaykatsiyanqan 

16Juk kutim Dios Yayata mañakuq aywaykäyanqächö supaypa poderninwan 

suerti qatiq jipashwan tinkuyarqä. Tsay jipashmi patronninkunata atska 
qellayta gänatsirqan. 

17Paymi Pablupa y noqakunapa qepäkunata shamur jinchi nirqan: <<¡Kay 

runakunam poderösu Dios Yayata serviyan! ¡Paykunam tantiyatsiyäshunki 
imanö salvakuyänaykipaq kanqanta!>> 

18Tsaynö waran waran qatiräyämaptinmi Pablo piñakur jipashchö kaykaq 

supayta nirqan: <<¡Kay jipashpita yarqunaykipaqmi Jesucristupa shutinchö 
qamta niq!>> Tsaynö niptinmi jina höra supay yarquskirqan. 

19Tsaymi jipashpa patronninkuna qellayta manana gänayänanpaq kanqanta 

tantiyaskir Pablutawan Silasta prësu achkuskir autoridäkuna juzgayänanpaq 
pläzaman apayarqan. 

20Autoridäkunaman chaykatsirmi niyarqan: <<Kay Israel runakunam marka 

majintsikkunata rabyatsiyan. 

21Israel runakunapa costumbrinkunata rurayänanpaqmi markantsikchö 

yachatsikuyan. Noqantsikqa Roma runa kaykarqa manam tsay 
costumbrinkunata rurashwantsu>>. 

22Tsaynö niyaptinmi llapan runakuna Pablupa y Silaspa contran 

shäriyarqan. Tsaymi autoridäkuna mandayarqan Pablupa y Silaspa 
llatapankunata llushtiskatsir garutiyänanpaq. 

23Tsaypitam carcelman qaykaskatsir shumaq täpananpaq prësukuna cuidaq 

wardiata niyarqan. 

24Tsaymi mas ruri kaq calabösuman qaykuskir chakinkunata 

cëpuman ullutsirqan. 

25Pullan paqasnö kaykaptinmi Pabluwan Silas Dios Yayata mañakur 

alabayarqan. Tsaytam wakin prësukunapis wiyayarqan. 

26Tsay höra illaqpita patsa alläpa kuyur carceltapis kuyutsiptinmi llapan 

punkunkunapis sas kichakaskirqan y prësukuna wataräyanqan 
cadenakunapis paskakaskirqan. 

27Prësukuna cuidaq wardianam rikcharkamur punkukuna kicharaykaqta 

tarirqan. Tsaymi prësukuna qeshpiyanqanta yarpar espädanwan 
wañutsikuyta munarqan. 

28Peru Pablunam jinchi nirqan: <<¡Ama wañutsikuytsu! ¡Llapämi kaykäyä!>> 

29Tsaynö niptinmi aktsita mañakuskir Pabluwan Silas kaykäyanqanman 

cörrilla yaykuskir puntankunaman tsuktsukyarraq qonqurikuykurqan. 

30Carcelpita jipiskamurmi tapurqan: <<Taytakuna, salvakänäpaq ¿imatatan 

ruräman?>> 

31Paykunanam niyarqan: <<Señor Jesucristuman creyikuy. Payman 

creyikurmi qampis y wajikichö täkuqkunapis salvakäyanki>>. 

32Tsaypitanam tsay wardiata y wajinchö täkuqkunatapis Señor Jesucristupa 

willakuyninta willayarqan. 

33Tsay paqasmi wardiaqa Pablupa y Silaspa herïdankunata mayllaskir 

jampirqan. Tsaypitam paywan wajinchö täkuqkunapis bautizakuskir 

34wajinman pushaykur mikuyta qararqan. Dios Yayaman creyikuyänanpaq 

tantiyanqanpitam wajinchö täkuqkunawan alläpa kushikuyarqan. 

35Waränin alliqnam Pablutawan Silasta dëjayänanpaq autoridäkuna 

wardiakunata kachayarqan. 

36Tsaymi prësukuna cuidaq wardia Pabluta nirqan: <<Autoridäkunam 

willakatsiyämushqa qamkunata dëjayänaqpaq. Kananqa tranquïluna 
aywakuyay>>. 

37Pablunam wardiakunata nirqan: <<Roma runa kaykäyaptïmi manaraq 

juzgayämar llapanpa puntanchö garutiyämashqa y kay carcelman 
qaykatsiyämashqa. Kananqa ¿pakayllapa dëjayämaytaku munaykäyan? 
¡Jipiyämänanpaq kikinkunaraq shayämutsun!>> 

38Tsaynö ninqantam wardiakuna autoridäkunata willayarqan. Roma runa 

kayanqanta musyaskirmi autoridäkuna mantsakuyarqan. 

39Tsaymi Pablo y Silas kaqman aywaykur perdonta mañakuyarqan. 

Tsaypitanam carcelpita jipiskir tsay markapita aywakuyänanpaq 
rugayarqan. 

40Carcelpita yarquskirmi Lidiapa wajinman aywayarqan. Tsaychö 

wawqikunata y panikunata animaskatsirmi Filipos markapita aywakuyarqan. 

 
Hechos 17 

Tesalónicachö Pablupa y Silaspa contran shäriyanqan 

1Tsaypita Anfípolis y Apolonia markakunapa päsarmi Pabluwan Silas 

Tesalónica markaman chäyarqan. Tsaychö sinagöga kaptinmi 

2imaypis aywanqannö tsay sinagögaman Pablo aywarqan. Tsaychömi Dios 

Yayapa palabranta kimsa jamay junaq yachatsirqan. 

3Tsaynö yachatsikurmi salvamaqnintsik Cristo wañunqanta y 

kawamunqanta tantiyatsirqan. Tsaynöllam nirqan: <<Jesúsmi 
salvamaqnintsik Cristo>>. 

4Tsaynö niptinmi wakin Israel runakuna Jesucristuman creyikur Pabluwan y 

Silaswan juntakäyarqan. Tsaynöllam Dios Yayata cäsuq mana Israel 
runakunapis y reqishqa warmikunapis Jesucristuman atskaq creyikuyarqan. 

5Peru Jesúsman mana creyikuq Israel runakunam sïqa Pabluta chikir mana 

alli runakunata niyarqan: <<Pablupa y Silaspa contran shäriyänanpaq 
runakunata willapäyay>>. Tsaynö willapäyaptinmi Pablutawan Silasta 
ashirnin atskaq runakuna Jasónpa wajinman rabyashqa yaykuyarqan. 

6Peru tsaychö mana tarirnam Jasóntawan wakin wawqikunatana 

autoridäkunaman apaykur niyarqan: <<¡Kay runakunam mana allikunata 
yachatsikur maytsaypa puriykäyan! ¡Tsaymi kanan kay markamanna 
chäyämushqa! 

7¡Paykunatam Jasón patsatsishqa! <¡Jesús shutiyuq runam mas poderyuq 

rey> nirmi mandamaqnintsik rey Césarpa leyninkunata manakaqman 
churayan!>> 

8Tsaynö niyaptinmi tsaychö runakuna y autoridäkunapis alläpa 

piñakuyarqan. 

9Peru Jasóntawan wakin wawqikunata multata pägaskatsirmi autoridäkuna 

librina dëjayarqan. 

Pabluwan Silas Berea markachö willakuyanqan 

10Tsay paqasmi Pablutawan Silasta wawqikuna y panikuna Berea 

markaman kachayarqan. Bereaman chaykurmi sinagögaman yachatsikuq 
aywayarqan. 

11Berea runakunaqa Tesalónica runakunapita mas tantiyakuq karmi Dios 

Yayapa willakuyninta llapan shonqunkunawan chaskiyarqan. Pabluwan 
Silas yachatsikuyanqan rasunpa kanqanta musyayänanpaqmi Dios Yayapa 
palabranta waran waran yachakuyarqan. 

12Tsay markachömi atskaq Israel runakuna, mana Israel runakuna y mana 

Israel reqishqa warmikunapis Jesúsman creyikuyarqan. 

13Dios Yayapa willakuyninta Bereachöpis Pablo willakuykanqanta 

musyaskirmi Tesalónicachö täkuq Israel runakuna tsayman aywayarqan. 
Chaykurmi Pablupa contran shäriyänanpaq runakunata willapäyarqan. 

14Tsaymi wawqikuna y panikuna jina höra lamar kuchunman aywakunanpaq 

Pabluta despachayarqan. Silaswan Timoteunam Bereachö quëdayarqan. 

15Pabluta pushaqkunanam Atenas markayaq chätsiyarqan. 

Kutikuyaptinnam Pablo nirqan: <<Bereaman chaykur Silastawan Timoteuta 
saslla kachayämunki>>. 

Atenas markachö Pablo willakunqan 

16Atenaschö Silastawan Timoteuta shuyararnin purirmi atska ïdulukunata 

rikar Pablo alläpa rabyanarqan. 

17Tsaymi sinagögaman aywar Israel runakunata y Diosta cäsuq mana Israel 

runakunata Dios Yayapa willakuyninta tantiyatsiq. Pläzaman waran waran 
aywarmi runakunata willakuq. 

18Tsaychömi Epicúreo y Estoico niyanqan yachayyuq runakunawan 

piñanakuyaq. Jesúspaq willakuptin y wañushqakuna kawayämunanpaq 
kanqanta willakuptinmi wakin runakuna niyarqan: <<Kay yachayyuq tukuq 
runa ¿imataraq parlanpis?>> Wakinnam niyarqan: <<Kay runaqa mana 
reqinqantsik dioskunapaqmi parlan>>. 

19Tsaymi mas tantiyatsinanpaq tsay runakuna Pabluta pushayarqan 

autoridäkuna qorikäyanqan Areópago niyanqanman. 

20Tsaychömi Pabluta niyarqan: <<Qammi imaypis mana wiyayanqäta 

yachatsikuykanki. Tsaymi imanö kanqanta shumaq musyayta munayä>>. 

21(Atenas runakuna y tsaychö täkuq juklä runakunam mushuq yachatsikuy 

kaptin imaypis wiyayaq. Tsaymi waran waran tsay wiyayanqanllata 
parlayaq.) 

22Tsaynam Areópaguchö qorikashqa autoridäkunapa puntanman ichiykur 

Pablo nirqan: <<Atenas runakuna, noqa rikaykämi dioskunata respitar 
adoraykäyanqaykita. 

23Kaychö purirmi ïdulu adorayänan wajikunata, altarkunata y ïdulukunatapis 

rikashkä. Tsaynöllam juk altarchö rikashkä <kay altarmi mana reqinqantsik 

diospaq> nir qellqashqa kaykaqta. Tsay mana reqiyanqayki Diospaqmi 
willakuykä. 

24<<Paymi kay patsatawan llapan imaykata kamashqa. Ciëlutapis y kay 

patsatapis poderninchömi katsin. Tsaymi runakuna rurayanqan 
templuchöqa täkuntsu. 

25Noqantsikqa manam ni imatapis payta alistapantsiktsu. Taypa rantinmi 

kawanapaqpis jamaynintsik y llapan wananqantsikkunatapis qaramantsik. 

26<<Juk runallata kamaskirmi bendicionninta churamurqan atskaqman 

mirayaptin nacionkuna maytsaychöpis kananpaq. Paymi destinarqan tsay 
nacionkuna imayyaq kayänanpaq y mujunninkunapis maypa kananpaq. 

27Dios Yayam tsaynö rurashqa imaykanöpapis payman creyikunapaq. 

Payqa manam noqantsikpita karuchötsu kaykan, sinöqa puntantsikchömi. 

28Dios Yaya yanapamashqaraqmi kawantsik y purintsikpis. Marka majikipis 

shumaq yarpachakuskirmi qellqar nirqan: <Llapantsikmi paypa wamrankuna 
kantsik>. 

29<<Dios Yayapa wamran kaykarqa ama yarpäshuntsu qoripita, qellaypita o 

rumipita rurashqa ïdulukunanö kanqanta. Tsaykunataqa runakunam 
yarpayllankunapita rurayan. 

30Runakuna mana musyarnin ïdulukunata rurayanqanpita Dios Yaya 

manam castigarqantsu. Kananqa maytsaychö täkuq runakunatam nin 
ïdulukuna adorayta dëjaskir pay munanqannöna kawakuyänanpaq. 

31Llapan runakunata mana jananpar juzgananpaqmi Dios Yaya juk runata 

akrashqa. Tsay runa pï kanqanta musyanapaqmi wañunqanpita 
kawatsimushqa>>. 

32Wañunqanpita kawamunqanta niptinmi wakin runakuna Pabluta burlakur 

asipäyarqan. Wakin runakunanam niyarqan: <<Juk junaq mas 
tantiyatsiyämänaykipaqmi qayayäshayki>>. 

33Tsaymi tsaypita yarquskir Pablo aywakurqan. 

34Peru juk ishkay runakunam sïqa Pablo willakunqanman creyikur paywan 

qorikäyarqan. Paykunam kayarqan Areópaguchö mandakuq Dionisio, 
Dámaris shutiyuq warmi y mas wakin kaqkunapis. 

 
Hechos 18 

Corintuchö Pablo willakunqan 

1Tsaypitanam Atenaspita Pablo aywakur Corinto markaman charqan. 

2Tsaychömi Aquila shutiyuq Israel runawan tinkurqan. Aquilam Ponto 

provinciachö yuriq karqan. Warminpa shutinmi karqan Priscila. Paykunam 
tsayraq Italiapita Corintuman chashqa kayarqan. Corintumanmi 

aywakuyarqan Claudio César llapan Israel runakunata Romapita qarquptin. 
Reqinakuskirmi 

3paykunawan carpata rurar Pablo täkurqan. Pablunömi Priscilawan 

Aquilapis carpa rurayta yachayarqan. 

4Cada jamay junaq sinagögaman Pablo aywarmi Israel runakunata y mana 

Israel runakunatapis Jesucristupaq yachatsikurqan. 

5Macedonia provinciapita Silaswan Timoteo chaykuyaptinmi aruyninkunata 

Pablo dëjaskir waran waran Dios Yayapa willakuyninta willakurqan. 
Willakurmi Israel majinkunata tantiyatsirqan Jesúsqa salvamaqnintsik Cristo 
kanqanta. 

6Peru Israel runakunaqa Pablupa contran shärirmi imaykata ashayarqan. 

Tsaymi llatapanta tapsikuskir Pablo nirqan: <<Dios Yaya 
castigayäshunaykipaq kikikikunam jutsayuq kayanki. Noqaqa Dios Yayapa 
willakuyninta willayashkaqnam. Kananpitaqa mana Israel runakunatanam 
willashaq>>. 

7Tsaynö nirmi tsay sinagögachö yachatsikunqanpa rantin Ticio Justupa 

wajinchöna yachatsikurqan. Justuqa mana Israel runa kaykarpis Dios 
Yayata cäsuqmi karqan. Paypa wajinqa sinagöga lädunchömi karqan. 

8Tsaychö yachatsikuptinmi sinagögachö mandakuq runa y tsay runapa 

wajinchö täkuqkunapis Señor Jesucristuman creyikuyarqan. Tsay runapa 
shutinmi Crispo karqan. Tsaynöllam Corintuchö täkuq wakin runakunapis 
Pablo willakunqanta wiyar Jesúsman creyikur bautizakuyarqan. 

9Juk paqasnam revelacionchö Pabluta yuripuskir Jesucristo nirqan: <<Mana 

mantsakur y mana upällakur willakuynïta willakuy. 

10Kay markachömi salvanäpaq kaq runakuna atskaq kayan. Tsaymi 

willakuptiki pipis mana yatashunaykipaq qamwan kaykäshaq>>. 

11Tsaymi Dios Yayapa willakuyninta yachatsikur juk wata soqta killa Corinto 

markachö Pablo quëdarqan. 

12Galión shutiyuq runa Acaya provinciapa mandakuqnin kanqan witsaymi 

Israel runakuna Pablupa contran shäriyarqan. Tsaymi Pabluta Galiónpa 
despächunman apaykur 

13niyarqan: <<Kay runam Dios Yayapa leyninkunata mana cäsur mana 

allikunata yachatsikun>>. 

14Pablo parlananpaq kaykaptinmi Galión nirqan: <<Israel runakuna, kay 

runa suwakushqa o pitapis wañutsishqa kaptinqa atiendiyaqmanmi. 

15Peru leynikikunapaq piñanakuyanqaykitaqa manam musyaytapis 

munätsu. Tsaytaqa kikikikuna imanöpis arreglakuyay>>. 

16Tsaynö nirmi despächunpita qarquskirqan. 

17Tsaypitanam sinagögachö mandakuq Sóstenesta despächu punkuchö 

achkuskir alli cösa maqayarqan. Tsaychö maqayaptinpis Galióntaqa manam 
ni ima importakurqantsu. 

Antioquíaman Pablo kutinqan 

18Tsaypita atska killaraqmi Corinto markachö Pablo täkurqan. Tsaypitanam 

wawqikunapita y panikunapita despidikuskir Cencrea markaman aywarqan. 
Tsaychömi Dios Yayata prometinqanta cumplir aqtsanta 
rutukurqan. Tsaypitanam Siria provinciaman Priscilawan y 
Aquilawan büquiman lätarkur aywakuyarqan. 

19Éfeso markaman chaykurmi Priscilawan Aquila quëdayarqan. Pablunam 

Éfesupita manaraq päsar sinagögaman yaykuykur Israel runakunata 
Jesúspaq willarqan. 

20Sinagögachö runakuna paykunawan quëdananpaq rugayaptinpis Pablo 

manam munarqantsu. 

21Tsaypa rantinmi paykunapita despidikuskir nirqan: 

<<[Pascuapaqmi Jerusalénman imaykanöpis chayta munä.] Dios Yaya 
munaptinqa yapaymi kutimushaq>>. Tsaynö nirmi büquiman lätarkur 
Éfesupita aywakurqan. 

22Cesarea markaman chaykurnam büquipita yarquskir Jerusalénman 

aywarqan wawqikunata y panikunata watukaq. Tsaypitanam Antioquíaman 
kutirqan. 

23Tsaychö täkuskirmi Galacia y Frigia provinciakunapa yapay kutir markan 

markan aywar discïpulukunata animatsirqan. 

Éfesuchö Apolos willakunqan 

24Tsay witsaymi shumaq parlayta yachaq Apolos shutiyuq Israel runa Éfeso 

markaman charqan. Paymi Alejandría markapita karqan. Tsaynöllam Dios 
Yayapa palabranta allish yacharqan. 

25Dios Yayapa willakuyninta allish yacharpis bautismupaqqa Juan 

yachatsikunqallantam yacharqan. Tsaynö karpis Señor Jesucristupaqmi 
llapan shonqunwan kushishqa yachatsikurqan. 

26Sinagögachö pipitapis mana mantsakuypa willakuqta wiyaykurmi 

Priscilawan Aquila jukläman pushaykur Dios Yayapa willakuyninta masta 
tantiyatsiyarqan. 

27Acaya provinciaman Apolos aywayta munaptinmi wawqikuna y panikuna 

animatsiyarqan. Tsaymi Acayachö wawqikunaman y panikunaman 
cartakuyarqan chaptin payta chaskiyänanpaq. Tsay creyikuqkuna 

creyikuyänanpaqmi Dios Yaya llakipar tantiyatsirqan. Acayaman Apolos 
chanqanmi Jesucristuman creyikuqkunapaq alli karqan. 

28Paymi Israel runakunata Dios Yayapa palabranta shumaq yachatsir Jesús 

salvamaqnintsik Cristo kanqanta tantiyatsirqan. 

 
Hechos 19 

Éfesuchö Pablo willakunqan 

1Corintuchö Apolos kanqanyaqmi Pabluqa markan markan aywar Éfesuman 

charqan. Tsaychö discïpulukunata tariskirmi 

2tapurqan: <<¿Qamkunaqa Jesucristuman creyikur Espíritu Santuta 

chaskiyashkankiku?>> Paykunanam niyarqan: <<Espíritu Santu kanqanta 
manam ni imaypis musyayashkätsu>>. 

3Pablunam nirqan: <<Tsaynö kaptinqa ¿pipa yachatsikuyninta cäsurtan 

bautizakuyashkanki?>> Niptinmi niyarqan: <<Juanpa yachatsikuyninta 
cäsurmi bautizakuyashkä>>. 

4Pablunam nirqan: <<Juanmi runakunata bautizarqan jutsankunapita 

arrepentikur Dios Yaya munanqannö kawakuyänäpaq. Tsaynömi 
yachatsirqan Jesucristo shamuptin payman creyikuyänanpaq>>. 

5Tsaynö niptinmi Señor Jesucristupa shutinchö bautizakuyarqan. 

6Paykunapa umankunata yataykur Dios Yayata Pablo mañakuptinmi 

Espíritu Santu paykunaman shamurqan. Tsaymi juk idiömakunachö parlar 
Dios Yaya tantiyatsinqankunata parlayarqan. 

7Tsay runakunam chunka ishkaynö kayarqan. 

8Éfesuchö täkurmi sinagögaman aywar Dios 

Yayapa mandakuyninpaq Pablo kimsa killa mana mantsakur yachatsirqan. 

9Tsaynö yachatsiptinmi wakin runakuna Jesúsman creyikuyta mana munar 

llapanpa puntanchö Diospa Näninta manakaqman churayarqan. Tsaymi 
Jesúsman creyikuqkunawan sinagögapita yarquskir Tiranno shutiyuq 
runapa yachatsikuna wajinchöna Pablo waran waran yachatsirqan. 

10Ishkay watana tsaynö yachatsikuptinmi entëru Asia provinciachö Israel 

runakunapis y mana Israel runakunapis Señor Jesucristupa willakuyninta 
wiyayarqan. 

11Tsaychömi Dios Yayapa poderninwan milagrukunata Pablo rurarqan. 

12Tsaymi Pablo töpanqan päñukunata y mandilkunatapis 

qeshyaykaqkunaman apayarqan. Tsaykunata töpatsiyaptinmi 
qeshyaykaqkuna kutikäyaq y supaykunapis runakunapita yarquyaq. 

13Tsay witsaymi wakin Israel runakunapis puriyarqan runakunapita 

supaykunata qarqur. Paykunapis Jesúspa shutinchö supaykunata qarquyta 
munarmi niyarqan: <<Pablo willakunqan Jesúspa shutinchömi qarquq>>. 

14Tsaynömi rurayarqan mandakuq sacerdöti Escevapa qanchis tsurinkuna. 

15Qarquyta munayaptinmi supay nirqan: <<Noqa reqïmi Jesústa. Pablo pï 

kanqantapis musyämi. Qamkuna ¡pitan kayanki noqata 
qarquyämänaykipaq!>> 

16Tsaynö nirmi supay ñakatsinqan runata löcuyaskatsir paykunata 

maqatsirqan. Tsaymi yawar püru qarashtulla tsay wajipita qeshpir 
aywakuyarqan. 

17Tsaynö päsanqanta musyaskirmi Éfesuchö täkuq Israel runakuna y mana 

Israel runakunapis alläpa mantsakäyarqan. Tsaymi Señor Jesucristo 
poderösu kanqanta maytsaychö runakunapis musyayarqan. 

18Jutsata rurayanqanta tantiyarmi Jesucristuman wakin creyikuqkunapis 

jutsankunata confesakuyarqan. 

19Tsaynöllam brüja rurakuyänan mágica librunkunatapis qoriskir llapanpa 

puntanchö waykayarqan. Tsay librukunapa chaninmi karqan pitsqa chunka 
waranqa (50,000) jornalpa chanin. 

20Tsaynöpam Dios Yayapa willakuynin poderösu kanqanta tantiyar atskaq 

runakuna chaskiyarqan. 

21Tsaypitanam Pablo yarparqan Jerusalénpa aywananpaqqa Macedonia 

provinciachö y Acaya provinciachö wawqikunataraq y panikunataraq 
watukaq aywananpaq. Tsaynöllam yarparqan Jerusalénpita Romapa 
aywananpaq. 

22Tsaymi Macedonia provinciaman puntayänanpaq Timoteutawan Erastuta 

kacharqan. Peru Pablum sïqa Asia provinciachö quëdakurqan. 

Éfesuchö Pablupa contran shäriyanqan 

23Tsay witsaymi Diospa Näninpaq willakuyaptin Éfesuchö runakuna alläpa 

piñakuyarqan. 

24Tsaynö piñakuyarqan Demetrio shutiyuq runa willaptinmi. 

Paymi Artemisa niyanqan diösapa ichishaq templunkunata qellaypita ruraq. 
Tsaykunata rantikurmi Demetriuqa aruq majinkunawan atska qellayta 
gänayaq. 

25Aruq majinkunata y paykunanö oficiuyuq runakunata qayaskatsirmi nirqan: 

<<Qamkunam musyayanki kay aruynintsikwan alli gänanqantsikta. 

26Rikäyanqaykinöpis y wiyayanqaykinöpis Pablum yachatsikur nikan: <Runa 

ruranqan ïdulukunaqa manam rasunpa Diostsu>. Tsaynö yachatsikurmi 

atskaq runakunata creyiykätsin. Manam kay Éfesullachötsu, sinöqa entëru 
Asia provinciachömi creyiykätsin. 

27Tsaynö creyitsiptinmi arunqantsikkunata y diosnintsik Artemisapa 

templuntapis manakaqman churayanqa. Artemisata entëru Asiachö 
täkuqkuna y entëru munduchöpis mananam respitayanqanatsu>>. 

28Demetrio tsaynö niptinmi aruq majinkuna alläpa piñakur yapay yapay 

niyarqan: <<¡Diosnintsik Artemisa alabashqa katsun!>> 

29Tsaynö niyanqanta wiyarmi tsay markachö täkuq wakin runakunapis 

qayaykachäyarqan. Alläpa rabyarmi Gayutawan Aristarcuta coliseuman 
prësu apayarqan. Gayuwan Aristarcuqa Pabluta yanapaqmi Macedoniapita 
shayämushqa kayarqan. 

30Runakunata tantiyatsinanpaq Pablupis coliseuman aywayta munaptinmi 

wawqikuna y panikuna amatsayarqan. 

31Tsay provinciachö wakin autoridäninkuna Pabluwan reqinakurmi 

willakatsiyarqan coliseuman mana aywananpaq. 

32Coliseuchö runakuna juknö juknö qayaykachar büllata rurayaptinmi wakin 

runakuna imapaq tsayman qorikäyanqantapis musyayarqantsu. 

33Tsaychö Israel runakunanam Alejandro shutiyuq runata parlamunanpaq 

yaykatsiyarqan. Tsaymi runakunapa puntanman Alejandro yaykuskir upälla 
kayänanpaq makinwan sëñasta rurarqan. 

34Alejandro Israel runa kanqanta musyarmi tsay runakuna ishkay höranö 

qayaykachar niyarqan: <<¡Diosnintsik Artemisa alabashqa katsun!>> 

35Tsaynö niyaptinmi markachö mas mandakuq autoridä upälla kayänanpaq 

sëñasta rurar nirqan: <<¡Éfeso runakuna! Maytsaychömi runakuna 
musyayan Artemisapa templun kay markachö kanqanta. Tsaynöllam 
musyayan ciëlupita shikwamuq Artemisanö rumitapis katsinqantsikta. 

36Tsaytaqa manam ni pipis nëgayta puëdintsu. Llutalla qayaraykachar 

cuidädu mana allikunata rurayankiman. 

37Prësu apayämunqayki runakuna manam templuntsikpita ni imata 

apayashqatsu ni diosnintsik Artemisatapis manakaqman churayashqatsu. 

38Tsaynö kaykaptinqa Demetrio y aruq majinkuna kay runakunata 

denunciayta munarqa autoridäkunaman quëjakuyätsun. 

39Imapis willanakunapaq kaptinqa llapan autoridäkunawan qorikaskir 

sesionta rurashun. 

40Kaynö büllata rurayaptikim Roma autoridäkuna contran shärinqantsikta 

yarpäyanqa. Tsaypita juzgamashqam ni ima niyta puëdishuntsu>>. 

41Tsaynö niskirmi llapan runakuna aywakuyänanpaq nirqan. 

 
Hechos 20 

Macedoniaman y Acayaman Pablo aywanqan 

1Tsaypitanam discïpulukunata qayaskir Dios Yaya munanqannö imaypis 

kawakuyänanpaq Pablo animatsirqan. Despidikuskirnam Macedonia 
provinciapa aywakurqan. 

2Tsay provinciachö markan markan purirmi Jesucristuman creyikuqkunata 

shumaq animatsirqan. Tsaypitanam Greciaman chaykur 

3kimsa killa tsaychö täkurqan. Tsaypita Siriaman büquiwan kutikunanpaqna 

kaykarmi Israel runakuna wañutsiyänanpaq willanakuyanqanta 
musyaskirqan. Tsaymi büquiwan aywanqanpa rantin chakillapana 
Macedonia provinciapa päsarqan. 

4Paypa paqtanmi aywayarqan Pirrupa tsurin Sópater, Aristarco, Segundo, 

Gayo, Timoteo, Tíquico y Trófimo. Sópatermi Berea markapita karqan. 
Aristarcuwan Segundum Tesalónica markapita kayarqan. Gayuqa Derbe 
markapitam karqan. Timoteo, Tíquico y Trófimunam Asia provinciapita 
kayarqan. 

5Paykuna puntaskirmi Troas markachö shuyäyämarqan. 

6Levadürannaq Tantata Mikuna fiesta päsaskiptinmi Filipuspita büquiwan 

yarquyarqä. Pitsqa junaqta Troasman chaykurmi puntaqkunata taripaskir juk 
semäna tsaychö kayarqä. 

Euticuta Pablo kawatsimunqan 

7Domingu junaqmi Santa Cënata mikuyänäpaq wawqikunawan y 

panikunawan qorikäyarqä. Waränin alliqnam aywakunan kaptin pullan 
paqasyaq Pablo yachatsikurqan. 

8Yachatsikunqan cuartuchömi atska mechërukunata tsaritsiyarqan. 

9Tsay cuartuqa kimsa kaq pïsuchömi karqan. Ventänanchömi juk jöven 

Eutico shutiyuq jamaykarqan. Atska höra Pablo yachatsikuptinmi 
jamaykanqanchö puñukaskir ventänapita jeqarpurqan. Tsaymi 
wañushqatana pallariyämurqan. 

10Pablo yarpuskirmi tsay jövinta abrazarkur wawqikunata y panikunata 

nirqan: <<¡Ama mantsakäyaytsu! ¡Kawaykanmi!>> 

11Qorikäyanqan cuartuman kutiskirnam Santa Cënata mikuyarqan. Patsa 

waranqanyaq yachatsikuskirmi Pablo aywakurqan. 

12Tsay jövintanam kawaykaqtana wajinman pushayarqan. Kawamunqanta 

rikarmi llapanpis kushikuyarqan. 

Troaspita Miletuman Pablo aywanqan 

13Troas markapitam Asón markayaq chakillapa Pablo aywarqan. 

Noqakunanam büquiwan puntayarqä Asónchöna Pabluta qoriyänäpaq. 

14Asónchö qorikaskirmi llapäkuna büquiwan Mitilene markaman aywayarqä. 

15Mitilenipita aywakurnam waränin junaq Quío niyanqan isla lädunpa 

päsayarqä. Tsaypita waränin junaqnam Samos islaman chäyarqä. Tsaypita 
[Trogilio markachö shütaykurmi] juk junaqtaraq Mileto markaman chäyarqä. 

16Pentecostés fiestapaq Jerusalénman imaykanöpapis chayta munarmi 

Asia provinciachö qoyayta Pablo munarqantsu. Tsaymi Éfesuman mana 
charlla aywayarqä. 

Éfesuchö mayor wawqikunata Pablo yätsinqan 

17Mileto markaman chaykurnam Éfesuchö täkuq mayor wawqikunata Pablo 

qayatsirqan. 

18Chaykuyaptinnam nirqan: <<Qamkunam musyayanki kay Asia 

provinciaman chämunqä junaqpita imanö kawakunqäta. 

19Israel runakuna conträ shäriyaptin ñakarpis waqarpis Señor Jesucristuta 

llapan shonqüwanmi servishkä. 

20Dios Yaya munanqannö kawakuyänaykipaqmi runakunapa puntanchöpis 

y wajikikunachöpis llapanta yachatsiyashkaq. 

21Israel runakunata y mana Israel runakunatam tantiyatsishkä 

jutsankunapita arrepentikur Señornintsik Jesucristuman creyikuyänanpaq. 

22<<Kananqa Espíritu Santu pushamaptinmi Jerusalénman aywaykä. Peru 

tsayman chaykuptï ima päsamänanpaq kaqtapis manam musyätsu. 

23May markaman aywaptïpis Espíritu Santum musyatsiman carcelman 

qaykatsiyämänanpaq y ñakatsiyämänanpaq kanqantapis. 

24Peru tsayta musyarpis manam llakikütsu. Noqaqa wañunqäyaqmi Señor 

Jesucristo nimanqannö [kushishqa] willakushaq Dios Yaya llakipäkuq 
kanqanta. 

25<<Qamkuna kaqchö kaykar Dios Yayapa mandakuyninpaq willakunqäta 

wiyamaqkuna, kananpitaqa mananam ni mayqayki rikäyämankinatsu. 

26-27Dios Yayapa willakuynintam qamkunata llapanta willayashkaq. Tsaymi 

mayqaykitapis Dios Yaya juzgar condenayäshuptiki jutsayuqtsu kashaq. 

28Tsaynö kaykaptinqa cuidädutaq jutsata rurayankiman. Mayor wawqikuna 

kayänaykipaq Espíritu Santu churaykäyäshuptikiqa mitsikuq runa 
üshankunata alli mitsinqannö Dios Yayapa iglesianta shumaq rikäyanki. 
Paymi iglesianta rantinanpaq kikinpa yawarninta jicharqan. 

29<<Noqa musyämi aywakuskiptï mana alli yachatsikuqkuna 

mallaqashqa löbunö shayämunanpaq kanqanta. Paykunam mana allikunata 
yachatsikur Dios Yayaman creyikuqkunata engañayanqa. 

30Tsaynöllam qamkunapitapis mana alli yachatsikuqkuna yurikar 

discïpulukunata creyitsiyta munayanqa. 

31Tsaynö kananpaq kaykaptinqa shumaq cuidakuyay. Yarpäyay kimsa wata 

paqasta junaqta jukniki juknikita waqaykur waqaykur yachatsiyanqaqta. 

32[Wawqikuna,] kananmi llakipäkuq Dios Yayapa poderninman qamkunata 

dëjayaq. Paypa willakuyninmi poderyuq kaykan shumaq 
tantiyatsiyäshunaykipaq. Tsaynöpam llapan salvashqa kaqkunawan paqta 
herenciata chaskiyanki. 

33<<Noqaqa manam pipa qellayninta, qorinta ni llatapantapis 

munapashkätsu. 

34Musyayanqaykinöllam wananqäkunapaq y noqawan puriqkuna 

wanayanqankunapaqqa kikï arushkä. 

35Tsaynöpam qamkunata yachatsiyashkaq noqanö arur faltäpukuqkunata 

yanapayänaykipaq. Señor Jesucristum nirqan: <Imata chaskir 
kushikunqantsikpitapis mas kushikuypaqmi pitapis yanapanqantsik> >>. 

36Pablo tsaynö yachatsikuskirmi paykunawan qonqurikuykur Dios Yayata 

mañakurqan. 

37Mañakuyta ushaskiptinmi llapan waqar payta abrazarkur mutsayarqan. 

38<<Mananam rikäyämankinatsu>> niptinmi alläpa llakikuyarqan. Tsaypitam 

aywakunanpaq büqui kaykanqanyaq pushayarqan. 

 
Hechos 21 

Jerusalénman Pablo aywanqan 

1Paykunapita despidikuskirmi Cos islayaq büquiwan aywayarqä. 

Waräninnam Rodas islayaq aywayarqä y tsaypitanam Pátara markayaq 
chäyarqä. 

2Tsaychömi Feniciaman aywaq büquita tariyarqä. Tsay büquiwan aywarmi 

3Chipre islapita itsuq kaqläpa päsayarqä. Tsaypita Siria provinciapa aywarmi 

Tiro markaman chäyarqä. Tsaychömi büquiwan apayanqan cargankunata 
dëjayarqan. 

4Tsaychö discïpulukunata tariskirmi qanchis junaq paykunawan 

quëdayarqä. Paykunam Espíritu Santu tantiyatsiptin Pabluta niyarqan 
Jerusalénman mana aywananpaq. 

5Tsay markapita aywakuyaptïmi wawqikuna warminkunawan y 

wamrankunawan lamar kuchunyaq pushayämarqan. Tsaychömi 
qonqurikuykur Dios Yayata llapäkuna mañakuyarqä. 

6Tsaypita despidikuskirmi büquiman lätayarqä. Paykunanam wajinkunapa 

kutikuyarqan. 

7Tiro markapita aywakurmi Tolemaida markayaq chäyarqä. Tsaychö 

wawqikunawan y panikunawan tinkuskirmi paykunawan juk junaq 
qoyäyarqä. 

8Waränin junaq yarquskirmi Cesareaman chaykur Dios Yayapa alli 

willakuyninta willakuq Felipipa wajinman patsakuyarqä. Paytam 
Jerusalénchö mikuyta aypunanpaq soqta wawqikunatawan ñawpata 
akrashqa kayarqan. 

9Felipipa chusku tsurin jipashkunam Dios Yayapa profetïsankuna kayarqan. 

10Tsaychö atska junaqna kaykäyaptïmi Judea provinciapita Agabo shutiyuq 

profëta chämurqan. 

11Noqakuna kaykäyanqäman shamurmi Pablupa wachukunta aptarkur 

makinta y chakinta watäkurqan. Tsaypitam nirqan: <<Espíritu Santum nin: 
<Kaynömi kay wachukupa ämunta Israel runakuna Jerusalénchö 
watarätsiyanqa. Tsaypitam mana Israel runakunaman entregayanqa> >>. 

12Tsayta wiyaykurmi llapan wawqikuna y panikunawan Pabluta rugayarqä 

Jerusalénman mana aywananpaq. 

13Pablunam niyämarqan: <<¿Imanirtan waqar llakikatsiyämanki? Señor 

Jesucristupa shutinchö willakunqäpita manam wataränällapaqtsu listu 
kaykä, sinöqa Jerusalénchö wañunäpaqpis listum kä>>. 

14Imaykanöpa rugayaptïpis Pablo mana cäsuyämaptinmi rugayarqänatsu. 

Tsaymi niyarqä: <<Dios Yaya munaptinqa jina tsaynöchi kanqa>>. 

15Tsaypitanam Jerusalénman aywayänäpaq alistakuyarqä. 

16Cesareachö täkuq wakin discïpulukunam compañayämar Mnasónpa 

wajinman pushayämarqan. Mnasónqa Chipripitam karqan. Paymi 
unaypitana Jesúspa discïpulun karqan. Paypa wajinmanmi patsakuyarqä. 

Santiaguta Pablo watukanqan 

17Jerusalénman chaykuyaptïnam wawqikuna y panikuna kushishqa 

chaskiyämarqan. 

18Waränin junaq Santiaguta watukaq Pabluwan aywarmi mayor 

wawqikunatapis qorikashqa kaykäyaqta tariyarqä. 

19Paykunata saludaskirmi Pablo willakurqan mana Israel runakuna kaqchö 

willakuptin Dios Yaya imata ruranqanta. 

20Tsayta wiyaykurmi Dios Yayata kushishqa agradëcikuyarqan. Tsaypitam 

Pabluta niyarqan: <<Wawqi Pablo, musyankim waranqanpa Israel 
runakunapis Jesucristuman creyikuykäyanqanta. Paykunam llapan 
nikäyan Moisés qellqanqan leykunata cäsunapaq kanqanta. 

21Paykunatam runakuna niyan: <Pabluqa juklä markachö täkuq Israel 

majintsikkunatam yachaykätsin Moiséspa leyninkunata mana 
cumpliyänanpaq. Manam munantsu wamrankunata señalatsiyänanta ni 
costumbrintsikkunata cumpliyänantapis>. 

22Kanan ¿imatatan rurashun? Chämunqaykita musyarmi [tsaytsika 

runakuna qorikäyanqa]. 

23<<Kananmi nishayki imata ruranaykipaq kanqanta. Kaychömi chuskuq 

runakuna Dios Yayata prometiyanqanta cumpliykäyan. 

24Tsay runakunawan templuman aywar purificäkuyay. Aqtsankunata 

rutukuyänanpaq gastunkuna alistapay. Tsaynöpam llapan tantiyayanqa 
contrayki parlaqkuna manakaqkunata parlaykäyanqanta. Tsaynöllam 
tantiyayanqa qampis Moisés qellqanqan leykunata cumplinqaykita. 

25<<Jesucristuman creyikuq mana Israel runakunamanqa unaynam 

cartakushkantsik. Tsay cartachömi nishkantsik [tsay leykunata mana 
cumplirpis] ïdulukunapa shutinchö pishtayanqan aytsata, wätapa yawarninta 
y kikillan wañushqa wätakunapa aytsanta mana mikuyänanpaq y fornicación 
jutsata mana rurayänanpaq>>. 

26Tsaymi willanakuyanqannölla waränin alliq tsay chuskun wawqikunawan 

Pablo aywarqan. Waqtachö purificäkuskirmi templuman yaykur 
sacerdötikunata willarqan ofrendankunata churar Dios Yayata 
prometiyanqanta imay cumpliyänanpaq kanqanta. 

Pabluta prësu achkuyanqan 

27Qanchis junaqta cumpliykäyaptinmi Asia provinciapita shamuq Israel 

runakuna rikäyarqan templuchö Pablo kaykaqta. Tsaymi Pabluta aptakurkur 

28jinchi qayaykachar niyarqan: <<¡Israel majikuna, yanapayämay! ¡Kay 

runam maytsay markakunapa purin contrantsik parlar! ¡Tsaynöllam mana 
allikunata yachatsikur leynintsikta y templuntsiktapis manakaqman 
churaykan! ¡Sagrädu templuntsikta mana respitarmi mana Israel runakunata 
yaykatsimushqa!>> 

29(Tsaynö niyarqan Trófimutawan Pabluta cällichö puriykäyaqta rikashqa 

karmi. Trófimuqa Éfeso markapita mana Israel runam karqan.) 

30Tsaynö niyaptinmi llapan runakuna alläpa rabyashqa cörrilla shamur 

Pabluta qarachashqa waqta patiuman jipiskir templupa ruri patiun 
punkunkunata wichqaskiyarqan. 

31Tsaychömi Pabluta wañutsiyta munar maqayarqan. Roma soldädukunapa 

comandantin tsayta musyaykurmi 

32capitankunata y soldädukunata pusharkur cörrilla aywayarqan Pabluta 

maqayanqan kaqman. Soldädunkunawan comandanti chaykaqta rikaskirmi 
Pabluta dëjaskiyarqan. 

33Comandantinam Pabluta prësu achkutsir ishkay cadenawan watätsirqan. 

Tsaypitanam runakunata tapurqan: <<¿Pitan kay runa? ¿Imatatan 
rurashqa?>> 

34Peru juknö juknö qayaykachar büllata rurayaptinmi ima päsanqantapis 

mana musyar Pabluta cuartelman apatsirqan. 

35Qepanpa aywar runakuna maqayta munayaptinmi grädaman chaykatsir 

soldädukuna Pabluta wintuypa cuartelman lätatsiyarqan. 

36Paykunatam atskaq runakuna qatir <<¡wañutsun!>> niyarqan. 

Runakunapa puntanchö Pablo willakunqan 

37Cuartelman yaykatsiyänanpaq kaykaptinnam comandantita Pablo nirqan: 

<<Taytay, juk rätulla parlarkushun>>. Niptinmi Pabluta nirqan: <<¿Griego 
parlayta yachankiku? 

38Qamqa ¿manaku Egipto runa kanki? ¿Manaku qam gobiernupa contran 

shäriq kanki? ¿Manaku chusku waranqa (4,000) wañutsikuq runakunata 
pushashqa desiertupa puriq kanki?>> 

39Pablunam nirqan: <<Noqaqa Cilicia provinciapa capitalnin Tarso 

markachö yuriq Israel runam kä. Taytay, Israel majïkunawan juk rätulla 
parlaskinäpaq rugakulläshayki>>. 

40Tsaynö rugakuptinmi comandanti änirqan. Tsaynam grädachö ichiykur 

runakuna upällayänanpaq makinwan Pablo sëñasta rurarqan. Llapan 
upällaskiyaptinmi hebreo idiömachö parlapar nirqan: 

 
Hechos 22 

1<<Wawqikuna y taytakuna, kanan wiyayämay>>. 

2Hebreo idiömachö parlanqanta wiyarmi llapan upällaskiyarqan. Tsaymi 

Pablo nirqan: 

3<<Ciliciapa capitalnin Tarsuchö yuriq Israel runam kä. Kay Jerusalénchömi 

jatunyashkä. Tayta Gamalielmi unay castantsikkuna yachatsikuyanqan 
leykunata yachatsimashqa. Tsaymi qamkunanölla Dios Yayata llapan 
shonqüwan serviyta munä. 

4<<Diospa Nänin qatiraqkunata wañutsiyta munarmi warmitapis ollqutapis 

prësu achkuskir carcelman qaykatsirqä. 

5Tsaynö ruranqätam mas mandakuq sacerdöti y llapan Israel mayor 

runakunapis musyayan. Paykunapitam ordinta chaskirqä Damascuman 
aywar Jesúsman creyikuqkunata Jerusalénman prësu apaykamur 
castigatsinäpaq. 

Jesucristo parlapanqanta Pablo willakunqan 
Hechos 9.1-19; 26.12-18 

6<<Damascuman yaykuykaptïmi pullan junaqnö ciëlupita aktsi illaqpita 

chipakyarraq atsikyaykamurqan. 

7Tsaymi patsaman ishkiskir wiyarqä <Saulo, Saulo, ¿imanirtan 

qatikachämanki?> nimuqta. 

8Tsayta wiyarmi tapurqä: <Taytay, ¿pitan kanki?> Tsaymi nimarqan: 

<Noqaqa Nazaretpita Jesúsmi kä. Noqatam qatikachaykämanki>. 

9<<Paqtä aywaqkunam aktsita rikar [alläpa mantsakäyarqan]. 

Parlapämanqantaqa manam tantiyayarqantsu. 

10Noqanam nirqä: <Taytay, ¿imatatan ruräman?> Tsaymi nimarqan: 

<Sharkur Damascuman ayway. Tsaychömi imata ruranaykipaqpis 
willashunki>. 

11Atsikyämuqpa chipakyayninwan qaprayashqa kaptïmi paqtä aywaqkuna 

janchashqalla Damascuman chätsiyämarqan. 

12<<Tsaychömi Ananías shutiyuq runa täkurqan. Paymi Moisés qellqanqan 

leykunata cumplir Dios Yaya munanqannö kawakurqan. Damascuchö täkuq 
Israel runakunaqa llapanmi pay alli runa kanqanta niyaq. 

13Ananías rikaqnï shamurmi nimarqan: <Wawqi Saulo, rikayna>. Tsaynö 

nimaptinmi jina höra ñawï kutikaskiptin payta rikaykurqä. 

14Tsaypitanam nimarqan: <Unay castantsikkuna adorayanqan Dios Yayam 

akrashushkanki munanqanta ruranaykipaq, Jutsannaq Kaqta rikänaykipaq y 
parlamunqankunatapis wiyanaykipaq. 

15Kananmi paypa testïgun kar rikanqaykita y wiyanqaykita pïmaytapis 

willanki. 

16Sas bautizakur jutsaykikunapita perdonashunaykipaq Dios Yayata 

mañakuy>. 

Mana Israel runakunaman Pabluta Dios Yaya kachanqan 

17<<Damascupita Jerusalénman kutimurmi Dios Yayata mañakunäpaq 

templuman yaykurqä. Mañakuykaptïmi revelacionchö 

18Jesucristo yuripaskamar nimarqan: <Jerusalénpita sas yarquy. Kaychö 

noqapaq willakuptiki manam creyiyäshunkitsu>. 

19Tsaynö nimaptinmi nirqä: <Taytay, ¿imanirtan creyiyämanqatsu? 

Paykunam musyayan maytsay sinagögaman aywar qamman 
creyikuqkunata maqaykur maqaykur carcelman apanqäta. 

20Willakuqniki Estebanta wañutsiyaptinpis tsay runakunapa llatapanta 

täpakurmi kushishqa rikararqä>. 

21Tsaynö niptïmi nimarqan: <Ayway. Qamtam kachaq karu markakunachö 

mana Israel runakunaman> >>. 

Comandantipa poderninchö Pablo kanqan 

22Mana Israel runakunaman willakuq aywananpaq ninqanta Pablo 

willakuptinmi runakuna alläpa piñakur niyarqan: <<¡Tsay runa ama 
kawatsuntsu! ¡Sas wañutsun!>> 

23Tsaymi alläpa qayaykacharnin janan kaq llatapankunatapis llushtiskir 

allpatapis altupa laqchiyarqan. 

24Tsaynö rurayaptinmi Pabluta cuartelman yaykaskatsir soldädukunata 

comandanti nirqan: <<Kay runata alli astayay. Tsayraqmi willamäshun 
imanir paypa contran shäriyanqanta>>. 

25Castigananpaq wataykäyaptinnam capitanta Pablo nirqan: <<Romapita 

kaykaptï y autoridäkuna manaraq juzgayämaptin ¿imanirtan 
astayämänaykipaq alistakuyanki?>> 

26Tsaynö niptinmi comandantiman aywar capitán nirqan: <<¡Imanirtan astay 

nimashkanki! ¡Tsay runaqa Roma runash!>> 

27Tsaynö niptinmi comandanti aywar Pabluta tapurqan: <<¿Rasunpaku 

Roma runa kanki?>> Pablunam nirqan: <<Awmi, taytay. Roma runam kä>>. 

28Tsaymi comandanti nirqan: <<Noqaqa Roma runa kanäpaq atska 

qellaytaraqmi pägakushkä>>. Pablunam nirqan: <<Noqaqa yurinqäpitam 
Roma runa kä>>. 

29Tsaynö niptinmi astayänanpaq kaykaq soldädukuna dëjaskiyarqan. Roma 

runa Pablo kanqanta musyaskirmi comandantipis watätsinqanpita 
mantsakarqan. 

Autoridäkuna qorikaskiyaptin Pablo parlanqan 

30Pablupa contran imanir runakuna shäriyanqantapis musyayta munarmi 

waränin junaq mandakuq sacerdötikunata y llapan Sanedrín 
juezkunata tsay comandanti qayatsirqan. Tsaymi paykuna 
qorikäyanqanman Pabluta apatsirqan. 

 
Hechos 23 



2098 

 

 
©  Wycliffe Bible Translators, Inc. 

  
 

 

1Tsaymi juezkunata rikaskir Pablo nirqan: <<Taytakuna, Dios Yaya 

rikämanqanta musyarmi kananyaqllaqa ni imatapis mana allita 
rurashkätsu>>. 

2Tsaynö niptinmi mas mandakuq sacerdöti Ananías puntanchö kaqkunata 

mandarqan Pabluta shimichö laqyayänanpaq. 

3Laqyatsiptinmi Pablo nirqan: <<¡Allish tukuq runa! ¡Kikikitam Dios Yaya 

castigashunki! Ley ninqannö juzgamänaykipaq jamaykarqa ¿imanirtan leyta 
mana cäsur laqyatsimanki?>> 

4Tsaynö niptinmi Pablupa puntanchö kaykaq runakuna niyarqan: 

<<¿Imanirtan Dios Yaya akranqan mas mandakuq sacerdötita 
contestanki?>> 

5Pablunam nirqan: <<Taytakuna, mandakuq sacerdöti kanqanta manam 

musyashkätsu. Musyarqa manam imatapis nïmantsu karqan. Dios Yayapa 
palabranmi nin: <Markaykichö autoridäkunata ama maldicionäyankitsu> >>. 

6Pablum musyarqan tsay juezkuna wakin saduceo kayanqanta y 

wakin fariseo kayanqanta. Tsaymi jinchi nirqan: <<¡Taytakuna! noqaqa 
fariseum kä. Taytäpis fariseum kashqa. Wañushqakunata Dios Yaya 
kawatsimunanpaq kanqanta creyiptïmi juzgaykäyämanki>>. 

7Tsaynö niptinmi fariseukuna Pablupa favornin shärir saduceukunawan 

piñanakuyarqan. 

8Saduceukunam yachatsikuyan wañushqakuna manana kawayämunanpaq 

kanqanta. Tsaynöllam yachatsikuyan angelpis ni runapa almanpis manana 
kanqanta. Fariseukunanam yachatsikuyan wañushqakuna 
kawayämunanpaq kanqanta, ángel kanqanta y almapis kanqanta. 

9Tsaynö piñanakuyaptinmi ley yachatsikuq fariseukuna niyarqan: <<Kay 

runaqa manam ni imatapis mana allita rurashqatsu. Talvezchi ángel o alma 
karpis parlapashqa kanqa. [Cuidädutaq Dios Yayapa contran 
kaykäyankiman]>>. 

10Achkunakuyparaq piñanakuyaptinmi comandanti mantsakar nirqan: 

<<Capazchi Pabluta wañutsiyanmanpis>>. Tsaymi soldädukunata 
qayatsimurqan Pabluta carcelman kutitsiyänanpaq. 

11Tsay paqasmi Pabluta yuripuskir Señor Jesucristo nirqan: <<Pablo, ama 

mantsakaytsu. Jerusalénchö willakuynïta willakunqaykinömi Romachöpis 
willakunki>>. 

Pabluta wañutsiyänanpaq willanakuyanqan 

12Autoridäkuna qorikäyanqanpa waränin junaqmi Pabluta wañutsiyänanpaq 

wakin Israel runakuna jurar niyarqan: <<Pabluta manaraq wañutsirqa ama 
ni imatapis mikushuntsu ni upyashuntsu>>. 

13Tsaynö willanakuq runakunam chusku chunkapita (40) mas kayarqan. 

14Paykunam mandakuq sacerdötikunaman y Israel mayor runakunaman 

aywar niyarqan: <<Noqakunam jurayashkä Pabluta manaraq wañutsirqa ni 
imatapis mana mikuyänäpaq ni upyayänäpaq. 

15<Pablutam shumaq tapuyta munayä> niq tumpalla comandantita niyay 

waray alliq Pabluta apatsimunanpaq. Noqakunam alistakushqallana 
kaykäyäshaq apaykämuqllatana wañutsiyänäpaq>>. 

16Tsaynö willanakuyanqanta wiyaykurmi Pablupa paninpa ollqu wawan 

carcelman aywar Pabluta willarqan. 

17Willaykuptinmi Pablo juk capitanta qayaskir nirqan: <<Kay jövinta 

comandantiman pushay. Paytam willayta munan>>. 

18Comandantiman jövinta pushaykurmi capitán nirqan: <<Prësu kaykaq 

Pablum rugamashqa kay jövinta qamman pushamunäpaq. Paymi imata 
wiyanqanta willashunki>>. 

19Tsaymi tsay jövinta janchashqa jukläman pushaykur comandanti tapurqan: 

<<¿Imatan willamänaykipaq kan?>> 

20Jövinnam nirqan: <<Wakin Israel runakunam willanakuyashqa Sanedrín 

juezkuna qorikäyanqanman Pabluta waray alliq apatsinaykipaq. Tsaynö 
mañayäshunki Pabluta shumaq tapuyta munaq tumpallash. 

21Tsayta ama creyiytsu. Chusku chunkapita (40) masmi runakuna 

jurayashqa Pabluta manaraq wañutsirqa ni imatapis mana mikuyänanpaq ni 
upyayänanpaq. Paykunam shuyaraykäyan Pabluta apaykätsiptikilla 
wañutsiyänanpaq>>. 

22Willaykuptinmi tsay jövinta comandanti nirqan: <<Willamanqaykita ama 

pitapis willankitsu>>. Tsaynö yätsiskirmi tsay jövinta despacharqan. 

Cesarea markaman Pabluta apayanqan 

23Tsayta musyaskirmi comandanti ishkay capitankunata qayaskatsir nirqan: 

<<Kanan alistakuyay ishkay pachak (200) soldädukuna chakipa 
aywayänanpaq, qanchis chunka (70) soldädukuna bestian montashqa 
aywayänanpaq y ishkay pachak (200) soldädukuna lanzankunawan 
aywayänanpaq. Paykunam kanan paqas las nuëvi Cesarea markaman 
yarquyanqa. 

24Pablo montananpaq bestiakunata alistapay. Gobernador Félixman 

Pabluta alli chätsiyätsun>>. 

25Tsaynöllam paykunawan apatsinanpaq cartatapis qellqarqan. Tsay 

cartachömi nirqan: 

26Gobernador Tayta Félix: Noqa Claudio Lisiasmi saludallämuq. 



2100 

 

 
©  Wycliffe Bible Translators, Inc. 

  
 

 

27Israel runakunam kay runata achkuskir wañutsiyänanpaqna kaykäyashqa. 

Tsaymi Roma runa kanqanta musyaskir soldädükunawan aywar 
washäyashkä. 

28Tsaypitanam imapita contran shäriyanqantapis musyayta munar Sanedrín 

juezkuna qorikäyanqanman apashkä. 

29Tsaychömi contrankuna niyashqa leyninkunata mana cumplinqanta. 

Tsaynö niyaptinpis manam ni ima jutsanta tarishkätsu wañunanpaq ni 
carcelchö qaykuränanpaqpis. 

30Israel runakuna payta wañutsiyänanpaq willanakuyanqanta musyaskirmi 

qamman apaykätsimü. Tsaynöllam paykunatapis nishkä puntaykichöraq 
arreglayänanpaq. Tsayllatam kanan qellqamü. 

31Comandanti mandanqannöllam soldädukuna tsay paqas Pabluta 

apayarqan Antípatris markayaq. 

32Waränin alliqnam bestian montashqa aywaqkunallana Cesareaman 

Pabluwan aywayarqan. Wakin kaq soldädukunaqa cuartelninkunamannam 
kutikuyarqan. 

33Cesareaman chaykurmi gobernador Félixta cartata entregar Pablutapis 

entregayarqan. 

34Tsay cartata Félix liyiskirmi maypita kanqanta Pabluta tapurqan. Cilicia 

provinciapita kanqanta musyaskirmi 

35nirqan: <<Contraykikuna chäyämuptinraqmi parlanqaykita wiyashaq>>. 

Tsaypitam Pabluta qaykatsirqan rey Herodes ruratsinqan despächunchö 
carcelman. 

 
Hechos 24 

Félixpa puntanchö Pablo parlanqan 

1Tsaypita pitsqa junaqtanam juk ishkay Israel mayor runakunata y Tértulo 

shutiyuq abogäduta pushashqa mas mandakuq sacerdöti Ananías 
Cesareaman chäyarqan. Pablupa contran parlayänanpaqmi Félixpa 
despächunman aywayarqan. 

2Despächuman Pabluta chaykatsiyaptinnam Tértulo nirqan: <<Tayta Félix, 

qam alli mandakuq kaptikim noqakuna alli kawakuyä. Tsaynöllam shumaq 
tantiyar kay nacionchö alli kaqkunata ruratsishkanki. 

3Tsayta rikarmi maytsaychöpis kushishqa pächi nikuyaq. 

4<<Tiempuykita alläpa mana perditsinaqpaq juk rätulla wiyaykamänaykipaq 

rugakulläshayki. 

5Kay prësu apayämunqan runam imayka qeshyaynö kaykan. Paymi 

Nazareno sectapa mandakuqnin kar maytsaychö Israel runakunata 
chikinakaykätsin. 

6Jerusalénchö templutapis manakaqmanmi churayta munashqa. Tsaymi 

prësu achkuskir [leynïkuna ninqannö arreglayta munayashkä. 

7Prësu kaykätsiyaptïmi Lisias chaykamur maqayämar qechuyämashqa. 

8Tsaypitam niyämashqa qampa puntaykichöraq ima jutsan kanqantapis 

shimpiyänäpaq.] Llapan niyanqäkuna rasun kaq kanqanta musyanaykipaq 
kanan kikiki tapuykullay>>. 

9Tértulo ninqannöllam paqtan kaykaq Israel runakunapis niyarqan. 

10Tsaymi parlamunanpaq Félix sëñasta ruraptin Pablo nirqan: <<Tayta Félix, 

atska watanam kay nacionchö runakuna quëjakuyanqanta patsätsishkanki. 
Tsaymi manakaqkunapita conträ shäriyanqanta mana mantsakur 
willashayki. 

11Dios Yayata adoraq Jerusalénman chanqä tsayraqmi chunka ishkay 

junaq. Tapukuptiki pïmaypis ninqaqnöllam willayäshunki. 

12Templuchö, sinagögakunachö ni markachöpis manam ni piwan 

piñanakuykaqtatsu ni pitapis rabyaykätsiqtatsu tariyämashqa. 

13Tumpayämanqannö mana allita rurashqa kaptïqa kanan mayqanpis 

shimpiyämätsun. 

14<<Peru Diospa Nänin ninqannöllam unay castäkuna adorayanqan Dios 

Yayata servï. Diospa Nänin juk secta kanqanta paykuna niyaptinpis Moisés 
llapan qellqanqan leykunaman y profëtakuna llapan qellqayanqanmanmi 
creyï. 

15Alli runakunata y mana alli runakunatapis Dios Yaya kawatsimunanpaq 

kanqanta paykuna creyiyanqannömi noqapis creyï. 

16Tsaymi Dios Yayapa puntanchö y runakunapa rikänanchöpis allillata 

rurayta munä. 

17<<Atska watatam qellayta apar Jerusalénman kutishkä waktsakunata 

yanapanäpaq y Dios Yayapaq sacrificiuta waykanäpaq. 

18Sacrificiukunata sacerdötikunaman templuchö entregaykaptïmi [Asia 

provinciapita shamuq Israel runakuna] templuchö purificäkushqa kaykaqta 
tariyämashqa. Manam atskaq runakunatawantsu ni pitapis büllata 
ruraykätsiqtatsu tariyämashqa. 

19Imatapis manakaqkunata rurashqa kaptïqa puntaykichö 

shimpiyämänanpaq tsay runakuna shayämunman karqan. 

20Sanedrín juezkunapis manam ni ima jutsätapis tariyashqatsu. Tapuptikim 

kay runakunapis tsaynö kanqanta niyäshunki. 

21Tsay autoridäkunapa puntanchömi nirqä: <Wañushqakunata Dios Yaya 

kawatsimunanpaq kanqanta creyiptïmi juzgaykäyämanki>. Tsay imach 
jutsä>>. 

22Tsaynö ninqanta wiyaykurmi Félix nirqan: <<Comandanti Lisias shamur 

willamaptinraqmi arreglayäshayki>>. Félixmi shumaq tantiyarqan Diospa 
Näninta qatiraqkuna imata creyiyanqantapis. 

23Tsaypitam Pablo cuidaq capitanta nirqan: <<Carcelman Pabluta kutitsiy. 

Imallanpis aparkur pipis watukaqnin shamuptin ama amatsankitsu>>. 

24Tsaypita waräninmi warmin Drusilawan despächunman Félix kutiykur 

Pabluta qayatsirqan. Drusilaqa Israel warmim karqan. Pablo chaykurmi 
paykunata parlaparqan Jesucristuman creyikuyänanpaq. 

25Tsaynöllam tantiyatsirqan Dios munanqannö kawakuyänanpaq, manana 

jutsata rurayänanpaq y día del juiciuchö Dios Yaya juzgananpaq kanqanta. 
Tsayta wiyaykurmi Félix mantsakashqa nirqan: <<Qaykuranqaykiman 
kutikuy. Tiempü kanqan höram yapay qayatsimushayki>>. 

26Pakayllapa pägananta munarmi Pabluta atska kuti Félix qayatsir paywan 

parlarqan. 

27Tsaypita ishkay watatanam Félixpa rantin gobernador kananpaq jukna 

yaykurqan. Paypa shutinmi karqan Porcio Festo. Félix yarqukurmi alli 
autoridä kanqanta Israel runakuna niyänanta munar carcelchö Pabluta 
dëjarqan. 

 
Hechos 25 

Festupa puntanchö Pablo parlanqan 

1Judea provinciapa gobernadornin kananpaq Cesareaman chanqanpita 

kimsa junaqtam Jerusalénman Festo aywarqan. 

2Chaykuptinmi mandakuq sacerdötikuna y Israelchö mas mandakuq 

autoridäkuna Pabluta demandayarqan. 

3Tsaynöllam Pabluta Jerusalénman apatsinanpaq rugayarqan. Tsaynö 

rugayarqan apaykäyaptillanna Pabluta wañutsiyta munarmi. 

4Festunam nirqan: <<Pabluqa Cesarea markachömi prësu kaykan. Noqapis 

tsayman aywanäpaqmi kaykä. 

5Tsayman wakikiwan aywashun ima jutsan kanqantapis 

shimpiyänaykipaq>>. 

6Jerusalénchö juk semänanö kaskirmi Cesareaman Festo kutirqan. 

Chanqanpita waränin junaqmi despächunman jamaykur Pabluta 
jipitsimurqan. 

7Pablo yaykuskiptinmi Jerusalénpita aywaq Israel runakuna juntapuskir 

imaykata tumpayarqan. Tsaynö tumpayaptinpis niyanqankuna manam 
rasunpatsu karqan. 

8Tsaymi Pablo nirqan: <<Noqa manam Israel runakunapa leyninkunata ni 

templuntapis manakaqman churashkätsu. Romachö 
mandakuq Césarpa contranpis manam ni imata rurashkätsu>>. 

9Festunam Israel runakunawan alli kayta munar Pabluta tapurqan: 

<<¿Jerusalénman aywayta munankiku tsaychö juzganaqpaq?>> 

10Pablunam nirqan: <<Romachö mandakuq Césarmi churashushkanki 

pitapis juzganaykipaq. Pay churaykäshuptikiqa kayllachö juzgamay. 
Musyanqaykinöpis manam ni imatapis Israel runakunapa contran 
rurashkätsu. 

11Wañutsishqa kanäpaqnö imatapis jutsata rurashqa karqa manam 

tsapakushaqtsu. Israel runakunapa contran imatapis mana rurashqa 
kaykaptïqa manam ni pipis paykunapa makinkunaman entregamanmantsu. 
Tsaypa rantinqa Romachö mandakuq César juzgamätsun>>. 

12Tsaynö niptinmi yätsiqninkunawan Festo willanakuskir Pabluta nirqan: 

<<Mandamaqnintsik César Romachö juzgashunaykita munaptikiqa 
paymanmi apatsishayki>>. 

Rey Agripapa puntanchö Pablo kanqan 

13Juk ishkay junaqllatanam warmin Bereniciwan rey Agripa Cesareaman 

chäyarqan Festo watukaq. 

14Atska junaq tsaychö quëdaptinmi Pablo qaykuranqanta willakur Festo 

nirqan: <<Juk runatam prësu qaykuraykaqta Félix dëjashqa. 

15Jerusalénman aywaptïmi mandakuq sacerdötikuna y Israel mayor 

runakuna mañakayämashqa tsay runa wañutsishqa kananpaq. 

16Tsaymi nishkä: <Contrankuna manaraq shimpiyaptin y acusayanqan runa 

manaraq defendikuptinqa Roma autoridäkuna manam ni pitapis llutallaqa 
wañutsiyantsu>. 

17<<Tsaymi contrankuna chaykayämuptin waränin junaq despächüman 

jamaykur tsay prësuta saslla jipitsimurqä. 

18Tsaychö noqa yarpanqänöqa contrankuna manam ni imatapis 

niyarqantsu. 

19Tsaypa rantinmi costumbrinkunata manakaqman churanqanllata 

tumpayarqan. Tsaynöllam piñanakuyashqa wañushqana kaykaq Jesús 
shutiyuq runapaq. Pablum tsay runa kawaykanqanta nin. 

20Imanö juzgayta mana puëdirmi Pabluta tapurqä: <¿Jerusalénman 

aywashwanku tsaychö arreglanäpaq?> 

21Jerusalénman aywayta mana munarmi 

mandamaqnintsik César arreglananpaq mañakamashqa. Tsaymi 
Césarman apatsinqäyaq jina prësu kaykan>>. 

22Tsaynö willayaptinmi Agripa nirqan: <<Noqapis tsay runa ninqantam 

wiyayta munä>>. Tsaymi Festo nirqan: <<Munaptikiqa waray 
qayatsimushun pay ninqanta wiyanaykipaq>>. 

23Tsaymi waränin junaq Agripa, Berenice, comandantikuna y llapan 

autoridäkunapis qorikäyänan jatun cuartuman yaykuyarqan. Llapan 
qorikaskiyaptinmi Pabluta jipiyämunanpaq Festo mandarqan. 

24Chaykatsiyaptinmi nirqan: <<Tayta Agripa y llapayki kaychö qorikashqa 

kaykaqkuna, kay runata wañutsiyänanpaqmi Israel runakuna Jerusalénchö 
y kaychöpis qayaykachar mañakuykäyan. 

25Peru tsaynö paykuna munayaptinpis wañunanpaqnöqa manam ni ima 

jutsantapis tarishkätsu. Romachö mandamaqnintsik César arreglananpaq 
kay runa mañakamaptinmi Romaman apatsinäpaq kaykä. 

26Romaman manaraq apatsirmi cartata qellqashaq imanir apatsinqätapis 

César musyananpaq. Peru manam imata qellqanäpaqpis shumaq 
musyätsu. Rey Agripa, qamkuna yanapayämay Pabluta shumaq tapuykur 
mandakuq Césarman imatapis qellqanäpaq. 

27¿Imanöpatan juk prësuta Césarman apatsishun imanir apatsinqantsiktapis 

mana willarqa?>> 

 
Hechos 26 

1Festo tsaynö niptinmi Pabluta Agripa nirqan: <<Imanö kanqantapis kanan 

willayämay>>. Tsaymi runakuna upälla kayänanpaq makinta pallarkur Pablo 
nirqan: 

2<<Tayta Agripa, Israel autoridäkuna manakaqkunata parlayanqanta kanan 

defendikunäpaq puntaykiman qayatsimanqaykitam kushikü. 

3Qammi musyanki Israel runakunapa costumbrinkuna imanö kanqanta y 

imapita piñanakuyanqantapis. Tsaymi kanan parlamunqäta 
wiyaykamänaykipaq rugakuq. 

4<<Markächöpis y Jerusalénchöpis llapan Israel majïkunam musyayan 

wamra kanqäpita imanö kawanqäta. 

5Tsaynöllam musyayan ñawpapita fariseo kar Moisés qellqanqan 

leykunata wakin runakunapitapis mas cumplinqäta. Tsaytaqa kikinkunam 
willayäshunkiman. 

6<<Unay aylluntsikkunata Dios Yaya prometinqankunaman creyikuptïmi 

runakuna demandayäman. 

7Tsay prometinqankunata Dios Yaya cumplinanpaq kanqanta creyikurmi 

chunka ishkay trïbu Israel runakuna paqasta junaqta serviyan. Tayta Agripa, 
noqapis paykunanölla creyikunqäpitam demandayäman. 

8¿Imanirtan creyiyankitsu wañushqakunata Dios Yaya kawatsimunanpaq 

kanqanta? 

9<<Unaymi noqapis yarparqä Nazaret markapita Jesúsman creyikuqkunapa 

contran shärir allita ruraykanqäta. 

10Mandakuq sacerdötikuna kachayämaptinmi Jesúsman creyikuqkunata 

Jerusalénchö atskaqta carcelman qaykatsirqä. Wañutsiyaptinmi <allim 
wañutsiyanki> nirqä. 

11Llapan sinagögakunachöpis Jesústa nëgayänanta munarmi atskaqta 

prësu achkumurqä. Alläpa chikir prësu achkumunäpaqmi karu 
markakunamanpis aywarqä. 

Jesucristo parlapanqanta Pablo willakunqan 
Hechos 9.1-9; 22.6-16 

12<<Tsaymi mandakuq sacerdötikunapita ordinta jipiskir Damascumanpis 

aywaykarqä. 

13Taytay rey, pullan junaqnö aywaykäyaptïmi rupaypitapis mas chipakyarraq 

atsikyaykamurqan. 

14Tsaynö chipakyaykamuptinmi llapäkuna shikwaskiyarqä. Tsaychömi 

hebreo idiömachö nimuqta wiyarqä: <Saulo, Saulo, ¿imanirtan 
qatikachämanki? Qaruchapa puntanta töru jaytar däñakunqannömi kikillayki 
däñakuykanki>. 

15Tsaymi nirqä: <Taytay, ¿pitan kanki?> Tsaymi nimarqan: <Noqaqa 

qatikachaykanqayki Jesúsmi kä. 

16¡Sharkuy! Qamtam yuripushkaq servimaqnï y willakuqnï kanaykipaq. 

Tsaymi kanan rikanqaykikunata y rikätsinaqpaq kaqkunatapis willakunki. 

17Israel runakunapita y mana Israel runakunapitapis tsapäshaykim. Mana 

Israel runakunamanmi willakuq kachaykaq. 



2106 

 

 
©  Wycliffe Bible Translators, Inc. 

  
 

 

18Ninqäkunata willakuptikim runakuna tantiyakur tutapaychönö 

kawayanqanpita atsikyaychönöna kawayanqa. Satanáspa poderninchö 
kawayanqanpitam Dios Yayapa poderninchöna kawayanqa. Noqaman 
creyiyämuptinmi jutsankunapita perdonashaq. Tsaynöpam salvashqa 
kaqkunawan Dios Yayapita herenciata chaskiyanqa>. 

Jesús mandanqanta Pablo cäsunqan 

19<<Tayta Agripa, ciëlupita tsaynö revelaykämaptinqa ¿imanirtan 

cumplïmantsu? 

20Tsaymi Damascuchö runakunata willakuyninta willakur 

qallaykurqä. Tsaypitam Jerusalénchö y Judeachö kaq wakin 
markakunachöpis willakurqä. Tsaynöllam mana Israel runakunatapis 
willarqä. Llapantam willakurqä jutsankunapita arrepentikur Dios Yaya 
munanqannö kawakuyänanpaq. 

21Tsayta willakunqäpitam wakin Israel runakuna templuchö prësu 

achkuskayämar wañutsiyämayta munayashqa. 

22Tsaymi yachayyuqta y mana yachayyuqtapis Dios Yaya yanapamaptin 

willakuyninta kananyaqpis willakuykä. <<Moisés y wakin profëtakuna 
qellqayanqanchö niyanqannöllam willakuykä. 

23Paykuna qellqayanqanchömi nin Dios Yaya kachamunqan Cristo ñakar 

wañunanpaq kanqanta. Tsaynöllam nin llapan runakunapitapis mas puntata 
kawamur Israel runakunapaq y mana Israel runakunapaqpis aktsi 
kanqanta>>. 

Jesúsman creyikunanpaq Agripata parlapanqan 

24Pablo tsaynö willakuptinmi Festo jinchi nirqan: <<¡Pablo, alläpa estudiarmi 

löcuyashkanki!>> 

25Pablunam nirqan: <<Tayta Festo, manam löcutsu kä. Noqaqa rasun 

kaqllatam parlaykä. 

26Kay willakunqätaqa pïmaymi musyan. Rey Agripapis musyaptinmi mana 

mantsakur parlamü. 

27Tayta Agripa, ¿profëtakuna qellqayanqanta creyinkiku? noqam musyä 

creyinqaykita>>. 

28Agripanam nirqan: <<¿Tsay nimanqaykillawan cristiänu kanätaku 

yarpanki?>> 

29Niptinmi nirqan: <<Saslla chaskinayki o tsaypitaraq chaskinayki kaptinpis 

Dios Yayatam mañakü qampis y kaychö wiyaykämaqkunapis Jesucristuman 
noqanö creyikuyänaykipaq. Peru manam munätsu noqanö cadenashqa 
kayänaykita>>. 

30Tsaypitanam rey Agripa, gobernador Festo, Berenice y llapan qorikashqa 

kaykaqkunapis sharkur 

31yarquskiyarqan. Tsaymi kikinkunapura ninakuyarqan: <<Kay runaqa 

manam ni imata rurashqatsu wañutsishqa kananpaq ni carcelchö 
qaykuränanpaqpis>>. 

32Tsaymi Festuta Agripa nirqan: <<Mandakuq César arreglananpaq Pablo 

mana mañakushqa kaptinqa dëjaykushwanmi karqan>>. 

 
Hechos 27 

Pabluta Romaman prësu apatsinqan 

1Pabluta Italiaman apatsiyänanpaq autoridäkuna willanakuskirmi wakin 

prësukunatawan capitán Juliuta entregayarqan. Juliuqa Augusto niyanqan 
tröpapa capitanninmi karqan. 

2Tsaymi Adramitiupita shamuq büquiman lätayarqä. Tsay büquiqa Asia 

provinciachö puertukunaman aywananpaqmi kaykarqan. Pabluta 
compañayänäpaqmi Aristarcuwan aywayarqä. Aristarcuqa Macedonia 
provinciachö Tesalónica markapitam karqan. 

3Waränin junaq Sidónman chaykurmi capitán Juliuqa Pabluta llakipar nirqan: 

<<Imallawanpis yanapayäshunaykipaq reqinakunqaykikunaman ayway>>. 

4Sidónpita yarquyaptï alläpa wayrämuptinmi Chipre isla kuchullanpa 

aywayarqä. 

5Tsaypitam Cilicia y Panfilia tsimpanpa päsar Liciachö Mira markaman 

chäyarqä. 

6Tsaychömi capitán Julio tarirqan Alejandríapita Italiaman aywaykaq 

büquita. Tsaymi tsay büquimanna lätayänäpaq niyämarqan. 

7Tsaypita yarquskir atska junaqtaraqmi ñakar Gnido markapa frentinpa 

päsayarqä. Tsaypita aywaykäyanqä kaqmanpa alläpa wayrämuptinmi Creta 
islapa tumar Salmón niyanqan lädunpa päsayarqä. 

8Creta isla kuchunpa aywayta alläpa ñakarmi Buenos Puertos markaman 

ajataraq chäyarqä. Tsay markaqa Lasea markapa amänunllachömi kaykan. 

9Atska junaqna päsashqa kaptinmi tamya witsay qallaykunanpaqna karqan. 

Tsaymi päsayänäpaq mana alli kaptin büquichö aruq runakunata Pablo 
nirqan: 

10<<Taytakuna, amaraq aywashuntsu. Jinachö aywashqaqa büquim 

cargantin ushakanqa. Talvezqa noqantsikpis wañushun>>. 

11Peru tsaynö Pablo nikaptinpis capitanqa manam cäsurqantsu, sinöqa 

büquiyuqta y büqui manijaqtam cäsurqan. 

12Tamya witsay Buenos Puertuschö quëdayänäpaq mana alli kaptinmi 

llapäkunapis yarpäyarqä Cretachö Fenice markaman aywayta. Fenicichömi 
sïqa tamya witsaypis büqui ichïnanpaq alli karqan. 

Wayrantin alläpa tamya kanqan 

13Aywayänäpaq wayra alli kaptinnam büquichö aruqkuna yarpäyarqan 

Feniciman chäyänäpaqna kanqanta. Tsaymi büquipa anclankunata qoriskir 
Creta isla kuchullanpa aywayarqä. 

14Yarquyanqäpita pöcu tiempullatanam Euroclidón niyanqan shukukuy 

wayra Cretapita alläpa wayrämurqan. 

15Tsaymi wayra shamunqanpa aywayta mana puëdir büqui manijaqkuna 

dëjaskiyarqan wayra apanqallanpana büqui aywakunanpaq. 

16Tsaypita Clauda niyanqan taksha islapa aywarmi qarachaypa apanqan 

taksha büquita alläpa ñakar büqui jananman lätaskatsir watäyarqä. 

17Tsaypitanam mana llaktikänanpaq aywayanqä jatun büquitapis 

waskakunawan watäyarqan. Tsaypitam lamar rurinchö Sirte niyanqan 
arenïllaman chänanta mantsakur allipita aywayänäpaq büquipa juk anclanta 
kacharpuyarqan. Tsaymi wayra apanqallanpa aywayarqä. 

18Tsaypita waränin junaqpis tsaynölla alläpa wayrämuptinmi büquipita 

cargankunata lamarman jitariyarqan. 

19Büquipa anclanta kacharpuyanqanpita kimsa junaqtanam büquichö alläpa 

mana wanakaqkunata jitariyarqan. 

20Pukutay tsaparaptinmi rupaypis ni qoyllurpis atska junaq rikakarqantsu. 

Alläpa wayrämuptinmi ushakäyänäpaq kaqta yarpäyarqä. 

21Atska junaq mallaqlla kayaptïmi chawpïkunaman ichiykur Pablo 

niyämarqan: <<Taytakuna, Creta islapita ama yarqushuntsu niyanqaqta 
cäsuyämaptikiqa manam kayläya ñakashwantsu karqan ni imaykakunatapis 
lamarman jitarishwantsu karqan. 

22Peru tsaynö kaptinpis ama llakikuyaytsu. Manam ni mayqantsikpis 

wañushuntsu. Büquim sïqa ushakanqa. 

23Qanyan paqasmi servinqä Dios Yaya kachamunqan ángel yuripaskamar 

24nimashqa: <Pablo, ama mantsakaytsu. Romachö 

mandakuq César juzgashunaykipaq chankim. Büquichö kaykaq 
runakunatapis qam raykum Dios Yaya salvanqa>. 

25Taytakuna, ángel tsaynö nikämaptinqa ama mantsakäshuntsu. Dios 

Yayamanmi confiakü. Tsaymi ángel nimanqannölla kanqa. 

26Büqui ushakaptinpis isla kuchunmanmi lamar jitarimäshun>>. 

27Adriático niyanqan lamarchö ishkay semänana wayra 

puriykätsiyämaptinmi büqui manijaqkuna pullan paqasnö tantiyaskiyarqan 
tsaki patsaman chaykäyanqäta. 

28Yakupa jundunta mïdiyaptinmi kimsa chunka soqta (36) metru karqan. 

Yapay mïdiyaptinmi ishkay chunka qanchis (27) metrullana karqan. 

29Tsaymi rumikunachö büqui takakänanta mantsakur büqui pärananpaq 

chusku anclankunata watarkur büquipa qepanpa jitarpuyarqan. Tsaypitam 
patsa waranqanyaq tsaychö shuyaräyarqä. 

30Büqui manijaqkuna qeshpiyta munarmi büqui puntanpa anclata bäjatsiq 

tumpalla taksha büquita bäjatsiyarqan. 

31Peru qeshpiyta munayanqanta tantiyaskirmi capitanta y soldädukunata 

Pablo willar nirqan: <<Büqui manijaqkuna aywakuskiyaptinqa manam 
salvakäyankitsu>>. 

32Tsaynö niptinmi taksha büqui wataraq waskakunata soldädukuna 

roquskiyaptin lamarman shikwaskirqan. 

33Patsa waraskiptinnam runakunata Pablo nirqan: <<Taytakuna, 

mikushunraq. <Imaraq päsamäshun> nir yarpachakurmi ishkay semänana 
mikushkantsiktsu. 

34Kananqa kawanallapaqpis mikushunraq. Manam ni mayqantsikpis 

wañushuntsu>>. 

35Tsaynö niskirmi tantata aptarkur llapanpa puntanchö Dios Yayata 

agradëcikurqan. Tsaypitam tantata pakin pakin mikur qallaykurqan. 

36Pablo mikuqta rikarmi llapanpis mikuyarqan. 

37Büquichö aywaqkunam ishkay pachak qanchis chunka soqta (276) 

runakuna kayarqä. 

38Pacha junta mikuskirnam büqui ankashyänanpaq apayanqan trïguta 

lamarman jitariyarqan. 

Büqui takakar ushakanqan 

39Patsa waraskiptinnam chaykäyanqä tsaki patsata 

rikarpis büqui manijaqkuna reqiyarqantsu maychö kaykäyanqanta. Pläyata 
rikaykurmi büquita tsayman chätsiyta munayarqan. 

40Tsaymi wataraq waskakunata roquskiyaptin anclakuna lamarchö 

quëdaskiyarqan. Tsaypitam timonnin wataraqta paskaskir büquita wayra 
apananpaq jatun rakta tëlata witsätsiyarqan. Tsaymi lamar kuchunman 
büqui aywar qallaykurqan. 

41Aywaykanqanchömi büquipa puntan arenïllaman jatikaskirqan. Tsaymi 

yaku jaytar büquipa qepanta pakiskirqan. 

42Tsaymi prësukuna mana qeshpiyänanpaq soldädukuna wañutsiyta 

munayarqan. 

43Tsaynö yarpäyaptinmi Pabluta salvayta munar capitán nirqan: <<Ama 

pitapis wañutsiyaytsu. Nädayta yachaq kaqkunaqa yaku kuchunman 
yarquyätsun. 

44Wakin kaqna tablakunata o büqui pakishqakunata achkukurkur yaku 

kuchunman imaykanöpis yarquyätsun>>. Tsaynöpam llapäkuna yakupita 
yarquyarqä. 

 
Hechos 28 

Malta islachö Pablo kanqan 

1Lamarpita llapä yarquskirmi Malta islachö kaykäyanqäta musyayarqä. 

2Tsaychö täkuq runakuna allim chaskiyämarqan. Tsaymi tamyar alalaptin 

ninata tsarirkatsir mashakuyänäpaq qayayämarqan. 

3Pablupis tsaki rämakunata qoriskir ninaman jitaykaptinmi ninapita culebra 

qeshpir makinta amukurkurqan. 

4Pablupa makinchö warkaraykaqta rikaykurmi tsaychö täkuq runakuna 

niyarqan: <<¡Kay runaqa wañutsikuqmi kanqa! Tsaymi lamarpita kawaykar 
yarqaskamuptinpis adoranqantsik diösa kawananta munantsu>>. 

5Makinpita ninaman culebrata Pablo tapsiskiptin kaninqan manam 

imanarqantsu. 

6Culebra kaninqanwan saksänanpaq kanqanta o wañunanpaq kanqanta 

shuyaräyaptinpis manam ni ima päsarqantsu. Tsaymi niyarqan: <<¡Kay 
runaqa juk dios imach!>> 

7Tsay mashakuykäyanqä cercanchömi Publio shutiyuq runapa chakrankuna 

karqan. Publiuqa tsay islachö mas mandakuq autoridämi karqan. Paymi 
kimsa junaq patsatsiyämar alli rikäyämarqan. 

8Tsaychömi Publiupa taytan yawarta ishpar fiebriwan cämachö antsa 

ujuraykarqan. Tsayman Pablo yaykuskir Dios Yayata mañakur 
yataykuptinmi kutikaskirqan. 

9Tsay runa kutikanqanta musyaskirmi wakin qeshyaykaqkunapis Pabluman 

shayämuptin llapanta kutikätsirqan. 

10Tsaynö kutikätsinqanpita pächi nikurmi alli rikäyämarqan. 

Aywakuyaptïnam llapan wanayanqäkunatapis alistapäyämarqan. 

Romaman Pablo chanqan 

11Tamya killakuna päsanqanyaqmi Alejandríapita shamuq büqui tsay 

islachö ichirarqan. Tsaymi kimsa killa tsay islachö quëdaykur 

aywakuyänäpaq tsay büquiman lätayarqä. Tsay büquipa frentinchömi 
Cástor y Pólux niyanqan diosninkuna llaqllaypa dibujashqa karqan. 

12Tsaypita Siracusa markaman chaykurmi kimsa junaq tsaychö quëdayarqä. 

13Siracusapitanam lamar kuchullanpa Regio markayaq aywayarqä. Sur 

kaqläpita wayrämuptinmi Regiupita ishkay junaqllatana Puteoli markaman 
chäyarqä. 

14Tsaychönam büquipita yarquskir wawqikunawan tinkuyarqä. Paykuna 

rugayämaptinmi juk semäna paykunawan quëdayarqä. Tsaypitanam 
chakillapana Romaman aywayarqä. 

15Aywaykäyanqäta musyaskirmi Romachö wakin wawqikuna Foro de Apio 

markaman tinkuyämarqan. Wakinnam Tres Tabernas markachö 
shuyaräyämarqan. Paykunata rikaskirmi Dios Yayata Pablo kushishqa 
agradëcikurqan. 

16Romaman chaykuyaptïmi [capitanqa prësukunata comandantiman 

entregarqan]. Peru Pablutam sïqa juk wajichö qaykuränanpaq aparqan. 
Tsaychömi juk soldädu cuidarqan. 

Israel runakunata Romachö Pablo willakunqan 

17Chäyanqäpita kimsa junaqtanam Israel mayor runakunata Pablo 

qayatsirqan. Qorikaskiyaptinmi nirqan: <<Taytakuna, manam Israel 
majintsikkunatapis ni costumbrintsikkunatapis manakaqman churashkätsu. 
Imatapis mana allita mana ruraykaptïmi Jerusalénchö prësu achkuskayämar 
Roma autoridäkunaman apayämashqa. 

18Tsay autoridäkuna juzgayämarmi wañutsiyämänanpaqnö ima jutsätapis 

mana tarir dëjayämayta munayarqan. 

19Peru Israel autoridäkunam sïqa wañutsiyämayta munayarqan. Tsaymi 

mandakuq César justiciata ruramänanpaq mañakurqä. Imanö kaptinpis 
Israel majintsikkunata manam demandätsu. 

20Llapan Israel runakunanöllam noqapis creyï Dios Yaya 

prometimanqantsikkunata cumplinanpaq kanqanta. Tsaynö 
creyinqalläpitam cadenawan wataraykä. Tsayta musyatsiyänaqpaqmi 
qamkunata qayatsiyämushkaq>>. 

21Tsaynö niptinmi Israel mayor runakuna niyarqan: <<Imanö kanqaykita 

musyayänäpaq Judea provinciapita manam ni ima cartatapis 
chaskiyashkätsu. Israel majintsikkunapis kayman chämur qampaq manam 
ni imatapis parlakuyashqatsu. 

22Peru maytsaychömi mana allikunata yachatsikunqaykikunata parlayan. 

Tsaymi imata yachatsikunqaykitapis kikïkuna wiyayta munayä>>. 

23Tsaynö niyaptinmi juk junaq yapay qorikäyänanpaq willanakuyarqan. 

Willanakuyanqan junaq chämuptinnam Pablo patsakunqan wajiman atskaq 
qorikäyarqan. Tsaymi alliqpita tardiyaq Dios 
Yayapa mandakuyninpaq Pablo yachatsikurqan. Tsaynöllam Moisés 
qellqanqan leykunata y profëtakuna qellqayanqankunata tantiyatsir 
Jesucristo salvamaqnintsik kanqanta yachatsikurqan. 

24Tsaynö yachatsikuptinmi wakin runakuna creyikuyarqan y wakinna 

creyiyarqantsu. 

25Mana tantiyanakur aywakuyänanpaqna kaykäyaptinmi Pablo nirqan: 

<<Rasun kaqtam unay castantsikkunata willananpaq Espíritu Santu profëta 
Isaíasta tantiyatsir nirqan: 

26<< <Aywar tsay runakunata niy: <<Mayjina wiyarpis manam 

tantiyayankitsu. Mayjina rikarpis manam cuentata qokuyankitsu>>. 

27Tsay runakunapa shonqunkunam chukruyashqa. Rinrinkunam 

upayashqa. Ñawinkunam qaprayashqa. Tsaymi rikäyantsu, wiyayantsu, 
tantiyayantsu ni arrepentikuyantsu. Tsaynö kayaptinmi noqapis 
kutikätsishaqtsu> >>. 

28<<Isaías ninqannölla qamkunapis kayaptikim mana Israel runakunatana 

salvakuyänanpaq willashaq. Peru paykunam sïqa tantiyakuyanqa>>. 

29[Pablo tsaynö niptinmi Israel runakuna kikinpura piñanakur 

aywakuyarqan.] 

30Ishkay watam alquilanqan wajichö Pablo täkurqan. Tsaymanmi pïmaypis 

watukaqnin aywayaq. 

31Tsaynöllam Dios Yayapa mandakuyninpaq y Señor Jesucristupaq mana 

mantsakur yachatsikuq. Yachatsikuptin manam ni pï amatsarqantsu. 

Romanos 
Romanos 1 

Apóstol Pablo saludakunqan 

1Noqa Pablum Jesucristupa serviqnin kä. Apostolnin kanäpaq Dios Yaya 

churamashqa kaptinmi paypa alli willakuyninta willakur puriykä. 

2Dios Yaya prometinqan alli willakuy willakushqa kananpaqmi unay 

profëtakuna qellqayarqan. Tsay qellqayanqanmi Dios 
Yayapa sagrädu palabran. 

3Tsay alli willakuyqa Dios Yayapa Tsurin [Señornintsik Jesucristupam]. 

Paymi rey Davidpa ayllunpita yurirqan. 

4Wañuskatsiyaptinmi Espíritu Santu poderösu kayninwan kawatsimushqa. 

Tsaynöpam Señornintsik Jesucristo Dios Yayapa Tsurin kanqanta 
musyantsik. 

5Jesucristo noqantsik rayku wañushqa kaptinmi Dios Yaya llakipämar 

apostolnin kanäpaq churamashqa. Tsaymi maytsay nacionkunachö pïmayta 
willakü Jesucristuman creyikur y Dios Yaya munanqannö kawar payta 
alabayänanpaq. 

6Qamkunatapis Dios Yayam akrayäshushkanki Jesucristupa poderninchö 

kawayänaykipaq. 

7Romachö creyikuq majïkuna, Dios Yaya kuyayäshurnikim wamrankuna 

kayänaykipaq qayayäshushkanki. Taytantsik Dios Yaya y Señor Jesucristo 
llakipäyäshurniki alli päsakuychö kawakuyänaykipaq yanapaykuyälläshuy. 

Romaman Pablo aywayta munanqan 

8Wawqikuna y panikuna, Jesucristuman creyikuyanqaykita maytsaychöpis 

parlayaptinmi Jesucristupa shutinchö Dios Yayata qamkunapaq agradëcikü. 

9Waran waran qamkunapaq mañakunqätam Dios Yaya musyan. Paytam 

servï Tsurin Jesucristupa alli willakuyninta llapan shonqüwan willakur. 

10Tsaymi mañakü Dios Yaya permïtiptinqa imanöpapis qamkuna kaqpa 

watukaqnikikuna shamunäpaq. 

11Qamkunawan paqta kanapaqmi shamuyta munaykä. Espíritu Santu 

tantiyatsimanqannömi Jesucristuman firmi creyikuyänaykipaq 
tantiyatsiyäshayki. 

12Llapantsik juknin jukninwan animatsinakushun Jesucristuman firmi 

creyikunapaq. 

13Wawqikuna y panikuna, atska kutim qamkuna kaqpa shamuyta 

munashkä. Peru kananyaqmi imayka atäjukunawan shamuyta 
puëdimushkätsu. Juk markakunachö willakuptï mana Israel runakuna 

Jesucristuman creyikuyanqannö qamkuna kaqchöpis Jesucristuman 
creyikuyänanpaqmi willakuyta munä. 

14Griego o mana griego kayaptinpis, yachayyuq o mana yachayyuq 

kayaptinpis llapantam Jesucristupa willakuyninta willakunä. 

15Tsaymi Jesucristupa alli willakuyninta qamkunatapis willayänaqpaq 

imaykanöpa Romaman shamuyta munä. 

16Noqa manam penqakütsu Dios Yayapa alli willakuyninta willakur. Tsay 

willakuyqa Dios Yayapa poderninmi llapan creyikuqkunata 
salvananpaq. Puntataqa Israel runakunatam musyatsirqan y tsaypitanam 
mana Israel runakunatapis. 

17Alli willakuyninchömi Dios Yaya tantiyatsimantsik jutsantsikpita 

perdonamanqantsikta. Tsaynö perdonamantsik payman creyikushqam. 
Palabranmi nin: <<Munanqänö kawaq runaqa noqaman confiakamurmi 
kawanqa>>. 

Runakuna jutsasapa kayanqan 

18Ciëlupitam Dios Yaya rabyarnin pïmay jutsa ruraqkunatapis castiganqa. 

Tsay runakuna jutsata rurarmi tsapata churayan wakin runakunapis Dios 
Yayapa willakuyninman mana creyikuyänanpaq. 

19Peru jutsata rurarpis runakunam musyayan Dios Yaya kanqanta. Pay 

kanqantaqa kikin Dios Yayam musyatsin. 

20Llapan imayka kamanqankunata rikarmi unaypitana musyayan Dios Yaya 

kanqanta y poderösu kanqanta. Tsaymi Dios Yayapa puntanchö pipis 
tsapakur ninqatsu: <<Dios Yaya kanqanta manam musyallashkätsu>>. 

21Dios Yaya kanqanta musyaykarpis runakuna manam payta cäsuyantsu ni 

agradëcikuyantsu. Tsaypa rantinmi manakaqkunaman umankuna 
churashqa kar yarpayninkunapis jankat ushakashqa. 

22Alläpa yachayyuq kayanqanta yarparpis manam imatapis musyayantsu. 

23Tsaymi imayyaqpis kawaq Dios Yayata adorayanqanpa rantin ïdulukunata 

adorayan. Tsay ïdulukunatam rurayan runatanö, päriqkunatanö, 
wätakunatanö y patsapa lätaypa puriqkunatanö. 

24Ïdulukunata adorayaptinmi Dios Yaya rabyarnin paykunata dëjashqa 

shonqunkuna munanqannö melanaypaq kaqkunata rurayänanpaq y juknin 
jukninwan penqakuypaq mana allikunata rurayänanpaq. 

25Tsay runakunam kamamaqnintsik Dios Yayallata adoranapaq kanqanta 

musyaykar pay kamanqankunata adorayan. Tsaymi rasun kaqman 
creyiyanqanpa rantin manakaqkunaman creyiyan. Dios Yaya imayyaqpis 
adorashqa kaykullätsun. Amén. 

26Tsaymi Dios Yaya dëjashqa umankuna achachaptin penqakuypaq mana 

allikunata rurakäyänanpaq. Dëjaskiptinmi warmikunapis ollquwan 
kayanqanpa rantin warmipuralla kakuyan. 

27Tsaynöllam ollqukunapis warmiwan kayanqanpa rantin ollqupuralla 

penqakuypaq kakuyan. Tsaymi jutsata rurayanqanman Dios Yaya 
castigaykan. 

28Dios Yaya munanqannö kawayta mana munayaptinmi mana penqakuypa 

jutsata rurar kawayänanpaq Dios Yaya dëjashqa. 

29Tsaynö kawarmi imayka jutsata rurar [fornicación jutsata rurayan,] mana 

alli kayan, kikillankunapaq imaykatapis munayan, chikinakuyan, envidiösu 
kayan, runa majinta wañutsiyan, achäquita ashiyan, engañanakuyan, mana 
allikunata rurayan y washarima kayan. 

30Tsaynöllam pïmaytapis musyapäyan, [runa majinta tumpayan,] Dios 

Yayapa contran kayan, pïmaywanpis piñanakuyan, väliq tukuyan, 
aläbakuyan, llutan ruraykunapaq yarpachakuyan, mamanta y taytantapis 
cäsukuyantsu. 

31Imata yätsiyaptinpis chaskikuyantsu, prometiyanqantapis cumpliyantsu, 

llakipäkuyantsu y perdonakuytapis yachayantsu. 

32Paykunam musyayan tsaynö kawaqkuna wañutsishqa kayänanpaq Dios 

Yaya ninqanta. Tsayta musyaykarmi mana mantsakur jutsata rurayan. 
Tsaynöllam wakin kaqkuna mana allita rurayaptinpis kushikuyan. 

 
Romanos 2 

Dios Yaya juzgananpaq ninqan 

1Israel runa, qampis jutsayuq kaykar ¿imanirtan runa majikita juzgaykanki? 

Tsaynö juzgayanqaykipitam pï kaptikipis Dios Yaya juzgashurniki 
castigashunki. 

2Musyantsikmi pitapis jutsa ruraq kaqtaqa jutsa ruranqanman Dios Yaya 

castigananpaq kanqanta. 

3Tsaynö kaykaptinqa ¿Dios Yayapa castïgunpita qeshpiyankitsuraq? 

4Dios Yaya sas mana castigayäshuptiki ama yarpäyaytsu mana 

castigayäshunaykipaq kanqanta. Payqa llakipäkuq, pacienciakuq y 
perdonakuq karmi jutsaykikunapita arrepentikuyänaykita shuyaraykan. 

5Peru alläpa mana wanakuq karmi jutsaykikunata dëjayankitsu. Tsaymi 

juzganan junaq chämuptin Dios Yaya alläpa rabyar castigayäshunki. 

6Tsay junaqmi imanöpis kawayanqanman llapan runakunata juzganqa. 

7Dios Yayapa puntanchö kawayta munar alli ruraqkunatam imayyaqpis 

kawayänanpaq gloriaman pushanqa. 

8Peru Dios Yayata mana cäsur jutsa ruraqkunatam sïqa rabyarnin mana 

llakipaypa castiganqa. 

9Mana llakipaypa castigaptinmi llapanpis jutsa ruraqkuna ñakar 

llakikuyanqa. Puntatam Israel runakuna ñakayanqa y tsaypitanam mana 
Israel runakuna. 

10Peru alli ruraq kaqkunam sïqa Dios Yayapa puntanchö mana ushakaq 

kawayta chaskiyanqa. Puntatam Israel runakuna chaskiyanqa y tsaypitanam 
mana Israel runakuna. 

11Dios Yayam llapan runakunata mana juk jananpaypa juzganqa. 

12Tsaymi leyninkunata musyaqkunata y mana musyaqkunatapis jutsa 

rurayanqanpita Dios Yaya ushakätsinqa. Leyninkunata musyaqkunatam 
tsay leykuna ninqannö juzganqa. 

13Manam leyninkunata musyayanqallanpitatsu Dios Yaya pitapis salvanqa, 

sinöqa leyninkunata cäsuyanqanpitam. 

14Mana Israel runakuna Diospa leyninkunata mana musyarpis allita rurarmi 

tsay leykunata musyaqnö kayan. 

15Jutsankunapita llakikuyaptin y allita rurayanqanpita kushikuyaptinmi 

musyantsik runakunapa shonqunkunachö Diospa leyninkuna 
qellqaranqanta. 

16Tsaymi pakayllapa jutsa rurayanqanpita juzganan junaqchö Dios Yaya 

pïmaytapis juzganqa. Tsaynö juzgananpaqmi Jesucristuta Dios Yaya 
churashqa. Tsaypaqmi alli willakuyta willakurnin pïmaytapis tantiyatsï. 

Diospa leyninkunata Israel runakuna mana cäsuyanqan 

17Israel runakuna, musyayay. Qamkunam yarpäyanki Diospa leyninkunata 

yachayanqaykipita mana juzgayäshunaykipaq kanqanta. Tsaynöllam 
kushikuyanki Dios Yaya akrayäshunqaykipita. 

18Dios Yayapa leyninkunata musyarmi pay munanqannö kawakuyänaykipaq 

musyayanki. Tsaymi alli y mana alli kanqantapis tantiyayanki. 

19Qapranö kaqkunata pushaqnö y tutapaychönö kawaqkunata aktsipaqnö 

kayanqaykitam yarpäyanki. 

20Mana yachaqkunata y wamrakunata alli yachatsiq kayanqaykitam 

yarpäyanki. Tsaynö yarpäyanki Diospa leyninkunata yachakushqa karmi. 

21Wakin kaqkunata tsaynö yachaykätsirqa ¿imanirtan kikikikunaraq 

cäsuyankitsu? Mana suwakuyänanpaq yachatsikuykarqa ¿imanirtan 
kikikikuna suwakuyanki? 

22Adulteriu jutsata mana rurayänanpaq yachatsikuykarqa ¿imanirtan 

kikikikunapis adulteriu jutsata ruraykäyanki? Ïdulukunata rikaytapis mana 
munaykarqa ¿imanirtan ïdulukunapa adornunkunata suwaykäyanki? 

23Diospa leyninkunata yachayanqaykipita alabakuykarqa ¿imanirtan tsay 

leykunata mana cumplirnin Dios Yayata manakaqman churaykäyanki? 

24Tsaynö kawayaptikim Dios Yayapa palabranpis nin: <<Qamkuna mana 

allikunata rurar kawayaptikim mana creyiq runakuna Dios Yayata 
manakaqman churayan>>. 

Señalakuypaq yachatsinqan 

25Dios Yayapa leyninkunata cumpliyaptikiqa señalakuyanqaykipis allim. 

Peru leyninkunata mana cumpliyaptikim sïqa señalakuyanqaykipis 
manakaqllapaq. 

26Mana señalakushqa kaqkunapis Diospa leyninkunata cumpliyaptinqa 

¿manatsuraq señalakushqatanö Dios Yaya chaskinqa? 

27Mana señalakushqa karpis Diospa leyninkunata cumpliqkunam día del 

juiciuchö niyäshunki: <<Señalakushqa kaykar y Diospa leyninkunata 
yachaykarqa ¿imanirtan Dios Yayata cäsuyarqaykitsu?>> 

28Manam maman o taytan Israel kanqallanpitatsu pipis rasunpa Israel runa 

kaykan. Tsaynöllam señalakushqa kanqallanpitatsu pipis rasunpa 
señalakushqa kaykan. 

29Tsaypa rantinmi rasunpa señalakushqa kaykan shonqunta Espíritu Santu 

señalaptin. Paykunata runakuna chikiyaptinpis Dios Yayam kuyan. 

 
Romanos 3 

1Tsaynö kaykaptinqa Israel runa kanqan y señalashqa kanqan 

¿allipaqtsuraq? 

2Aw, allipaqmi. Tsaynö alli kaykan puntata Israel runakunata Dios Yaya 

willakuyninta musyatsishqa kaptinmi. 

3Peru tsaynö musyaykarpis manam llapantsu Dios Yaya ninqanta 

cumpliyarqan. ¿Paykuna mana cumpliyaptintsuraq Dios Yayapis 
prometinqankunata cumplinqatsu? 

4Payqa cumplinmi. Runakuna llullakuyaptinpis Dios Yayaqa llapan 

prometinqankunatam cumplin. Dios Yayapa palabranmi nin: <<Ninqaykita 
cumplirmi rasun kaqta juzgamanki. Juzgamaptikim ni imanö defendikuytapis 
puëdïtsu>>. 

5Tsaynö kaptinpis wakin runakuna mana tantiyarmi niyan: <<Jutsäpita Dios 

Yaya perdonamar allitam ruran. Peru castigamarmi sïqa mana allita 
ruran>>. 

6Tsaynö runakuna niyaptinpis manam tsaynötsu. Runakunata juzgananpaq 

kanqanta musyaykarqa ¿imanirtan tantiyayankitsu castigarpis allita 
ruranqanta? 

7Peru wakin runakunam mana allita yarpar niyan: <<Dios Yayata 

prometinqäta mana cumpliptïpis perdonamaptinmi runakuna tantiyayan 
llakipäkuq kanqanta. Tsaynö kaykaptinqa ¿imanirtan jutsäpita Dios Yaya 
juzganman?>> 

8Tsay runakuna yarpäyanqannö kaykaptinqa jutsata rurashun Dios Yaya 

llakipäkuq kanqanta tantiyayänanpaq. Tsay yarpayqa manam allitsu. 
Tsaynö yachatsikur purinqäta wakin kaqkuna parlayaptinpis manam 
tsaynötsu yachatsikü. Tsaynö parlaqkunatam Dios Yaya juzgarnin mana 
llakipaypa castiganqa. 

Llapan runakuna jutsayuq kayanqan 

9¿Wakin kaq runakunapita mas jutsannaqtsuraq Israel runakuna kaykäyan? 

Manam. Kay cartachö ninqänöpis Israel y mana Israel kaqpis jutsayuqmi 
kaykäyan. 

10Dios Yayapa palabranmi nin: <<Manam ni jukllayllapis jutsannaqqa 

kantsu. 

11Pipis manam tantiyantsu. Pipis manam Dios Yayata ashintsu. 

12Llapanmi jutsata rurayan. Llapanmi mana allikunata rurayan. Manam pipis 

alli ruraqqa kantsu. Manam ni jukllayllapis kantsu. 

13Shiminkunapis kicharaykaq sepultüranömi. Llullakuyllam shiminkunachö 

kaykan. Parlayninkunapis culebrapa venënunnömi. 

14Runa majinkunatam maldicionar ashayan. 

15Runa majinkunata wañutsiyänanpaqmi cörrilla aywayan. 

16Maypa aywarpis mana allikunata rurarmi runa majinkunata llakikatsiyan. 

17Alli kaway imanö kanqanta manam musyayantsu. 

18Dios Yayapita mantsakuyänanpaq manam ichikllatapis yarpäyantsu>>. 

19Dios Yayapa palabranchö tsaynö niptinmi musyantsik leyninkunata 

musyaq runakunapis jutsayuq kayanqanta. Tsaymi runakunata Dios Yaya 
juzgaptin ni pipis defendikuyta puëdinqatsu. 



2119 

 

 
©  Wycliffe Bible Translators, Inc. 

  
 

 

20Dios Yayapa leyninkunata cumplinqanwanqa manam pipis jutsankunapita 

perdonashqatsu kanqa. Dios Yayapa leyninkunaqa manam 
salvamänapaqtsu, sinöqa jutsayuq kanqantsikta tantiyatsimänapaqmi. 

Jesucristuman creyikushqa Dios Yaya salvamanqantsik 

21Peru kananmi sïqa Dios Yaya musyatsimashkantsik leyninkunata 

cumpliyta mana puëdishqapis imanöpa salvamänapaq kanqanta. Tsaytam 
Moisés y profëtakuna qellqayanqankunachöpis musyatsimantsik. 

22Jesucristuman creyikushqam Dios Yaya perdonamarnintsik pï kashqapis 

salvamantsik. 

23Llapan runakuna jutsayuq karmi Dios Yayapa puntanman chayta 

puëdiyantsu. 

24Peru tsaynö kaykashqapis Jesucristo rantimashqam Dios Yaya llakipäkuq 

kayninwan perdonamantsik. 

25Tsaynö perdonamantsik Jesucristo noqantsik rayku sacrificiu kar 

yawarninta jichaptin payman confiakushqam. Tsaynöpam musyatsimantsik 
alli juzgakuq juez kanqanta. Unaypitanam jutsayuq runakuna kayaptinpis 
Dios Yaya castigarqantsu. 

26Tsaynö castigarqantsu runakunapa rantin Jesucristuta cruzchö 

castigananpaq karmi. Tsaynöpam tantiyatsimantsik alli juzgakuq juez 
kanqanta y Jesucristuman creyikuqkunata perdonanqanta. 

27Tsaynö kaykaptinqa ama aläbakur nishuntsu: <<Allikunata ruraptïmi Dios 

Yaya salvamashqa>>. Manam allikunata ruranqantsikpitatsu Dios Yaya 
salvamashkantsik, sinöqa payman creyikunqantsikpitam. 

28Tsaymi nï: Manam leyninkunata cumplinqantsikpitatsu Dios Yaya 

salvamashkantsik, sinöqa Jesucristuman creyikunqantsikpitam. 

29¿Dios Yayaqa Israel runakunallapatsuraq Diosnin? ¿Manatsuraq mana 

Israel runakunapapis Diosnin? Payqa llapan mana Israel runakunapapis 
Diosninmi. 

30Dios Yayaqa jukllayllam. Tsaymi Israel y mana Israel kaqtapis 

Jesucristuman creyikuq kaqtaqa salvan. 

31Jesucristuman creyikur salvakashqana kaykarqa ¿Diospa leyninkunata 

manakaqmantsuraq churashwan? Manam. Masbienmi Jesucristuman 
creyikushqa tsay leykunata cumpliqtanö Dios Yaya chaskimantsik. 

 
Romanos 4 

Dios Yayaman Abraham creyikunqan 

1Unay castantsik Abrahamta Dios Yaya imanö perdonanqanta yarpäshun. 

2Allikunata ruranqanpita Dios Yaya perdonaptinqa Abraham 

aläbakunmanmi karqan. Peru manam allikunata ruranqanpitatsu 
perdonarqan, sinöqa pay ninqanta creyinqanpitam. 

3Dios Yayapa palabranmi nin: <<Dios Yaya ninqanta Abraham creyiptinmi 

jutsannaqtana chaskirqan>>. 

4Musyanqantsiknömi arupukuq runaqa arunqanpita pägunta chaskin. Mana 

aruykar imatapis chaskirqa qarayllatam chaskin. 

5Tsaynöllam jutsantsikpita Dios Yaya dembaldilla perdonamantsik. Manam 

allikunata ruranqantsikpitatsu perdonamantsik, sinöqa payman 
creyikunqantsikpitam. 

6Dios Yaya dembaldilla perdonanqan runa kushishqa kawakunqantam rey 

Davidpis qellqarqan: 

7<<Kushishqam kawakun Dios Yaya perdonanqan runa. Paypa 

jutsankunataqa Dios Yaya manam yarpannatsu. 

8Kushishqam kawakun jutsannaqtana Dios Yaya chaskinqan runa>>. 

Abrahamta manaraq señalakuptin Dios Yaya perdonanqan 

9¿Señalakushqa Israel runakunallatsuraq perdonashqa kayan? 

¿Manatsuraq señalakunni mana Israel runakunapis perdonashqa 
kaykäyan? Abrahamta Dios Yaya perdonaptin imanö kanqanta yarpäshun. 
Niyanqaqnömi Abraham creyiptin Dios Yaya jutsannaqtana chaskirqan. 

10¿Señalakuskiptinraqtsuraq Abrahamta perdonarqan? Manam. Paytaqa 

manaraq señalakuptinmi perdonarqan. 

11Abrahamta perdonaskirraqmi señalakunanpaq Dios Yaya 

nirqan. Tsaynömi señalakurqan Dios Yayaman creyikunqanpita 
perdonanqanta mana qonqananpaq. Tsaymi señalakunni kaqkunapis 
Abrahamnö creyikur paypa castan kayan. Tsaynöpam Dios Yaya 
paykunatapis perdonan. 

12Tsaynöllam señalakushqa kaqkunapis Abrahamnö creyikur Abrahampa 

castan kayan. Abrahampa castan kayan manam señalakuyanqanpitatsu, 
sinöqa Abrahamnö manaraq señalakur creyikuyanqanpitam. 

Abrahamnö creyikushqa salvamänapaq ninqan 

13Manam leykunata cumpliyanqanpitatsu Abrahamta y paypita miraqkunata 

kay patsata entregananpaq Dios Yaya prometirqan, sinöqa Dios Yayaman 
creyikuyanqanpitam. 

14Leykunata cumpliqkunalla Dios Yaya prometinqanta chaskiyänan kaptinqa 

manakaqllapaqmi Dios Yayaman creyikuypis kanman karqan. Dios Yaya 
prometinqanpis manam välinmantsu karqan. 

15Leyninkunata mana cumpliq kaqkunatam Dios Yaya castigan. Peru tsay 

leykunata musyaykarpis manam cumplintsiktsu. 

16Tsaymi leyninkunata cumplinqantsikpitatsu Dios Yaya änimanqantsik 

salvacionta chaskintsik, sinöqa payman creyikunqantsikpitam. Tsaynöpam 
Israel y mana Israel runakunapis Abrahamnö creyikushqa Dios Yaya 
llakipämarnintsik salvamantsik. Abraham creyikunqannö Dios Yayaman 
creyikurmi Abrahampa castan kantsik. 

17Dios Yayapa palabranmi Abrahampaq nin: <<Atska nación runakunapa 

taytan kanaykipaqmi churashkaq>>. Dios Yaya tsaynö nirqan payman 
Abraham creyikushqa kaptinmi. Dios Yayam wañushqakunata kawatsimun 
y imapis mana kaqpita kaman. 

Dios Yaya prometinqanta Abraham creyinqan 

18Abrahamta prometirmi Dios Yaya nirqan: <<Atska nación runakunapa 

taytan kaptikim qampita miraqkuna yupaytapis mana puëdiypaq kayanqa>>. 
Tsay prometinqanta Dios Yaya imanö cumplinanpaq kanqanta mana 
tantiyarpis Abrahamqa creyirqanmi. 

19Tsay prometinqan witsaymi pachak (100) watayuqna Abraham karqan. 

Wamrayuq kananpaqpis awkinnam karqan. Warmin Sarapa costumbrin 
bäjaypis pärashqanam karqan. Tsaynö kaptinpis Abrahamqa Dios 
Yayamanmi creyirqan. 

20Payqa prometinqanta manam düdarqantsu, sinöqa agradëcikurmi llapan 

shonqunwan confiakurqan. 

21Prometinqanta Dios Yaya cumplinanpaq poderyuq kanqantam creyirqan. 

22Tsaynö confiakunqanpitam Dios Yaya jutsannaqtana chaskirqan. 

23Peru qellqashqachö ninqannömi Abrahamllatatsu Dios Yaya perdonarqan, 

24sinöqa noqantsiktapis perdonamantsik Señornintsik Jesucristuta 

kawatsimuq Dios Yayaman creyikushqam. 

25Jutsantsik raykum Jesucristo wañunanpaq Dios Yaya 

permïtirqan. Perdonamänapaqmi Dios Yaya kawatsimurqan. 

 
Romanos 5 

Dios Yaya salvamanqantsikpita kushikunqantsik 

1Señornintsik Jesucristuman creyikur perdonashqa karmi Dios Yayawan 

allina kawaykantsik. 

2Jesucristuman creyikushqam Dios Yaya llakipämarnintsik perdonamantsik. 

Tsaymi gloriaman pushamänapaq kanqanta musyar kushikuntsik. 

3Tsaynöllam kushikuntsik imaykata sufrirpis payman creyikunapaq Dios 

Yaya tantiyatsimanqantsikta musyar. 

4Creyikunapaq tantiyatsimashqam Dios Yaya munanqannö kawayta 

yachakuntsik. Pay munanqannö kawarmi gloriaman qorimänapaq kanqanta 
musyantsik. 

5Qorimänapaq kaqtaqa manam manakaqllapaqtsu shuyaykantsik. Dios 

Yayam qaramanqantsik Espíritu Santuwan tsayta musyatsimantsik. Espíritu 
Santum Dios Yaya rasunpa kuyamanqantsikta shonquntsikchö 
musyatsimantsik. 

6Salvakayta mana puëdishqam Dios Yaya destinanqan junaq noqantsik 

rayku Jesucristo wañurqan. 

7Alli ruraq runapa rantin pipis wañuyta mana munaptin talvezchi pillapis 

paypa rantin wañunman. 

8Peru Jesucristum sïqa jutsayuq kaykashqapis noqantsik rayku wañurqan. 

Tsaynöpam Dios Yaya kuyamanqantsikta musyatsimantsik. 

9Jesucristo yawarninta jichanqanpita Dios Yaya perdonaykämarnintsikqa 

¿manatsuraq castïgunpita salvamäshun? 

10Dios Yayapa contran kaykashqa Tsurin wañunqanpita 

perdonaykämarnintsikqa ¿manatsuraq kawamunqanpita salvamäshun? 

11Manam tsaypis tsayllatsu, sinöqa Señornintsik Jesucristo wañunqanpita 

perdonashqana karmi Dios Yayata kushishqa alabantsik. 

Adánpita wañuy shamuptinpis Jesucristupita salvación shamunqan 

12Jutsata y wañuytapis juk runalla kay patsaman apamunqanpitam llapan 

runakuna jutsata rurar wañuyan. 

13Diospa leyninkuna manaraq kaptinpis runakunam jutsata rurayarqan. 

Jutsata rurarpis jutsayuq kayanqantaqa manam musyayarqantsu. 

14Peru Adán kawanqanpitam runakuna wañuyan. Tsaynömi Adánnö jutsata 

mana ruraykarpis wañuyan. Manam Adánnötsu Jesucristuqa kaykan. 

15Jutsata Adán ruranqanpitam maytsikaq wañuyan. Jesucristo 

wañunqanpitam maytsikaq salvakäyan. Tsaynömi salvakäyan Dios Yaya y 
Jesucristo llakipäkuq kayaptin. 

16Adánqa jutsata rurashqa karmi Dios Yaya kachamunqan Jesucristuman 

iwalantsu. Jutsata Adán ruranqanpitam llapan runa castigashqa 
kayänanpaq kayan. Jesucristo noqantsik rayku wañunqanpitam Dios Yaya 
perdonamantsik. 

17Jutsata Adán ruranqanpita llapan runakuna wañuyaptinpis Jesucristuman 

creyikuqkunam sïqa mana ushakaq kawayta tariyanqa. Tsaynömi tariyanqa 
Dios Yaya llakipäkuq kayninwan dembaldilla perdonaptin. 

18Adán mana cäsukuq kanqanpitam llapan runakuna castigashqa 

kayänanpaq kayarqan. Peru Jesucristo cäsukuq kanqanpitam sïqa llapan 
runakuna perdonashqa kar salvacionta tariyanqa. 

19Tsaymi juk runalla Dios Yayata mana cäsunqanpita llapan runakuna 

jutsasapa kayan. Tsaynöllam juk runalla Dios Yayata cäsunqanpita atskaq 
runakunata jutsannaqtana Dios Yaya chaskinqa. 

20Dios Yayam leyninkunata musyatsimashkantsik jutsasapa kanqantsikta 

musyanapaq. Jutsasapa kaykashqapis Dios Yaya llakipäkuq kayninwanmi 
llapan jutsantsikpita perdonamantsik. 

21Runakuna jutsankunapita wañuyaptinpis Dios Yaya llakipämarnintsikmi 

Señornintsik Jesucristo wañunqanpita perdonamantsik puntanchö 
imayyaqpis kawanapaq. 

 
Romanos 6 

Jutsata mana ruranapaq yätsinqan 

1Tsaynö kaykaptinqa Dios Yaya mas llakipämänapaq ¿jutsata rurartsuraq 

kawashwan? 

2¡Manam! Jutsa ruraypaqqa wañushqanönam kantsik. Tsaynö kaykarqa 

¿imanöparaq jutsata rurar kawashwan? 

3¿Manaku musyayanki Jesucristo cruzchö wañunqannö noqantsikpis 

bautizakur jutsa ruraypaq wañushqanöna kanqantsikta? 

4Bautizakunqantsik höram Jesucristuwan pampakashqanö kashkantsik. 

Jesucristuta Dios Yaya poderösu kayninwan kawatsimunqannömi 
noqantsiktapis mushuq kawayta qaramashkantsik. 

5Jesucristo wañunqannö noqantsikpis jutsa ruraypaq wañushqa karmi pay 

kawamunqannö kawamushun. 

6Shumaq tantiyakushun. Unay kawaynintsikqa Jesucristuwan cruzchö 

wañushqanam kaykan. Tsaymi kananqa jutsapa poderninchönatsu 
kaykantsik. 

7Wañushqakuna jutsata manana rurayanqannömi noqantsikpis jutsata 

manana rurar kawanapaq kaykantsik. 

8Tsaymi kananqa Jesucristuwan wañushqana kar musyantsik paypa 

poderninchöna kawanapaq kanqanta. 

9Tsaynöllam musyantsik Jesucristo kawamushqana kar imaypis manana 

wañunanpaq kanqanta. Paymi wañuyta vencishqana. 

10Juk kutilla wañurmi jutsa ruraypita jipimänapaq wañurqan. Kananqa Dios 

Yayapa puntanchönam kaykan. 

11Tsaynölla qamkunapis jutsa ruraypaq wañushqanöna kayay. Kananqa 

[Señornintsik] Jesucristuchö kar Dios Yaya munanqannö kawayay. 

12Tsaynö kaykaptinqa jutsapa poderninchö amana kawayaynatsu. 

Shonquykikuna jutsaman apayäshuptikipis ama rurayaytsu. 

13Llutan ruraykunaman ama mëtikuyaytsu. Wañuyanqaykipita 

kawamushqanö kaykarqa Dios Yayapa poderninchöna kawayay. Llapan 
cuerpuykipis Dios Yayallapaqna katsun. 

14Manam Dios Yayapa leyninkunata cumpliyanqaykiman confiakurtsu 

salvakäyanki, sinöqa llakipäkuq kayninman confiakurmi. Tsaynö kawarmi 
jutsapa poderninchönatsu kayanki. 

Dios Yaya patronnintsik kanqanta tantiyatsinqan 

15Llakipäkuq Dios Yayaman creyikur salvacionta chaskiykarqa ¿jutsata 

rurartsuraq kawashwan? ¡Manam! 

16Jutsata rurar kawashqam jutsa ruray patronnintsik. Serviqninta patronnin 

imayka munanqanta ruratsinqannömi jutsa ruraypis patronnintsik kar 
munanqanta ruratsimantsik. Tsaynö kawarmi castigashqa kashun. Peru 
Dios Yaya patronnintsik kaptinmi sïqa salvakantsik. 

17Unayqa jutsa ruraymi patronnikikuna karqan. Peru Jesucristupa 

willakuyninta llapan shonquykikunawan chaskishqa karmi kananqa 
Jesucristupa poderninchöna kaykäyanki. Tsaymi Dios Yayata agradëcikü. 

18Jutsapa poderninpita librina karmi Dios Yaya munanqanta rurarna 

kawaykäyanki. 

19Patronman iwalatsiypam parlapäyaq shumaq tantiyakuyänaykipaq. 

Unaypitanam jutsapa poderninchö kar melanaypaq kaqkunata rurar 
kawayarqayki. Peru kananqa tsaynö amana kawayaynatsu, masbien jutsa 
rurayta dëjaskir Dios Yaya munanqannöna kawakuyay. 

20Jutsapa mandädunchö kawarmi Dios Yayata mana cäsur kawayarqayki. 

21Dios Yayata mana cäsur ¿ima allitatan jipiyashkanki? Tantiyakuyaptikiqa 

tsay llutan rurayanqaykikunam alläpa penqakuypaq kaykan. Tsaynö 
kawayanqaykipitam wañuyanki. 

22Peru kananqa jutsa ruraypita librina karmi Dios Yayapa poderninchöna 

kawaykäyanki. Tsaymi pay munanqannö kawayänaykipaq 

yanapaykäyäshunki. Tsaynö kawarmi paypa puntanchö imayyaqpis 
kawayanki. 

23Jutsa rurayqa wañuymanmi apamantsik. Peru Señornintsik Jesucristo 

noqantsik rayku wañushqa kaptinmi Dios Yaya dembaldilla salvamantsik 
puntanchö imayyaqpis kawanapaq. 

 
Romanos 7 

Diospa leyninkunapa poderninpita yarqunqantsik 

1Wawqikuna y panikuna, Diospa leyninkunata yacharmi musyayanki 

kawaqkunalla leykunata cumpliyänanpaq kanqanta. 

2Tsaynöllam ollquyuq warmipis ollqun kawanqanyaq ollqunpa poderninchö 

kaykan. Peru ollqun wañukuskiptinqa librinam quëdanqa. 

3Ollqun kawaykaptin jukwan kakurqa ollquntam respitantsu. Peru ollqun 

wañuskiptinmi sïqa tsay leypita librina kar jukwanpis kakunman. 

4Wawqikuna y panikuna, Jesucristo cruzchö wañunqanpitam noqantsikpis 

Diospa leyninkunapaq wañushqanö kantsik. Tsaymi tsay leykunapa 
poderninchö kanqantsikpa rantin Jesucristupa poderninchöna kaykantsik. 
Paytam wañunqanpita Dios Yaya kawatsimurqan pay munanqannö 
kawanapaq. 

5Unayqa jutsa ruraypa poderninchö kawashqam Dios Yayapa leyninkuna 

yarpätsimarqantsik jutsata mas ruranapaq. Tsaynö jutsasapa karmi 
wañushqanö karqantsik. 

6Peru kananqa tsay leykunapa poderninpita yarqurmi tsay leykunapaqqa 

imayka wañushqanöna kaykantsik. Tsaymi tsay leykunata cumplirtsu Dios 
Yayata servintsik, sinöqa Espíritu Santu yanapamashqam. 

Poderninchö jutsa ruray katsimanqantsik 

7Tsaynö kaptinpis ama yarpäshuntsu Diospa leyninkuna mana alli kanqanta. 

Diospa leyninkunaqa allim. Tsay leykunata mana musyarqa jutsa ima 
kanqantapis manam musyämantsu karqan. Tsay leykunachömi nin: <<Ama 
runa majikipa imaykankunatapis munapankitsu>>. Mana niptinqa jukpa 
imantapis munapanqä jutsa kanqanta manam musyämantsu karqan. 

8Peru tsaynö kaykaptinpis tsay leyta jutsa ruray utilizaptinmi masraq 

imatapis munaparqä. Diospa leyninkunata mana musyaptïqa jutsa ruray 
wañushqa kar manam yarpätsimanmantsu karqan. 

9Unayqa tsay leykunata manaraq musyarmi kushishqa kawakurqä. Peru 

Diospa leyninkunata musyaptïnam sïqa jutsa ruray poderyuq tikraptin 
wañushqanö karqä. 

10Tsaymi Dios Yayapa leyninkunata musyarpis alli kawayman chänäpa 

rantin wañuyman charqä. 

11Tsaynöpam jutsa ruray engañamar wañutsimänapaq Diospa leyninkunata 

utilizarqan. 

12Tsaynö kaptinpis Dios Yayapa leyninkuna y mandamientunkunam 

rasunpa alli y sagrädu. 

13Wañushqanö kanäpaq manam Diospa leyninkunatsu jutsayuq, sinöqa 

jutsa ruraymi. Diospa leyninkunata utilizarmi wañuyman apamarqan. 
Tsaynöpam jutsa ruray alläpa mana alli kanqanta tantiyä. 

14Musyantsikmi Dios Yayapa leyninkuna alli kanqanta. Peru noqaqa runalla 

karmi jutsa ruraypa poderninchö kaykä. 

15Tsaynö karmi imanir jutsata ruranqätapis tantiyätsu. Allita rurayta 

munarpis mana munanqä kaqkunatam rurä. 

16Mana munanqä kaqkunata rurarmi tsay leykuna alli kanqanta tantiyä. 

17Jutsa rurayta mana munaptïpis shonqüchö jutsa ruraymi mana allikunata 

ruratsiman. 

18Noqaqa allikunata rurayta munarpis manam puëdïtsu. Tsaymi musyä 

shonqüchö imapis allillaqa mana kanqanta. 

19Tsaynö karmi Dios Yaya munanqanta rurayta munaykarpis mana 

allikunata rurä. 

20Jutsa rurayta mana munaptïpis shonqüchö jutsam jutsa rurayman 

apaman. 

21Tsaynöllam imaypis päsaman. Allita rurayta munarpis mana allitam rurä. 

22Shonqüchö Dios Yayapa leyninkunata cäsuyta munaptïpis 

23jutsa ruraymi alli yarpaynïwan maqanakuykan. Vencimar prësutanö 

katsimarmi jutsaman ishkitsiman. 

24-25Noqaqa Dios Yayapa leyninkunata cäsuyta munarpis jutsa ruraypa 

poderninllachöraqmi kaykä. ¡Allaw noqallä! Alläpa llakipaypaqmi kaykä. 
Wañushqanö kanqäpita ¿piraq salvaykamanman? ¡Gracias, Dios Yaya! 
¡Señor Jesucristum salvaman! 

 
Romanos 8 

Espíritu Santupa poderninchö kawakunapaq ninqan 

1Tsaymi Jesucristuchö kaqkunaqa condenashqatsu kayanqa. [Jutsata rurar 

kawayanqanpa rantinmi Espíritu Santu tantiyatsinqannö kawakuykäyan.] 

2Jutsapa poderninchö kanqantsikpitam Espíritu Santu jipimashkantsik. 

Jutsapa poderninchö wañushqanö karpis Jesucristo salvamashqam alli 
kawayta tarintsik. 

3Jutsapa poderninchö kashqam Dios Yayapa leyninkuna 

salvamarqantsiktsu. Tsaymi Tsurin Jesucristuta Dios Yaya kachamurqan 
noqantsiknö runa kananpaq. Paymi sacrificiupaq apayanqan wätanö 
noqantsik rayku wañurqan. Tsaynöpam jutsapa poderninpita Dios Yaya 
salvamashkantsik. 

4Salvamarnintsikmi leyninkunata cumpliqtanöna Dios Yaya chaskimantsik. 

Tsaymi jutsata rurar kawanqantsikpa rantin Espíritu Santu 
tantiyatsimanqantsiknöna kawaykantsik. 

5Jutsapa poderninchö kawaqkunam shonqunkuna yarpanqanta 

rurayänanpaq yarpachakuyan. Peru Espíritu Santupa poderninchö 
kawaqkunam sïqa Espíritu Santu tantiyatsinqannö kawayänanpaq 
yarpachakuyan. 

6Jutsapa poderninchö kawaqkunaqa Dios Yayapa puntanman manam 

chäyanqatsu. Peru Espíritu Santupa poderninchö kawaqkunam sïqa Dios 
Yayapa puntanchö kushishqa kawakuyanqa. 

7Jutsapa poderninchö kawaqkunaqa Dios Yayapa contran karmi leyninkuna 

ninqannö kawayta munayantsu ni puëdiyantsu. 

8Yapaymi nï: Tsay runakunaqa manam Dios Yaya munanqannö kawayta 

puëdiyantsu. 

9Peru noqantsikqa manam jutsapa poderninchönatsu kawaykantsik. Dios 

Yayapa Espïritun noqantsikchö kaptinmi paypa poderninchöna 
kawaykantsik. Jesucristupa Espïritun noqantsikchö mana kaptinqa manam 
Jesucristupatsu kantsik. 

10Jesucristo noqantsikchö kaptinmi perdonashqana kaykantsik. Tsaymi 

jutsantsikpita wañunapaq kaptinpis Espíritu Santu kawayta qaramantsik. 

11Dios Yayapa Espïritun noqantsikchö kaptinmi Jesucristo wañunqanpita 

kawatsimunqannö noqantsiktapis Dios Yaya kawatsimäshun. Tsaynö 
kawatsimäshun noqantsikchö kaykaq Espíritu Santupa poderninwanmi. 

12Wawqikuna y panikuna, tsaynö kaykaptinqa jutsa rurayta yarparpis ama 

rurashuntsu. 

13Jutsa rurayllachö kawashqam infiernuman Dios Yaya jitarpamäshun. Peru 

Espíritu Santu tantiyatsimanqantsiknö jutsa ruraypaq wañushqanö karmi 
sïqa imayyaqpis mana ushakaq kawayta tarishun. 

14Dios Yayapa Espïritun tantiyatsinqannö kawaqkunam llapanpis Dios 

Yayapa wamrankuna kayan. 

15Wamran kanapaqmi Espíritu Santu qorimashkantsik. Espíritu Santuta 

chaskishqana karmi patronninta serviqnin mantsaq mantsaqlla 
mañakunqannötsu Dios Yayata mañakuntsik, sinöqa mana mantsakuypa 
mañakurmi <<¡Abba, Taytallä!>> nintsik. 

16Kikin Espíritu Santum Diospa wamran kanqantsikta tantiyatsimantsik. 

17Dios Yayapa wamran karmi pay prometinqan herenciata Jesucristo 

chaskinqannö noqantsikpis chaskishun. Imaykata ñakarpis Jesucristuman 
creyikurmi paywan gloriachö kawakushun. 

Llapanpis mushuqman tikrananpaq ninqan 

18Kay patsachö ñakanqantsikkunaqa päsaqllam kaykan. Gloriachö Dios 

Yaya kushikuyta qaramänapaq kanqanmi sïqa imayyaqpis kanqa. Tsaytaqa 
llapan shonqüwanmi creyï. 

19Tsaymi Dios Yaya wamrankunata puntanman qorinanpaq llapan 

kamanqankuna shuyaykäyan. 

20Shuyaräyanqanyaqmi pay kamanqankuna maldicionädu kayan. Peru 

manam kikinpitatsu maldicionädu kayan, sinöqa Dios Yaya 
maldicionanqanpitam. Kanan maldicionashqa kaptinpis 

21wamrankunata mushuqman Dios Yaya tikratsinqannöllam llapan 

kamanqankunatapis mana ushakäyänanpaq mushuqman tikratsinqa. 

22Tsayyaqmi Dios Yaya llapan kamanqankunapis warmi qeshyakur 

ñakanqannö ñakar llakikuykäyan. 

23Manam kamanqan kaqkunallatsu llakikuyan, sinöqa Dios Yaya sasllana 

qorikamänata munarmi noqantsikpis llakikuykantsik. Espíritu 
Santuta primiciatanö chaskishqa karmi shuyaykantsik cuerpuntsiktapis 
mushuqman tikratsinanpaq. 

24Mushuqman tikranapaqmi Dios Yaya salvamashkantsik. Peru tsay höra 

manam chämunraqtsu. Mushuqman tikrashqana kaykarqa ¿imatanatan 
shuyaräshun? 

25Peru mushuqman manaraq tikrarmi sïqa imaykata ñakarpis shuyaykantsik. 

26Dios Yayata mañakurpis pay munanqannö mañakuyta manam 

puëdintsiktsu. Tsaymi Espíritu Santu Dios Yayata waqapaypa favornintsik 
rugakun. 

27Rugakurmi Dios Yaya munanqannölla imaypis mañakun. Espíritu Santu 

noqantsikpaq mañakunqantam Dios Yaya musyan. Paymi shonquntsik 
imata yarpanqankunatapis musyan. 

Dios Yaya kuyamanqantsikta pipis mana amatsakunanpaq ninqan 

28Musyantsikmi ima kaptinpis Dios Yayata kuyaqkunapaq llapanpis alli 

kananpaq kanqanta. Paykunatam kikin munanqannö kayänanpaq Dios 
Yaya qayarqan. 

29Unaypitana reqirmi Tsurin Jesucristunö kayänanpaq destinarqan. 

Tsaynöpam Jesucristuqa llapan creyikuqkunapa mayor wawqinkuna. 

30Destinanqan kaqkunatam Dios Yaya qayarqan. Qayanqan kaqkunatam 

perdonarqan. Perdonanqan kaqkunatanam gloriaman pushanqa. 

31Tsaynö kaykaptinqa ¿imatanatan munashun? Dios Yaya favornintsik 

kaykaptinqa ¿pinatan contrantsik kanqa? 

32Noqantsik rayku wañunanpaq kuyay Tsurintapis kachaykämurqa 

¿manatsuraq llapan prometimanqantsiktapis paywan Dios Yaya cumplinqa? 

33Kikin Dios Yaya akraykämashqaqa y jutsantsikkunatapis 

perdonaykämashqaqa ¿piraq puntanchö shimpimäshun? 

34Jesucristo wañunqanpita kawaskamur Dios Yayapa derëcha kaq lädunchö 

jamar favornintsik parlaykaptinqa ¿piraq castigashqa kanapaq ninqa? 

35Jesucristupa kuyakuyninpita ¿piraq rakimäshun? Payqam kuyamantsik 

ñakashqa, llakikushqa, runakuna chikimashqa, mallaqashqa, llatapannaq 
kashqa, peligruchö kashqa y runakuna wañutsimashqapis. 

36Dios Yayapa palabranmi nin: <<Munanqaykinö kawayaptïmi chikiyämar 

imaypis wañutsiyäman. Pishtayänanpaq üshanömi kayä>>. 

37Peru tsaykuna päsamashqapis Dios Yaya kuyamashqam kushishqa 

imaypis confiakuntsik. 

38Dios Yayam kuyamantsik kawashqapis, wañushqapis, ima 

päsamashqapis y ima päsamänapaq kaptinpis. Tsaymi angelkunapis, 
ni supaykunapis, ni ima poderyuq kaqkunapis, 

39ni ciëluchö kaqkunapis, ni patsa rurinchö kaqkunapis, ni Dios Yaya ima 

kamanqankunapis paypa kuyakuyninpita rakimäshuntsu. Tsaynö 
kuyamanqantsiktam tantiyatsimashkantsik noqantsik rayku wañunanpaq 
Señornintsik Jesucristuta kachamur. 

 
Romanos 9 

Israel majinkunapaq Pablo llakikunqan 

1Alläpa llakikunqäta kanan willayäshayki. Llakikunqantam Jesucristo y 

Espíritu Santupis musyan. 

2Israel majïkunapaqmi alläpa llakikü. Paykunapaq yarpaptïmi shonqüpis 

nanayparaq nanan. 

3Israel majïkuna Jesucristuman creyikur salvakäyänantam munä. 

Salvakäyänan kaptinqa allich kanqa paykunapa rantin infiernuman 
qaykayämaptinpis. 

4Israel runakunatam wamrankuna kayänanpaq Dios Yaya 

akrarqan. Poderösu kanqantam paykunata musyatsirqan. 
Paykunawan pactuta rurarmi leyninkunatapis entregarqan. Tsaymi imanö 
adorayänanpaqpis yachatsirqan. Prometinqanpis paykunapaqmi kaykan. 

5Paykunam Abrahampita, Isaacpita y Jacobpita miraqkuna kayan. 

Jesucristupis Israel castapitam yurirqan. ¡Paymi poderyuq Dios! ¡Payqa 
imayyaqpis alabashqa kaykullätsun! Amén. 

Akranqan kaqkunallata Dios Yaya salvanqan 

6Israel runakuna Jesucristuman mana creyiyaptin ama yarpäshuntsu Dios 

Yaya prometiskir mana cumplinqanta. Manam llapan Israel runakunatsu 
Dios Yaya prometinqankunata chaskiyanqa. 

7Tsaynöllam Abrahampa castanpita llapan miraqkunatsu wamran kayan. 

Abrahamtam Dios Yaya nirqan: <<Qamta prometinqaqmi tsuriki Isaacpaq y 
paypita miraqkunapaq>>. 

8Tsaymi Abrahampita llapan miraqkunatsu Dios Yayapa wamrankuna 

kayan, sinöqa prometinqanta chaskiyänanpaq Dios Yaya akranqan 
kaqkunallam. 

9Abrahamta prometirmi Dios Yaya nirqan: <<Watan kutimuptï ollqu 

wamrayuqnam warmiki Sara kanqa>>. 

10Dios Yaya ninqannö yuriq wamram unay castantsik Isaac karqan. 

Isaacwan Rebeca churakäyaptinmi wamrankuna millïshu yuriyarqan. 

11-12Manaraq yuriyaptinmi Rebecata Dios Yaya nirqan: <<Punta yuriqmi 

qepan yuriq kaqpa poderninchö kanqa>>. Paytam tsaynö nirqan tsay 
millïshukuna allita y mana allita manaraq rurayaptin. Manam allita 
ruranqanpitatsu Dios Yaya pitapis akran, sinöqa kikin munanqan kaqtam. 

13Dios Yayapa palabranmi nin: <<Jacobtam kuyarqä y Esaútanam 

chikirqä>>. 

14Tsaynö karqa Dios Yaya ¿mana allitatsuraq rurarqan? ¡Manam! 

15Moiséstam Dios Yaya tantiyatsirqan: <<Llakipanqä kaqtam llakipä. 

Perdonayta munanqä kaqtam perdonä>>. 

16Tsaymi kikin runa munanqanpitatsu o imatapis allita ruranqanpitatsu Dios 

Yaya akran, sinöqa llakipanqan kaqtam pitapis akran. 

17Egiptupa mandakuqnin Faraónpaqmi Dios Yayapa palabran nin: 

<<Maytsaychö täkuq runakuna poderösu kanqäta musyayänanpaqmi 
mandakuq kanaykipaq churashkaq>>. 

18Tsaynömi Dios Yaya wakinta llakipar wakintana shonqunta chukruyätsin. 

19Tsaynö niptï talvezchi niyämankiman: <<Runakunapa shonqunta kikin 

chukruyaykätsirqa ¿imanirtan jutsayuq kayanqanta Dios Yaya nin? Kikin 
tsaynö ruraptinqa ¿piraq amatsanman?>> 

20Tsaynö nirqa qam ¿pitan kanki Dios Yaya imata ruranqantapis 

musyapänaykipaq? Mitu mankapis ruraqninta manam nintsu: <<¿Imanirtan 
tsaynöta ruramashkanki?>> 

21Manka ruraqqa munanqannömi mitupita ruran. Tsay mitupitam täzata 

ruran fiestachö üsananpaq y juk täzatana waran waran üsananpaq. 

22Tsaynöllam Dios Yayapis wakin runakunata castigananpaq destinarqan. 

Jutsa rurayanqanpita rabyar castiganan kaptinpis manam sasllatsu 
castigan, sinöqa pacienciakurmi shuyan. 

23Wakin kaq runakunatam gloriaman pushananpaq destinarqan. Tsaynö 

destinarqan llakipäkuq kanqanta musyanapaqmi. 

24Tsay kuyanqan runankunam noqantsik kantsik. Paymi akramashkantsik 

Israel runa kashqa y mana Israel runa kashqapis. 

25Profëta Oseas qellqanqanchömi nin: <<Juklä marka kayaptikipis 

wamräkuna kayanqaykitam niyäshayki. Mana kuyanqä runakuna 
kayaptikipis kananqa kuyayäshaykim>>. 

26Mastam qellqashqachö nin: << <Qamkunaqa manam noqapatsu> 

niyäshunqaykichöpis runakunam niyanqa: <Paykunaqa imayyaqpis kawaq 
Dios Yayapa wamrankunam kaykäyan> >>. 

27Wakin kaq Israel runakunalla salvashqa kayänanpaqmi Isaías qellqar 

nirqan: <<Lamar kuchunchö arenïllanöraq Israel runakuna maytsikaq 
kayaptinpis wallkaqllatam Dios Yaya salvanqa. 

28Pöcu tiempullatanam llapan runakunata Dios Yaya juzganqa>>. 

29Mastam Isaías qellqar nirqan: <<Llapanta mandaq Dios Yaya juk 

ishkayllatapis kawaykaqta mana dëjamashqaqa Sodomanö y Gomorranömi 
ushakashwan karqan>>. 

Jesucristuta Israel runakuna mana chaskiyanqan 

30Tantiyashun. Mana Israel runakunaqa Diospa leyninkunata 

cumpliyänanpaq mana yarpaykarpis Jesucristuman confiakurmi 
salvakäyan. 

31Peru Israel runakunam sïqa Dios Yayapa leyninkunata cumplirnin 

salvakayta munarpis salvakäyantsu. 

32¿Imanirtan tsaynö salvakäyantsu? Jesucristuman mana confiakurmi. 

Payman confiakuyanqanpa rantinmi tsay leykunata cumpliyanqanman 
confiakuyan. Tsaynöpam ishkitsikuq rumichö takakur ishkiyan. 

33Dios Yayapa palabranmi nin: <<Siónmanmi trompisatsikuq y ishkitsikuq 

rumita churä. Tsaychö takakurmi atskaq runakuna ishkiyanqa. Pipis payman 
creyikuq kaqqa manam manakaqllapaqtsu creyikunqa>>. 

 
Romanos 10 

1Wawqikuna y panikuna, Israel majïkuna salvakäyänanpaqmi llapan 

shonqüwan Dios Yayata mañakuykä. 

2Paykunaqa Dios Yayata cäsuyta munarpis manam tantiyayantsu 

3imanö perdonamanqantsikta. Tsaymi yarpäyan Diospa leyninkunata 

cumplirraq perdonashqa kayänanpaq kanqanta. Perdonashqa kayta 
munarpis manam Jesucristuman creyikuyantsu. 

4Jesucristo shamushqana kaptinmi Diospa leyninkunata cumplirtsu 

perdonashqa kaykantsik, sinöqa Jesucristuman creyikurmi. Payman 
creyikuq kaqkunatam llapanta Dios Yaya perdonan. 

5Leykunata cumplirraq Dios Yaya munanqannö kawayta munaqkunapaqmi 

Moisés qellqar nirqan: <<Leynïkunata cumpliq kaq runaqa llapantam 
cumplinman>>. 

6Jesucristuman confiakur perdonashqa kanqantsikta tantiyarmi nintsik: 

<<Shonquntsikchö ama yarpar nishuntsu: <¿Piraq ciëluman lätanman?> >> 
(Tsay ninqannömi Jesucristuta kay patsaman pushamunanpaq pipis 
ciëlumanraqtsu aywanman.) 

7<<Tsaynölla ama yarpar nishuntsu: <¿Piraq patsa rurinman yaykunman?> 

>> (Tsay ninqannöllam pipis willakuyninta musyayta munar Jesucristuta 
kawatsimunanpaq patsa rurinmanraqtsu yaykunman.) 

8Masbienmi nintsik: <<Dios Yayapa willakuyninmi shimikikunachö y 

shonquykikunachö kaykan>>. Tsaymi willakuyninta willakur nintsik: 

9Señornintsik Jesucristo mandashuqniki kanqanta nirqa y wañunqanpita 

Dios Yaya kawatsimunqanta llapan shonquykikunawan creyirqa 
salvashqam kayanki. 

10Llapan shonquykiwan creyiyaptikiqa Dios Yayam perdonayäshunki. 

<<Señor Jesucristuqa mandamaqnïmi>> niyaptikim Dios Yaya 
salvayäshunki. 

11Dios Yayapa palabranmi nin: <<Pipis payman creyikuq kaqqa manam 

manakaqllapaqtsu creyikunqa>>. 

12Tsaymi Israel runa y mana Israel runa creyikuptinpis Dios Yaya perdonan. 

Llapantsikpapis japallan Diosnintsik karmi mañakuq kaqtaqa pïmaytapis 
salvan. 

13Dios Yayam palabranchö nin: <<Noqaman mañakamuq kaqtam 

pïmaytapis salvashaq>>. 

14¿Imanöraq salvananpaq mañakuyanqa Jesucristo salvamaqnintsik 

kanqanta manaraq creyirqa? ¿Imanöraq creyiyanqa willakuyninta manaraq 
wiyarqa? ¿Imanöraq wiyayanqa pipis mana willaykuptinqa? 

15¿Imanöraq willakuyanqa willakunanpaq pipis mana kachaptinqa? Dios 

Yayapa palabranmi nin: <<Alli willakuyta apamuqkunam alläpa kushikuypaq 
kaykäyan>>. 

16Peru willakuyaptinpis manam llapan runakunatsu Jesucristupa alli 

willakuyninta cäsuyan. Isaías qellqanqanchömi nin: <<Dios Yaya, 
willakuyanqäta ¿piraq creyishqa?>> 

17Imanö kaptinpis Jesucristupa alli willakuyninta wiyarraqmi payman pipis 

confiakun. 

18Peru ¿manatsuraq willakuyninta Israel runakuna wiyayashqa? Paykunaqa 

unaynam wiyayashqa. Dios Yayapa palabranmi nin: <<Willakuyninqa 
maytsaychömi musyakan. Palabrankunaqa patsa kuchunyaqmi chan>>. 

19Tsay willakunqankunata musyaykarpis ¿manatsuraq Israel runakuna 

tantiyayashqa? Paykunam tantiyayarqan. Moiséspis qellqarmi nirqan: 
<<Juklä marka runakunatana yanaparmi qamkunata piñatsiyäshayki. Mana 
tantiyakuq runakunata chaskirmi qamkunata llakikatsiyäshayki>>. 

20Tsaynöllam Isaíaspis qellqar nirqan: 

<<Mana ashimaqkunatam parlapashkä. Mana rugakamaqkunatam 
yanapashkä>>. 

21Peru Israel runakunapaqmi sïqa qellqar nirqan: <<Mana cäsumaq 

runakunamanmi waran waran rikräta makyarashkä>>. 

 
Romanos 11 

Wakin kaq Israel runakunalla salvakäyanqan 

1Israel runakunata ¿Dios Yaya dëjashqatsuraq? ¡Manam! Noqapis Abraham 

casta karmi Benjamín trïbupita Israel runa kä. 

2Israel runakunata Dios Yaya manam dëjashqatsu. Paykunatam kuyanqan 

runakuna kayänanpaq unaypitana akrarqan. ¿Manaku musyayanki Dios 

Yayapa palabran Elíaspaq imata ninqanta? Israel majinkunata acusarmi 
Dios Yayata mañakurnin Elías nirqan: 

3<<Dios Yaya, llapan profëtaykikunatam 

wañutsiyashqa. Altarnikikunatapis jankatmi juchutsiyashqa. Japallänam 
quëdashkä. Noqatapis wañutsiyämänanpaqmi ashiykäyäman>>. 

4Peru Elíastam Dios Yaya nirqan: <<Manam yarpanqaykinötsu. Qanchis 

waranqa (7,000) runakunatam Baalta imaypis mana adorayänanpaq 
akrashkä>>. 

5Elías kawanqan witsaynöllam kananpis wakin Israel runakuna Dios Yayata 

serviykäyan. Paykunam serviyan Dios Yaya llakiparninkuna akranqanpita. 

6Manam imatapis allita rurayanqanpitatsu akrarqan, sinöqa jutsasapa 

kayaptinpis llakipäkuq karmi akrarqan. Imatapis allillata rurayanqanpita 
akrarqa manam llakipäkuq kartsu akranman karqan. 

7Tsaymi akranqan kaq Israel runakunalla salvacionta tariyan. Wakin Israel 

runakunaqa salvacionta ashirpis manam tariyantsu. Paykunapa 
shonqunkunatam Dios Yaya chukruyätsishqa willakuyninta mana 
cäsuyänanpaq. 

8Dios Yayapa palabranmi nin: <<Alläpa mana tantiyakuq kayänanpaqmi 

Dios Yaya upayätsishqa. Tsaymi kananyaqpis paykunaqa rikaykarpis mana 
rikaqnö kayan y wiyaykarpis mana wiyaqnö kayan>>. 

9Tsaynö kaqkunapaqmi rey Davidpis Dios Yayata mañakur nirqan: 

<<Banquëtita mikuyanqanpis paykunapaq trampanö kaykullätsun. 
Bendicionnikita churanqaykipa rantin castigaykullay. 

10Paykunapa ñawinkunapis qaprayätsun. Imaypis mana 

derechakäyänanpaq waqtankunapis kurmuyätsun>>. 

Mana Israel runakunapis salvakäyanqan 

11Peru Israel runakunaqa ¿manatsuraq imaypis Jesucristuman 

creyikuyanqa? ¡Awmi, creyikuyanqam! Mana Israel runakunata Dios Yaya 
salvaqta rikarmi Israel runakunapis Jesucristuman creyikuyänanpaq 
tantiyayanqa. 

12Tsaymi Jesucristuman mana creyikuyaptin mana Israel runakunana 

Jesucristuman creyikur salvakäyan. Paykuna salvakäyanqan kushikuypaq 
kaptinpis Israel runakuna salvakuyaptinqa masraqmi kushikuypaq kanqa. 

13Mana Israel runakuna, shumaq tantiyakuyay. Dios Yayam churamashqa 

apostolnin kar mana Israel runakunaman imaykanöpapis alli willakuyninta 
apanäpaq. 

14Tsaynömi willakü mana Israel runakuna salvakaqta rikar Israel majïkuna 

wakillanpis Jesucristuman creyikur salvakäyänanpaq. 

15Israel runakuna Jesucristuman mana creyikuyaptinpis mana Israel 

runakunam sïqa maytsaychöpis creyikuykäyan. Paykunapis salvashqana 
karmi wañushqanö kayanqanpita kawamushqanöna kayan. 

Mana Israel runakuna mana aläbakuyänanpaq yätsinqan 

16Mäsapita rakiykur primiciata Dios Yayapaq apaptinmi llapan 

mäsapis sagrädu. Tsaynöllam jachapa jawan sagrädu kaptin rämankunapis 
sagrädu. 

17Israel runakunapis sagrädu kaykarmi Jesucristuman mana creyikurnin 

olïvu jachapita wallushqanö kayan. Peru qamkunam sïqa olïvu jachaman 
injertashqanöna kayanki. Tsaymi lluta olïvu jachapa rämankunanö kaykarpis 
tsay alli olïvu jachapa jawanpita salvacionta chaskiyanki. 

18Olïvu jachaman injertashqanö kaykarqa ama aläbakuyaytsu Israel 

runakunapita mas väliq kayanqaykita. Manam rämatsu jachata kawaynin 
qaran, sinöqa jawanmi. 

19Talvezchi niyanki: <<Israel runakunaqa wallushqa rämakunanömi kayan. 

Paykunata salvanqanpa rantinmi noqakunata Dios Yaya salvayäman>>. 

20Awmi, tsayqa niyanqaykinöllam. Jesucristuman mana creyiyanqanpitam 

wallushqa rämanö kayan. Peru qamkunam sïqa Jesucristuman 
confiakuyanqaykipita injertashqanö kayanki. Qamkunapis Dios Yayata 
mana cäsurqa cuidädutaq wallushqa rämanö kayankiman. 

21Legïtimu olïvupa rämannö kayaptinpis mana cäsukuq Israel runakunataqa 

manam Dios Yaya salvantsu. Paykunatapis mana salvaykarqa 
qamkunatapis mana cäsuyaptikiqa manam salvayäshunkitsu. 

22Dios Yaya llakipäkuq y castigakuq kanqanta tantiyakuyay. Mana 

cäsukuqkunatam mana llakipaypa castigan. Peru cäsukuqkunatam sïqa 
llakiparnin salvan. Llakipaykäyäshurnikipis mana cäsuyaptikiqa 
qamkunatapis mana alli rämatanömi walluskiyäshunki. 

23Tsaynöllam Israel runakuna Jesucristuman creyikuyaptinqa jachaman 

injertashqa rämanö kayänanpaq Dios Yaya llakipar salvanqa. Payqa 
jachaman yapay injertananpaqpis poderösum. 

24Mana Israel runa karmi qamkunaqa lluta olïvupa rämannö kaykäyanki. 

Tsaynö kayaptikipis Jesucristuman creyikuyanqaykipitam Dios Yaya 
salvayäshushkanki. Israel runakuna legïtimu olïvupa rämannö 
kaykäyaptinqa Jesucristuman creyikuyaptinmi paykunatapis salvanqa. 

Israel runakunapis salvakuyänanpaq ninqan 

25Wawqikuna y panikuna, mana aläbakuyänaykipaqmi runakuna mana 

musyayanqanta kanan willayäshayki. Wakin kaq Israel runakuna kanan 
chukru shonqu karpis manam tsaynöllatsu kayanqa. Paykunam tsaynö 

kayanqa mana Israel runakunapita Dios Yaya akranqankunata 
salvanqanyaqlla. 

26Tsaypitam llapan Israel runakunapis salvakäyanqa. Dios Yayapa 

palabranmi nin: <<Salvakuqmi Siónpita shamunqa. Jacobpita 
miraqkunatam jutsankunata dëjayänanpaq tantiyatsinqa. 

27Jutsankunata perdonarmi paykunawan pactuta rurashaq>>. 

28Tsaynö kaptinpis Israel runakuna Jesucristupa alli willakuyninta manam 

chaskiyta munayantsu. Dios Yayapa contran kayaptinmi paykunapa rantin 
qamkunatana salvayäshunki. Dios Yayapa contran kayaptinpis Abrahamta, 
Isaacta y Jacobta prometinqanta cumplirmi Israel runakunata imaypis 
llakipan. 

29Dios Yayaqa imatapis prometinqantam cumplin. Pitapis salvananpaq 

akrarqa imaypis salvanmi. 

30Unayqa manam Dios Yayata cäsuyarqaykitsu. Kananqa Israel 

runakunanam cäsukuyantsu. Tsaymi paykunapa rantin Dios Yaya 
qamkunatana llakipäyäshunki. 

31Tsaynöllam llakipäyäshunki Israel runakunapis tantiyakuyaptin Dios Yaya 

llakipar salvananpaq. 

32Tsaymi juk tiempuchö Israel runakuna mana cäsukuq kayänanpaq 

yarpayninkunata Dios Yaya pantatsirqan y juk tiempuchönam mana Israel 
runakunapis mana cäsukuq kayänanpaq yarpayninkunata pantatsirqan. 
Tsaymi Israel runakunatapis y mana Israel runakunatapis llakipäkuq 
kayninwanraq salvan. 

33¡Dios Yayaqa alläpa yachayyuq y tantiyaqmi! ¡Pay yarpanqanta y 

ruranqanta manam pipis tantiyayta puëdintsu! 

34Dios Yaya yarpanqanta ¿pillaqa musyantsuraq? Yachayyuq kananpaq 

¿pillaqa yachatsintsuraq? 

35Diosta mandananpaq ¿piraq poderyuq kanman? 

36Dios Yayam llapanta kamashqa. Pay munaptinmi llapan imaykapis 

kaykan. Payllapam llapan imaykapis. ¡Dios Yaya imayyaqpis alabashqa 
kaykullätsun! Amén. 

 
Romanos 12 

Dios Yayata servinapaq churamanqantsik 

1Wawqikuna y panikuna, qamkunatam rugayaq Dios Yayapa poderninman 

kawaynikikunata churayänaykipaq. Pay llakipaykäyäshuptikiqa 
kawaykaq santu sacrificiu kaykuyällay. Tsaynö karmi Dios Yaya 
munanqannö rasunpa serviyanki. 

2Wakin runakuna jutsata rurayaptinpis qamkunaqa jutsata ama rurayaytsu. 

Yarpaynikikunapis puntata kanqannöqa ama katsuntsu, sinöqa Dios Yaya 
munanqannöna katsun. Tsaynö kawarmi pay munanqannö kaway 
kushikuypaq kanqanta tantiyayanki. 

3Dios Yayam llakipämar willakuqnin kanäpaq churamashqa. Tsaymi 

llapaykita niyaq: Wakin kaqpita mas yachayyuq kayanqaykita ama 
yarpäyaytsu. Payman creyikunapaq Dios Yaya yanapaykämashqaqa 
llapantsikpis välinqantsikta tantiyakushun. 

4Cuerpuntsikchö atska partintsikkuna karpis juk cuerpullachömi kaykan. 

Tsaynö karpis manam tsay rurayllatatsu rurayan. 

5Tsaynöllam Jesucristuman creyikuqkuna atskaq karpis juk cuerpunölla 

kantsik. 

6Tsaynö kashqam Dios Yaya cada ünuta churamantsik pay munanqannö 

servinapaq. Profëta kanapaq churamashqa payman confiakur willakuyninta 
willakushun. 

7Yanapakunapaq churamashqa yanapakushun. Yachatsikunapaq 

churamashqa yachatsikushun. 

8Animatsinapaq churamashqa animatsikushun. Imatapis qaranapaq 

churamashqa alli shonquntsikwan qarashun. Mandakunapaq churamashqa 
alli yarpaynintsikwan mandakushun. Llakipäkuq kanapaq churamashqa 
pitapis kushishqa yanapashun. 

Imanö kawakunapaq yätsinqan 

9Janan shonqulla kuyanakuyanqaykipa rantin llapan shonquykikunawan 

kuyanakuyay. Mana alli ruraykunapaq ama ichikllapis yarpäyaytsu. Tsaypa 
rantin allita rurar kawakuyay. 

10Aylluykikunawan kuyanakuyanqaykinö kuyanakuyay. Tsaynölla juknin 

jukninwan respitanakuyay. Kikillaykikuna alli kawayänaykipaq 
yarpachakuyanqaykipa rantin wakin kaqkunapis alli kawayänanpaq 
yarpachakuyay. 

11Ama qela kayaytsu, masbien kushi kushilla Dios Yayata serviyay. 

12Dios Yayata shuyäkur kushishqa kawakuyay. Imaykata ñakarpis payman 

confiakuyay. Imaypis payta mañakuyay. 

13Jesucristuman creyikuq majiki faltapukuptin imaykallawanpis yanapayay. 

Pipis wajikikunaman chäyämuptin patsatsiyay. 

14Chikishuqnikipa contran ama parlayaytsu. Masbien Dios Yaya 

yanapananpaq mañakuyay. 

15Kushishqa kaqkunawan kushikuyay. Waqaq kaqkunawan waqayay. 

16Juknin jukninwanpis alli kawakuyay. Allish tukuq kayanqaykipa rantin 

qollmi shonqu kaqkunawanpis kuyanakur kawakuyay. Ama yachayyuq 
tukuyaytsu. 

17Chikiyäshuptikipis ama chikiyaytsu. Masbien pïmay rikänanpaq allita rurar 

kawakuyay. 

18Imaykanöpapis llapan runakunawan shumaq kawakuyay. 

19Kuyashqa wawqikuna y panikuna, chikiyäshuqnikikunapa contran ama 

venganzata ashiyaytsu. Masbien Dios Yaya juzgananpaq paypa 
poderninman churayay. Dios Yayapa palabranmi nin: <<Mana allikunata 
rurayanqanpitam kikï juzgashaq>>. 

20Mastam nin: <<Chikishuqniki mallaqaptin mikuynin qaraykuy. 

Yakunaptinpis yakun makyaykuy. Tsaynö ruranqaykipitam alläpa 
penqakunqa>>. 

21Runakuna llutanta rurayaptinpis qamkunaqa allillata rurayay. 

 
Romanos 13 

Autoridäkunata cäsunapaq ninqan 

1Llapan autoridäkunata Dios Yaya churashqa kaykaptinqa paykunata 

cäsuyay. 

2Autoridäkunata mana cäsurqa Dios Yayatapis manam cäsuyantsu. 

Autoridäkunata mana cäsuq kaqtaqa Dios Yayam juzganqa. 

3Autoridäkunata cäsuqkunaqa manam mantsaq mantsaqllatsu puriyan. Peru 

mana cäsuqkunam sïqa mantsaq mantsaq puriyan. Tsaynö mana 
puriyänaykipaq autoridäkunata cäsuyay. Cäsuyaptikiqa paykuna allim 
rikäyäshunki. 

4Mana allita rurashqam autoridäkuna castigamäshun. Paykunatam Dios 

Yaya churashqa alli ruraqkunapa favornin shäriyänanpaq y llutan 
ruraqkunata castigayänanpaq. Manam por gustutsu autoridäqa kayan. 

5Tsaymi autoridäkuna ninqankunata cäsushun. Manam castigamänapaq 

kaptinllatsu cäsushun, masbienmi Dios Yayata respitar. 

6Runakunata shumaq rikarmi autoridäkunapis Dios Yayata serviyan. 

Autoridäkunata Dios Yaya churashqa kaykaptinqa impuestukunatapis 
pägashun. 

7Cumpliyänaykipaq kaqkunata llapanta cumpliyay. Impuestuta pägayänayki 

kaptinqa pägayay. Pitapis respitayänayki kaptinqa respitayay. Pitapis 
aläbayänayki kaptinqa aläbayay. 

Kuyanakunapaq ninqan 

8Pitapis dëbirqa pägayay. Pitapis dëbir pägayänaykipaq 

yarpachakuyanqaykinölla kuyanakuyänaykipaqpis yarpachakuyay. Runa 
majintsikta kuyarmi Dios Yayapa leyninkunatapis cumplintsik. 

9Tsay leykunachömi nin: <<Ama majayuq kaykar jukwan purikunkitsu. Ama 

runa majikita wañutsinkitsu. Ama suwakunkitsu. 

[Ama manakaqkunata pitapis tumpankitsu.] Ama runa majikipa 
imaykankunatapis munapankitsu>>. <<Kikiki kuyakunqaykinö runa majikita 
kuyanki>> ninqan mandamientuta cumplirqa llapan mandamientukunatam 
cumplintsik. 

10Runa majintsikta kuyarqa manam mana allikunata rurantsiktsu. 

Tsaynöpam Dios Yayapa llapan leyninkunata cumplintsik. 

Jutsa ruraykunata dëjanapaq ninqan 

11Jesucristo kutimur salvamänapaq tiempu chaykämunnam. Tsaymi 

puñukashqanö kanqantsikpita rikchashun. 

12Patsa waränanpaqnöna kaykaptinqa jutsa ruraykunata dëjaskir Dios Yaya 

munanqannöna kawanapaq yarpachakushun. Tutapaychönö 
kawanqantsikpa rantin aktsichönöna kawakushun. Espädan alistakushqa 
soldädu kanqannö noqantsikpis kashun. 

13Aktsichönö kawakurqa amana jutsa ruraychö kawashunnatsu. Wakin kaq 

runakuna qorikaykur mikur upyar mana allikunata rurayaptinpis noqantsikqa 
ama tsaynö kashuntsu. Tsaynölla majayuq kaykar jukwan purikushuntsu ni 
majannaq karpis juknin jukninwan kakushuntsu. Ama qayapänakushuntsu 
ni chikinakushuntsu. 

14Tsaypa rantin taqra llatapata llushtikur dëjaqnö jutsa rurayta dëjaskir 

Jesucristupa poderninchöna kawakuyay. Mana allikunata rurayta munarpis 
ama rurayaytsu. 

 
Romanos 14 

Mana musyapänakunapaq yachatsinqan 

1Jesucristuman creyikuq majintsikkuna mana tantiyakuyaptinpis ama 

musyapäyaytsu. Tantiyayanqaykinö mana tantiyayaptinpis ama discutinakur 
piñanakuyaytsu. 

2Wakinmi yarpäyan aytsata mikur jutsata mana rurayanqanta y wakinnam 

yarpäyan aytsata mikur jutsata rurayanqanta. 

3Aytsa mikuqkunapis Diospa wamranmi kayan. Tsaymi aytsata mana mikuq 

kaqkuna ama musyapäyaytsu aytsa mikuq kaqkunata. Aytsa mikuq 
kaqkunapis ama musyapäyätsuntsu aytsata mana mikuq kaqta. 

4Qam ¿pitan kanki Jesucristupa serviqninta juzganaykipaq? Jutsa 

ruranqanpitam patronnin Jesucristo juzganqa. Imanö kaptinpis jutsata mana 
rurananpaqmi Jesucristo yanapan. 

5Tsaynöllam wakin creyikuq majintsikkuna yarpäyan Dios Yayata 

alabanapaq reqishqa junaqlla qorikänapaq kanqanta. Wakinnam yarpäyan 
Diosta alabanapaq llapan junaqkunapis allilla kanqanta. Reqishqa junaqchö 
o wakin junaqchö qorikarpis shumaq yarpachakuyay mayqan junaqchö 
qorikäyänaykipaqpis. 

6Qorikaykur Dios Yayata alabayänaykipaq juk junaq mas alli kanqanta 

yarpaq runapis Dios Yayata cäsuyta munarmi tsaynö yarpan. [Diosta 
alabayänaykipaq llapan junaqkuna alli kanqanta yarpaq runapis Dios Yayata 
cäsuyta munarmi tsaynö yarpan.] Aytsata mikuq runapis Dios Yayata 
agradëcikurmi paypa shutinchö mikun. Aytsata mana mikuq runapis Dios 
Yayata agradëcikurmi paypa shutinchö mikun. 

7Manam kikillantsikpaqtsu kawantsik y manam kikillantsikpaqtsu wañuntsik. 

8Kawarpis Dios Yayapaqmi kawantsik. Wañurpis Dios Yayapaqmi 

wañuntsik. Kawarpis wañurpis Jesucristupa poderninchömi kaykantsik. 

9Kawaqkunapa y wañuqkunapa Señornin kananpaqmi Jesucristo wañuskir 

kawamushqa. 

10Llapantsik paypa poderninchö kaykarqa ¿imanirtan creyikuq 

majintsikkunata juzgaykäyanki? Dios Yayapa puntanman chashqam 
llapantsikta juzgamäshun. 

11Dios Yayapa palabranmi nin: <<Noqa Dios Yayam jurar nï: Llapanmi 

puntäman qonqurikayämunqa. Llapanmi cäsuyämänanpaq niyämanqa>>. 

12Tsaymi llapantsikta Dios Yaya cuentata mañamäshun. 

Creyikuq majintsikta jutsata mana ruratsinapaq ninqan 

13Dios Yaya juzgamäna kaykaptinqa creyikuq majintsikkunawan ama 

juzganakushunnatsu. Creyikuq majintsik imatapis ruranqantsikta rikar 
creyikuyninta dëjananpaq kaptinqa tsayta ama rurashuntsu. 

14Jesucristo discïpulunkunata yachatsishqa kaptinmi llapan mikuykuna y 

aytsakunapis allilla kanqanta musyä. Peru tsaynö kaptinpis wakin creyikuq 
majintsikkunam mana musyar aytsata mikur jutsata rurayanqanta yarpäyan. 
Tsaynö yarparmi aytsata mikur jutsata rurayan. 

15Creyikuq majiki llakikunanpaq kanqanta musyaykar aytsata mikurmi 

paykunata kuyayankitsu. Paykunatapis salvananpaq Jesucristo wañushqa 
kaykaptinqa aytsata ama mikuyaytsu. Mikuqta rikäyäshurnikim 
Jesucristuman creyikuyanqatsu. 

16Tsaynölla creyikuq majiki mana allikunata parlananpaq kaptinqa aytsata 

ama mikuyaytsu. 

17Dios Yayapa mandakuyninchö kawayqa manam munanqantsikta 

mikunapaqtsu ni upyanapaqtsu, sinöqa allita ruranapaq, pïmaywanpis 
shumaq kawanapaq y Espíritu Santu yanapamashqa kushishqa 
kawanapaqmi. 

18Jesucristuta servirnin tsaynö kawarmi Dios Yaya munanqannö kawantsik. 

Tsaynö kawashqaqa manam ni pipis musyapämäshuntsu. 

19Tsaymi shumaq yarpachakushun creyikuq majintsikkunawan alli 

kawanapaq y animatsinakur Dios Yaya munanqannö kawanapaq. 

20Dios Yaya kamanqan mikuykuna alli kaptinpis salvanqan kaqkuna 

creyikuyninta dëjananpaq kaptinqa tsay mikuyta ama mikuyaytsu. Mikurqa 
mana allitam rurayanki. 

21Creyikuq majintsik [llakikuyänanpaq] o creyikuyninta dëjayänanpaq 

kaptinqa ama aytsata mikuyaytsu ni vïnutapis upyayaytsu. Tsaynölla imapis 
jutsa kanqanta yarpäyaptinqa ama rurayaytsu. 

22Imatapis mikuyanqayki mana jutsa kanqanta tantiyarqa mana willakuyllapa 

shonquykikunallachö katsiyay. Mikuyänaykipaq alli kanqanta tantiyarqa 
kushishqam kayanki. 

23Peru aytsa o ima mikuypis mana alli kanqanta yarparqa ama mikuyaytsu. 

Mana alli kanqanta yarpar mikurmi jutsata rurayanki. Tsaynöllam mana alli 
kanqanta yarpar imatapis rurarqa jutsata rurayanki. 

 
Romanos 15 

Jesucristuman creyikuq majintsikwan alli kawakunapaq ninqan 

1Creyikuq majintsik mana shumaq tantiyar imapis jutsa kanqanta 

yarpaptinqa tsayta ama rurashuntsu. Munayllantsikta ruranqantsikpa rantin 

2imatapis rurashun creyikuq majintsikkuna Dios Yaya munanqannö 

kawayänanpaq. 

3Jesucristupis manam kikinpa munayllanpitatsu imatapis rurarqan. Dios 

Yayapa palabranmi nin: <<Qamta manakaqman churashuqnikim noqatapis 
manakaqman churayäman>>. 

4Dios Yayapa palabranmi tantiyatsimänapaq kaykan. Palabranta 

yachakurmi payman creyikur prometinqankunata cumplinanpaq kanqanta 
musyantsik. 

5Mana ajayaypa y mana llakikuypa creyikunapaqmi Dios Yaya imaypis 

yanapaykämantsik. Tsaymi payta mañakü Jesucristo kuyamanqantsiknö 
juknin jukninwanpis kuyanakur kawakuyänaykipaq. 

6Kuyanakur kawarmi Señornintsik Jesucristupa Taytan Dios Yayata juk 

yarpaylla alabayanki. 

Mana Israel runakunapaqpis Diospa alli willakuynin kanqan 

7Tsaymi Jesucristo kuyamanqantsiknö creyikuq majintsikkunawan 

kuyanakushun. Tsaynö kawashqam Dios Yayata alabayanqa. 

8Yarpätsishayki: Israel runakunata salvananpaqmi Jesucristo shamurqan. 

Tsaynöpam Abrahamta, Isaacta y Jacobta prometinqanta Dios Yaya 
cumplirqan. 

9Tsaynöllam Jesucristo shamurqan mana Israel runakunapis llakipäkuq 

kanqanpita Dios Yayata alabayänanpaq. Dios Yayapa palabranmi nin: 
<<May nacionchö karpis adorashaykim. Llapan shonqüwan cantarmi 
alabashayki>>. 

10Tsaynöllam nin: <<Maytsay nacionchö täkuqkuna, Dios Yaya kuyanqan 

runankunawan paqta kushikuyay>>. 

11Mastam nin: <<Maytsay nacionchö täkuqkuna, Dios Yayata alabashun. 

Maytsaychö täkurpis payta adorashun>>. 

12Profëta Isaías qellqanqanchömi nin: <<Isaípita miraqpitam juk runa 

yurinqa. Maytsay nacionchö täkuqkunata mandananpaqmi shamunqa. 
Mana Israel runakunapis paymanmi creyiyanqa>>. 

13Dios Yaya yanapaykuyälläshuy payman creyikur juknin jukninwanpis alli 

kawakuyänaykipaq, Espíritu Santupa poderninchö kawakuyänaykipaq y 
puntanman chäyänaykipaq kanqanta musyar waran waran kushishqa 
kawayänaykipaq. 

Maytsaypa Pablo willakur purinqan 

14Wawqikuna y panikuna, musyämi alli shonquyuq kayanqaykita, Dios 

Yayapa willakuyninta yachakuyanqaykita y wakintapis tantiyatsiyänaykipaq 
alli yachayanqaykita. 

15Peru tsaynö kayaptikipis kay cartawanmi yarpätsiyaq yachakuyanqaykita 

mana qonqäyänaykipaq. Tsaynö niyaq Dios Yaya llakipämar 

16Jesucristupa alli willakuyninta mana Israel runakunata willakunäpaq 

churamashqa kaptinmi. Tsaymi willakuykä mana Israel runakunapis Espíritu 
Santu yanapaptin Dios Yayapaq alli sacrificiunö kayänanpaq. 

17Willakunäpaq Jesucristo yanapamaptinmi kushikü. 

18Aläbakunqäpa rantinmi pay yanapamanqanllata maytsaychöpis 

parlashaq. Yanapamaptin willakuyninta willakurmi wakin kaqkuna 
rikäyämänanpaq alli kawakuykä. Tsaymi mana Israel runakunapis Dios 
Yayata cäsuyan. 

19Espíritu Santupa poderninwan milagrukunata rurarmi Jerusalénpita 

qallaykur hasta Ilírico provinciayaq Jesucristupa willakuyninta willakushkä. 

20Tsaynö willakurpis wakin kaqkuna willakuyanqan markakunamanqa 

manam aywayta munätsu. Tsaymi pipis manaraq willakunqan 
markakunachö Jesucristupa willakuyninta willakuykä. 

21Dios Yayapa palabranmi nin: <<Pipis mana willakunqantam musyayanqa. 

Imaypis mana wiyayanqantam wiyayanqa>>. 

Romaman Pablo aywayta yarpanqan 

22Maytsaypa willakur purirmi qamkuna kaqman shamuyta 

puëdimushkäraqtsu. 

23Peru kananqa kay purinqä markakunachö Jesucristupa willakuyninta 

willakushkänam. Unaypita yarpanqänömi qamkunata watukaskiyarniki 

24Españapa aywayta yarpaykä. Tsayman aywanäpaq yanapayämänaykitam 

munä. 

25Peru kananqa creyikuq majintsikkunapaq qoriyanqan ofrendakunata 

aparmi Jerusalénparaq aywaykä. 

26Macedonia y Acaya provinciakunachö creyikuq majintsikkunam tsay 

ofrendata qoriyashqa Jerusalénchö waktsa wawqikunata y panikunata 
yanapayänanpaq. 

27Allita rurarmi ofrendata qoriyashqa. Paykunam Jesucristupa willakuyninta 

Jerusalénpita qallaykur willakuyaptin creyikuyashqa. Willakuyanqanpita 
kushikurmi ofrendata qoriyashqa Jerusalénchö waktsa wawqikunapaq y 
panikunapaq apanäpaq. 

28Kay ofrendakunata Jerusalénchö wawqikunata y panikunata 

entregaskirnam Españapa aywaqnölla watukaqnikikuna chämushaq. 

29Qamkuna kaqman chämuptïmi animatsinakur kushikunapaq Jesucristo 

yanapamäshun. 

30Wawqikuna y panikuna, Señornintsik Jesucristupa shutinchö y 

kuyamaqnintsik Espíritu Santupa shutinchömi rugayaq llapan 
shonquykikunawan Dios Yayata noqapaqpis mañakuyänaykipaq. 

31Tsaynö mañakuyay Judea provinciaman chaptï mana cäsukuq 

runakunapita Dios Yaya tsapaykamänanpaq. Tsaynölla mañakuyay apanqä 
ofrendata Jerusalénchö wawqikuna y panikuna kushishqa chaskiyänanpaq. 

32Jerusalénchö llapan alli kananpaq Dios Yaya yanapamaptinmi qamkuna 

kaqman chaykamuptï kushishqa kashun. 

33Llapaykipis alli kawayänaykipaq Dios Yaya yanapaykuyälläshuy. Amén. 

Romanos 16 
Pablo saludakunqan 

1Panintsik Febim watukayäshuqniki shamunqa. Paymi 

Cencrea iglesiachö diacunïsa. 

2Paymi creyikuq majintsikkunata alli yanapan. Tsaynöllam noqatapis 

willakur puriptï yanapaman. Jesucristuman creyikuq majintsik kaykaptinqa 
chaskiykuyällanki. Tsaynölla llapan wananqankunata alistapaykuyällanki. 

3Priscilatawan Aquilata saludaykuyällanki. Paykunam Jesucristupa 

willakuyninta willakur puriptï yanapayämashqa. 

4Paykunam wañuytapis mana mantsar yanapayämashqa. Tsaynö 

yanapayämanqanpitam noqapis y llapan mana Israel wawqikuna y 
panikunapis pächi nikuyä. 

5Wajinchö qorikaq creyikuq majintsikkunatapis saludaykuyällanki. Tsaynölla 

kuyanakuyanqä Epenetuta saludaykuyällanki. Paymi Asia provinciachö 
llapanpitapis mas puntata Jesucristuman creyikurqan. 

6Panintsik Maríatapis saludaykuyällanki. Paymi alli yanapayäshushkanki. 

7Tsaynölla Israel majïkuna Andrónicuta y Juniastapis saludaykuyällanki. 

Paykunawanmi carcelchö qaykuräyarqä. Paykunam noqapita mas puntata 
Jesucristuman creyikuyarqan. Apóstol majïkunapis paykunataqa allim 
respitayan. 

8Tsaynölla saludaykuyällanki kuyanakuyanqä Ampliasta, 

9willakuq majï Urbanuta y kuyanakuyanqä Estaquista. 

10Tsaynölla Apelesta saludaykuyällanki. Jesucristupa alli serviqnin kaptinmi 

paytaqa llapan creyikuq majintsikkuna respitayan. Tsaynölla 
saludaykuyällanki Aristóbulupa ayllunkunata, 

11Israel majï Herodiónta y Narcisupa ayllunchö Jesucristuman 

creyikuqkunata. 

12Tsaynölla Trifenatawan Trifosata saludaykuyällanki. Tsay warmikunam 

Jesucristupa willakuyninta willakuqkunata alli yanapayan. Tsaynölla 
panintsik Pérsidata saludaykuyällanki. Paypis Jesucristupa willakuyninta 
willakuqkunatam alli yanapan. 

13Tsaynölla kuyay wawqintsik Rufuta y mamanta saludaykuyällanki. Paymi 

imayka mamänö cuidamashqa. 

14Tsaynölla saludaykuyällanki Asíncrituta, Flegontita, Hermesta, 

Patrobasta, Hermasta y paykunawan qorikaq wawqikunata y panikunatapis. 

15Tsaynölla saludaykuyällanki Filóloguta, Juliata, Nereuta, Nereupa paninta, 

Olimpasta y paykunawan qorikaq wawqikunata y panikunatapis. 

16Juknin juknikipis qaqllaykikunachö mutsanakur saludanakuykuyällay. 

Purinqä partikunachö wawqikuna y panikunam qamkunata 
saludayämushunki. 

17Wawqikuna y panikuna, chikinakuyänaykipaq o Jesucristupa willakuyninta 

mana cäsuyänaykipaq pipis willayäshuptikiqa ama chaskiyaytsu. Tsaynö 
willakuqkunaqa llutantam yachatsiyäshunki. Paykunapita witikuyanki. 

18Paykunaqa manam Jesucristo alabashqa kananta munartsu yachatsiyan, 

sinöqa kikinkuna aläbashqa kayta munarmi. Paykunam alli shimillankunapa 
mana tantiyaq wawqikunata y panikunata llutanta creyitsiyan. 

19Dios Yayata cäsuyanqaykitam maytsaychö creyikuq majintsikkuna 

musyayan. Tsaynö kawayanqaykita musyarmi noqapis kushikü. Noqam 
munä jutsata mana rurar imaypis allita rurar kawayänaykita. 

20Alli kawayänaykipaq yanapashuqniki Dios Yaya 

yanapaykuyäshuy Satanásta manakaqman churayänaykipaq. Señornintsik 
Jesucristo llakipäyäshurniki imaypis yanapaykuyälläshuy. 

21Yanapamaq wawqintsik Timoteupis saludayämushunkim. Tsaynöllam 

Israel majïkuna Lucio, Jasón y Sosípaterpis saludayämushunki. 

22(Noqa Terciupis Señornintsikpa shutinchömi saludayämuq. Apóstol Pablo 

dictamanqannöllam kay cartata qellqamü.) 

23Tsaynöllam Gayupis saludayämushunki. Paymi wajinta alistapämashqa 

patsakunäpaq y creyikuq majintsikkunawan tsaychö qorikäyänäpaq. 
Tsaynöllam kay markapa tesorërun Erastupis y wawqintsik Cuartupis 
saludayämushunki. 

24[Señornintsik Jesucristo llakipäyäshurniki imaypis yanapaykuyälläshuy. 

Amén.] 

Cartapa ushanan 

25¡Dios Yayata alabaykuyällay! Paymi Jesucristupa willakuyninta 

willakunqänölla yanapaykäyäshunki payman creyikur munanqannö 
kawayänaykipaq. Tsay willakuytaqa runakuna ñawpata manam 
musyayarqantsu. 

26Peru kananmi sïqa profëtakuna qellqayanqannölla y imayyaqpis kawaq 

Dios Yaya ninqannölla willakuyninta maytsay nacionkunachöpis willakuyan. 
Tsaynö willakuyan pïmaypis Jesucristuman confiakur Dios Yaya 
munanqannö kawayänanpaqmi. 

27¡Jesucristupa shutinchö Dios Yayata imaypis alabaykulläshun! ¡Payllam 

Diosqa! ¡Manam ni pipis paynö yachayyuqqa kantsu! Amén. 

1 Corintios 
1 Corintios 1 

Cartapa qallanan 

1Jesucristupa apostolnin kanäpaq Dios Yaya qayamashqa kaptinmi noqa 

Pablo wawqintsik Sósteneswan cartakayämü. 

2Corinto markachö Dios Yaya kuyanqan creyikuqkuna: Qamkunapaqmi 

Dios Yaya nirqan: <<Paykunaqa Jesucristuchö santum kayan>>. Tsaynö 
kayaptikim qayayäshushkanki pay munanqannö santu kawayänaykipaq. 
Tsaynöllam maychö täkuyaptinpis payman llapan creyikuqkunata qayashqa. 
Tsaymi Jesucristuqa paykunapa y noqantsikpapis Señornintsik kaykan. 

3Taytantsik Dios Yaya y Señor Jesucristo llakipäyäshurniki alli päsakuychö 

kawakuyänaykipaq yanapaykuyälläshuy. 

Dios Yayata Pablo agradëcikunqan 

4Dios Yayatam qamkunapaq imaypis agradëcikü. Jesucristuwan jukllayllanö 

kayaptikim llakipäyäshurniki imaypis yanapaykäyäshunki. 

5Llapan imaykachöpis yanapayäshuptikim tantiyakuykäyanki y alli 

willakuykäyanki. 

6Jesucristupa willakuyninta chaskiyänaykipaq yanapayäshunqaykinöllam 

kananpis yanapaykäyäshunki. 

7Tsaymi Señor Jesucristo kutimunqanyaq shuyäyaptiki ima 

yachaynikikunapis faltäyäshunkitsu. 

8Paymi yanapayäshunki kutimur pay munanqannö kawaykaqta 

tariyäshunaykipaq. 

9Dios Yayaqa prometinqanta imaypis cumplinmi. Paymi Tsurin Señornintsik 

Jesucristuwan jukllayllanö kawakuyänaykipaq qayayäshushkanki. 

Juk shonqulla kawakuyänanpaq yachatsikunqan 

10Wawqikuna y panikuna, Señor Jesucristupa shutinchömi rugayaq mana 

chikinakur juk shonqulla y juk yarpaylla kawakuyänaykipaq. 

11Panintsik Cloé castakuna shamurmi willayämashqa kikikikunapura 

chikinakurnin piñakur kaykäyanqaykita. 

12Wakikish noqata qatiräyämanqaykita nikäyanki, wakikish 

Apolusta qatiräyanqaykita nikäyanki, wakikish Cefasta qatiräyanqaykita 
nikäyanki y wakikinash Jesucristuta qatiräyanqaykita nikäyanki. 

13Tsaynö nirqa mana allitam nikäyanki. ¿Acäsu Jesucristuqa atskaman 

rakikashqaku kaykan? ¿Acäsu noqaku qamkuna rayku cruzchö wañushkä? 
¿Acäsu noqapa shutïchöku bautizakuyashkanki? 



2147 

 

 
©  Wycliffe Bible Translators, Inc. 

  
 

 

14Dios Yayatam agradëcikü qamkuna kaqchö kaykar 

Crisputawan Gayullata bautizanqäpita. 

15Tsaymi ni mayqaykipis niyankimantsu noqapa shutïchö 

bautizakuyanqaykita. 

16Tsaynöllam Estéfanas castallata bautizashkä. Peru tsaypita mastaqa 

manam ni pitapis bautizanqäta yarpätsu. 

17Manam runakunata bautizar purinäpaqtsu Jesucristo kachamashqa, 

sinöqa alli willakuyninta willakur purinäpaqmi. Willakuyninta willakur manam 
yachayyuq kanqäta runakuna yarpäyänanpaqtsu willakü. Yachayyuq tukur 
willakurqa Jesucristo cruzchö wañunqantam manakaqman churäman. 

Jesucristupa willakuyninman creyikuqkunata Dios Yaya salvanqan 

18Jesucristo cruzchö wañunqanta willakuptïmi infiernuman jitarpushqa 

kayänanpaq kaqkuna manakaqkunata willakunqäta niyan. Tsaynö 
niyaptinpis salvashqa kaqkunapaqqa tsay willakuy Dios Yayapa poderninmi. 

19Dios Yayapa palabranmi nin: <<Yachayyuq runakunapa 

yarpayninkunatam upayätsishaq. Yachayyuqkunapis mana 
tantiyayänanpaqmi permïtishaq>>. 

20Tsaynö kaykaptinqa yachayyuqkuna yachayanqanpis ¿imapaqtan 

välin? Ley yachatsiqkuna yachayanqanpis ¿imapaqtan välin? Kay patsachö 
yachaqkuna estudiayanqanpis ¿imapaqtan välin? Jesucristuman mana 
creyikuqkuna yachayanqanpis Dios Yayapaqqa manakaqllam. 

21Paymi yachayyuq kar permïtishqa runakuna yachayyuq kayninwan payta 

mana reqiyänanpaq. Tsaymi willakuynin manakaq kanqanta yarpäyaptinpis 
willakuyninman creyikuqkunataraq salvan. 

22Israel runakunaqa Jesucristuman creyikuyänanpaq milagrukunataraqmi 

rikayta munayan. Griego runakunanam yachayyuqkuna niyanqannö Diospa 
willakuynin kananta munayan. 

23Peru tsaynö munayaptinpis noqakunaqa Jesucristo noqantsik rayku 

cruzchö wañunqantam willakuyä. Tsaynö willakuyaptïmi Israel runakuna 
rabyakuyan. Mana Israel runakunanam manakaqkunata willakuyanqäta 
yarpäyan. 

24Peru Dios Yaya qayanqan kaqkunam sïqa Israel runa mana Israel runa 

karpis tantiyakuyan Jesucristo Dios Yayapa podernin y yachaynin kanqanta. 

25Tsaymi willakuyanqä upa runakunallapaq kanqanta yarpäyaptinpis 

yachayyuq runakunapa yarpayninpitaqa mas alli. Tsaynöllam Jesucristo 
cruzchö wañunqanta manakaqman churayaptinpis payman 
creyikuqkunataqa Dios Yaya poderösu kayninwan salvaykan. 

26Wawqikuna y panikuna, Dios Yaya qayayäshunqayki witsay imanö 

kayanqaykita yarpäyay. Qamkunachö juk ishkayllam yachayyuq kayarqayki, 
juk ishkayllam poderyuq kayarqayki y juk ishkayllam rïcu kayarqayki. 

27Mana yachayyuq kayanqaykita yarpäyaptinpis qamkunatam Dios Yaya 

akrayäshushkanki yachayyuqkuna tantiyakur penqakuyänanpaq. 
Tsaynöllam poderninnaq kayanqaykita yarpäyaptinpis Dios Yaya 
akrayäshushkanki poderyuq runakuna tantiyakur penqakuyänanpaq. 

28Manakaqman churayanqan runakunata salvananpaq Dios Yaya tsaynö 

akraptinmi musyantsik pipis yachayyuq kayninwan ni poderyuq kayninwan 
mana salvakänanpaq kanqanta. 

29Tsaymi Dios Yayapa puntanchö ni pipis aläbakunqatsu. 

30Qamkunatam Jesucristuchö kayänaykipaq Dios Yaya salvayäshushkanki. 

Noqantsik raykum Jesucristuta Dios Yaya churarqan yachaynintsik 
kananpaq, salvamaqnintsik kananpaq, perdonamaqnintsik kananpaq y 
rantimaqnintsik kananpaq. 

31Tsaynö kaykaptinqa ama aläbakushuntsu. Dios Yayapa palabranmi nin: 

<<Pipis aläbakunqanpa rantin Dios Yayata alabatsun>>. 

 
1 Corintios 2 

Jesucristo cruzchö wañunqanta Pablo willakunqan 

1Wawqikuna y panikuna, qamkuna kaqman shamur manam yachayyuq 

runakuna parlayanqannötsu ni paykuna yarpäyanqannötsu Dios Yayapa 
willakuyninta yachatsikushkä. 

2Tsaynö yachatsikunqäpa rantinmi Jesucristo noqantsik rayku cruzchö 

wañunqanta yachatsiyashkaq. 

3Qamkunaman shamurmi mana tantiyatsiyänaqpaq kanqanta yarpar alläpa 

yarpachakushkä. 

4Yachayyuq runakuna parlayanqannö y yarpäyanqannö yachatsinqäpa 

rantin Espíritu Santupa poderninwanmi yachatsiyashkaq. 

5Dios Yayapa poderninwan yachatsiyaptiq manam runakuna yachayyuq 

kayanqanmantsu confiakuykäyanki, sinöqa Dios Yayamanmi. 

Dios Yaya yarpanqankunata Espíritu Santu tantiyatsinqan 

6Yachayyuq runakuna yarpäyanqannö mana yachatsikurpis Dios Yayapa 

willakuyninta shumaq tantiyarmi payman creyikuqkunata yachatsï. Dios 
Yayapa willakuyninqa manam yachayyuq runakuna ni poderyuq runakuna 
yarpäyanqannötsu. Tsay runakunaqa ushakaqllam kayan. 

7Diospa yachayninta yachatsikuyanqäqa runakuna mana musyayanqanmi. 

Tsay yachaynintam imapis manaraq kaptin Dios Yaya churarqan gloriachö 
kushishqa kawanapaq. 

8Kay patsachö mandakuqkunaqa manam ni mayqanpis tsayta 

tantiyayarqantsu. Tantiyarqa manam poderösu Señor Jesucristuta cruzchö 
wañutsiyanmantsu karqan. 

9Mana tantiyayanqantam Dios Yayapa palabranpis nin: <<Pipis mana 

rikanqanta, mana wiyanqanta y mana yarpanqantam kuyaqninkunapaq Dios 
Yaya alistashqa>>. 

10Tsay alistanqantaqa Espíritu Santuwanmi Dios Yaya 

musyatsimashkantsik. Espíritu Santu llapanta musyarmi Dios Yaya 
yarpanqankunata musyan. 

11Runa imata yarpanqantapis shonqun musyanqannömi Espíritu Santupis 

Dios Yaya imata yarpanqantapis musyan. 

12Noqantsikqa manam kay mundupa espïrituntatsu chaskishkantsik, sinöqa 

Dios Yaya kachamunqan Espíritu Santutam. Tsaynöpam Dios Yaya 
salvamanqantsikta musyantsik. 

13Qamkunataqa manam runakunapita yachakunqätatsu willaykäyaq, sinöqa 

Espíritu Santu tantiyatsimanqantam. Tsaymi Espíritu Santuta chaskikushqa 
kayaptiki paypa yarpayninkunata tantiyaykätsiyaq. 

14Espíritu Santuta mana chaskiqkunaqa paypa yarpayninkunata manam 

chaskiyantsu. Paykunapaqqa upa yarpayllam kaykan. Espíritu Santu mana 
tantiyatsiptinmi tantiyayantsu. 

15Peru Espíritu Santuta chaskiqkunam sïqa yachatsikunqankuna alli 

kanqanta tantiyar chaskiyan. Imanir chaskiyanqantapis wakinkunaqa 
manam tantiyayantsu. 

16Dios Yayapa palabranmi nin: <<Dios Yaya yarpanqanta ¿pillaqa 

musyantsuraq? Yachayyuq kananpaq ¿pillaqa yachatsintsuraq?>> Peru 
noqantsikmi sïqa Jesucristo yarpanqannö yarpantsik. 

 
1 Corintios 3 

Mana chikinakur kawayänanpaq ninqan 

1Wawqikuna y panikuna, tsaynö kaptinpis Espíritu Santu munanqannö mana 

kawayaptikim Jesucristuman mana creyikuq runakunatanö 
yachatsiyashkaq. Qamkunaqa pishi wamranöllaraqmi kayashkanki. 

2Mikuyta manaraq yachaq wamrata chuchullawan maman 

qeshpitsinqannömi qamkunata qallanan kaq yachatsikuykunallataraq 

yachatsiyashkaq. Kananyaqpis mana yachayyuq karmi pishi wamranöllaraq 
kaykäyanki. 

3Chikinakurnin piñanakur kawar ¿manaku Jesucristuman mana creyikuq 

runakunanö kawaykäyanki? 

4Wakikish nikäyanki: <<Noqakuna Pablutam qatiräyä>>. Y wakikinash 

nikäyanki: <<Noqakunaqa Apolustam qatiräyä>>. Tsaynö nir ¿manaku 
Diosta mana cäsuq runakunanö kaykäyanki? 

5Tsaynö niyänaykipaqqa ¿pitan Apolos? Y noqaqa ¿pitan kä? Noqakunaqa 

Dios Yayata serviq runallam kayä. Dios Yaya churayämanqannö 
serviyaptïmi Jesucristuman creyikuyashkanki. 

6Murukuq runanömi Jesucristuman creyikuyänaykipaq qamkunata 

willayashkaq. Apolusnam murushqata parquqnö Jesucristupa willakuyninta 
mas tantiyatsiyäshushkanki. Muruta wiñätsimuqnömi Jesucristuman 
creyikuyänaykipaq Dios Yaya shumaq tantiyatsiyäshushkanki. 

7Manam muruqtsu ni parquqtsu muruta wiñätsimun, sinöqa Dios Yayam. 

8Muruqpis y parquqpis chakra alli wayunanpaqmi arun. Dios Yayanam 

muruqtapis y parquqtapis aruyanqanman päganqa. 

9Noqapis y Apoluspis Dios Yayapa aruqninllam kayä. Qamkunanam Dios 

Yaya arutsinqan chakranö kayanki. Tsaynöllam Dios Yaya shäritsinqan 
wajinö kayanki. 

10Dios Yaya llakipämar churamashqa kaptinmi alli yachayyuq albañil 

churanqan cimientunö arunqäkuna kaykan. Tsay cimientu jananman juk 
albañil perqata shäritsiqnömi wakin runakunapis aruyan. Peru shumaq 
tantiyayätsun imanö aruyanqantapis. 

11Manam pipis cimientu churashqana kaykaqta jitaskir juk cimientuta 

churanmantsu. Kikin Jesucristum cimientuqa kaykan. 

12Wakin runakunam Dios Yaya munanqannö kawar tsay cimientu jananman 

qoriwan, qellaywan o kuyakuypaq chipakyaq rumikunawan wajita 
shäritsiqnö kayan. Peru wakin runakunanam Dios Yayata mana cäsur 
qeruwan, oqshawan o rämakunallawan wajita shäritsiqnö kayan. 

13Mayqanwan shäritsishqapis día del juiciu junaqmi llapan arunqantsikpita 

Dios Yaya juzgamäshun. Tsay junaq juzgamarnintsikmi llapan 
ruranqantsikkunata ninawan pruëbanqa. 

14Cimientu jananchö shäritsinqantsikkunata nina mana ushaptinqa 

premiutam chaskishun. 

15Peru cimientu jananchö shäritsinqantsikkunata nina ushaptinmi sïqa ima 

premiutapis chaskishuntsu. Tsaynö kaptinmi wajita nina rupaptin runa 
qeshpir salvakanqannö noqantsikpis salvakäshun. 

16¿Manaku musyayanki Dios Yayapa templun kayanqaykita? ¿Manaku 

musyayanki Espíritu Santu qamkunachö täkunqanta? 

17Dios Yayapa templunta ushakätsiq kaqtaqa Dios Yayam ushakätsinqa. 

Qamkunaqa Dios Yayapa templun karmi santu kaykäyanki. 

18Shumaq tantiyakuyay. Wakikim yarpäyanki Diosman mana creyikuq 

runakunanö yachayyuq kayanqaykita. Rasunpa yachayyuq kayta munarqa 
paykuna yarpäyanqannö ama yarpäyaytsu. 

19Diosman mana creyikuq runakuna yachayyuq kayanqanqa Dios Yayapaq 

manakaqllam. Palabranmi nin: <<Yachayyuq kanqanta runa yarpaptinpis 
manam rasunpatsu yachaq kanqanta musyatsin>>. 

20Tsaynöllam nin: <<Dios Yayam musyaykan yachayyuq runakuna imata 

yarpäyanqantapis. Payqa musyanmi mana allikunallaman umankuna 
churashqa kayanqanta>>. 

21Tsaynö nikaptinqa ama aläbakur niyaytsu: <<Noqaqa Apoluspa o Pablupa 

qatiraqninmi kä>>. Llapanpis qamkunapana kanqanta tantiyakuyay. 

22Tsaymi noqapis, Apoluspis, Cefaspis, kay patsapis, kawaypis, wañuypis, 

kanan tiempupis y shamuq kaq tiempupis qamkunapana llapan kaykan. 

23Qamkunanam Jesucristupa kayanki. Jesucristunam Dios Yayapa kaykan. 

 
1 Corintios 4 
Wawqikunata y panikunata yachatsikunanpaq apóstol Pablo poderyuq kanqan 

1Wawqikuna y panikuna, Dios Yayapa willakuyninta willakur Jesucristupa 

serviqninlla kayanqäta tantiyayay. 

2Alli servikuqqa confiakuypaqmi. 

3Tsaymi Jesucristuta mana servinqäta yarpäyaptikipis o wakin runakuna 

tsaynö yarpäyaptinpis llakikütsu. 

4Noqapa tantiyaynïpitaqa Jesucristuta allim serviykä. Tsaynö kaptinpis 

manam alli servinqäta yarpanqäpitatsu Dios Yaya <<allim servimashkanki>> 
nimanqa, sinöqa alli servinqäta kikin tantiyarmi. 

5Tsaynö kaykaptinqa manaraqpis höranchö pitapis ama juzgayaytsu. Señor 

Jesucristo kutimurmi pakayllapa ruranqantsikkunata y shonqullantsikchö 
yarpanqantsiktapis juzgamäshun. Tsay höram alli o mana alli serviqnin 
kanqantsiktapis nimäshun. 

6Wawqikuna y panikuna, Dios Yayapa palabranta cäsuyänaykipaqmi 

Apoluspaq y kikïpaq kay cartachö niyaq. Cäsukurqa manam juk 
yachatsishuqnikikunapa favornin shärir jukaqpa contran 
shäriyankimantsu. Tsaynö karmi yachayyuq tukuykäyanki. 

7Yachatsiyäshuqnikikunata tsaynö juzgayänaykipaqqa ¿pitan kayanki? 

Tantiyakuq kayanqaykipis ¿manaku Dios Yayapita? Dios Yayapitaraqmi 
llapantapis chaskiyashkanki. Tsaynö kaykaptinqa ¿imanirtan 
kikillaykikunapita tantiyakuq kayanqaykita yarpar aläbakuykäyanki? 

8Qamkunaqa unaynam llapan munayanqaykita chaskiyashkanki ¿aw? 

Rïcunam kayanki ¿aw? Noqakuna manaraq chäyämuptïpis Jesucristuwan 
mandakuykäyanqaykitam yarpäyanki ¿aw? Mandäsiyänaqpaq ¡allim kanqa 
rasunpa mandakuyaptikiqa! 

9Yarpaynïpitaqa llapanpitapis mas ñakayänäpaqmi apóstol kayman Dios 

Yaya churayämashqa. Noqakunataqa mana alli ruraq runatanömi 
wañutsiyämayta munayan. Tsaynö ñakayanqätam llapan 
runakunapis angelkunapis rikaykäyäman. 

10Qamkunaqa Jesucristuta servir alläpa yachayyuq y tantiyaq 

kayanqaykitam nikäyanki. Peru noqakunatam sïqa Jesucristuta serviyaptï 
upatanö rikäyäman. Qamkunaqa puëdiq kayanqaykitam nikäyanki. Peru 
noqakunatam sïqa ni ima rurayta mana puëdiqtanö rikäyäman. 
Qamkunataqa allim rikäyäshunki. Peru noqakunatam sïqa mana väliqtanö 
rikäyäman. 

11Kananyaqmi noqakunaqa mallaqar, yakunar, alalar y maqar ushashqa 

purikäyä. Wajïkunapis kikïkunapaqa manam kantsu. 

12Wanayanqäkunapaq pishipäyanqäyaqmi aruyä. Runakuna 

ashayämaptinpis Dios Yaya bendicionninta churaykunanpaqmi mañakuyä. 
Chikiyämaptinpis mana resentikurmi puriyä. 

13Rimayämaptinpis alli shimilläkunapam parlapäyä. Kananyaqmi alläpa 

mana väliqtanö y manakaqtanö rikäyäman. 

14Manam qamkunata penqakatsiyänaqpaqtsu tsaynö qellqayämü, sinöqa 

kuyay tsurïtanö yätsiyarnikim. 

15Chunka waranqa (10,000) yachatsishuqnikikuna kayaptinpis 

Jesucristuman creyikuyänaykipaq jukllayllam puntata willayäshushkanki. 
Tsay willayäshuqnikiqa noqam kä. Tsaynöpam qamkunapa taytaykikunanö 
kä. 

16Tsaymi qamkunata rugayaq noqa kawakunqänö qamkunapis 

kawakuyänaykipaq. 

17Qamkuna kaqchö imanö kawakunqäta yarpätsiyäshunaykipaqmi 

Timoteuta kachamushkä. Payqa imayka kuyay tsurïnömi kaykan. 

Tsaynöllam Dios Yaya munanqannö kawakun. 
Llapan iglesiakunachö yachatsikunqänömi shumaq yachatsiyäshunki. 

18Wakikish mana kutimunäpaq kaqta yarpar alläpa yachaq tukur kaykäyanki. 

19Peru tsaynö yarpäyaptikipis Dios Yaya munaptinqa watukaqnikikunam 

shamushaq. Tsaychömi tsay yachayyuq tukuqkuna musyayämanqa. 
Paykunaqa mä rasunpakush Dios Yayapa poderninwan ruraykäyan o 
kikinkunapa yarpayllanpitakush parlaykäyan. 

20Dios Yayapa mandakuyninchö kawayqa manam yachaq tukur 

parlanqantsiktsu, sinöqa pay munanqanta rurar kawakunqantsikmi. 

21Qamkunaqa ¿imatatan munayanki? ¿Rabyashqa chämunätaku o 

kushishqa chämunätaku? 

 
1 Corintios 5 

Madrastanwan kakuq runata qarquyänanpaq Pablo ninqan 

1Qamkunachö juk runa madrastanwan kakunqantam musyashkä. 

Madrastanwan kakurmi penqakuypaq fornicación jutsata ruraykan. Tsaynö 
runataqa Jesucristuman mana creyikuq runakunapis alläpam musyapäyan. 

2Tsaynö kaykaptin ¿imanirtan penqakuyankitsu? Penqakuyanqaykipa 

rantinmi kushishqaraq kaykäyanki. Tsaynö runataqa ¿imanirtan 
qorikäyanqaykipitapis qarquyankitsu? 

3Paqtaykikuna mana kaykarpis puntaykikunachö kaykaqnömi kaykä. Tsaymi 

tsay runataqa mayna juzgashkä. 

4Señor Jesucristupa shutinchö qorikäyaptikim noqapis qamkunawan 

kaykaqnö kaykäshaq y poderösu Jesucristupis qamkunawan kaykanqa. 

5Tsaynö kaykaptinqa tsay runata Satanáspa poderninman dëjaykuyay. 

Tsaychö ñakar jutsanpita arrepentikuptinraqmi Señor Jesucristo kutimur 
salvanqa. 

6Tsay runata mana qarqurqa aläbakurpis mana allitam ruraykäyanki. 

¿Manaku musyayanki tsay jutsaqa wallka levadüralla mäsata 
saksätsinqannö kanqanta? 

7Tsaymi qamkunachö levadürata jitariqnö tsay runata qarquyay. Tsaynöpam 

mushuq mäsapita rurashqa levadürannaq tantanö 
kayanki. Pascuapaq cordërutanö Jesucristuta [noqantsik rayku] 
wañutsiyanqanpitam rasunpa levadürannaq tantanö kayanki. 

8Tsaynö kaykaptinqa Pascua fiestata rurayänanpaq levadürata jitariqnö 

jutsa ruraykunata y mana alli ruraykunata dëjashun. Tsaynö dëjaskir Dios 
Yayapa willakuynin ninqannö kawakushun. 

9Puntata cartakamunqächönam niyashkaq fornicación jutsata ruraq 

runakunawan mana qorikäyänaykipaq. 

10Manam llapan tsaynö kawaq runakunapita witikuyänaykipaqtsu niyaq. 

Tsaynöllam llapan ayrajashqa runakunapita, suwakunapita y ïdulukunaman 
creyikuq runakunapita witikuyänaykipaqtsu niyaq. Paykunawan mana 
qorikarqa ¿mayparaq aywayankiman? 

11Tsaynö kaykaptinpis wakinqa <<Jesucristumanmi creyikü>> nikarmi 

fornicación jutsachö kayan, imapaqpis ayrajashqa kayan, ïdulukunaman 
creyiyan, runapaq rimayan, borrächu kayan y suwakuyan. Paykunawan 
mana qorikäyänaykipaqmi niyaq. Paykunawanqa mikuyänallaykipaqpis ama 
qorikäyaytsu. 

12Noqantsikqa manam poderyuqtsu kantsik Jesucristuman mana 

creyikuqkunata juzganapaq. Peru Jesucristuman creyikuq majintsikkuna 
jutsata rurayaptinmi sïqa juzganapaq y corriginapaqpis podernintsik kan. 

13Jesucristuman mana creyikuq runakunataqa kikin Dios Yayam juzganqa. 

Jesucristuman creyikuq majikikunata corrigiyänaykipaq poderyuq kaykarqa 
madrastanwan kakuq runata qarquyay. Tsaynöpam mana alli ruraykuna 
qamkunachö kanqatsu. 

 
1 Corintios 6 

Autoridäkunaman mana demandanakuyänanpaq ninqan 

1Qamkuna imallapitapis piñanakur ¿imanirtan Dios Yayata mana cäsuq 

autoridäkunaman demandakuq aywayanki? ¿Imanirtan kikikikunapura 
arreglayankitsu? 

2¿Manaku musyayanki Jesucristuman mana creyiq runakunata juzganapaq 

Dios Yaya churamänapaq kanqanta? Tsaynö kaykaptinqa imapis kaptin 
¿imanirtan kikikikunapura arreglayankitsu? 

3¿Manaku musyayanki angelkunatapis juzganapaq kanqanta? Tsaynö 

kanapaq kaykaptinqa ¿imanirtan wawqikuna y panikuna piñanakuyaptin 
arreglashwantsu? 

4Mayqan wawqiwan o paniwan piñanakur ¿imanirtan Jesucristuman mana 

creyiq autoridäkunamanraq aywayanki? 

5¿Manaku penqakuyanki? ¿Manaku qamkunachö pillapis kan Jesúsman 

creyikuqpura piñanakuyaptiki arreglayäshunaykipaq? 

6Kikikikunapura arreglayänaykipa rantin Jesucristuman mana creyikuq 

autoridäkunamanraq demandakuq aywayanqayki manam allitsu. 

7Creyikuqpura demandanakurmi mana allita ruraykäyanki. 

Demandanakuyanqaykipa rantin rabyatsiyäshuptikipis ¿imanirtan upälla 

kakuyankitsu? Suwapuyäshuptikipis ¿imanirtan <<jina apatsunpis>> 
niyankitsu? 

8Peru qamkunaqa kikikikunapura mana allita rurarmi suwapunakuykäyanki. 

9¿Manaku musyayanki jutsa ruraq runakunaqa Dios 

Yayapa mandakuyninman mana yaykuyänanpaq kayanqanta? Shumaq 
tantiyakuyay: fornicación jutsata ruraqkuna, ïdulukunaman creyiqkuna, 
adulteriu jutsa ruraqkuna, prostitütanö puriq jövinkuna, ollqupura 
kakuqkuna, 

10suwakuqkuna, imapaqpis ayrajashqakuna, borrächukuna, washarimakuna 

y engañakuqkunapis Dios Yayapa mandakuyninman manam 
yaykuyanqatsu. 

11Qamkunapis wakikiqa tsaynömi jutsata rurar kawayarqayki. Peru kananmi 

sïqa Señor Jesucristupa shutinchö Diosnintsikpa Espïritunwan 
jutsaykikunapita mayllashqana kaykäyanki, santuna kaykäyanki y 
jutsannaqna kaykäyanki. 

Fornicación jutsapita witikunapaq ninqan 

12Qamkunam niyanki munayanqaykita rurayänaykipaq librina kayanqaykita. 

Peru libri karpis manam llapantatsu rurayankiman. Manam jutsata rurar 
kawanapaqtsu libri kaykantsik, sinöqa Dios Yaya munanqannö 
kawanapaqmi. 

13Wakikim niyanki: <<Mikuyqa pachantsikpaqmi y pachantsikpis 

mikuypaqmi>>. Peru Dios Yayam pachantsiktapis y mikuytapis 
ushakätsinqa. Tsaynöllam cuerpuntsikqa fornicación jutsata ruranapaqtsu, 
sinöqa Señor Jesucristo munanqannö kawakunäpaqmi. 

14Dios Yaya payta kawatsimunqannömi noqantsiktapis poderninwan 

kawatsimäshun. 

15¿Manaku musyayanki Jesucristuwan jukllayllanö kayanqaykita? ¿Paywan 

jukllayllanö kaykarku prostitütawan kakuyankiman? Tsaynö ama kayaytsu. 

16¿Manaku musyayanki juk runa prostitütawan kakurqa paywan juk 

cuerpunöllana kanqanta? Dios Yayapa palabranmi nin: <<Tsaynö täkurmi 
ishkanpis jukllayllanö kayanqa>>. 

17Tsay ninqannöllam Jesucristuman creyikurqa Jesucristuwan 

jukllayllanöna kaykantsik. 

18¡Fornicación jutsapita witikuyay! Wakin jutsakunata rurarqa manam 

cuerpuykitatsu rakchataykäyanki. Peru fornicación jutsata rurarmi sïqa 
cuerpuykita rakchataykäyanki. 

19¿Manaku musyayanki Dios Yaya qarayäshunqayki Espíritu Santu 

täkunqan templu kayanqaykita? Tsaymi cuerpuykikunaqa qamkunapatsu, 
sinöqa Dios Yayapam. 

20Qamkunataqa Dios Yayam rantiyäshushkanki. Tsaymi jutsata mana rurar 

pay munanqannö kawakuyänayki. 

 
1 Corintios 7 

Ollquyuq y warmiyuq kaqkunapaq yachatsinqan 

1Cartakayämunqaykichö tapuyämanqaykita kanan tantiyatsiyäshayki. Allim 

kanman warmiwan runa mana churakaptin. 

2Peru tsaynö kaptinpis jukwan jukwan mana kakuyänanpaq cada ünu 

warmiyuq y ollquyuq kayätsun. 

3Ollqunta warmin ama cuerpunta michätsuntsu. Tsaynölla ollqunpis 

warminta ama cuerpunta michätsuntsu. 

4Churakaskiptinqa warmipa cuerpun manam kikinpanatsu, sinöqa 

ollqunpanam. Y ollqunpa cuerpunpis manam kikinpanatsu, sinöqa 
warminpanam. 

5Tsaynö kaykaptinqa cuerpuykikunata ama michänakuyaytsu. Wakinkunam 

warminwan willanakuyan Dios Yayata mañakuyänan junaqkuna 
päsanqanyaq kaman kayänanpaq. Tsaynö willanakurqa willanakuyanqayki 
junaqyaqlla kaman kayanki. Peru willanakuyanqayki junaq cumpliskiptin 
sïqa yapay tinkukäyanki. Mana tsaynö 
kayaptikiqa Satanásmi mayqaykitapis jutsaman ishkitsiyäshunki. 

6Manam warmikiwan kakuyänaykita michartsu niyaq, sinöqa wakin kaqkuna 

tsaynö rurayta munayaptinmi. 

7Yarpaynïpitaqa mas allim kanman llapaykipis noqanö kikillaykikuna 

kayaptiki. Peru imanö kaptinpis Dios Yayam permïtin wakin kaqkuna 
warmiyuq kayänanpaq y wakin kaqkuna warminnaq kayänanpaq. 

8Warminnaqkunata, ollqunnaqkunata y viüdakunatam yätsï noqanö 

japallankuna täkuyänanpaq. 

9Warminnaq o ollqunaq täkuyta mana puëdirqa warmin o ollqun 

ashikuyätsun. Jukwan jukwan kakuyanqanpa rantin mas allim kanman 
churakäkuyaptin. 

10Warmiyuqkunata y ollquyuqkunatam Señor Jesucristo nirqan ollqunpita 

warmi mana rakikänanpaq. 

11Tsaymi ollqunpita rakikarqa jukwanqa täkunmantsu. Ollquyuq kayta 

munarqa ollqunwanmi amistanman. Tsaynöllam ollqupis warminpita 
rakikanmantsu. 

12Mayqan wawqipa warmin rakikayta mana munaptinqa warminpita manam 

rakikanmantsu. Tsaynö rakikanmantsu Jesucristuman warmin mana 
creyikuptinpis. Tsaypaq Señor Jesucristo mana yachatsishqa kaptinpis 
mana rakikäyänanpaqmi tsaynö nï. 

13Tsaynölla mayqan panipa ollqunpis rakikayta mana munaptinqa ollqunpita 

manam rakikanmantsu. Tsaynö rakikanmantsu Jesucristuman ollqun mana 
creyikuptinpis. 

14Ama yarpäyaytsu Jesucristuman majayki mana creyikuptin paywan 

churakäyanqayki mana alli kanqanta. Jesucristuman warmi creyikuptinqa 
ollqunwan churakanqan allim. Tsaynöllam Jesucristuman runa creyikuptin 
warminwan churakanqan alli. Tsaynö mana kaptinqa wamrankunatam Dios 
Yaya yanapanmantsu. Peru wamrankunata llakiparmi Dios Yaya yanapan. 

15Jesucristuman mana creyikuq warmi o ollqu rakikayta munarqa rakikätsun. 

Rakikaptinqa majan librinam kaykan. Dios Yaya manam permïtintsu 
majayuqkuna mana alli kawayänanta. 

16Wawqikuna, tantiyakuyay. Mana rakikaptikiqa talvezchi warmiki tantiyakur 

salvakanman. Panikuna, qamkunapis tantiyakuyay. Mana rakikaptikiqa 
talvezchi ollquyki tantiyakur salvakanman. 

Señalakushqa o mana señalakushqa karpis, servikuq o libri karpis Dios Yayata 
serviyänanpaq ninqan 

17Salvayäshunaykipaq Dios Yaya qayayäshuptikiqa señalakushqa o mana 

señalakushqa karpis, servikuq o libri karpis Dios Yayata serviyay. Tsaytam 
maytsaychö wawqikunata y panikunata tantiyatsï. 

18Cuerpuykikuna señalashqata qayayäshuptikiqa señalakushqa kayay. 

Cuerpuykikuna mana señalannita qayayäshuptikiqa ama señalakuyaytsu. 

19Señalakushqa o mana señalakushqa kayanqaykipis Dios Yayapaqqa 

iwalllam. Payqam munan imanö karpis mandamientunkunata cäsur 
kawakuyänaykita. 

20Salvayäshunaykipaq Dios Yaya qayayäshuptiki señalakushqa o mana 

señalakushqa kayanqaykinölla kakuyay. 

21Servikuq kaykaqta qayayäshuptikipis ama llakikuyaytsu. Tsaynö kaptinpis 

servikuq kayanqaykipita pillapis jipiyäshuptiki allim kanman. 

22Jesucristo rayku Dios Yaya qayayäshuptikim servikuq kashqa karpis 

Jesucristuman creyikur librinöna kaykäyanki. Tsaynöllam Dios Yaya 
qayayäshuptiki libri kashqa karpis Jesucristuta serviyänaykipaq paypa 
serviqnin kaykäyanki. 

23Dios Yayam salvayäshurniki rantiyäshushkanki. Tsaynö kaykaptinqa 

señalakuyänaykipaq niyäshuptiki o servikuq kayanqaykipita 

yarqukuyänaykipaq niyäshuptiki ama cäsuyaytsu. Cäsurqa paykunapa 
serviqninnömi kayanki. 

24Wawqikuna y panikuna, tsaynö kaykaptinqa señalakushqa o mana 

señalakushqa karpis, servikuq o libri karpis Dios Yayata serviyay. 

Majayuq o japallan täkuyänanpaq yachatsikunqan 

25Kananmi japallan kaqkunapaq willayäshayki. Paykunapaqqa Señor 

Jesucristo manam ni imatapis parlashqatsu. Tsaynö kaptinpis Dios Yaya 
llakipämar yachayta qaraykämaptinqa yätsiyanqaqta chaskiyänaykim. 

26Kanan witsay alläpa ñakaykuna kaptinmi tantiyaynïpitaqa majannaq 

kaqkunaqa japallankuna täkuyanman. 

27Majayuq karqa majaykipita ama rakikäyaytsu. Japallaykikuna karqa 

warmita ama ashiyaytsu. 

28Tsaynö kaptinpis warmiwan churakarqa manam jutsatatsu rurayanki. 

Tsaynöllam jipashpis churakäkurqa jutsatatsu ruran. Peru majayuq karqa 
kanan witsay alläpa ñakaykuna kaptinmi masraq ñakayanqa. Tsaynö 
kananta manam munätsu. 

29Wawqikuna y panikuna, kay patsa ushakänanpaq ichikllanam pishin. 

Tsaynö kaykaptinqa majayuq karpis japallan kawakuqnö kawakuyätsun. 

30Llakishqa karpis kushishqanö kawakuyätsun. Kushishqa karpis 

llakishqanö kawakuyätsun. Imata rantirpis tsaykunaman ama 
confiakuyätsuntsu. 

31Imaykayuq karpis tsaykunaman umankuna churashqa ama kayätsuntsu. 

Kay rikaykanqantsik patsaqa ushakänanpaqnam kaykan. 

32Manam munätsu yarpachakur kawayänaykita. Warminnaqkunaqa Señor 

Jesucristo munanqanta rurayänanpaqmi mas yarpachakuyan. 

33Peru warmiyuqkunam sïqa warminwan alli kawakuyänanpaq mas 

yarpachakuyan. 

34Tsaymi warminta alli rikäyänanpaq y Jesucristuta serviyänanpaq 

yarpachakuyan. Tsaynöllam viüdakunapis y jipashkunapis Señor Jesucristo 
munanqannö llapanchöpis santu kawayänanpaq yarpachakuyan. Peru 
ollquyuq warmikunam sïqa ollqunwan alli kawakuyänanpaq mas 
yarpachakuyan. 

35Tsaynö niyaq manam warmiyuq o ollquyuq kayänaykita amatsakurtsu, 

sinöqa warmiyuq o ollquyuq kayänaykipaq o mana kayänaykipaqpis shumaq 
yarpachakuyänaykita munarmi. Tsaynöllam munä shumaq kawakur Señor 
Jesucristuta llapan shonquykikunawan serviyänaykita. 

36Pipa warmi tsurinpis ollquyuq kananpaq edäninchöna kaptinqa y ollquyuq 

kayta munaptinqa churayätsun. Churarqa manam jutsatatsu rurayanqa. 

37Tsaynö kaptinpis churayta mana munarqa ama churatsuntsu. Peru 

manam pipis churananpaq o mana churananpaqpis obliganmantsu. 

38Tsaymi tsurinta churar allita rurayan. Tsaynö kaptinpis mana churarmi mas 

allita rurayan. 

39Ollquyuq warmiqa ollqun kawanqanyaqqa [ley ninqannölla] ollqullanwanmi 

täkunman. Peru ollqun wañukuskiptinmi sïqa jukwan täkunanpaq librina 
kaykan. Tsaynö kaptinpis Jesucristuman mana creyikuq runawanqa ama 
täkutsuntsu. 

40Churakänanpaq libri karpis yarpaynïpitaqa viüda karpis ama jukwan 

kakunmantsu. Tsaynö niyaq noqapis Espíritu Santuta chaskishqa karmi. 

 
1 Corintios 8 

Ïdulukunapaq pishtayanqan aytsapaq yachatsikunqan 

1Ïdulukunapaq pishtayanqan aytsakunapaq tapuyämanqaykita kanan 

willayäshayki. Musyämi <<llapämi yachayyuq kayä>> niyanqaykita. Tsaynö 
niyaptikipis wakin yachayyuqkunaqa orgullösum tikrayan. Peru llakipäkuq 
kaqkunam sïqa runa majinta alli yanapayan. 

2Yachayyuq kayanqaykita yarparpis manam rasunpatsu yachayyuq kayanki. 

3Peru rasunpa yachayyuq runaqa Dios Yayatam kuyan. Tsaynö runataqa 

Dios Yayapis reqinmi. 

4Ïdulukunapaq pishtayanqan wätakunata mikunapaq o mana mikunapaq 

kanqantam kanan tantiyatsiyäshayki. Musyantsikmi ïdulukuna mana 
kawayanqanta ni poderyuq kayanqanta. Tsaynöllam musyantsik Dios Yaya 
jukllaylla kanqanta. 

5Tsaynö kaptinpis wakinmi yarpäyan ciëluchöpis y kay patsachöpis maytsika 

dioskuna kayanqanta. 

6Peru tsaynö yarpäyaptinpis noqantsikpaqqa jukllayllam Diosqa. Paymi Dios 

Yaya. Paymi llapanta kamashqa. Noqantsikpis payta servinapaqmi 
kawantsik. Señor Jesucristupis jukllayllam. Paywanmi Dios Yaya llapantapis 
kamarqan. Paymi kawaytapis qaramantsik. 

7Tsaynö kaptinpis manam llapan wawqikuna y panikunatsu tsaykunata 

tantiyayan. Wakinkunam ïdulukunata ñawpata adorashqa kar ïdulukunapaq 
pishtayanqan aytsata mikuyta munayantsu. Tsay aytsata mikurqa jutsata 
rurayanqantam yarpäyan. 



2160 

 

 
©  Wycliffe Bible Translators, Inc. 

  
 

 

8Manam aytsata mikunqantsikpitatsu Dios Yaya mas kuyamantsik y aytsata 

mana mikunqantsikpitatsu mënus kuyamantsik, sinöqa mikushqapis mana 
mikushqapis iwalllam kuyamantsik. 

9Ïdulupaq pishtayanqan aytsata mikuyänaykipaq libri kaykarpis cuidädu 

mikur manaraq shumaq tantiyakuq wawqikunata y panikunata jutsaman 
ishkitsiyankiman. 

10Yachayyuq kayanqaykita yarparmi wakikiqa ïdulukunapa templunchö 

aytsata mikuykäyanki. Tsay aytsata mikuykaqta rikäyäshurniki ¿manatsuraq 
manaraq shumaq tantiyakuq wawqikuna y panikunapis tsay aytsata mikuyta 
munayanqa? 

11Tsaynöpam yachayyuq kayanqaykita yarparpis tsay wawqikunata y 

panikunata jutsaman ishkiykätsiyanki. Tsaynö jutsaman ishkiykätsiyanki 
paykuna rayku Jesucristo wañushqa kaptinmi. 

12Mana tantiyaq wawqikunata y panikunata tsaynö jutsaman ishkitsirqa 

Jesucristupa contranmi ruraykäyanki. 

13Aytsata mikunqantsikpita creyikuq majintsik ïduluta yapay adoraptinqa 

imaypis aytsata ama mikushuntsu. 

 
1 Corintios 9 

Mañakunanpaq derëchun kaptinpis Pablo mana mañakunqan 

1¿Manaku libri kä? ¿Manaku apóstol kä? ¿Manaku Señor Jesucristutapis 

rikashkä? ¿Manaku qamkunapis willakuptïraq Jesucristuman 
creyikuyashkanki? 

2Wakinkuna apóstol kanqäta mana tantiyayaptinpis qamkunam sïqa 

musyayanki. Tsaymi willakunqäta creyir Jesucristuman creyikuyanki. 

3Apóstol kanqäta manakaqman churamaqkuna musyayänanpaqmi tsaynö 

niyaq. 

4Apóstol kaykarqa noqakunapis willakuyanqäpitam mikuyänäpaq y 

upyayänäpaqpis derëchükuna kan. 

5Noqakunapis wakin apostolkunanö, Señor Jesucristupa wawqinkunanö y 

Cefasnö cada ünum warmïkunawan puriyänäpaq derëchükuna kan. 

6¿Imanirtan yarpäyanki Bernabétawan noqallata mana 

yanapayämänaykipaq kanqanta? 

7¿Mayqan soldädutan kikinpa gastunwan soldädu kananpaq yaykun? ¿Pï 

runatan plantanqan üvapa wayuyninta mikuntsu? Tsaynölla ¿pï runatan 
mitsinqan cabranpa o wäkanpa lichinta upuntsu? 

8Tsaytaqa manam kikïpa yarpaylläpitatsu niyaq. Moisés qellqanqan 

leykunachöpis tsaypaqmi qellqashqa kaykan. 

9Tsaychömi nin: <<Ërachö trïguta jarutsir töruta ama shinqawiyankitsu>>. 

Dios Yaya tsaynö nirqan ¿törukunapaqku 

10o noqantsikpaqku? Tsaynö qellqashqa kaykan noqantsikpaqmi. 

Yapyapukuqpis trïguta garutipukuqpis qarayta chaskiyänan raykum 
arupukuyan. 

11Noqakunapis Jesucristupa willakuyninta qamkunata willakur muruta 

muruqnömi kayashkä. Tsaymi cosëchachö qarayta chaskiqnö qamkunapita 
imallatapis chaskiyäman. 

12Wakintapis yanapaykarqa masraqmi noqakunatapis yanapayämankiman. 

Yanapayämänayki kaykaptinpis manam mañakuyashkaqtsu. Tsaypa 
rantinmi Jesucristupa willakuyninta chaskiyänaykipaq ima tsapapis kananta 
mana munar ñakarpis upälla kakuyashkä. 

13¿Manaku musyayanki templuchö y altarchö aruqkuna templuman 

apayanqan mikuyta mikuyanqanta? 

14Tsaynöllam Jesucristupa willakuyninta willakuqkunapis willakuyanqanpita 

chaskiyanman. Tsaynö kananpaqmi Señor Jesucristupis nirqan. 

15Tsaynö chaskinäpaq derëchü kaptinpis manam ni imay 

mañakuyashkaqtsu ni kananpis manam mañakuyaqtsu. Tantiyaynïpitaqa 
mañakuyanqaqpa rantin mejor wañuküman. Mana mañakuyanqaqpita 
manam llakikütsu, sinöqa kushikümi. 

16Jesucristupa alli willakuyninta imaykanöpapis willakunä kaptinmi 

willakunqäpita aläbakütsu. Mana willakuptïqa ¡Dios Yaya castigamätsun! 

17Kikïpa yarpaylläpita willakurqa yanapayämänaykipaqmi mañakuyaqman. 

Dios Yaya willakunäpaq churamashqa kaptinmi imatapis mana mañakurlla 
willakuykä. 

18[Jesucristupa] alli willakuyninta willakunqäpita qellayta mana chaskiptïpis 

jukmi pägü kaykan. Tsay pägüqa kaykan willakunqäpita mañakunäpaq 
derëchü kaptinpis mana mañakurlla willakunqämi. 

19Noqaqa libri karpis runakuna tantiyakur salvakäyänanpaqmi llapan 

runakunapa serviqninnö kaykä. 

20Tsaymi Israel runakunawan qorikarqa paykuna kawayanqannö noqapis 

kawä. Moisés qellqanqan leykunata paykuna cumpliyanqannömi noqapis 
cumplï. Tsay leykunapa poderninchö mana karpis tsaynö kawä Israel 
runakuna tantiyakur Jesucristuman creyikuyänan raykum. 

21Tsaynöllam Moisés qellqanqan leykunata mana cäsuq runakunawan 

qorikarpis paykuna kawayanqannö kawä. Tsaynö kawä paykunapis 

Jesucristuman creyikuyänan raykum. Paykunawan qorikar Moisés 
qellqanqan leykunata mana cumplirpis jutsata mana rurarmi Jesucristo 
munanqannölla kawä. 

22Tsaynöllam mana tantiyaqkunawan qorikarpis paykuna kawayanqannö 

noqapis kawä. Tsaynö kawä Jesucristuman creyikuyänan raykum. 
Tsaynöpam runa imanö kaptinpis tsay runanö kawä. Tsaynö kawä 
wakillanpis salvakäyänanpaqmi. 

23Llapantapis rurä Jesucristupa alli willakuyninta runakuna chaskiyänan 

raykum. Tsaynöpam Jesucristuman creyikur kushikuyanqannö noqapis 
kushikushaq. 

24Qamkunam musyayanki atskaq cörrirpis alli cörriq kaqlla premiuta 

chaskinqanta. Qamkunapis Dios Yayapita premiuta chaskiyänaykipaq 
shumaq kawakuyay. 

25Cörriqkuna shumaq alistakuyanqanta tantiyakuyay. Paykunam tsaynö 

alistakuyan gänar ushakaq corönata chaskiyänallanpaq. Peru noqantsikmi 
sïqa alistakuntsik mana ushakaq corönata chaskinapaq. 

26Tsaymi llallinakuychö pantar jukläpa cörriq runanötsu ni guërrachö 

wayrallata kutaq runanötsu kawä. 

27Tsaypa rantinmi cörrinanpaq alistakuq runa imaykata ñakarpis 

alistakunqannö noqapis Dios Yaya munanqannö imaykata ñakarpis 
kawaykä. Mana tsaynö karqa wakinta shumaq yachatsirpis Diospa 
puntanman manach kikïpis chämantsu. 

 
1 Corintios 10 

Ïdulukunata mana adorayänanpaq yachatsinqan 

1Wawqikuna y panikuna, musyayankim unay creyikuq majintsikkunata ima 

päsanqanta. Paykunaqa pukutay rurillantam aywayarqan y Puka Lamartam 
päsayarqan. 

2Moiséswan pukutay rurinpa aywashqa karmi y lamarpa päsashqa karmi 

llapanpis bautizakushqanö kayarqan. 

3Dios Yaya alistapanqan mikuytam llapan mikuyarqan. 

4Dios Yaya qaqapita pashtatsimunqan yakutam llapan upyayarqan. Tsay 

qaqaqa Jesucristum karqan. Israel runakuna aywayanqanpam Jesucristupis 
aywarqan. 

5Peru tsaynö kaptinpis Dios Yayata atskaqmi cäsukuyarqantsu. Tsaymi 

paykuna desiertuchö wañushqa mashtaraykar quëdayarqan. 

6Llapan tsaykunam paykunata päsarqan noqantsik tantiyakur paykunanö 

mana jutsata ruranapaq. 

7Tsaymi ïdulukunata ama adorashuntsu. Israel runakuna ïdulukunata 

adorayanqanpaqmi Dios Yayapa palabran nin: <<Llapanmi jamaykur 
mikuyarqan y upyayarqan. Kushikurmi juknin jukninpis jutsata rurayarqan>>. 

8Tsaynölla fornicación jutsata ama rurashuntsu. Israel runakuna tsaynö 

kawayanqanpitam Dios Yaya juk junaqllachö ishkay chunka kimsa waranqa 
(23,000) runakunata wañutsirqan. 

9Tsaynölla Señornintsik Jesucristuta kikintsik munanqantsikta rurananta 

munashuntsu. Wakin Israel runakuna Diosta tsaynö ruratsiyta munayaptinmi 
culebrawan kanitsir Dios Yaya ushakätsirqan. 

10Tsaynölla descontentu ama kashuntsu. Israel runakuna descontentu 

kayaptinmi wañutsikuq ángel paykunata ushakätsirqan. 

11Unay Israel runakunata tsaynö päsanqankunam Dios Yayapa palabranchö 

qellqashqa kaykan ultimu tiempuchö noqantsik kawaqkuna tantiyanapaq. 

12Tsaynö kaykaptinqa cuidädutaq Dios Yaya munanqannö alli 

kawayanqaykita yarpar jutsaman ishkiyankiman. 

13Llapan pruëbakuna päsayäshunqaykim wakin runakunatapis päsan. 

Pruebaman churayäshurnikipis Dios Yaya manam dëjayäshunkitsu. Tsaymi 
pruëbakunata awantar jutsaman mana ishkiyänaykipaq imaypis 
yanapayäshunki. 

14Kuyashqa wawqikuna y panikuna, tsaynö kaykaptinqa ïdulukunata ama 

adorayaytsu. 

15Yachayyuq runakuna kaykarqa ninqä rasunpa kanqanta tantiyayay. 

16Noqantsik Santa Cënapaq qorikar bendición cöpapita upyar ¿manaku 

yarpantsik Jesucristo noqantsik rayku yawarninta jichanqanta? Tsaynöllam 
tantata pakipunakur ¿manaku yarpantsik Dios Yaya salvamänapaq 
Jesucristo cruzchö wañunqanta? 

17Santa Cënachö juk tantallata mikurmi maytsikaq karpis juk cuerpulla 

kantsik. 

18Israel runakunapa sacerdötinkunapis Dios Yayata 

adorayänan altarchö pishtayanqan aytsata mikur ¿manaku Dios Yayawan 
jukllayllanö kayan? 

19Shumaq tantiyakushun. Ïdulukunaqa manam kawayantsu. Ïdulukunapaq 

altarman churayanqan aytsapis aytsallam kaykan. 

20Tsaymi ïdulukunapaq churayanqan aytsaqa Dios Yayapaqtsu, 

sinöqa supaykunapaqmi. Noqaqa manam munätsu supaykunapaq 
kaqkunata mikuyänaykita. 

21Qamkunaqa Santa Cënachö vïnuta upyar supaykunapaq wiñäyanqan 

vïnutapis manam upyayankimantsu. Tsaynölla Santa Cënachö tantata mikur 
supaykunapaq churayanqan mikuytapis manam mikuyankimantsu. 

22¿Dios Yayata rabyatsiytaku munayanki? ¿Noqantsik paypita mas 

poderyuqku kantsik? 

Dios Yaya alabashqa kananpaq imatapis ruranapaq ninqan 

23Munayanqaykita rurayänaykipaq librina kayanqaykita nirpis manam 

llapantatsu rurayankiman. Tsaynöllam llapan rurayanqaykikunatsu 
wawqikuna y panikuna alli kawakuyänanpaq yanapan. 

24Kikillantsik alli kawanapaq ama yarpachakushuntsu, sinöqa wakin 

kaqkunapis alli kawayänanpaq yarpachakushun. 

25Mercäduchö aytsata rantirqa ïdulukunapaq pishtayanqanta o mana 

pishtayanqantapis mana tapukurlla rantiyay. Rantirpis ama llakikuyaytsu. 

26Dios Yayapa palabranmi nin: <<Dios Yayapam kay patsa y kay patsachö 

kaqkunapis>>. 

27Tsaynölla Dios Yayaman mana creyikuq runa mikuyänaykipaq 

qayatsiyäshuptiki mana tapupayllapa llapan qarashunqaykita mikuyay. 

28Peru pipis <<tsay aytsatam ïdulupaq churashqa>> niyäshuptikiqa tsay 

willashuqnikita respitar ama mikuyaytsu. 

29Manam kikikikuna raykutsu mana mikuyänaykipaq nikä, sinöqa 

willashuqniki runa mana allita mana yarpänanpaqmi. Tsaynö niyaptiq talvez 
wakiki niyankiman: <<Runakuna mana allita yarpäyaptinllaqa ¿imanirtan 
aytsata mikümantsu? 

30Dios Yayata agradëcikuskir mikuptïqa manam pipis 

musyapäyämanmantsu>>. 

31Tsaynö niyaptikipis noqam niyaq: Mikurpis, upyarpis y imata rurarpis Dios 

Yaya alabashqa kananpaq rurayanki. 

32Tsaynö kaykaptinqa Israel runa o mana Israel runa kaptinpis o Diosman 

creyikuq majiki kaptinpis rurayanqaykita rikar Diosman creyikuyanqanta 
dëjayänan kaptinqa tsay rurayanqaykita amana rurayankinatsu. 

33Noqapis manam kikilläpaqtsu alli kawayta munä, sinöqa llapan 

imaykachöpis runa majï alli kawayänanpaq y tsaynöpa atskaq 
salvakäyänantam munä. 

 
1 Corintios 11 

1Jesucristo kawanqannö kawanqäta rikäyämanqaykinö qamkunapis 

kawayay. 

Iglesiachö warmikuna shukatakuyänanpaq yätsinqan 

2[Wawqikuna y panikuna,] qamkuna imaypis yarpäyämaptiki y 

yachatsiyanqaqta mana qonqayaptikim kushikü. 

3Peru niyanqaqta musyayay: Jesucristum ollqu kaqpa uman. Ollqunam 

warminpa uman. Dios Yayanam Jesucristupa uman. 

4Wawqikuna y panikuna qorikäyanqanchö mayqan ollqupis Dios Yayata 

mañakur o willakuyninta willakur manam shukatakunmantsu. Shukatakurqa 
Jesucristutam manakaqman churan. 

5Peru warmim sïqa Dios Yayata mañakur o willakuyninta willakur 

shukatakunman. Mana shukatakurqa ollquntam manakaqman churaykan. 
Tsaynö rurarmi aqtsanta rutukuskir warmi penqakuypaq kanqannö kaykan. 

6Shukatakuyta mana munaq warmiqa mejor aqtsanta qara putuypa 

rutukutsun. Aqtsanta rutukuyta penqakurqa umanta shukatakutsun. 

7Runata kamarmi Dios Yaya kikin rikuqta kamarqan. Tsaymi 

qorikäyanqanchö Dios Yaya respitashqa kananpaq ollqukuna 
shukatakuyanmantsu. Peru warmikunam sïqa ollqun alli rikashqa kananpaq 
umankunata shukatakuyanman. 

8Manam warmipitatsu ollquta Dios Yaya kamarqan, sinöqa ollqupitam 

warmita kamarqan. 

9Tsaynöllam warmi japallan kaptintsu ollquta kamarqan, sinöqa ollqu 

japallan kaptinmi warmita kamarqan. 

10Tsaymi warmikunaqa ollqunkunata y angelkunatapis respitar umankunata 

shukatakuyanman. 

11Peru tsaynö kaptinpis warmi mana kaptinqa ollqu manam yurinmantsu. 

Ollqu mana kaptinqa manam warmipis kamashqatsu kanman karqan. 
Tsaynö kananpaqmi Dios Yaya permïtirqan. 

12Musyantsikmi ollqupita warmita Dios Yaya kamanqanta. Tsaynöllam 

musyantsik warmipita ollqupis yurinqanta. Warmipis ollqupis Dios 
Yayapitam kayan. 

13Mä, qamkuna yarpachakuyay. ¿Allitsuraq kaykan warmikuna umankunata 

mana shukatakur Dios Yayata mañakuyaptin? 

14¿Manatsuraq maytsaychöpis penqakuypaq kaykan ollqu aqtsanta 

wiñätsiptin? 

15Peru warmikunam sïqa jatusaq aqtsayuq kar kuyakuypaq kayan. 

Warmikunapa aqtsanmi umankunata shukataraqnö kaykan. 

16Tsaykunapaq talvez wakikiqa masta parlayta munaykäyanki. Peru 

noqakuna kaqchö y maytsaychöpis wawqikuna y panikuna 
qorikäyanqanchömi panikuna umankunata imaypis shukatakuyan. 

Santa Cënachö jaqayätsinakuyanqan 

17Qamkunam qorikäyanqaykichö allita rurayanqaykipa rantin mana allita 

ruraykäyanki. 

18Qorikäyanqaykichö jaqayätsinakuyanqaykitam willayämashqa. Paqta 

qamkuna rasunpa tsaynö kaykäyanki. 

19¡Ajä! Tsaynö jaqayätsinakur kawar Dios Yaya munanqannöchi 

kawaykäyanki ¿aw? 

20Tsaynö jaqayätsinakushqa kaykar Santa Cënata mikuyanqaykipis 

manakaqllapaqmi kaykan. 

21Santa Cënata mikuyänaykipaq qorikarshi wakikiqa alli mikuyta apaykur 

mikupakuyanki. Peru wakikish mallaq kaykäyanki. Wakikinash alläpa 
machäyanqaykiyaq upyaykäyanki. 

22Tsaynö rurarmi Dios Yaya salvanqan kaqkunata manakaqman 

churaykäyanki y waktsa kaqkunata penqakuyman churaykäyanki. 
¿Imanirtan wajillaykikunachö mikuyankitsu y upyayankitsu? Tsaynö rurarmi 
mana allita ruraykäyanki. 

Santa Cënapaq yachatsinqan 
Mateo 26.26-29; Marcos 14.22-25; Lucas 22.14-20 

23Señor Jesucristo Santa Cënapaq yachatsikunqallantam noqapis 

yachaykätsiyaq. Wañutsiyänanpaq entregayänan paqasmi Señor Jesucristo 
tantata aptarkur 

24Dios Yayata agradëcikurqan. Tsaypitam tantata pakiskir nirqan: 

<<[Mikuyay.] Kay tantaqa cuerpümi. Qamkuna rayku wañurmi cuerpüta Dios 
Yayata entregashaq. Kay tantata mikur imaypis yarpäyämanki>>. 

25Tsaynöllam mikuyta ushaskir vïnuyuq cöpata aptarkur nirqan: <<Kay 

vïnuqa Dios Yaya mushuq pactuta rurananpaq jichanqä yawarnïmi. Kay 
vïnuta upyar imaypis yarpäyämanki>>. 

26Jesucristo tsaynö nishqa kaptinmi cada vez Santa Cënachö tantata mikur 

y vïnuta upyar yarpantsik noqantsik rayku Jesucristo wañunqanta. Tsaynölla 
imaypis rurashun Jesucristo kutimunqanyaq. 

Imanö kawayanqanta yarpachakuskirraq Santa Cënata mikuyänanpaq 
yätsinqan 

27Tsaymi pipis jaqayätsinakushqa o jutsata rurashqa kaykar Santa Cënachö 

tantata mikur o vïnuta upyarqa Jesucristo wañunqanta y yawarninta 
jichanqanta manakaqman churaykan. 

28Tsaynö kaykaptinqa imanö kawaykäyanqaykita shumaq 

yarpachakuskirraq tantata mikuyanki y vïnuta upyayanki. 

29Señor Jesucristupa cuerpunta mana respitar tantata mikuqta y vïnuta 

upyaqtaqa Dios Yayam castiganqa. 

30Tsaynö upyayanqaykipitash wakikiqa mana kutikaypa qeshyaykäyanki y 

wakikinash wañuyashkanki. 

31Tsaynö kaykaptinqa imanö kawaykäyanqaykita shumaq yarpachakuyay. 

Dios Yaya munanqannö kawakuyaptikiqa manam castigayäshunkitsu. 

32Castigamarnintsikpis jutsa rurayta dëjanapaqmi 

corrigimantsik. Tsaynöpam jutsa ruraqkunata infiernuman jitarpurpis 
noqantsiktaqa qaykamäshuntsu. 

33Wawqikuna y panikuna, tsaynö kaykaptinqa Santa Cënata 

mikuyänaykipaq qorikar jukniki juknikipis shuyänakuyanki. 

34Mayqaykipis mallaqarqa wajikikunachö imallatapis puntata mikuyanki. 

Tsaynöpam Santa Cënachö mana allita rurayaptiki Dios Yaya 
castigayäshunkitsu. Shamurnam wakin arreglaypaq kaqtaqa 
arreglayäshayki. 

 
1 Corintios 12 

Espíritu Santu habilidäta qaramanqantsik 

1Wawqikuna y panikuna, Espíritu Santu habilidäta qaramanqantsikpaqmi 

musyatsiynikikunata munä. 

2Musyayanqaykinömi Jesucristuman manaraq creyikurnin mana tantiyakur 

ïdulukunata adorar kawayarqayki. 

3Tsaymi shumaq tantiyakuyänaykita munä. Espíritu Santuta chaskishqa 

kaykarqa manam pipis <<Jesucristo maldicionädu katsun>> nintsu. 
Tsaynöllam Espíritu Santuta manaraq chaskirqa <<Jesucristum Señornï>> 
niyta puëdintsu. 

4Espíritu Santupita jukläya jukläya habilidäta chaskishqapis payqa 

jukllayllam. 

5Tsaynöllam Señor Jesucristuta jukläya jukläya servishqapis payqa jukllaylla 

kaykan. 

6Yanapamaqnintsik Dios Yayata servinqantsik jukläya jukläya kaptinpis 

payqa jukllayllam. 

7Cada ünum Espíritu Santupita habilidäta chaskintsik juknintsik juknintsikpis 

yanapanakunapaq. 

8Wakintsikmi habilidäta chaskintsik shumaq tantiyakur wakinta 

tantiyatsinapaq. Wakintsiknam habilidäta chaskintsik yachakuskir 
wakintapis yachatsinapaq. 

9Wakintsikmi habilidäta chaskintsik Dios Yayaman shumaq creyikunapaq. 

Wakintsiknam habilidäta chaskintsik qeshyaykaqkunata kutikätsinapaq. 

10Wakintsikmi habilidäta chaskintsik milagrukunata ruranapaq. Wakintsikmi 

habilidäta chaskintsik Dios Yayapa willakuyninta willakunapaq. Wakintsikmi 
habilidäta chaskintsik pipis llutanta o rasun kaqta yachatsikuyanqanta 
tantiyanapaq. Wakintsikmi habilidäta chaskintsik mana yachanqantsik 
idiömakunachö parlanapaq. Wakintsiknam habilidäta chaskintsik tsay 
parlayanqanta wawqikunata y panikunata tantiyatsinapaq. 

11Jukläya jukläya habilidäta chaskishqapis Espíritu Santuqa jukllayllam. 

Paymi kikin munanqannö cada ünuta habilidänintsik qaramantsik. 

Jesucristupa cuerpun kanqantsik 

12Cuerpuntsikchö umantsik, rikrantsik y chankantsik kaptinpis juk 

cuerpullam kantsik. Tsaynöllam noqantsikpis Jesucristuwan juk cuerpulla 
kantsik. 

13Tsaymi Israel runa y mana Israel runa kashqapis, servikuq y mana 

servikuq kashqapis bautizakushqa llapantsikta Espíritu Santu 
churamashkantsik paypa cuerpun kanapaq. Tsay cuerpulla kashqam 
llapantsikta Dios Yaya Espíritu Santuta qaramashkantsik. 

14Cuerpuqa manam umallatsu ni rikrallatsu ni chankallatsu, sinöqa atska 

partim kaykan. 

15Chakipis <<mana maki karqa manam cuerpupatsu kä>> nirpis manam 

cuerpupita yarquntsu. 

16Tsaynöllam rinripis <<mana ñawi karqa manam cuerpupatsu kä>> nirpis 

manam cuerpupita yarquntsu. 

17Cuerpuntsik ñawilla kaptinqa ¿imawanraq wiyashwan? Tsaynölla 

cuerpuntsik rinrilla kaptinqa ¿imawanraq mushkushwan? 

18Peru Dios Yayam cuerpuntsikchö cada partikunata kamashqa pay 

munanqannölla kananpaq. 

19Entëru cuerpuchö juk partilla kaptinqa manam cuerputsu kanman. 

20Tsaymi atska parti karpis rasunpa juk cuerpulla kaykan. 

21Manam ñawintsikpis makintsikta ninmantsu: <<Manam wanaqtsu>>. 

Umantsikpis chakintsikta manam ninmantsu: <<Manam wanaqtsu>>. 

22Masbienmi cuerpuntsikchö mas delicädu partikunata mas wanantsik. 

23Cuerpuntsikchö mana rikätsikunqantsik partikunatapis ¿manaku 

llatapawan shumaq tsapantsik? 

24Alayri rikakaq partikunataqa manam tsapantsiktsu. Cuerpuntsikchö mana 

rikätsikunapaq kaq partikunata tsaynö mas cuidanapaqmi Dios Yaya 
kamashqa. 

25Tsaynö kamashqa kaptinmi cuerpuntsikchö kaq partikuna 

chikinakuyantsu, sinöqa juknin jukninpis yanapanakuyan. 

26Cuerpuntsikchö juk parti nanaptinqa llapan cuerpuntsikmi llakikun. 

Cuerpuntsikchö juk parti alli rikashqa kaptinqa llapan partim kushikuyan. 

27Qamkunaqa Jesucristupa cuerpunmi kayanki. Cada ünum tsaychö juk 

parti kayanki. 

28Tsaymi iglesiachö Dios Yaya puntata churashqa apostolkuna 

kayänanpaq, tsaypita profëtakuna kayänanpaq y tsaypita yachatsikuqkuna 
kayänanpaq. Tsaynöllam wakinta churashqa milagrukunata rurayänanpaq, 
wakinta churashqa qeshyaqyashakunata kutikätsiyänanpaq, wakinta 
churashqa waktsakunata yanapayänanpaq, wakinta churashqa imatapis alli 
ruraq kayänanpaq y wakintanam churashqa mana tantiyayanqan 
idiömakunachö parlayänanpaq. 

29Manam llapantsu apóstol, ni profëta ni yachatsikuq kayan. Manam 

llapantsu milagrukunata rurayan, 

30ni qeshyaqyashakunata kutikätsiyan ni mana yachayanqan 

idiömakunachö parlayan. Tsay idiömakunachö parlayanqantapis manam 
llapantsu tantiyatsikuyan. 

31Tsaynö kaykaptinqa Dios Yayapita mas alli habilidäta chaskiyänaykipaq 

yarpachakuyay. Kananmi mas alli kaqta tantiyatsiyäshayki. 

 
1 Corintios 13 

Imanö kuyanakunapaq ninqan 

1Kay patsachö llapan idiömakunata parlar y angelkunapa idiömanta 

parlarpis kuyakuynï mana kaptinqa platïlluta llutalla töcayaptin 
chininiqnöllam parlanqäkuna kaykan. 

2Profëta karpis, Dios Yaya yarpanqanta musyarpis y pïmay runapita mas 

yacharpis kuyakuynï mana kaptinqa manam ni imapaq välïtsu. Dios 
Yayaman creyikur jirkata <<witikuy>> niptï witikuptinpis kuyakuynï mana 
kaptinqa manam ni imapaq välïtsu. 

3Waktsakunata llapan imaykäkunata rakipurpis y Diosman creyikunqäpita 

waykayämaptinpis kuyakuynï mana kaptinqa manam ni imapaqpis välïtsu. 

4Kuyakuq karqa imaykachöpis pacienciakuntsikmi y pïmaytapis allim 

rikantsik. Tsaynöllam runa majintsikta chikintsiktsu, aläbakuntsiktsu, pitapis 
manakaqman churantsiktsu, 

5manakaqkunata parlantsiktsu, munanqantsikta rurayänanpaq 

obligantsiktsu, rabyantsiktsu y pitapis mana alli rikantsiktsu. 

6Mana allita ruraptin kushikunqantsikpa rantinmi allikunata ruraptin 

kushikuntsik. 

7Kuyakuq karqa imaykachöpis perdonantsikmi. Imaypis creyintsikmi, 

imaypis shuyantsikmi y llapantapis awantakuntsikmi. 

8Profëtakuna willakuyanqanpis ushakanqam. Mana yachanqan idiömachö 

parlayanqankunapis ushakanqam. Yachayyuq kaypis ushakanqam. Peru 
kuyanakuymi sïqa imaypis ushakanqatsu. 

9Manam llapantatsu musyantsik. Manam llapantatsu willakuntsik. 

10Peru tsaynö karpis Jesucristo kutimuptinqa kanan musyanqantsikkunata 

ni willakunqantsikkunata mananam wanashunnatsu. 

11Noqapis wamra karqa wamranöllam parlarqä, yarpachakurqä y tantiyarqä. 

Peru awkinyarmi sïqa wamranönatsu parlä ni yarpä. 

12Tsaynöllam kananqa makwa espëjuchö rikäkuqnö shumaq 

tantiyantsikraqtsu. Peru kay patsapita aywakurmi sïqa kikin Dios Yayawan 
tinkushun. Tsaymi kanan ichikllata musyarpis tsay junaqqa pay 
reqimanqantsiknö noqantsikpis payta reqishun. 

13Kananmi confiakur, shuyakur y kuyanakur kawaykantsik. Llapanpitapis 

mas allim kuyanakunqantsik. 

 
1 Corintios 14 

Mana tantiyayanqan idiömapaq yätsinqan 

1Tsaynö kaykaptinqa shumaq kuyanakur kawakuyay. Espíritu Santu 

habilidäta qarayäshunaykipaq Dios Yayata mañakuyay. Tsaypita mas 
mañakuyay willakuyninta willakuyänaykipaq. 

2Espíritu Santu parlatsiyäshunqayki idiömachö parlarqa manam 

runakunatatsu parlapaykäyanki, sinöqa Dios Yayatam. Espíritu Santu 
parlatsiyäshuptikipis manam pipis tantiyayäshunkitsu. 

3Peru tantiyayanqan idiömachö willakuyaptikim sïqa llapan niyanqaykitapis 

tantiyar Dios Yaya munanqannö kawakuyanqa, animatsinakuyanqa y 
yanapanakuyanqa. 

4Mana tantiyayanqan idiömachö willakuq kaqqa kikillanmi kushikun. Peru 

tantiyayanqan idiömachö willakuq kaqmi sïqa Dios Yayaman creyikuqkunata 
shumaq yachatsiyan. 

5Noqapitaqa allim kanman Espíritu Santu parlatsinqan idiömachö llapayki 

parlayaptiki. Tsaynö kaptinpis mas allim kanman runakuna tantiyayanqan 
idiömachö Dios Yayapa willakuyninta willakuyaptiki. Mana tantiyayanqan 
idiömachö willakuyaptikiqa pillapis kanmanmi tantiyatsinanpaq. Tsaynö 
tantiyatsiq kaptinqa allim kanman juk idiömachö willakuyaptikipis. 

6Wawqikuna y panikuna, shumaq tantiyakuyay. Watukakuq shamur mana 

tantiyayanqayki idiömachö yachatsikuptï ¿yachakuyankimantsuraq? Peru 
tantiyayanqayki idiömachö yachatsikuptïmi sïqa revelación o yachatsikuy 
kaptinpis llapanta tantiyar shumaq yachakuyanki. 

7Lautata y arpata llutalla töcayaptinqa manam imata töcayanqantapis 

tantiyantsiktsu. 

8Tsaynöllam cornëtata llutalla töcayaptinqa soldädukunapis guërraman 

aywayänanpaq alistakuyantsu. 

9Tsaynöllam kanqa mana tantiyayanqan idiömachö willakuyaptiki. Imata 

niyanqaykitapis mana tantiyarqa manam ni imatapis yachakuyanqatsu. 
Tsaynö willakurqa manakaqllapaqmi willakuykäyanki. 

10Musyanqantsiknömi kay patsachö atska idiömakuna kan. Runakuna 

tantiyayanqan idiömachö parlapashqam pipis tantiyan. 

11Peru tsaynö kaptinpis mana tantiyanqä idiömachö parlapämaq runaqa 

juklä nación runanömi noqapaq kanqa y noqapis juklä nación runanömi 
paypaq kashaq. 

12Tsaynöllam qamkunapaqpis willakuyaptiki kaykan. Tsaymi Espíritu Santu 

habilidäta qarayäshunaykita munarqa wawqikuna y panikuna tantiyayanqan 
idiömachö shumaq yachatsikuyänaykipaq payta mañakuyänayki. 

13Tsaynölla mana tantiyayanqan idiömachö willakurqa Dios Yayata 

mañakuyay willakuyanqaykita tantiyatsiyänanpaq. 

14Espíritu Santu parlatsimaptin mana tantiyanqä idiömachö Dios Yayata 

mañakurnin kushikurpis manam tantiyätsu imata nikanqätapis. 

15Tsaymi Espíritu Santu parlatsimanqan idiömallachötsu mañakushaq, 

sinöqa tantiyanqä idiömachöpis mañakushaqmi. Tsaynöllam Espíritu Santu 
parlatsimanqan idiömallachötsu Dios Yayata alabashaq, sinöqa tantiyanqä 
idiömachöpis alabashaqmi. 

16Qamkunapis runa mana tantiyanqan idiömallachö Dios Yayata 

alabayaptikim wakin runakuna mana tantiyar qamkunawan alabayta 
puëdiyanqatsu. 

17Llapan shonquykikunawan kushishqa alabayaptikipis upällallam 

rikaräyäshunki. 

18Runa mana tantiyanqan idiömachö parlanäpaq qamkunapita masraq 

Espíritu Santu yanapamaptinmi Dios Yayata agradëcikü. 

19Peru tsaynö kaptinpis wawqikuna y panikuna qorikäyanqanchö chunka 

waranqa (10,000) mana tantiyayanqan palabrakunata parlanqäpita mas alli 
kanqa pitsqa palabrallatapis tantiyayanqan idiömachö parlaptï. 

20Wawqikuna y panikuna, wamrakuna mana tantiyakur yarpäyanqannö ama 

yarpäyaytsu. Tsaypa rantin yashqa runakunanö shumaq tantiyakur 
yarpachakuyay. 

21Dios Yayapa leyninchömi nin: <<Kay runakunata castigarmi mana 

tantiyayanqan idiömachö parlapäshaq. Tsaynö castigaptïpis manam 
cäsuyämanqatsu. Noqa Dios Yayam nï>>. 

22Tsay ninqannöllam runakuna mana tantiyayanqan idiömachö willakushqa 

Jesucristuman mana creyikuqkuna Dios Yayapa willakuyninta 
chaskiyanqatsu. Peru tantiyayanqan idiömachö willakushqam sïqa 
Jesucristuman creyikuyanqa. 

23Qorikäyanqaykichö mana tantiyayanqan idiömachö llapayki parlayaptikim 

imanir tsaynö parlayanqaykitapis mana musyaq runakuna o mana creyikuq 
runakuna yaykamur löcuyashqa kaykäyanqaykita yarpäyanqa. 

24Peru tantiyayanqan idiömachö Diospa willakuyninta willakuyaptikim sïqa 

jutsayuq kayanqanta tantiyakuyanqa. 

25Tsaymi willakuyanqayki shonqunkunaman chaptin Dios Yaya 

qamkunawan kaykanqanta tantiyar qonqurikuykur Dios Yayata adorayanqa. 

Qorikäyanqanchö imanö kayänanpaq ninqan 

26Tsaynö kaykaptinqa wawqikuna y panikuna, qorikäyanqaykichö 

salmukunata cantarpis, Jesucristupa willakuyninta yachatsikurpis, Dios 
Yaya tantiyatsiyäshunqaykikunata willakurpis, runakuna mana 
tantiyayanqan idiömachö parlarpis y tsay parlanqanta tantiyatsirpis llapanta 
rurayay creyikuq majikikuna Dios Yaya munanqannö kawakuyänanpaq. 

27Mana tantiyayanqan idiömakunachö parlarqa juk ishkaq trukanakur 

parlayätsun. Tsay parlayanqanta juk wawqina tantiyatsitsun. 

28Pillapis tantiyatsinanpaq mana kaptinqa upälla kakuyätsun. Parlanqanpa 

rantinqa shonqullanchö Dios Yayata mañakuyätsun. 

29Tsaynölla qorikäyanqaykichö Diospa willakuyninta juk ishkaylla 

willakuyätsun. Wiyaqkuna tantiyayätsun mana allita willakuyanqanta o 
rasunpa kaqta willakuyanqanta. 

30Imallatapis willakunanpaq juk wawqita Dios Yaya tantiyatsiptinqa 

parlaykaq wawqi upällakutsun jukaq wawqina parlananpaq. 

31Tsaynöpam llapaykipis shuyänakur willakuyanki llapan yachakuyänanpaq. 

32Willakuqkuna imay parlayänanpaq y imay upälla kayänanpaqmi 

tantiyayanqa. 

33Salvanqan runakuna qorikäyanqanchö desordin kananta Dios Yaya 

munantsu, sinöqa llapan shumaq ordenädu kanantam munan. 

34Qorikäyanqaykichö warmikuna upällalla kayätsun. Ama 

parlakuyätsuntsu. Moisés qellqanqan leykunachö ninqannö ollqunpa 
mandädunchö kayätsun. 

35Imatapis musyayta munarqa wajinkunaman kutiykur ollqunkunata 

tapuyätsun. Manam allitsu qorikäyanqaykichö warmikuna parlayaptinqa. 

36¿Imanirtan yarpäyanki qamkuna kaqchö Dios Yayapa palabran 

qallanqanta y qamkunallata willayäshunqaykita? 

37Dios Yayapa willakuqninkuna y Espíritu Santu tantiyatsinqan runakuna 

kayanqaykita yarparqa musyayankimanmi kay cartachö ninqäkuna 
Jesucristupa mandamientunkuna kanqanta. 

38Kay cartachö ninqäkunata mana chaskiq kaqtaqa Dios Yaya manam 

chaskinqatsu. 

39Tsaynö kaykaptinqa Dios Yayapa willakuyninta tantiyayanqan idiömachö 

willakuyay. Mana tantiyayanqan idiömachö parlayaptinpis ama michäyaytsu. 

40Peru qorikäyanqaykichöqa Dios Yaya munanqannölla llapanta ordenädu 

rurayay. 

 
1 Corintios 15 

Jesucristo kawamunqan 

1Wawqikuna y panikuna, Jesucristupa willakuyninta willakunqäta yarpäyay. 

Willakunqäman creyikurmi Dios Yayaman creyikuykäyanki. 

2Tsay willakunqänö kawarmi salvakäyanki. Tsaynö mana kawarqa 

manakaqllapaqmi creyikuyanki. 

3Yachakunqällatam mas puntatana qamkunata yachatsiyarqaq. Tsay 

yachatsikunqämi nin: Dios Yayapa palabranchö qellqashqa 
kanqannöllam jutsantsikpita perdonamänapaq Jesucristo wañurqan. 

4Y qellqashqa kanqannöllam Jesucristo wañur pamparanqanpita kimsa 

junaqllata kawamurqan. 

5Kawamurmi Cefasta yuripurqan. Tsaypitanam chunka ishkay 

apostolninkunata yuripurqan. 

6Tsaypitanam pitsqa pachak (500) wawqikuna y panikuna qorikashqa 

kaykäyaqta yuripurqan. Tsay yuripunqanta rikaq wawqikuna y panikuna juk 
ishkay wañushqana kayaptinpis wakinmi kawaykäyanraq. 

7Santiaguta yuripuskirmi wakin apostolninkunatapis yuripurqan. 

8Tsaypitaraqmi imayka shullu wamranö mana väliq kaykaptï noqatapis 

yuripamarqan. 

9Manaraq yuripamaptinqa Dios Yayaman creyikuqkunatam 

qatikacharqä. Tsaymi wakin apostolkunawanqa ichikllatapis iwalätsu. 
Apóstol kanäpaqpis manam välïtsu. 

10Peru tsaynö kaykarpis Dios Yaya llakipämaptinmi apóstol kä. Wakin kaq 

apostolkunapitapis masraq Jesucristupa willakuyninta willakurmi musyä 
Dios Yaya allipaq llakipämanqanta. Imanö kaptinpis Dios Yaya 
yanapamaptinmi willakuykä. 

11Mayqä willakurpis Jesucristupa willakuynintam willakuyä. Willakuyanqäta 

wiyarmi qamkunapis Jesucristuman creyikuyashkanki. 

Wañuqkuna kawayämunanpaq ninqan 

12Jesucristo kawamunqanta willakuykaptï ¿imanirtan wakiki nikäyanki 

wañushqakuna mana kawayämunanpaq kanqanta? 

13Wañushqakuna mana kawayämunan kaptinqa Jesucristupis manam 

kawamunmantsu karqan. 

14Mana kawamushqa kaptinqa manakaqllapaqmi willakuynintapis 

willaküman. Tsaymi Jesucristuman manakaqllapaq creyikuyankiman 
karqan. 

15Wañushqakuna mana kawayämunan kaptinqa Dios Yaya Jesucristuta 

kawatsimunqanta willakurpis llullakurchi puriyäman. 

16Wañushqakuna mana kawayämunan kaptinqa Jesucristupis manam 

kawamunmantsu karqan. 

17Y Jesucristo mana kawamushqa kaptinqa payman creyikuyanqaykipis 

manakaqllapaqmi kanman. Jutsa rurayanqaykipitapis manam 
perdonashqatsu kayankiman. 

18Tsaymi Jesucristuman creyikuykar wañuqkunapis wañuyanqallanchö 

ushakäyanman. 

19Jesucristo kay vïdallachö yanapamänapaq kanqanta creyirqa llapan 

runapitapis mas llakipaypaqmi kaykantsik. 

20Peru Jesucristum wañunqanpita rasunpa kawamushqa. Pay puntata 

kawamushqa kaptinmi musyantsik noqantsikpis kawamunapaq kanqanta. 

21Juk runalla jutsata ruranqanpita llapantsik wañunapaq kanqantsiknöllam 

juk runalla kawamunqanpita llapantsikpis kawamunapaq kaykantsik. 

22Jutsata Adán ruranqanpitam llapantsik ushakäshun. Peru Jesucristo 

kawamunqanpitam sïqa llapantsik kawamushun. 

23Kawamurqa Dios Yaya permïtinqannömi kawamushun. Puntatam 

Jesucristuta Dios Yaya kawatsimushqa. Jesucristo kutimuptinraqmi payman 
creyikuqkunata kawatsimunqa. 

24Tsaypita día del juiciu kaptinmi Satanásta y llapan supaykunata Jesucristo 

ushakätsinqa. Tsaypitanam Dios Yayapa poderninman llapanta churanqa. 

25Contrankunata vencinqanyaqmi llapanta Jesucristo poderninchö katsinqa. 

26Venciskirnam wañuytapis vencinqa. 

27Dios Yayapa palabranchömi Jesucristupaq nin: <<Paypa poderninmanmi 

llapanta Dios Yaya churashqa>>. Paypa poderninman llapanta churanqanta 
nirpis manam kikin Dios Yaya poderninchö kanqantatsu nin. Masbienmi Dios 
Yaya Jesucristupa poderninman llapanta churashqa. 

28Paypa poderninman llapanta churashqa kaptinmi Dios Yayapa 

poderninman llapanta kutitsinqa. Tsaynöpam Dios Yaya llapan imaykatapis 
poderninchö katsinqa. 

29Wawqikuna y panikuna, ¿imanirtan yarpäyanki wañushqakuna mana 

kawayämunanpaq kanqanta? Wañushqakunata Dios Yaya mana 
kawatsimunan kaykaptinqa ¿imapaqtan wañushqakunapa shutinchö wakiki 
bautizakuyanki? 

30Tsaynölla wañushqakuna mana kawayämunan kaptinqa ¿imapaqtan 

wañur kawarpis willakur puriyäman? 

31Wawqikuna y panikuna, waran waranmi wañutsiyämayta munayan. 

Tsaynö kaptinpis Señor Jesucristuman creyikuyanqaykipitam kushikü. 

32Éfeso markachöpis chikiyämar chucaru wätanömi wañutsiyämayta 

munayarqan. Wañushqakuna mana kawayämunan kaykaptinqa 
¿imapaqtan alläpa chikishqa purïman? Tsaypa rantin kawanqantsikyaq 
mikushun upyashun. Wañukurpis pachantsiktam apashun. 

33Llutanta ama yarpäyaytsu: mana alli amïgukunam alli runakunatapis mana 

alliman inkitayan. 

34Shumaq tantiyakur jutsaykikunata dëjayay. Wakikiqa Dios Yayapa 

willakuyninta shumaq mana tantiyarmi penqakuypaq kaykäyanki. 

Kawamushqa cuerpuntsik imanö kananpaq kanqan 

35Wañushqakuna kawayämunanpaq kanqanta mana creyirmi wakiki niyanki: 

<<¿Imanötaqshi wañushqakuna kawayämunman? Kawayämuptin 
¿imanöraq cuerpunkuna kanqa?>> 

36Tsaynö yarparmi ¡upanö kaykäyanki! Imata mururpis mana pampashqaqa 

manam jeqamuntsu. 

37Tsaynöllam yurantatsu muruntsik, sinöqa trïgu kaptin o mayqan tsaki 

mikuy kaptinpis murutam muruntsik. 

38Muruskiyaptinqa Dios Yayam wiñätsimun. Tukuyläya murutam Dios Yaya 

munanqannölla wiñätsimun. 

39Runapis, wätapis, päriqpis, pescädupis tukuyläyam kayan. 

40Ciëluchö kaqkunapis manam kay patsachö kaqkunanötsu kayan. 

41Tsaynöllam rupaypis, killapis y qoyllurkunapis jukläya jukläya atsikyäyan. 

42Tsaynöllam runa wañunqanpita kawamuptin cuerpun mushuqna kanqa. 

Pampayanqan kaqqa ushakanqam. Peru kawamuq kaqmi sïqa 
ushakanqanatsu. 

43Pampayanqan kaqqa ismunqam. Peru kawamuq kaqmi sïqa kuyakuypaq 

kanqa. Pampayanqan kaqqa ushakanqam. Peru kawamuq kaqmi sïqa 
ushakanqatsu. 

44Yurinqantsik cuerpuqa kay patsachö kawananllapaqmi. Peru kawamuq 

cuerpum sïqa mushuq patsachö kawananpaq. Kay patsachö kawanapaq 
kaq cuerpupis kanmi y mushuq patsachö kawanapaq kaq cuerpupis 
kanqam. 

45Dios Yayapa palabranmi nin: <<Punta kaq Adántam kawaq runa kananpaq 

kamarqan>>. Peru qepa kaq Adántam sïqa kawatsikuq espíritu kananpaq 
kawatsimushqa. 

46Manam mushuq patsachö kawanapaq kaq cuerputatsu puntata 

chaskintsik, sinöqa kay patsachö kawanapaq kaq cuerputam. Tsaypitaraqmi 
mushuq patsachö kawanapaq kaq cuerputaqa chaskintsik. 

47Punta kaq runaqa allpapitam karqan. Peru qepa kaq runa [Señor 

Jesucristum] sïqa ciëlupita. 

48Kay patsachö kawanapaq kaq cuerpuntsikqa allpapita rurashqa Adánpa 

cuerpunnöllam. Peru mushuq patsachö kawanapaq kaq cuerpuntsikmi sïqa 
ciëluchö täkuq Jesucristupa cuerpunnö. 

49Kananqa allpapita rurashqa Adánnöllam kaykantsik. Tsaypitanam 

ciëluchö täkuq Jesucristunöna kashun. 

50Wawqikuna y panikuna, shumaq tantiyakuyay. Aytsantin tulluntinqa 

manam Dios Yayapa mandakuyninman pipis chanqatsu. Ushakaq 
cuerpuntsik manam mushuq patsachö kawanapaqtsu, sinöqa kay patsachö 
kawanallapaqmi. 

51Dios Yaya pitapis mana musyatsinqanta musyayänaykitam munä: Manam 

llapantsikraqtsu wañushun. Peru llapantsiktam mushuq cuerputa Dios Yaya 
qaramäshun. 

52Mushuq cuerpuyuqmi illaqpita tikrashun ultimu 

kaq cornëtata töcaskamuptin. Tsay junaqmi mana ushakaq mushuq 
cuerpuyuqna wañushqakuna kawayämunqa. Tsaynöllam noqantsik 
kawaykaqkunapis mushuq cuerpuyuq tikrashun. 

53Ushakaqlla kanqantsikpitam mana ushakaqna tikrashun. Wañukuqlla 

kanqantsikpitam mana wañuqna tikrashun. 

54Ushakaqlla cuerpuntsik mana ushakaqmanna tikraptinmi y wañukuqlla 

kanqantsikpita mana wañuqna tikrashqam Dios Yayapa palabran kaynö 
ninqan cumplinqa: <<¡Wañuyqa vencishqanam! 

55Wañuy, ¡maychötan poderniki! Sepultüra, ¡maychötan millpukuq 

kayniki!>> 

56Jutsantsikpitam wañuy ushakätsimantsik. Jutsapis Dios Yayapa 

leyninkunapitaraqmi ishkitsimänapaq poderninta chaskin. 

57Peru tsaynö kaptinpis Señor Jesucristuta kawatsimurmi Dios Yaya 

wañuypita salvamantsik. Tsaymi imaypis payta agradëcikushun. 

58Tsaynö kaykaptinqa, kuyashqa wawqikuna y panikuna, mana qelanar y 

mana ajayar Señor Jesucristuta imaypis serviyay. Musyayanqaykinömi 
payta serviyanqaykiqa manakaqllapaqtsu kaykan. 

 
1 Corintios 16 

Ofrendata qoriyänanpaq ninqan 

1Jerusalénchö wawqikuna y panikunapaq ofrendata qorirqa Galacia 

provinciachö wawqikunata y panikunata yätsinqänölla qamkunapis qoriyay. 

2Semäna arur gänayanqaykipita cada domingu cada ünu aykallatapis 

churayanki. Ama noqa chämuptïraqqa qoriyankitsu. 

3Qoriyanqayki ofrendata Jerusalénman apayänanpaq wawqikunata 

akrayay. Chaykamurnam paykunapaq cartata rurashaq Jerusalénman 
apayaptin wawqikuna y panikuna chaskiyänanpaq. 

4Noqapis aywayta puëdirqa paykunawanmi aywashaq. 

Maypapis aywananpaq kaqta Pablo willakunqan 

5Qamkuna kaqman kutimurmi Macedonia provinciaparaq tumamushaq. 

6Chaykamurqa talvezchi tamya killa päsanqanyaq qamkunawan 

quëdashaq. Tsaypita wakin markakunaman aywanäpaqmi yanapayämanki. 

7Manam juk rätullaqa watukayaynikita munätsu. Dios Yaya munaptinqa 

qamkunawan pärashaqraqmi. 

8Peru Éfesuchömi sïqa Pentecostés fiesta chämunqanyaq pärashaq. 

9Atskaq runakuna conträ shäriyaptinpis Dios Yayam yanapaman kay 

markakunachö alli willakuyninta willakunäpaq. Tsaynö willakuptïmi 
Jesucristuman creyikuykäyan. 

10Wawqintsik Timoteo chämuptin kushishqa chaskiykuyay. Paypis 

noqanömi Jesucristupa willakuyninta willakur puriykan. 

11Payta manakaqman ama churayaytsu. Alli kutimunanpaq 

yanapaykuyällay. Noqakunapis kaychö wawqikunawan y panikunawanmi 
payta shuyaykäyä. 

12Qamkuna kaqman wakin wawqikuna shayämuptinmi Apolustapis 

rugakurqä qamkuna kaqman shamunanpaq. Tsaynö rugaykaptïpis manam 
shamuyta puëdintsu. Tsaypitaraqchi maypis shamunqa. 

Cartapa ushanan 

13Imapitapis alcäbu kayay. Imaykata ñakarpis Dios Yayaman confiakuyay. 

Mana mantsakur Dios Yaya munanqannö kawakuyay. 

14Pïmaywanpis kuyanakur shumaq kawakuyay. 

15Wawqikuna y panikuna, musyayankim Acaya provinciachö wawqintsik 

Estéfanas ayllunkunawan Jesucristuman puntata creyikuyanqanta. 
Paykunam wawqikunata y panikunata imaykachöpis yanapaykäyan. 

16Tsaymi qamkunata rugayaq paykunata cäsuyänaykipaq. Tsaynölla 

llapantapis paykunanö yanapayäshuqnikikunata y 
yachatsiyäshuqnikikunata cäsuyay. 

17Estéfanas, Fortunato y Acaico qamkuna kaqpita watukamaqnï 

chäyämuptinmi llapaykita rikaqnöraq kushikushkä. 

18Qamkunata animatsiyäshunqaykinöllam noqakunatapis 

animatsiyämashqa. Paykunata y paykunanö kaqkunata shumaq 
respitayanki. 

19Asia provinciachö wawqikuna y panikunapis saludayämushunkim. 

Tsaynöllam Aquila y Priscila y wajinchö qorikaq wawqikuna y panikunapis 
saludayämushunki. 

20Llapan wawqikuna y panikunam saludayämushunki. Llapayki 

respëtuykikunawan qaqllaykikunachö mutsanakur saludanakuyay. 

21Noqa Pablum kikï kay salüdüta qellqamü. 

22Jesucristuta pipis mana kuyaq kaqtam Dios Yaya castiganqa. ¡Señor 

Jesucristo, shamuykullay! 

23Imaypis alli kawakuyänaykipaq Señor Jesucristo yanapaykuyälläshuy. 

24Jesucristuman creyikuq majï kayaptikim llapaykita kuyayaq. [Amén.] 

2 Corintios 
2 Corintios 1 

Cartapa qallanan 

1Corinto markachö y Acaya provinciachö creyikuqkuna: Dios Yaya 

akramashqa kaptinmi Jesucristupa apostolnin kar noqa Pablo wawqintsik 
Timoteuwan kay cartata cartakayämü. 

2Taytantsik Dios Yaya y Señor Jesucristo llakipäyäshurniki alli päsakuychö 

kawakuyänaykipaq yanapaykuyälläshuy. 

Ima ñakaychöpis Dios Yaya yanapamanqantsik 

3¡Señor Jesucristupa Taytan Dios Yaya alabashqa kaykullätsun! Paymi 

llakipämarnintsik animatsimantsik. 

4Ima ñakaychöpis animatsimantsik noqantsikpis creyikuq majintsikkuna 

ñakayaptin animatsinapaq. Tsaymi Dios Yaya animatsimanqantsiknö wakin 
kaqkunatapis animatsintsik. 

5Noqakunatapis Jesucristuman creyikuyanqäpita runakuna sufritsiyämaptin 

Jesucristuwanmi Dios Yaya animatsiyäman mana ajayaypa 
creyikuyänäpaq. 

6Tsaynö animatsiyämaptinmi shumaq tantiyakuyä qamkunatapis 

animatsiyänaqpaq. Tsaynöpam sufriyaptïpis salvacionta chaskir 
kushikuyanki. Tsaymi noqakuna sufriyanqänö sufrirpis Dios Yayaman mana 
ajayaypa creyikuyanki. 

7Musyayämi noqakunanö sufriyaptikipis noqakunatanö Dios Yaya 

yanapayäshunaykipaq kanqanta. 

8Wawqikuna y panikuna, Asia provinciachö runakunam alläpa 

sufritsiyämashqa. Tsayläya ñakatsiyämaptin manana awantarmi 
kawayänäpaq kaqtaqa yarpäyarqänatsu. 

9Wañutsiyämänanpaq kanqanta yarparmi tantiyayarqä kikilläkunapitaqa ni 

imatapis mana puëdiyanqäta. Tsaynöpam yachakuyarqä wañuqkunata 
kawatsimuq Dios Yayaman mas confiakuyänäpaq. 

10Wañutsiyämänanpaq yarpäyaptïpis Dios Yayam salvayämashqa. Manam 

tsayllachötsu yanapayämashqa, sinöqa llapan imaykachömi 
yanapaykäyäman. 

11Dios Yayata noqakunapaq mañakurmi qamkunapis yanapaykäyämanki. 

Tsaynö atskaq mañakuyaptinmi payta atskaq agradëcikuyanqa. 

Corintuman Pablo imanir mana aywanqan 

12Qamkunata ni wakintapis mana llullatsiypa y mana engañaypam 

kawaykäyä. Rasunpa tsaynö kayanqäta mana penqakurmi niyaq. Tsaynö 
alli kawakuyänäpaqmi Dios Yaya imaykachöpis yanapayäman. 

13Cartakayämurpis tantiyayänaykipaq kaqllatam qellqayämushkä. Ojalä 

imayllapis shumaq tantiyayankiman. 

14Kanan mana tantiyarpis Señor Jesucristo kutimuptin noqakuna 

qamkunapaq kushikuyanqänömi qamkunapis noqakunapaq kushikuyanki. 

15Shumaq tantiyayänaykipaq kanqanta yarparmi Macedonia provinciapa 

shamur qamkuna kaqman puntata chämuyta yarpäyarqä. Yarpäyanqänö 
kaptinqa qamkuna kaqman ishkay kutinam chäyämüman karqan. 

16Puntataqa Macedonia provinciapa päsaqnöllam chämuyta yarpäyarqä. 

Kutimurpis yapay chämuytam yarpäyarqä. Qamkuna kaqman chäyämuptï 
Judeamanna aywayänäpaq yanapayämänaykitam munayarqä. 

17Peru manam yarpäyanqänötsu kashqa. Willakatsimunqänö mana 

shayämuptï ¿imanirtan wakiki niyanki shumaq mana yarpachakur 
willakatsimunqäta? ¿Imanirtan yarpäyanki äniskir mana shayämunäpaq 
kanqanta? 

18Mana cumpliyänäpaq kanqanta musyaykarqa noqakuna imaypis manam 

äniyätsu. 

19Dios Yayapa Tsurin Jesucristupis kay patsachö kar rasun kaqllatam 

pïmaytapis nirqan. Paypa willakuynintam Silvanupis, Timoteupis y noqapis 
qamkuna kaqchö willakuyashkä. 

20Jesucristuta kachamurmi Dios Yaya llapan prometinqankunata cumplin. 

Tsaymi Jesucristuman creyikur Dios Yayata alabar <<¡Amén!>> nintsik. 

21Payta servinapaq churamarnintsikmi Jesucristuman mana ajayaypa 

creyikunapaq yanapamantsik. 

22Tsaynöllam shonquntsikchö kananpaq Espíritu Santuta kachamur 

payllapana kanapaq sëllamashkantsik. Espíritu Santuta chaskirmi 
musyantsik Dios Yaya llapan änimanqantsikta cumplinanpaq kanqanta. 

23Wawqikuna y panikuna, Dios Yayapa shutinchömi rasun kaqta nï: 

Shamuyta yarparpis qamkunawan jaqayätsinakuyta mana munarmi 
shamushkäraqtsu. 

24Qamkunata mandar jaqayätsiyanqaqpa rantinmi qamkunawan paqta Dios 

Yayata serviyta munayä. Tsaynöpam Dios Yayaman creyikur qamkunapis 
kushishqa kawakuyanki. 

 
2 Corintios 2 

1Ñawpata qamkuna kaqman shamur llakikatsiyanqaqnö yapay 

llakikatsiyaynikita manam munätsu. 

2Qamkunata llakikatsiyaptiqqa ¿piraq kushikatsimanqa? 

3Tsaymi shamunqäpa rantin cartallata cartakamushkä. Manam 

munashkätsu shamuptï llakikatsiyämänaykita, sinöqa llapantsikpis 
kushikunatam munashkä. Musyarqämi qamkuna kushikuyaptiki 
noqakunapis kushikuyänäpaq kanqanta. 

4Tsay cartata qellqamur jaqayashqalla kaykäyanqaykita yarparmi alläpa 

yarpachakur waqarqä. Manam llakikuyänaykipaqtsu cartakamurqä, sinöqa 
qamkunata alläpa kuyayanqaqta musyayänaykipaqmi. 

Contran runata Pablo perdonanqan 

5Conträ runaqa manam noqallatatsu llakikatsimashqa, sinöqa qamkunatapis 

llakikatsiyäshushkankim. 

6Tsay runata corrigiyanqayki allim. 

7Alläpa mana llakikunanpaq perdonar animatsiyay. 

8Tsaymi qamkunata rugayaq payta llakipar alli rikäyänaykipaq. 

9Tsay cartatam qamkunaman cartakamurqä tsay runata corrigiyänaykipaq. 

Tsaynöpam musyayta munarqä cäsuyämanqaykita o mana 
cäsuyämanqaykita. 

10Tsay perdonayanqayki runatam noqapis perdonä. Imallapis 

perdonanäpaq kaptinqa Jesucristupa puntanchömi qamkuna rayku payta 
perdonashkä. 

11Musyantsikmi Satanás imaykanöpapis runakunata chikinakatsinqanta. 

Tsaymi tsay runata perdonashqa jaqayätsinakuyman Satanás 
jitarpamäshunnatsu. 

Troaschö Pablo llakikunqan 

12Troas markaman Jesucristupa alli willakuyninta willakuq chaptï manam ni 

ima tsapapis kashqatsu. 

13Tsaynö kaptinpis qamkuna kaqpita Tito mana musyakämuptinmi alläpa 

llakikurqä. Tsaymi Troaschö quëdanqäpa rantin Tituta ashiq Macedonia 
provinciaman aywarqä. 

Dios Yayata Pablo agradëcikunqan 

14¡Dios Yayatam agradëcikü! Paymi Jesucristuchö kayaptï imaypis 

yanapayäman. Tsaymi willakuyaptï maytsaychöpis runakunata tantiyatsin 
Jesucristuman creyikur payta reqiyänanpaq. 

15Jesucristupa willakuyninta willakuyanqäqa inciensiupa alli 

mushkuyninnömi Dios Yayapaq kaykan. Salvakäyänanpaq kaqkunaman y 
mana salvakäyänanpaq kaqkunamanmi chaykan. 

16Mana salvakaqkunapaqqa melanaypaq asyaqnömi kaykan. Peru 

salvakaqkunapaqmi sïqa kuyakuypaq mushkuynö kaykan. Tsaynö kaptinqa 
¿piraq kikillanpita Jesucristupa willakuyninta willakunman? 

17Wakinqa imatapis chaskiyänan raykullam Diospa willakuyninta 

willakuykäyan. Noqakunaqa manam paykunanötsu kayä, sinöqa Dios Yaya 
mandayämashqa kaptin y noqakunawan pay kaykanqanta musyarmi 
Jesucristupa shutinchö llapan shonqükunawan willakuyä. 

 
2 Corintios 3 

Corinto wawqikuna y panikuna recomendación cartanö kayanqan 

1Tsaynö niptï chaskiyämänayki rayku parlayanqäta ama yarpäyaytsu. 

Tsaynölla chaskiyämänaykipaq recomendación cartataraq wanayanqäta 
ama yarpäyaytsu. Wakin runakuna recomendación cartata puritsiyaptinpis 
qamkuna chaskiyämänaykipaqqa manam wanayätsu. Tsaynöllam juk 
markaman chäyaptï chaskiyämänanpaq qamkunapita recomendación 
cartata wanayätsu. 

2Tsaypa rantinmi kikikikuna shonqükunachö qellqashqa recomendación 

cartä kayanki. Tsay cartatam pïmaypis liyiyan. 

3Tsaynöpam runakuna musyayan willakuyanqäta chaskir Jesucristo 

qellqanqan carta kayanqaykita. Tsay cartataqa manam tintawantsu 
qellqashqa, sinöqa imayyaqpis kawaq Dios Yayapa Espïritunwanmi. 
Tsaynöllam parara rumichötsu qellqashqa, sinöqa shonquykikunachömi. 

4Tsaynö kayanqaykitam musyayä Jesucristo salvayämanqanpita Dios 

Yayaman creyikur. 

5Willakuyänäpaq manam yachayyuq kayanqämantsu confiakuyä, sinöqa 

Dios Yayamanmi. 

6Paymi yanapayäman mushuq pactupaq willakuyänäpaq. Tsay mushuq 

pactuqa manam leykunapa poderninchö kawanapaqtsu nimantsik, sinöqa 
Espíritu Santu tantiyatsimanqantsiknö kawanapaqmi. Leykunapa 
poderninchö kawarqa wañushqanömi kawantsik. Peru Espíritu Santupa 
poderninchö kawarmi sïqa mana ushakaq kawayta tarintsik. 

Moisés qellqanqan leykunapita Jesucristupa willakuynin mas alli kanqan 

7Parara rumichö qellqashqa leykuna runakunata salvananpaq mana 

kaykaptinpis tsay leykunata Israel runakunaman Moisés chätsiptinmi qaqllan 
alläpa chipakyarqan. Tsay chipakyanqan ushakaqlla karpis alläpam 
chipakyarqan. Tsaymi Moiséspa qaqllanta rikayta puëdiyarqantsu. 

8Moisés apamunqan leykunapis tsaynö kushikuypaq kaykaptinqa ¿manaku 

Espíritu Santu apamunqan willakuy mas kushikuypaq kaykan? 

9Mana salvakänapaq kaykarpis tsay leykuna alli kaykaptinqa salvamänapaq 

kaq willakuy mas allim kaykan. 

10Tsay leykunaqa Espíritu Santu apamunqan willakuyman manam 

iwalantsu. 

11Tsaymi ushakänanpaq kaq leykuna kushikuypaq kaptinpis Jesucristupa 

mana ushakaq willakuynin mas kushikuypaq kaykan. 

12Tsayta musyarmi mana mantsakur willakuyä. 

13Manam Moisésnötsu Diospa willakuyninta willakuyä. Payqa qaqllan 

chipakyanqan ushakaykanqanta Israel runakuna mana rikäyänanpaqmi 
vëluwan tsapakurqan. Tsaynöpam leykuna ushakänanpaq kanqanta 
tantiyayarqantsu. 

14Moiséspa qaqllan tsapakunqannömi Israel runakunapa yarpayninkunapis 

tsapashqanö kaykan. Tsaymi punta kaq pactuta liyir päsaqlla kanqanta 
kananyaqpis tantiyayantsu. Jesucristuman creyikurraqmi shumaq 
tantiyayanqa. 

15Moisés qellqanqan leykunata liyirpis manam kananyaqpis tantiyayantsu. 

16Peru Señornintsikman creyikurmi sïqa tantiyayanqana. 

17Señornintsikqa Espíritu Santum. Paypa Espïritunta chaskirmi librina 

kantsik. 

18Librina karmi Señornintsikta rikaqnö kaykantsik. Tsaymi runakuna 

rikämarnintsik kikin Señornintsikta rikaqnö kaykäyan. Tsaynöllam 
Señornintsikqa Espíritu kar waran waran yanapamantsik kikin kanqannö 
noqantsikpis kanapaq. 

 
2 Corintios 4 

Dios Yayapa willakuyninta Pablo willakunqan 

1Dios Yaya llakipäyämar willakuyninta willakuyänäpaq churayämashqa 

kaptinmi chikiyämaptinpis yarpachakuyätsu. 

2Manam ni imatapis llutankunata ni penqakuypaq kaqkunata rurayätsu. 

Pitapis manam engañayätsu ni Dios Yayapa willakuyninman kikïkunapa 
yarpaynïkunata yapayätsu. Tsaypa rantinmi willakuyninta pïmaypis 
musyayänanpaq Dios Yaya munanqannö kawakuyä. 

3Peru tsaynö kaptinpis infiernuman jitarpushqa kaqkunaqa 

willakuyanqäman manam creyiyantsu. 

4Paykunaqa kay patsachö kaykaq dios yarpayninkunata upayätsishqa 

kaptinmi creyiyantsu. Tsaymi Jesucristupa willakuynin aktsinö kaykaptinpis 
paykunaqa mana rikaqnö kar tsay willakuyninta tantiyayantsu. 
Jesucristuchömi Dios Yaya imanö kanqanta tantiyantsik. 

5Manam noqakunapa podernïkunachö kawayänaykipaqtsu willakuyä, 

sinöqa Señor Jesucristupa poderninchö kawayänaykipaqmi. Noqakunaqa 
Jesucristuta servirmi qamkunapa serviqnikikunanölla kaykäyä. 

6Tsaynö kaykäyä chipakyaykaq aktsitanö alli willakuyninta shonqükunaman 

Dios Yaya churamushqa kaptinmi. Tsaynö churamushqa kay patsata kamar 
tutapaychö atsikyay kananpaq ninqannöllam. Tsaymi Dios Yaya imanö 
kanqantapis Jesucristuchö shumaq tantiyaykäyä. 

Imanö sufrirpis Pablo willakunqan 

7Tsay alli willakuymi shonqükunachö kaykan imayka mitu mankachö alläpa 

väliq riquëza kaykaqnö. Noqakuna mitu mankanölla karmi kikïkunapa 
podernïkunawantsu willakuyä, sinöqa Dios Yayapa poderninwanmi. 

8Tsaymi imanö sufritsiyämaptinpis mana ajayaypa willakuykäyä. Ni 

imanakayta mana puëdirpis manam alläpaqa llakikuyätsu. 

9Chikiyämaptinpis Dios Yaya manam dëjayämantsu. Conträ shäriyaptinpis 

Diosnillamanmi imaypis creyikuyä. 

10Maypa aywayaptïpis Jesucristo sufrinqannö sufriyanqätam runakuna 

rikäyäman. Payta cäsuyaptïmi cäsi cäsina wañutsiyämanpis. Tsaynöpam 
runakuna tantiyayan wañuypita salvamänanpaq Jesucristo poderösu 
kanqanta. 

11Jesucristupa willakuyninta willakunqäpita wañutsiyämayta munayaptinpis 

Jesucristo noqakunawan kawanqanmi musyakan. 

12Tsaymi wañuy tumapäyämaptinpis mana ushakaq kawayta tariyänayki 

rayku willakuykäyä. 

13Dios Yayapa palabranmi nin: <<Payman creyikurmi willakushkä>>. Tsay 

qellqashqa ninqannöllam noqakunapis Dios Yayaman creyikur willakuyninta 
willakuykäyä. 

14Payman creyikurmi musyantsik Señor Jesucristuta kawatsimunqannö 

kawatsimänapaq kanqanta. Tsaynöllam musyantsik puntanman 
apamänapaq kanqanta. 

15Tsaymi imaykata ñakarpis salvakäyänaykipaq willakuyä. Tsaynöpam 

wakin runakunatapis Dios Yaya llakipar salvaptin maytsaychöpis payta 
agradëcikur alabayanqa. 

16Tsaymi Dios Yayapa willakuyninta mana ajayaypa willakuyä. Awkinyashqa 

cuerpuntsik lasaptinpis shonquntsikchöqa waran waranmi mas jövinnö 
kaykantsik. 

17Kay patsachö kanqantsikyaq ñakarpis gloriachö imayyaqpis kawanapaqmi 

alistakuykantsik. Tsay kawaymanqa manam ni ima kay patsachö kaqkuna 
iwalantsu. 

18Manam kay patsachö kawanallapaqtsu yarpachakuntsik, sinöqa gloriachö 

kawanapaqmi. Kay patsachö kawayqa ushakaqllam. Peru gloriachö 
kawaymi sïqa mana ushakaq. 

 
2 Corintios 5 

Mushuq cuerputa chaskinapaq ninqan 

1Musyantsikmi kay cuerpuntsik ushakaptinpis mana ushakaq mushuq 

cuerputa Dios Yaya qaramänapaq kanqanta. Kay patsachö cuerpuntsikmi 
ushakaq tsukllanölla. Peru gloriachömi sïqa mushuq cuerpuntsik Dios Yaya 
ruranqan alli wajinöna kanqa. 

2Kay patsachö kawanqantsikyaqmi mushuq cuerputa sas chaskiyta munar 

yarpachakur llakikuntsik. 

3Mushuq cuerputa chaskirqa manam qarashtunötsu kashun, sinöqa alli 

llatapashqanömi kashun. 

4Kay patsachö cuerpuntsik ushakaqlla kaptin llakikurpis manam wañuytaqa 

munantsiktsu, sinöqa cuerpuntsik mana ushakaq cuerpuman sas 
tikranantam munantsik. 

5Mana ushakaq cuerpuyuq kanapaqmi Dios Yaya kamamashkantsik. 

Mushuq cuerputa chaskinapaq kanqanta musyanapaqmi Espíritu Santuta 
qaramashkantsik. 

6Tsaymi Dios Yayaman imaypis confiakuntsik. Musyantsikmi kay patsachö 

kawanqantsikyaqqa Dios Yayata manaraq rikanqantsikta. 

7Payta manaraq rikarpis paymanmi confiakuntsik. 

8Payman confiakurmi cuerpuntsikta dëjaskir puntanman sas chayta 

munantsik. 

9Tsaymi kawarpis o wañurpis Dios Yaya munanqannö kawanapaq imaypis 

yarpachakuntsik. 

10Jesucristupa puntanman chaykushqam llapantsikta juzgamäshun. Kay 

patsachö kawar allita o mana allita ruranqantsikpitam premiuta o 
castïgutapis chaskishun. 

Dios Yayawan runakuna amistayänanpaq willakuyanqan 

11Señor Jesucristo juzgamänapaq kanqanta musyarmi 

paypita mantsakur willakuyninta imaykanöpapis willakuyä. Rasunpa 
serviyanqätam Dios Yaya musyan. Tsaytaqa qamkunapis 
tantiyayankimanmi. 

12Tsaynö nï manam yachayyuq kayanqäta aläbakurtsu, sinöqa Dios Yayapa 

willakuqnin kayanqäta tantiyar kushikuyänaykipaq y pipis conträ parlaptin 
favornï shäriyänaykipaqmi. Tsay conträkunaqa yachaq tukurpis janan 
shonqullam Dios Yayata serviyan. 

13<<Löcum kayan>> niyämaptinpis Dios Yayata serviyänä raykum löcupis 

kayä. <<Alli yarpayyuqmi kayan>> niyämaptinpis qamkunata yanapayänaq 
raykum alli yarpayyuq kayä. 

14Imanö niyämaptinpis noqakunaqa Jesucristo kuyamanqantsikta tantiyarmi 

wañur kawarpis payta serviyä. Jesucristo llapantsik rayku wañunqanta 
musyarmi tsaynö serviyä. Noqantsik rayku wañuptinmi llapantsikpis jutsa 
ruraypaq wañushqanöna kantsik. 

15Manam kikintsik munanqallantsikta rurar kawakunapaqtsu Jesucristo 

wañushqa, sinöqa pay munanqannöna kawanapaqmi. Payqa wañurpis 
noqantsik raykum kawamushqa. 

16Tsaynö kaptinmi Diosman mana creyikuq runakunanöqa pipaqpis llutanta 

yarpäyätsu. Mas unaynam noqakunapis mana creyikuq runakunanölla 
Jesucristupaq llutanta yarpäyarqä. Peru kananqa manam tsaynönatsu 
yarpäyä. 

17Pipis Jesucristuchö karqa mushuq kamanqan runam kaykan. Unay 

kawayqa päsashqanam. Kananqa llapanpis mushuqnam kaykan. 

18Tsaynö kanapaq kikin Dios Yayam permïtishqa. Paymi Jesucristo 

noqantsik rayku wañunqanpita perdonamashkantsik. Tsaynöllam runakuna 
paywan amistayänanpaq willakuyninta willakuyänäpaq churayämashqa. 

19Tsay willakuymi nin: Jesucristuchömi Dios Yaya karqan runakunata 

jutsankunapita perdonar kikinwan amistananpaq. Tsay willakuyta 
willakuyänäpaqmi churayämashqa. 

20Tsaymi noqakunaqa Jesucristupa willakuqninkuna kayä. Willakuqnin 

karmi Dios Yaya rugakuqnö Jesucristupa shutinchö pïmaytapis rugayä: 
¡Dios Yayawan amistayay! 

21Jutsannaq karpis llapan jutsantsiktam Jesucristuman Dios Yaya 

churashqa. Tsaymi jutsayuq runanö noqantsik rayku wañuptin paychö 
kashqa Dios Yaya jutsannaqtanö chaskimantsik. 

 
2 Corintios 6 

1Willakuqnin karmi llakipäkuq Dios Yayata mana yupaytupäyänaykipaq 

rugayaq. 

2Palabranchömi nin: <<Llakipanqä höram mañakamanqaykita wiyashkä. 

Salvanaqpaq kaq junaqmi yanapashkaq>>. Dios Yaya llakipäyäshunayki 
höraqa kanan höram. Dios Yaya salvayäshunayki junaqqa kanan junaqmi. 

Imaykata sufrirpis Pablo willakunqan 

3Willakuyanqäta pipis manakaqman mana churayänanpaqmi imatapis 

llutanta rurayätsu. 

4Tsaypa rantinmi Dios Yayata serviq kayanqäta tantiyayänanpaq pay 

munanqannölla kawakuyä imaykata sufrirpis, ima faltäyämaptinpis, alläpa 
yarpachakurpis, 

5astayämaptinpis, carcelman qaykatsiyämaptinpis, maqayämaptinpis, 

pishipashqa willakurpis y puñuyta mikuyta mana tarirpis. 

6Tsaynöllam Dios Yayata serviq kayanqäta tantiyayänanpaq jutsata mana 

rurar kawakuyä, willakuyninta shumaq tantiyakuyä, chikiyämaqnïkunata 
perdonayä, pïmaytapis llakipäyä, Espíritu Santupa poderninchö kawakuyä, 
pïmaytapis kuyayä, 

7Diospa willakuyninta willakuyä y pay yanapayämaptin imatapis allita rurayä. 

Conträ kayaptinpis pay munanqannöllam allillata rurayä. 

8Wakin runakunam alli rikäyäman y wakinnam mana alli rikäyäman. 

Tsaynöllam wakinqa favornïkuna parlayan y wakinnam conträkuna 
parlayan. Rasun kaqllata parlayaptïpis llullakuyanqätam yarpäyan. 

9Wakinqa reqiykäyämarpis manam reqiq tukayämantsu. Ushakäyanqäta 

yarpäyaptinpis kawaykäyäraqmi. Chikiyämar ñakatsiyämarpis manam 
wañutsiyämashqatsu. 

10Llakishqa karpis kushishqallam kawakuyä. Waktsa karpis atskaqta 

rïcuyätsiqnömi kayä. Imäkuna mana kaptinpis noqakunapam llapanpis 
kaykan. 

11Corinto wawqikuna y panikuna, llapan shonqükunawan kuyayarnikim 

imatapis mana pakaypa llapan yarpäyanqäta willayashkaq. 

12Qamkunata kuyayarniki yarparaykäyaptiqqa ¿imanirtan 

qonqayämashkanki? 

13Tsaymi wamräkunatanö niyaq: Noqakuna kuyayanqaqnö qamkunapis 

kuyayämar yarpaykayällämay. 

Dios Yayapa templun kanqantsik 

14Wawqikuna y panikuna, musyayanqaykinömi pipis törutawan ashnuta 

yuntantsu. Tsaynöllam qamkunapis Jesucristuman mana creyikuqkunawan 

yuntashqanö kayankimantsu. Alli ruraypis mana alli ruraywan manam 
iwalantsu. Aktsi kanqanchöpis tutapay manam kantsu. 

15Jesucristupis Belialwan manam tantiyanakuyantsu. Tsaynöllam 

Jesucristuman creyikuqkunawan mana creyikuqkunapis tantiyanakuyantsu. 

16Tsaynöllam Dios Yayapa templunman ïdulukunata churayanqan allitsu. 

Noqantsikqa imayyaqpis kawaq Dios Yayapa templunmi 
kantsik. Palabranchömi Dios Yaya nin: <<Paykunawanmi täkushaq. 
Paykunawanmi purishaq. Paykunapa Diosninmi kashaq. Paykunam 
kuyanqä runakuna kayanqa>>. 

17Mastam palabranchö nin: <<Jutsa ruraq runakunapita witikuyay. 

Paykunapita yarqukuyay. Imatapis impüruyätsikuqkunata ama yatayaytsu. 
Tsaynö kawayaptikim chaskiyäshayki. 

18Qamkunapa taytaykikunam kashaq. Qamkunam wamräkuna kayanki. 

Llapanpaq poderyuq Dios Yaya karmi tsaynö nï>>. 

 
2 Corintios 7 

1Kuyashqa wawqikuna y panikuna, Dios Yaya tsaynö nikämashqaqa llapan 

jutsantsikkunata dëjashun. Jutsata rurarmi cuerpuntsikta espïrituntsiktapis 
qanratantsik. Tsaynö kaykaptinqa Dios Yayapita mantsakur pay 
munanqannö imaypis kawakushun. 

Pablo yätsinqanta cäsukuyanqan 

2Wawqikuna y panikuna, yarpaykayällämay. Qamkunata manam ni 

mayqaykitapis mana allita rurayashkaqtsu ni llullatsiyashkaqtsu ni 
engañayashkaqtsu. 

3Tsaynö niyaq manam manakaqman churayarnikitsu, sinöqa ñawpata 

niyanqaqnöllam qamkunata kuyayaq. Tsaymi imaypis mana qonqar 
yarpäyäshayki. 

4Niyanqaqkunata chaskiyänaykipaq kaqta musyarmi qamkunaman 

confiakü. Tsaymi ima päsamaptinpis llakikunqäpa rantin alläpa kushikü. 

5Macedonia provinciaman chäyanqäpita manam jamaytapis tariyashkätsu. 

Tsaypa rantinmi runakuna conträ shäriyaptin y qamkunapaq y Titupaq 
yarpachakur alläpa llakikuyashkä. 

6Peru tsaynö kaykäyaptïmi Tito chämuptin llakishqa kaykaqkunata 

animatsiq Dios Yaya animatsiyämashqa. 

7Manam Tito chämunqanllapitatsu kushikuyashkä, sinöqa qamkuna kaqpita 

Tito kushishqa kutimunqanpitapis kushikuyashkämi. Paymi willayämashqa 
qamkunata watukaq shamunäta munaykäyanqaykita, 
jaqayätsinakunqantsikpita llakikuyanqaykita y noqapaq 

yarpachakuykäyanqaykitapis. Tsaynö willayämaptinmi masraq 
kushikuyashkä. 

8Apatsimunqä cartata liyiskir llakikuyanqaykita musyarpis manam llakikütsu. 

Peru qellqamunqä höram sïqa alläpa llakikurqä cartachö niyanqaqta liyir 
llakikuyänaykipaq kanqanta musyar. 

9Kananqa alläpam kushikü. Manam qamkunata llakikatsiyanqaqpitatsu 

kushikü, sinöqa tantiyakur Dios Yayata cäsuyanqaykipitam. Cartata 
apatsiyämunqä manam manakaqllapaqtsu kashqa, sinöqa Dios Yaya 
munanqannö llakikuyänaykipaqmi. 

10Dios Yaya munanqannö llakikurqa jutsa ruraytam dëjantsik. Jutsa 

ruraykunata dëjaqkunatam Dios Yaya perdonan. Tsaynö perdonta tarirqa 
manam llakikuntsiknatsu, sinöqa kushikuntsikmi. Peru mana creyiqkunam 
sïqa llakikurpis jutsa rurayta mana dëjar wañushqanö kaykäyan. 

11Dios Yaya llakikuyman churayäshunqaykim allipaq kashqa. Tsaymi 

kananqa perdonta mañakayämashkanki, conträ shäriq runapaq 
rabyayashkanki, Dios Yayata cäsuykäyanki, noqawan tinkuytana 
munaykäyanki, noqapaq yarpachakuykäyanki y jutsayuq runata 
corrigiyashkanki. Tsaynö kayaptikim musyayä llapanta sitiunman 
churayanqaykita. 

12Tsay apatsimunqä carta manam conträ shäriq runata 

corrigiyänaykillapaqtsu ni noqa kushikunällapaqtsu kashqa, sinöqa 
tantiyatsiyanqaqta chaskikur rasunpa kuyayämanqaykita [y noqapis 
kuyayanqaqta] Dios Yayapa puntanchö tantiyayänaykipaqmi. 

13Kuyayämanqaykita musyarmi alläpa kushikuyashkä. Peru masraqmi 

kushikuyashkä Tituta alli chaskiyanqaykipita y animatsiyanqaykita kikin 
willayämaptin. 

14Manaraq qamkuna kaqman Tito shamuptinmi payta animatsir nirqä: 

<<Paykunaqa allim chaskiyäshunki>>. Tsay ninqänöllam llapan kashqa. 
Tsaymi qamkunata imaypis rasun kaqta ninqänö qamkunapaq payta 
ninqäkunapis rasun kaqlla kashqa. 

15Kananqa cäsukuyanqaykipita y payta alli chaskiyanqaykipitam Titupis 

qamkunapaq yarparan. 

16Tsaynöllam confiakuypaq kayanqaykipita noqapis kushikü. 

 
2 Corintios 8 

Ofrendata qoriyänanpaq ninqan 

1Wawqikuna y panikuna, Macedoniachö wawqikunata y panikunata Dios 

Yaya llakipar imanö yanapanqanta willayäshayki. 

2Paykunam alläpa ñakarpis y alläpa muchuychö karpis kushishqa maytsika 

ofrendata qoriyashqa. 

3Kikïmi rikashkä ofrendata churayänanpaq kaqpita masta churayanqanta. 

Tsaynö churayashqa kikinkunapa voluntäninkunapitam. 

4Paykunam yapay yapay rugayämashqa wakin markakunachö ofrendata 

qoriyanqannö Jerusalénchö creyikuq majintsikkunapaq paykunapis 
qoriyänanpaq. 

5Ofrenda qorir yarpäyanqäpitapis mas atskatam qoriyashqa. Puntataqa 

Señor Jesucristupa poderninchö kawayänanpaqmi prometiyashqa. 
Tsaypitanam imata yätsiyanqätapis Dios Yaya munanqannö 
cumpliyänanpaq niyämashqa. 

6Qamkunapis ofrendata qorir qallayänaykipaqmi Tito animatsiyäshushkanki. 

Tsaymi payta rugarqä qamkuna kaqman kutimur mas 
animatsiyäshunaykipaq. 

7Dios Yaya allim yanapaykäyäshunki payman creyikuyänaykipaq, shumaq 

parlayänaykipaq, alli yachayyuq kayänaykipaq, yanapakuq kayänaykipaq y 
yachatsiyanqaqnö pïmaytapis kuyayänaykipaq. Tsaynölla atska ofrendata 
qoriyänaykipaqpis Dios Yaya yanapaykuyäshunki. 

8Wakinkuna kushishqa qoriyanqanta niyaq manam obligayarnikitsu, sinöqa 

kuyapäkuq kayanqaykita pïmaypis musyananpaqmi. 

9Qamkunam musyayanki Señor Jesucristupis llakipäkuq kanqanta. Paymi 

gloriachö rïcu kayninta dëjaskir kay patsaman shamur waktsanölla karqan. 
Tsaynö karqan qamkunapis gloriaman char Dios Yayapa puntanchö rïcu 
kayänaykipaqmi. 

10Kanan yätsiyanqaqta chaskiyay: Qanyan wata ofrendata qorir qallashqana 

kaykarqa 

11kayäpushunqaykiman qorir sïguiyay. 

12Llapan shonquykikunawan kushishqa qoriyaptikim ofrendaykikunata Dios 

Yaya chaskiyäshunki. Peru kayäpushunqaykillapita churayay. 
Churayanqayki ofrenda wallkalla kaptinpis ama llakikuyaytsu. 

13Manam waktsayäyänaykita munartsu tsaynö niyaq, sinöqa llapantsikpis 

yanapanakunata munarmi. 

14Jerusalénchö creyikuq majintsikkuna kanan faltapukuyaptinpis 

qamkunapaqa kanraqmi. Qamkuna muchuychö kayaptikim paykunapis 
yanapayäshunki. Juknin jukninwan yanapanakurqa manam 
faltapukushuntsu. 

15Dios Yayapa palabranmi nin: <<Atskata qoriyaptinpis manam 

sobrarqantsu. Wallkallata qoriyaptinpis manam pishirqantsu>>. 

Yanapaqninkunawan Corintuman Tito aywayänanpaq ninqan 

16Titupis noqanölla qamkunapaq yarpaptinmi Dios Yayata agradëcikü. 

17Tsaymi qamkuna kaqman kutimunanpaq niptï kushishqa änimashqa. 

Qamkunawan kayta munarmi manaraq niptïpis shamuyta munaykan. 

18Tituwanmi juk wawqitapis kachamü. Dios Yayapa willakuyninta alli 

willakuq kaptinmi kaychö kaq llapan wawqikuna y panikuna alli wawqi 
kanqanta niyan. 

19Tsaymi Jerusalénman ofrendata apayaptï yanapayämänanpaq payta 

akrayashqa. Ofrendata chätsiyaptïnam yanapakuq kanqantsikta tantiyar 
Dios Yayata alabayanqa. 

20Atska ofrendata chätsiyänäpaq yanapayämaptinmi pipis llutanta 

parlaykanqatsu. 

21Dios Yayapa puntanchöpis y runakunapa puntanchöpis allillatam rurayta 

munä. 

22Tituwanmi mas juk wawqitapis kachamü. Paypis Dios Yaya munanqannö 

kawakuq wawqim. Alli chaskiyänaykipaq kanqanta musyarmi paypis 
yanapayäshunaykipaq kushishqa shamuykan. 

23Tito pï kanqanta tapuyäshuptiki noqawan willakur puriq kanqanta 

willayanki. Manam noqallata yanapamänanpaqtsu tsaynö purin, sinöqa 
qamkunatapis yanapayäshunaykipaqmi. Tsaynöllam paywan shamuq 
ishkay wawqikunapaq tapuyäshuptiki willayanki kaychö wawqikuna y 
panikuna paykunata kachayämunqanta y Cristo munanqannö alli 
kawakuyanqanta. 

24Qamkuna kaqman chäyämuptin paykunata shumaq chaskiykuyanki. 

Tsaynöpam maytsaychöpis wawqikuna y panikuna musyayanqa ninqänölla 
llakipäkuq kayanqaykita. 

 
2 Corintios 9 

1Jerusalénchö wawqikunapaq y panikunapaq ofrendata qoriyänaykipaqqa 

masta tantiyatsiyänaq manam wanakannatsu. 

2Musyämi ofrenda qoriyta munayanqaykita. Tsaymi Macedonia provinciachö 

wawqikunata y panikunata willarqä qanyan watapita ofrenda qoriyta 
qallayanqaykita. Tsaynö willaptïmi paykunapis qoriykäyan. 

3Tsaynöllam kaychö wawqikunata y panikunata willarqä qamkuna kaqman 

shamuptï ofrendata listullatana shuyätsiyämänaykipaq kanqanta. 

Qamkunapaq tsaynö parlanqä manakaqllapaq kananta mana munarmi tsay 
kimsa wawqikunata qamkunaman kachamü. 

4Macedoniapita wawqikunawan shamur cuidädutaq tsayraq qoriykaqta 

tariyaqman. Qoriyanqaykita willakuykaptïpis manaraq qoriyaptikiqa 
noqapaq y qamkunapaqpis penqakuypaqmi kanqa. 

5Tsaymi qorir yanapayäshunaykipaq kimsaq puntayämunqa. Tsaynöpam 

qoriyänaykipaq niyanqaykinölla ofrendaykikuna listuna kanqa noqa chämur 
apanäpaq. Chämuptïraq qoriyaptikiqa runakunam yarpäyanqa mana 
munaykar qoriykäyanqaykita. 

Yanapakuqkunata Dios Yaya yanapanqan 

6Musyanqantsiknömi ichikllata muruq kaqqa ichikllata qorin. Atskata muruq 

kaqmi atskata qorin. 

7Tsaynölla qamkunapis ayka ofrendata apayänaykipaqpis shumaq 

yarpachakuskir kushishqa churayanki. Llakipaykarqa ama churayankitsu. 
Ofrendata kushishqa churaq kaqtam Dios Yaya kuyan. 

8Kuyayäshurnikim alli kaqkunata imaypis rurayänaykipaq poderösu 

kayninwan llapan imaykachöpis yanapayäshunki. 

9Dios Yayapa palabranmi nin: <<Waktsakunatam imaypis qaran. Allillatam 

imaypis ruran. Paytam pïmaypis respitan>>. 

10Murumanpis mikuymanpis qaramaqnintsik Dios Yaya bendicionninta 

churaykallämutsun wakintapis kushishqa yanapayänaykipaq. 

11Tsaynöpam wakinta yanapayänaykipaq imapis faltäyäshunkitsu. 

Qaraynikikunata chätsiyaptïmi Dios Yayata kushishqa agradëcikuyanqa. 

12Tsaynöllam ofrendata qoriyanqaykita chätsiptï Jerusalénchö 

wawqikunapis y panikunapis mana faltäpukurna Dios Yayata kushishqa 
agradëcikuyanqa. 

13Tsaynöllam Jesucristupa alli willakuyninta cäsuyanqaykita tantiyar Dios 

Yayata alabayanqa paykunata y wakin kaqkunatapis yanapayanqaykipita. 

14Tsaynöllam llakipäkuq kayninta qamkunaman churamunqanpita Dios 

Yaya imaypis yanapayäshunaykipaq llapan shonqunkunawan 
mañakuyanqa. 

15¡Dios Yayata agradëcikushun llakipäkuq kanqanpita! Tsaytaqa manam 

imanöpapis agradëcikuyta puëdintsiktsu. 

 
2 Corintios 10 

Pablo defendikunqan 

1Jesucristo llakipäyäshunqayki raykum noqa Pablo rugayaq. Wakikish 

manakaqman churayämar nikäyanki: <<Noqantsik kaqchö Pablo karqa 
mantsaq mantsaqllam parlapämantsik. Peru juklächö karmi sïqa 
ollqutupäkur cartanchö qellqamun>>. 

2Tsaynöllash wakikiqa nikäyanki Diosta mana cäsuq runanö kanqäta. 

Tsaymi conträ mana parlayänaykipaq rugayaq. Tsaynölla conträ 
parlayaptikiqa shamuykurmi piñapäyäshayki. 

3Runalla karpis manam runakunanötsu guërrata rurayä. 

4Noqakunapa armäkunaqa manam runakuna üsayanqan armakunatsu, 

sinöqa Dios Yaya alistapäyämanqan armakunam. Tsay armakunawanmi 
contrankunata wañutsiq soldädunö kä. 

5Tsaynöpam runakuna yachaq tukur Dios Yayapa willakuyninta mana 

cäsuyänaykipaq ima tsapata churayaptinpis tantiyatsiyaq Jesucristuta 
cäsuyänaykipaq y yarpäyanqaykikunapis pay munanqannö kananpaq. 

6Tsaymi favornï kayaptiki noqa shamuykur qamkunachö conträ 

parlaqkunata piñapäshaq. 

7Imanö kawayanqaykita shumaq tantiyakuyay. Mayqaykipis rasunpa 

Jesucristupa willakuqnin karqa tantiyayankimanmi noqakunapis paypa 
willakuqnin kayanqäta. 

8Willakuqnin kanäpaq Dios Yaya churamashqa kaptinmi corrigiyänaqpaq 

poderyuq kä. Corrigiyarnikipis manam manakaqman churayänaqpaqtsu 
corrigiyaq, sinöqa qamkunata animatsiyarniki alli yachatsiyänaqpaqmi. 
Poderyuq kanqäpita alläpa aläbakunqäta wakin kaqkuna niyaptinpis manam 
penqakushaqtsu. 

9Tsaymi mantsakätsiyaynikita munar cartakamunqäta yarpäyankimantsu. 

10Wakinkunash conträ shärir niyan: <<Pabluqa cartanllachömi mantsaypaq 

piñapämantsik. Peru kikin kaychö karqa manam shumaq parlaytapis 
puëdintsu>>. 

11Tsaynö niqkuna shumaq tantiyakuyätsun: Cartächö ninqänöllam qamkuna 

kaqman chaykamurpis piñapäyäshayki. 

12Tsay allish tukur aläbakuqkunanöqa kayämanraqku. Paykunaqa 

kikinkunapa favornin parlarmi upanö kaykäyan. 

13Tsaynöllam Dios Yaya mana kachanqan kaqman chaykur 

willakuyanqanpita aläbakuyan. Noqakunaqa manam paykunanötsu kayä, 
sinöqa Dios Yaya kachayämanqan kaqllachömi willakuyä. Tsaykunallachö 
willakurmi qamkuna kaqmanpis chaykamur willakuyashkä. 

14Musyayanqaykinömi wakinpita mas puntata qamkunata Jesucristupa 

willakuyninta willayashkaq. Qamkunaman puntata mana chämushqa karqa 
corrigiyänaqpaq manam poderyuqtsu kayäman. 

15Juk runa willakunqanchö willakuyanqäpita aläbakuyanqäpa rantinmi juk 

markaman aywar wakin mana Israel runakunatapis willakuyta munaykäyä. 
Tsaynö munarpis Dios Yayaman shumaq creyikuyänaykipaq 
tantiyatsiyanqaqta chaskiyaptikiraqmi juklächöpis willakuyäshaq. 

16Tsaymi juk markakunamanpis aywar pipis manaraq willakuyanqanchö 

willakuyäshaq. Tsaynöpam jukkuna willakuyanqankunamanqa mëtikurnin 
aläbakur niyäshaqtsu: <<Noqakunam paykunata alli willakuyta 
willayashkä>>. 

17Dios Yayapa palabranmi nin: <<Pipis aläbakunqanpa rantin Dios Yayata 

alabatsun>>. 

18Aläbakuqkunataqa manam pipis alli rikantsu, sinöqa Dios Yaya alli 

rikanqan kaqtam alli rikäyan. 

 
2 Corintios 11 

Apóstol tukuqkunata mana chaskiyänanpaq ninqan 

1Löcu kanqäta conträ runakuna niyaptinpis mana rabyayllapa wiyayämay. 

Yapaymi niyaq: Wiyayämay. 

2Dios Yayanömi qamkunapaq alläpa llakikü. Jipash tsurinta manaraq 

piwanpis kaykaqta ollquman churayta munanqannömi qamkunatapis 
Jesucristuman entregayta munayaq. 

3Peru alläpam llakikü Evata Satanás engañanqannö qamkunatapis llutan 

yachatsikuqkuna engañayäshunaykita. Churakänanpaq parlanqan 
jövinllapaq jipash kanqannömi qamkunapis Jesucristullapaq kayanki. 

4Tsaynö kaykaptinqa ¿imanirtan chaskiykäyanki llutan yachatsikuqkuna 

<<Jesucristuqa manam yachakuyanqaykinötsu>> niyäshuptiki y <<Espíritu 
Santuqa manam yachakuyanqaykinötsu>> niyäshuptiki y <<Diospa 
willakuyninqa manam yachakuyanqaykinötsu>> niyäshuptiki? 

5Tsay llutan yachatsikuqkuna <<mas alli kaq apostolmi kayä>> 

niyäshuptikipis noqam paykunapita mas rasunpa kaq apostolqa kä. 

6Runakunapa puntanchö shumaq parlayta mana yacharpis musyämi imapita 

parlanqätapis. Tsaynö karmi Dios Yayapa willakuyninta tukuynöpa 
willayashkaq. 

7Dios Yayapa willakuyninta dembaldilla willakur ¿jutsatatsuraq rurashkä? 

Pägayämanqaykipa rantinmi gastükunapaq arushkä. Tsaynö arushkä 
Jesucristupa willakuyninta chaskir salvakäyänayki raykum. 

8Qamkunata serviyänaqpaqmi wakin wawqikuna y panikunana 

gastükunapaq yanapayämashqa. 

9Tsaymi qamkuna kaqchö kaykar faltäpukurpis ni imata mañakuyashkaqtsu. 

Tsaypa rantinmi Macedoniapita wawqikuna wanayanqäpaq apayämurqan. 
Gastükunapaq mana mañayanqaqnöllam imaypis mañakuyäshaykitsu. 

10Dios Yayam musyan rasun kaqllata ninqäta. Jesucristupa alli willakuyninta 

dembaldilla willakunäpaq manam entëru Acaya provinciachö pipis 
amatsamanqatsu. 

11Yanapayämänaykita mana munaptï talvezchi manakaqman 

churayanqaqta yarpäyanki. ¡Manam tsaynötsu! ¡Dios Yayam musyan 
kuyayanqaqta! 

12Kuyayarnikipis Dios Yayapa willakuyninta willakur gastükunapaq manam 

imaypis mañakuyäshaykitsu. Tsaynöpam tsay llutan yachatsikuqkuna 
noqakunanö apóstol kayanqanta yarpäyanqatsu. 

13Paykunaqa manam Jesucristupa apostolnintsu kayan, sinöqa apóstol 

tukurmi runakunata engañayan. 

14Tsaynö puriyanqanpis manam mantsakaypaqtsu. Kikin Satanáspis 

alli ángel tukurmi purin. 

15Alli ángel tukur Satanás purinqannömi paykunapis Satanáspa 

serviqninkuna kar Diospa serviqnin tukurlla puriyan. Tsaynö kayanqanpitam 
Dios Yaya juzgar castiganqa. 

Pablo llakikur sufrinqan 

16Yapaymi niyaq: Löcu kanqäta pipis ama yarpätsuntsu. Tsaynö kaptinqa 

löcunö ichikllata aläbakunqäta kanan mä wiyaykayämay. 

17Señor Jesucristo tsaynö mana aläbakuptinpis tantiyakuyänaykipaqmi 

löcunö aläbakushaq. 

18Llutan yachatsikuqkuna aläbakuykäyaptinqa ¿imanirtan noqapis 

aläbakümantsu? 

19Qamkuna alli yachayyuq kayanqaykita nikarqa ¿imanirtan llutan 

yachatsikuqkuna aläbakur niyäshunqaykita chaskiykäyanki? 

20Qamkunaqa wiyaräkuyankim munayanqanta ruratsiyäshuptikipis, 

qellaynikikunata ushayaptinpis, engañayäshuptikipis, manakaqman 
churayäshuptikipis y laqyatakushuptikipis. 

21Tsaynöllam nikäyan paykunanö mana karqa poderninnaq kanqäta. 

¡Paykunanö mana karqa penqakümanchi ari! Paykuna 
aläbakuyanqannöllam noqapis aläbaküman. Peru paykunanö aläbakurqa 
löcunömi parläman. 

22Paykuna hebreo casta kayanqannöllam noqapis hebreo casta kä. 

Paykuna Israel runa kayanqannöllam noqapis Israel runa kä. Paykuna 
Abrahampa castan kayanqannöllam noqapis Abrahampa castan kä. 

23Paykuna <<Jesucristupa serviqninmi kä>> niyaptinpis noqaqa masraqmi 

Jesucristuta servï. (Kaynö parlarmi löcunö parlaykä.) Maytsaychömi mas 
willakushkä. Willakunqäpitam carcelchö atska kuti 
qaykurashkä. Autoridäkunapis yapay yapaymi astayämashqa. Atska kutim 
conträkunapis wañutsiyämayta munayashqa. 

24Israel runakunapa autoridäninkunam pitsqa kuti kimsa chunka isqun (39) 

kuti astayämashqa. 

25Kimsa kutim Roma soldädukuna alläpa garutiyämashqa. Juk kutim 

saqmar cäsi wañutsiyämashqa. Kimsa viäjim 
aywayanqä büquipis jundikarqan. Juk paqas juk junaqmi qeruta 
abrazakushqalla lamarchö wampurqä. 

26Diospa willakuyninta willakurmi maytsaypa purishkä. Atska kutim mayupis 

cäsi cäsi apamashqa. Suwakunapa makinpitam qeshpishkä. Israel 
runakuna y mana Israel runakunapis wañutsiyämaytam 
munayashqa. Markachöpis, desiertuchöpis y lamarchöpis ichikpam 
wañushkä. Jesucristuman janan shonqulla creyikuqkunapis 
wañutsiyämaytam munayashqa. 

27Mayman charpis aja aruykunachömi arushkä. Atska kutim yarpachakur 

puñuytapis tarishkätsu. Mallaqar yakunarmi purishkä. Llatapä ushakaptinmi 
alalashkä. 

28Tsaypa jananmanpis waran waranmi maytsaychö wawqikunapaq y 

panikunapaq yarpachakü. 

29Juk wawqi o juk pani ñakaptinmi alläpa llakikü. Pitapis jutsata 

ruratsiyaptinqa jutsa ruratsiq runapaqmi alläpa rabyä. 

30Aläbakunäta munayaptikiqa poderninnaq kanqäpitam aläbakushaq. 

31Señor Jesucristupa Taytan Dios Yayam musyan rasun kaqllata 

parlanqäta. Pay imaypis alabashqa kaykullätsun. 

32Damascuchömi rey Aretaspa gobernadornin soldädukunata churarqan 

marka punkupa yarquptï prësu achkuyämänanpaq. 

33Tsaymi wawqikuna canastaman wiñarkayämar markapa murällan 

waqtanpa bäjatsiyämarqan. Tsaynöpam qeshpinäpaq Dios Yaya 
yanapamarqan. 

 
2 Corintios 12 

Revelacionkunata Pablo rikanqan 

1Aläbakunqäwan imata mana jipirpis kanan willayäshayki Señor Jesucristo 

revelacionkunata rikätsimanqanta. 

2Chunka chusku watanam päsan Jesucristuman creyikuq reqinqä 

runata kimsa kaq ciëluman Dios Yaya apanqan. Peru manam musyätsu 
cuerpuntin aywanqanta o almallan aywanqanta. Tsaytaqa Dios Yayallam 
musyan. 

3Cuerpuntin aywanqanta o almanlla aywanqanta Dios Yayalla musyaptinpis 

4paraísuman apanqantam musyä. Tsaychömi pipis mana wiyanqankunata 

wiyarqan. Tsay wiyanqankunataqa imanö tantiyatsiyta manam puëdintsu. 

5Tsay runa ciëluman chanqanpitam aläbäman. Peru kikïmi sïqa 

aläbakushaqtsu, sinöqa poderninnaq kanqällatam willayäshayki. 

6Aläbakuyta munarqa rasun kaqtam aläbaküman. Peru tsaynö kaptinpis 

santuna kanqäta runakuna yarpäyänanta mana munarmi aläbakütsu. 
Manam aläbakunqäta wiyartsu pipis alli runa kanqäta yarpanman, sinöqa 
imanö kawanqäta rikar y imata parlanqätapis wiyarmi. 

7Ciëluchö rikanqäkunapita mana aläbakunäpaqmi alläpa ñakanäpaq Dios 

Yaya permïtishqa. Tsay ñakayqa cuerpüchö kasha tukshiqnömi kaykan. 
Kikin Satanás kachamunqan ñakaynöraqmi alläpa ñakatsiman. 

8Tsay ñakaypita jipimänanpaqmi Señornintsikta kimsa kuti mañakurqä. 

9Mañakuptïmi nimarqan: <<Kuyanqallaqwan contentakuy. Tsaynö ñakar 

kallpannaq kaptikiraqmi podernïwan yanapashayki>>. Tsaynö nimaptinmi 
tsay ñakaywan ñakar kallpannaq karpis kushikü. Kallpannaq kaptïraqmi 
Jesucristo yanapaykäman. 

10Tsaymi Jesucristuta servir llakikütsu qeshyarpis, ashayämaptinpis, 

faltäpukurpis, chikiyämaptinpis y imaykata ñakarpis. Kallpannaq karpis 
kallpasapam kä. 

Corintuchö wawqikunapaq y panikunapaq Pablo llakikunqan 

11Löcunö aläbakur parlanäpaqqa kikikikunam ashipäyämashkanki. 

Aläbakunqäpa rantinqa qamkunam aläbayämankiman karqan. Kikilläpita 
imatapis rurayta mana puëdirpis tsay apóstol tukuqkunapitaqa mas allim kä. 

12Apóstol kanqäta musyayänaykipaqmi qamkuna kaqchö ñakarpis 

mantsakaypaq milagrukunata y señalkunatapis rurarqä. 

13Peru wakin markakunachö gastükunapaq wawqikunata y panikunata 

mañakunqänöqa manam mañakuyashkaqtsu. ¿Imanirtan tsaypaq 
jaqayashqa kaykäyanki? ¿Mana mañakuyanqaqtsuraq jutsä? 

14Alistakushqanam kaykä qamkuna kaqman yapay shamunäpaq. 

Kananwanqa kimsa kutinam shamushaq. Manam kikïpaq imatapis ashirtsu 

qamkunaman shamushaq, sinöqa qamkunata llakipäyarniki 
yanapanäpaqmi. Musyanqantsiknömi pï taytapis wamrankunata 
mañakuntsu, masbienmi yanapan. 

15Tsaynöllam noqapis qamkunata mañakuyanqaqpa rantin imätapis 

ushashaq y qamkuna rayku wañunäpaqpis listu kä. Llapan shonqüwan 
llakiparnikikuna yanapaykäyaptiq ¿imanirtan noqapita jaqayashqa 
kaykäyanki? 

16Musyayanqaykinömi yanapayämänaykipaq manam mayqaykitapis 

mañakuyashkaqtsu. Tsaynö kaptinpis wakikish nikäyanki waktsakunapaq 
niq tumpalla kikïkunapaq qellayta qoritsiyanqaqta. 

17¿Imanirtan tsaynö yarpäyanki? Tantiyakuyay. ¿Imayllaqa qamkunaman 

kachamunqä wawqikuna mayqallanpis engañayäshurqaykiku? 

18Juk wawqitawan Tituta qamkuna kaqman kachamuptï manam ni imatapis 

engañayäshushkankitsu. Tito mana engañakuq kanqannömi noqapis 
engañakütsu. Paywanmi tsay yarpaylla kayä. 

19Kay cartata apatsiyämunqäta liyir talvez yarpäyanki favornïkunallapaq 

qellqayämunqäta. Kuyashqa wawqikuna y panikuna, manam 
favornïkunallapaqtsu qellqaykämü, sinöqa tantiyakur Dios Yaya 
munanqannö kawayänaykipaqmi. Jesucristuta serviq karmi Dios Yayapa 
puntanchö qamkunata yätsiyaq. 

20Qamkuna kaqman shamur llutanta ruraykaqta tariyänaqpaq kaqtam 

llakikü. Tsaynöllam llakikü tsaynö kaykaqta tarir piñapäyänaqpaq kanqanta. 
Talvezchi qamkunata tariyaqman piñanakuykaqta, chikinakuykaqta, 
rabyatsinakuykaqta, rimanakuykaqta, musyapänakuykaqta, orgullösu 
kaykaqta y mana allikunata ruraykaqta. 

21Talvezchi melanaypaq kaqkunata, fornicación jutsata y jukwan jukwan 

puriyanqaykita dëjayashkankitsu. Jutsata ruraykaqta tarir qamkunapita Dios 
Yayapa puntanchö penqakuytam yarpachakü. 

 
2 Corintios 13 

Dios Yaya munanqannö kawayänanpaq Pablo yätsinqan 

1Kananwanqa kimsa kutinam qamkunaman watukayaqniki shamushaq. 

Dios Yayapa palabranchö ninqanta yarpäyay: <<Ishkay o kimsa testïgukuna 
shimpiyaptinraqmi pipis jutsayuq kanqan musyakanqa>>. 

2Qamkuna kaqman shamurmi jutsa ruraqkuna jutsankunata dëjayänanpaq 

unayna nirqä. Kananpis puntaykikunachö kaykaqnömi llapaykita yapay 
niyaq: Kanan kutimur tsaynölla jutsata ruraykaqta tarirqa manam 
llakipäyäshaykitsu. 

3Tsayraqmi musyayanki niyanqaqkuna Jesucristo munanqannö kanqanta. 

Jesucristupis manam ni mayqaykita jutsaykikunapita tsapäyäshunkitsu. 
Tsaypa rantinmi jutsa rurayta mana dëjayaptiki poderninwan 
corrigiyäshunki. 

4Poderninnaq runanö cruzchö wañuptinpis Dios Yayam poderösu 

kayninwan kawaskatsimushqa. Tsaynöllam noqakunapis Jesucristuman 
creyikur kikilläkunapitaqa poderninnaq karpis Dios Yayapa poderninwan 
corrigiyäshayki. 

5Jesucristuman rasunpa creyikuyanqaykita o mana creyikuyanqaykitapis 

kikikikuna tantiyakuyay. ¿Manaku tantiyayanki Jesucristo qamkunawan 
kaykanqanta? Payman mana creyikuyaptikiqa manam qamkunawantsu 
kaykan. 

6Rasunpa payman creyikurqa Jesucristo kachamanqantam 

tantiyayankiman. 

7Dios Yayatam mañakuyä ninqäkunata chaskir jutsaykikunata 

dëjayänaykipaq. Manam poderyuq kayanqäta tantiyayänaykipaqtsu 
mañakuyä, sinöqa poderninnaq kayanqäta yarparpis Dios Yaya 
munanqannö kawakuyänaykipaqmi. 

8Tsaynö niyaq Dios Yayapa alli willakuyninpaq ima tsapapis mana 

kananpaqmi. Paypa willakuynintaqa pïmaypis chaskikuyänantam munayä. 

9Tsaymi Dios Yayata mañakuyä llapan imaykachöpis pay munanqannö 

kawayänaykipaq. Pay munanqannö kawakuyaptikim poderninnaq 
kayanqäta runakuna yarpäyaptinpis kushikuyä. 

10Kay qellqamunqäkunata cäsuyaptikiqa qamkuna kaqman chämur 

mananam imatapis niyäshaykitsu. Manam llakikatsiyänaqpaqtsu apóstol 
kanäpaq Dios Yaya churamashqa, sinöqa animatsir yanapayänaqpaqmi. 

Cartapa ushanan 

11Wawqikuna y panikuna, imaypis kushikuyay. Dios Yaya munanqannö 

kawayänaykipaq juknin jukninwanpis animatsinakuyay. Mana chikinakur juk 
shonqulla kawakuyay. Tsaynö kawayaptikim llakipäkuq y alli kawakunapaq 
yanapamaqnintsik Dios Yaya imaypis yanapayäshunki. 

12Juknin jukninwan qaqllaykikunachö mutsanakur saludanakuykuyay. 

13Kaychö kaykaq llapan wawqikuna y panikunam saludayämushunki. 

14Señor Jesucristo, Dios Yaya y Espíritu Santu imaypis llakipaykuyälläshuy. 

[Amén.] 

Gálatas 
Gálatas 1 

Apóstol Pablo saludakunqan 

1-2Galacia provinciachö wawqikuna y panikuna: Noqa Pablum kay cartata 

qamkunaman cartakamü. Apóstol kanäpaq manam runakunatsu 
churayämashqa, sinöqa Jesucristo y payta kawatsimuq Dios Yayam 
churamashqa. Kaychö wawqikuna y panikunam saludayämushunki. 

3Taytantsik Dios Yaya y Señor Jesucristo llakipäyäshurniki alli päsakuychö 

kawakuyänaykipaq yanapaykuyälläshuy. 

4Taytantsik Dios Yaya munanqannömi kay patsachö jutsapita 

salvamänapaq Jesucristo wañurqan. 

5Dios Yaya imayyaqpis alabashqa kaykullätsun. Amén. 

Wawqikuna y panikuna mana alli yachatsikuyta chaskiyanqan 

6Musyayanqaykinömi Jesucristupa kuyakuyninwan Dios Yaya 

qayayäshurqayki. Tsayta musyaykarqa ¿imanirtan mana alli yachatsikuyta 
chaskir manaraqpis unayta Dios Yayapita witikuyashkanki? ¡Tsaytaqa 
manam imanöpa tantiyaytapis puëdïtsu! 

7Jesucristupa willakuyninpita juk mas willakuyqa manam salvakänapaq 

kantsu. Tsaynö kaykaptinpis wakin runakunam Jesucristupa willakuyninman 
yaparkur mana allikunata yachaykätsiyäshunki. 

8Yachatsiyanqaqta manakaqman churar pipis mana allikunata 

yachatsiptinqa infiernuman Dios Yaya jitarputsun. Noqakunatapis mana 
allikunata yachatsiyaptiqqa infiernuman jitarpayämätsun. Ciëlupita 
shamuq angeltapis llutanta yachatsiptinqa infiernuman jitarputsun. 

9Yapaymi nï: Pipis Jesucristupa willakuynin jananman mana alli 

yachatsikuyta yapaq kaqtaqa infiernuman jitarputsun. 

10Tsaynö nir ¿runakuna aläbayämänantatsuraq ashï? ¿Runakunapita alli 

rikashqa kaytatsuraq munä? Noqaqa manam runakuna 
aläbayämänanpaqtsu yachatsï, sinöqa Dios Yaya: <<Allitam rurashkanki>> 
nimänanpaqmi. Runakuna aläbayämänan raykulla yachatsikurqa manam 
Jesucristupa serviqnintsu käman. 

Apostolnin kananpaq Pabluta Jesucristo churanqan 

11Wawqikuna y panikuna, shumaq tantiyakuyay. Alli willakuyta willakunqäqa 

manam runakunapa yarpaynintsu. 

12Tsay willakuytaqa manam runatsu yachatsimashqa, sinöqa kikin 

Jesucristum revelacionchö tantiyatsimashqa. 

13Qamkunam musyayanki ñawpata Israel runakunapa costumbrinkunata 

cumplir imanö kanqäta. Tsay witsaymi Jesucristuman creyikuqkunapa 
contran shärir qatikacharqä. Paykunatam llapanta ushakätsiyta munarqä. 

14Wakin Israel majïkunapitapis masmi costumbrïkunata välitsirqä. Llapan 

paqta majïkunapitapis masmi Moisés qellqanqankunata cumplirqä. 

15Peru imanö kaptinpis manaraq yuriptïmi Dios Yaya llakipämar payta 

servinäpaq akramashqa. 

16Tsaypitam Jesucristuman creyikunäpaq shumaq tantiyatsimar mana Israel 

runakunata willakuyninta willanäpaq kachamashqa. Tsaynö kachamaptinmi 
willakuyninta tantiyatsimänanpaq pitapis tapukurqänatsu. 

17Manam noqapita mas punta kaq apostolkunawan parlanäpaq 

Jerusalénman aywarqätsu. Masbienmi Arabia partipa aywarqä. 
Tsaypitanam Damasco markaman yapay kutirqä. 

18Tsaypitam kimsa watataraq Pedruwan parlaq Jerusalénman 

aywarqä. Tsaychömi chunka pitsqa junaq paywan paqta kayarqä. 

19Tsaychömi reqirqä Señor Jesucristupa wawqin Santiaguta. Peru wakin 

apostolkunataqa manam reqirqätsu. 

20Dios Yaya musyanmi mana llullakunqäta. 

21Tsaypitanam Siria y Cilicia provinciakunapa aywarqä. 

22Judea provinciachö wawqikuna y panikuna manam ni mayqanpis 

reqiyämarqantsu. 

23Paykunash wiyayänaq: <<Qatikachämaqnintsik runam kananqa 

Jesucristupa willakuyninta willakurna puriykan>>. 

24Tsaynö niqta wiyarshi Dios Yayata alabayänaq. 

 
Gálatas 2 

Jerusalénchö apostolkuna Pabluta chaskiyanqan 

1Tsaypita chunka chusku watataraqmi Tituta pusharkur 

Bernabéwan Jerusalénman kutirqä. 

2Tsayman kutirqä Dios Yaya revelamar aywanäpaq tantiyatsimashqa 

kaptinmi. Jerusalénchö kaq apostolkunawan aparti qorikarmi mana Israel 
kaqkunata imata yachatsinqätapis willarqä. Mana allita yachatsikunqäta 
yarpäyaptinqa alläpa sufrir willakunqäpis manakaqllapaqmi kanman karqan. 

3Willakunqäta tantiyatsiptïmi alli kanqanta niyämarqan. Tsaynöpam mana 

Israel runa kanqanta musyarpis Tito señalakunanpaq obligayarqantsu. 

4Willakunqä alli kanqanta niyaptinpis juk ishkay runakunam creyiq 

tukur Moisés qellqanqan leykunata cumpliyänapaq wawqikunata y 
panikunata yachatsiyarqan. Peru Jesucristuman creyikushqana kaykarqa 
manam tsay leykunata cumplinantsiknatsu. Paykuna niyanqanta chaskirqa 
manam libritsu kantsik, sinöqa tsay leykunapa poderninchö karmi 
servikuqnölla kaykantsik. 

5Peru tsay llutan yachatsikuykunata manam chaskiyarqätsu. Chaskiyaptïqa 

qamkunapis chaskiyankimanmi karqan. 

6Jerusalénchö apostolkunaqa willakuptï manam michäyämarqantsu 

(Jesucristuwan paqta purishqa kayaptinpis Dios Yayapaqqa llapantsikpis 
iwalmi kantsik), 

7masbienmi tantiyayarqan Israel runakunata willananpaq Pedruta 

churanqannö mana Israel kaqkunata willakunäpaq noqatapis Dios Yaya 
churamanqanta. 

8Israel runakunapa apostolnin kananpaq Pedruta Dios Yaya churanqannömi 

mana Israel kaqkunapa apostolnin kanäpaq noqatapis churamashqa. 

9Tsaymi Santiago, Pedro y Juanpis tantiyayarqan willakuyninta willakur 

purinäpaq Dios Yaya churamanqanta. (Paykunapaqmi iglesiachö columna 
kayanqanta niyan.) Tsaypitam paykunawan willanakuyarqä: <<Mana Israel 
kaqkunaman Bernabéwan qam aywayay y noqakunana Israel runakunaman 
aywayäshaq>>. Tsaynö willanakuyanqätam acuerdu kayarqan. 

10Tsaynöllam niyämarqan waktsa wawqikunata y panikunata mana qonqar 

yanapayänäpaq. Tsaytam imaypis ruraykä. 

Pedruta Pablo piñapanqan 

11Antioquíaman Pedro chaykamur mana allita ruraptinmi piñaparqä. 

12Puntatam mana Israel wawqikunawan y panikunawan qorikar mikuq. Peru 

Santiaguwan puriq runakuna chäyämuptinmi sïqa musyapäyänanta 
mantsakur mana Israel kaqkunawan qorikarqannatsu. 

13Pedruta rikarmi wakin wawqikunawan panikunapis y Bernabépis mana 

Israel kaqkunawan mikuyänanpaq qorikäyarqannatsu. 

14Tsaynö mana allita ruraptinmi wawqikunapa y panikunapa puntanchö 

Pedruta piñapar nirqä: <<Qampis mana Israel runanö Moisés qellqanqan 
leykunata mana cumpliykar ¿imanirtan munanki mana Israel runakuna tsay 
leykunataraq cumpliyänanta? 

15Noqantsikqa manam mana Israel runatsu kantsik, masbienmi 

yurinqantsikpita Israel runa kantsik. 

16Musyantsikmi Dios Yaya imanö perdonamanqantsikta. Manam Moisés 

qellqanqan leykunata cumplishqatsu perdonamantsik, sinöqa 

Jesucristuman confiakushqam. Tsaymi Dios Yaya perdonamänapaq 
Jesucristuman confiakuntsik. Tsay leykunata cumplinqanpitaqa manam ni 
pitapis Dios Yaya salvantsu>>. 

17Moisés qellqanqan leykunaman confiakunqantsikpa rantin Jesucristuman 

confiakushqam wakin runakuna yarpäyan jutsata ruranqantsikta. Tsaynö 
yarpäyaptinpis ¿Jesucristutsuraq jutsata ruratsimantsik? ¡Manam! 

18Masbienmi jutsayuq kantsik Moisés qellqanqan leykunaman yapay 

confiakur. 

19Moisés qellqanqan leykunapa poderninchö karmi tsay leykunapaq 

wañushqanöna karqä. Kananqa librinam kä Dios Yaya munanqannö 
kawanäpaq. 

20Noqaqa Jesucristuwan cruzchö wañushqanömi kä. Manam noqanatsu 

kawä, sinöqa Jesucristum noqachö kawan. Tsaymi Dios Yayapa Tsurinman 
confiakur kawaykä. Paymi kuyamarnintsik noqantsik rayku wañurqan. 

21Manam Dios Yaya llakipämanqantsikta manakaqmantsu churaykä. Wakin 

runakuna niyanqannö leyninkunata cäsushqaraq Dios Yaya salvamashqaqa 
Jesucristo wañunqanpis manakaqllapaqmi kanman karqan. 

 
Gálatas 3 

Pablo llakikunqan 

1¡Mana tantiyakuq Galacia runakuna! Noqantsik rayku Jesucristo cruzchö 

wañunqantam tantiyayarqayki. Tsaynö kaykaptinqa ¿pitan 
engañayäshushkanki [mana alli yachatsikuyta creyiyänaykipaq]? 

2Kanan mä willayämay. ¿Moisés qellqanqan leykunata cumplirku o 

Jesucristupa willakuyninta wiyar payman confiakurku Espíritu Santuta 
chaskiyashkanki? 

3¡Mana tantiyakuq upam kayanki! Espíritu Santu yanapayäshuptikim Dios 

Yaya munanqannö kawayta qallayashkanki. Tsaynö kaykaptinqa ¿imanirtan 
Espíritu Santuta mana cäsur Moisés qellqanqan leykunata cumpliyta 
munaykäyanki? 

4Tsaynö karqa ¿manakaqllapaqtsuraq Jesucristuman creyiyanqaykipita 

sufriyashkanki? Manach manakaqllapaqqa sufriyankimantsu. 

5¿Tsay leykunata cumpliyanqaykipitatsuraq Dios Yaya Espíritu Santuta 

qarayäshushkanki? ¿Leykunata cumpliyanqaykipitatsuraq qamkunachö 
milagrukunata ruran? Manam tsaypitatsu, sinöqa Jesucristupa alli 
willakuyninta wiyar payman confiakuyanqaykipitam. 

Abrahamnö confiakur salvakashqa kanqantsik 

6Confiakuptinmi Abrahamtapis jutsannaqtana Dios Yaya chaskirqan. 

7Shumaq tantiyakuyay. Dios Yayaman confiakurqa mayqan casta karpis 

Abrahampa castanmi kantsik. 

8Dios Yayapa palabranmi nin mana Israel kaqkunatapis payman 

confiakuyanqanpita Dios Yaya perdonananpaq kanqanta. Tsaymi alli 
willakuyninta Abrahamta Dios Yaya willar nirqan: <<Qam raykum llapan 
casta runakunapis bendicionnïta chaskiyanqa>>. 

9Tsaymi noqantsikpis Dios Yayaman confiakur bendicionta Abraham 

chaskinqannö bendicionta chaskintsik. 

10 Moisés qellqanqan leykunata cumplir salvashqa kayta yarpaqkunam 

llapanpis maldicionädu kayan. Dios Yayapa palabranmi nin: <<Llapan 
qellqashqa leykunata mana cumpliq kaqmi maldicionashqa kanqa>>. 

11Moisés qellqanqan leykunawanqa manam ni mayqanpis salvakäyanqatsu. 

Tsaypaqmi Dios Yayapa palabranchö nin: <<Munanqänö kawaq runaqa 
noqaman confiakamurmi kawanqa>>. 

12Moisés qellqanqan leykunaqa manam Diosman creyikur salvakänapaqtsu 

parlan, sinöqa nin: <<Leynïkunata cumpliq kaq runaqa llapantam 
cumplinman>>. 

13Peru tsay leykunata cumpliyta mana puëdirmi maldicionädu karqantsik. 

Tsaymi noqantsikpa rantintsik maldicionädu runanö wañur Jesucristo 
salvamashkantsik. Dios Yayapa palabranmi nin: <<Pipa cuerpunpis qeruchö 
warkaraptinmi tsay runa maldicionashqa kanqa>>. 

14Jesucristupis tsaynö wañurqan Abrahamta Dios Yaya prometinqan 

bendicionta mana Israel kaqkunapis chaskiyänanpaqmi. Tsaymi 
Jesucristuman confiakur Dios Yaya prometinqan Espíritu Santuta 
chaskintsik. 

Abrahamta Dios Yaya prometinqan 

15Wawqikuna y panikuna, kanan runakuna rurayanqan testamentuman 

iwalatsirmi tantiyatsiyäshayki. Musyanqantsiknömi testamentuta rurar 
firmaskiptinqa ni pipis manakaqman churannatsu ni imatapis yapannatsu. 
Tsaynöllam Dios Yaya prometinqanpis kaykan. 

16Pay prometinqanmi Abrahampaq y paypita miraqpaq kaykan. Manam 

Abrahampita llapan miraqkunapaq kanqantatsu Dios Yaya nirqan, sinöqa 
paypita miraq jukllayllapaq kanqantam nirqan. Tsaynö nirqa 
Jesucristupaqmi parlarqan. 

17Tsaymi niyaq: Abrahamwan pactuta [Cristuchö] ruranqanpita chusku 

pachak kimsa chunka (430) watataraqmi Dios Yaya leyninkunata Moisésta 
entregarqan. Qepataraq shamushqa karmi Abrahamta prometinqanta 
anulashqatsu. 

18Tsaynö kaptinmi Moisés qellqanqan leykunata cumplinqantsikpitatsu 

salvakantsik, sinöqa Abrahamta prometinqanta Dios Yaya cumpliptinmi. 
Moisés qellqanqan leykunata cumplinqantsikpita salvakäna kaptinqa Dios 
Yaya prometinqanpis manakaqllapaqmi kanman karqan. 

Moisés qellqanqan leykuna imapaq kanqan 

19Tsaynö kaykaptinqa ¿imapaqtan tsay leykuna? Runakuna jutsayuq 

kayanqanta tantiyayänanpaqmi tsay leykunata Dios Yaya Moisésta 
entregarqan. Tsaynö kaptinpis tsay leykunaqa Jesucristo 
shamunqanyaqllam karqan. Paymi Abrahamta Dios Yaya prometinqan runa 
kaykan. Tsaynöllam Dios Yaya leyninkunata angelkunawan Moisésta 
entregatsirqan. Moisésnam tsay leykunata runakunata willarqan. 

20Peru Abrahamta prometirmi sïqa jukwan willatsinqanpa rantin kikin Dios 

Yaya parlaparqan. 

21Tsaynö kaykaptinqa ¿Dios Yayapa leyninkuna salvamänapaqtsuraq 

kaykan? ¡Manam! Tsay leykuna salvamänapaq kaptinqa prometinqantam 
Dios Yaya manakaqman churanman karqan. Salvamänapaq kaptinqa 
leyninkunata cumplirmi salvakushwan karqan. 

22Peru Dios Yayapa palabranmi nin llapantsikpis jutsayuq kanqantsikta. 

Jesucristuman creyikurraqmi Dios Yaya prometinqanta chaskir salvakantsik. 

23Jesucristuman manaraq creyikushqam Moisés qellqanqan 

leykuna poderninchö katsimarqantsik. Tsaynö katsimashkantsik Jesucristo 
shamunqanyaqmi. 

24Tsurinta rïcu runa wätayninpa poderninman churanqannömi 

noqantsiktapis Dios Yaya tsay leykunapa poderninman churamashkantsik. 
Tsaynömi churamashkantsik Jesucristo shamuptin payman creyikur 
salvakänapaq. 

25Wamra jatunyarkur wätaqninpa poderninchö manana kanqannömi 

Jesucristuman creyikur Moisés qellqanqan leykunapa poderninchönatsu 
kantsik. 

Dios Yayapa wamranna kanqantsik 

26Wawqikuna y panikuna, Jesucristuman creyikurmi kananqa Dios Yayapa 

wamranna kantsik. 

27Tsaynöllam bautizakuskirqa Jesucristuwan jukllayllanö kar paypa 

poderninchöna kantsik. 

28Tsaymi Israel runa o mana Israel runa karpis, servikuq o mana servikuq 

karpis, ollqu o warmi karpis Jesucristuchö karqa Dios Yayapa wamranna 
kantsik. 

29Tsaynöllam Jesucristuman creyikur Abrahampita miraqna kantsik. 

Tsaynöpam Abrahamta Dios Yaya prometinqanta noqantsikpis chaskintsik. 

 
Gálatas 4 

1Pipis wamrallaraq karqa herencianta manam chaskinraqtsu. Chaskinanpaq 

kaykarpis servikuqnöllam kaykan. 

2Tsaymi wätaqninpa poderninllachöraq kaykan taytan dispöninqan 

junaqyaq. 

3Tsaynöllam noqantsikpis wamranö kar Moisés qellqanqan 

leykunapa poderninchö karqantsik. 

4Prometinqan junaq chämuptinmi Dios Yaya Tsurinta kachamurqan. Paymi 

noqantsiknö yurishqa kar tsay leykunapa poderninchö karqan. 

5Tsaynö karqan leykunapa poderninchö kanqantsikpita salvamänapaqmi. 

Tsaynöpam paypa wamrankunana kanapaq qorimashkantsik. 

6Wamran kashqam Tsurin Jesucristo prometinqan Espíritu 

Santuta shonquntsikman Dios Yaya kachamurqan. Espíritu Santum Dios 
Yayata imaypis nin: <<¡Abba, Taytallä!>> 

7Tsaymi servikuqnönatsu kantsik, sinöqa Dios Yayapa wamrankunana 

kantsik. Wamranna karmi prometimanqantsik herenciata [Jesucristo rayku] 
chaskishun. 

Wawqikunapaq y panikunapaq Pablo llakikunqan 

8Qamkunaqa Dios Yayata manaraq reqirmi mana rasunpa kaq dioskunata 

serviyarqayki. 

9Kananmi sïqa Dios Yayata reqiyanki y paypis reqiyäshunki. Tsaynö 

kaykaptinqa ¿imanirtan Moisés qellqanqan leykunata cumpliyta munar 
yapay servikuqnö kayta munaykäyanki? 

10Tsaymi qamkunaqa Israel runakuna respitayanqan junaqkunata, 

killakunata, watakunata y fiestankunata respitaykäyanki. 

11Tsaynö kayaptikim alläpa llakikü. ¿Manakaqllapaqtsuraq Jesucristupa 

willakuyninta yachatsiyashkaq? 

12Wawqikuna y panikuna, qamkunatam rugayaq noqa kanqänö qamkunapis 

kayänaykipaq. Noqapis mana Israel runakunanöllam Moisés qellqanqan 
leykunapa poderninchötsu kä. Qamkuna allim chaskiyämarqayki. 

13Musyayanqaykinöpis qeshyanqäpam qamkuna kaqchö Jesucristupa 

willakuyninta willakurqä. 

14Tsaynö qeshyaptïpis qarqayämanqaykipa rantinmi angeltanöraq y kikin 

Jesucristutanöraq rikäyämarqayki. 

15Kananqa ¿imanakaskiyankitan? Unayqa ñawikikuna jipina kaptinqa 

jipiskirmi ñawïman churarkayämunkiman karqan. 

16Kananqa ¿Jesucristupa willakuyninta yachatsikunqäpitaku conträ 

shäriyashkanki? 

17Mana alli yachatsikuqkunam niyan Dios munanqannö alli kawakuyänaykita 

munayanqanta. Peru tsaynö nirpis manam rasunpatsu alli kawayänaykita 
munayan, masbienmi noqakunata manakaqman churayämar kikinkuna 
yachatsiyäshunqaykita chaskiyänaykita munayan. 

18Rasunpa alli kawakuyänaykita munar yachatsiyäshuptikiqa allim kanman. 

Peru qamkunawan kaykaptï o mana kaykaptïpis tsaynölla 
yachatsiyäshunkiman. 

19Kuyay wamräkuna, Jesucristunö kawayänaykita munarmi warmi 

qeshyakur ñakaqnö qamkunapaq alläpa llakikü. 

20¡Shumaq tantiyatsiyänaqpaq qamkuna kaqchö imanöllaraq tikraskïman! 

Karuchö karmi ni ima ruraytapis puëdïtsu. 

Agarman y Saraman iwalatsinqan 

21 Moisés qellqanqan leykunapa poderninchö kayta munarqa ¿pay 

qellqanqankuna ima ninqantapis tantiyayankiku? 

22Tsaychömi nin Abraham ishkay tsuriyuq kanqanta. Jukaq tsurinmi 

serviqnin warmichö karqan y jukaq tsurinnam warminchö karqan. 

23Serviqnin warmichö kaq tsurinqa manam Dios Yaya prometinqan tsurintsu 

karqan. Peru warminchö kaq tsurinmi sïqa Dios Yaya prometinqan karqan. 

24Tsay warmikunata ishkay pactuman iwalatsirmi tantiyatsiyäshayki. 

Abrahampa serviqnin Agarmi Sinaí jirkanö kaykan. Sinaí jirkachömi Israel 
runakunawan Dios Yaya pactuta rurar leyninkunata entregarqan. Tsaymi 
pipis tsay leykunapa poderninchö kar servikuqnö kayan. 

25Arabiachö Sinaí jirkanömi Agar kaykan. Tsaynöllam Jerusalénpis y 

wawankunapis kaykan. Moisés qellqanqan leykunapa poderninchö karmi 
tsaynö kaykan. 

26Abrahampa warmin Saranam Dios Yaya ruranqan mushuq pactunö 

kaykan. Tsay pactuta Dios Yaya cumplir salvamashqam noqantsikpa 
markantsik ciëluchö kaq Jerusalén kanqa. 

27Ciëluchö kaq Jerusalén atska wawayuq kananpaq kanqantam Dios 

Yayapa palabranpis nin: <<Qolluq warmi, ¡kushikuy! Wawayki mana 

kaptinpis ¡kushikur cantay! Ollquyki dëjashuptikipis ollquyuq warmipita 
masraqmi wawaykikuna kanqa>>. 

28Wawqikuna y panikuna, tsaynö kaptinmi noqantsikqa Sarapa wawan 

Isaacnö kar Dios Yaya prometinqanta cumplinqanpita paypa wamrankuna 
kantsik. 

29Peru Espíritu Santupa poderninwan yuriq Isaacta Agarpa wawan 

chikinqannömi kananpis Moisés qellqanqan leykunata cumplitsiqkuna 
chikimantsik. 

30¿Manaku yarpäyanki Dios Yayapa palabran imata ninqanta? Tsaychömi 

Sara nirqan: <<¡Tsay servikuqtaqa wawantinta sas qarquy! Tsay warmipa 
wawanqa manam wawä Isaacwan herenciata rakipunakuyanmantsu>>. 

31Wawqikuna y panikuna, noqantsikqa manam servikuq warmipa 

wawannötsu kantsik, sinöqa Sarapa wawannömi. 

 
Gálatas 5 

Mana alli yachatsikuqkunata mana chaskiyänanpaq ninqan 

1Jesucristo libramashqam Moisés qellqanqan leykunapa poderninchö 

kanqantsikpita librina kantsik. Tsaynö kaykaptinqa tsay leykunata 
cumpliyänaykipaq obligayäshuptikipis ama cäsuyaytsu. 

2Noqam niyaq: Señalakuyaptikiraq Dios Yaya salvayäshunaykipaq 

yarpäyaptikiqa Jesucristuman creyikuyanqaykipis manakaqllapaqmi kanqa. 

3Yapaymi niyaq: Pipis señalakuq kaqqa Moisés qellqanqan leykunatam 

llapantaraq cumplinman. 

4Tsay leykunata cäsur pipis salvakayta munarmi Jesucristupitapis y Dios 

Yayapa kuyakuyninpitapis witikuyashqa. 

5Peru noqantsikmi sïqa Espíritu Santu tantiyatsimashqa musyantsik 

Jesucristuman confiakurnin salvakunapaq kanqanta. 

6Jesucristuman creyikushqaqa manam señalashqa kanqantsiktsu ni 

señalanni kanqantsiktsu välin, sinöqa payman confiakurnin kuyanakur 
kawanqantsikmi. 

7Qamkunaqa Jesucristuman creyikur allim kayarqayki. ¿Pitan 

niyäshushkanki rasunpa kaq willakuyta mana cäsuyänaykipaq? 

8Paykuna yachatsikuyanqanqa manam qayamaqnintsik Dios Yayapitatsu. 

9Tsay mana alli yachatsikuyqa wallka levadüra mäsata saksätsiqnömi 

kaykan. 

10Mana alli yachatsikuqkunata manana chaskiyänaykipaqmi Dios Yayata 

mañakü. Tsay runakunatam pï kayaptinpis Dios Yaya juzganqa. 

11Wawqikuna y panikuna, señalakuyänanpaq yachatsikuptïqa manam ni 

pipis qatikachaykämanmantsu ni Jesucristo noqantsik rayku cruzchö 
wañunqanta willakunqäpita chikimanmantsu. 

12<<Señalakurraqmi salvakäyanki>> nir yachatsiyäshuqnikikunaqa 

penqayninkunata kuchupita roquskiyätsun. 

Espíritu Santupa poderninchö kawanapaq yachatsinqan 

13Wawqikuna y panikuna, libri kayänaykipaqmi Dios Yaya 

qayayäshushkanki. Librina karpis jutsata ama rurayaytsu, sinöqa juknin 
jukninwanpis kuyanakur yanapanakuyay. 

14Diospa leyninchömi nin: <<Kikiki kuyakunqaykinö runa majikita kuyanki>>. 

Tsay ninqanta cumplirqa llapan leyninkunatam cumpliykäyanki. 

15Peru tsaynö kaykaptinqa cuidädutaq chikinakur kaykäyankiman. 

Chikinakurqa jaqayätsinakurmi qarqunakuyanki. 

16Tsaymi niyaq: Espíritu Santu tantiyatsiyäshunqaykinölla kawakuyay. 

Tsaynö kawarqa manam shonquykikuna munanqannö jutsata rurayankitsu. 

17Mana alli yarpaykunam Espíritu Santupa contran y Espíritu Santunam 

llutan ruraykunapa contran. Tsaymi ishkan contränakuyaptin allita rurayta 
munarpis puëdiyankitsu. 

18Espíritu Santu tantiyatsiyäshunqaykita cäsurqa manam leykunapa 

poderninchönatsu kayanki. 

19Mana allita ruraqkunaqa [majankuna kaykaptinmi jukwan jukwan 

purikuyan,] fornicación jutsata rurayan, melanaypaq kaqkunata rurayan, 
umankuna achachashqa kaptin jutsata rurayan, 

20ïdulukunata adorayan, runa majinta brüjatsiyan, runa majinta chikiyan, 

piñanakuyan, cëlanakuyan, imallapitapis rabyayan, chikipänakuyan, 
qarqunakuyan, jaqayätsinakuyan, 

21envidiösu kayan, [runa majinta wañutsiyan,] upyallachö kakuyan, 

machaskir mana allikunata rurayan y tsaynöllam mastapis rurayan. Ñawpata 
niyanqaqnöllam kananpis niyaq: Tsaynö kawaqkunaqa Dios 
Yayapa mandakuyninman manam chäyanqatsu. 

22Peru Espíritu Santupa poderninchö kawarmi sïqa kuyanakuntsik, 

kushikuntsik, alli kawakuntsik, pacienciakuntsik, qollmi shonqu kantsik, 
yanapakuq kantsik, äninqantsikta cumplintsik, 

23humildi kantsik y allita ruranapaq tantiyakuntsik. Tsaynö kawakurqa 

manam ni ima leytapis manakaqman churantsiktsu. 

24Jesucristupana karmi unay kawaynintsikta cruzchö wañutsishqana 

kaykantsik. Tsaymi jutsa ruraykuna yarpaynintsikman shamuptinpis 
cäsuntsiktsu. 

25Espíritu Santupa poderninchö kaykarqa pay tantiyatsimanqantsiknö 

kawakushun. 

26Tsaynö kawaykarqa pitapis rabyatsir ama orgullösu ni envidiösu 

kashuntsu. 

 
Gálatas 6 

Runa majintsikwan yanapanakunapaq ninqan 

1Espíritu Santu munanqannö kawaq wawqikuna y panikuna, creyikuq 

majikikuna jutsa ruranqanta musyarqa mana musyaparnin tantiyatsiyanki. 
Cuidädutaq kikikikunapis jutsata rurayankiman. 

2Juknin jukninwanpis animatsinakur yanapanakuyay. Tsaynöpam Jesucristo 

yachatsimanqantsik mandamientunta cumpliykäyanki. 

3Imatapis mana musyaykar allish tukurqa kikillaykikunam 

engañakuykäyanki. 

4Allish tukuyanqaykipa rantin kikikikuna imanö kawayanqaykita 

tantiyakuyay. Tsaynöpam allish tukur kushikuyanqaykipa rantin Dios Yaya 
munanqannö kawayanqaykipita kushikuyanki. 

5Llapantsiktam imanö kawanqantsikpita Dios Yaya cuentata mañamäshun. 

6Jesucristupa willakuyninta yachakuqkuna yachatsiqninkunata imallawanpis 

yanapayätsun. 

7Shumaq tantiyakushun. Dios Yayataqa manam engañayta puëdintsiktsu. 

Imatapis murunqantsiktam cosechantsik. 

8Tsaynöllam jutsata rurarqa wañur ushakäshun. Peru Espíritu Santu 

munanqannö kawarmi sïqa mana ushakaq kawayta tarishun. 

9Tsaynö kaykaptinqa mana ajayaypa alli kaqkunallata rurashun. Tsaynö 

kawashqam Dios Yaya imay karpis premiuta qaramäshun. 

10Tsayta musyaykarqa imantsikpis kanqanman pïmaytapis yanapashun. 

Jesucristuman creyikuq majintsiktaqa masraq yanapashun. 

Cartapa ushanan 

11Kay cartapa ushanantaqa kikïmi jatusaq letrakunawan qellqamü. 

12Señalakuyänaykipaq yachatsiyäshuqnikikunaqa Israel majinkuna alli 

rikäyänanta munarllam yachatsiyäshunki. Qatikachäyänanta mantsakurmi 

Jesucristo cruzchö wañunqanpita salvakänapaq kanqantaqa 
yachatsikuyantsu. 

13Paykunaqa señalakurpis Moisés qellqanqan leykunata manam 

cumpliyantsu. Tsaynö karpis leyta cumplitsiyanqanpita 
aläbakuyänanllapaqmi señalakushqa kayänaykita munayan. 

14Noqa manam imapitapis aläbakütsu. Aläbakunqäpa rantinmi Señornintsik 

Jesucristo noqantsik rayku cruzchö wañunqanpita kushikü. Cruzchö 
wañushqa kaptinmi kay mundu noqapaq crucificashqanö y noqapis kay 
mundupaq crucificashqanö kaykä. 

15Tsaymi [Jesucristuchö kashqaqa] señalashqa kanqantsiktsu ni señalanni 

kanqantsiktsu välin. Peru mushuq kamanqan runa kanqantsikmi sïqa 
rasunpa välin. 

16Tsayta tantiyaqkunataqa Dios Yaya llakipar alli rikaykullätsun. Paykunam 

Dios Yaya kuyanqan Israel runakuna kayan. 

17[Señor] Jesucristupa alli willakuyninta willakunqäpita maqayämanqan 

siräkunam cuerpüchö kan. Tsaynö kaykaptinqa yachatsikunqäta ama pipis 
manakaqman churatsuntsu. 

18Wawqikuna y panikuna, Señornintsik Jesucristo llakipäyäshurniki imaypis 

yanapaykuyälläshuy. Amén. 

Efesios 
Efesios 1 

Apóstol Pablo saludakunqan 

1Éfeso markachö salvashqa kaqkuna: Noqa Pablo, Jesucristupa apostolnin 

kanäpaq Dios Yaya akramashqa kaptinmi qamkunaman kay cartata 
cartakamü. Jesucristo munanqannöna kawarmi Dios Yayapana kaykäyanki. 

2Taytantsik Dios Yaya y Señor Jesucristo llakipäyäshurniki alli päsakuychö 

kawakuyänaykipaq yanapaykuyälläshuy. 

Dios Yayata agradëcikunqan 

3¡Señor Jesucristupa Taytan Dios Yaya alabashqa kaykullätsun! 

Jesucristuchö kashqam gloriachö kaykaq imaykaläya bendicionninkunata 
qaramashkantsik. 

4Kay patsata manaraq kamarmi Jesucristuman Dios Yaya churamarnintsik 

paypa puntanchö jutsannaq y santu kanapaq akramarqantsik. 

5Kuyamarnintsikmi kikin munanqannö destinamarqantsik Jesucristo rayku 

wamran kanapaq. 

6Kuyay Tsurin rayku kuyakuq kayninwan destinamanqantsikpitam imaypis 

payta alabashun. 

7Llakipäkuq karmi Tsurinpa yawarninwan rantimarnintsik llapan 

jutsantsikkunapita perdonamashkantsik. 

8Alläpa llakipämarnintsik y yachayta qaramarnintsikmi 

9runakuna mana musyayanqanta Dios Yaya musyatsimashkantsik. 

10Tsaynö musyatsimashkantsik ciëluchö kaqkunata y kay patsachö 

kaqkunatapis pay destinanqan junaq Jesucristupa poderninman llapanta 
churananpaq kanqanta. 

11Kikin yarpanqannö llapantapis ruraq karmi noqantsiktapis Jesucristuchö 

kashqa Dios Yaya destinamashkantsik herenciata chaskir salvashqa 
kanapaq. 

12Paymi permïtishqa Israel runakuna Jesucristuman puntata creyikur payta 

alabayänanpaq. 

13Qamkunapis alli willakuyninta wiyarmi Jesucristuman creyikur 

salvakäyashkanki. Tsaynöpam prometinqan Espíritu Santuwan Dios Yaya 
shonquykikunata sëllayäshushkanki. 

14Espíritu Santuta qaramarnintsikmi Dios Yaya tantiyatsimantsik 

herenciantsikta qaramänapaq kanqanta y wamran kanapaq 
rantimanqantsikta. Tsaynö salvamanqantsikpitam imaypis payta alabashun. 

Creyikuqkunapaq Dios Yayata mañakunqan 

15Tsaymi Señor Jesucristuman shumaq creyikur wawqikunawan y 

panikunawan kuyanakuyanqaykita musyar 

16Dios Yayata qamkunapaq mañakur imaypis agradëcikü. 

17Tsaynöllam Señornintsik Jesucristupa Taytan poderyuq Dios Yayata 

mañakü Espíritu Santuwan tantiyatsiyäshuptiki payta reqiyänaykipaq. 

18Shonquykikunachö tsaynö tantiyatsiyäshuptikim musyayanki Dios Yaya 

qayashurniki imapaq salvayäshunqaykita, alläpa alli herenciata 
chaskiyanqaykita 

19y payman creyikuqkunata poderninwan shumaq yanapanqanta. 

20Tsay poderninwanmi Jesucristuta wañunqanpita kawaskatsimur gloriachö 

derëchu kaq lädunman jamatsishqa. 

21Jesucristutam Dios Yaya churashqa kay vïdachö y wak vïdachöpis 

poderösu kananpaq. Tsaymi angelkunapita, supaykunapita y pïmaypitapis 
mas poderyuq kaykan. 

22Tsaynö poderyuq kaptinmi llapan imaykata paypa poderninman Dios Yaya 

churashqa. Iglesiata kuyarmi payta churashqa llapanpapis mandakuqnin 
kar uman kananpaq. 

23Noqantsiknam iglesian kar cuerpun kantsik. Tsaymi pay munanqannö 

kawanapaq imaypis yanapaykämantsik. Paypa poderninchömi llapan 
imaykapis kaykan. 

 
Efesios 2 

Dios Yaya llakipämarnintsik salvamanqantsik 

1Unayqa qamkuna jutsa rurayllachö karmi imayka wañushqanö kayarqayki. 

2Wakin kaq runakunanöllam Dios Yayata mana 

cäsur Satanáspa poderninchö kawayarqayki. 

3Tsaynöllam llapantsikpis mana allikunata munapar y mana allikunapaq 

yarpar kawarqantsik. Tsaynö kawanqantsikpitam wakin kaq runakunatanö 
Dios Yaya castigamashwan karqan. 

4Peru tsaynö kaykashqapis Dios Yayam llakipäkuq kayninwan alläpa 

kuyamashkantsik. 

5Tsaymi jutsata rurar wañushqanö kaykashqa Jesucristuta wañunqanpita 

kawatsimur noqantsiktapis wañushqanö kanqantsikpita 
kawatsimashkantsik. Llakipäkuq kayninwanmi salvamashkantsik. 

6Jesucristuwan kawatsimanqantsiknömi gloriachö paywan 

jamatsimashkantsik. 

7Tsaynöpam Jesucristuchö kashqa alläpa llakipämanqantsikta shamuq 

watakunachö pïmaypis tantiyayanqa. 

8-9Dios Yaya llakipäkuq karmi Jesucristuman creyikushqa salvacionta 

qaramashkantsik. Manam kikintsikpitatsu ni allita ruranqantsikpitatsu 
salvacionta tarishkantsik, sinöqa Dios Yayapitam. Tsaymi ni pipis aläbakur 
ninqatsu: <<Allita ruranqäpitam Dios Yaya salvamashqa>>. 

10Jesucristuchö kashqam allikunata rurar kawanapaq mushuq kawayta Dios 

Yaya qaramashkantsik. Tsaypaqmi unaypitana dispönishqa karqan. 

Israel y mana Israel runakunata Jesucristo amistatsinqan 

11Ñawpata imanö kayanqaykita ama qonqäyaytsu. Israel 

runakunaqa señalakushqa karmi señalakunni kayaptiki manakaqman 
churayäshurqayki. 

12Jesucristupa willakuyninta manam musyayarqaykitsu. Israel runa mana 

kayaptikim Dios Yaya prometinqanta chaskiyänaykipaq 
ruranqan pactukunapis qamkunapaqtsu karqan. Kay patsachö Diosninnaq y 
oqrakashqam kawayarqayki. 

13Dios Yayapita karuchö kashqa karpis Jesucristuchö karnam yawarninta 

jichanqanpita Dios Yayapa puntanchöna kawakuykäyanki. 

14Alli kawakunapaq yanapamaqnintsik Jesucristum tsaynö 

salvayäshushkanki. Mana rikänakunapaq tsaparaq perqata juchutsiqnömi 
Israel runa o mana Israel runa kashqapis juk castanölla kanapaq 
qorimashkantsik. 

15Tsaynö qorimashkantsik Israel runakunapa leyninkunata, 

mandamientukunata y reglamentukunata anularmi. Jesucristuchö mushuq 
runa kanapaqmi Israel runakunatapis y mana Israel runakunatapis 
qorimashkantsik. 

16Cruzchö wañurmi Dios Yayawan amistatsimashkantsik mana chikinakur 

allina kawakunapaq. 

17Kay patsaman Jesucristo shamurmi Dios Yayapa poderninchö alli 

kawakunapaq willakuyta willakurqan. Tsay willakuymi Dios Yayapita 
karuchö kaykaq mana Israel runakunapaq y paypa puntanchö kaykaq Israel 
runakunapaqpis. 

18Tsaymi Israel runa o mana Israel runa kashqapis Dios Yayata imay hörapis 

mañakunapaq Jesucristo rayku Espíritu Santu yanapamantsik. 

Dios Yaya täkunan templu kanqantsik 

19Tsaynö kaptinmi qamkunaqa mana Israel runa karpis juklä runanönatsu 

kaykäyanki, sinöqa Dios Yayapa wamrankunana karmi llapan salvanqan 
kaqkunawan juk castallana kaykäyanki. 

20Qamkunaqa alli cimientuykur shäritsishqa wajinömi kaykäyanki. Tsay 

wajipa cimientunmi apostolkuna y profëtakuna yachatsikuyanqankuna. 
Jesucristum wajipa esquïnanchö mas alli kaq maestru rumi kaykan. 

21Jesucristuman creyishqam imayka rumita shumaq perqaqnö 

noqantsiktapis churamantsik Dios Yayapa sagrädu templun kanapaq. 

22Qamkunapis Jesucristuman creyikurmi templu perqaq ruminö 

kayanki. Tsay templuchömi Dios Yayapa Espïritun täkun. 

 
Efesios 3 

1Tsaymi noqa Pablo, Jesucristupa alli willakuyninta qamkunata y wakin 

mana Israel kaqkunatapis willakunqäpita prësu qaykuraykar... 

Mana Israel runakunatapis willakunanpaq Pabluta churanqan 

2Dios Yaya kuyakuq karmi churamashqa qamkunaman y wakin kaq mana 

Israel kaqkunamanpis alli willakuyninta apanäpaq. Tsay willakuytaqa 
musyayankinam. 

3Alli willakuyninta mana musyashqa kayaptinpis Dios Yayam 

tantiyatsimashqa tsay willakuy ima kanqanta. Tsaynö tantiyatsimanqantam 
kay cartachö willayaq. 

4Kay cartata shumaq liyirmi tantiyayanki Jesucristupa willakuyninta 

willakunqäta. 

5Tsay alli willakuytaqa manam pipis unayqa musyarqantsu. Kananraqmi 

santu apostolkunata y profëtakunatapis Espíritu Santu tantiyatsiyämashqa. 

6Tsay willakuymi nin: Dios Yayapa alli willakuyninta chaskirmi mana Israel 

runakunapis salvacionta tariyanqa. Tsaymi Israel runakunata Dios Yaya 
prometinqanta mana Israel kaqkunapis chaskiyanqa. Tsaynöpam 
llapantsikpis tsay ayllunöllana kaykantsik. 

7Tsay alli willakuyninta willakunäpaqmi Dios Yaya kuyakuq kar poderösu 

kayninwan churamashqa. 

8Dios Yayaman creyikuqkunapita mënuslla kaykaptïpis Dios Yaya 

kuyamarmi churamashqa Jesucristupa alli willakuyninta mana Israel 
kaqkunaman chätsinäpaq. Jesucristupa alli willakuyninmanqa manam ni ima 
riquëzapis iwalantsu. 

9Imaypis mana musyayanqan willakuyta pïmaytapis willakunäpaqmi 

imaykata kamaq Dios Yaya churamashqa. 

10Tsaynöpam Jesucristuman creyikuqkuna salvakäyaptin supaykuna y 

ciëluchö llapan angelkunapis tantiyayan Dios Yaya alli yachayyuq kanqanta. 

11Tsaynö tantiyayänanpaqmi Dios Yaya unaypitana dispönirqan. Tsay 

dispöninqanqa cumplishqanam Señornintsik Jesucristo noqantsik rayku 
wañunqanpita. 

12Tsaymi kananqa Jesucristuman creyikur Dios Yayata mana 

mantsapaypana mañakuntsik. 

13Jesucristo salvamanqantsikta musyaykarqa mana Israel kaqkuna rayku 

prësu qaykuraptïpis ama llakikuyaytsu. Llakikuyanqaykipa rantin 
salvakäyänaykipaq willakunqäpita kushikuyay. 

Jesucristo alläpa kuyamanqantsik 

14Tsaymi qonqurikuykur [Señornintsik Jesucristupa] Taytan Dios Yayata 

mañakü. 

15Paymi kamashqa ciëluchö kaqkunata y kay patsachö kaqkunatapis. 

16Paytam mañakü gloriachö riquëzankuna kanqanman Espïritunwan 

poderta qarayäshunaykipaq. 

17Tsaynöllam mañakü firmi creyikuyaptiki Jesucristo shonquykikunachö 

täkunanpaq. Tsaynöpam alli jawayuq jachanö y alli cimientuyuq wajinö kar 
paypa kuyakuyninchö kawakuyanki. 

18Kuyakuyninchö kawakurmi llapan creyikuq majintsikkunawan tantiyayanki 

Jesucristo alläpa kuyamanqantsikta. Paypa kuyakuy llakipäkuyninqa alläpa 
anchu, largu, altu y jundum. 

19Tsaymi Dios Yayaman mañakü kuyakuyninta tantiyatsiyäshunaykipaq. 

Tsaynöpam Dios Yaya qamkunachö kar pay munanqannö kawayänaykipaq 
imaypis yanapayäshunki. 

20¡Dios Yayata alabaykulläshun! ¡Alläpa poderösu kayninwanmi 

mañakunqantsikpita y yarpanqantsikpitapis masraq yanapamantsik! 

21¡Iglesian kanapaq Jesucristo salvamanqantsikpita llapantsik mana 

ajayaypa imaypis alabaykulläshun! Amén. 

 
Efesios 4 

Juk shonqulla kawakunapaq ninqan 

1Tsaynö kaykaptinqa Jesucristupa alli willakuyninta willakunqäpita prësu 

qaykurarpis qamkunatam rugayaq Dios Yaya munanqannö imaypis alli 
kawakuyänaykipaq. Tsaynö kawayänaykipaqmi Dios Yaya 
qayayäshushkanki. 

2Mana yachaq tukur kawakuyay, pïmaypaqpis alli shonqu kayay y 

kuyanakur pacienciakuyay. 



2218 

 

 
©  Wycliffe Bible Translators, Inc. 

  
 

 

3Espíritu Santu yanapayäshunqaykinölla creyikuq majikikunawan juk 

shonqulla alli kawakuyay. 

4Jesucristuman creyikurmi llapantsik juk cuerpulla kantsik. Jukllayllam 

Espíritu Santupis. Juk salvacionllata chaskinapaqmi Dios Yaya 
qayamashkantsik. 

5Jukllayllam Señornintsikpis. Jukllayllam creyikuynintsikpis. Jukllayllam 

bautismupis. 

6Jukllayllam Dios Yayapis. Paymi llapantsikpa Taytantsik, llapantsiktam 

poderninchö katsimantsik, llapantsiktam yanapamantsik y llapantsikwanmi 
kaykan. 

7Peru juk cuerpulla kashqapis cada ünutam Jesucristo kuyakuq kar payta 

servinapaq churamashkantsik. 

8Tsaymi Dios Yayapa palabranchö nin: <<Contrankunata venciskirmi altupa 

witsarqan. Tsaypitam runakunata yanapamurqan>>. 

9Altupa witsashqa niptinmi tantiyantsik Jesucristo kay patsaman 

urämunqanta. 

10Kay patsaman urämunqanpitam ciëluman kutikushqa. Imaykapaqpis 

poderösu karmi poderninchö llapanta katsin. 

11Paymi wakinta churashqa apóstol kayänanpaq, wakinta profëta 

kayänanpaq, wakinta alli willakuyninta willakuyänanpaq y wakintana 
mitsikuqnö cuidar yachatsikuq kayänanpaq. 

12Paykunatam Jesucristo churashqa creyikuq majinkunata animatsirnin 

yachatsiyänanpaq. Tsaynö yachatsiyaptinmi alistakushqa kaykäyanqa Dios 
Yaya munanqanta rurar Jesucristupa cuerpun iglesiata llapanchöpis 
yanapayänanpaq. 

13Tsaynö kaptinqa llapantsikpis juk shonqulla kar Dios Yayapa Tsurinman 

creyikurnin Jesucristo kawanqannö noqantsikpis kawashun. 

14Tsaynö kawakurqa manam pishi wamranönatsu kashun pipis mana 

allikunata yachatsikur creyitsimänapaq. Tsaynöllam päjata wayra wakman 
kayman apanqannönatsu kashun. 

15Tsaypa rantinqa juknin juknintsikpis kuyanakurnin rasun kaqllata imaypis 

parlashun. Tsaynöpam Jesucristo kawanqannö noqantsikpis kawakushun. 
Jesucristo umantsik kaptin 

16y noqantsik cuerpun kashqam juknin jukninwan yanapanakunapaq 

churamantsik. Tsaymi moquntsikkuna tsaränakunqannö 
yanapanakur kuyanakunapaq tantiyakushun. 

Mushuq kawayta chaskinqantsik 



2219 

 

 
©  Wycliffe Bible Translators, Inc. 

  
 

 

17Tsaynö kaptinmi Señor Jesucristupa apostolnin kar yätsiyaq Dios Yayata 

mana chaskiq runakunanö mana kayänaykipaq. Paykunaqa 
yarpayninkunapis imayka upayashqanö kaptinmi 

18manakaqkunapaq yarpachakur kaykäyan. Juiciunnaq chukru shonqu 

karmi Dios Yaya munanqannötsu kawakuyan. 

19Paykunaqa shonqunkunapa munayllanta rurarmi penqakuyantsu. Juknin 

jukninwan kakurmi tukuyläya melanaypaq jutsakunata rurayan. 

20Peru qamkunaqa manam tsaynö kawayänaykipaqtsu Jesucristupa 

willakuyninta yachakuyashkanki. 

21Jesucristupa alli willakuyninta rasunpa chaskikushqa kaykarqa y pay 

munanqannö kawakuyänaykipaq yachakuykarqa 

22ñawpata kawayanqaykinö amana kawayaynatsu, sinöqa makwa llatapata 

dëjaqnö unay kawayanqaykita dëjayay. Ñawpataqa allita rurayanqaykita 
yarparmi shonquykikuna munanqannö mana allikunata rurar 
kawayashkanki. 

23Peru kananqa Espíritu Santu tantiyatsiyäshunqaykinölla kawakuyay. 

24Dios Yaya kanqannö qamkunapis kayänaykipaqmi mushuq kamanqan 

runana kayanki. Tsaynö kaykarqa Dios Yaya munanqannö jutsannaq 
kawayänaykipaq mushuq kawaytana kawakuyay. 

25Ama llullatsinakuyaytsu. Llapaykipis juk ayllunölla kaykarqa rasun kaqllata 

parlayay. 

26Rabyakurpis jutsata ama rurayaytsu. Ama qoyat rabyashqallaqa kayaytsu. 

27Rabyashqalla qoyarqa shonquykikunatam diabluta kichapuykäyanki. 

28Ñawpata suwakushqa kar amana suwakuyaynatsu. Suwakuyanqaykipa 

rantin arukuyay. Tsaynöpam waktsakunata yanapayänaykipaq 
imallaykikunapis kanqa. 

29Ama mana allikunata parlayaytsu. Tsaypa rantinqa runa majikita 

animatsiyänaykipaq alli kaqkunallata parlayay. 

30Mana allikunata rurar Espíritu Santuta ama llakikatsiyaytsu. Paymi 

shonquykikunata sëllayäshushkanki Jesucristo kutimunqan junaq 
salvashqa kayänaykipaq. 

31Ama pitapis chikiyaytsu, rabyapäyaytsu ni qayapäyaytsu. Ama pipa 

contranpis rimayaytsu ni manakaqkunata parlayaytsu. 

32Tsaynö kawayanqaykipa rantin jukniki juknikipis llakipänakur kawakuyay. 

Jesucristo wañunqanpita Dios Yaya perdonayäshunqaykinölla 
perdonanakuyay. 

Efesios 5 

Dios Yayapa wamrankuna imanö kawayänanpaq ninqan 

1Dios Yayapa kuyay wamrankuna kaykarqa pay jutsannaq kanqannölla 

qamkunapis jutsannaq kawakuyay. 

2Jesucristo kuyakuq kanqannö qamkunapis kuyakuq kayay. Kuyakuq karmi 

noqantsik rayku wañur Dios Yayapaq mushkuq sacrificiunö kashqa. 

3Dios Yaya kuyanqan santu runakuna kaykarqa fornicación jutsata ama 

rurayaytsu, ayrajashqa ama kayatsu, ni ima jutsatapis ama rurayaytsu. 
Tsaykunapaqqa parlayllapis ama parlayaytsu. 

4Mana allikunata, manakaqkunata ni llutan yarpayman apakuq 

brömakunatapis parlayaytsu. Tsaypa rantin Dios Yayata imaykapitapis 
agradëcikuyay. 

5Shumaq tantiyakuyay: fornicación jutsata ruraqkuna y ayrajashqa 

kaqkunaqa manam Dios Yayapa y Jesucristupa mandakuyninman 
yaykuyanqatsu. (Ayrajashqa kaqkunam ïduluta adoraqnö kayan.) 

6Mana cäsukur jutsa ruraqkunatam Dios Yaya rabyar castiganqa. Tsaynö 

kaykaptinqa jutsata rurayänaykipaq pï animatsiyäshuptikipis ama 
cäsuyankitsu. 

7Wakin kaq runakuna jutsata rurayaptinpis qamkunaqa ama rurayankitsu. 

8Unayqa qamkunapis jutsata rurarmi tutapaychönö kawayarqayki. Peru 

kananmi sïqa Jesucristuta chaskir aktsichönöna kaykäyanki. Tsaynö 
kaykarqa Dios Yaya munanqannöna waran waran kawakuyay. 

9Aktsichöna kawakurmi llakipäkuq kayanki, allillatana rurayanki y rasun 

kaqllatana parlayanki. 

10Dios Yaya munanqannö kawayänaykipaq imaypis yarpachakuyay. 

11Dios Yayata mana cäsuqkuna mana allikunata rurayaptinpis qamkunaqa 

ama rurayaytsu. Tsaypa rantin mana alli ruraykunata dëjayänanpaq 
tantiyatsiyanki. 

12Paykuna pakayllapa jutsa rurayanqanmi alläpa penqakuypaq. 

Tsaykunataqa ama parlayllapis parlayaytsu. 

13Aktsichö imapis rikakanqannömi paykuna jutsata rurayanqanpis 

musyakanqa. 

14Jutsa ruraqkuna tantiyayänanpaqmi juk parlapis nin: <<Puñuy siki, rikchay. 

Wañushqa kanqaykipita kawamuy. Jesucristum aktsipaykäshunki>>. 

15Tsaynö kaykaptinqa imanö kawaykäyanqaykitapis tantiyakuyay. Mana 

tantiyakuq runanö kawayanqaykipa rantin yachayyuq runanö kawakuyay. 

16Wakin kaq mana allita rurar kawayaptinpis qamkunaqa imaypis 

allikunallata rurayay. 

17Mana tantiyakuq runanöqa ama kawayaytsu. Tsaypa rantinqa 

Señornintsik munanqannö kawakuyänaykipaq shumaq tantiyakuyay. 

18Ama upyayaytsu. Machashqa runaqa llutankunatam ruran. Tsaypa 

rantinqa Espíritu Santupa poderninchö kawakuyay. 

19Salmukunata, himnukunata y cörukunata cantar llapan shonquykikunawan 

Dios Yayata alabayay. 

20Ima kaptinpis Señornintsik Jesucristupa shutinchö Dios Yayata 

agradëcikuyay. 

Ollquyuq y warmiyuq kaqkuna imanö kawakuyänanpaq ninqan 

21Jesucristupita mantsakur juknin juknintsikpis respitanakur kawakushun. 

22Warmikuna, Señor Jesucristuta cäsuyanqaykinölla ollquykikunata 

cäsuyay. 

23Warmiqa ollqunpa poderninchömi kaykan. 

Tsaynöllam iglesiapis Jesucristupa poderninchö kaykan. Iglesiam paypa 
cuerpun y paymi iglesiapa salvaqnin. 

24Tsaynö kaykaptinqa Jesucristuta iglesian cäsunqannö warmikunapis 

ollqunkunata cäsuyätsun. 

25Ollqukuna, iglesiata Jesucristo kuyanqannö warmikikunata 

kuyayay. Iglesiata kuyarmi wañuymanpis Jesucristo charqan. 

26Tsaynö wañurqan payman creyikuqkuna Dios Yayapa palabranwan 

mayllashqa kar santu kayänanpaqmi. 

27Tsaymi kikinpa puntanman pushanqa chipakyaypa chipakyaykaqta, mana 

jutsannaqta, santuta y pay munanqannö kaykäyaqta. 

28Pipis warminta kuyarqa kikinpa cuerpuntapis kuyanmi. Tsaymi cuerpunta 

kuyanqannölla warmintapis kuyanman. 

29Manam ni pipis cuerpunta maltratantsu, sinöqa alimentarmi cuidan. 

Tsaynöllam Jesucristupis iglesianta cuidan. 

30Noqantsikmi Jesucristupa cuerpun, [aytsan y tullun] kantsik. 

31Dios Yayapa palabranmi nin: <<Mamanpita y taytanpitam ollqu yarqun 

warminwan mana rakikar täkunanpaq. Tsaynö täkurmi ishkanpis jukllayllanö 
kayanqa>>. 

32Tsay qellqashqachömi Jesucristuwan jukllayllanö kanqantsikta 

tantiyatsimantsik. Tsaynö tantiyatsimanqantsikmi alläpa kushikuypaq. 

33Tsaymi yapay niyaq: Cuerpuykikunata kuyayanqaykinölla 

warmikikunatapis kuyayay. Warmikunapis ollqunkunata respitayätsun. 

 
Efesios 6 

Taytankunawan tsurinkuna imanö kawayänanpaq yätsinqan 

1Wamrakuna, Señornintsik Jesucristuta chaskishqana kaykarqa 

taytaykikunatawan mamaykikunata cäsuyay. Tsaynö cäsukuyänaykitam 
Dios Yaya munan. 

2Promësayuq punta kaq mandamientum nin: <<Mamaykita y taytaykita 

respitanki. 

3Tsaynöpam kay patsachö atska wata kawakunki>>. 

4Taytakuna y mamakuna, wamraykikunata ama piñatsiyaytsu. Tsaypa 

rantinqa Señornintsik Jesucristo munanqannö kawakuyänanpaq shumaq 
tantiyatsiyay. 

Servikuqkunawan patronkuna alli kawakuyänanpaq yätsinqan 

5Servikuqkuna, kay patsachö patronnikikunata cäsur mandayäshunqaykita 

llapan voluntänikikunawan rurayay. Jesucristuta cäsuyanqaykinölla 
patronnikikunatapis cäsuyay. 

6Patronnikikuna rikäyäshunaykillapaqqa ama aruq tukuyaytsu, tsaypa 

rantinqa Jesucristupa serviqnin kar llapan voluntänikikunawan aruyay. 
Tsaynöpam Dios Yaya munanqannö ruraykäyanki. 

7Patronnikikuna mandayäshunqaykita llapan voluntänikikunawan rurayay. 

Manam runakunallapaqtsu aruykäyanki, sinöqa Señornintsik 
Jesucristupaqmi. 

8Servikuq mana servikuq kashqapis allillata ruranqantsikpitam Jesucristo 

gloriachö premiuta qaramäshun. 

9Patronkuna, qamkunapis serviqnikikunata alli rikäyay. Qayapäyanqaykipa 

rantin kushishqa alli shimillaykikunapa parlapäyay. Servikuq karpis o patrón 
karpis ciëluchö patronnintsikpa poderninchö kanqantsikta 
tantiyakuyay. Paymi llapantsiktapis iwal rikämantsik. 

Supaykunata pärapunapaq yätsinqan 

10Wawqikuna y panikuna, Señornintsik Jesucristo poderösu kayninwan firmi 

kawakuyay. 

11Diablupita defendikuyänaykipaq Dios Yaya alistapäyäshunqaykiwan 

tsapakuyay. 

12Noqantsikqa manam runa majintsikwantsu pelyaykantsik, sinöqa 

poderösu supaykunawanmi. Paykunam mana rikakaq karpis kay entëru 
patsachö mana allikunata rurayan. 

13Tsaynö kaykaptinqa Dios Yaya alistapäyäshunqaykikunawan tsapakuyay. 

Tsaywan tsapakuyaptikim supaykuna shamurpis venciyäshunkitsu. 

14Wachukuykim rasun kaqllata parlayanqayki. Chalëcuykim allikunata 

rurayanqayki. 

15Bötasnikim Jesucristupa willakuyninta willakuyanqayki. 

16Escüduykim Dios Yayaman llapan shonquykikunawan creyikuyanqayki. 

Tsay escüduntsikwanmi nina lunyaykaq 
flëchawannö Satanás atacayäshuptikipis tsapakuyanki. 

17Cascuykim Dios Yaya salvayäshunqayki. Espädaykim Dios Yayapa 

palabran. Tsaywanmi Espíritu Santu imaypis yanapayäshunki. 

18Imay hörapis Espíritu Santu tantiyatsiyäshunqaykinö Dios Yayata 

mañakuyay. Imaypis mana ajayaypa rugakuyay. Creyikuq majikikunapaqpis 
mana qonqar mañakuyay. 

19Noqapaqpis Dios Yayata mañakuykuyällay willakurnin shumaq 

parlanäpaq y pitapis mana mantsapaypa Jesucristupa alli willakuyninta 
willanäpaq. 

20Dios Yayapa willakuqnin kar willakuyninta willakunqäpitam prësu 

qaykuraykä. Dios Yayata mañakuykuyällay pipitapis mana mantsakur 
willakunäpaq. 

Cartapa ushanan 

21Kuyay wawqintsik Tíquico chämurmi imanö kaykanqäta y imata 

ruraykanqätapis willayäshunki. Paypis Señor Jesucristupa willakuqninmi 
kaykan. 

22Paytam kachamü imanö kaykanqäta willayäshuptiki musyayänaykipaq. 

Paymi Dios Yayaman mas creyikuyänaykipaq animatsiyäshunki. 

23Dios Yaya y Señor Jesucristo yanapaykuyälläshuy payman creyikur 

kuyanakuyänaykipaq y alli päsakuychö kawakuyänaykipaq. 

24Señor Jesucristuta llapan shonqunkunawan kuyaqkunata Dios Yaya 

llakipar imaypis yanapaykullätsun. [Amén.] 

Filipenses 
Filipenses 1 

Apóstol Pablo saludakunqan 

1Filipos markachö mayor wawqikuna, diäcunukuna y wakin creyikuq 

majikuna: Noqa Pablo, Jesucristupa serviqnin karmi kay cartata Timoteuwan 
cartakayämü. 

2Taytantsik Dios Yaya y Señor Jesucristo llakipäyäshurniki alli päsakuychö 

kawakuyänaykipaq yanapaykuyälläshuy. 

Dios Yayaman Pablo mañakunqan 

3Qamkunapaq yarpäyarnikim Dios Yayata imaypis agradëcikü. 

4Tsaynöllam Dios Yayaman mañakur imaypis qamkunapaq kushishqa 

mañakü. 

5Jesucristupa alli willakuyninta chaskiyanqaykipita kananyaq 

yanapayämanqaykitam ni imaypis qonqätsu. 

6Musyämi qamkunachö Dios Yaya alli rurayta qallanqanta y Jesucristo 

kutimunqanyaq tsay ruranqanta ushananpaq kanqanta. 

7Qamkunapaq yarpararmi tsaynö niyaq. Jesucristupa willakuyninta willakur 

puriptïpis o prësu kaptïpis qamkunam yanapayämashkanki. 

8Dios Yayam musyan imaypis yarparaykäyanqaqta. Jesucristo 

kuyamanqantsiknöllam noqapis llapan shonqüwan kuyayaq. 

9Tsaymi Dios Yayata mañakü alli tantiyakuq kaynikikunawan payta kuyarnin 

jukniki juknikipis kuyanakuyänaykipaq. 

10Tsaynö kuyanakurmi alli kaqkunata rurayänaykipaq tantiyayanki y 

Jesucristo kutimunanta shuyäkur pay munanqannö jutsannaqlla 
kawakuyanki. 

11Imaypis allikunallatana rurayänaykipaq Jesucristo yanapaykuyäshuy. Dios 

Yaya alabashqa kananpaq tsaynö kaykullätsun. 

Jesucristupa alli willakuyninta willakuyaptin Pablo kushikunqan 

12Kuyashqa wawqikuna y panikuna, prësu qaykurätsiyämaptinpis 

Jesucristupa alli willakuyninta maytsaychö allish chaskiyanqanta 
musyayänaykitam munä. 

13Tsaymi kaychö llapan wardiakunawan wakin runakunapis musyayan 

Jesucristupa willakuyninta willakunqäpita prësu kaykanqäta. 

14Tsayta musyarmi atskaq wawqikuna y panikunapis Jesucristuman mas 

confiakurnin imapita mana mantsakur willakuyninta willakuykäyan. 

15Wakinqa noqapita mas reqishqa kayta munarmi chikiyämar willakuykäyan. 

Peru wakinmi sïqa runakuna salvakäyänanpaq willakuyan. 

16Paykunam musyayan Jesucristupa alli willakuyninta willakunqäpita 

qaykuraykanqäta. Qaykuraptïpis Jesucristuta kuyarmi willakuykäyan. 

17Peru kikillankuna reqishqa kayta munaqkunaqa manam Dios Yayata 

servirtsu willakuyan sinöqa imaykanöpapis rabyatsiyämayta munarmi. 

18Peru tsaynö kayaptinpis manam llakikütsu. Rabyatsiyämänanpaq o 

runakuna salvakäyänanpaq willakurpis Jesucristupa alli willakuyninta 
willakuyaptinqa alläpam kushikü. 

Pablupaq kawaywan wañuypis allilla kanqan 

Tsaynöllam imaypis kushikü 

19Dios Yayaman noqapaq mañakuyaptiki y Jesucristupa Espïritun 

yanapamaptin prësu kanqäpita yarqamunäpaq kanqanta musyar. 

20Mana mantsakur willakunäpaq imaypis yanapamanqannöllam 

autoridäkunapa puntanchöpis yanapamanqa. Tsaymi Jesucristo 
yanapamanqan musyakanqa kawaykaqta o wañushqata dëjayämaptinpis. 

21Kawarpis Jesucristullapaqmi kawakushaq. Wañukuptïpis noqapaqqa mas 

allim kanqa. 

22Peru tsaynö kaykaptinpis mana wañutsiyämaptinqa Jesucristupa 

willakuynintam imaypis willakushaq. Tsaymi wañuywan kawaypis 
noqapaqqa iwallla kaykan. 

23Tsaynö kaptinmi ni mayqanta akraytapis puëdïtsu. Noqapaqqa mas allim 

kanman kay patsata dëjaskir Jesucristupa puntanman aywakunqä. 

24Peru qamkunata yanapayänaqpaq mas allim kanman maslla kawaptïpis. 

25Tsaymi qamkuna rayku Dios Yaya tsapämaptin autoridäkuna 

wañutsiyämanqatsu. Tsaynöpam yanapayäshayki Dios Yayaman creyikur 
kushishqa kawakuyänaykipaq. 

26Prësu kanqäpita yarqaskamur qamkuna kaqman chämuptïmi Jesucristuta 

alläpa kushishqa alabashun. 

Chikiyaptinpis mana mantsakuyänanpaq ninqan 

27Jesucristupa alli willakuynin ninqannö imaypis kawakuyay. Tsaynöpam 

shamur o mana shamurpis musyashaq alläpa sufrirpis Jesucristo 
munanqannö kawakuykäyanqaykita y imaypis kuyanakuykäyanqaykita. 
Tsaynöllam musyashaq runakuna chikiyäshuptikipis Jesucristupa alli 
willakuyninta willakuykäyanqaykita. 

28Jesucristuman creyikuyanqaykipita chikiyäshuptikipis ama 

mantsakuyaytsu. Tsaynöpam tantiyakuyanqa kikinkuna condenashqa 

kayanqanta y qamkunata Dios Yaya salvayäshunqaykita. Tsaytaqa Dios 
Yayam ruranqa. 

29Manam Jesucristuman creyikunallapaqtsu Dios Yaya akramashkantsik 

sinöqa pay rayku sufrinapaqmi. 

30Ñawpata imanö sufrinqäta y kanan imanö sufrinqätapis 

musyayankim. Noqapis y qamkunapis Jesucristupa willakuyninta 
willakunqantsikpitam sufrishun. 

 
Filipenses 2 

Wakinkunata alli rikänapaq yätsinqan 

1Jesucristupa poderninchö karmi alli kawakuntsik. Pay kuyamashqam 

kushishqa kawakuykantsik. Espíritu Santum imaypis noqantsikwan kaykan. 
Juknin jukninwanpis llakipänakur y kuyanakur kawakunapaqmi Dios Yaya 
tantiyatsimantsik. 

2Tsaynö kaykaptinqa llapaykipis juk yarpaylla y juk shonqulla imaypis 

kuyanakur kawakuyay. Tsaynö kawakuyanqaykita musyarmi alläpa kushikü. 

3Ama runa majikiwan chikinakuyaytsu ni musyaq tukuyaytsu, sinöqa 

pïmaytapis respëtuwan rikäyay. 

4Kikillaykikuna alli kawayänaykipaq yarpachakuyanqaykipa rantin wakin 

kaqkunapis alli kawayänanpaq yarpachakuyay. 

5Jesucristo kawanqannö qamkunapis kawakuyay. 

6Payqa Dios kaykarpis manam ciëlullachötsu täkurqan. 

7Poderösu kayninta dëjaskirmi imayka servikuq runanölla kananpaq 

noqantsiknö yurirqan. 

8Runa karmi Dios Yaya munanqanta rurar cruzchö wañurqan. 

9Tsaynöpam Dios Yaya payta churashqa llapanpita mas poderösu 

kananpaq. Paypam shutin churarqan llapanpitapis mas poderyuq kaqta. 

10Tsaymi ciëluchö kaqkuna, kay patsachö kaqkuna y infiernuchö kaqkunapis 

Jesucristuman qonqurpakuyanqa. 

11Tsaychömi pïmaypis niyanqa Jesucristo Señornintsik kanqanta. Tsaynö 

nirmi Dios Yayata llapanpis alabayanqa. 

Dios Yaya munanqannö kawakunapaq ninqan 

12Kuyashqa wawqikuna y panikuna, tsaynö kaykaptinqa qamkunawan 

kaykar yachatsiyanqaqta cäsuyämanqaykinölla mana rikäyaptiqpis 
cäsuyämay. Salvashqana kayanqayki musyakänanpaqqa Dios 

Yayapita mantsakur llapan shonquykikunawan pay munanqannö 
kawakuyay. 

13Pay munanqannö kawakuyänaykipaqmi kikin animatsiyäshunki y poderta 

qarayäshunki. 

14Mana piñanakur y mana rimanakur imaypis kawakuyay. 

15Tsaynö kawakuyaptikim Dios Yayapa wamrankuna kayanqaykita tantiyar 

ni pipis rimaykäyäshunkitsu. Tsaymi mana cäsukuqkunapa markanchö 
täkurpis tutapaychö aktsinö kayanki. 

16Salvakunapaq willakuyta imaypis cäsuyay. Tsaymi Jesucristo kutimuptin 

willakuyninta allipaq willakunqäpita alläpa kushikushaq. 

17Tsaynö kaptinmi wañutsiyämänan kaptinpis kushikü. Wañutsiyämaptinmi 

sacrificiu jananman vïnuta wiñayanqannö kashaq. Dios Yayata firmi 
serviyanqaykipis sacrificiunö kaptin qamkunapis kushikuyay. 

18Noqa kushikunqänölla qamkunapis kushikuyay. 

Timoteuta Filipos markaman Pablo mandananpaq ninqan 

19Señor Jesucristo permïtiptinqa Timoteutam prontu kachamushaq. 

Qamkuna kaqpita kutiskamur imanö kaykäyanqaykita willamaptinmi 
kushikushaq. 

20Timoteunöqa manam pipis kantsu. Payllam qamkunapaq noqanö 

yarpachakun. 

21Wakin kaqkunaqa Jesucristo munanqanta rurayanqanpa rantinmi 

kikinkuna yarpayllankunata rurayan. 

22Qamkuna musyayankim Dios Yaya munanqannö Timoteo kawakunqanta. 

Paymi imayka tsurïnö Jesucristupa alli willakuyninta willakunäpaq 
yanapaykäman. 

23Tsaymi prësu kanqäpita yarqamunä o mana yarqamunä kanqantapis 

musyaskirraq kachamushaq. 

24Dios Yayamanmi confiakü qaykuranqäpita yarqaskamur kikïpis 

watukaqnikikuna shamunäpaq kanqanta. 

Filipos markaman Epafrodituta mandananpaq ninqan 

25Wawqintsik Epafroditutam qamkuna kaqman kachamushaq. Alläpa allim 

payta kachayämushkanki. Dios Yayapa soldädunnö karmi imaykata sufrirpis 
yanapamashqa. 

26Qeshyaptin llakikuyanqaykita musyaskirmi qamkuna kaqpa kutimuyta 

munaykan. 

27Rasunpam alläpa qeshyar cäsi wañushqa. Wañuykaqtanam Dios Yaya 

llakipar kutikätsishqa. Tsaynöpam paypaq mana llakikunäpaq Dios Yaya 
llakipämashqa. 

28Tsaymi payta rikaykurnin kushikuyänaykipaq sasllana kachamushaq. 

Tinkuskir kushikuyaptikim llakikushaqnatsu. 

29Chämuptin Señor Jesucristupa shutinchö kushishqa chaskiykuyällanki. 

Paynö alli yanapakuqkunataqa llapantapis respitayanki. 

30Jesucristuta servir qamkunapa rantikikuna yanapamanqanchömi cäsi 

wañushqa. 

 
Filipenses 3 

Jesucristuman confiakur salvakunapaq ninqan 

1Wawqikuna y panikuna, Dios Yayapa poderninchö kawakuykarqa 

kushikuyay. Alli kawakuyänaykipaq yapay yapay qellqamuyta manam 
ajayätsu. Tsaynö qellqamunqämi qamkunapaq alli kaykan. 

2Mana alli yachatsikuqkunapita cuidakuyay. Tsay allqukunam niyan: <<Dios 

Yaya salvayäshunaykipaqqa cuerpuykikunataraq roqur señalakuyay>>. 

3Cuerpuntsikchö mana señalashqa karpis Espíritu Santu yanapamashqam 

Dios Yaya serviqkuna shonquntsikchö señalashqana 
kaykantsik. Tsaynöllam leykunata cumplirraqtsu salvakantsik, sinöqa 
Jesucristuman creyikurmi. 

4Leykunata cumplir salvakäna kaptinqa tsayllawannam salvakäman karqan. 

Noqanöqa manam ni pipis leykunata cumplishqatsu. 

5Leykuna mandakunqannömi yurinqäpita pusaq junaqyuq kaykaptï 

señalatsiyämarqan. Tsaynöllam Benjamín trïbupita Israel runa kä. Manam 
ni mayqan hebreo runa majïpis noqanöqa cumplishqatsu. Fariseo karmi 
Dios Yayapa leyninkunata imaypis cumplishkä. 

6Dios Yaya munanqannö ruraykanqäta yarparmi Jesucristuman 

creyikuqkunata chikirnin qatikacharqä. Tsay leykuna mandakunqankunatam 
mana juk pantar cumplirqä. 

7Tsaynö cumplinqä llapanpitapis mas alli kanqantam yarparqä. Peru 

kananmi sïqa noqantsik rayku Jesucristo wañunqanta musyar tsay 
cumplinqäkuna imapaqpis mana välinqanta tantiyä. 

8Rasun kaqtaqa Señornï Jesucristuta reqinqämanqa manam ni imapis 

iwalantsu. Tsaymi ñawpata ruranqäkunaman confiakunqäpa rantin 
Jesucristullamanna confiakü. Ñawpata ruranqäkunaqa manam imapaqpis 
servimantsu. 

9Manam leyninkunata cumplinqäpitatsu munanqanta ruraqtanö Dios Yaya 

chaskimashqa, sinöqa Jesucristuman creyikunqäpitam. 

10Jesucristutam mas reqiyta munä. Payta Dios Yaya poderninwan 

kawatsimunqannö noqatapis tsay poderninwan yanapamänantam munä. 
Tsaymi Jesucristo ñakanqannö ñakarpis y payta wañutsiyanqannö 
wañutsiyämaptinpis pay cäsukunqannö cäsukushaq. 

11Tsaymi shuyaykä Jesucristuta Dios Yaya kawatsimunqannö noqatapis 

wañuptï kawatsimänanta. 

Dios Yaya munanqannö kawakunapaq ninqan 

12Manam jutsannaq santu kanqätatsu nikä, sinöqa Jesucristo munanqannö 

kawakunäpaqmi waran waran sïguiykä. Tsaynö kawakunäpaqmi Jesucristo 
salvamashqa. 

13Wawqikuna y panikuna, manam Dios Yaya munanqannötsu llapanta 

ruraykä. Peru unay kawanqäta yarparanqäpa rantinmi waran waran Dios 
Yaya munanqannö kawakunäpaq yarparaykä. 

14Premiuta chaskinanpaq llallinakur cörriqnömi noqapis Dios Yayapa 

ñawpanman chänäpaq pay munanqannö kawaykä. Tsayman chänäpaqmi 
Jesucristo rayku Dios Yaya qayamashqa. 

15Jesucristuman firmi creyikuqkuna, ninqäkunata tantiyakuyay. Tantiyayta 

mana puëdiyaptikim Dios Yaya tantiyatsiyäshunki. 

16Peru imanö kaptinpis Jesucristo munanqannölla kawakushun [y tsay 

yarpaylla kashun.] 

17Wawqikuna y panikuna, imanö kawakunqäta rikäyämay. Noqakuna 

kawayanqänö kawaqkunapitapis yachakuyay. 

18Wakin kaq runakunaqa mana allita rurarmi Jesucristo cruzchö 

wañunqantapis manakaqman churayan. Tsaynö kayanqantam atska kutina 
niyashkaq. Tsaynöllam kananpis waqar willayaq. 

19Tsay mana alli yachatsikuqkunam Jesucristo munanqannö kawayanqanpa 

rantin shonqunkuna yarpanqannölla kawayan. Mana allikunata 
rurayanqanpita penqakuyanqanpa rantinmi aläbakuyan. Kay patsachö 
ushakaqkunallapaqmi yarpachakuyan. Tsay runakunaqa infiernuman 
jitarpushqam kayanqa. 

20Peru noqantsikpa markantsikmi sïqa gloria kaykan. Tsaymi 

salvamaqnintsik Señor Jesucristo gloriapita kutimunanta shuyaraykantsik. 

21Paymi poderösu kayninwan ushakaq cuerpuntsikta mushuq cuerpuman 

tikratsinqa. Tsay mushuq cuerpuntsikmi kikinpa cuerpunnö imaypis mana 
ushakaq kanqa. 

Filipenses 4 
Kushishqa kawanapaq ninqan 

1Kuyashqa wawqikuna y panikuna, alläpa kuyayarnikim watukaqnikikuna 

shamuyta munaykä. Qamkunam premiuta chaskinqä corönänö kaykäyanki. 
Yätsiyanqaqnö kawakuyaptikim alläpa kushikü. Señor Jesucristo 
munanqannö imaypis kawakuyay. 

2Evodiata y Síntiquitam alläpa rugamü Señor Jesucristuman creyikuykarqa 

juk shonqulla kawakuyänanpaq. 

3Willakuq majï, qamtapis alläpam rugamuq tsay warmikunata shumaq 

tantiyaykatsinaykipaq. Jesucristupa willakuyninta Clementiwan y wakin 
willakuq majïkunawan willakuyaptïmi tsay warmikuna allish 
yanapayämashqa. Paykunapa shutinkunam Libru de la Vïdachö 
apuntashqana kaykan. 

4Jesucristupa poderninchö kawaykarqa imaypis kushikuyay. Yapaymi niyaq: 

¡Kushikuyay! 

5Alli runa kayanqaykita pïmaypis musyayätsun. Señor Jesucristo 

kutimunanpaq ichikllanam faltaykan. 

6Ama imapaqpis yarpachakuyaytsu, sinöqa Dios Yayata agradëcikur 

llapanchöpis yanapayäshunaykipaq mañakuyay. 

7Tsaynö mañakuyaptikim Dios Yaya alli kawayta qarayäshunki. Paymi 

shonquykikunata y yarpaynikikunata cuidanqa Jesucristuman confiakur 
mana llakikuyänaykipaq. Tsaymi imanir kushishqa kawayanqaykita pipis 
tantiyanqatsu. 

8Wawqikuna y panikuna, rasun kaqkunapaq, alli ruraykunapaq y alli 

kawaypaq imaypis yarpachakuyay. Imapis alli kaptin o alabanapaq kaptinqa 
tsaykunapaqpis yarpachakuyay. 

9Yachatsiyanqaqnölla tantiyatsiyanqaqnölla, wiyayämanqaykinölla y imanö 

kawanqäta rikäyämanqaykinölla qamkunapis kawakuyay. Tsaynö 
kawakuyaptikim Dios Yaya yanapayäshunki alli kawakuyänaykipaq. 

Pablo agradëcikunqan 

10Wawqikuna y panikuna, apatsikayämunqaykita chaskiskirmi Dios Yayata 

alläpa agradëcikü. Manaraq chaskirpis musyashkämi mana 
qonqayämanqaykita. Yanapayämayta munarpis karuchö karmi 
puëdiyämushkankitsu. 

11Manam faltapukurtsu tsaynö niyaq. Imaykata päsarpis 

kapamanqallanwanmi kushishqa kawakuyta yachakushkä. 

12Musyämi rïcu kay y waktsa kay imanö kanqantapis. Imanö kawarpis 

contentakuytam yachakushkä. Tsaymi kushishqalla kawakü pacha juntapis, 
mallaqarpis, rïcu o waktsa karpis. 

13Imanö karpis Jesucristo yanapamaptinmi alli kawakuykä. 

14Tsaynö kaptinpis wananqä höra apatsikayämunqaykita chaskiskirmi alläpa 

kushikushkä. 

15Filipos markachö wawqikuna y panikuna, musyayanqaykinöpis 

Jesucristupa alli willakuyninta willakuq Macedonia provinciapita aywaptï 
wakin iglesiakuna mana yanapayämaptinpis qamkunallam imayka 
wananqäkunachö yanapayämashkanki. 

16Tesalónica markachö kaptïpis yapay yapaymi wananqäkunapaq 

apatsikayämushkanki. 

17Manam yapay apatsikayämunaykita munartsu tsaynö niyaq, sinöqa 

yanapakuq kayanqaykipita mas bendicionta chaskiyänaykita munarmi. 

18Epafrodituwan apatsikayämunqayki llapan wananqäkunapaq paqtaptinmi 

imäpis faltämantsu. Tsay apatsikayämunqaykim Dios Yayapaq mushkuq 
sacrificiunö kashqa. 

19Jesucristo noqantsik rayku wañunqanpitam gloriachö riquëzankunapita 

Dios Yaya qamkunatapis llapan wanayanqaykita qarayäshunki. 

20¡Taytantsik Dios Yaya imaypis alabashqa kaykullätsun! Amén. 

Cartapa ushanan 

21Qamkuna kaqchö llapan wawqikunata y panikunata saludaykuyällay. 

Kaychö paqtä kaykaq wawqintsikkuna y panintsikkunam saludayämushunki. 

22Tsaynöllam kay markachö creyikuq majintsikkunapis alläpa kushishqa 

saludayämushunki. Mas mandakuq Césarpa wajinchö aruq wawqintsikkuna 
y panintsikkunam saludayämushunki. 

23Señornintsik Jesucristo llapaykita llakipaykuyälläshuy. [Amén.] 

Colosenses 
Colosenses 1 

Apóstol Pablo saludakunqan 

1-2Colosas markachö salvashqa kaqkuna: Noqa Pablo, Jesucristupa 

apostolnin kanäpaq Dios Yaya churamashqa kaptinmi wawqintsik 
Timoteuwan cartakayämü. Qamkunam Dios Yayapana kar pay 
munanqannö kawakuykäyanki. Taytantsik Dios Yaya [y Señor Jesucristo] 
llakipäyäshurniki alli päsakuychö kawakuyänaykipaq yanapaykuyälläshuy. 

Dios Yayata Pablo mañakunqan 

3Qamkunapaq mañakurmi Señornintsik Jesucristupa Taytan Dios Yayata 

imaypis agradëcikuyä. 

4Jesucristuman shumaq creyiyanqaykita y creyikuq majintsikkunawan 

kuyanakuyanqaykitam musyayashkä. 

5Dios Yayawan gloriachö imayyaqpis kawakuyänaykipaq kaqta musyarmi 

tsaynö kawakuykäyanki. Jesucristupa willakuyninta chaskiyanqayki 
junaqpitam gloriachö alli kawakuyänaykipaq musyayashkanki. 

6Jesucristupa alli willakuynin qamkunaman chämunqannömi 

maytsaymanpis chaykan. Tsay alli willakuyta chaskirmi Dios Yaya 
munanqannöna kawaykäyan. Qamkunapis Jesucristupa alli willakuyninta 
chaskirmi Dios Yaya llakipäkuq kanqanta tantiyar pay munanqannöna 
kawakuykäyanki. 

7Tsay willakuyninta chaskiyänaykipaqqa willakuq majï kuyay wawqintsik 

Epafrasmi willayäshushkanki. Paypis Jesucristupa serviqnin karmi shumaq 
tantiyatsiyäshushkanki. 

8Wawqintsik Epafrasmi willayämashqa Espíritu Santu yanapayäshuptiki 

kuyanakur shumaq kawakuyanqaykita. 

9Tsaynö kawakuyanqaykita musyayanqä junaqpitam imaypis Dios Yayata 

mañakuykäyä Espíritu Santu yachayta qarayäshuptiki Dios Yaya 
munanqannö kawayänaykipaq. 

10Pay munanqannö kawar y imaypis allillata rurarmi waran waran 

payta reqiyanki. 

11Tsaynöllam mañakuykäyä poderösu kayninwan yanapayäshuptiki ima 

ñakaychö karpis mana ajayaypa creyikuyänaykipaq 

12y imaypis kushishqa agradëcikuyänaykipaq. Paymi salvamashkantsik 

llapan salvanqan kaqkunawan herenciantsik chaskir gloriachö kawanapaq. 

13 Satanáspa poderninpitam Dios Yaya jipimashkantsik kuyanqan Tsurin 

Jesucristupa mandakuyninchöna kawakunapaq. 

14Jesucristum [yawarninta jichar] rantimarnintsik jutsantsikkunapita 

perdonamashkantsik. 

Jesucristo llapanpita mas poderösu kanqan 

15Dios Yayata mana rikarpis Jesucristuchömi pay imanö kanqanta 

tantiyantsik. Payqa llapan kamanqankunapaq punta yuriqmi kaykan. 

16Paywanmi Dios Yaya kamarqan llapan imaykatapis: ciëluchö kaqkunata, 

kay patsachö kaqkunata, rikanqantsikta, mana rikanqantsikta y ciëluchö 
llapan poderyuqkunatapis. Tsay llapantam kamarqan Jesucristuwan y 
paypa poderninchö kawakuyänanpaq. 

17Imapis manaraq kaptinmi Jesucristuqa karqanna. Llapan 

kamanqankunatam poderninchö katsin. 

18Jesucristum umantsik. Noqantsiknam iglesian kar cuerpun kantsik. 

Llapanpita mas puntata Jesucristo kawamurmi pïmaypitapis mas poderösu 
kaykan. 

19Tsaynö poderösu kananpaqmi Jesucristuchö Dios Yaya kaykan. 

20Jesucristo raykum kay patsachö y ciëluchö kaqkunapis Dios Yayawan 

amistayarqan. 

21Unayqa noqantsikpis mana allikunata yarparmi Dios Yayapa contran 

karqantsik. Jutsantsikmi paypita rakimarqantsik. 

22Tsaynö kaykashqam cruzchö Jesucristo wañunqanpita Dios Yaya 

perdonamashkantsik. Tsaymi paypa puntanchö jutsannaq santuna kashun. 

23Peru Jesucristuman imaypis firmi creyikur cäsukushun. Alli willakuyninchö 

nimanqantsikta imaypis wiyakushun. Tsay willakuytam maytsaychöpis 
willakuyan. Tsaynöllam noqapis willakuykä willakuqnin kanäpaq Dios Yaya 
akramashqa kaptin. 

Ñakarpis Pablo willakunqan 

24Mana Israel kaqkunata willanqäpita ñakatsiyämaptinmi 

Jesucristo iglesianpaq ñakanqanta cumplï. Paypa iglesianqa cuerpunmi 
kaykan. Tsaymi llakikunqäpa rantin kushikü. 

25Iglesianta servinäpaq Dios Yaya churamashqa kaptinmi qamkunatapis 

llapan willakuyninta musyatsiyaq. 

26Tsay willakuyninta unay runakuna mana musyashqa kayaptinpis kananmi 

sïqa creyikuq kaqkunata Dios Yaya musyatsimashkantsik. 

27Tsaymi musyantsik mana Israel kaqkunapaqpis tsay willakuy alläpa 

kushikuypaq kanqanta. Tsay willakuymi nin: Jesucristum qamkunachömi 
kaykan. Payman creyikurmi Dios Yayapa puntanman chäyanki. 

28Tsaymi Dios Yaya yachayta qarayämanqannö Jesucristupa willakuyninta 

llapan runakunata willakur shumaq tantiyatsiyä. Tsaynömi willakuyä 
Jesucristuta pïmaypis chaskir Dios Yayapa puntanman jutsannaq 
chänanpaq. 

29Tsaynö kananpaqmi poderösu kayninwan Jesucristo yanapamaptin 

imaykata sufrirpis willakur puriykä. 

 
Colosenses 2 

1Qamkunapaq yarpachakurmi llapan shonqüwan Dios Yayata imaypis 

mañakü. Tsaynöllam mañakü Laodicea markachö creyikuq 
majintsikkunapaq y wakin mana reqimaqkunapaqpis. 

2Qamkunapaqmi mañakü Dios Yaya munanqannö kushishqa 

kawayänaykipaq y juknin jukninwanpis juk shonqulla kuyanakur 
kawakuyänaykipaq. Tsaynöllam mañakü Dios Yayapa willakuyninta shumaq 
tantiyakuyänaykipaq. Tsaynöpam runakuna mana musyashqa kayaptinpis 
musyantsik Jesucristo rayku salvamanqantsikta. 

3Jesucristum tantiyatsimantsik Dios Yayapa willakuynin imanö kanqanta y 

pay munanqannö kawakunapaq kanqantapis. 

4Pipis alli shimillankunapa parlapar llutankunata mana 

creyitsiyäshunaykipaqmi tsaynö niyaq. 

5Karuchö karpis qamkunapaqmi imaypis yarparaykä. Dios Yaya 

munanqannö kawakuyanqaykita y Jesucristuman imaypis 
creyikuyanqaykita musyarmi kushikü. 

Mushuq kawayta chaskinqantsik 

6Señor Jesucristuta chaskishqana kaykarqa pay munanqannö imaypis 

kawakuyay. 

7Alli jawayuq jacha jinchi kanqannö y alli cimientushqa waji firmi kanqannö 

paychö imaypis kawakuyay. Yachakuyanqaykinölla Jesucristuman creyikur 
llapan imaykapitapis Dios Yayata agradëcikuyay. 

8Cuidädutaq pipis llutankunata creyitsiyäshurniki manakaqkunata 

yachatsiyäshunkiman. Llutanta yachatsikuqkunaqa manam Jesucristo 
munanqannötsu yachatsikuyan, sinöqa runakunapa yarpayllanta 
y Satanáspa munayllantam yachatsikuyan. 

9Jesucristuqa runa karpis Diosmi kaykan. 

10Tsaymi Jesucristuchö kaykarqa salvashqana kantsik. 

Manam angelkuna ni supaykunapis payman iwalayantsu. 

11Tsaynömi Jesucristuchö kar señalashqana kantsik. Tsaynö kanapaqqa 

manam runakunatsu cuerpuntsikta señalamashkantsik, sinöqa Jesucristum 

shonquntsikta señalamashkantsik. Tsaynö señalamashkantsik jutsapa 
poderninchö kanqantsikpita jipimarnintsikmi. 

12Bautizakurmi Jesucristuwan pampakashqanö karqantsik. Jesucristuwan 

kawamushqanöna karmi kananqa mushuq kawaytana kawantsik. Tsaynö 
kawaykantsik poderösu kayninwan Jesucristuta kawatsimuq Dios Yayaman 
creyikurmi. 

13Shonquntsik manaraq señalashqa kaptin y jutsantsikpita manaraq 

perdonashqa karmi wañushqanö karqantsik. Peru kananmi sïqa 
jutsantsikpita perdonashqana kar Jesucristuwan kawamushqanöna 
kaykantsik. 

14Tsaynöllam leyninkunata mana cumplir Dios Yayata dëbir castigashqa 

kanapaq karqantsik. Peru kananmi sïqa Jesucristo cruzchö wañuptin Dios 
Yayata dëbintsiknatsu, sinöqa llapan jutsantsikpita perdonashqanam 
kaykantsik. 

15Jesucristo tsaynö wañurmi Satanásta y supaykunatapis vencishqa. 

Contran soldädukunata rey venciskir pïmay rikay watarkur penqakuypaq 
puritsiqnömi Satanástawan supaykunata venciskir penqakuyman 
churashqa. 

Llutan yachatsikuqkunata mana chaskinapaq ninqan 

16Tsaynö kaykaptinqa llutan yachatsikuqkuna rimayäshuptikipis ama 

cäsuyaytsu. Paykunam niyan: <<Kayta ama mikuyaytsu ni upyayaytsu>>. 
Tsaynöllam niyan: <<Llullu killa fiestata y wakin fiestakunatapis rurashun. 
Jamay junaqtapis respitashun>>. 

17Tsaynö niyaptinpis paykuna yachatsiyanqankuna llantunö päsaqlla karmi 

Jesucristo shamunqanyaqlla kashqa. 

18Tsaynö kaykaptinqa ama cäsuyaytsu llutan yachatsikuqkuna 

manakaqkunata yachatsiyäshuptiki. Paykunam obligamantsik 
niyanqankunata cumplinapaq y angelkunata adoranapaq. <<Tsaykunata 
yachatsiyänaqpaqmi Dios Yaya sueñuynïkunachö revelayämashqa>> nirpis 
llullakuyanmi. Paykunam kikinkunapa yarpayllanpita parlar alläpa 
yachayyuq tukuyan. 

19Jesucristo iglesiapa uman kaykaptinpis tsay runakunaqa manam 

cäsuyantsu. Moquntsikkunata ankuntsikkuna tsararanqannömi 
noqantsiktapis Jesucristo poderninchö tsararämantsik paywan jukllayllanö 
kanapaq. Tsayraqmi Dios Yaya munanqannö kawayta yachakuntsik. 

20Jesucristuwan wañushqana 

kaykarqa y supaykunapa yachatsikuyninkunata mana cäsuykarqa 
¿imanirtan llutan yachatsikuqkuna yachatsiyäshunqaykita chaskiyanki? 

21Paykunam niyäshunki: <<¡Tsayta ama yataytsu! ¡Kayta ama mikuytsu! 

¡Taqaytaqa ama ni yatayllapis yataytsu!>> 

22Tsaynö yachatsikurmi ushakaqkunallapaq kikinkunapa munayllankunapita 

yachatsikuyan. 

23Obligayanqankunata cumplirmi runakuna alläpa sufriyan. Tsay sufriqkuna 

religiösu kayanqanta yarparmi wakin runakuna niyan tsay 
yachatsikuyninkuna alli kanqanta. Peru tsaynö niyaptinpis tsay 
yachatsikuyta cumpliqkuna manam jutsankunata dëjayta puëdiyantsu. 

 
Colosenses 3 

Mushuq kawayta chaskinqantsik 

1Jesucristuwan kawamushqana kaykarqa gloriachö kaqkunata ashiyay. 

Tsaychömi Dios Yayapa derëcha kaq lädunchö Jesucristo jamaykan. 

2Kay patsallachö kawayänaykipaq yarpachakuyanqaykipa rantin gloriachö 

kawayänaykipaq yarpachakuyay. 

3Qamkunaqa jutsa ruraypaq wañushqana karmi Jesucristuwan Dios Yayapa 

puntanchö kawaykäyanki. Tsaynö kawayanqaykita runakuna kanan mana 
rikarpis 

4kawayta qaramaqnintsik Jesucristo kutimuptinmi qamkunapis paqtan 

gloriachö kayanki. 

5Tsaynö kaykaptinqa manana jutsata rurar kawakuyay. Fornicación 

jutsata ama rurayaytsu ni shonquykikuna mana allikunata munanqanta 
rurayaytsu. Rïcuyayllapaq ama yarpäyaytsu. Rïcuyayllapaq yarparqa 
ïdulukunata adoraqnömi kaykäyanki. 

6Tsaynö jutsa ruraqkunatam Dios Yaya rabyar castiganqa. 

7Ñawpatam qamkunapis tsaynö kawayarqayki. 

8Peru kananqa ama pitapis rabyapäyaytsu ni chikiyaytsu. Ama pipa 

contranpis rimayaytsu ni manakaqkunata parlayaytsu. 

9Tsaynölla jukniki juknikipis llullakuyaytsu. Makwa llatapata dëjaqnö unay 

kawayanqaykita dëjaskir 

10pay qarayäshunqayki mushuq kawaytana kawakuyay. Mushuq kawayta 

chaskiyaptikim kamamaqnintsik Dios Yaya waran waran tantiyatsiyäshunki 
pay kanqannö kayänaykipaq. 

11Tsaymi Israel o mana Israel karpis, señalashqa o señalanni karpis, mana 

yachayyuq karpis, juklä nacionpita karpis, servikuq o libri karpis 
Jesucristuman creyikur llapantsikpis poderninchö kawaykantsik. 

12Dios Yaya akranqan y kuyanqan santu runakuna kaykarqa jukniki 

juknikipis llakipänakur kawakuyay. Tsaynölla yanapanakuyay, mana yachaq 
tukur kawakuyay, pïmaypaqpis alli shonqu kayay y pacienciakuyay. 

13Imallapitapis rabyayanqaykipa rantin awantakuyay. Jaqayätsinakurqa 

jukniki juknikipis perdonanakuyay. Jesucristo perdonayäshunqaykinölla 
qamkunapis perdonanakuyay. 

14Imanö karpis kuyanakur jukniki juknikipis juk shonqulla kawakuyay. 

15Jesucristupita alli kawayta chaskishqa kaykarqa pïmaywanpis shumaq 

kawakuyay. Juk shonqulla kawakuyänaykipaqmi Dios Yaya 
qayayäshushkanki. Tsaynölla Dios Yayata imaypis agradëcikuyay. 

16Jesucristupa alli willakuyninta imaypis yarparäyay. Tsay willakuyninta 

shumaq tantiyatsinakur yachatsinakuyay y cäsukuyänaykipaq 
animatsinakuyay. Salmukunata, cantukunata y cörukunata cantar llapan 
shonquykikunawan agradëcikur Dios Yayata alabayay. 

17Imata rurarpis y imata parlarpis Señor Jesucristupa shutinchö rurayanki y 

parlayanki. Jesucristo salvayäshunqaykipita Dios Yayata imaypis 
agradëcikuyay. 

Jesucristuman creyikuqkuna imanö kawakuyänanpaq ninqan 

18Warmikuna, Señor Jesucristuta chaskishqana kaykarqa ollquykikunata 

cäsuyay. 

19Ollqukuna, warmikikunata kuyayay. Ollqu tupäyanqaykipa rantin alli 

shimillaykikunapa tantiyatsiyay. 

20Wamrakuna, taytaykikunata y mamaykikunata imaypis cäsuyay. Tsaynö 

cäsuyänaykitam Señor Jesucristo munan. 

21Taytakuna, wamraykikuna mana jaqayäyänanpaq ama alläpa 

piñapäyaytsu. 

22Servikuqkuna, kay patsachö kaq patronnikikuna mandayäshunqaykita 

rurayay. Rikäyäshuptikillaqa ama aruq tukuyaytsu, sinöqa Dios 
Yayapita mantsakur llapan voluntänikikunawan aruyay. 

23Imata rurarpis runakunata serviqnöqa ama rurayaytsu, sinöqa Señor 

Jesucristuta serviqnö llapan shonquykikunawan kushishqa rurayay. 

24Musyayankim Señor Jesucristupita gloriachö herenciata 

chaskiyänaykipaq kanqanta. Señor Jesucristum rasunpa patronnikikunaqa. 

25Mana alli ruraqkunataqa pï kaptinpis mana llakipaypam Dios Yaya 

castiganqa. 

 
Colosenses 4 

1Patronkuna, qamkunapapis ciëluchömi patronnikikuna kaykan. Tsaymi 

serviyäshuqnikikunata imaykachöpis alli kawakuyänanpaq yanapayänayki. 

2Wawqikuna y panikuna, Dios Yayata agradëcikur imaypis mañakuyay. 

3Noqakunapaqpis Dios Yayata mañakuykuyällay Jesucristupa alli 

willakuyninta willakuyaptï chaskiyänanpaq. Tsay willakuyninta 
willakunqäpitam carcelchö qaykuraykä. 

4Tsaynölla mañakuykuyällay alli willakuyninta shumaq tantiyatsinäpaq. 

5Mana creyikuq runakunawan alli kawakuyay. Imaypis allikunallata rurayay. 

6Piwanpis parlarqa alli shimillaykipa kushi kushilla parlapäyanki. 

Cartapa ushanan 

7Kuyay wawqintsik Tíquico chämurmi imanö kaykanqäta willayäshunki. 

Paypis Señor Jesucristupa willakuqninmi kaykan. 

8Paytam kachamü imanö kaykanqäta willayäshuptiki musyayänaykipaq. 

Paymi Dios Yayaman mas creyikuyänaykipaq animatsiyäshunki. 

9Tíquicuwanmi marka majikikuna imaykachöpis cumplïdu kuyay wawqintsik 

Onésimutapis mandamü. Paykunam willayäshunki kaychö ima 
päsaykanqantapis. 

10Paqtä prësu kaykaq wawqintsik Aristarcum saludayämushunki. 

Tsaynöllam Bernabépa prïmun Marcuspis saludayämushunki. 
Yätsiyanqaqnöllä Marcos chämuptin shumaq chaskiykuyällay. 

11Tsaynöllam Justo niyanqan Jesúspis saludayämushunki. Aristarco, 

Marcos y Justum Dios Yayapa mandakuyninchö alli yanapayämar mas 
animatsiyäman. Paykunallam Israel majïkunapita yanapayäman. 

12Jesucristuta serviqnin marka majikikuna Epafraspis saludayämushunkim. 

Paymi llapan shonqunwan qamkunapaq imaypis mañakun Dios Yaya 
munanqannö alli firmi kawakuyänaykipaq. 

13Qamkunapaqmi alläpa yarpachakun. Tsaynöllam yarpachakun 

Laodiceachö y Hierápolischö kaykaq wawqikunapaq y panikunapaqpis. 

14Kuyanakuyanqä doctor Lucaswan wawqintsik 

Demaspis saludayämushunkim. 

15Laodiceachö wawqikunata y panikunatapis saludaykuyay. Tsaynölla 

saludaykuyay Ninfasta y wajinchö qorikaq wawqikunata y panikunatapis. 

16Kay cartata liyiskir apatsiyanki Laodiceachö wawqikuna y panikunapis 

liyiyänanpaq. Tsaynöllam Laodiceaman apatsinqä cartata liyiskir 
paykunapis apatsiyämunqa qamkunapis liyiyänaykipaq. 

17Wawqintsik Arquiputa niyanki: <<Señor Jesucristo churashunqaykinö 

mana qeläkur payta serviy>>. 

18Kay salüdütaqa kikïmi qellqamü. Mana qonqaypa Dios Yayata mañakuyay 

prësu kaykanqäpita yarqamunäpaq. Dios Yaya llapaykiman bendicionninta 
churaykallämutsun. [Amén.] 

1 Tesalonicenses 
1 Tesalonicenses 1 

Apóstol Pablo saludakunqan 

1Tesalónica markachö creyikuqkuna: Noqa Pablum, wawqintsik 

Silvanuwan y Timoteuwan kay cartata apatsikayämü. Qamkunam 
Taytantsik Dios Yayapa y Señor Jesucristupa poderninchö kaykäyanki. Dios 
Yaya [y Señor Jesucristo] llakipäyäshurniki alli päsakuychö 
kawakuyänaykipaq yanapaykuyälläshuy. 

Dios Yaya munanqannö kawayanqan 

2Qamkunapaq Dios Yayata mañakurmi imaypis agradëcikuyä 

3payman creyikur allillata rurayanqaykipita, pïmaywanpis 

kuyanakuyanqaykipita y imaykata sufrirpis Señornintsik Jesucristo 
kutimunanta shuyaräyanqaykipita. 

4Wawqikuna y panikuna, musyayämi Dios Yaya kuyayäshurniki 

akrayäshunqaykita. 

5Tsaytam musyayä alli willakuyninta Espíritu Santupa poderninwan 

willakuptï chaskiyaptiki. Qamkunapis musyayankim kuyayanqaqta y Dios 
Yaya munanqannö kawakuyanqätapis. 

6Conträkuna y Señor Jesucristupa contran shäriyanqannömi qamkunapapis 

contraykikuna shäriyan. Alläpa sufrirpis Espíritu Santu yanapayäshuptikim 
Jesucristupa willakuyninta kushishqa cäsuykäyanki. 

7Tsayta musyarmi Macedonia y Acaya provinciakunachö llapan wawqikuna 

y panikuna tantiyakuykäyan qamkunanö cäsukuyänanpaq. 

8Qamkuna kaqpita aywarmi Señor Jesucristupa willakuyninta Macedonia y 

Acaya provinciakunapa päsar maytsaychöpis willakuyan. Willakuyninta 
willakuyanqannöllam shumaq creyikuyanqaykitapis willakuyan. Tsaymi 
mayman chäyaptïpis parlayan Dios Yayaman creyikuyanqaykita. Mana 
willakuyaptïpis 

9maytsaychömi musyaykäyan shumaq creyikuyanqaykita y ïdulukunata 

adorayanqaykipa rantin imayyaqpis kawaq Dios Yayatana adorayanqaykita. 
Paymi rasunpa kaq Diosqa. 

10Tsaynöllam musyayan Dios Yayapa Tsurin Jesucristo gloriapita 

kutimunanpaq kanqanta shuyaykäyanqaykita. Paytam Dios Yaya 
wañunqanpita kawatsimushqa. Paymi día del juiciuchö castïgupita 
salvamäshun. 

 
1 Tesalonicenses 2 

Tesalónica markachö Pablo willakunqan 

1Wawqikuna y panikuna, willakuyanqäta chaskiyaptiki manam 

manakaqllapaqtsu qamkunaman shamur yachatsiyashkaq. 

2Musyayanqaykinömi qamkuna kaqman manaraq chäyämuptï 

Filipos markachö ashayämar alläpa sufritsiyämashqa. Tsaynöllam qamkuna 
kaqchöpis sufritsiyämashqa. Peru tsaynö sufritsiyämaptinpis Diosnintsikmi 
yanapayämashqa alli willakuyninta mana mantsakur willakuyänäpaq. 

3Noqakuna manam ni pitapis mana allita yachatsiyashkätsu ni 

engañanashkätsu ni mana allita creyitsirtsu willakuyä. 

4Masbienmi alli willakuyninta willakuyänäpaq Dios Yaya mandayämashqa 

kaptin willakuykäyä. Manam runakuna munayanqantatsu willakuyä, sinöqa 
Dios Yaya munanqantam. Paymi shonquntsik imata yarpanqantapis 
musyan. 

5Musyayanqaykinöpis chaskiyämänayki rayku manam imaypis qamkunata 

aläbayashkaqtsu. Dios Yaya musyanmi pitapis qellaynin rayku mana 
engañayanqäta. 

6Tsaynöllam aläbashqa kayta munartsu qamkuna kaqchö willakuyashkä. 

7Jesucristupa apostolnin kaykarqa gastükunapaq qamkunatam 

mañakuyaqman karqan. Mañakuyanqaqpa rantinmi wawanta maman 
kuyanqannö qamkunata llakipäyashkaq. 

8Alläpa kuyayarnikim Dios Yayapa willakuyninta chaskiyänayki rayku 

wañuyänäpaqpis listu kayashkä. 

9Wawqikuna y panikuna, ¿manaku yarpäyanki Dios Yayapa willakuyninta 

qamkuna kaqchö willakuyänäpaq kikïkuna aruyanqäta? Gastükunapaq 
mana yarpachakuyänaykita munarmi paqasta junaqtapis alläpa 
pishipäyanqäyaq aruyarqä. 

10Qamkunapis y Dios Yayapis musyanmi qamkuna kaqchö kar pay 

munanqannö allillata rurar santu kawakuyanqäta. 

11Tsaynöllam musyayanki tsurinkunata taytan kuyanqannö qamkunata 

kuyayanqaqta. 

12Tsaymi rugayarqaq, animatsiyarqaq y tantiyatsiyarqaq Dios Yaya 

munanqannö kawakuyänaykipaq. Paymi qayayäshushkanki 
mandakuyninchö imayyaqpis paywan kawayänaykipaq. 

13Dios Yayapa alli willakuyninta willayaptiq manam runakunapa yarpaynin 

kanqantatsu yarpäyashkanki, sinöqa Dios Yayapa willakuynin kanqantam. 
Tsaynö tantiyarmi llapan shonquykikunawan chaskiyashkanki. Willakuyninta 
wiyarmi pay munanqannö kawakuyänaykipaq tantiyayashkanki. Tsaymi 
imaypis Dios Yayata agradëcikuyä. 

14Wawqikuna y panikuna, marka majikikuna sufritsiyäshunqaykinöllam 

Judeachö wawqikunata y panikunatapis Israel runakuna sufriykätsiyan. 

15Tsay runakunam Señor Jesucristuta wañutsiyarqan. Tsaynöllam Dios 

Yayapa profëtankunatapis unay ayllunkuna wañutsiyarqan. Tsaynö mana 
alli runakunam noqakunatapis Judeapita qarqayämashqa. Paykunaqa 
manam Dios Yaya munanqannötsu kawayan. Manam munayantsu Dios 
Yayapa alli willakuyninta runakuna chaskiyänanta. 

16Tsaymi mana Israel kaqkunata willakuyaptï tsapata churayan mana 

salvakäyänanpaq. Tsaynöpam alläpa jutsayuq kaykäyan. Peru tsaynö 
kayanqanpitam día del juiciuchö paykunata Dios Yaya mana llakipar 
castiganqa. 

Tesalónicaman Timoteuta Pablo kachanqan 

17Wawqikuna y panikuna, qamkuna kaqpita aywakuyanqä junaqpitam 

rikänakushkantsiknatsu. Tsaymi qamkunapaq llakikur imaykanöpapis 
watukaqnikikuna kutimuyta munaykäyä. 

18Noqa Pablum atska kuti kutimuyta munashkä. Peru Satanásmi mana 

shayämunäpaq tsapata churapayämashqa. 

19Tsapata churapayämaptinpis qamkunam premiuta chaskinqä corönä 

kaykäyanki. Tsaymi Señornintsik Jesucristo kutimuptin paypa puntanchö 
qamkunapaq alläpa kushikuyäshaq. 

20Qamkunapaq Dios Yayata rasunpa alabarmi kushikuyäshaq. 

 
1 Tesalonicenses 3 

1Qamkuna kaqpa shamuyta mana puëdirmi alläpa llakikushkä. Tsaymi 

Atenas markachö japalläkuna kayänäpaq kaptinpis 

2wawqintsik Timoteuta qamkuna kaqman kachamushkä. 

Musyayanqaykinömi Timoteuqa Diospa serviqnin kar Jesucristupa alli 
willakuyninta willakur purin. Paymi Jesucristuman firmi creyikuyänaykipaq 
animatsiyäshurniki yachatsiyäshunki. 

3Tsaynö animatsiyäshuptikim runakuna chikiyäshuptikipis llakikuyankitsu. 

Musyayankim Jesucristuta chaskinqantsikpita sufritsimänapaq kanqanta. 

4Qamkunawan kaykarmi willayarqaq Jesucristuman creyikunqantsikpita 

chikimänapaq kanqanta. Tsaychö niyanqaqnöllam llapan päsaykan. 

5Tsaymi qamkunapaq llakikur Dios Yayaman creyikuykäyanqaykita 

musyanäpaq Timoteuta kachamushkä. Alläpam llakikurqä Satanás imayka 
tsapata churapuyäshuptiki Jesucristuman manana creyikuyanqaykita 
yarpar. Tsaynö kaptinqa alli willakuyta willayanqaqkunapis 
manakaqllapaqmi kanman karqan. 

Tesalónicapita Timoteo kutinqan 

6Qamkuna kaqpita Timoteo kutiskamurmi willamashqa Dios Yayaman firmi 

creyikur kuyanakuykäyanqaykita. Tsaynöllam willamashqa noqakunapaq 
llakikur kutiyämunäta munaykäyanqaykitapis. Tsaymi noqakunapis 
watukaqnikikuna kutimuyta yarpaykäyä. 

7Firmi creyikuykäyanqaykita willayämaptinmi sufrirpis kushishqa kaykäyä. 

8Alli kawakuykäyanqaykita musyaskirmi shonqükunapis atsikyarkun. 

9Diosnintsik yanapayäshunqaykipitam alläpa kushikur llapan 

shonqükunawan payta agradëcikuyä. 

10Tsaymi paqaspis junaqpis llapan shonqükunawan mañakuykäyä qamkuna 

kaqman kutiyämunäpaq. Chämurnam masta yachatsiyäshayki Dios Yaya 
munanqannö kawakuyänaykipaq. 

11Qamkuna kaqman kutiyämunäpaq Taytantsik Dios Yaya y Señornintsik 

Jesucristo yanapaykayämätsun. 

12Señor Jesucristo yanapaykuyälläshuy qamkunata kuyayanqaqnölla 

kikikipura y wakin runakunawanpis kuyanakuyänaykipaq. 

13Tsaynölla yanapaykuyälläshuy llapan shonquykikunawan creyikur pay 

munanqannö kawakuyänaykipaq. Tsaynöpam salvanqan runakunawan 
Señornintsik Jesucristo kutimuptin Taytantsik Dios Yayapa puntanchö 
jutsannaq kayanki. 

 
1 Tesalonicenses 4 

Dios Yaya munanqannö kawakunapaq yätsikuy 

1Wawqikuna y panikuna, Señor Jesucristupa shutinchömi rugayaq 

qamkunata yachatsiyanqaqnölla Dios Yaya munanqannö imaypis 
kawakuyänaykipaq. Pay munanqannö kawakuyanqaykita musyarpis waran 
waran sïguiyänaykipaqmi animaykätsiyaq. 

2Musyayankim Señor Jesucristupa willakuqnin kar imata 

yachatsiyanqaqtapis. 

3Dios Yayaqa jutsannaq kawakuyänaykita munarmi fornicación 

jutsata rurayänaykita munantsu, 

4sinöqa majaykikunawan respitanakur shumaq kawakuyänaykitam munan. 

5Tsaynöllam munantsu Jesucristuta mana chaskiqkunanö llutankunata rurar 

jukwan jukwan purikuyänaykita. 

6Tsaynö kaptinqa ama mayqaykikunapis jukpa warminwan kakuyaytsu. 

Tsaynö kakurqa runa majikitam engañaykanki. Willayashkaqnam tsaynö 
kaqkunata Señor Jesucristo mana llakipaypa castigananpaq kanqanta. 

7Dios Yayaqa manam jutsata rurar purinapaqtsu akramashkantsik, sinöqa 

pay munanqannö kawakunapaqmi. 

8Kay yachatsiyanqaqkunata pipis mana chaskirqa manam noqakunatatsu 

manakaqman churayäman, sinöqa Espíritu Santuta qaramaqnintsik Dios 
Yayatam. 

9Juknin jukninwan kuyanakur shumaq kawakuyänaykipaqmi Dios Yaya 

tantiyatsiyäshushkanki. Tsaymi wanayankitsu kuyanakur 
kawakuyänaykipaq tantiyatsiyänaqtaqa. 

10Macedonia provinciachö täkuq llapan wawqikunawan y panikunawanmi 

shumaq kuyanakuykäyanki. Peru tsaynö kaptinpis qamkunatam 
animatsiyaq masraq kuyanakuyänaykipaq. 

11Piwanpis mana piñakur shumaq kawakuyay. Runa majiki imanö 

kawakunqantapis ama rikapäyaytsu. Tsaypa rantinqa yätsiyanqaqnölla ima 
aruyllachöpis aruyay. 

12Tsaynö aruyaptikim imaykikunapis faltäyäshunkitsu y Jesucristuman mana 

creyikuqkunapis respitayäshunki. 

Señor Jesucristo kutimunanpaq ninqan 

13Wawqikuna y panikuna, wañurpis kawamunapaq kanqanta 

musyayänaykitam munä. Wakinmi wañuskir pamparäyanqallanchö 
ushakäyänanpaq kanqanta yarpar alläpa llakikuyan. Noqantsikqa 
paykunanö ama llakikushuntsu. 

14Musyantsikmi wañunqanpita Jesucristuta Dios Yaya kawatsimunqanta. 

Jesucristuta kawatsimunqannöllam payman creyikuqkunatapis Dios Yaya 
kawatsimur Jesucristuwan qorikätsinqa. 

15Tsaymi Jesucristo yachatsikunqannö noqapis qamkunata niyaq: 

Mayqantsikpis Jesucristo kutimunqan junaqyaq kawarqa manam 
wañushqakunapita mas puntatatsu paywan tinkuq aywashun. 

16Ciëlupita Jesucristo kutimuptinmi mandakuq ángel jinchi qayakamunqan y 

Dios Yayapa cornëtanta töcamunqanpis wiyakämunqa. Tsay höram 
Jesucristuman creyikuykar wañuqkunaqa puntata kawayämunqa. 

17Tsaypitanam kawaq kaqkunatapis qorimäshun. Pukutay jananchö Señor 

Jesucristuwan llapantsik tinkurmi paywan paqta imayyaqpis kawakushun. 

18Tsaymi kay yachatsiyanqaqkunata yarpätsinakur juknin jukninwanpis 

animatsinakuyay. 

 
1 Tesalonicenses 5 

1Wawqikuna y panikuna, Señor Jesucristo imay höra ni imay junaq 

kutimunanpaq kanqanta mana musyarmi tsaypaqqa qellqamütsu. 

2Peru musyayankim paqaspa illaqpita suwa shamuqnö paypis illaqpita 

kutimunanpaq kanqanta. 

3Imapis mana päsananpaq kanqanta runakuna niyaptinpis qeshyaq warmita 

illaqpita nanay tsarinqannömi Dios Yayapa castïgun illaqpita 
shamunqa. Paypa castïgunpitaqa manam ni pipis qeshpinqatsu. 

4-5Peru wawqikuna y panikuna, qamkunaqa manam tutapaychönötsu 

kawaykäyanki Jesucristo suwanö illaqpita kutimur mana alistakushqata 
tariyäshunaykipaq. Qamkunaqa llapaykim aktsichönö kawakuykäyanki. 

6Tsaymi wakin runakuna puñukashqa kayanqannöqa ama kashuntsu, 

sinöqa rikchaq rikchaqlla Jesucristuta shuyaykäshun. 

7Tutapäpukushqanö kaykaqkunaqa puñukashqanö y machashqanö karmi 

Jesucristo kutimunanpaq kanqanta tantiyayantsu. 

8Peru noqantsikqa atsikyaychöna kar shumaq tantiyakushun, Dios Yayaman 

creyikushun y piwanpis kuyanakushun. Tsaynö kawakurqa chalëcuntsik 
shukushqanömi kaykantsik. Dios Yaya salvamanqantsikta shumaq 
tantiyarmi cascushqanö kaykantsik. 

9Dios Yayaqa manam castigashqa kanapaqtsu akramashkantsik, sinöqa 

Jesucristuman creyikur salvashqa kanapaqmi. 

10Jesucristum noqantsik rayku wañurqan kawaykarpis o wañukurpis paywan 

paqta kawanapaq. 

11Tsaymi imaypis animatsinakuyanqaykinölla juknin jukninwanpis 

tantiyatsinakur animatsinakuyay. 

Wawqikuna y panikuna imanö kawayänanpaq yätsinqan 

12Wawqikuna y panikuna, Señor Jesucristupa alli willakuyninta 

yachatsishuqnikikunata alli rikäyay. Paykunam shumaq yachatsiyäshurniki 
animatsiyäshunki Dios Yaya munanqannö kawakuyänaykipaq. 

13Tsaynö yachatsiyäshunqaykipita paykunata respitarnin shumaq kuyayay. 

Tsaynölla mana chikinakur juknin jukninwanpis shumaq kawakuyay. 

14Wawqikuna y panikuna, qamkunatam rugayaq: Arukuy mana 

munaqkunata arukuyänanpaq yätsiyay. Llakishqa kaykaqkunata 
kushikuyänanpaq animatsiyay. Yanapaypaq kaqkunata imallawanpis 
yanapayay. Pïmaypaq pacienciaykikuna katsun. 

15Runa majikikuna contrayki kayaptinpis ama qamkunaqa contran kayaytsu. 

Masbien creyikuq majikikunawan y pïmaywanpis shumaq kawakuyay. 

16Imaypis kushishqa kawakuyay. 

17Imay hörapis Dios Yayata mañakuyay. 

18Imaykapitapis Dios Yayata agradëcikuyay. Jesucristupa poderninchö 

kayaptikim tsaynö kawakuyänaykita Dios Yaya munan. 

19Espíritu Santuta cäsuyanki. 

20Espíritu Santu tantiyatsinqanta pipis willakuptin ama manakaqman 

churayankitsu. 

21Peru shumaq tantiyayanki Espíritu Santupita kanqanta o mana 

kanqantapis. Paypita kaptinqa cäsukuyanki. 

22Mana allikunataqa ama rurayankitsu. 

23Alli kawayta qaramaqnintsik Dios Yaya yanapaykuyälläshuy pay 

munanqannö imaypis kawakuyänaykipaq. Tsaynölla cuerpuykikunata, 
almaykikunata y espïrituykikunatapis cuidaykullätsun Jesucristo kutimur 
jutsannaqta tariyäshunaykipaq. 

24Qayayäshuqniki Dios Yayam prometinqankunata imaypis cumplin. Tsaymi 

jutsannaqta tariyäshunaykipaq imaypis yanapayäshunki. 

Cartapa ushanan 

25Wawqikuna y panikuna, noqakunapaqpis Dios Yayata mañakuykuyällay. 

26Wawqikunata y panikunata qaqllanchö mutsar saludaykuyällay. 

27Señor Jesucristupa shutinchömi niyaq wawqikunata y panikunata kay 

cartata liyipuyänaykipaq. 

28Señornintsik Jesucristo llakipäyäshurniki imaypis yanapaykuyälläshuy. 

[Amén.] 

2 Tesalonicenses 
2 Tesalonicenses 1 

Apóstol Pablo saludakunqan 

1Tesalónica markachö creyikuqkuna: Noqa Pablum, wawqintsik 

Silvanuwan y Timoteuwan kay cartata apatsikayämü. Taytantsik Dios 
Yayapa y Señornintsik Jesucristupa poderninchömi kaykäyanki. 

2Taytantsik Dios Yaya y Señornintsik Jesucristo llakipäyäshurniki alli 

päsakuychö kawakuyänaykipaq yanapaykuyälläshuy. 

Dios Yayata agradëcikur mañakunqan 

3Wawqikuna y panikuna, Jesucristuman waran waran firmi 

creyikuyanqaykita y runa majikikunata kuyayanqaykita musyarmi Dios 
Yayata imaypis agradëcikuykäyä. 

4Tsaymi juklä markakunaman charpis wawqikunata y panikunata willayä 

runakuna chikiyäshurniki sufritsiyäshuptikipis Jesucristuman 
creyikuykäyanqaykita. 

5Mana ajayaypa Jesucristuman tsaynö creyikuyaptikim tantiyayä alli juzgaq 

Dios Yayapa mandakuyninman yaykuyänaykipaq kanqanta. 

Jutsa ruraqkunata Dios Yaya juzgananpaq kanqan 

6Dios Yaya alli juzgaq karmi contrayki shäriqkunata castiganqa 

7y qamkunatana noqakunatawan manana sufrinapaq qorikamäshun. 

Tsaynömi kanqa Señor Jesucristo poderösu angelninkunawan ciëlupita 
kutimuptin. 

8Dios Yayata mana cäsur Señornintsik Jesucristupa alli willakuyninta mana 

chaskikuqkunatam lunyaykaq nina chawpinchö shamur castiganqa. 

9Paykunam poderösu Dios Yayapa puntanman chäyanqanpa rantin 

infiernuchö imayyaqpis ñakayanqa. 

10Tsaynömi kanqa Señor Jesucristo kay patsaman kutimuptin. Tsay junaqmi 

payman creyikuqkuna alläpa kushikur alabayanqa. Tsaychömi qamkunapis 
Jesucristupa alli willakuyninta willakuyanqäta cäsuyanqaykipita kushishqa 
alabayanki. 

11Tsaymi Diosnintsikta imaypis mañakuyä pay munanqannö shumaq 

kawakuyänaykipaq. Tsaynö kawakuyänaykipaqmi qayayäshushkanki. 
Poderninwan yanapaykuyälläshuy payman creyikur allikunata imaypis 
rurayänaykipaq. 

12Tsaynö kawakuyaptikim Señornintsik Jesucristupa shutinchö alabayanqa 

y qamkunapis Jesucristo kanqannö kayanki. Tsaynömi kanqa Diosnintsik y 
Señornintsik Jesucristo kuyayäshurniki yanapayäshuptiki. 

2 Tesalonicenses 2 

Jesucristo kutimunanpaq kanqan 

1Wawqikuna y panikuna, Señornintsik Jesucristo kutimur qorimänapaq 

kanqanta musyayänaykitam munayä. 

2Qamkuna ama cäsuyaytsu <<Jesucristo kutimunanpaq kaq tiempu 

chämushqanam>> nir yachatsiyäshuptiki. Tsaynölla ama creyiyaytsu 
<<Espíritu Santum revelamashqa>> nir yachatsiyäshuptiki. Tsaynölla ama 
creyiyaytsu <<kikin Pablum nishqa>> y <<Pablo apatsimunqan cartachöpis 
tsaynömi nikan>> nir yachatsiyäshuptikipis. 

3Imata niyäshunqaykitapis ama chaskiyaytsu. Jesucristo kutimunanpaqqa 

puntata atskaq runakunaraqmi Dios Yayapa contran shäriyanqa. 
Tsaynöllam anticristupis shamunqa. Paytam Dios Yaya infiernuman 
jitarpunqa. 

4Anticristo shamurmi Dios Yayata ni imatapis runakuna adorayänanta 

munanqatsu, sinöqa kikillantana adorayänantam munanqa. Tsaymi payta 
adorayänanpaq Dios tukurnin Dios Yayapa templunman yaykuskir jamanqa. 

5¿Manaku yarpäyanki tsaynö kananpaq kanqanta unayna willayanqaqta? 

6Qamkuna musyayankim anticristo manaraq shamunanpaq ima 

tsaparanqantapis. Tsaynö tsaparanqa tiempu chämunqanyaqmi. 

7Manaraq shamuptinmi mana tantiyatsikuyllapa 

runakunata Satanás engañaykan Dios Yayata mana cäsuyänanpaq. 
Tsaparaqta Dios Yaya jipiskiptinmi anticristo shamunqa. 

8Peru tsaynö kaykaptinmi Señor Jesucristo chipakyarraq kutimur 

ushakatpaq pükaskinqa. 

9Jesucristo manaraq kutimuptinmi Satanáspa poderninwan anticristo 

tukuyläya milagrukunata ruranqa. 

10Tsaynöpam infiernuman jitarpushqa kayänanpaq destinashqa kaqkunata 

engañanqa. Paykunaqa Jesucristupa willakuyninta mana chaskirmi 
salvakuyanqatsu. 

11Mana chaskiyanqanpitam Dios Yaya paykunata pantatsinqa anticristuta 

chaskikuyänanpaq. 

12Tsaynöpam Dios Yayata mana cäsur llapan jutsa ruraqkuna infiernuchö 

ñakayanqa. 

Salvashqa kanapaq Dios Yaya akramanqantsik 

13Peru wawqikuna y panikuna, qamkunatam Dios Yaya kuyayäshurniki 

salvayäshunaykipaq qallananpitana akrayäshushkanki. Kananqa 
Jesucristupa willakuyninta chaskikur payman confiakuyaptiki y Diospa 

poderninchö kawakuyänaykipaq Espíritu Santu yanapayäshuptikim 
salvayäshushkanki. Tsaynö salvayäshunqaykipitam Dios Yayata imaypis 
agradëcikuyä. 

14Salvayäshunaykipaqmi paypa alli willakuyninta willakuyaptï 

qayayäshushkanki. Tsaymi Señornintsik Jesucristo chipakyarraq kutimur 
pushayäshuptiki paypa puntanchö kushishqa kawakuyanki. 

15Wawqikuna y panikuna, tsaynö kaykaptinqa Dios Yayaman firmi creyikur 

ama qonqäyaytsu parlapäyanqaqta y cartawan yätsiyanqaqkunata. 

16Kikin Señornintsik Jesucristo y kuyamaqnintsik, imaypis 

animatsimaqnintsik y puntanman pushamaqnintsik Taytantsik Dios Yaya 

17yanapaykuyälläshuy mana llakikuyänaykipaq, pïmaytapis alli 

shimillaykikunapa parlapäyänaykipaq y allikunata rurar kawakuyänaykipaq. 

 
2 Tesalonicenses 3 

Dios Yayaman mañakuyänanpaq yätsinqan 

1Wawqikuna y panikuna, maytsaychöpis alli willakuyninta 

yachatsikuyänäpaq Dios Yayata mañakuyay. Tsaynölla mañakuyay 
qamkunata willayaptiq chaskiyanqaykinölla wakin runakunapis 
chaskiyänanpaq. 

2Tsaynölla mana alli runakunapita tsapämänapaq Dios Yayata mañakuyay. 

Manam llapan runakunatsu Jesucristuman creyikuyan. 

3Dios Yayam imaypis yanapayäshunki payman creyikuyänaykipaq y ima 

jutsamanpis Satanás mana ishkitsiyäshunaykipaq. 

4Dios Yaya tsaynö yanapayäshuptikim musyayä yachatsiyanqaqta imaypis 

cumpliyänaykipaq kanqanta. 

5Dios Yaya yanapaykuyälläshuy pay kuyakuq kanqannö qamkunapis 

kuyakuq kayänaykipaq. Tsaynölla yanapaykuyälläshuy imaykata sufrirpis 
Jesucristunö pacienciakur kawakuyänaykipaq. 

Wawqikuna y panikuna arukuyänanpaq yätsinqan 

6Wawqikuna y panikuna, Señornintsik Jesucristupa shutinchömi niyaq: 

Yachatsikuyanqäta mana cäsuq qela wawqikunapita y panikunapita 
witikuyay. 

7Musyayankim noqakunata rikäyämanqaykinö qamkunapis 

kawayänaykipaq kanqanta. Qamkuna kaqchö kar manam imaypis 
jitaräkuyashkätsu. 

8Dembaldiqa manam mikuyashkätsu, masbienmi mana afanayänaqpaq 

paqasta junaqta aruyashkä. 

9Apóstol kar yanapayämänaykipaq mañayänaq kaptinpis manam 

mañayarqaqtsu, masbienmi arukuyarqä qamkunapis rikäyämar 
arukuyänaykipaq. 

10Qamkuna kaqchö kaykarmi yachatsiyarqaq pipis aruyta mana munaptinqa 

mikuytapis mana qarayänaykipaq. 

11Peru tsaynö yachaykätsiyaptiqpis ¿imanirtan wakin wawqikuna y panikuna 

mana arukuyänan rayku runa imanö kawakunqanta rikapar puriykäyan? 

12Señornintsik Jesucristupa shutinchömi tsaynö kawaq wawqikunata y 

panikunata nï: Wajin wajin puriyanqaykipa rantin mikuyänaykipaq arukuyay. 

13Peru qamkunaqa wawqikuna y panikuna, mana ajayaypa alli kaqkunallata 

imaypis rurayay. 

14Kay cartachö qellqamunqäta mayqanpis mana cäsukuyaptinqa 

paykunawan amana juntakäyaynatsu. Tsaynöpach talvezqa penqakur 
tantiyakuyanman. 

15Peru ama chikiyaytsu, tsaypa rantinqa wawqikitanö y panikitanö shumaq 

tantiyatsiyay. 

Cartapa ushanan 

16Ima päsayäshuptikipis alli kawakunapaq yanapamaqnintsik Dios Yaya alli 

kawakuyänaykipaq imaypis yanapaykuyälläshuy. Dios Yaya qamkunawan 
kaykullätsun. 

17Kay cartata dictaptï juk qellqamushqa kaptinpis ushanan kaqtaqa noqa 

Pablum qellqamushkä. Llapan cartakunqäkunachöpis ushanan kaqtaqa 
kikïmi qellqä. 

18Señornintsik Jesucristo llakipäyäshurniki imaypis yanapaykuyälläshuy. 

[Amén.] 

1 Timoteo 
1 Timoteo 1 

Apóstol Pablo saludakunqan 

1Noqa Pablum Jesucristupa apostolnin kä. Apostolnin kanäpaqmi salvakuq 

Dios Yaya y creyikunqantsik Señor Jesucristo churamashqa. 

2Timoteo, Jesucristuman creyikur tsurïnö kaptikim kay cartata cartakamü. 

Taytantsik Dios Yayawan Señornintsik Jesucristo llakipäyäshurniki alli 
päsakuychö kawakunaykipaq yanapaykuyälläshuy. 

Mana alli yachatsikuqkunata amatsananpaq yätsinqan 

3Macedonia provinciaman aywarmi Éfeso markachö jaqimurqaq mana alli 

yachatsikuqkunata amatsanaykipaq. 

4Tsay mana alli yachatsikuqkunaqa yarpayllankunapitam unay tiempu 

imanö kanqanta y unay ayllunkuna pï kayanqanta yachatsikuyan. Tsaynö 
mana allikunata yachatsikuyaptinmi Dios Yayaman creyiyanqanpa rantin 
manakaqkunallapaq piñakur kaykäyan. 

5Wawqikuna y panikuna piñanakuyanqanpa rantin kuyanakuyänanpaqmi 

tsay mana alli yachatsikuqkunata amatsanaykipaq niq. Tsaynö 
kuyanakuyänanpaqqa jutsata ama rurayätsuntsu, allita rurar kawayätsun y 
llapan shonqunkunawan Dios Yayaman creyikuyätsun. 

6Tsay mana alli yachatsikuqkunam kuyanakur kawayanqanpa rantin 

manakaqkunallapaq piñanakur kawayan. 

7Dios Yayapa leyninkunata alläpa yachayanqanta nirpis imata 

yachatsiyanqantapis manam musyayantsu. 

8Peru musyantsikmi Dios Yaya munanqannö kawayänanpaq yachatsishqa 

leyninkuna alli kanqanta. 

9Manam jutsannaqkunapaqtsu leyninkunata Dios Yaya entregarqan, sinöqa 

jutsa ruraqkunapaqmi. Tsay leyninkunam kaykan mana cäsukuqkunapaq, 
mana alli runakunapaq, jutsasapakunapaq, Dios Yayata mana 
respitaqkunapaq, mamanta y taytanta maqaqkunapaq y runa majinta 
wañutsiqkunapaq. 

10Tsaynöllam kaykan adulteriu jutsata ruraqkunapaq, ollqupura 

kakuqkunapaq, warmipura kakuqkunapaq, runa majinta rantikuqkunapaq, 
llullakuqkunapaq, manakaqta tumpar runa majinpa contran shäriqkunapaq 
y alli yachatsikuyta mana cäsur jutsa ruraqkunapaq. 

11Tsaytam alabashqa Dios Yayapa alli willakuyninchö nin. Tsay 

willakuyninta willakunäpaqmi Dios Yaya kachamashqa. 

Pabluta Dios Yaya llakipanqan 

12Señornintsik Jesucristutam agradëcikü willakuyninta willakunäpaq 

yanapamanqanpita. Tsaynöllam agradëcikü noqaman confiakamur 
willakuyninta willakunäpaq churamanqanpita. 

13Unayqam Jesucristuta manakaqman churarqä. Payman 

creyikuqkunatapis ashiykur ashiykurmi carcelman qaykatsirqä. Manaraq 
musyar tsaynö ruranqäpitam Dios Yaya llakipämar perdonamashqa. 

14Perdonamarmi tantiyatsimashqa Jesucristuman creyikur pïmaytapis 

llakipänäpaq. 

15Jutsasapakunata salvananpaqmi kay patsaman Jesucristo shamushqa. 

Tsaytaqa pïmaypis creyiyätsun. Noqatapis llapan runakunapita mas 
jutsasapa kaykaptïmi 

16llakipämar salvamashqa. Tsaynö salvamarqan Jesucristo perdonakuq 

kanqanta wakin runakunapis tantiyakurnin payman creyikur mana ushakaq 
kawayta tariyänanpaqmi. 

17¡Dios Yayam imayyaqpis poderösu rey, imayyaqpis kawaq y mana 

rikakaq! Pay japallanmi Dios kaykan. [Manam ni pipis paynö yachayyuqqa 
kantsu.] ¡Imayyaqpis alabashqa kaykullätsun! ¡Amén! 

Jesucristupa willakuyninta imaypis willakunanpaq yätsinqan 

18Kuyay Timoteo, tsurï cuenta kaptikim Dios Yayapa shutinchö wawqikuna 

niyäshunqaykillata noqapis niq: Alli soldädu mana mantsakuypa 
pelyanqannö qampis mana mantsakuypa Jesucristupa willakuyninta 
willakuy. 

19Tsaynö willakurnin Jesucristuman creyikur Dios Yaya munanqannö 

imaypis kawakuy. Wakin kaq runakunam Dios Yaya munanqannö mana 
kawar Jesucristuman creyikuyantsu. 

20Tsaynöllam Alejandruta y Himeneuta creyikuyninkunata 

dëjayanqanpita Satanáspa poderninman entregashkä. Tsaynö ñakatsiptin 
talvezchi tantiyakurnin llutanta yachatsikuykanqanta dëjaskir Jesucristuman 
yapay creyikuyanman. 

 
1 Timoteo 2 

Dios Yayata mañakunapaq yätsinqan 

1Timoteo, wawqikunata y panikunata animatsiy Dios Yayata agradëcikur 

llapan runakunapaq imaypis mañakuyänanpaq. 

2Tsaynölla Dios Yayata mañakuyätsun reykunapaq y wakin 

autoridäkunapaqpis. Shumaq mandakuyänanpaq Dios Yaya yanapaptinmi 
noqantsikpis tranquïlu Dios Yaya munanqannö kawakushun. 

3Llapan runakunapaq mañakurmi salvamaqnintsik Dios Yaya munanqannö 

mañakuntsik. 

4Paymi llapan runakuna alli willakuyninman creyikur salvashqa kayänanta 

munan. 

5Jukllayllam Dios Yayaqa. Dios Yayawan alli kawakunapaq juk runallam 

amistatsimantsik. Tsay runaqa Jesucristum. 

6Paymi wañushqa llapan runakunata salvananpaq. Tsaynö salvakuq 

kanqantam tiempun chämuptin Dios Yaya musyatsimashkantsik. 

7Tsay alli willakuyta mana Israel kaqkunata willar apostolnin kanäpaqmi Dios 

Yaya churamashqa. Tsaymi yachatsï Diospa alli willakuyninta chaskir 
Jesucristuman creyikuyänanpaq. Mana llullakurmi [Jesucristupa shutinchö] 
rasun kaqta nï. 

8Noqam munä maychö qorikarpis mana rimanakuypa mana chikinakuypa 

wawqikuna makinkunata pallarkur Dios Yayata mañakuyänanta. 

Warmikunapaq yätsinqan 

9Warmikunapis shumaqllata llatapakuyätsun. Ama penqakuypaq kaq 

llatapakunataqa shukukuyätsuntsu. Tsaynölla aqtsankunata alläpa allitsakur 
qoriwan y perlaswan adornakuyänanpaq ama yarpachakuyätsuntsu. Alläpa 
chaniyuq llatapakunata ama shukukuyätsuntsu. 

10Tsaypa rantinqa Dios Yaya munanqannö kawakuq warmikunanö 

allikunata rurar kawakuyätsun. 

11Qorikäyanqaykichö yachatsikuyanqanta warmikuna upällalla 

yachakuyätsun. 

12Manam munätsu warmikuna ollqukunata yachatsiyänanta ni 

mandayänanta. Masbien upällalla kakuyätsun. 

13Adánta kamaskirraq Evata kamashqa kaptinmi tsaynö niq. 

14Manam Adántatsu Satanás engañarqan, sinöqa Evatam. Engañaptinmi 

jutsaman ishkirqan. 

15Peru warmikunaqa wawankunata shumaq wätayätsun, Dios Yayaman 

creyikuyätsun, pïmaytapis kuyayätsun, shumaq tantiyakuyätsun y Dios Yaya 
munanqannö kawakuyätsun. Tsaynöpam salvakäyanqa. 

 
1 Timoteo 3 

Mayor wawqikuna imanö kawakuyänanpaq ninqan 

1 Mayor wawqi kayta munaqkunaqa allitam yarpaykäyan. Kay ninqäqa rasun 

kaqmi. 

2Mayor wawqikunaqa kayanman pipitapis mana musyapashqa, juk 

warmiyuqlla, shumaq tantiyakuq, shumaq yarpachakur imatapis ruraq, 
pïmaypitapis respitashqa, patsatsikuq y shumaq yachatsikuq. 

3Tsaynölla kayanman mana upyaq, pitapis mana ofendiq, pitapis llakipaq, 

qellayllapaq mana ayrajaq 

4y warmintawan tsurinkunata shumaq wätaq. Tsaynölla tsurinkunata 

cäsukuq y respitakuq kayänanpaq yachatsinman. 

5Wajinchö täkuqkunata shumaq mana yachatsirqa ¿imanöraq Dios 

Yayaman creyikuqkunata yachatsinman? 

6Jesucristuman tsayraq creyikuykaqkunaqa manam mayor wawqi 

kayanmantsu. Yachayyuq tukurqa diablu castigashqa kanqannömi 
paykunapis castigashqa kayanqa. 

7Jesucristuta mana chaskiq runakunapis rikäyänanpaq mayor wawqikuna 

shumaq kawakuyätsun. Shumaq kawakuyaptinqa paykunapaq manam ni 
pipis rimanqatsu ni diablupis toqllaman ishkitsinqatsu. 

Diäcunukuna imanö kayänanpaq ninqan 

8Tsaynöllam diäcunukunapis kayanman respitashqa, imatapis äninqanta 

cumpliq, mana upyaq y qellaypaq ayrajar mana engañakuq. 

9Jesucristupa willakuyninta yachakuyanqannöllam jutsata mana rurar 

kawakuyanman. 

10Diäcunu kananpaq manaraq churar imanö kawayanqanta shumaqraqmi 

musyayanman. Alli kawakunqanta musyaskirraqmi diäcunu kayänanpaq 
churayanman. 

11Tsaynöllam diäcunupa warminpis kanman respitashqa, pitapis mana 

tumpaq, shumaq tantiyakuq y imapis änikunqanta cumpliq. 

12Diäcunukunaqa juk warmiyuqllam kayanman. Warminta y tsurinkunatapis 

shumaqmi wätayanman. 

13Diäcunu kayninta shumaq cumplirqa pïmaypitapis alli rikashqam kayanqa. 

Jesucristuman creyikuyanqantam mana mantsakur willakuyanqa. 

Pablo imapaq cartakunqan 

14Timoteo, shamuyta yarparpis puntataqa cartakaykämüllaraqmi. 

15Peru sas mana shamuptïpis kay cartata liyirmi wawqikunata y panikunata 

imanö rikänaykipaqpis tantiyanki. Noqantsikqa imayyaqpis kawaq 
Diospa iglesian karmi willakuyninta willakuntsik y mana alli 
yachatsikuqkunata corrigintsik. 

16Dios Yaya musyatsimanqantsik willakuyninqa shumaqmi. Tsay 

willakuyninmi nin: Jesucristuqa runanöllam yurirqan. Wañunqanpitam 

Espíritu Santu kawatsimurqan. Angelkunam payta rikäyarqan. Mana Israel 
runakunatam willakuyninta willakuqkuna willayarqan. Maytsaychömi 
payman creyikuyan. Gloriaman kutiskirmi Dios Yayapa puntanchö kaykan. 

 
1 Timoteo 4 

Mana alli yachatsikuqkuna shayämunanpaq ninqan 

1Espíritu Santum tantiyatsimantsik shamuq watakunachö wakin runakuna 

Jesucristuman creyikuyanqanta dëjaskir supay munayanqannö mana 
allikunata yachatsikuyänanpaq kanqanta. 

2Allish tukur llullakuq karmi mana allikunata yachatsikurpis 

penqakuyanqatsu. 

3Tsay mana alli yachatsikuqkunam casarakuy mana alli kanqanta niyanqa. 

Tsaynöllam wakin mikuykunatapis mana mikunapaq kanqanta niyanqa. 
Manam allitsu mikunapaq niyaptinpis Jesucristuman creyikuqkuna 
agradëcikur mikuyänanpaqmi Dios Yaya kamashqa. 

4Dios Yaya kamanqankunaqa llapanmi allilla. Casarakuypis Dios 

Yayapitam. Tsaynö kaykaptinqa payta agradëcikurnin mikuytapis y 
casaraytapis manakaqman ama churashuntsu. 

5Dios Yayapa palabranta tantiyarnin payta mañakur agradëcikushqaqa 

mikuypis y casaraypis allim. 

Jesucristupa alli serviqnin kananpaq yachatsikunqan 

6Kay cartachö qellqamunqäkunata wawqikunata y panikunata shumaq 

yachatsirqa Jesucristupa alli serviqninmi kanki. Dios Yayapa willakuyninta 
yachakurqa y pay munanqannö kawakurqa alli alimentäkushqanömi kanki. 

7Runakuna llutanta yachatsikuyanqanta ama chaskiytsu. Pukllaqkuna 

ejerciciuta rurayanqannö qampis Dios Yaya munanqannö kawanaykipaq 
yachakuy. 

8Ejerciciu rurayqa kay patsachö kawanqantsikyaqllam alli. Peru Dios Yaya 

munanqannö kawaymi sïqa kay patsachö y gloriachöpis alli kawanapaq. 

9Kay ninqäqa rasunpa kaqmi. Llapan runakunapis chaskikuyänanpaq allim. 

10Tsayta tantiyarmi imayyaqpis kawaq Dios Yayaman creyikur imaykata 

sufrirpis willakuyninta willakuykantsik. Paymi Jesucristuman creyikuq 
kaqtaqa pïmaytapis salvan. 

11Kay cartachö qellqamunqäkunata cäsuyänanpaq yachatsikuy. 

12<<Jövinllaraq kaykar ¿imanöpatan Timoteo yachatsimäshun?>> 

niyaptinpis ama cäsuytsu. Tsaypa rantin wawqikuna y panikuna 
rikäyänanpaq alli shimillaykipa pïmaytapis parlapay, jutsata mana rurar 

kawakuy, runa majikita llakipay, Dios Yayaman imaypis creyikuy y pay 
munanqannö kawakuy. 

13Chämunqäyaq Dios Yayapa palabranta wawqikunata y panikunata 

liyipunki, yachatsinki y animatsinki. 

14Jesucristuta servinaykipaq Espíritu Santu churaykäshuptikiqa llapan 

shonquykiwan imaypis serviy. Tsaynö churashushkanki profëtakuna 
qampaq willakuyaptin y mayor wawqikuna umaykiman makinkunata 
churarkur Dios Yayata mañakuyaptinmi. 

15Kay yätsinqaqkunata mana qonqarnin imaypis ruray. Shumaq 

kawakunqaykita rikäyäshurnikim tantiyayanqa Dios Yaya munanqannö 
kawakunqaykita. 

16Cuidädutaq jutsata rurayankiman. Tsaynölla cuidädutaq mana allikunata 

yachatsikunkiman. Rasun kaqllata yachatsikur Dios Yaya munanqannölla 
imaypis kawakuy. Tsaynö kawakurmi kikikipis salvakanki y yachatsinqaykita 
wiyaqkunapis salvakäyanqa. 

 
1 Timoteo 5 

Creyikuq majinkunata respitananpaq yätsinqan 

1Awkinkunata ama piñapaytsu. Masbien imayka taytaykitanö respitar alli 

shimillaykipa tantiyatsiy. Jövinkunatapis wawqikitanö shumaq tantiyatsiy. 

2Chakwankunatapis imayka mamaykitanö respitarnin tantiyatsiy. Tsaynölla 

jipashkunatapis panikitanö respitay. 

Viüdakunata yanapayänanpaq ninqan 

3Ayllunnaq viüdakunata imaykallawanpis yanapayay. 

4Peru mayqan viüdapapis wawankuna o willkankuna karqa paykuna 

yanapayätsun. Kuyar wätanqanta ama qonqäyätsuntsu. Tsaynö 
yanapaptinmi Dios Yaya kushikun. 

5Ayllunnaq kaq viüdakunaqa Dios Yayaman creyikurmi paqasta junaqta 

mañakuyan. 

6Peru wakin viüdakunam sïqa munanqannö purikur imayka wañushqanö 

kaykäyan. 

7Viüdakunata ayllunkuna yanapayänanpaq wawqikunata y panikunata 

yachatsiy. Yanapayaptinqa manam ni pipis musyapäyanqatsu. 

8Mamanta, awilanta y wajinchö täkuqkunata mana yanapaptinqa Dios 

Yayaman creyikunqanpis manakaqllapaqmi kanqa. Dios Yayata mana 
cäsukuqkunapitapis mas peormi kanqa. 

9Viüdakunapa shutinkunata soqta chunka (60) watayuq kayaptinraq 

listaman churay. Tsaynöllam kayanman juk ollqullawan täkushqa, 

10allita rurayanqanpita shumaq respitashqa, wamrankunata shumaq 

wätashqa, wajinman chaqkunata patsatsiq, Diosman creyikuqkunata llapan 
shonqunwan yanapaq, waktsakunata llakipaq y allita ruraq. 

11Peru manaraq soqta chunka (60) watayuq viüdakunataqa listaman amaraq 

churankitsu. Paykunaqa mana ollqükuypa Jesucristuta serviyänanpaq 
prometiskirpis ollquyuq kaytam yapay munayan. 

12Tsaymi juk ollquwan kakurnin Jesucristuta prometiyanqantapis mana 

cumplir jutsayuq kaykäyan. 

13Alläpa qeläkurmi ima rurayninkunatapis dëjaskir wajin wajin purikuyan. 

Tsaynöllam runapa washan rimar y imaykamanpis mëtikurnin 
manakaqkunata parlar puriykäyan. 

14Tsaynö mana kayänanpaq jipashllaraq viüdakunaqa ollquwan yapay 

churakar wawankunata shumaq wätayätsun y wajinchö imayka 
rurayninkunata rurayätsun. Tsaynö kawayaptinqa contrantsik kaqkunapis 
manam musyapämäshuntsu. 

15Wakin kaq viüdakunaqa Jesucristuman creyikuyanqanta 

dëjaskirmi Satanás munanqannöna kawayan. 

16Mayqan [wawqipa o] mayqan panipa ayllunchö viüda kaptinqa paykuna 

wätayätsun. Tsaynöpam wawqikuna y panikuna qoriyanqan paqtanqa 
ayllunnaq kaq viüdakunata yanapayänanpaq. 

Mayor wawqikuna shumaq rikashqa kayänanpaq ninqan 

17 Mayor wawqikuna Diospa willakuyninta willakuyaptin y yachatsiyaptin 

respitar alli pägayätsun. Tsaynölla llapanpis mayor wawqikunata alli 
mandayaptin respitar pägayätsun. 

18Dios Yayapa palabranmi nin: <<Ërachö trïguta jarutsir töruta ama 

shinqawiyankitsu>>. Tsaynöllam nin: <<Arupukuq runata ama 
dembaldillaqa arutsinkitsu>>. 

19Mayor wawqi jutsata ruranqanta ishkaq o kimsaq niyäshuptikiraq cäsunki. 

Juk runalla niptinqa ama cäsunkitsu. 

20Jutsa rurayta mana dëjaptinqa llapanpa puntanchö piñapanki. Tsaynö 

piñapaptikim wakinpis mantsakur jutsata mana rurayänanpaq 
tantiyakuyanqa. 

21Dios Yayapa, Señor Jesucristupa y payta 

serviq angelkunapa puntanchömi qamta niq: Pipapis favornin mana shärir 
kay ninqaqkunata cumplinki. 

22Mayor wawqi kananpaq pipa umanmanpis sasllaqa makikita ama 

churankitsu. Jutsa ruraqta churarqa qampis jutsayuqmi kanki. Kikikipis Dios 
Yaya munanqannölla kawakuy. 

23Pacha nanaywan jinalla qeshyarqa yakullata upyanqaykipa rantin vïnuta 

ichik upyarkunki. 

24Wakin kaq runakuna jutsata rurayanqanqa manaraq tapukuptikim saslla 

musyakan. Peru wakin runakuna jutsata rurayanqanmi sïqa tsaypitaraq 
musyakan. 

25Tsaynöllam wakin runakuna allita rurayanqanpis saslla musyakan. Peru 

wakinpam sïqa tsaypitaraq musyakan. 

 
1 Timoteo 6 

Servikuqkuna patronninta respitayänanpaq ninqan 

1Servikuqkuna patronninkunata shumaq respitayätsun. Tsaymi Dios 

Yayapaq y willakuyninpaq pipis mana allita parlanqatsu. 

2Patronnin creyikuq majin kaptinpis ama yarpäyätsuntsu mana 

respitayänanpaq kanqanta, masbien creyikuq majin kaptin masraq 
respitayätsun. Servikuqkuna tsaynö kayänanpaq shumaq yachatsiy. 

Imantsikpis kanqallanwan kushishqa kawakunapaq ninqan 

3Pipis Señornintsik Jesucristupa alli willakuyninta yachatsinqanpa rantin y 

Dios Yaya munanqannö kawakunapaq yachatsinqanpa rantin llutanta 
yachatsikurqa 

4yachayyuq tukunmi. Tsay runakunaqa mana ima musyaq karmi llutan 

yachatsikuykunapaq piñanakuyan. Tsaykunata chaskirmi runakuna 
chikinakur, piñanakur, qayapänakur y jaqayätsinakur kawayan. 

5Mana alli yachatsikuqkunaqa kikinkunapuram manakaqkunallapaq 

piñanakuyan. Mana alli yarpaykunaman umankuna churashqa karmi 
Jesucristupa willakuynin ima kanqantapis tantiyayantsu. Tsaymi Diosta 
servir rïcuyäyänanpaq kanqanta yarpäyan. [Tsaynö runakunawanqa ama 
qorikäyaytsu.] 

6Imantsikpis kanqallanwan contentakur y Dios Yaya munanqannö 

kawakurmi rïcu runapitapis mas alli kawakuntsik. 

7Jinallantsikmi kay patsachö yurishkantsik. Tsaynöllam wañurpis jinallantsik 

aywakushun. 

8Tsaymi mikunapaq y shukukunapaq kanqallanwan kushishqa kawakushun. 

9Peru rïcuyayta munaqkunam sïqa trampaman jeqaqnö imayka llutan 

ruraykunaman jatikar yarquyta puëdiyantsu. Tsaymi alläpa sufriyan. 

10Qellaypaq ayrajashqa kaqkunaqa imaykaläya jutsatam rurayan. Wakin 

kaq wawqikuna y panikunapis rïcuyayllapaq yarpachakurmi Jesucristuman 
creyikuyannatsu. Tsaypitam imayka tuksikushqanöraq alläpa ñakaykäyan. 

Dios Yaya munanqannö kawakunanpaq yätsinqan 

11Timoteo, Dios Yayata serviq kaykarqa ama qellaypaq ayrajashqa kaytsu. 

Masbien Dios Yaya munanqannö imaypis kawakuy, payman creyikuy, runa 
majikita llakipay, pacienciakuy y pitapis alli shimillaykipa parlapay. 

12Guërrachö soldädukuna mana ajayaypa pelyayanqannö qampis mana 

ajayaypa Jesucristuman creyikuy. Mana ushakaq kawayta chaskinaykipaq 
Dios Yaya qayaykäshuptikiqa imaykanöpapis pay munanqannö kawakuy. 
Tsayta musyarmi Jesucristuman creyikunqaykita wawqikunapa y 
panikunapa puntanchö willakushkanki. 

13Musyankim Poncio Pilatupa puntanchö Jesucristo mana mantsakur 

willakunqanta. Tsaymi Jesucristupa y llapan imaykatapis kamaq Dios 
Yayapa shutinchö niq: 

14Señornintsik Jesucristo kutimunqanyaq kay cartachö ninqaqkunata 

llapantapis mana qonqar cumpliy. 

15Tiempu chämuptinmi Jesucristuta kay patsaman Dios Yaya kachamunqa. 

Dios Yayaqa Reykunapa Reynin y señorkunapa Señornin kaykan. 

16Pay japallanmi imayyaqpis kawaq kaykan y alläpa chipakyaychö 

kaykan. Paytaqa manam ni pipis rikashqatsu ni rikaytapis puëdiyantsu. 
¡Llapan runakuna imayyaqpis payta alabaykuyällätsun! ¡Paypa poderninchö 
imayyaqpis kaykuyällätsun! Amén. 

17Rïcu wawqikunata y panikunata niy mana orgullösu kayänanpaq y 

riquëzankunaman mana confiakuyänanpaq. Riquëzakunaqa ushakaqllam. 
Riquëzankunaman confiakuyanqanpa rantin [imayyaqpis kawaq] Dios 
Yayallaman confiakuyätsun. Paymi kushishqa kawakunapaq imaykatapis 
alistapämantsik. 

18Tsaynölla rïcukunata yachatsiy imaypis allikunallata rurayänanpaq y wakin 

runakunata riquëzankunawan yanapayänanpaq. 

19Dios Yayaman creyikur allikunata rurarqa mana ushakaq kawaytam 

tariyanqa. Tsaychöraqmi rasunpa alli kawayta tariyanqa. 

Cartapa ushanan 

20Timoteo, Dios Yaya willakuyninta willakunaykipaq churaykäshuptikiqa 

llapan ninqaqkunata shumaq cumpliy. Mana alli yachatsikuqkunataqa ama 
cäsuytsu. Tsay runakunaqa yachayyuq kayanqanta yarparmi 
manakaqkunallata yachatsikuyan. 

21Wakinmi llutan yachatsikuqkunata chaskir Dios Yayaman 

creyikuyanqanpita witikuyashqa. Qamta y qamwan kaykaqkunata Dios Yaya 
imaypis yanapaykuyälläshuy. [Amén.] 

2 Timoteo 
2 Timoteo 1 

Apóstol Pablo saludakunqan 

1Noqa Pablutam Jesucristupa apostolnin kanäpaq Dios Yaya churamashqa. 

Jesucristuman confiakurmi Dios Yaya prometinqannö mana ushakaq 
kawayta tarishkä. 

2Timoteo, kuyay tsurïnö kaptikim kay cartata cartakamü. Taytantsik Dios 

Yaya y Señornintsik Jesucristo llakipäshurniki alli päsakuychö 
kawakunaykipaq yanapaykulläshuy. 

Mana mantsakuypa willakunanpaq ninqan 

3Unay castäkuna serviyanqan y noqapis servinqä Dios Yayata mañakurmi 

paqasta junaqtapis qampaq agradëcikü. 

4Waqar quëdamunqaykita yarparmi kushikunapaq kutimuyta munä. 

5Musyämi Dios Yayaman confiakur pay munanqannö kawakunqaykita. 

Awilayki Loida y mamayki Eunicipis Dios Yayaman confiakur 
kawakuyanqannömi qampis kawaykanki. 

6Tsaynö kawakurqa mana mantsakur imaypis Dios Yayata serviy. Payta 

servinaykipaqmi Dios Yaya churashushkanki makïta umaykiman churar 
qampaq mañakunqä höra. 

7Manam mantsakunapaqtsu Dios Yaya churamashkantsik, sinöqa mana 

mantsapäkur willakunapaq, pïmaytapis kuyanapaq y shumaq tantiyakur 
imatapis ruranapaqmi. 

8Tsaynö kaykaptinqa mana penqakur Jesucristupa willakuyninta willakuy. 

Alli willakuyninta willakunqäpita prësu qaykurätsiyämaptinpis ama 
penqakuytsu. Imaykata sufrirpis alli willakuyninta willakuy. Tsaynö 
willakunaykipaqmi Dios Yaya yanapaykäshunki. 

Dios Yaya salvamanqantsikta Pablo willakunqan 

9Dios Yayam salvamarnintsik qayamashkantsik pay 

munanqannö santu kanapaq. Manam imatapis allita ruranqantsikpitatsu 
salvamashkantsik, sinöqa jutsasapa kaykashqa llakipämarnintsikmi 
salvamashkantsik. Kay patsata manaraq kamarmi Jesucristuman 
churamarnintsik tsaynö llakipämashkantsik. 

10Llakipämanqantsiktam musyatsimashkantsik salvamaqnintsik Jesucristuta 

kay patsaman kachamur. Paymi willakuyninchö ninqannö wañuyta 
venciskir mana ushakaq kawaytana qaramashkantsik. 

11Alli willakuyninta [mana Israel runakunata] willakunäpaq Dios Yaya 

churamashqa kaptinmi apostolnin kar yachatsikuykä. 

12Willakunqäpita carcelchö sufrirpis Jesucristumanmi confiakü. Paymi 

qorikamänan junaqyaq poderösu kayninwan yanapamanqa. Tsaymi 
carcelchö qaykurarpis penqakütsu. 

13Timoteo, Jesucristupa willakuyninta yachatsinqänölla qampis yachatsikuy. 

Jesucristo kuyashunqaykinölla payman creyikur pïmaywanpis kuyanakur 
kawakuy. 

14Jesucristupa willakuyninpaq pipis llutankunata yachatsikuptinqa 

wawqikunata y panikunata mana chaskiyänanpaq tantiyatsiy. Paykunata 
tantiyatsinaykipaqmi Espíritu Santu yanapashunki. Paymi yanapamänapaq 
imaypis noqantsikwan kaykan. 

Pabluta Onesíforo yanapanqan 

15Musyanqaykinömi Asia provinciachö täkuq wawqikuna y panikuna llapan 

dëjayämashqa. Tsaynöllam Figeluwan Hermógenespis aywakuyashqa. 

16Onesíforutawan ayllunkunata Señor Jesucristo yanapaykullätsun. 

Carcelchö qaykuraptïmi mana penqakuypa imaypis yanapamashqa. 

17Tsaynöllam Romaman chaykamurpis tarimanqanyaq ashimarqan. 

18Musyanqaykinömi Éfeso markachöpis alli yanapamashkantsik. 

Runakunata juzganan junaq Señor Jesucristo payta llakipaykullätsun. 

 
2 Timoteo 2 

Mana ajayaypa willakunanpaq ninqan 

1Timoteo, kuyay tsurïnö kaptikim niq: Jesucristo yanapaykäshuptikiqa mana 

ajayaypa pay munanqannö kawakuy. 

2Runakunapa puntanchö yachatsinqaqta confiakuypaq kaq wawqikunata 

yachatsiy paykunapis wakin kaqkunata yachatsikuyänanpaq. 

3Jesucristupa soldädun kaykarqa imaykata sufrirpis pay munanqannö 

kawakuy. 

4Manam ni mayqan soldädupis soldädu kayninta dëjaskir juk rurayman 

aywantsu. Masbienmi mandaqnin ninqanta ruran. 

5Tsaynöllam llallinakuypa cörriqkunapis premiuta chaskiyänanpaq 

reglamentu ninqannölla cörriyan. Tsaynö mana cörrirqa manam ni ima 
premiutapis chaskiyantsu. 

6Murukuq runapis murunqan mikuy wayuptinmi puntata yawan. 

7Kay ninqaqkunata shumaq yarpachakuptikiqa Señor Jesucristum 

yanapashunki shumaq tantiyakunaykipaq. 

8Timoteo, rey David ayllupita Jesucristo yurinqanta y wañuskir 

kawamunqanta mana qonqar willakuy. Tsayllatam noqapis willakuykä. 

9Tsayta willanqäpitam alläpa sufrir imayka wañutsikushqanö carcelchö 

qaykuraykä. Qaykuraptïpis Jesucristupa willakuynintaqa manam imapis 
tsapantsu. 

10Tsaymi imaykata sufrirpis mana ajayaypa Jesucristupa willakuyninta 

willakuykä. Tsaynöpam akranqan kaqkuna Jesucristuman creyikuyaptin 
Dios Yaya salvanqa gloriachö imayyaqpis kawakuyänanpaq. 

11Kay willakuyqa rasunpa kaqmi: Jesucristuwan wañushqana kaykarqa 

paywanmi kawakushun. 

12Imaykata sufrirpis awantarqa paywanmi mandakushun. Nëgashqaqa 

paypis nëgamäshunmi. 

13Prometinqantsikta mana cumplishqapis payqa cumplinmi. Pay 

prometinqantaqa manam imaypis nëgakuntsu. 

Dios munanqannö willakunanpaq ninqan 

14Kay ninqaqkunata wawqikunata y panikunata imaypis yarpätsinki. Dios 

Yayapa shutinchö tantiyatsiy mana alli yachatsikuykunata mana 
chaskiyänanpaq. Tsaykunata chaskirmi Dios Yaya munanqannötsu 
kawayan. Tsaynöllam wawqikunata y panikunata alläpa jaqayätsiyan. 

15Dios Yaya munanqannö willakuyninta shumaq yachatsikuy. Alli 

yachatsikurqa alli arupukuq runa mana penqakunqannömi qampis 
penqakunkitsu. 

16Llutan yachatsikuqkunawan ama piñanakuytsu. Paykunawan 

piñanakuptikiqa wawqikunapa y panikunapa shonqunkunam mas 
chukruyanqa. 

17Llutan yachatsikuyqa imayka cáncer qeshyaynömi maytsaymanpis chan. 

Himeneuwan Filetum mana allikunata yachatsikur puriykäyan. 

18Paykunam niyan Jesucristuman creyikur kawamushqanöna kar 

wañunqantsikpita manana kawamunapaq kanqanta. Tsay 
yachatsikuyninkunawan pantatsiyaptinmi wakin wawqikuna y panikuna 
Jesucristuman creyikuyannatsu. 

19Peru wakin kaqkuna mana creyikuyaptinpis Dios Yaya akranqan 

kaqkunam sïqa alli cimientuyuq wajinö firmi kayan. Tsaymi Diospa 
palabranchö nin: <<Payman confiakuqkunatam Dios Yaya reqin>>. 
Tsaynöllam nin: <<Dios Yayaman creyikuqkunaqa jutsata ama 
rurayätsunnatsu>>. 

20Rïcu runapa wajinchöqa manam qorillapitatsu ni qellayllapitatsu plätukuna, 

sinöqa qerupita y mitupitapis kanmi. Qoripita y qellaypita plätukunaqa 

manam llutakunachö manijanapaqtsu. Peru qerupita y mitupita kaqkunam 
sïqa imaykachöpis lluta manijanapaq. 

21Pipis qoripita plätunö kananpaq jutsata manana rurar kawakutsun y llutan 

yachatsikuykunata ama chaskitsuntsu. Tsaynöpam qoripita rurashqa 
manëjukunata rïcu runa üsanqannö paytapis allita rurananpaq Dios Yaya 
üsanqa. 

Timoteo imanö kawakunanpaq ninqan 

22Wakin kaq jövinkuna mana allikunata rurayaptinpis qamqa ama ruraytsu. 

Masbien Dios Yaya munanqannö kawakuy, payman confiakuy, pïmaytapis 
kuyay y llapan runakunawanpis shumaq kawakuy. Tsaynölla Señor 
Jesucristuta alabar limpiu shonquyuqkunawan imaypis qorikay. 

23Mana alli yachatsikuykunapita wakin runakuna piñanakuyaptinpis ama 

tsayman mëtikuytsu. Tsaynö piñanakurmi jaqayätsinakuyan. 

24Señor Jesucristupa serviqnin kaykarqa piwanpis mana piñanakur 

kawakuy. Tsaynölla llapan runakunawanpis shumaq kawakuy, alli 
yachatsikuy y pacienciaykipis katsun. 

25Contrayki shäriqkunata alli shimillaykipa tantiyatsiy. Tsaynö tantiyatsiptiki 

talvezchi Dios Yaya tantiyatsinqa jutsankunapita arrepentikur pay 
munanqannöna kawayänanpaq. 

26Tsaynö kawakurmi diablupa poderninpita yarquskir Dios Yayapa 

poderninchöna kawakuyanqa. 

 
2 Timoteo 3 

Runakuna imanö kawakuyänanpaq ninqan 

1Timoteo, shumaq tantiyakuy ultimu tiempuchö runakuna alläpa 

ñakayänanpaq kanqanta. 

2Runakunam kayanqa kikillanpaq imatapis munaq, qellayllapaq ayrajashqa, 

allish tukuq, Dios Yayapa contran parlaq, mamanta y taytanta mana cäsuq, 
mana agradëcikuq y Dios Yayapa palabranta manakaqman churaq. 

3Manam kuyakuynin ni llakipäkuyninpis kanqatsu. Tsaynöllam kayanqa 

tumpakuq, mana tantiyakur imatapis llutalla ruraq, runa majinta chikiq y alli 
ruraqkunapa contran shäriq. 

4Tsaynöllam kayanqa traicionëru, mana yarpachakur imatapis ruraq y alläpa 

yachayyuq tukuq. Dios Yaya munanqanta rurayanqanpa rantinmi 
shonqunkunapa munayllanta rurayanqa. 

5Runakuna rikäyänallanpaqmi Dios Yayaman creyiq tukuyanqa. Peru tsaynö 

karpis jutsata rurarmi kawayanqa. Tsaynö kawaq runakunapita witikuy. 

6Tsay runakunaqa imaykaläya jutsa ruraq warmikunapa wajinkunamanmi 

engañayänanpaq yaykuyan. 

7Tsay warmikunaqa jukta jukta yachakuykarpis Jesucristupa willakuyninta 

manam ni imaypis yachakuyantsu. 

8Janeswan Jambres Moiséspa contran shäriyanqannömi llutan 

yachatsikuqkunapis Jesucristupa willakuyninta willakuqkunapa contran 
shäriyan. Llutan yarpaykuna umankunachö kaptinmi Jesucristupa 
willakuyninta imaypis tantiyayantsu. 

9Peru tsaynö yachatsikuyaptinpis llutan yachatsikuq kayanqantam 

tantiyayanqa. Tsaymi Janestawan Jambresta mana cäsuyanqannö tsay 
llutan yachatsikuqkunatapis cäsuyanqatsu. 

Pablo kawakunqannö Timoteupis kawanqanta ninqan 

10Peru qamqa yachatsinqäkunata shumaqmi yachakushkanki. 

Kawanqänömi kawaykanki, yarpanqänömi yarpanki, creyinqänömi creyinki, 
imaykata sufrirpis awantanqänömi awantanki, kuyakuq kanqänömi kuyakuq 
kanki, sufritsiyämaptinpis pacienciakunqänömi pacienciakunki. 

11Musyankim Antioquíachö, Iconiuchö y Listrachö runakuna chikiyämar 

qatikachäyämanqanta. Peru tsaynö chikiyämaptinpis Señor Jesucristo 
salvamashqa. 

12Tsaynöllam Jesucristo munanqannö kawaq kaqtaqa pitapis chikir 

sufritsiyanqa. 

13Peru mana alli runakunawan engañakuqkunaqa mas peormi oqrakashqa 

kayanqa. Wakin kaqta engañayanqannömi kikinkunatapis engañayanqa. 

Dios Yayapa palabranta yachakunapaq ninqan 

14Peru qamqa Dios Yayapa willakuynin alli kanqanta tantiyar 

yachakunqaykinölla shumaq kawakuy. Musyankim pï yachatsishuqnikikuna 
kayanqantapis. 

15Tsaynöllam musyanki wamra kanqaykipita Dios Yayapa palabranta 

yachatsiyäshunqaykita. Diospa palabranmi tantiyatsishushkanki 
Jesucristuman creyikur salvakänaykipaq kanqanta. 

16Dios Yayapa palabranchö llapan qellqashqa kaykaqkunaqa Dios Yayapa 

yarpayninmi. Tsaymi alli kaykan yachatsinapaq, tantiyatsinapaq, 
corriginapaq y Dios Yaya munanqannö kawanapaq. 

17Dios Yayapa palabranta yachakurmi Dios Yayaman creyikuqkuna imaypis 

alistakushqa kaykäyanqa alli kaqkunata rurayänanpaq. 

 
2 Timoteo 4 

Dios Yayapa palabranta willakunanpaq ninqan 

1Dios Yayapa shutinchö y kawaqkunata wañushqakunata juzgaq [Señor] 

Jesucristupa shutinchömi niq: 

2Creyikuyänan y mana creyikuyänan kaptinpis Dios Yayapa palabranta 

imaypis willakuy. Mana ajayaypa shumaq tantiyatsiy, consejay y animatsiy. 

3Shamuq tiempuchömi Jesucristupa willakuyninta wiyaytapis 

munayanqanatsu. Masbienmi llutan yachatsikuqkunata ashiyanqa mana alli 
yachatsiyanqallanta wiyayta munayanqa. 

4Mana allikunallata wiyayta munarmi rasunpa kaq yachatsikuytaqa 

chaskiyanqanatsu. 

5Peru qamqa Dios Yaya munanqannö kawakunaykipaq shumaq tantiyakuy. 

Imaykata sufrirpis payman creyikur willakuyninta pïmaytapis willay. Mana 
qeläkur Dios Yayata serviy. 

6Noqaqa wañunäpaqnam kaykä. Sacrificiuman wiñäyanqan 

vïnu altarchö ushakanqannömi noqapis ushakänäpaqna kaykä. 

7Alli soldädunömi llapanta cumplishkä. Imayka llallinakuqnöraqmi chänäpaq 

kaqman chashkä. Creyikunqänöllam mana dëjaypa imaypis firmi 
creyikushkä. 

8Tsaymi kananqa shuyaraykä rasunpa kaqta juzgakuq juez Señor Jesucristo 

kutimunan junaq corönata entregamänanpaq kanqanta. Tsay corönaqa 
puntanchö jutsannaqta chaskimanqanmi. Manam noqallatsu corönata 
chaskishaq, sinöqa Jesucristuta llapan shuyaraqkunam chaskiyanqa. 

Carcelchö kanqanta willanqan 

9Timoteo, tinkunapaq saslla shamuykullay. 

10Wawqintsik Demasmi kikinpa munayllanchö kawakuyta munarnin 

dëjaskamar Tesalónica markaman aywashqa. Crescentitam Galacia 
provinciaman kachashkä, Titutanam Dalmacia markaman. 

11Lucasllanam paqtä kaykan. Shamurnin Marcusta pushamunki. Paymi 

Dios Yayapa willakuyninta willakuptï alli yanapamanqa. 

12Wawqintsik Tíquicutanam Éfesuman kachamü. 

13Troaschömi Carpupa wajinchö capötïta jaqimushkä. Shamur capötïta y 

librükunatapis apakarkamunki. Mana qonqarlla pergamïnükunatapis 
apakarkamunki. 

14Fiërru takaq Alejandrum alläpa conträ tikrashqa. Peru tsaynö kanqanpitam 

Señor Jesucristo juzganqa. 

15Alejandrupita qampis cuidakunki. Willakunqantsik mana alli kanqantam 

pïmaytapis nin. 

16Autoridäkunachö puntata declaraptï manam ni pipis favornï shärishqatsu. 

Llapanmi japalläta dëjayämashqa. Tsaynö dëjayämanqanpita Dios Yaya 
perdonaykullätsun. 

17Paykuna dëjayämaptinpis Dios Yayaqa noqawan karmi valorta 

qaramashqa. Tsaymi mana Israel autoridäkunapa puntanchöpis alli 
willakuyninta willakunäpaq yanapamashqa. Wañutsiyämänan kaykaptinmi 
leonpa shiminpitanö Dios Yaya salvamashqa. 

18Tsaynöllam llapan mana allikunapita salvamanqa. 

Tsaypitam mandakuyninchö imayyaqpis kawakunäpaq pushamanqa. ¡Dios 
Yaya imaypis alabashqa kaykullätsun! Amén. 

Cartapa ushanan 

19Priscilatawan Aquilata saludaykullay. Onesíforupa ayllunkunatapis 

saludaykullay. 

20Erastum Corintuchö quëdamushqa. Trófimutanam Miletuchö 

qeshyaykaqta jaqimushkä. 

21Tamya killa manaraq chämunqanyaq imaykatapis dëjaskir shamunki. 

Eubulo, Pudente, Lino, Claudia y wakin wawqikuna y panikunam 
saludayämushunki. 

22Señor Jesucristo imaykachöpis yanapaykulläshuy. Tsaychö llapaykita 

llakipaykuyälläshuy. [Amén.] 

Tito 
Tito 1 

Apóstol Pablo saludakunqan 

1Noqa Pablum, Dios Yayapa serviqnin y Jesucristupa apostolnin kar, Dios 

Yaya akranqan kaqkunata willakuyninta yachaykätsï Jesucristuman firmi 
creyikur pay munanqannö kawakuyänanpaq. 

2Dios Yaya kay patsata manaraq kamar prometinqannöllam pay akranqan 

kaqkuna gloriachö imayyaqpis kawayanqa. Dios Yayaqa manam 
llullakuntsu, sinöqa äninqanta imaypis cumplinmi. 

3Tiempu chämuptinnam willakuyninta willakuqkunawan salvamaqnintsik 

Dios Yaya prometinqanta cumpliykan. Tsaynö cumplirmi noqatapis 
willakunäpaq churamashqa. 

4Tito, noqa creyikunqänö Jesucristuman creyikurmi imayka tsurïnö kanki. 

Taytantsik Dios Yaya y salvamaqnintsik Jesucristo llakipäshurniki alli 
päsakuychö kawakunaykipaq yanapaykulläshuy. 

Jesucristupa willakuqninkuna imanö kawayänanpaq ninqan 

5Creta islachö jaqimurmi nirqaq problëmakunata arreglanaykipaq. 

Tsaynöllam nirqaq markan markan aywar wawqikuna y panikuna 
qorikäyanqanchö mayor wawqikunata churanaykipaq. 

6Mayor wawqi kananpaqqa pïmaypitapis alli respitashqa y juk warmiyuqllam 

kayanman. Dios Yayaman creyikur tsurinkunapis allillata ruraq y 
mamantawan taytanta cäsuqmi kayanman. 

7Dios Yayata serviq kaykarqa y wawqikunata panikunata cuidaq kaykarqa 

mayor wawqikuna kayätsun pïmaypis mana musyapashqa, mana allish 
tukuq, mana piñaykachaq, mana machaq, mana pelyaq y imatapis mana 
chaskipakuq. 

8Tsaypa rantinqa kayätsun patsatsikuq, allillata ruraq, alli yarpayyuq, Dios 

Yaya munanqannö kawaq y llutankunata mana ruraq. 

9Jesucristupa willakuyninta yachakunqannölla alli yachatsiq kayätsun. 

Tsaynöpam Dios Yaya munanqannö kawakuyänanpaq wawqikunata y 
panikunata animatsiyanqa y llutan yachatsikuqkunatapis llutanta mana 
yachatsiyänanpaq shumaq tantiyatsiyanqa. 

Llutan yachatsikuqkunata mana chaskiyänanpaq ninqan 

10Atskaqmi llutan yachatsikuqkuna wawqikunata y panikunata engañar 

puriyan. Paykunam mana musyar Israel 
runakunanö señalakuyänanpaq yachaykätsiyan. 

11Wakin kaq wawqikunata y panikunatam llapan ayllunkunatawan 

engañayashqa. Paykunaqa imatapis engañanakuyänan raykullam 

llutankunata yachaykätsiyan. Tsaynö llutanta yachatsiyänanta ama 
permïtiytsu. 

12Juk Creta runam marka majinkunapaq qellqarqan: <<Creta runakunaqa 

llullam, chucaru wätanömi, alläpa mikuqmi y qelam kayan>>. 

13Rasun kaqtam tsay runa qellqarqan. Tsaymi llutan yachatsikuqkunata 

shumaq plëtuyanki Dios Yaya munanqannöna kawakuyänanpaq. 

14Tsaynölla tantiyatsinki Israel runakuna llutan yachatsikuyanqanta mana 

cäsuyänanpaq. Llutanta yachatsikuqkunaqa Dios Yayapa palabranta mana 
cäsukurmi kikinkunapa yarpayllankunapita yachatsikuyan. 

15Llutanta yarpar mana cäsukuq karmi imapis mana alli kanqanta yarpäyan. 

Peru Jesucristupa willakuyninman creyikuqkunam sïqa Dios Yaya 
kamanqankuna llapanpis alli kanqanta musyayan. 

16Tsay llutan yachatsikuqkunam niyan: <<Noqakunaqa Dios Yaya 

munanqannömi kawakuyä>>. Peru mana alli rurayninkunata rikarmi 
runakuna tantiyayan Dios Yayata mana cäsuyanqanta. Tsaymi paykunaqa 
Dios Yayata mana cäsur runa majinkunata chikirnin ni imatapis allita 
rurayantsu. 

 
Tito 2 

Shumaq yachatsikunanpaq Tituta ninqan 

1Peru qamqa Jesucristupa willakuynin ninqannölla wawqikunata y 

panikunata yachatsikuy. 

2Awkinkunata yachatsinki imatapis llutanta mana rurayänanpaq, 

pïmaypitapis respitashqa kayänanpaq, shumaq yarpachakur imatapis 
rurayänanpaq, Dios Yayaman llapan shonqunkunawan creyikuyänanpaq, 
llakipäkuq kayänanpaq y pacienciakuq kayänanpaq. 

3Chakwankunatapis yachatsinki Dios Yaya munanqannölla shumaq 

kawakuyänanpaq, pitapis mana tumpayänanpaq y mana machäyänanpaq. 
Masbien wakintapis alli kawakuyänanpaq yachatsiyätsun. 

4Ollquwan tsayraq churakashqa jipashkunata yachatsiyätsun ollqunta y 

wamrankunata kuyayänanpaq. 

5Tsaynölla yachatsiyätsun shumaq yarpachakuskir imatapis rurayänanpaq, 

ollqunkunata jukwan mana engañayänanpaq, wajinchö rurayninkunata 
shumaq rurayänanpaq, llakipäkuq kayänanpaq y ollqunkunata 
cäsuyänanpaq. Tsaynö alli kawakuqta rikarmi Dios Yayapa palabranta pipis 
manakaqman churanqatsu. 

6Tsaynölla jövinkunatapis shumaq yarpachakur allikunata rurayänanpaq 

plëtunki. 

7Rikäyäshunaykipaq kikikipis alli kawakuy. Pitapis yachatsirqa Dios Yayapa 

willakuynin ninqallanta yachatsikunki. 

8Pipis mana rimashunaykipaq rasun kaqllata yachatsikunki. Tsaynö alli 

yachatsikuptikim contrantsikkunapis penqakur mana rimamäshunnatsu. 

9Servikuqkunatapis yachatsinki patronninkunata cäsur mandayanqanta 

kushi kushi rurayänanpaq, llutalla mana contestakuyänanpaq 

10y patronninpa imantapis mana suwapuyänanpaq. Masbien patronnin 

confiakunanpaq allillata rurayätsun. Jesucristuman creyikuq servikuqkuna 
alli kawaqta rikarmi runakuna musyayanqa salvamaqnintsik Dios Yayapa 
willakuynin alli kanqanta. 

11Llapantsikta salvamänapaqmi Dios Yaya llakipämarnintsik Jesucristuta 

kachamurqan. 

12Paymi yachatsimantsik kikintsikpa munayllantsikchö kawanqantsikpa 

rantin jutsa ruraykunata dëjaskir pay munanqannö allita rurar kawakunapaq. 

13Tsaynö kawakurmi salvamaqnintsik Jesucristo kutimunqanyaq 

alistakushqa shuyaykäshun. Paymi poderösu Diosnintsik kar llapan 
runakuna rikäyänanpaq chipakyarraq kutimunqa. 

14Jutsantsikpita jipimänapaqmi wañurqan. Kuyanqan runakuna kanapaq y 

llapan shonquntsikwan allillata ruranapaqmi perdonamarnintsik 
qorikamashkantsik. 

15Wawqi Tito, kay yätsinqaqkunata pitapis mana mantsapaypa 

yachatsikunki, animatsinki y tantiyatsinki. Pipis manakaqman mana 
churashunaykipaq shumaq kawakunki. 

 
Tito 3 

Imaypis allita rurayänanpaq ninqan 

1Wawqikunata y panikunata yachatsinki mandakuqkunata y autoridäkunata 

respitar cäsukuyänanpaq y allita imaypis rurayänanpaq. 

2Tsaynölla yachatsinki mana washarima kayänanpaq, piwanpis mana 

piñanakuyänanpaq, alli shonquyuq kayänanpaq y pïmaywanpis shumaq 
kawakuyänanpaq. 

3Jesucristuta manaraq chaskirmi noqantsikpis wakin runakunanö mana 

musyar Dios Yayata cäsurqantsiktsu. Jutsa ruraytapis manam dëjayta 
puëdirqantsiktsu. Chikinakur piñanakurmi kawarqantsik. 

4Tsaynö kawaykashqam Dios Yaya kuyakuq kayninwan 

5salvamashkantsik. Manam allita ruranqantsikpitatsu salvamashkantsik, 

sinöqa jutsayuq kaykashqapis llakipämarnintsikmi 

salvamashkantsik. Jutsantsikpita mayllamarnintsikmi Espíritu Santuta 
kachamur mushuq kawayta qaramashkantsik. 

6Espíritu Santutam tsaynö kachamushqa salvamaqnintsik Jesucristo 

noqantsik rayku wañunqanpita. 

7Jutsasapa kaykashqam dembaldilla änimashkantsik herenciantsikta 

chaskir paypa puntanchö imayyaqpis kawanapaq. 

8Tsay ninqaq llapanpis rasun kaqlla kaptinmi wawqikunata y panikunata 

mana juk qelanar yachatsinki. Tsaynö yachatsiptikim Dios Yaya 
munanqannö imaypis allikunata rurayänanpaq tantiyayanqa. Tsay 
yachatsinqaqkunaqa llapan runakunapaqpis allim kaykan. 

9Wakinkunaqa unay ayllunkuna pï kanqanta y Israel runakunapa 

costumbrinkunapaqmi piñanakuyan. Tsaykunapaq ama piwanpis 
piñanakunkitsu. Tsaynö piñanakuyankipis manakaqllapaqmi. 

10Tsaynö piñanakatsiqkunataqa ishkay kuti plëtunki. Plëtuptikipis mana 

cäsuyäshuptikiqa qarquskinki. 

11Musyanqaykinömi tsay runakunaqa jutsa rurayllachö kawar Dios Yayata 

cäsukuyantsu. Tsaynö kayanqanpitam Dios Yaya castiganqa. 

Cartapa ushanan 

12Wawqintsik Artemasta o Tíquicutam qam kaqman kachamushaq. 

Mayqanpis chäyämuptinqa tinkunapaq Nicópolisman saslla shamunki. 
Tsaychömi tamya killa päsanqanyaq täkuyta yarpaykä. 

13Abogädu Zenaswan Apolos viajayänanpaq alistakuyaptin 

wanayanqankunata llapayki alistapaykuyällanki. 

14Tsaynö yanaparmi wawqikuna y panikuna yachakuyanqa wakintapis 

yanapayänanpaq. Tsaynö rurarqa Dios Yaya munanqannömi kawayanqa. 

15Kaychö kaykaq wawqikuna y panikunam saludayämushunki. Tsaynölla 

wawqikunata y panikunata noqapitapis saludaykullanki. Llapayki alli 
kawakuyänaykipaq Dios Yaya llakipäyäshurniki yanapaykuyälläshuy. 
[Amén.] 

Filemón 
Filemón 1 

Apóstol Pablo saludakunqan 

1Willakuq majï kuyay Filemón: Noqa Pablum, Jesucristupa willakuyninta 

willakunqäpita carcelchö qaykuraykar wawqintsik Timoteuwan kay cartata 
cartakayämü. 

2Panintsik Apiata, willakuq majintsik Arquiputa y wajikichö qorikaykur Dios 

Yayata alabaq wawqintsikkunata y panintsikkunata saludaykullay. 

3Taytantsik Dios Yaya y Señor Jesucristo llakipäyäshurniki alli päsakuychö 

kawakuyänaykipaq yanapaykuyälläshuy. 

Creyikuq majinkunawan Filemón alli kawakunqan 

4Wawqi Filemón, imaypis mañakunqä höram qampaq Dios Yayata 

agradëcikü. 

5Señor Jesucristuman creyikunqaykita y creyikuq majintsikkunawan 

kuyanakur kawanqaykitam willayämashqa. 

6Tsaymi mañakü Jesucristuman creyikunaykipaq y noqantsik rayku 

wañunqanpita alli kaqkunata ruranaykipaq. 

7Wawqi Filemón, kuyakuq kar creyikuq majintsikkunata shumaq 

animatsinqaykita musyarmi alläpa kushikü. 

Onésimuta Filemón chaskinanpaq Pablo rugakunqan 

8-10Wawqi Filemón, Señor Jesucristupa willakuyninta willakunqäpitam 

carcelchö qaykuraykä. Noqaqa awkinnam kä. Prësu kaykanqäman 
serviqniki Onésimo chämuptinmi alli willakuyta willaptï Jesucristuta 
chaskikur imayka tsurïnö kaykan. Tsaymi rugakamuq Onésimuta 
kachamuptï chaskiykunaykipaq. Jesucristupa apostolnin karmi 
obliganaqpaq podernï kan. Peru manam obligaynikita munätsu, sinöqa 
kuyakuq kaptikim Onésimuta shumaq chaskiykunaykipaq rugakamuq. 

11Unayqa serviqniki karpis manam shumaqtsu yanapashurqayki. Peru 

kananmi sïqa Jesucristuta chaskishqana kar ishkantsiktapis 
yanapamäshun. 

12Tsaymi alläpa llakirpis Onésimuta yapay kutiykätsimü. [Payta noqatanö 

chaskiykullay.] 

13Alli willakuyta willakunqäpita prësu qaykuraptï rantiki yanapamänanpaq 

quëdatsiptïpis allim kanman karqan. 

14Peru serviqnikita manam katsikümantsu. Masbien kikikim 

yanapamänanpaq o mana yanapamänanpaqpis ninayki. 

15Talvezchi Dios Yaya permïtishqa Onésimo juk tiempulla qampita 

yarqamunanpaq. Tsaynöpam Jesucristuman creyikur kananqa imayyaqpis 
wawqikina kaykan. 

16Kananpitaqa mananam serviqllaykinatsu kanqa, sinöqa kuyay 

wawqintsikmi. Tsaynö kaykaptinqa noqa kuyanqaqnölla podernikiman 
kutimuptin llakipaykullay. 

17Creyikuq majï kaptikim rugakamuq noqata chaskimanqaykinölla paytapis 

chaskiykunaykipaq. 

18Serviqniki Onésimo imaykitapis suwashqa kaptin o dëbishuptikiqa 

päganaqpaq willamay. 

19Llapan dëbishunqaykita päganaqpaqmi kikï qellqamü. Peru ama 

qonqaytsu Jesucristupa alli willakuyninta willanqaqpita qampis 
dëbimanqaykita. 

20Wawqi Filemón, creyikuq majï kaptikim ninqaqta ruranaykipaq rugakamuq. 

Rugakamunqaqta ruraptikiqa alläpam kushikushaq. 

21Imatapis ninqänö ruranaykipaq kaqta musyarmi kay cartata cartakayämü. 

Ninqaqpita masta ruranaykipaq kaqtapis musyämi. 

22Shamuptï patsatsimänaykipaq alistakuykällay. Dios Yayata 

mañakunqaykinömi carcelpita yarqaskamur watukaqniki shamushaq. 

Cartapa ushanan 

23Epafrasmi saludamushunki. Paypis Jesucristupa alli willakuyninta 

willakunqanpitam paqtä qaykuraykan. 

24Tsaynöllam wawqintsik Marcos, Aristarco, Demas y 

Lucaspis saludayämushunki. Paykunam llapan imaykachö yanapayäman. 

25Señornintsik Jesucristo llakipäyäshurniki imaypis yanapaykuyälläshuy. 

[Amén.] 

Hebreos 
Hebreos 1 

Librupa qallanan 

1Mas unayqa profëtankunawanmi Dios Yaya yapay yapay tukuynöpa unay 

aylluntsikkunata parlaparqan. 

2Peru kay ultimu tiempuchönam Tsurin Jesucristuwanna willakuyninta 

willamantsik. Paywanmi kay patsata ciëluta kamarqan. Paytam llapantapis 
poderninchö katsinanpaq churarqan. 

3Jesucristum Dios Yaya imanö kanqanta musyatsimantsik. 

Payta reqirmi kikin Dios Yayatapis reqintsik. Poderösu palabranwanmi 
llapan kamanqankunatapis mandan munanqannö kayänanpaq. 
Jutsantsikpita purificashqa kanapaq wañurmi gloriaman kutirqan. Kananqa 
Dios Yayapa trönun derëcha kaq lädunchömi jamaykan. 

Angelkunapitapis Jesucristo mas poderyuq kanqan 

4Tsaynö karmi Dios Yayapa Tsurin Jesucristo llapan angelkunapitapis mas 

poderyuq. Tsaynöllam shutinpis angelkunapa shutinpita mas respitashqa. 

5Dios Yaya manam ni imaypis angelkunata nirqantsu: <<Qammi tsurï kanki. 

Kanan junaqpitam taytayki kä>>. Tsaynöllam mastapis Dios Yaya nirqan: 
<<Noqam paypa taytan kashaq. Paynam noqapa tsurï kanqa>>. 

6Tsaynöllam japallan Tsurinta kay patsaman kachamur Dios Yaya nirqan: 

<<Llapan angelkunapis payta adorayätsun>>. 

7Angelkunapaqmi Dios Yaya nirqan: <<Angelnïkunatam wayratanö kachä. 

Servimaqnïkuna karmi lunyaykaq ninanö kayan>>. 

8Peru tsurinpaqnam nirqan: <<Dios Yaya, trönuykichömi imayyaqpis 

mandakuq kanki. Qammi llapanta alli mandanki. 

9Pipis allita ruraptinmi kushikunki. Mana allita ruraptinmi rabyakunki. Tsaymi 

Dios Yaya qamta churashushkanki pïmaypitapis mas kushishqa 
kanaykipaq>>. 

10Tsaynöllam Tsurinpaq nirqan: <<Dios Yaya, qammi kamanqayki höra kay 

patsatapis shumaq patsätsishkanki. Ciëlutapis makikiwanmi kamashkanki. 

11Llapan kamanqayki ushakaptinpis qamqa imaypis kaykankim. Llatapa 

makwayaqnömi llapanpis ushakanqa. 

12Mantuta doblaqnömi kamanqaykikunata churanki. Llatapata cambiaqnömi 

trukatsinki. Llapan ushakaptinpis qamqa imaypis kanqaykinöllam kaykanki. 
Qamqa manam ni imaypis awkinyankitsu>>. 

13Manam mayqan angeltapis Dios Yaya nirqantsu: <<Derëcha kaq lädüman 

jamakamuy llapan chikishuqnikikunata podernikiman churamunqäyaq>>. 

14Tsaymi angelkunaqa Dios Yayapa mandädunchö kayan. Paykunatam 

Dios Yaya kachamun salvashqa kaqkunata yanapananpaq. 

 
Hebreos 2 

Jesucristupa willakuyninta cäsunapaq ninqan 

1 Angelkunapitapis Jesucristo mas poderösu kaykaptinqa willakuyninta 

wiyanqantsikkunata shumaq cäsukushun. Mana cäsukurqa mana allitapis 
rurashwanmi. 

2Angelkuna apayämunqan leykunata mana cäsukuq runakunatapis Dios 

Yaya castigaykaptinqa 

3¡imanöparaq castïgunpita qeshpishun salvamänapaq kaq willakuyta mana 

cäsukurqa! Tsay willakuytam Señor Jesucristo puntata willakurqan. 
Tsaypitanam willakunqanta wiyaqkuna noqantsikta willamashkantsik. 

4Willakuynin rasunpa kanqantam Dios Yaya musyatsimashkantsik 

señalkunata y mantsakaypaq milagrukunata rurar. Tsaynöllam 
musyatsimashkantsik Espíritu Santuwan habilidäkunata kikin munanqannö 
qaramarnintsik. 

Jesucristo yanapakuq kanqan 

5Mushuq patsata manam angelkunapa makinmantsu Dios Yaya churashqa, 

sinöqa Jesucristupa makinmanmi. 

6Tsaymi palabranchö nin: ¿Imanatan runa tsayläya paypaq 

yarpachakunaykipaq? ¿Imanatan runa alläpa kuyanaykipaq? 

7Runatam kamashkanki cäsi angelnö poderyuq kananpaq. Reytanömi 

churashkanki poderösu y respitashqa kananpaq. 

[Llapan kamanqaykitam poderninman churashkanki.] 

8Kay patsachö kaqkunatam poderninman llapanta churashkanki. 

Poderninman llapanta churanqanta niptinpis manaraqmi rikantsikraqtsu 
runapa poderninchö llapan kanqanta. 

9Peru tsayta mana rikarpis y Jesucristo kay patsachö kanqanyaq 

angelkunapita mënus poderyuq kaykaptinpis musyantsikmi poderösu y 
respitashqana kananpaq Dios Yaya payta churanqanta. Llapan runakunata 
salvananpaq wañunqanpitam Dios Yaya llakipäkuq kar payta tsaynö 
churarqan. 

10Jesucristo salvamaqnintsik kananta munarmi llapantapis kamaq y 

poderösu Dios Yaya payta kachamurqan noqantsik rayku ñakar 
wañunanpaq. Tsaynöpam wamrankunata salvar gloriaman pushanqa. 

11Tsaymi runakunata salvaq Jesúspis y salvanqan kaqkunapis tsay 

Taytallapana kantsik. Tsay Taytallapana kashqam salvanqan kaqkunata 

Jesucristo mana penqakuypa nimantsik wawqinkuna y paninkuna 
kanqantsikta. 

12Dios Yayapa palabranchömi Jesucristo nin: <<Salvakuq kanqaykitam 

wawqïkunata willashaq. Paykunawan qorikaykurmi alabashayki>>. 

13Mastam nin: <<Noqaqa payllamanmi confiakushaq>>. Tsaynöllam nin: 

<<Dios Yaya qaramanqan wamräkunawanmi kaychö kaykä>>. 

14Diospa wamrankuna ushakaqlla kayaptinmi Jesucristupis noqantsiknö 

yurirqan y noqantsiknö wañurqan. Tsaynö wañurmi wañuypaq poderyuq 
diabluta vencirqan. 

15Tsaynöpam wañuyta mantsar kawanqantsikpita jipimashkantsik. Tsaymi 

kananqa wañuy chämuptinpis mantsantsiknatsu. 

16Jesucristuqa manam angelkunata yanapananpaqtsu shamurqan, sinöqa 

Abrahampa castankunata yanapananpaqmi. 

17Yanapamänapaqmi noqantsiknö kay patsachö runa karqan. Tsaynöpam 

Dios Yayapa puntanchö llakipäkuq y llapantapis cumpliq mandakuq 
sacerdöti kayman charqan. Paymi jutsantsikkunapita Dios Yaya 
perdonamänapaq sacrificiu karqan. 

18Jesucristutapis Satanás tentar ñakatsishqa kaptinmi noqantsiktapis 

tentamashqa Jesucristo yanapamäshun. 

 
Hebreos 3 

Moiséspitapis Jesucristo mas poderösu kanqan 

1Wawqikuna y panikuna, gloriaman chäyänaykipaq Dios Yaya 

qayaykäyäshuptikiqa creyikunqantsik Jesucristo pï kanqantapis shumaq 
tantiyakuyay. Paymi apostolnintsik y mandakuq sacerdötintsik kaykan. 

2Dios Yayapa wajinta rikar Moisés cumplinqannömi Jesucristupis llapanta 

cumplirqan. 

3Musyanqantsiknömi waji kuyakuypaq kaptinpis wajitatsu aläbantsik, sinöqa 

waji ruraqtam. Tsaynöllam Moiséstatsu alabantsik, sinöqa Jesucristutam. 

4Wajipis runa ruratsiptinraqmi kan. Tsaynöllam Dios Yaya kamaptinraq 

llapan imaykapis kan. 

5Dios Yayapa wajinta Moisés alli rikarpis servikuqnöllam karqan. Tsaynö 

karmi shamuq watakunachö Dios Yaya tantiyatsimänapaq kaqkunata 
qellqarqan. 

6Peru Jesucristum sïqa Dios Yayapa Tsurin kar wajipa ämun. Payman 

creyikur ninqankunata imaypis cumplirmi paypa wajin kantsik. 

Dios Yayata cäsukur kawakunapaq ninqan 

7Tsaymi Espíritu Santu ninqanta shumaq tantiyakuyay. Paymi nin: <<Dios 

Yaya ninqanta kanan junaq wiyaykarqa 

8desiertuchö pruëba kaptin unay aylluykikuna chukru shonqu kayanqannö 

ama kayaytsu. 

9Tsaychömi chusku chunka (40) wata yanapanqäta rikaykarpis paykunaqa 

munayanqanta ruratsiyämayta munayarqan. 

10Tsaymi alläpa rabyar nirqä: <Kay runakunaqa oqrakashqanömi kayan. 

Yätsinqätapis manam cäsukuyantsu>. 

11Tsaynö rabyarmi jurar nirqä: <Paykunaqa prometinqä jamayman manam 

yaykuyanqatsu> >>. 

12Wawqikuna y panikuna, cuidädutaq qamkunapis chukru shonqu y mana 

creyikuq kar imayyaqpis kawaq Dios Yayapita witikuyankiman. 

13Tsaypa rantinqa waran waran juknin jukninwan animatsinakur Dios Yaya 

munanqannö kawakuyay. Tsaynöpam jutsa ruray mana engañashuptiki 
shonquykikuna chukruyanqatsu. 

14Wañunqantsikyaq Dios Yayaman creyikur pay munanqannö kawakurmi 

Jesucristo herenciata chaskinqannö noqantsikpis herenciata chaskishun. 

15Dios Yayapa palabranmi nin: <<Dios Yaya ninqanta kanan junaq 

wiyaykarqa unay aylluykikuna chukru shonqu kayanqannö ama kayaytsu>>. 

16Tantiyakuyay. ¿Pikunatan Dios Yaya ninqanta wiyaykarpis contran 

shäriyarqan? ¿Manaku paykuna Egiptupita Moisés jipimunqan Israel 
runakuna kayarqan? 

17¿Pikunatan chusku chunka (40) wata Dios Yayata rabyatsiyarqan? 

¿Manaku paykuna desiertuchö Dios Yaya ushakätsinqan jutsa ruraq 
runakuna kayarqan? 

18¿Pikunatatan Dios Yaya jurar nirqan prometinqan jamayman mana 

yaykuyänanpaq? ¿Manaku payta mana cäsuq runakuna kayarqan? 

19Paykunaqa mana creyiyanqanpitam yaykuyarqantsu. 

 
Hebreos 4 

Dios Yaya prometinqan jamayman yaykunapaq kanqan 

1Unay Israel runakunata jamayman yaykatsinanpaq prometinqannöllam 

noqantsiktapis Dios Yaya jamayman yaykatsimänapaq nimantsik. Tsaynö 
prometiykämashqaqa paqtataq payta mana cäsur tsay jamayman 
yaykushwantsu. 

2Unay Israel runakuna Dios Yayapa willakuyninta musyayanqannömi 

noqantsikpis musyantsik. Tsay runakunaqa musyaykarpis mana 
creyiyanqanpitam Dios Yaya prometinqan jamayman yaykuyarqantsu. 

3Peru noqantsikmi sïqa payman creyikur prometimanqantsik jamayman 

yaykushun. Mana creyiqkunapaqmi Dios Yaya nirqan: <<Rabyarmi jurar 
nirqä: <Paykunaqa prometinqä jamayman manam yaykuyanqatsu> >>. 
Mana creyiqkuna Dios Yaya prometinqan jamayman mana yaykuyaptinpis 
kay patsata kamanqanpitam tsay jamayman yaykunapaq alistashqa kaykan. 

4Alistashqa kanqantam musyantsik qanchis kaq junaqpaq palabranchö 

niptin: <<Llapanta kamar ushaskirmi qanchis kaq junaqchö Dios Yaya 
jamarqan>>. 

5Mastam nin: <<Paykunaqa prometinqä jamayman manam 

yaykuyanqatsu>>. 

6Tsay ninqannöllam unay Israel runakuna Dios Yayapa willakuyninta 

chaskishqa kaykarpis mana cäsukuq kar tsay jamayman yaykuyarqantsu. 
Tsaynö kaptinpis tsay jamay kaykanraqmi yaykunapaq. 

7Tsay jamayman yaykunapaqmi Dios Yaya tantiyatsiptin David nirqan: 

<<Dios Yaya ninqanta kanan junaq wiyaykarqa chukru shonqu ama 
kayaytsu>>. 

8Israel runakunata Canaánman pusharpis Josué manam paykunata 

jamayman yaykatsirqantsu. Yaykatsishqa kaptinqa Dios Yaya manam 
yapay parlanmantsu karqan. 

9Tsaymi Dios Yayaman creyikuq runakunapaqqa kaykanraq jamayman 

yaykuyänanpaq. 

10Kay patsata kamar ushaskir Dios Yaya jamanqannömi noqantsikpis tsay 

jamayman yaykur llapan ñakaykunapita jamashun. 

11Tsaynö kaykaptinqa Dios Yaya alistanqan jamayman yaykunapaq 

yarpachakushun. Israel runakunanö mana cäsukuq karqa noqantsikpis 
manam yaykushuntsu. 

12Dios Yayapa palabranqa kawaq karmi poderyuq kaykan. Ishkanläpa alli 

afilashqa espädapitapis mas fïlu karmi shonquntsikmanpis, 
yarpaynintsikmanpis y toqshuntsikmanpis chan imanö kanqantsikta 
tantiyatsimänapaq. 

13Llapan kamanqankuna rikänanllachö kaptinmi Dios Yayapita tsinkakuyta 

puëdintsiktsu. Imata rurashqapis paymi rikaykämantsik. Imanö 
kawanqantsikpitam cuentata mañamäshun. 

Mandakuq sacerdöti Jesucristo kanqan 

14Dios Yayapa Tsurin Jesucristo gloriachö mandakuq sacerdöti kaykaptinqa 

payman imaypis creyikushun. 

15Kay patsachö kaptinmi mandakuq sacerdötintsik Jesucristuta 

noqantsiktanö Satanás tukuynöpa tentarqan. Tsaynö tentaptinpis manam 
jutsata rurarqantsu. Tsaymi noqantsiktapis Satanás tentamashqa 
llakipämarnintsik Jesucristo yanapamantsik. 

16Imaypis yanapamänapaq kaykaptinqa llakipäkuq Dios Yayata mana 

mantsapaypa mañakushun. Payta mañakurqa trönunchö paywan 
parlaykaqnömi kaykantsik. Dios Yayata mañakushqaqa ima ñakaychö 
kashqapis paymi llakipämarnintsik yanapamäshun. 

 
Hebreos 5 

1Mandakuq sacerdötitaqa Dios Yayam akran tsaki mikuy ofrendakunata y 

sacrificiukunata altarchö waykaptin runakuna jutsankunapita perdonashqa 
kayänanpaq. 

2Sacerdötiqa runalla karmi imaykachöpis jutsata rurar runa majinkuna mana 

tantiyakur jutsata rurayaptin llakipan. 

3Tsaymi kikinpa jutsankunapita y runa majinkunapa jutsankunapita 

sacrificiuta waykan. 

4Kikinpa munayllanpitaqa manam pipis mandakuq sacerdöti kananpaq 

yaykuntsu. Tsaypa rantinmi Dios Yaya churaptinraq mandakuq sacerdöti 
kananpaq pipis yaykun. Aarónpis Dios Yaya churaptinraqmi mandakuq 
sacerdöti karqan. 

5Manam Jesucristupis kikinpa munayllanpitatsu mandakuq sacerdöti 

karqan, sinöqa Dios Yaya churaptinraqmi. Paytam Dios Yaya nirqan: 
<<Qammi tsurï kanki. Kanan junaqpitam taytayki kä>>. 

6Dios Yayam palabranchö mastapis nirqan: <<Qammi imayyaqpis 

Melquisedecnö sacerdöti kanki>>. 

7Jesucristum kay patsachö kawanqan witsay waqayparaq y qayarayparaq 

Dios Yayata mañakurqan. Tsaynö mañakurqan wañuypita salvananpaq 
Dios Yaya poderösu kanqanta musyarmi. Dios Yaya ninqanta Jesucristo 
cumpliptinmi rugakunqanta wiyarqan. 

8Dios Yayapa Tsurin karpis sufrirraqmi cäsukuyta yachakurqan. 

9Tsaynö yachakurmi poderösu kaykan payta cäsuqkunata salvananpaq. 

10Tsaymi Dios Yaya payta churarqan Melquisedecnö mandakuq sacerdöti 

kananpaq. 

Creyikuyanqanta mana dëjayänanpaq ninqan 

11Kaykunapaq tantiyatsiyänaqpaqqa atskaraqmi kan. Tsaynö kaptinpis 

ajataraq tantiyayaptikim mastaqa yachatsiyaynikita puëdïtsu. 

12Kananyaqqa unaynam yachatsikuqna kayankiman. Peru tsaynö kaptinpis 

qallananpitaraqmi yapay yachakuyta munaykäyanki. Pishi wamra mikuyta 
manaraq yachar lichillataraq chuchuqnömi kaykäyanki. 

13Chuchuykaq wamranö karmi tantiyayankiraqtsu Dios Yaya munanqannö 

kawakuyänaykipaq kanqanta. 

14Qamkunaqa chukru mikuyta mikuqnönam kayankiman. Tsaynö karqa alli 

kaqta y mana alli kaqta tantiyarmi Dios Yaya munanqannö kawakuyanki. 

 
Hebreos 6 

1Jesucristupita yachakurqa ama qallanan kaq yachatsikuykunallataqa 

yachakushuntsu, sinöqa qallananpita ushananyaq llapanta shumaq 
yachakushun. Tsaynöpam wamranölla kanqantsikpa rantin yashqa 
runanöna kashun. Manam yapay yapay yachakushwantsu Jesucristuman 
creyikur jutsa rurayta dëjanapaq kaqllata, Dios Yayaman creyikunapaq 
kaqllata, 

2bautizakunapaq kaqllata, jukpa umanman makintsikta churanapaq kaqllata, 

wañushqakuna kawayämunanpaq kaqllata y kay patsa ushakaptin Dios 
Yaya runakunata juzgananpaq kaqllataqa. 

3Dios Yaya yanapamashqam mas juk yachatsikuykunatapis yachakushun. 

4Jesucristuman creyikushqana kaykar, Dios Yayapa kuyakuyninta 

musyaykar, Espíritu Santuta chaskikushqana kaykar, 

5Dios Yayapa willakuyninta cäsukushqana kaykar y wak vïdapa 

poderninkunata rikashqana kaykar 

6Dios Yayata nëgaptinqa Dios Yayaman yapay kutitsiyta manam 

puëdintsiktsu. Jesucristuta yapay crucificaqnö tsay runa kaptinmi wakin 
runakunapis Jesucristuta manakaqman churayan. 

7Tamyawan alli ushmushqa chakraqa ämunpaq allim wayun. Tsay chakraqa 

Dios Yayapa bendicionnintam chaskin. 

8Peru kashakunalla y cardonkunalla wiñanqan chakram sïqa välintsu. 

Tsaynö chakrataqa maldicionarmi waykaskiyan. 

9Kuyashqa wawqikuna y panikuna, tsaynö nirpis manam mana alli chakranö 

kayanqaykitatsu yarpäyä, sinöqa yarpäyä salvashqana kar Dios Yaya 
munanqannö kawakuyänaykipaq kanqantam. 

10Dios Yayaqa manam qonqanqatsu payta kuyar creyikuq majikikunata 

yanapaykäyanqaykita. 

11Juknin jukninwanpis wañuyanqaykiyaq tsaynö kawakuyänaykitam 

munayä. Tsaynö kawakurqa Dios Yaya shuyätsiyäshunqaykitam 
chaskiyanki. 

12Tsaynöllam qeläkuyankitsu, masbienmi Dios Yayaman wakin 

creyikuqkuna kawakuyanqannö qamkunapis payman creyikur imaypis 
kawakuyanki. Tsaynö kawakurqa pay prometinqankunatam chaskiyanki. 

Dios Yaya prometinqanta cumplinqan 

13Abrahamta prometirmi kikinpa shutinchö Dios Yaya cumplinanpaq 

jurarqan. Kikinpa shutinchö tsaynö jurarqan paypita mas poderösu pipis 
mana kaptinmi. 

14Jurarmi nirqan: <<Rasunpam bendicionnïta qamman churamushaq. 

Tsaynöllam maytsikaman mirayänanpaq qampita miraq aylluykikunata 
yanapashaq>>. 

15Tsaynö prometiptinmi Abraham mana ajayaypa shuyar Dios Yaya 

prometinqanta chaskirqan. 

16Prometinqanta cumplinanpaq pipis jurarqa kikinpita mas poderyuqpa 

shutinchömi juran. Tsaynö jurarmi imaykanöpapis cumplinan. 

17Tsaymi Dios Yayapis Abrahamta prometinqanta cumplinanpaq jurarqan. 

Tsaynö jurarqan imaypis cumplinanpaq kanqanta musyanapaqmi. 

18Dios Yaya jurar prometinqanta musyar y imaypis mana llullakunqanta 

musyarmi prometinqanta imaypis cumplinanpaq kanqanta musyantsik. 
Tsaymi payman confiakurqa kushishqa kawakuntsik. 

19Payman confiakunqantsikqa jinchi y alli tsaraq anclanömi kaykan. 

Gloriachö kaykaq Lugar Santïsimuta tsaparaq 
cortïnapa päsatsimarnintsikmi Dios Yayapa puntanman chätsimantsik. 

20Perdonashqa kanapaqmi Jesucristo imayyaqpis mandakuq sacerdöti kar 

noqantsikpita mas puntata tsayman yaykurqan. Paymi imayyaqpis 
Melquisedecnö mandakuq sacerdöti. 

 
Hebreos 7 

Melquisedec pï kanqanta tantiyatsinqan 

1Melquisedecqa Salem markapa mandakuqnin rey y poderösu Dios Yayata 

serviq sacerdötim karqan. Guërrachö reykunata vencinqanpita Abraham 
kutiykämuptinmi Melquisedec tinkupaykur Abrahamman bendicionta churar 
Dios Yayata mañakurqan. 

2Abrahamnam guërrachö venciskir llapan 

qorimunqankunapita diezmuta Melquisedecta qararqan. Melquisedec 

ninanqa <<allillata ruraq rey>> ninanmi. Salem ninanqa <<alli kaway>> 
ninanmi. Tsaymi Melquisedecqa alli päsakuychö kawatsikuq rey karqan. 

3Manam musyakantsu Melquisedec mayqan ayllupita kanqan ni maman ni 

taytan pï kanqanpis. Tsaynöllam musyakantsu imay yurinqan ni imay 
wañunqanpis. Tsaymi Diospa Tsurinnö imayyaqpis sacerdöti. 

Abrahampita Melquisedec mas poderösu kanqan 

4Melquisedecman diezmuta taytantsik Abraham entregaptinmi musyantsik 

Abrahampitapis Melquisedec mas poderyuq kanqanta. 

5Leví trïbu sacerdötikunaqa Moisés qellqanqan leykunachö ninqannömi 

Israel majinkunapita diezmuta chaskiyan. Tsaynö chaskiyan Israel 
majinkuna paykunanölla Abrahampita miraq kaptinmi. 

6Peru Melquisedecmi sïqa Leví trïbu mana kaykarpis Abraham entreganqan 

diezmuta chaskirqan. Diezmuta chaskiskirmi Abrahamman bendicionta 
churar Dios Yayata mañakurqan. Dios Yaya prometinqanta Abraham 
chaskishqa kaptinpis Melquisedec bendisaptinmi Abrahampita mas 
poderyuq kanqanta musyantsik. 

7Musyanqantsiknömi bendisaq kaqqa bendicionta chaskiqpitapis mas 

poderyuq. 

Leví trïbu sacerdötikunapita Melquisedec mas poderyuq kanqan 

8Tsaynöllam Dios Yayapa palabranchö ni imaypis nintsu Melquisedec 

wañunqanta. Peru diezmuta chaskiq sacerdötikunam sïqa wañuqlla kayan. 
Tsaynö kaptinmi Leví trïbu sacerdötikunapitapis Melquisedec mas poderyuq 
kanqanta tantiyantsik. 

9Melquisedecta Abraham diezmuta entregaptinmi Leví trïbu 

sacerdötikunapis Melquisedecta diezmuta entregaqnö kayarqan. 

10Leví trïbu sacerdötikuna Abrahampita miraq karmi manaraq yurirpis 

Melquisedecta entregaqnö kayarqan. Tsaymi Melquisedecta Abraham 
diezmuta entregaptin Leví trïbu sacerdötikunapitapis Melquisedec mas 
poderyuq kanqanta tantiyantsik. 

Melquisedecnö Jesucristo mandakuq sacerdöti kanqan 

11 Moisés qellqanqan leykunachö ninqannölla sacrificiuta sacerdötikuna 

waykayanqanpita salvación kaptinqa Jesucristuta sacerdöti kananpaq Dios 
Yaya manam churanmantsu karqan. Sacerdöti kananpaq churaptinmi 
Jesucristuqa Aarónnötsu sacerdöti, sinöqa Melquisedecnömi. 

12Sacerdöti kayta Dios Yaya tsaynö cambiarmi Moisés qellqanqan 

leykunatapis cambiarqan. 

13Sacerdöti kananpaqqa Jesucristo manam Leví trïbupitatsu karqan, sinöqa 

juk trïbupitam. Paypa trïbunpitaqa manam pipis altarchö servinanpaq 
sacerdöti karqantsu. 

14Señor Jesucristuqa Judá trïbupitam yurishqa. Tsay trïbupita sacerdöti 

kananpaq kaqtaqa Moisés qellqanqan leykunachö manam ni imatapis 
nintsu. 

15Melquisedec sacerdöti kanqannö Jesucristupis sacerdöti kananpaq 

shamushqa kaptinmi Moisés qellqanqan leykunata Dios Yaya cambianqanta 
musyantsik. 

16Leví trïbupita mana kaykarpis imayyaqpis kawaq kaptinmi sacerdöti 

kananpaq payta Dios Yaya churarqan. 

17Paypaqmi Dios Yayapa palabranchö nin: <<Qammi imayyaqpis 

Melquisedecnö sacerdöti kanki>>. 

18Mandakuq sacerdöti kananpaq Jesucristuta churarmi leychö 

sacerdötikunapaq ninqankunata Dios Yaya cambiarqan. Tsay leykuna 
ninqannö Leví trïbu sacerdötikuna cumpliyaptinpis manam tsaynötsu 
runakuna perdonta tariyan. 

19Tsay leykunaqa manam pitapis salvantsu. Peru Jesucristum sïqa 

salvamarnintsik Dios Yayapa puntanman chätsimantsik. 

Jesucristo imayyaqpis sacerdöti kananpaq Dios Yaya juranqan 

20Jesucristuta imayyaqpis sacerdöti kananpaq churarmi Dios Yaya jurar 

prometirqan. Leví trïbu sacerdötikunata churarqa manam jurartsu 
prometirqan. 

21Peru Jesucristutam sïqa prometir nirqan: <<Dios Yayam jurarnin 

änishurqayki: <Qammi imayyaqpis [Melquisedecnö] sacerdöti kanki>. 
Tsaynö prometishunqaykita cumplinanpaqmi jurarqan. Prometinqantaqa 
manam qonqanqatsu>>. 

22Tsaynö nir juraptinmi Dios Yaya mushuq pactuta cumplinanpaq Jesús 

garantiantsik. Mushuq pactuqa mas allim kaykan Israel runakunawan punta 
kaq ruranqan pactupitapis. 

23Punta kaq pactuchöqa mandakuq sacerdöti wañuptin juknam rantin 

yaykuq. 

24Peru Jesucristum sïqa mana ushakaq kar imayyaqpis mandakuq 

sacerdöti. 

25Tsaymi payman creyikuqkunata imaypis salvan Dios Yayapa puntanman 

chäyänanpaq. Tsaynöllam salvashqa kaqkunapaq Dios Yayata imaypis 
mañakuykan. 

26Jesucristo mandakuq sacerdöti kaptinmi kushikuntsik. Paymi 

jutsannaq santu kar Dios Yaya munanqannö kawakurqan. Jutsa ruraq 
runakunawan purirpis manam jutsata rurarqantsu. Ciëluchöpis llapanpita 
mas respitashqam kaykan. 

27Kay patsachö mandakuq sacerdötikunaqa kikinkunapa y wakin 

runakunapa jutsankuna perdonashqa kananpaqmi waran waran wätata 
pishtaskir altarchö waykayan. Peru Jesucristum sïqa jutsantsikpita 
perdonashqa kanapaq juk kutilla kikin wañurqan. 

28Mas unaynam Moisés qellqanqan leykunachö ninqannö ushakaq y 

jutsayuq runakunallam mandakuq sacerdötikuna kayarqan. Tsaypitanam 
Dios Yaya jurar kikinpa Tsurinta mandakuq sacerdöti kananpaq churarqan. 
Payqa manam ushakaqtsu ni jutsayuqtsu, sinöqa imayyaqpis kawaq y 
jutsannaq mandakuq sacerdötim. 

 
Hebreos 8 

Mushuq pactuta Dios Yaya ruranqan 

1Shumaq tantiyakuyay: Mandakuq sacerdöti Jesucristo poderösu Dios 

Yayapa trönun derëcha kaq lädunchömi jamaykan. 

2Kananqa ciëluchö kaq Sagrädu Carpachömi mandakuq sacerdöti kaykan. 

Tsay carpataqa manam runakunatsu shäritsiyashqa, sinöqa kikin Dios 
Yayam. 

3Kay patsachö mandakuq sacerdöti tsaki mikuy ofrendakunata y 

sacrificiukunata Dios Yayapaq apanqannömi mandakuq sacerdöti 
Jesucristupis noqantsik rayku wañur Dios Yayapaq sacrificiunö karqan. 

4Kay patsallachö karqa Jesucristo manam sacerdöti kanmantsu karqan. Kay 

patsachöqa Moisés qellqanqan leykunachö ninqannömi ofrendakunata y 
sacrificiukunata altarchö waykayänanpaq unayna sacerdötikuna kayan. 

5Paykunam ciëluchö Sagrädu Carpatanö templutanö rurayanqallanchö Dios 

Yayata serviyan. Tsaytam musyantsik Moisésta Dios Yaya nishqa kaptin: 
<<Llapanta ruratsinki kay jirkachö rikätsinqaqtanölla>>. Paytam Sagrädu 
Carpata shäritsinanpaq rikätsir tsaynö nirqan. 

6Peru Jesucristum sïqa kay patsachö kaq sacerdötikuna Dios Yayata 

serviyanqanpitapis mas alli servin. Tsaynöllam favornintsik ruranqan 
mushuq pactupis unay kaq pactupita mas alli. Tsay mushuq pactuchömi 
mas alli kaqkunata Dios Yaya prometimantsik. 

7Unay kaq pactuchö imapis mana faltaptinqa manam yapay juk pactuta Dios 

Yaya ruranmantsu karqan. 

8Peru unay kaq pactuta runakuna cumpliyta mana puëdiyaptinmi Dios Yaya 

nirqan: <<Jukpunmi Israel runakunawan y Judá runakunawan mushuq 
pactuta rurashaq. 

9Tsay pactuqa manam unay ayllunkunata Egiptupita jipimur ruranqä 

pactunötsu kanqa. Unay ayllunkuna tsay pactuta mana cumpliyaptinmi 
paykunata cäsushkänatsu. Noqa Dios Yayam nï. 

10Tsay junaqkuna päsaskiptinmi Israel runakunawan pactuta rurashaq. 

Tsaynö rurarmi leynïkunata yarpayninkunaman churashaq. 
Shonqunkunamanmi leynïkunata qellqashaq. Paykunapa Diosninkunam 
kashaq. Paykunanam kuyanqä runakuna kayanqa. Noqa Dios Yayam nï. 

11Tsay witsaymi waktsapis rïcupis llapan reqiyämanqa. Tsaymi 

reqiyämänanpaq ni pipis runa majinta ni wawqinta yätsinqanatsu. 

12Paykunapa llapan jutsankunatam perdonashaq. Ima jutsata 

rurayanqantapis manam yarpäshaqnatsu>>. 

13Mushuq pactupaq tsaynö parlarmi Dios Yaya tantiyatsimantsik unay pactu 

makwayashqana kanqanta. Makwayarnam ushakanqa. 

 
Hebreos 9 

Unay kaq pactu imanö kanqan 

1Unay kaq pactuchömi Sagrädu Carpata imanö rurayänanpaq y tsaychö 

imanö adorayänanpaq runakunata Dios Yaya tantiyatsirqan. 

2Tsaymi Sagrädu Carpata ishkay cuartuyuqta rurayarqan. Punta kaq 

cuartuchömi karqan candelëru, Dios Yayapaq churayanqan tanta y tanta 
churakuna mësa. Tsay cuartupa shutinmi karqan Lugar Santu. 

3Ruri kaq cuartupa shutinmi Lugar Santïsimu karqan. Tsay ishkan 

cuartukunam rakta cortïnawan rakishqa karqan. 

4Lugar Santïsimuchömi inciensiuta qoshnïtsiyänanpaq qoripita 

rurashqa altar karqan. Tsaynöllam tsaychö Pactu Babul karqan. Tsay 
babulmi jananpa rurinpa qoriwan enchapashqa karqan. Tsaychömi qoripita 
rurashqa tazón wiñararqan. Tsay tazonchömi maná niyanqan 
mikuy churararqan. Tsaynöllam tsay babulchö wiñararqan Aarónpa 
tseqllimuq tukrun y parara rumikunachö qellqashqa pactupis. 

5Tsay babulpa tsapanan jananchömi kayarqan qoripita rurashqa 

chipakyaq querubinkuna. Tsay querubinkunam babul jananchö riprankuna 
kichashqa kayarqan. Tsaykunapaq tantiyatsiyänaqpaq masraqmi kan. 

6Sagrädu Carpata ruraskiyaptinmi leykuna ninqannö llapanta rurayänanpaq 

punta kaq cuartuman sacerdötikuna waran waran yaykuyaq. 

7Peru Lugar Santïsimumanmi sïqa mandakuq sacerdötilla watachö juk kuti 

yaykuq. Wätapa yawarninta aparkurmi kikinpa jutsanpita y runakunapis 
mana tantiyakur jutsata rurayanqanpita perdonta mañakunanpaq yaykuq. 

8Lugar Santïsimuman mandakuq sacerdötilla yaykuptinmi Espíritu Santu 

tantiyatsimantsik Sagrädu Carpa kaykanqanyaq Dios Yayapa puntanman 
mana chänapaq kanqanta. 

9Tsaynö kaykaptinqa shumaq tantiyakushun: Tsaki mikuy ofrendakunata y 

wätakunata altarchö sacerdötikuna waykayaptinpis manam tsaykunawanqa 
runakuna perdonta tariyantsu. 

10Unay kaq pactuchömi qellqashqa kaykan imata mikunapaq imata mana 

mikunapaqpis, imata upyanapaq imata mana upyanapaqpis y tukuynöpa 
purificäkunapaqpis. Tsaykunatam runakuna cumpliyänan karqan Dios Yaya 
mushuq pactuta ruranqanyaqlla. 

Mushuq pactu imanö kanqan 

11Mushuq pactuchöqa Jesucristunam mandakuq sacerdöti. Payqa manam 

kay patsachö templumantsu yaykurqan, sinöqa kikin Dios Yaya ruranqan 
ciëluchö kaykaq templumanmi. 

12Ciëluchö Lugar Santïsimuman yaykunanpaqqa manam kay patsachö 

sacerdötikuna rurayanqannö chïvupa y becërrupa yawarninta aparkur wata 
watatsu yaykurqan, sinöqa kikinpa yawarninta jicharmi juk kutilla yaykurqan. 
Tsaynöpam imayyaqpis salvashqa kanapaq rantimashkantsik. 

13Törukunapa y chïvukunapa yawarninwan runakunata tsaqtsuyaptin y 

ternërata rupatsiyanqan uchpata yakuman wiñarkur tsaqtsuyaptinmi 
janallanpa runakuna purificashqa kayaq. 

14Peru Jesucristo yawarninta cruzchö jichashqa kaptinmi janantsikllapatsu 

purificashqa kantsik, sinöqa shonquntsikpis mana allikunata 
ruranqantsikpitam purificashqana kaykan. Tsaynö purificashqa karmi 
imayyaqpis kawaq Dios Yayata servintsik. Jesucristuqa Espíritu Santupa 
poderninwan Dios Yaya munanqan sacrificiunö kar noqantsik rayku 
wañuptinmi tsaynö purificashqa kantsik. 

15Tsaymi Dios Yaya mushuq pactuta cumplinanpaq Jesucristo garantiantsik. 

Paymi wañurqan unay kaq pactuta mana cumplinqantsikpita perdonashqa 
kanapaq. Tsaynöpam llapanpis Dios Yaya qayanqan kaqkunaqa 
prometinqan herenciata chaskiyanqa. 

16Dios Yaya ruranqan pactum testamentunö. Testamentupis testakuq runa 

wañuptinraqmi välin. 

17Testakuq manaraq wañuptinqa testamentu manam välinraqtsu. Peru 

wañuskiptinmi sïqa välin. 

18Tsaynöllam punta kaq pactu välinanpaqqa wätakunapa yawarninta 

jichayarqan. 

19Tsaymi runakuna qorikäyaptin leykunachö llapan mandamientukunata 

Moisés liyipuskir becërrukunapa y chïvukunapa yawarninta qorirqan. Tsay 
yawarman yakuta yaparkurmi hisöpu jachapa rämankunata puka jïluwan juk 
qeruman watarqan. Tsayta yawarman tullpurkurmi qellqashqa leykunata y 
llapan runakunata tsaqtsur 

20nirqan: <<Kay yawarqa noqantsikwan Dios Yaya pactuta ruranqan 

yawarmi>>. 

21Tsaynöllam Sagrädu Carpatapis y llapan manëjunkunatapis tsay 

yawarllawan Moisés tsaqtsurqan. 

22 Moisés qellqanqan leykunachömi nin purificashqa kananpaqqa 

yawarwanraq imapis tsaqtsushqa kananpaq. Yawarta mana jichaptinqa 
manam runakunata jutsankunapita Dios Yaya perdonantsu. 

23Tsaymi ciëluchö templunö Sagrädu Carpatapis y llapan manëjunkunatapis 

wätapa yawarninwanraq purificarqan. Peru ciëluchö templutam sïqa mas 
väliq yawarwan purificarqan. 

Jesucristo wañunqanpita Dios Yaya perdonamanqantsik 

24Ciëluchö templunö kaptinpis Jesucristo manam runa ruranqan 

templumantsu yaykurqan, sinöqa ciëlumanmi. Kananmi Dios Yayapa 
puntanchö noqantsikpaq mañakuykan. 

25Tsayman yaykunanpaq juk kutillam kikinpa yawarninta jichar wañurqan. 

Kay patsachö mandakuq sacerdötiqa wätakunapa yawarninta aparkur wata 
watam Lugar Santïsimuman yaykun. 

26Paykunanölla rurarqa kay patsata kamanqanpita kananyaqqa Jesucristo 

ayka kutiraq wañunman karqan. Peru atska kuti wañunqanpa rantinmi juk 
kutilla wañurqan. Jutsantsikpita perdonashqa kanapaqmi kay ultimu 
tiempuchö sacrificiunö kikin wañurqan. 

27Tsaynöllam llapan runakunapis juk kutilla wañuyan y tsaypitanam 

juzgashqa kayanqa. 

28Jesucristupis juk kutillam atskaq runakunapa jutsankunapita wañurqan. 

Kay patsaman kutimurqa manam runakunapa jutsankunapita yapay 
wañunanpaqtsu kutimunqa, sinöqa payta shuyaqkunata salvananpaqmi. 

 
Hebreos 10 

1 Moisés qellqanqan leykunaqa manam mushuq pactunötsu, sinöqa 

mushuq pactupa llantunnöllam. Tsaymi tsay leykuna ninqannö wata wata 

wätakunata altarchö waykayaptinpis runakunapa shonqunkunaqa Dios 
Yaya munanqannötsu karqan. 

2Shonqunkuna Dios munanqannö kaptinqa jutsankunata dëjaskir manam 

wätakunata altarchö waykayanmannatsu. 

3Wata wata wätakunata waykarpis jutsa rurayanqantam mas yarparäyan. 

4Chïvukunapa y törukunapa yawarninqa manam ni pipa jutsantapis 

mayllantsu. 

5Tsaymi kay patsaman Jesucristo shamur Dios Yayata nirqan: 

<<Sacrificiukunawan y tsaki mikuy ofrendakunawan manam contentutsu 
kanki. Manam tsaykunata apamunäta munankitsu, sinöqa llapan 
shonqüwan qamta cäsunaqtam munanki. 

6Waykana sacrificiukunapis y purificätsina sacrificiukunapis manam 

munanqaykinötsu. 

7Tsaymi nirqaq: <Dios Yaya, munanqaykita ruranäpaq listum kaykä. 

Cäsunaqpaqmi rölluchö qellqashqa kaykan> >>. 

8Tsaymi puntata nirqan tsaki mikuykunata, waykana sacrificiuta, 

purificätsina sacrificiuta y wakin sacrificiukunatapis Dios Yaya mana 
munanqanta. Tsay sacrificiukunata rurananpaq Moisés qellqanqan 
leykunachö nikaptinpis tsaynömi nirqan. 

9Tsaypitanam nirqan Dios Yaya munanqanta rurananpaq shamunqanta. 

Tsaymi tsay sacrificiukunaqa välinnatsu. Tsaypa rantinmi 

10Jesucristo Dios Yaya munanqanta rurar sacrificiupaq noqantsik rayku juk 

kutilla wañurqan. Tsaynöpam perdonashqana kar Dios Yayapa puntanchö 
jutsannaqna kaykantsik. 

11Israel sacerdötikunaqa waran waranmi wätakunata altarchö 

waykayan. Tsaynö waykayaptinpis manam tsaykunawantsu runakunata 
Dios Yaya perdonan. 

12Peru Jesucristum sïqa jutsantsikpita perdonamänapaq juk kutilla 

wañurqan. Kananqa Dios Yayapa derëcha kaq lädunchömi jamaykan. 

13Tsaychömi kanqa llapan contrankunata poderninman Dios Yaya 

churanqanyaq. 

14Jesucristo juk kutilla wañuptinmi akranqan runakuna imayyaqpis 

salvashqa kayänanpaq Dios Yaya perdonarqan. 

15Tsaypaqmi Espíritu Santupis nin: 

16<<Tsay junaqkuna päsaskiptinmi paykunawan pactuta rurashaq. Tsaynö 

rurarmi leynïkunata shonqunkunaman churashaq. Yarpayninkunamanmi 
leynïkunata qellqashaq. Noqa Dios Yayam nï. 

17Paykuna ima jutsata rurayanqantapis manam yarpäshaqnatsu>>. 

18Tsaymi jutsantsikpita perdonamänapaq ima sacrificiutapis Dios Yaya 

wanannatsu. 

Creyikuynintsikta mana dëjanapaq ninqan 

19Wawqikuna y panikuna, Jesucristo yawarninta jichanqanpitam ciëluchö 

Lugar Santïsimuman mana mantsakuypa yaykushun. 

20Noqantsik rayku wañurmi mushuq nänita kichapämashkantsik Lugar 

Santïsimuta tsaparaq cortïnata päsar yaykunapaq. 

21Dios Yayapa wajinchö Jesucristo mandakuq sacerdöti kaptinmi 

22llapan shonquntsikwan payman creyikur puntanman yaykushun. 

Jutsantsikkunata perdonamashqam shonquntsikpis mayllashqana. 
Bautizakushqam cuerpuntsikpis chuya yakuwan mayllashqana. 

23Dios Yaya llapan prometimanqantsikta imaypis cumplinqanta 

musyaykarqa creyikuynintsikta mana dëjar Jesucristuman imaypis 
confiakushun. 

24Kuyanakunapaq y allikunata ruranapaq juknin jukninwanpis 

animatsinakushun. 

25Wakin kaq wawqikuna y panikuna qorikayta qeläkuyaptinpis noqantsikqa 

ama qeläkushuntsu. Jesucristo kutimunanpaqna kanqanta musyaykarqa 
animatsinakunapaq imaypis qorikäshun. 

26Pipis Jesucristuta chaskishqana kaykar jutsa rurayta mana dëjaptinqa 

Dios Yaya manam perdonanqanatsu. Jesucristo noqantsik rayku wañushqa 
kaptinpis manam salvanqatsu. 

27Tsaypa rantinmi día del juiciuchö lunyaypa lunyaykaq nina paykunata 

shuyaraykan. Tsay ninam Dios Yayapa contrankunata llapanta 
ushakätsinqa. 

28 Moisés qellqanqan leykunata mana cäsuqtaqa ishkaq o kimsaq runa 

shimpiptinmi mana llakipaypa wañutsiyaq. 

29Tsaynö kaykaptinqa ¿manatsuraq mas peor castigashqa kayanqa 

Jesucristuta chaskishqa kaykar willakuyninta mana cäsuqkuna? Paykunaqa 
kikin Dios Yayapa Tsurintam manakaqman churaykäyan. 
Mushuq pactuta rurar salvamänapaq jichanqan yawarnintapis mana 
väliqtanömi rikäyan. Llakipämaqnintsik Espíritu Santutapis alläpam 
rabyatsiyan. 

30Musyantsikmi tsaynö kaqkunapaq Dios Yaya rabyar ninqanta: <<Mana 

allikunata rurayanqanpitam kikï juzgashaq. Jutsata rurayanqanpitam 
castigashaq>>. Mastam nirqan: <<Akranqan runakunatam Dios Yaya 
juzganqa>>. 

31Imayyaqpis kawaq Dios Yaya juzgashuptikiqa alläpa mantsakaypaqmi 

kanqa. 

32Ama qonqäyaytsu Jesucristuta chaskiyanqayki witsay alläpa ñakaykarpis 

firmi kayanqaykita. 

33Wakikim llapan runapa rikänanchö ashashqa y maqashqa kayashkanki. 

Wakikinam maqashqa y ashashqa wawqikunata yanapar 
animatsiyashkanki. 

34Tsaynöllam carcelchö kaykaq creyikuqkunatapis llakipar 

yanapayashkanki. Imaykaykikunata apayaptinpis mana llakikurmi 
dëjayashkanki. Tsaynö dëjayashkanki ciëluchö mana ushakaq herenciata 
chaskiyänaykipaq kanqanta musyarmi. 

35Kananpis tsaynölla Dios Yayaman mana ajayaypa confiakuyay. Tsaynö 

kawakurmi alli premiuta chaskiyanki. 

36Imaykata ñakarpis Dios Yaya munanqannö kawakurqa pay 

prometiyäshunqaykitam chaskiyanki. 

37Dios Yayapa palabranmi nin: <<Salvador shamunanpaq ichikllanam 

faltaykan. 

38Munanqänö kawaq runaqa noqaman confiakamurmi kawanqa. Peru 

creyikuyninta dëjaqkunatam sïqa rikaytapis munätsu>>. 

39Noqantsikqa manam creyikuyninta dëjaqkunanö infiernuman jitarpushqa 

kanapaqtsu kantsik. Tsaypa rantinqa Jesucristuman creyikur salvashqa 
kanapaqmi. 

 
Hebreos 11 

Dios Yayaman confiakuyanqan 

1Dios Yayaman confiakurmi musyantsik pay prometimanqantsikkunata 

cumplinanpaq kanqanta. Tsaymi prometimanqantsikkunata manaraq 
rikarpis chaskinapaq shuyaraykantsik. 

2Dios Yayaman confiakuq unay runakunapis Dios munanqannömi 

kawakuyarqan. 

3Dios Yayaman confiakurmi kay patsatapis ciëlutapis pay ninqanllawan 

kamanqanta tantiyantsik. Llapan rikanqantsiktam mana kaqpita kamarqan. 

4Abelpis Dios Yayaman confiakurmi wawqin Caínpita mas allin kaq 

sacrificiuta Dios Yayapaq waykarqan. Abel waykanqanta chaskirmi Dios 
Yaya musyatsirqan alli runa kanqanta. Abel unayna ushakashqa 
kaykaptinpis ruranqantam kananyaqpis yarpantsik. 

5Enoctapis Dios Yayaman confiakuptinmi kawaykaqta Dios Yaya 

apakurqan. Dios Yayapa palabranchömi nin Dios Yaya munanqannö Enoc 
kawakunqanta. 

6Dios Yayaman mana confiakurqa manam ni imanöpapis pay munanqannö 

kawashuntsu. Dios Yayaman confiakunapaqqa pay kanqanta creyishun. 
Tsaynölla creyishun payta ashiqkunata yanapanqanta. 

7Noépis Dios Yayaman confiakurmi arcata rurarqan diluviupita 

tsurinkunawan y llumtsuyninkunawan salvakäyänanpaq. Diluviu kananpaq 
kanqanta Dios Yaya willaptinmi diluviuta manaraq rikarpis arcata rurarqan. 
Tsaymi mana creyikuq runakunata Dios Yaya ushakätsirpis Noéta salvar 
jutsannaqta chaskirqan. 

8Abrahampis Dios Yayaman confiakurmi markanta dëjaskir Dios Yaya 

entregananpaq kaq nacionman aywakurqan. Tsaymi may nacionman 
chänanpaq kanqantapis mana musyaykar Dios Yaya ninqannö aywakurqan. 

9Dios Yaya prometinqan nacionman chaykurpis payman confiakurmi 

carpakunallachö juklä runanölla täkurqan. Abrahamtanö Dios Yaya 
prometiptinmi Isaacpis y Jacobpis tsaynölla täkuyarqan. 

10Abraham tsaynö täkurqan Dios Yaya shäritsinqan mana ushakaq 

markaman chänanpaq kanqanta musyarmi. 

11Sarapis Dios Yayaman confiakurmi chakwanyanqanyaq qolluq kaykarpis 

qeshyaq karqan. Paymi Dios Yaya prometinqanta cumplinanpaq kanqanta 
creyirqan. 

12Tsaynöpam Abraham alläpa awkinna kaykaptinpis tsurin yurirqan. 

Tsaypitanam paypa tsurin y tsurinpita miraqkunapis jatun nación kanqanyaq 
mirayarqan. Paykunam yupaytapis mana puëdiypaq qoyllurnöraq y lamar 
kuchunchö arenïllanöraq maytsikaq kayan. 

13Dios Yaya prometinqanta manaraq chaskirpis Abraham, Sara, Isaac y 

Jacob payman confiakuykarllam wañukuyarqan. Manaraq chaskirpis Dios 
Yaya cumpliykaqta rikarmi kushikuyarqan. Paykunam kay patsachö 
qorpanölla kayanqanta tantiyayarqan. 

14Tsaynö tantiyarmi ciëluchö kaykaq markaman aywakuyänanpaq 

shuyaräyarqan. 

15Paykunaqa unay täkuyanqan markankunaman kutiyta manam 

yarpäyarqantsu. Markankunapaq llakirqa imaykanöpapis kutiyanmanmi 
karqan. 

16Markankunapaq llakiyanqanpa rantinmi ciëluchö mas alli kaq markapaq 

yarpäyarqan. Tsaymi paykunapa Diosnin kayta Dios Yaya penqakuntsu. 
Tsay markatam alistashqallatana paykunata shuyaraykätsin. 

17Abrahampis Dios Yayaman confiakurmi japallan tsurin 

Isaacta altarchö waykananpaq Dios Yaya niptin waykananpaq pusharqan. 

18Tsaynö pusharqan Isaacpita atskaman mirananpaq Dios Yaya 

prometishqa kaykaptinpis. 

19Tsaymi yarparqan wañutsiptinpis Isaacta kawatsimunanpaq kanqanta. 

Rasunpa kawamushqatanömi Abraham payta chaskirqan. 

20Isaacpis Dios Yayaman confiakurmi Jacobman y Esaúman bendicionta 

churarqan. 

21Jacobpis Dios Yayaman confiakurmi Josépa tsurinkunaman bendicionta 

churarqan. Wañukunanpaqna kaykarmi bendicionninta churar tukrunman 
tukmakurkur Dios Yayata adorarqan. 

22Josépis Dios Yayaman confiakurmi Israel majinkunata willarqan Egiptupita 

yarquyänanpaq kanqanta. Wañunanpaqna kanqanta musyarmi paykunata 
nirqan: <<Kaypita aywakur tullükunatapis aparkur aywakuyanki>>. 

23Moiséspa maman taytanpis Dios Yayaman confiakurmi Faraón 

mandanqanta cäsuyarqantsu. Tsaymi Moisés yuriptin kuyakuypaq kanqanta 
rikar kimsa killantin pakarätsiyarqan. 

24Moiséspis Dios Yayaman confiakurmi jatunyaskirqa Faraónpa warmi 

tsurinpa wawannö kayta munarqantsu. 

25Tsaymi Faraónpa wajinchö jutsata rurar kawanqanpa rantin Israel 

majinkunawan sufrir kawarqan. 

26Dios Yayapita premiuta chaskinanpaq kanqanta musyarmi Egiptuchö rïcu 

kayta munarqantsu, sinöqa Cristo rayku sufrinqan mas alli kanqantam 
tantiyarqan. 

27Dios Yayaman Moisés confiakurmi Faraónpita mana mantsakur Dios 

Yayata rikaykaqnö Egiptupita aywakurqan. 

28Dios Yayaman confiakurmi Israel runakunata nirqan Pascua fiestata rurar 

punkupa marcunkunata yawarwan llushiyänanpaq. Tsaynö llushitsirqan 
wañutsikuq ángel yawarta rikar Israel runakunapa wajinkunachö mayor 
tsurinkunata mana wañutsinanpaqmi. 

29Israel runakunapis Dios Yayaman confiakurmi Puka Lamar tsakishqapa 

päsayarqan. Peru Egipto runakunam sïqa qepanta yaykuyanqanchö shinqar 
wañuyarqan. 

30Dios Yayaman confiakur Israel runakuna Jericó markata qanchis junaq 

tumapaykäyaptinmi murällanpis juchuskirqan. 

31 Prostitüta Rahabpis Dios Yayaman confiakurmi rikapakuq Israel 

runakunata kushishqa chaskirqan. Tsaynöpam mana cäsuq runakuna 
ushakäyaptinpis payqa ushakarqantsu. 

32Dios Yayaman confiakuqkunam maspis kayanraq. Peru tiempum kantsu 

Gedeónpaq, Baracpaq, Sansónpaq, Jeftépaq, Davidpaq, Samuelpaq y 
profëtakunapaq willakunäpaq. 

33Dios Yayaman confiakurmi wakinqa nacionkunata venciyarqan, wakinqa 

runakunata alli juzgayarqan y wakinnam Dios Yaya prometinqanta 
chaskiyarqan. Wakintaqa leonkunapis manam mikuyarqantsu. 

34Wakintaqa ninapis manam ruparqantsu. Wakinnam espädawan 

wañutsiyänanpaq kaykaptinpis qeshpiyarqan. Kallpannaqkunapis 
valorayänanpaqmi Dios Yaya yanaparqan. Tsaymi juk nacionpita shamuq 
soldädukunatapis Dios Yayaman confiakur venciyarqan. 

35Tsaynöllam Dios Yayaman confiakuq warmikunapis rikäyarqan wañushqa 

sutaraykaq wawankuna kawayämunqanta. Wakintanam ñakatsiypa 
wañutsiyarqan. Dios Yayata nëgatsiyänan rayku ñakatsiyaptinpis Dios Yaya 
kawatsimunanpaq kanqanta musyarmi nëgayarqantsu. 

36Tsaynöllam wakinpis sufriyarqan runakuna ashayaptin, astayaptin y 

carcelman qaykatsiyaptin. 

37Wakintam saqmar wañutsiyarqan. Wakintam serruchuwan roquypa 

wañutsiyarqan. Wakintanam espädawan wañutsiyarqan. Wakinnam alläpa 
waktsa kar üsha qaratsallapita y cabra qaratsallapita llatapankuna 
shukushqa markan markan chikishqa puriyarqan. 

38Runakuna chikiyaptinmi desiertukunapa y tsunya raqrakunapa purir 

machaykunaman tsinkakuyaq. Dios Yayaman mana confiakuqkunaqa 
manam ni mayqanpis paykunanö alli kayarqantsu. 

39Confiakuyanqanpita Dios Yaya paykunata alli rikaptinmi kay patsachö ni 

mayqanpis Dios Yaya prometinqanta chaskiyarqantsu. 

40Tsaypa rantinmi mas alli kaqta chaskiyänanta Dios Yaya munarqan. 

Tsaynöpam paykunapis y noqantsikpis prometinqan salvacionta iwal 
chaskishun. 

 
Hebreos 12 

Mana ajayaypa Jesucristuman confiakunapaq ninqan 

1Tsay unay runakunaqa yupaytapis mana puëdiypaqmi 

kunchawaraykämantsik. Tsaynö kaykaptinqa cörriq runa qepinta dëjaqnö 
tukuyläya jutsantsikta dëjashun. Llallinakuqkuna chäyänanpaq kaqman 
cörriyanqannö noqantsikpis Dios Yaya munanqannö wañunqantsikyaq 
kawashun. 

2Salvamaqnintsik y tantiyatsimaqnintsik Jesucristo imanö kawanqanta 

tantiyakushun. Paymi runakunata salvar kushikunanpaq kanqanta musyar 
penqakuyta jitaskir cruzchö wañurqan. Tsaymi kananqa Dios Yayapa trönun 
derëcha kaq lädunchö jamaykan. 

3Dios Yayaman creyikuyanqaykita mana dëjayänaykipaq Jesucristo imanö 

ñakanqanta tantiyakuyay. Payqa jutsasapa runakuna contran shäriyaptinpis 
Dios Yaya munanqannömi imaypis kawarqan. 

4Qamkunapa contraykikuna karpis manam ni mayqaykita 

wañutsiyäshunkiraqtsu. 

5¿Qonqayashkankiku Dios Yaya wamrankunapaq palabranchö ninqanta? 

Tsaychömi nin: <<Hïju, Dios Yaya corrigishuptiki ama jaqayaytsu. 
Jaqayanqaykipa rantin chaskikuy. 

6Kuyanqan kaqtam Dios Yaya corrigin. Wamran kananpaq chaskinqan 

kaqtam yachakunanpaq castigan>>. 

7Pï runapis wamrantam corrigin. Tsaynöllam wamran kayaptiki Dios Yayapis 

corrigiyäshunki. Tsaymi Dios Yaya corrigiyäshuptiki chaskikuyänayki. 

8Dios Yayapis wamran kaqtaqa llapantam corrigin. Mana corrigiyäshuptikiqa 

manam wamrankunatsu kayanki. 

9Taytantsikpis mana cäsukuq kashqam corrigimashkantsik. 

Corrigimashqam jaqayanqantsikpa rantin cäsukushkantsik. Tsaynö 
kaykaptinqa Dios Yaya corrigimashqa masraq cäsukushun. 
Cäsukurqa mana ushakaq kawaytam tarishun. 

10Taytantsikpis mandädunchö kanqantsikyaqllam munanqannö kawanapaq 

corrigimantsik. Peru Dios Yayam sïqa corrigimantsik pay jutsannaq 
kanqannö jutsannaq kanapaq. 

11Corrigimanqantsik höra alläpa llakikurpis cäsukurqa Dios Yaya 

munanqannömi kawakushun. 

12Tsaynö kaykaptinqa makiki warkakashqanö kaptinpis y alaychö qonqurniki 

watakashqanö kaptinpis animakuyay. 

13Nänipita mana yaqaypa aywaqnö imaypis allillata rurayay. Tsaynöpam 

rata ishkiqnö kayankitsu, sinöqa kutikashqa runanöna kayanki. 

Dios Yayata cäsukunapaq ninqan 

14Pïmaywanpis kuyanakur alli kawakuyay. Tsaynölla jutsata mana rurar Dios 

Yaya munanqannö kawakuyay. Jutsa ruraqkunaqa manam pipis Dios 
Yayapa puntanman chanqatsu. 

15Shumaq tantiyayay. Mayqaykipis jutsaykikunata mana dëjarqa manam 

salvakuyankitsu. Ama jaqayashqa puriyaytsu. Jaqayashqa purirqa 
venënuyuq ayaq jachanö karmi wakin kaqkunatapis jaqayätsiyanki. 

16Ama mayqaykipis fornicación jutsata rurayankitsu. Tsaynölla ama 

Esaúnöqa Dios Yayata mana cäsuq kayankitsu. Esaúqa mayor kay 
derëchunta juk plätu mikuyllapaqmi wawqinta rantikurqan. 

17Musyayanqaykinömi tsay bendicionta taytanpita chaskiyta munar alläpa 

waqarpis chaskirqannatsu. 

18Qamkunaqa manam Sinaí jirkaman chaqnötsu kayanki. Tsay jirkachömi 

ninapis, paqaspis y alläpa wayrapis karqan. 

19Cornëta waqamuqta y Dios Yaya mantsakaypaq parlamuqta wiyarmi 

alläpa mantsakar manana parlamunanpaq rugakuyarqan. 

20Tsaynöllam alläpa mantsakäyarqan Dios Yaya niptin: <<Runatapis 

wätatapis jirkaman witsaq kaqtaqa saqmar [o flëchar] wañutsiyanki>>. 

21Alläpa mantsakaypaq kaptinmi Moiséspis nirqan: <<Alläpa 

mantsakaywanmi tsuktsukyaykä>>. 

22Qamkunaqa Sión lömaman y ciëluchö Jerusalénman chashqanömi 

kaykäyanki. Tsay markaqa imayyaqpis kawaq Dios Yayapa markanmi. 
Tsaychömi yupaytapis mana puëdiypaq maytsika angelkuna Dios Yayata 
kushishqa alabayan. 

23Dios Yayaman llapan confiakuqkunawan qorikashqanömi kaykäyanki. 

Mayor wamra herenciata chaskiqnö kayaptikim shutikikunapis ciëluchö 
qellqashqana kaykan. Tsaynöllam pïmayta juzgaq Dios Yayapa puntanman 
y ciëluchö kaykaq llapan salvashqakunapa puntanman chashqanöna 
kaykäyanki. 

24Tsaynöllam Jesucristupa puntanchö kaykaqnöna kaykäyanki. Paymi 

wañurqan Dios Yaya mushuq pactuta rurar salvamänapaq. Jesucristo 
yawarninta jichanqan manam Abel yawarninta jichanqannötsu. Abel 
yawarninta jichar wañunqanqa wañutsikuq runa castigashqa kananpaqmi 
karqan. Peru Jesucristo yawarninta jichar wañunqanmi sïqa perdonashqa 
kanapaq kaykan. 

25Tsaynö kaykaptinqa Dios Yaya niyäshunqaykita ama yupaytupäyaytsu. 

Desiertuchö Moisés ninqanta mana cäsukuqkunata Dios Yaya 
castigaykarqa ciëlupita nimanqantsikta mana cäsukushqa peormi 
castigamäshun. 

26Sinaí jirkachö Dios Yaya parlamuptin tsay jirkapis alläpam tsuktsukyarqan. 

Kananpis Dios Yaya palabranchömi nin: <<Yapaymi kay patsata 
tsuktsukyätsishaq. Manam kay patsallatatsu tsuktsukyätsishaq, sinöqa 
ciëlutapis tsuktsukyätsishaqmi>>. 

27<<Yapaymi kay patsata tsuktsukyätsishaq>> nirqa llapan 

kamanqankunata tsuktsukyätsir ushakätsinanpaqmi musyatsimantsik. 
Tsaynö ruraptinmi mana ushakaqkunallana quëdayanqa. 

28Dios Yayapa mandakuyninqa imaypis manam ushakanqatsu. Tsay 

mandakuytaqa chaskiykantsiknam. Tsaymi agradëcikur llapan 
shonquntsikwan payta alabashun. Paypita mantsakur munanqannö imaypis 
kawakushun. 

29Mana cäsukuqkunataqa nina rupar ushanqannömi Diosnintsik 

ushakätsinqa. 

 
Hebreos 13 

Dios Yaya munanqannö kawanapaq ninqan 

1Juk castanölla imaypis kuyanakur kawakuyay. 

2Tsaynölla wajikiman patsakuq pï chämuptinpis kushishqa patsatsiyanki. 

Tsaynö patsatsiyanqanchömi wakin runakuna mana 
musyar angelkunatapis patsatsiyarqan. 

3Kikikikuna carcelchö qaykuraykaqnö carcelchö kaykaqkunata yarpäyanki. 

Kikikikuna sufriyanqaykinö sufriqkunatapis yanapayanki. 

4Llapayki casädu kaqkuna majaykiwan kuyanakur alli kawakuyay. Ama 

adulteriu jutsata rurayaytsu. Fornicación jutsata y adulteriu jutsata 
ruraqkunataqa Dios Yayam juzganqa. 

5Tsaynölla ama qellayllapaq ayrajashqa kayaytsu. Tsaypa rantin 

imaykikunapis kanqanllawan contentakuyay. Dios Yayam nin: <<Manam ni 
imaypis dëjayäshaykitsu ni qonqayäshaykitsu>>. 

6Tsaynö nikämashqaqa payman confiakur kushishqa nishun: <<Dios Yaya 

yanapamaptinmi imapitapis mantsakütsu. Conträ shäriyaptinpis manam 
llakikütsu>>. 

7Dios Yayapa palabranta yachatsishuqnikikunata yarpäyay. Dios Yayata 

servir allikunata rurayanqanta tantiyar paykuna creyikuyanqannö 
qamkunapis Dios Yayaman confiakuyay. 

8Jesucristuqa unaypis, kananpis y imayyaqpis kanqannöllam kaykan. 

9Llutan yachatsikuqkuna yachatsikuyanqanta ama chaskiyaytsu. Manam 

paykuna niyanqannötsu reqishqa mikuykunallata mikur Dios Yaya 
munanqannö kawantsik, sinöqa Dios Yaya yanapamashqam. 

10Noqantsikpa altarnintsikqa manam Sagrädu Carpachö altarnötsu. 

Altarnintsikpita mikushqapis Sagrädu Carpachö Dios Yayata serviq 
sacerdötikunaqa manam tsaypita mikuyänanpaq derëchunkuna kantsu. 

11Unay kaq pactuchöqa runakuna jutsata rurayanqanpitam mandakuq 

sacerdötikuna wätakunapa yawarninta Lugar Santïsimuman apayaq. Tsay 
wätakunapa aytsantanam campamentupita jipiskir waykayaq. 

12Tsaynöllam Jesucristutapis markapita jipiskir wañutsiyarqan. Yawarninta 

jichar wañunqanpitam jutsantsikkunata Dios Yaya perdonamantsik. 

13Jesucristo tsaynö ñakaykaptinqa noqantsikpis campamentupita 

yarqushun. Payta ñakatsiyanqannö ñakatsimashqapis o payta 
musyapäyanqannö musyapämashqapis payman imaypis creyikur 
kawakushun. 

14Noqantsikpa markantsikqa manam kay patsachötsu. Tsaypa rantinmi kay 

patsachö qorpanölla kar mana ushakaq markata shuyaykantsik. 

15Tsaynö kaykaptinqa Jesucristuman creyikur sacrificiuta altarman 

churaqnö Dios Yayata imay hörapis alabashun. Paypa shutinchö 
alabanqantsikmi alli kaykan. 

16Tsaynölla mana qonqar allikunallata rurayanki. Juknin jukninwan 

imallawanpis yanapanakuyanki. Tsaynö kawakurmi Dios Yaya munanqan 
sacrificiukunata payman apaqnö kantsik. 

17 Mayor wawqikunata cäsuyay. Paykunam shumaq rikäyäshunaykipaq 

waran waran yarpachakuyan. Tsaynöllam alli o mana alli 
rikäyäshunqaykipita Dios Yayata cuentata qoyanqa. Tsaynö kaykaptinqa 
ama llakikatsiyaytsu, sinöqa kushi kushilla cuidayäshunaykipaq 
yachatsiyäshunqaykita cäsukuyay. Llakikatsiyaptikiqa manam 
qamkunapaqpis allitsu kanqa. 

18Noqakunapaqpis Dios Yayata mañakuyay. Musyayämi llutanta mana 

rurayanqäta. Dios Yaya munanqallantam imaypis rurayta munayä. 

19Tsaynölla qamkunaman yapay kutiyämunäpaq payta mañakuyay. 

Cartapa ushanan 

20Dios Yayatam qamkunapaq mañakü. Paymi alli kawakunapaq 

yanapamantsik. Señor Jesucristutam kawatsimushqa. Üshankunatapis 
shumaqmi mitsin. Yawarninta jicharmi imaypis mana 
ushakaq pactuta noqantsikwan rurashqa. 

21Jesucristupa shutinchömi imaypis yanapaykuyäshunaykipaq payta 

mañakuyä. Munanqanta rurayänaykipaq alli kaqkunata 
alistapaykuyälläshuy. Payqa imayyaqpis alabashqa kaykullätsun. [Amén.] 

22Wawqikuna y panikuna, wallkallatapis kay cartachö qellqamunqäta 

chaskikuyay. 

23Wawqintsik Timoteupis carcelpita yarqamushqanam. Qamkunaman 

manaraq shamuptï noqa kaqman chämuptinqa ishkäkunam shayämushaq. 

24 Mayor wawqikunata y wakin wawqikunata y panikunatapis 

saludaykuyällay. Tsaynöllam Italia nacionpita wawqikuna y panikunapis 
saludayämushunki. 

25Dios Yaya llakipäyäshurniki yanapaykuyälläshuy. [Amén.] 

Santiago 
Santiago 1 

Santiago saludakunqan 

1Maytsaychö täkuq chunka ishkay trïbu Israel runakuna: Noqa 

Santiagum, Dios Yayapa y Señor Jesucristupa serviqnin kar saludayämuq. 

Imaykata sufrirpis Dios Yayaman creyikunapaq ninqan 

2Kuyashqa wawqikuna y panikuna, ima ñakaychö karpis llapan 

shonquykikunawan kushikuyay. 

3Musyayankim imatapis ñakarraq llapan shonquykikunawan Dios Yayaman 

creyikuyanqaykita. 

4Peru mana ajayaypa creyikurmi Dios Yaya munanqannö 

kawakuyänaykipaq shumaq yachakuyanki. 

5Mayqaykipis Dios Yaya munanqannö kawakuyta mana puëdirqa 

tantiyatsishunaykipaq payta mañakuyay. Mañakuyaptikiqa 
tantiyatsiyäshunkim. Mañakuq kaqtaqa imaypis yanapanmi. 

6Peru llapan shonquykikunawan creyikur mañakuyay. Mañakur ama 

yarpäyaytsu <<¿wiyamanqatsuraq o manatsuraq?>> nirqa. Tsaynö 
yarparqa lamarta wayra waklä kayläman laqchikätsinqannömi kaykäyanki. 

7Tsaynö kaykarqa ama yarpäyaytsu Dios Yayapita imatapis 

chaskiyänaykipaq kanqanta. 

8Tsaynö mañakuq runaqa manam creyikuntsu ni Dios Yaya munanqannötsu 

kawan. 

Waktsakunata y rïcukunata plëtunqan 

9Waktsa wawqikuna y panikuna, Dios Yaya kuyayäshunqaykita kushikuyay. 

10Rïcu wawqikuna y panikuna, qamkunapis kushikuyay riquëzaykikunaman 

mana confiakuyänaykipaq Dios Yaya tantiyatsiyäshunqaykita. Rïcu karpis 
waytanö ushakaqllam kayanki. 

11Alläpa achaptinmi qewapis tsakiskin. Waytapa tuktun kuyakuypaq 

kaykarpis shushurmi ushakan. Tsaynöllam rïcukunapis mas rïcuyaypaq 
ayrajaykar ushakäyanqa. 

Dios Yaya alli ruraq kanqan 

12Imayka ñakaychö karpis Dios Yayaman mana ajayaypa creyikuq runaqa 

kushishqam kawakun. Tsaynö creyikurmi Dios Yayapa puntanchö corönata 
chaskinqa. Tsay corönaqa mana ushakaq kawaymi. Tsay corönata 
chaskiyänanpaqmi kuyaqnin kaqkunata Dios Yaya prometirqan. 

13Yarpaynikikunaman jutsa ruray shamuptin ama niyaytsu jutsata 

rurayänaykipaq Dios Yaya yarpätsiyäshunqaykita. Dios Yayaqa manam ni 
imaypis jutsata rurantsu ni pitapis jutsata rurananpaq yarpätsintsu. 

14Tsaypa rantinqa tsay yarpay kikikipa shonquykikunapita kanqanta 

tantiyakuyay. 

15Shonquykikuna yarpanqanta rurarmi jutsata ruraykäyanki. Jutsa 

ruraqkunataqa Dios Yayam infiernuman jitarpunqa. 

16Kuyashqa wawqikuna y panikuna, ama llutankunata yarpäyaytsu. 

17Llapan allikunata chaskiyanqaykiqa atsikyaqkunata kamaq 

Taytantsikpitam. Payqa manam llantu päsaqnötsu, sinöqa imaypis 
kanqannöllam kaykan. 

18Kikin munanqannöllam alli willakuyninwan mushuq kawayta 

qaramashkantsik llapan kamanqankunapitapis mas kuyay wamrankuna 
kanapaq. 

Jesucristupa willakuyninta cäsunapaq ninqan 

19Kuyashqa wawqikuna y panikuna, tsaynö kaykaptinqa yachaq tukur alläpa 

parlayaytsu, sinöqa wakinpis parlayänanpaq upälla kakuyay. Tsaynölla 
sasllaqa ama rabyakuyaytsu. 

20Rabyakurqa manam Dios Yaya munanqannötsu kawayanki. 

21Mana alli ruraykunatawan imayka viciukunata dëjayay. Willakuyninta 

shonquykikunaman Dios Yaya murushqa kaykaptinqa willakuyninta shumaq 
cäsukuyay. Paypa willakuyninqa salvayäshunaykipaq poderyuqmi. 

22Willakuyninta wiyayanqaykillawanqa ama contentakuyaytsu, sinöqa 

cäsukur kawakuyay. Tsaynö mana kawayaptikiqa yachakuyanqaykipis 
manakaqllapaqmi kanqa. 

23Dios Yayapa willakuyninta wiyaykar mana cäsukuq runaqa qaqllanta 

espëjuchö rikaykarpis 

24aywakur sas qonqaskiqnömi kaykan. 

25Peru Dios Yayapa willakuyninta mana qonqar cäsukurmi sïqa espëjuchö 

rikar qaqllan imanö kanqanta mana qonqaqnö kaykan. Tsaynö kawaqtam 
Dios Yaya imaykachöpis yanapanqa. 

26Mayqaykipis <<Dios Yayamanmi creyikü>> nikar mana allikunata parlarqa 

manam rasunpatsu creyikuyanki. Tsaynö kayaptikiqa Dios Yayaman 
creyikuyanqaykipis manakaqllapaqmi. 

27Dios Yayaman rasunpa creyikurqa waktsakunata y viüdakunata 

faltapukuyaptin yanapayanki. Wakin kaqkuna jutsata rurar kawayaptinpis 
noqantsikqa ama jutsata rurashuntsu. 

Santiago 2 

Waktsakunata yanapanapaq ninqan 

1Kuyashqa wawqikuna y panikuna, poderösu Señornintsik Jesucristuman 

creyikuykarqa llapan runakunata iwal rikäshun. 

2Qorikäyanqaykiman alli llatapashqa y qori sortïjashqa rïcu runa chämuptin 

y tsaynölla makwa llatapashqa waktsa chämuptin 

3¿imanirtan rïcu kaqta alli rikar niyanki <<kay allin kaq bancaman 

jamaykullay>> y waktsa kaqtaqa niyanki <<qamqa qepallachö ichiräkuy>> 
o <<patsallaman jamakuy>>? 

4Tsaynö nirqa ¿manaku jukninta alli rikäyanki y juknintana mana alli 

rikäyanki? Tsaynö karqa mana alli jueznömi kayanki. 

5 Kuyashqa wawqikuna y panikuna, wiyayämay. ¿Manaku Dios Yayaqa 

waktsakunata akrashqa wakin runakunapita payman mas creyikuyänanpaq 
y mandakuyninchö imayyaqpis kawayänanpaq? Tsaynö 
kawakuyänanpaqmi kuyaqnin kaqkunata prometirqan. 

6Tsaynö kaykaptinmi qamkunaqa waktsakunata mana alli rikaykäyanki. 

¿Manaku rïcu runakunaqa munayanqanta ruratsiyäshurniki 
sufritsiyäshunki? ¿Manaku maqaraykar juezkunamanpis apatsiyäshunki? 

7¿Manaku paykunaqa salvamaqnintsik Jesucristutapis manakaqman 

churayan? 

8Dios Yayapa palabranmi nin: <<Kikiki kuyakunqaykinö runa majikita 

kuyanki>>. Tsay leyta rasunpa cumplirqa allitam ruraykantsik. 

9Peru rïcukunata alli rikar waktsakunata mana alli rikarqa tsay leyta mana 

cumplirmi jutsata ruraykantsik. 

10Mayqanpis <<Dios Yayapa llapan leyninkunata cumplïmi>> nikar juk 

mandamientullatapis mana cumplirqa llapanta mana cumpliqnömi 
kaykäyan. 

11Dios Yayapa mandamientunmi nin <<ama majayuq kaykar jukwan 

purikunkitsu>> y <<ama runa majikita wañutsinkitsu>>. Tsaynö kaykaptinqa 
jukwan mana purikurpis runa majinta wañutsirmi Dios Yayapa leyninkunata 
cumplintsu. 

12Tsaynö kaykaptinqa imata parlayänaykipaq y imata rurayänaykipaqpis 

shumaq yarpachakuyay. Willakuynin ninqannöllam día del juiciuchö Dios 
Yaya juzgayäshunki. 

13Runa majikita mana llakipäyaptikiqa qamkunatapis Dios Yaya manam 

llakipäyäshunkitsu. Peru runa majikita llakipäyaptikim sïqa qamkunatapis 
llakipäyäshunki. 

Dios Yayaman creyikur allita ruranapaq ninqan 

14Kuyashqa wawqikuna y panikuna, <<Dios Yayamanmi creyikü>> nikarpis 

pay munanqannö mana kawashqaqa creyikunqantsikpis ¿imapaqtan välin? 
Tsaynö kawaq runakunataqa Dios Yaya manam salvanqatsu. 

15Dios Yayaman creyikuq majintsik llatapannaq o mallaqaykaqta rikaykar 

16mana yanapashqaqa <<Dios Yaya yanapaykulläshuy qoñu qoñulla 

kanaykipaq y pacha junta mikunaykipaq>> ninqantsikpis ¿imapaqtan välin? 

17Tsaynöllam runa majintsikta mana yanapashqaqa Dios Yayaman 

creyikunqantsikpis manakaqllapaq. 

18Wakin runakunam niyan: <<Mana yanapakuq karpis Dios Yayamanmi 

creyikü>>. Tsaynö niyaptinpis noqam nï: Mana yanapakuq karqa manam 
rasunpatsu Dios Yayaman creyikuyanki. Peru runa majikita yanaparmi sïqa 
Dios Yayaman rasunpa creyikuyanki. 

19Dios Yaya japallan kanqanta creyiyanqayki alli kaptinpis tsay 

creyiyanqaykillawanqa manam salvakäyankitsu. Supaykunapis Dios Yaya 
kanqantaqa creyiyanmi. Peru infiernuman jitarpushqa kayänanpaq 
kanqanta musyarmi mantsakaywan karkaryäyanraq. 

20¡Ima upatan kayanki! Runa majikita mana yanapayaptikiqa Dios Yayaman 

creyikuyanqaykipis manakaqllapaqmi. 

21Yarpäshun unay awiluntsik Abraham imanö kanqanta. Payshi Dios Yayata 

cäsukur tsurin Isaacta altarchö wañutsinanpaq pushanaq. Tsaynö 
cäsuptinshi Dios Yaya jutsannaqtanö chaskinaq. 

22Tsaynöpam Abraham rasunpa creyikunqanta musyantsik. 

23Dios Yayapa palabranmi nin: <<Dios Yaya ninqanta Abraham creyiptinmi 

jutsannaqtana chaskirqan>>. Tsaynöllam nin Abraham Dios Yayapa amïgun 
kanqanta. 

24Tsaynö kaykaptinqa manam creyikunqallantsikpitatsu Dios Yaya 

salvamantsik, sinöqa payman creyikurnin allikunata ruranqantsikpitam. 

25Tsaynölla yarpäshun prostitüta Rahab imata ruranqanta. Israel runakuna 

Jericó markaman rikapakuq chaykuyaptinshi wajinman pakaskinaq. 
Tsaypitanash Jericó runakuna ashiyaptin jukläpa aywakunanpaq 
mandanaq. Tsaynö ruranqanpitam paytapis Dios Yaya jutsannaqtanö 
chaskirqan. 

26Tsaymi allikunata mana rurashqaqa Dios Yayaman creyikunqantsikpis 

manakaqllapaq kaykan. Cuerpunpita alma yarquptin runa wañunqannömi 
creyikuynintsikpis wañushqanö kaykan. 

 
Santiago 3 

Mana allikunata mana parlanapaq ninqan 

1Kuyashqa wawqikuna y panikuna, mana allikunata yachatsiyaptikiqa Dios 

Yayam juzgayäshunki. Tsaynö kaykaptinqa qorikäyanqaykichö llapayki ama 
yachatsikuqllaqa kayaytsu. 

2Pipis qallunta dominakurqa jutsannaqmi kanman. Tsay runaqa 

cuerpuntapis jutsa ruraypita dominanmanmi. Peru qalluntsikta dominakuyta 
mana puëdirmi sïqa llapantsikpis jutsata rurantsik. 

3Musyanqantsiknömi bestiapa shiminman bozalta churarkur 

munanqantsikpa puritsintsik. 

4Jatusaq büquita wayra apaptinpis ichik timonllawanmi manijar 

munanqanpa apayan. 

5Wañunaykaq shanshapis tsariskirmi muntikunata rupar ushan. Tsaynöllam 

qalluntsikpis ichiklla kaykarpis imaykaman qarpamantsik. 

6Parlanqantsikmi imayka ninanö. Mana allikunata parlarmi alli 

kawakuqkunatapis mana alliman ishkitsintsik. Qalluntsik ichiklla kaykarpis 
dominamashqam mana alli kawakuntsik. Nina imaykata rupanqannömi 
mana alli parlaynintsikpis. Mana allikunata parlarmi Satanáspa munayninta 
ruraykantsik. 

7Imayka wätatapis runakunaqa manshuyätsiyanmi: chucaru kaqkunata, 

päriqkunata, culebrakunata y lamarchö kawaqkunatapis. 

8Peru qallunkunatam sïqa pipis dominayta puëdiyantsu. Runapa qallunqa 

chucaru wätanö y venënunömi kaykan. 

9Tsay qalluntsikllawanmi Dios Yayata alabantsik y runa majintsiktapis 

rimantsik. Kikin rikuqta Dios Yaya kamaykämashqaqa manam tsaynö 
rimakushwantsu. 

10Tsay qalluntsikllawanmi allita y mana allitapis parlantsik. Kuyashqa 

wawqikuna y panikuna, ama tsaynöqa kashuntsu. 

11¿Juk pashtaqllapita puchquq y mishkiq yaku yarqamunmantsuraq? 

12¿Hïguspis aceitünasta wayunmantsuraq? ¿Üvapis hïgusta 

wayunmantsuraq? ¡Manam! Tsaynöllam juk pashtaqllapitaqa puchquq y 
mishkiq yaku yarqamuntsu. Tsaynö kaykaptinqa mana allikunata 
parlanqantsikpa rantin alli kaqkunallatana parlashun. 

Rasunpa yachayyuq kar imanö kawanapaq ninqan 

13Qamkuna kaqchö mayqanpis yachayyuq y tantiyakuq karqa mana yachaq 

tukurlla allikunata ruratsun. Tsaynö kawaptinraqmi yachayyuq kanqanpis 
musyakanqa. 

14Runa majinta chikir shonqunchö rabyaparqa ama yarpätsuntsu yachayyuq 

kanqanta. Tsaynö aläbakurqa manam rasun kaqtatsu parlantsik. 

15Yachayyuq tukuyqa manam Dios Yayapitatsu, sinöqa runapa 

yarpayninpita y Satanáspitam. 

16Chikinakurnin rabyapänakur kawarqa alläpa mana allim kawaykantsik. 

17Peru Dios Yaya yachayta qaramashqam sïqa pay munanqannö 

kawakuntsik. Tsaymi pïmaywanpis alli kawakuntsik, kuyanakuntsik, alli 
shonqu kantsik, llakipäkuq kantsik, allikunallata imaypis rurantsik, 
pïmaytapis alli rikantsik y rasun kaqllata parlantsik. 

18Runa majintsikwan alli kawanqantsikta rikarmi wakin runakunapis 

tantiyayanqa runa majinwan alli kawakuyänanpaq. Tsaynöpam llapantsikpis 
Dios Yaya munanqannö kawashun. 

 
Santiago 4 

Jutsata mana rurar kawanapaq ninqan 

1¿Imanirtan pelyar y qayapänakur kawaykäyanki? Shonquykikunachö mana 

alli yarpay kaptinmi tsaynö kaykäyanki. 

2Wakinkuna imaykayuq kayanqanta rikarmi qamkunapis paykunanö kayta 

munayanki. Tsaymi imaykanöpapis tariyta munar runa majikitapis 
wañutsiyanki. Tsaynö rurarpis Dios Yayata mana mañakurmi ima 
munayanqaykitapis tariyankitsu. 

3Manakaqkunachö ushayänaykipaq kaptinmi mañakurpis chaskiyankitsu. 

4¡Mana cäsukuq jutsasapa runakuna! ¿Manaku musyayanki mana allikunata 

rurar Dios Yayapa contran kayanqaykita? Pipis mana allikunata rurarqa Dios 
Yayapa contranmi kaykan. 

5¿Manaku creyiyanki Dios Yayapa palabran ninqanta? Tsaychömi nimantsik 

mana allikunata rurashqa noqantsikman kachamunqan Espíritu Santu 
rabyakunqanta. 

6Peru tsaynö kaptinpis llakipämantsikmi. Tsaymi palabranchöpis nin: 

<<Yachaq tukuqkunataqa Dios Yaya manam yanapantsu. Peru qollmi 
shonqu kaqkunatam sïqa llakipar yanapan>>. 

7Tsaynö kaykaptinqa mana yachaq tukurlla Dios Yaya ninqanta cäsukur 

diabluta pärapuyay. Pärapuyaptikiqa qeshpirmi aywakunqa. 

8Dios Yayawan imaypis kawakuyay. Tsaynö kawakuyaptikiqa paypis 

qamkunawanmi kaykanqa. ¡Jutsasapakuna! Makikikunata mayllakuqnö 
jutsa ruraykunata dëjayay. Janan shonqulla cäsuyanqaykipa rantin llapan 
shonquykikunawan Dios Yayata cäsuyay. 

9Jutsaykikunapita alläpa llakikur waqayay. Asikuyanqaykipa rantin waqayay. 

Kushikuyanqaykipa rantin llakikuyay. 

10Dios Yayata cäsur mana yachaq tukurlla kawakuyay. Tsaynö kayaptikim 

yanapayäshunki. 

Mana musyapäkuq kanapaq ninqan 

11Wawqikuna y panikuna, mayqaykipis ama musyapänakuyaytsu. Pitapis 

musyaparqa Dios Yaya kuyanakunapaq nimanqantsik mandamientutam 
manakaqman churaykantsik. Dios Yayapa mandamientunqa manam 
manakaqman churanapaqtsu, sinöqa cäsunapaqmi. 

12Dios Yayam leyninkunata qaramashkantsik. Payllam jutsayuq o jutsannaq 

kanqantsikta nimäshun. Payllam salvamänapaq o condenamänapaqpis 
poderösu kaykan. Tsaynö kaykaptinqa ¿pitan qamqa kanki runa majikita 
juzganaykipaq? 

Ima päsananpaq kanqanta mana musyanqantsik 

13Wakikim niyanki: <<Waraykuna juklä markapa aywar tsaychö juk wata 

negociuta rurashun atska qellayta gänamunapaq>>. Tsaynö niqkuna, 
shumaq wiyayämay. 

14Manam musyantsiktsu waraykuna ima päsamänapaq 

kanqantapis. Pukutay yuriskamur illakaskinqannöllam noqantsikpis 
illakäshun. 

15Tsaymi nishwan: <<Dios Yaya munaptin kawarmi kaytapis y waktapis 

rurashun>>. 

16Peru tsaynö niyanqaykipa rantinmi imata rurayänaykipaqpis 

aläbakuykäyanki. Tsaynö aläbakuyanqaykiqa manam allitsu. 

17Allikunata ruranapaq kanqanta musyaykar mana rurarqa jutsatam 

ruraykantsik. 

 
Santiago 5 

Rïcukunata piñapanqan 

1¡Rïcukuna, wiyayämay! ¡Día del juiciuchömi alläpa ñakayanki! ¡Tsaymi 

qayaraykachar waqayanki! 

2Imayka qoriyanqaykipis ismurmi ushakanqa. Llatapaykikunatapis puyum 

ushanqa. 

3Qorikikuna y qellaynikikunapis manam välinqatsu. Ultimu tiempuchöna 

kaykarpis riquëzakunata kikillaykikunapaqmi qoriyanki. Tsaymi día del 
juiciuchö tsay qoriyanqayki riquëzaykikuna ayrajashqa kayanqaykipita 
acusayäshunki. Salvayäshunqaykipa rantinmi ninanö rupar ushayäshunki. 

4Mana pägar arutsiyanqaykipitam aruqnikikuna Dios Yayata quëjakuykäyan. 

Paykuna quëjakuyanqantam llapanta mandaq Dios Yaya wiyashqa. 

5Qellayniki kaptinmi kay patsachö munayanqaykita rurar kawaykäyanki. 

Tsaynö kawarmi pishtanapaq werayätsishqa wätanö kaykäyanki. 

6Qamkunaqa defendikuyta mana puëdiq jutsannaq runakunatam 

wañutsiyashkanki. 

Jesucristuta mana ajayaypa shuyänapaq ninqan 

7Wawqikuna y panikuna, Señor Jesucristo kutimunqanyaq mana ajayaypa 

shuyäyay. Chakra aruqkunapis murupakuyänanpaq tamyataran shuyäyan. 
Mikuyninkunata qoriyänanpaqpis usyataran shuyäyan. 

8Tsaynölla qamkunapis firmi creyikur mana ajayaypa Señor Jesucristuta 

shuyäyay. Pay kutimunanpaq ichikllanam faltan. 

9Wawqikuna y panikuna, ama musyapänakuyaytsu. 

Musyapänakuyanqaykipitam Jesucristo kutimur juzgayäshunki. Runakunata 
juzgananpaq cercachönam. 

10Wawqikuna y panikuna, yarpäyay Dios Yayapa shutinchö willakuq 

profëtakuna imanö kawayanqanta. Paykunam imaykata sufrirpis mana 
ajayaypa Dios Yaya munanqannö kawakuyarqan. Tsaynölla qamkunapis 
kawakuyay. 

11Musyantsikmi imaykata sufrirpis mana ajayaypa Dios Yaya munanqannö 

kawaqkunata pay yanapanqanta. Tsaynöllash Jobqa alläpa sufrirpis Dios 
Yayaman mana ajayaypa creyikunaq. Tsaynö creyikuptinshi Dios Yaya 
kuyapäkuq y llakipäkuq kayninwan bendicionninta churanaq. 

12Kuyashqa wawqikuna y panikuna, imata änirpis ama jurayankitsu ciëluchö 

kaqkunapa shutinchö ni kay patsachö kaqkunapa shutinchöpis. Ama ni 
imapa shutinchöpis jurayankitsu. Tsaypa rantinqa cumpliyänaykipaq kaptin 
äniyanki y mana cumpliyänaykipaq kaptinqa ama äniyankitsu. Tsaynö 
kawayaptikiqa manam Dios Yaya castigayäshunkitsu. 

Dios Yayata mañakunapaq ninqan 

13Llakishqa karqa Dios Yayata mañakuyay. Kushishqa karpis Dios Yayata 

agradëcikur alabayay. 

14Mayqaykipis qeshyarqa mayor wawqikunata qayatsiyanki Dios Yayata 

mañakuyänanpaq. Paykunam Jesucristupa shutinchö aceitita umaykiman 
wiñar kutikäyänaykipaq Dios Yayata mañakuyanqa. 

15Llapan shonqunkunawan creyikur mañakuyaptinmi Dios Yaya 

kutikätsiyäshunki. Jutsata rurashqa kayaptikipis perdonayäshunkim. 

16Tsaymi jutsata rurashqa karqa creyikuq majikita willar confesakuyay. 

Tsaynölla jukniki juknikipaqpis Dios Yayata mañakuyay. Tsaynöpam 

qeshyayanqaykipita kutikäyanki. Dios Yaya munanqannö kawakuq runa 
mañakunqantam Dios Yaya wiyan. 

17Profëta Elías mañakunqantapis Dios Yaya wiyanaqshi. Noqantsiknö 

runalla kaykarpis mana tamyananpaq llapan shonqunwan mañakuptinshi 
kimsa wata y soqta killa tamyanaqtsu. 

18Tsaypita yapay tamyananpaq mañakuptinnash tamyamunaq. Tsayshi 

murupakuyanqanpis wayunaq. 

19Wawqikuna y panikuna, mayqaykipis jutsaman ishkiyaptiki pipis 

tantiyatsiyäshurnikim 

20wañuypita salvashunki. Tsaynöpam jutsata rurashqa karpis perdonashqa 

kayanki. 

1 Pedro 
1 Pedro 1 

Apóstol Pedro saludakunqan 

1Ponto, Galacia, Capadocia, Asia y Bitinia provinciakunachö kaykaq 

creyikuqkuna: Noqa Pedrum, Jesucristupa apostolnin kar, kay patsachö 
juklä runanö kayaptiki qamkunaman cartakamü. 

2Dios Yaya unaypitana reqiyäshurnikim Espíritu Santuwan 

akrayäshushkanki Jesucristuta cäsuyänaykipaq y yawarninta jichanqanpita 
perdonashqa kayänaykipaq. Dios Yaya llakipäyäshurniki alli päsakuychö 
kawakuyänaykipaq yanapaykuyälläshuy. 

Dios Yayaman creyikur kushishqa kawanapaq ninqan 

3¡Señornintsik Jesucristupa Taytan Dios Yaya alabashqa kaykullätsun! 

Llakipäkuq kayninwanmi yapay yurishqanö kanapaq mushuq kawayta 
qaramashkantsik. Jesucristo wañuskir kawamunqanpitam musyantsik 
noqantsikpis kawaskamur gloriaman chänapaq kanqanta. 

4Gloriaman chaykurmi Dios Yaya shuyätsimanqantsik herenciata 

chaskishun. Tsay herenciaqa manam imaypis qarwatanqatsu, ismunqatsu 
ni illakanqatsu. 

5Dios Yayaman confiakuyaptikim poderninwan tsapäyäshunki Jesucristo 

kutimuptin alistanqan salvacionta chaskiyänaykipaq. 

6Tsayta musyarmi kay patsachö kawayanqaykiyaq imaykata ñakarpis 

kushishqa kawaykäyanki. 

7Qorita tsullutsirraq püru kanqanta musyanqantsiknömi qamkunapis 

pruëbakunawanraq musyayanki Dios Yayaman rasunpa 
confiakuyanqaykita. Creyikuynikikunaqa qoripitapis masmi välin. Tsaymi 
alläpa sufrirpis Dios Yayaman confiakuyaptikiqa Jesucristo kay patsaman 
kutimur aläbayäshunki, alli rikäyäshunki y alliman churayäshunki. 

8Jesucristuta mana rikashqa kaykarpis paytam kuyayanki. Tsaymi payman 

creyikur kushishqa kawakuykäyanki. Tsaynö kushishqa kayanqaykitaqa 
manam ni imanöpa tantiyatsiytapis puëdiyankitsu. 

9Tsaynö kushishqa kawaykäyanki Jesucristuman creyikur salvacionta 

tariyanqaykipitam. 

10Dios Yaya kuyakuq kayninwan salvamänapaq kanqantaqa profëtakunam 

alli tapupakuskir willakuyarqan. 

11Tsaynö willakuyänanpaqmi Jesucristupa Espïritun paykunata 

tantiyatsirqan Cristo ñakarnin wañunanpaq kanqanta y kawaskamur alläpa 
poderyuq kananpaq kanqanta. Tsaynöpam profëtakuna musyayta 
munayarqan Cristo pï kanqanta y imay shamunanpaq kanqanta. 

12Tsay profëtakunatam Espíritu Santu tantiyatsirqan paykuna kawayanqan 

witsay shamunqanpa rantin shamuq watakunachöraq shamunanpaq 
kanqanta. Jesucristo shamushqana kaptinmi kananqa ciëlupita 
kachamunqan Espíritu Santupa poderninwan Jesucristupa alli willakuyninta 
willakuykäyan. Jesucristo noqantsik rayku wañur 
salvamanqantsiktam angelkunapis imaykanöpa tantiyayta munayan. 

Jutsannaq kawakunapaq ninqan 

13Tsaynö kaykaptinqa shumaq tantiyakur Dios Yaya munanqannö 

kawakuyay. Jesucristo kutimur Dios Yayapa puntanman qorimänapaq 
kanqanta ama qonqayaytsu. 

14Dios Yayapa wamranna kaykarqa payta cäsur munanqannö kawakuyay. 

Jesucristuta manaraq chaskir kawayanqaykinöqa ama kawayaytsu. 

15Tsaypa rantinqa akramaqnintsik Dios Yaya santu kanqannölla 

qamkunapis santu kayay. 

16Dios Yayapa palabranmi nin: <<Noqaqa santum kä. Qamkunapis santu 

kayay>>. 

17Pitapis mana jananpar juzgaq Dios Yayata <<Taytallä>> nikarqa kay 

patsachö juklä runanö kawayanqaykiyaq paypita mantsakur kawakuyay. 

18Unay castaykikuna kawayanqannömi qamkunapis jutsata rurar 

kawayarqayki. Tsaynö kaykäyaptiki manam qellaywantsu ni qoriwantsu Dios 
Yaya rantiyäshushkanki, 

19sinöqa Jesucristupa alläpa chaniyuq yawarninwanmi. Sänu cordëruta 

sacrificiupaq pishtayaptin yawarnin jichanqannömi Jesucristupis noqantsik 
rayku yawarninta jichashqa. 

20Kay patsatapis manaraq kamar Dios Yaya destinashqa kaptinmi noqantsik 

kawanqantsik witsayraq Jesucristo kuyamarnintsik shamushqa. 

21Pay raykum Dios Yayaman confiakuykäyanki. Wañunqanpita 

kawaskatsimurmi gloriachö alläpa poderyuq kananpaq Dios Yaya 
apakushqa. 

22Willakuyninta cäsukuyaptikim kuyanakur kawakuyänaykipaq Dios Yaya 

purificäyäshushkanki. Tsaynö kaykaptinqa llapan shonquykikunawan juknin 
jukninwanpis kuyanakur kawakuyay. 

23Tsaynö kawayänaykipaqmi imayka yapay yurishqanö kayanki. Manam 

mamaykikunapitatsu ni taytaykikunapitatsu tsay kawayta chaskiyashkanki, 
sinöqa Diospa palabranta chaskiyanqaykipitam. Paypa palabranqa kawaq 
karmi ni imaypis ushakanqatsu. 

24<<Llapan runakunapis qewanö ushakaqllam. Poderyuq kayninpis waytanö 

shushuqllam. Qewapis tsakinmi y waytapis shushunmi. 

25Peru Dios Yayapa palabranmi sïqa imayyaqpis kaykanqa>>. Tsay 

palabratam Jesucristupa willakuqninkuna willayäshushkanki. 

 
1 Pedro 2 

1Jesucristupa willakuyninta chaskishqana kaykarqa mana alli ruraykunata 

dëjayay. Ama llullakuyaytsu, ama allish tukuq kayaytsu, ama 
chikinakuyaytsu, ni washarima kayaytsu. 

2Llullu wamra mamanpa chuchunta ayrajar ashinqannö qamkunapis Dios 

Yayapa palabranta yachakuyay. Tsaynöpam wamra wiñar tantiyakunqannö 
Dios Yaya munanqannö kawayänaykipaq tantiyakuyanki. Tsaypaqmi Dios 
Yaya salvayäshushkanki. 

3Tsaynö yachakuyänaykipaqmi Dios Yaya kuyakuq kanqanta 

musyayashkankina. 

Cimientupaq maestru ruminö Jesucristo kanqan 

4Jesucristuta runakuna manakaqtanö rikäyaptinpis cimientupaq maestru 

ruminö kananpaqmi Dios Yaya churashqa. Tsaynö kaykaptinqa 
Jesucristuman confiakuyay. 

5Qamkunapis ruminö kayaptikim Dios Yaya churaykäyäshunki templun 

kayänaykipaq y payta serviq santu sacerdötikuna kayänaykipaq. 
Tsaymi altarman churashqa sacrificiunö kar llapan shonquykikunawan 
payta serviyänayki. Jesucristo rayku serviyanqaykim Dios Yaya 
munanqannö kanqa. 

6Jesucristupaqmi Dios Yayapa palabran nin: <<Siónmanmi cimientupaq alli 

kaq rumita churä. Tsay rumim akrashqa kaykan. Pipis payman creyikuq 
kaqqa manam manakaqllapaqtsu creyikunqa>>. 

7Creyikuqkunapaqqa Jesucristo alläpa kushikuypaqmi kaykan. Peru mana 

creyikuqkunapaqmi sïqa Dios Yayapa palabranchö nin: <<Waji perqaqkuna 
<kay rumi manam allitsu> nir jitariyanqanmi maestru rumiman tikrashqa>>. 

8Mastam nin: <<Trompisatsikuq y ishkitsikuq ruminömi kashaq>>. 

Jesucristuman mana creyikuqkunaqa Dios Yayapa palabranta mana 
cäsurmi tsay rumichö trompisaqnö kayan. Tsaynö kayänanpaqmi 
destinashqana kayarqan. 

9Peru qamkunam sïqa kaykäyanki Dios Yaya akranqan runakuna, payta 

serviq sacerdötikuna, kuyanqan santa nación runakuna y paypa 
poderninchö kaykaq runankuna. Tutapäpukushqanö kayanqaykipitam 
aktsiman jipiyäshushkanki kuyakuq kanqanta pïmaytapis 
willakuyänaykipaq. 

10Ñawpataqa manam Diospa wamrantsu kayarqayki. Peru kananmi sïqa 

wamranna kaykäyanki. Ñawpataqa manam llakipäyäshurqaykitsu. Peru 
kananmi sïqa llakipäyäshushkankina. 

Dios Yaya munanqannö kawakunapaq ninqan 

11Kuyashqa wawqikuna y panikuna, kay patsachö juklä runanö 

kayaptikim rugayaq mana alli yarpaynikikunata mana rurayänaykipaq. Tsay 
yarpaynikikunaqa contraykikunam kaykan. 

12Jesucristuman mana creyikuqkunawan shumaq kawakuyay. Alli 

kawakuyanqaykita rikarmi contraykikuna kanan parlaykarpis Jesucristo 
kutimunqan junaqqa Dios Yayata alabayanqa. 

Autoridäkunata cäsunapaq ninqan 

13Señor Jesucristo rayku llapan mandayäshuqnikikunata cäsuyay nación 

mandakuq rey kaptinpis 

14y autoridäkuna kayaptinpis. Autoridäkunatam rey churashqa mana alli 

ruraqkunata castigayänanpaq y alli ruraqkunapa favornin kayänanpaq. 

15Dios Yayaqa allita rurar kawayänaykitam munan. Tsaynö kawayaptikiqa 

Diosta mana cäsuq runakuna qamkunapaq contraykikuna imatapis manam 
parlayanqanatsu. 

16Munayanqaykinö kawayänaykipaq librim kaykäyanki. Librina karpis jutsata 

ama rurayankitsu, sinöqa Dios Yayata servirnin pay munanqannölla 
kawakuyanki. 

17Llapan runakunata respitayanki. Creyikuq majikikunawan kuyanakuyanki. 

Dios Yayapita mantsakur kawayanki. Reyta respitayanki. 

Servikuqkuna patronninkunata cäsuyänanpaq ninqan 

18Servikuqkuna, patronnikikuna alli runa kaptinpis o mana alli runa kaptinpis 

respitar cäsuyanki. 

19Dios Yaya munanqannö kawakuyanqayki rayku manakaqkunapita 

sufritsiyäshuptiki mana jaqayar awantakuyanki. Tsaynö awantakurqa allitam 
ruraykäyanki. 

20Mana allikunata rurayanqaykipita sufrirqa ¿ima allitatan ruraykäyanki? 

Peru allikunata rurayanqaykipita sufrirmi sïqa Dios Yaya munanqannö 
kawaykäyanki. 

21Tsaynö sufriyänaykipaqmi Dios Yaya qayayäshushkanki. Jesucristo 

noqantsik rayku ñakashqa kaptinmi musyantsik pay ñakanqannö 
noqantsikpis ñakanapaq kanqanta. 

22Payqa manam ni ima jutsatapis rurarqantsu ni pitapis llullatsirqantsu. 

23Imaykata ashayaptinpis manam imatapis nirqantsu. Ñakatsiyaptinpis 

manam jurapurqantsu, sinöqa jutsata rurayanqanmannö Dios Yaya 
juzgananpaqmi dëjarqan. 

24Jesucristo cruzchö ñakarmi noqantsik rayku jutsantsikpita wañurqan. 

Tsaynö wañurqan noqantsikpis jutsa ruraypaq wañur Dios Yaya 
munanqannö kawanapaqmi. Yawarninta jicharmi kutikätsimashkantsik. 

25Ñawpataqa oqrakashqa üshanömi karqantsik. Peru kananmi sïqa 

Jesucristupana kantsik. Paymi mitsimaqnintsik y alli cuidamaqnintsik. 

 
1 Pedro 3 

Ollquyuqkunata y warmiyuqkunata yätsinqan 

1Warmikuna, Jesucristupa willakuyninman mana creyiyaptinpis 

ollquykikunata cäsuyay. Tsaynö kawayaptikim mana yachaykätsiyaptikipis 
tantiyakurnin creyikuyanqa. 

2Kuyayanqaykita y respitayanqaykita rikarmi tantiyakuyanqa. 

3Kuyakuypaq kayanqaykiqa manam tukuyläyaman ñaqtsakuyanqaykitsu, 

qoripita adornukunata churakuyanqaykitsu ni alli kaq llatapakunata 
shukukuyanqaykitsu. Tsaykunaqa janaykikunallatam shumaqyätsin. 

4Tsaypa rantinqa qollmi shonqu kayanqayki y pïmaywanpis alli 

kawakuyanqaykim kuyakuypaq kaykan. Tsaynö kawakuyanqaykim Dios 
Yayapaqqa mas alli. 

5Tsaynömi Dios Yayaman confiakuq unay santa warmikunapis 

adornakuyänanllapaqtsu yarpachakuyaq, sinöqa ollqunkunapa 
mandädunchö kawakuyänanpaqmi. 

6Tsaynöllam Sarapis ollqun Abrahamta cäsur <<tayta>> nir respëtunwan 

rikarqan. Runakuna chikiyäshuptikipis allikunallata rurarqa Saranömi 
kaykäyanki. 

7Tsaynölla ollqukuna, warmikikunata imanö kuyayänaykipaq 

tantiyakuyay. Dios Yaya kuyayäshurniki warmikikunata y qamkunatapis 
salvayäshushkanki. Warmikikunaqa imayka delicädu väsunö kayan. Tsaymi 
shumaq respëtuykikunawan cuidayänayki. Warmikikunawan mana alli 
kawayaptikiqa mañakuyanqaykitapis Dios Yaya manam wiyayäshunkitsu. 

Kuyanakur kawakunapaq ninqan 

8Llapayki juk shonqulla llakipänakur y juk castanölla kuyanakur 

pïmaywanpis shumaq kawakuyay. 

9Pipis mana allita rurayäshuptiki ama mana alliwanqa kutitsiyankitsu. 

Ashayäshuptikipis ama ashayankitsu. Bendicionta chaskiyänaykipaq Dios 

Yaya akrayäshunqaykita musyaykarqa chikiyäshuqnikikunapis bendicionta 
chaskiyänanpaq Dios Yayata mañakuyanki. 

10Diospa palabranchömi nin: <<Alli kawayta munarqa y kushishqa kawayta 

munarqa mana allikunata ama parlayaynatsu. Tsaynölla imaypis ama 
llullakuyaytsu. 

11Mana allikunata rurayanqaykipa rantin alli kaqkunallatana rurayay. 

Piñakuyanqaykipa rantin pïmaywanpis alli kawakuyay. 

12Alli ruraqkunatam Dios Yaya imaypis cuidan. Mañakuyanqantam wiyan. 

Peru mana alli ruraqkunatam sïqa rikaytapis munantsu>>. 

Ñakarpis mana llakikunapaq ninqan 

13Allillata ruraykäyaptikiqa ¿piraq sufritsiyäshunkiman? 

14Peru allikunata ruraykäyaptiki sufritsiyäshuptikiqa Dios Yayam 

yanapayäshunki. Tsaymi pipitapis mantsakuyankitsu ni chikiyäshuptikipis 
llakikuyankitsu. 

15Tsaypa rantinqa Jesucristo mandashuqniki kanqanta tantiyar pay 

munanqannö kawayanki. Tsaynölla Jesucristuman imanir creyikuyanqaykita 
pipis tapuyäshuptiki shumaq tantiyatsiyänaykipaq listu kayanki. 

16Peru respëtuykikunawan y alli shimillaykikunapa tantiyatsiyanki. Tsaynölla 

runa majikikunawanpis shumaq kawakuyanki. Tsaynö kawayanqaykita 
rikarmi contraykikuna parlaqkunapis penqakuyanqa. 

17Mana allita rurayanqaykipita sufriyanqaykipa rantin mas allim kanman Dios 

Yaya munaptinqa allita rurayanqaykipita sufriyaptiki. 

18Jesucristupis jutsannaq kaykarmi jutsasapakuna rayku ñakarqan. Dios 

Yayaman pushamänapaqmi jutsantsikpita juk kutilla wañurqan. Wañuptinpis 
Espíritu Santum kawatsimurqan. 

19Espíritu Santupa poderninwanmi prësunö qaykuraykaq 

espïritukunaman willaq aywarqan. 

20Tsay espïritukunaqa Noé kawanqan witsay Diosta mana cäsuqmi 

kayarqan. Tsay witsay runakuna jutsata rurayaptinpis Dios Yaya manam 
sasllatsu castigarqan, sinöqa arca rurayta Noé ushanqanyaqmi 
shuyararqan. Tsay arcaman pusaq runakunallam yaykuyarqan. 
Paykunallam yaku wampütsiptin diluviupita salvakäyarqan. 

21Tsay yakuqa bautizakunqantsik yakunömi. Bautismuqa manam 

cuerpuntsik limpiu kananpaqtsu, sinöqa jutsantsikta dëjaskir Dios Yaya 
munanqannö kawakunapaqmi. Tsaymi Jesucristo kawamushqa kaptin 
salvakuntsik. 

22Paymi ciëluman kutir Dios Yayapa derëchu kaq lädunchöna kaykan. 

Tsaymi angelkuna y mandakuqkunapis paypa poderninchö kaykäyan. 

 
1 Pedro 4 

Jutsata mana ruranapaq ninqan 

1Jesucristo noqantsik rayku kay patsachö ñakashqa kaykaptinqa 

qamkunapis ñakayänaykipaq listu kaykäyay. Jesucristuman 
creyikuyanqaykipita sufrirmi jutsa ruraypaqqa yarpäyankinatsu. 

2Tsaynö kawarmi mana alli ruraykunata rurayankinatsu, sinöqa kay 

patsachö kawayanqaykiyaq Dios Yaya munanqannö kawakuyanki. 

3Puntataqa wakin runakunanölla jutsata rurarmi warmipis ollqupis juknin 

jukninwan purikuyarqayki, tukuyläya mana allikunata rurayarqayki, 
machäyarqayki y ïdulukunatapis adorayarqayki. Kananqa amana tsaynö 
kawayaynatsu. 

4Puntata kawayanqaykinö manana kawayaptikim amïguykikuna mana 

tantiyakurnin contraykikuna parlayan. 

5Peru paykunataqa kawaqkunata y wañushqakunata juzgaq Dios Yayam 

cuentata mañanqa. 

6Llapan runakunata juzgananpaq kaptinmi Jesucristupa alli willakuyninta 

willakuyarqan. Tsaymi creyikuqkuna wañushqana karpis Dios Yayapa 
puntanchöna kawaykäyan. 

Yanapanakunapaq ninqan 

7Kay patsa ushakänanpaq ichikllanam faltan. Tsaynö kaykaptinqa shumaq 

kawakuyänaykipaq yarpachakur imay hörapis Dios Yayata mañakuyay. 

8Imanö karpis llapan shonquykikunawan kuyanakuyay. Rasunpa kuyakuq 

runaqa llutankunata rurayaptinpis perdonanmi. 

9Pipis wajikikunaman chämuptin mana piñaykacharlla patsatsiyanki. 

10Dios Yayam llakipäyäshurniki tukuyläya habilidäta qarayäshushkanki. 

Tsaymi habilidäta chaskiyanqaykimannö juknin jukninwanpis 
yanapanakuyanki. Tsaynö yanapanakurqa Dios Yaya munanqannömi 
kawaykäyanki. 

11Willakuyänaykipaq habilidäta chaskishqa kaykarqa Dios Yayapa 

willakuyninta willakuyay. Jukkunata yanapayänaykipaq habilidäta 
chaskishqa kaykarqa Dios Yaya yanapayäshunqaykinö yanapayay. 
Tsaynöpam imaykachöpis Jesucristo rayku Dios Yayata alabayanqa. ¡Dios 
Yayaqa imayyaqpis poderyuqmi! ¡Payqa imayyaqpis alabashqa 
kaykullätsun! Amén. 

Ñakarpis kushishqa kawakunapaq ninqan 

12Kuyashqa wawqikuna y panikuna, imayka pruëbakunata päsarpis ama 

llakikur niyaytsu: <<¿Imanirnaraq alläpa ñakä?>> 

13Tsaypa rantinqa Jesucristo ñakanqannö ñakarpis kushikuyay. Tsaynö 

ñakarpis kay patsaman chipakyarraq kutimunqan junaqmi alläpa 
kushikuyanki. 

14Dios Yayapa poderösu Espïritun qamkunawan kaykaptinqa Jesucristuman 

creyikuyanqaykipita ashayäshuptikipis kushikuyay. [Ashayäshurnikim 
Jesucristuta manakaqman churaykäyan. Peru qamkunam sïqa payta 
alabaykäyanki.] 

15Runa majikikunata wañutsiyanqaykipita, suwakuyanqaykipita 

imaykamanpis llutalla mëtikuyanqaykipita o imatapis mana allikunata 
rurayanqaykipita sufrirmi penqakuypaq kayanki. 

16Peru Jesucristuman creyikuyanqayki rayku sufrirqa ama penqakuyaytsu. 

Tsaypa rantin salvayäshunqaykipita Dios Yayata kushishqa alabayay. 

17Jesucristuman creyikuqkuna ñakayänanpaq tiempu chämushqanam. 

Noqantsikchö ñakaykuna qallaykaptinqa Dios Yayapa alli willakuyninta 
mana cäsuq runakuna ¡imanöraq ñakayanqa! 

18Dios Yayata cäsur kawaqkunapis ñakarraq salvakaykäyaptinqa Diosta 

mana cäsukuqkunaqa ¡imanöraq kayanqa! 

19Dios Yaya munanqannö kawayanqaykipita sufrirpis kamakuq Dios 

Yayaman confiakur alli kaqkunallata rurar sïguiyanki. Payqa ima 
päsayäshuptikipis manam qonqayäshunkitsu. 

 
1 Pedro 5 

Mayor wawqikunapaq ninqan 

1 Mayor wawqikuna, noqapis qamkunanö mayor wawqim kä. Jesucristo 

ñakanqankunatam rikashkä. Jesucristo kutimurmi llapantsiktapis 
qorikamäshun. Tsaymi yätsiyaq: 

2Dios Yayaman creyikuqkunata rikäyänaykipaq churashqa kaykarqa 

mitsikuq runa üshankunata cuidanqannö shumaq cuidayay. Ama 
qeläkuykarqa cuidayanqaykitsu, sinöqa llapan voluntänikikunawan 
cuidayay. Ama qellayllapaq ayrajarqa cuidayankitsu, sinöqa Dios Yaya 
munanqannö kushishqa cuidayanki. 

3Yaqa patronnöqa creyikuq majikikunata ama sufritsiyankitsu, sinöqa alli 

ejemplu kayänaykipaq allillata rurar kawakuyay. 

4Tsaynö kawarmi mas mandakuq kaq mitsimaqnintsik Jesucristo kutimuptin 

imayyaqpis mana ushakaq corönata chaskiyanki. 

Dios Yayapa poderninchö kawakunapaq ninqan 

5Jövinkuna, mayor wawqikunata cäsukuyay. Llapaykipis qollmi 

shonquykikunawan respitanakuyay. Yachaq tukuqkunataqa Dios Yaya 
manam yanapantsu. Peru qollmi shonqu kaqkunatam sïqa llakipar yanapan. 

6Tsaynö kaykaptinqa poderösu Dios Yayata cäsur mana yachaq tukurlla 

kawakuyay. Paymi dispöninqan höra chämuptin respitashqa kayänaykipaq 
churayäshunki. 

7Dios Yaya yanapaykäyäshuptikiqa imayka llakikuynikikunata paypa 

poderninman churaykuyay. 

8Alli tantiyakurnin wiyaq wiyaq kawakuyay. Chikimaqnintsik diabluqa imayka 

mallaqashqa leonnömi pitapis jutsata ruratsinanpaq qayaraykachar 
puriykan. 

9Creyikuq majintsikkuna maytsaychöpis qamkunanö sufriyanqanta 

musyaykarqa firmi creyikuynikikunawan diabluta ama cäsuyaytsu. 

10Noqantsik rayku Jesucristo wañushqa kaptinmi kuyakuq Dios Yaya 

qayamashkantsik gloriachö imayyaqpis kawakunapaq. Tsaymi kay patsachö 
ñakashqapis Dios Yaya yanapamäshun jutsaman mana ishkir pay 
munanqannö kawar firmi creyikunapaq. 

11¡Dios Yaya poderösu kanqanpita imayyaqpis alabashqa kaykullätsun! 

Amén. 

Cartapa ushanan 

12Dios Yayaman alli creyikuq wawqintsik Silvanuwanmi kay cartata 

qellqayämü. Kay cartächömi qamkunapaq qellqayämü Dios Yaya 
llakipäyäshunqaykita tantiyayänaykipaq. Imaypis payman firmi creyikuyay. 

13Babiloniachö creyikuq panintsikkunam saludayämushunki. Paykunatapis 

qamkunatanöllam Dios Yaya akrashqa. Tsaynöllam kuyay tsurïnö 
Marcuspis saludayämushunki. 

14Juknin jukninwan qaqllaykikunachö mutsanakur saludanakuykuyay. 

Jesucristuchö kaqkuna alli päsakuychö kaykuyällay. [Amén.] 

2 Pedro 
2 Pedro 1 

Apóstol Pedro saludakunqan 

1Creyikuq majïkuna: Noqa Simón Pedrum, Jesucristupa serviqnin apóstol 

kar, qamkunaman kay cartata cartakamü. Qamkunatapis Jesucristo 
kuyayäshurnikim noqakunatanö salvayäshushkanki. Paymi Diosnintsik y 
salvamaqnintsik. 

2Qamkunapaqmi mañakü Dios Yayata y Señornintsik 

Jesucristuta reqiyaptiki llakipäyäshunaykipaq y waran waran alli kawayta 
qarayäshunaykipaq. 

Dios Yaya munanqannö kawanapaq ninqan 

3Payta reqishqam munanqannö kawanapaq Dios Yaya poderninwan 

tukuynöpa yanapamantsik. Llakipäkuq y alli ruraq karmi tsaynö kawanapaq 
qayamashkantsik. 

4Tsaynöllam imayyaqpis yanapamänapaq änimashkantsik. Tsaynömi 

yanapamäshun jutsannaq kanqannölla noqantsikpis jutsa rurayta dëjaskir 
jutsannaqna kanapaq. 

5Tsaynö kaykaptinqa Dios Yayaman imaypis creyikuyay. Payman creyikur 

allita rurayay. Allita rurar palabranta yachakuyay. 

6Palabranta yachakur mana alli yarpayta venciyay. Mana alli yarpayta vencir 

wañuyanqaykiyaq cäsukuyay. Cäsukur Dios Yaya munanqannö imaypis 
kawakuyay. 

7Dios Yaya munanqannö kawakur juk castanölla alli rikänakuyay Alli 

rikänakur pïmaywanpis kuyanakur kawakuyay. 

8Waran waran tsaynö kawayaptikiqa Señornintsik Jesucristuta reqiyanqayki 

manam envänutsu kanqa. 

9Tsaynö mana kawakurqa qapra rikayta mana puëdinqannömi Dios Yaya 

perdonayäshunqaykitapis qonqaskiyashkanki. 

10Wawqikuna y panikuna, Dios Yaya qayayäshunqaykita y 

akrayäshunqaykita tantiyayänaykipaq imaykanöpis pay munanqannö 
kawakuyay. Tsaynö kawarqa manam jutsaman imaypis ishkiyankitsu. 

11Tsaynöpam mandakuyninman chäyaptiki salvamaqnintsik Señor 

Jesucristo kushishqa chaskiyäshunki. 

12Tsaymi unayna musyayaptikipis y Diospa willakuyninta shumaq 

yachakushqa kayaptikipis tsaykunataqa imaypis yarpätsiyäshayki. 

13Kawanqäyaqqa tsaykunata imaypis yarpätsiyäshaykim. 

14Wañunäpaqna kanqäta Señor Jesucristo musyatsimashqa kaptinmi 

15qamkunata yarpätsiyaq wañukuptïpis yätsiyanqaqkunata imaypis 

yarpäyänaykipaq. 

Jesucristo kutimunanpaq ninqan 

16Señornintsik Jesucristo poderösu kanqanta y kutimunanpaq kanqanta 

manam yarpaylläpitatsu yachatsiyaq, masbien chipakyaqtaraq kikï rikashqa 
karmi yachatsiyaq. 

17Chipakyaqman tikraskiptinmi Dios Yaya gloriapita nimurqan: <<Paymi 

kuyay Tsurï. Paypitam kushikü>>. 

18Tsaynö nimunqantam kikï wiyashkä sagrädu jirkachö Jesucristuwan 

kaykar. 

19Tsaymi masraq tantiyantsik profëtakuna willakuyanqan rasunpa kanqanta. 

Tsaynö kaykaptinqa profëtakuna qellqayanqankunata shumaq cäsukuyay. 
Tsaykunaqa tsakaychö aktsi atsikyanqannömi kaykan. Patsa waraptin 
waraq lucëru shonquykikunachö atsikyanqanyaq tsaynö cäsukuyay. 

20Shumaq tantiyakuyay. Ama yarpäyaytsu Dios Yayapa palabranta 

runakuna yarpayllanpita qellqayanqanta. 

21Dios Yayapa profëtankuna manam imaypis kikinkunapa yarpayllanpitatsu 

qellqayarqan, sinöqa Espíritu Santu tantiyatsiptinmi Dios Yayapa 
yarpayninta qellqayarqan. 

 
2 Pedro 2 

Mana alli yachatsikuqkuna imanö kawayanqanta ninqan 
Judas 3-16 

1Israel nacionchö llulla profëtakuna ñawpata kayanqannömi qamkunachöpis 

llutan yachatsikuqkuna kayanqa. Paykunaqa Dios Yayapa willakuqnin 
tukurmi creyitsiyäshurniki manakaqkunata yachatsiyäshunki. Tsaynöllam 
salvakuq Señor Jesucristutapis nëgayanqa. Paykunatam día del juiciuchö 
Dios Yaya illaqpita ushakätsinqa. 

2Paykuna yachatsiyanqanta chaskirmi atskaq ollqukuna y warmikunapis 

jutsata rurar kawayanqa. Tsaynö kawayaptinmi Dios Yayapa 
willakuynintapis manakaqman churayanqa. 

3Qellaypaq ayrajashqa karmi alli tukurlla engañayäshunki. Paykunata 

infiernuman jitarpunanpaq unaypitanam Dios Yaya destinarqan. Tsaymi 
paykunata alläpa ñakay shuyaraykan. 

4Jutsa ruraq angelkunatapis Dios Yaya manam perdonarqantsu, masbienmi 

infiernuman jitarpurqan. Tsay tutapaymanmi wichqarqan día del juiciuchö 
juzgananpaq. 

5Noé kawanqan witsaypis jutsasapa runakunata manam perdonarqantsu. 

Tsay runakuna Dios Yaya munanqannö kawayänanpaq Noé willakuptinpis 
manam cäsuyarqantsu. Tsaymi apäkuy tamya diluviuwan Dios Yaya 
ushakätsirqan. Tsaynö ushakätsirpis Noétawan qanchis runakunallatam 
salvarqan. 

6Tsaynöllam Sodoma y Gomorra markakunatapis uchpayanqanyaq Dios 

Yaya rupatsirqan. Tsaynö rurarqan castigakuq kanqanta jutsasapa 
runakuna musyayänanpaqmi. 

7Peru tsay markakunata rupatsirpis Lottam sïqa alli runa kaptin salvarqan. 

Paymi tsay markakunachö täkuq mana alli runakuna jutsata rurayaptin ni 
imanayta puëdirqantsu. 

8Paykuna kaqchö täkur jutsa rurayanqanta rikar y manakaqkunata 

parlayanqanta wiyarmi waran waran alläpa llakikurqan. 

9Tsaynöpam musyantsik pay munanqannö kawaq kaqtaqa ima ñakaypitapis 

Dios Yaya salvamänapaq kanqanta. Peru jutsa ruraqkunatam sïqa día del 
juiciuchö mana llakipaypa castiganqa. 

10Mana llakipaypam castiganqa uman achachashqa pïmaywanpis 

kakuqkunata. Tsay runakunam Dios Yayata cäsuyantsu. Yachayyuq 
tukurmi supaykunatapis mana mantsar ashayan. 

11Ciëluchö kaykaq angelkunapis runakunapita mas poderyuq y Dios Yayapa 

puntanchö kaykarpis supaykunata manam ashayantsu. 

12Tsay runakunam mana tantiyar tsaynö ashayan. Wätakunanö 

yarpayninnaq karmi wañutsishqa kayänanpaq yuriyashqa. Mana allita 
ruraykäyanqanllachömi ushakäyanqa. 

13Wakin kaqta sufritsiyanqanpitam kikinkunapis sufriyanqa. Pïmay rikay 

manakaqkunata ruraykarpis mana penqakurmi asikachäyan. 
Mikuyänaykipaq qorikäyanqaykichöpis llutankunata parlarmi kushikuyan. 

14Tsay runakunaqa warmikunata rikarmi munapaykäyan. Jutsata rurarpis 

manam ajayäyantsu. Manaraq shumaq tantiyaqkunatam llutankunata 
yachatsiyan. Runa majinta imaykanö engañaytam yachayan. Tsaynö 
kayanqanpitam mana llakipaypa castigashqa kayanqa. 

15Dios Yaya munanqannö ñawpata kawashqa karpis kananqa llutankunata 

rurarmi kaykäyan. Beorpa tsurin Balaam qellay rayku mana allikunata 
ruranqannömi paykunapis mana allikunata ruraykäyan. 

16Qellaypaq rayku Balaam aywaykaptinmi china ashnun parlarnin mana 

aywananpaq amatsarqan. 

17Tsay runakunaqa pashtaq yaku tsakishqanö y wakpa kaypa aywaq tsaki 

pukutaynömi kayan. Paykunapaqqa alistashqanam kaykan alläpa tutapay 
[imayyaqpis] tsaychö wichqaräyänanpaq. 

18Paykunaqa alabakurmi yachaq tukur imatapis parlayan. Jutsankunata 

tsayraq dëjashqa kaqkunatam llutankunata rurayänanpaq animatsiyan. 

19Runakunatam prometiyan yachatsiyanqanta chaskir libri kawakuyänanpaq 

kanqanta. Tsaynö prometirpis kikinkunaqa manam libritsu kayan, sinöqa 
jutsapa poderninchömi kaykäyan. Ima viciupis runata dominaptinmi tsay 
viciupa poderninchöna kayan. 

20Salvamaqnintsik Señor Jesucristuta chaskishqa kaykar jutsa rurayllachö 

yapay kakurqa punta kanqanpitapis mas peormi tikran. 

21Diospa willakuyninta chaskishqa kaykar jutsa rurayman kutinan kaykarqa 

mejor ama tsay sagrädu willakuyninta chaskiyanmantsu karqan. 

22Jutsa rurayman kutiqkunapaqmi rasunta niyan: <<Allquqa lanzanqantam 

yapay mikun. Kuchipis armaskatsiyaptin yapaymi qetächö qochpaskin>>. 

 
2 Pedro 3 

Jesucristo kutimunanpaq kanqan 

1Kuyashqa wawqikuna y panikuna, kaywanqa ishkay kutinam cartakamü. 

Ishkan cartächöpis shumaq kawakuyänaykipaqmi yätsiyaq. 

2Tsaynöllam yätsiyaq santu profëtakuna willakuyanqanta y salvamaqnintsik 

Señor Jesucristupa mandamientunta mana qonqäyänaykipaq. Tsay 
mandamientutaqa apostolninkunam yachatsiyäshurqayki. 

3Ultimu tiempukunachö Dios Yayata mana cäsuq runakuna shayämunanpaq 

kanqanta musyayay. Tsay runakunam asipäyäshurniki 

4niyanqa: <<¿Imanirtan Jesucristo <kutimushaqmi> niskirpis 

kutimunraqtsu? Paywan puriqkunapis shuyaraykäyanqanchömi 
wañuyashqa. Kay patsapis qallanqanpita kanqannöllam kaykan>>. 

5Tsaynö nirmi tantiyayantsu kay patsata y ciëlutapis Dios Yaya <<tsaykuna 

kayätsun>> nirlla kamanqanta. Kamaptinmi yaku rurinpita tsaki patsa 
yurimurqan. 

6Tsaypitanam kay patsata apäkuy tamyawan ushakätsirqan. 

7Tsaynöllam día del juiciuchö Dios Yaya niptinlla kay patsa, rupay, killa y 

qoyllurkunapis ninawan rupar ushakäyanqa. Tsay junaqmi jutsa ruraq 
runakunapis ushakäyanqa. 

8Peru kuyashqa wawqikuna y panikuna, shumaq tantiyakushun: Dios 

Yayapaqqa juk junaqmi waranqa (1,000) watanö y waranqa watanam juk 
junaqnölla kaykan. 

9Tsaymi wakin runakuna yarpäyanqannö ama yarpäshuntsu Señornintsik 

Jesucristo mana kutimunanpaq kanqanta. Payqa manam munantsu pipis 
jutsanllachö wañunanta. Tsaymi pacienciakur shuyaraykan runakuna 
jutsankunapita arrepentikuyänanta. 

10Peru Señor Jesucristo kutimunqanqa [paqaspa] illaqpita suwa 

shamuqnömi kanqa. Pay shamuptinmi rupay, killa, qoyllurkuna 
mantsakaypaq qayararraq lunyaq ninawan rupar ushakäyanqa. Tsaynöllam 
kay patsa y kay patsachö kaqkunapis rupar ushakäyanqa. 

11Imaykapis ushakänanpaq kaykaptinqa mana jutsata rurar Dios Yaya 

munanqannö santu kawakuyay. 

12Tsaynö kawakur shuyaykäyaptikim Dios Yaya juzganan junaq sasllana 

chämunqa. Tsay junaqmi rupayta, killata y qoyllurkunatapis lunyaq nina 
rupar ushanqa. Tsaynöllam llapan imaykapis tsullurnin ushakäyanqa. 

13Peru noqantsikmi sïqa Dios Yaya prometinqannölla mushuq ciëlutawan 

mushuq patsata shuyaykantsik. Tsaychömi Dios Yaya munanqannö 
llapanpis alli kanqa. 

14Tsaymi kuyashqa wawqikuna y panikuna, tsaykunata shuyaykarqa jutsa 

ruraykunata dëjaskir pïmaywanpis shumaq kawakuyay. Tsaynö 
kawakushqam Jesucristo kutimur jutsannaqta tariyäshunki. 

15Yarpäyay Señor Jesucristo imanir manaraq kutimunqanta. Paymi 

shuyaykan runakuna salvakuyänanta. Tsaypaqmi kuyay wawqintsik 
Pablupis Dios Yaya tantiyatsiptin qellqashqa. 

16Llapan cartankunachömi tsayta qellqashqa. Tsay cartankuna aja 

tantiyaypaq kaptinmi yachayyuq tukuq runakuna y Dios Yayaman janan 
shonqulla creyikuqkuna llutankunata yachatsikuyan. Tsaynöllam Dios 
Yayapa palabranchö wakin yachatsikuykunatapis llutanpa yachatsikuyan. 
Tsay runakunaqa infiernuchömi ñakayanqa. 

Cartapa ushanan 

17Kuyashqa wawqikuna y panikuna, kay ninqäkunata musyaykar cuidädutaq 

chaskiyankiman llutan yachatsikuqkunapa yachatsikuyninkunata. Dios 
Yayaman firmi creyikuykarqa cuidädutaq creyikuynikikunata dëjayankiman. 

18Masbien waran waran tantiyakuyay llakipäkuq y salvakuq Señor Jesucristo 

munanqannö kawakuyänaykipaq. ¡Payqa kananpis y imayyaqpis alabashqa 
kaykullätsun! Amén. 

1 Juan 
1 Juan 1 

1Qamkunamanmi Kawatsikuq Palabra imanö kanqanta qellqamü. Payqa 

imapis manaraq kaptinmi karqanna. Paytam rikäyashkä, yatayashkä y 
wiyayashkä. 

2Kawatsikuqta Dios Yaya kachamuptinmi rikäyarqä. Tsaymi willayaq mana 

ushakaq kawayta qaramaqnintsik kanqanta. Paymi Dios Yayawan 
kanqanpita noqantsikman shamushqa. 

3Rikäyanqäta y wiyayanqätam qamkunata musyatsiyaq. Tsaynöpam Dios 

Yayapa y Tsurin Jesucristupa puntanchö kawayanqänö qamkunapis paypa 
puntanchö kawayanki. 

4Tsaykunatam qellqamü kushishqa kawakunapaq. 

Jutsata mana rurar kawakunapaq ninqan 

5Jesucristo yachatsiyämanqallantam willayaq: Dios Yayam aktsi. Paychöqa 

manam tutapaypis kantsu. 

6Tsaymi mayqantsikpis <<Dios Yaya munanqannömi kawakü>> nikar 

tutapäpukushqanö purirqa llullakuykantsik. Tsaynö kawakurqa manam 
rasunpatsu Dios Yaya munanqannö kawaykantsik. 

7Dios Yaya atsikyaychö kanqannö noqantsikpis atsikyaychö kawarmi juknin 

juknintsik kuyanakur kaykantsik. Tsaynöllam Tsurin Jesucristo yawarninwan 
tukuyläya jutsantsikta mayllamantsik. 

8Mayqantsikpis <<jutsannaqmi kä>> nirqa manam rasun kaqtatsu 

parlantsik, sinöqa llullakuykantsikmi. 

9Peru jutsa ruranqantsikpita confesakushqam sïqa prometimanqantsikta 

cumplir Dios Yaya perdonamäshun. Payqa alli ruraq karmi llapan 
jutsantsikta mayllamäshun. 

10<<Noqaqa jutsannaqmi kä>> nirqa pay ninqankunata manakaqmanmi 

churaykantsik. Tsaynö kawarqa manaraqmi willakuyninta 
chaskishkantsikraqtsu. 

 
1 Juan 2 

1Kuyay wamräkuna, manana jutsata rurayänaykipaqmi kay cartata 

cartakayämuq. Jutsa rurayman shikwashqaqa Dios Yayapa puntanchö 
janantsik shärinanpaqmi abogäduntsik kaykan. Tsay abogäduqa alli ruraq 
Jesucristum. 

2Paymi sacrificiu karqan jutsantsikkunata Dios Yaya 

perdonamänantsikpaq. Manam noqantsiklla perdonashqa kanapaqtsu 
wañushqa, sinöqa maytsay runakuna perdonashqa kayänanpaqmi. 

3Dios Yayata reqinqantsiktam mandamientunkunata cumplir musyantsik. 

4Mayqantsikpis <<Dios Yayata reqïmi>> nikar mandamientunkunata mana 

cäsurqa manam rasunpa kaqtatsu parlantsik, sinöqa llullakuntsikmi. 

5Peru mandamientunkunata cumplirmi sïqa Dios Yayata rasunpa kuyantsik. 

Tsaynöpam musyantsik Dios Yayapa poderninchö kaykanqantsikta. 

6Pipis <<Dios Yayapa poderninchömi kä>> nirqa Jesucristo kawanqannö 

kawatsun. 

Mushuq mandamientu 

7Kuyay wamräkuna, juknin jukninwanpis kuyanakuyanki. Kay 

mandamientuqa manam mushuq mandamientutsu, masbien unaypitana 
musyanqantsik mandamientum. Tsay mandamientutaqa musyayankinam. 

8Mushuq mana kaptinpis kananmi musyayanki Jesucristo 

kuyamanqantsiknö kuyanakuyänaykipaq kanqanta. Tsaymi tsay 
mandamientu mushuq kaykan. Jesucristo kuyakuq kanqannömi 
qamkunapis kuyanakuykäyanki. Tsaynö kuyanakurmi tutapaypita aktsiman 
yarquqnö kaykäyanki. 

9Pï runapis <<aktsichömi kä>> nikar runa majinta chikirqa 

tutapäpukushqanömi kaykan. 

10Peru runa majinta kuyarmi sïqa aktsichönö kaykan. Tsaynö kawakuptinmi 

pïmaypis payta rikar shumaq kawayanqa. 

11Runa majinta chikiq kaqqa tutapäpukushqanömi kayan. Qapra runa 

maypa aywanqantapis mana tantiyanqannömi Dios Yaya munanqannö 
kawakunanpaqpis tantiyantsu. 

Imanir Juan cartakunqan 

12Kuyay wamrakuna, qamkunamanmi cartakamü Jesucristo noqantsik rayku 

wañunqanpita perdonashqa kayaptiki. 

13Taytakuna, qamkunamanmi cartakamü qallananpita kawaq 

Jesucristuta reqishqa kayaptiki. Jövinkuna, qamkunamanmi 
cartakamü Satanásta vencishqa kayaptiki. 

14Kuyay wamrakuna, qamkunamanmi cartakamü Dios Yayata reqishqa 

kayaptiki. Taytakuna, qamkunamanmi cartakamü qallananpita kawaq 
Jesucristuta reqishqa kayaptiki. Jövinkuna, qamkunamanmi cartakamü 
kallpasapa kayanqaykipita y Diospa willakuyninta cäsurnin Satanásta 
vencishqa kayaptiki. 

Diosta mana cäsuqkuna kawayanqannö mana kawanapaq ninqan 

15Diosta mana cäsuq runakunanöqa ama kawayaytsu. Paykunanö kawarqa 

Dios Yayata manam kuyayankitsu. 

16Diosta mana cäsuq runakunaqa shonqunkuna munanqannömi llutanta 

rurayan, imatapis rikanqantam munayan y llapanpitapis mas alli rikashqa 
kaytam munayan. Paykunanö kawarqa manam Dios Yaya munanqannötsu 
kawayanki, sinöqa jutsasapa runakunanömi. 

17Kay patsapis y runakuna munayanqanpis ushakanqam. Peru Dios Yaya 

munanqannö kawakuq runakunam sïqa mana ushakaq kawayta tariyanqa. 

Anticristukuna shayämunanpaq ninqan 

18Kuyay wamräkuna, ultimu tiempuchönam 

kaykantsik. Anticristo shamunanpaq musyayanqaykinömi kananqa atska 
anticristukuna shayämushqa. Tsaynöpam musyantsik ultimu tiempuchöna 
kanqantsikta. 

19Tsay runakunaqa ñawpata noqantsikwan qorikashqa karpis kananqa 

manam qorikäyämunnatsu. Paykunaqa Jesucristuta manam rasunpatsu 
chaskiyashqa. Jesucristuta rasunpa chaskishqa karqa noqantsikwanmi 
qorikäyanman. Noqantsikpita yarqushqa kayaptinmi Jesucristuta mana 
chaskikuyanqanta musyantsik. 

20Qamkunamanmi Jesucristo Espíritu Santuta kachamushqa. Tsaymi 

tantiyayanki mayqan yachatsikuykuna alli y mana alli kanqantapis. 

21Tsaynömi tantiyayanki llullakuqkuna Dios Yayapa willakuyninta 

willakuyanqanpa rantin mana allikunata yachatsikuyanqanta. Rasunpa kaq 
yachatsikuyta tantiyayanqaykita musyarmi cartakamü. 

22Tsay llullakuqkunam niyan: <<Jesúsqa manam Dios Yaya kachamunqan 

Cristutsu>>. Tsaynö yachatsiqkunaqa anticristo karmi Dios Yayata y 
Jesucristutapis nëgayan. 

23Jesucristo Dios Yayapa Tsurin kanqanta pipis nëgarqa Dios Yayatam 

nëgan. <<Jesucristuqa Diospa Tsurinmi>> nirqa Dios Yayatam chaskin. 

24Tsaymi Jesucristupa willakuynin yachakuyanqaykita ama qonqayaytsu. 

Mana qonqarqa Dios Yayapa y Tsurin Jesucristupa poderninchömi 
kawaykäyanki. 

25Paymi änimashkantsik gloriachö imayyaqpis kawanapaq. 

26Kay cartatam cartakamü llutan yachatsikuqkunata mana 

chaskiyänaykipaq. 

27Jesucristupita chaskiyanqayki Espíritu Santum qamkunachö kaykan. 

Paymi rasunpa kaqkunallata llapantapis yachatsiyäshunki. Manam imaypis 
llullatsiyäshunkitsu. Tsaynö kaykaptinqa llutan yachatsikuykunata ama 

chaskiyaytsu. Espíritu Santu yachatsiyäshunqaykinölla Jesucristuman 
creyikur imaypis kawakuyay. 

28Kuyay wamräkuna, Jesucristupa poderninchö imaypis kawakuyay. Tsaynö 

kawarmi Jesucristo kutimuptin mana mantsakur y mana penqakur 
puntanchö kayanki. 

29Musyantsikmi Jesucristo imaypis alli ruraq kanqanta. Tsaymi pipis allita 

rurarqa Dios Yayapa wamran kaykan. 

 
1 Juan 3 

Dios Yayapa wamrankuna kanqantsik 

1¡Tantiyakuyay! ¡Dios Yayaqa alläpam kuyamantsik! Kuyamarnintsikmi 

<<wamräkunam kayanki>> nimantsik. Rasunpam wamrankuna kaykantsik. 
Peru wamrankuna kanqantsiktaqa mana creyikuqkuna manam 
tantiyayantsu. Dios Yayata mana reqirmi paykunaqa tantiyayantsu. 

2Kuyashqa wawqikuna y panikuna, Dios Yayapa wamran kanqantsikta 

kanan musyarpis manam musyantsikraqtsu imanö kanapaq kanqanta. Peru 
tsaynö kaykaptinpis musyantsikmi Jesucristo kutimuptin paywan tinkur kikin 
rikuqman tikranapaq kanqanta. 

3Tsaynö kanapaq kanqanta shuyaykarqa Jesucristo 

jutsannaq püru kanqannö noqantsikpis jutsannaq püru kashun. 

4Pipis jutsata rurarqa Dios Yayapa leyninkunata manam cäsuntsu. 

5Musyantsikmi jutsannaq kanapaq Jesucristo kay patsaman shamunqanta. 

Payqa manam imaypis jutsata rurashqatsu. 

6Tsaymi Jesucristupa poderninchö kawaqkunaqa jutsa rurayta dëjayan. 

Jutsa rurayta mana dëjaqkunaqa Jesucristuta manam chaskiyantsu ni 
reqiyantsu. 

7Kuyay wamräkuna, pipis <<Dios Yayatam cäsukü>> nirqa Jesucristunömi 

allikunata rurar kawanman. <<Cäsukümi>> nikar jutsata ruraptinqa 
yachatsiyäshunqaykita ama chaskiyaytsu. 

8Jutsa rurayta mana dëjaq kaqqa diablupa poderninchömi kayan. Diabluqa 

kay patsa qallanqanpitam jutsata ruran. Diablu ruranqankunata 
ushakätsinanpaqmi Dios Yayapa Tsurin Jesucristo shamushqa. 

9Dios Yayapa wamran kaqkunaqa mananam jutsata rurayannatsu, sinöqa 

Dios Yaya munanqannönam kawayan. Dios Yayapa wamran karmi jutsa 
rurayta dëjayan. 

10Pipis jutsata rurar runa majinta chikirqa manam Diospa wamrantsu, sinöqa 

diablupa wamranmi. Tsaynöpam musyantsik Diospa wamran pï kanqanta y 
diablupa wamran pï kanqantapis. 

Pïmaywan kuyanakunapaq ninqan 

11Juknin jukninwan kuyanakunapaq kanqantaqa unaypitanam musyantsik. 

12Ama Caínnöqa kashuntsu. Payqa diablupa mandädunta rurarmi wawqin 

Abelta wañutsirqan. ¿Imanirtan wañutsirqan? Kikinpa rurayninkuna mana 
alli kaptin y wawqinpa rurayninkuna alli kaptinmi wañutsirqan. 

13Kuyashqa wawqikuna y panikuna, musyantsikmi jutsa ruraq runakuna 

chikimanqantsikta. 

14Tsaynöllam musyantsik wañushqanö kanqantsikpita mana ushakaq 

kawaytana tarinqantsikta. Wawqikunawan y panikunawan kuyanakur 
kawarmi tsayta musyantsik. Mana kuyakuq kaqqa wañushqanömi kaykan. 

15Llapanpis runa majinta chikiqkunaqa wañutsikuqnömi kaykäyan. 

Musyanqantsiknömi wañutsikuqkunaqa Dios Yayapa puntanman 
chäyanqatsu. 

16Kuyakuq kanapaq Jesucristo noqantsik rayku wañunqanta 

tantiyakushun. Noqantsikpis kuyakuq karqa runa majintsik rayku 
wañunapaqpis listum kaykäshun. 

17Imantsikpis kaykaptin runa majintsik muchuychö kaykaqta mana 

yanaparqa manam Dios Yaya kuyakuq kanqannötsu kuyakuq kantsik. 

18Kuyay wamräkuna, janan shonqullaqa ama kuyanakushuntsu, sinöqa 

imaypis yanapanakur rasunpa kuyanakushun. 

19Tsaynö kuyanakurmi musyantsik Dios Yayapa willakuyninta rasunpa 

chaskikunqantsikta y jutsantsikpita perdonamanqantsikta. 

20Mana perdonamanqantsikta yarpashqapis paymi jutsantsikpita 

llakikunqantsikta musyar perdonamantsik. 

21Kuyashqa wawqikuna y panikuna, perdonashqa kanqantsikta 

musyaykarqa mana mantsapaypa Dios Yayata mañakushun. 

22Mandamientunkunata cäsur pay munanqannö kawarmi ima 

mañakunqantsiktapis chaskishun. 

23Dios Yayapa mandamientunmi nin Tsurin Jesucristuman creyikunapaq y 

juknin jukninwanpis kuyanakunapaq. 

24Mandamientunkunata cumplirmi paywan kaykantsik y paypis 

noqantsikwan kaykan. Noqantsikwan pay kanqantam musyantsik 
kachamunqan Espíritu Santuta chaskishqa kar. 

 
1 Juan 4 

Mana alli yachatsikuqkuna imanö kayanqan 

1Kuyashqa wawqikuna y panikuna, kay patsachömi atskaq mana llulla 

profëtakuna puriykäyan. Tsaymi pipis chämur <<Espíritu Santu 
tantiyatsimaptinmi yachatsikü>> niyäshuptiki shumaq tantiyayay Dios 
Yayapa willakuqnin kanqanta o mana kanqantapis. 

2Dios Yayapa willakuqnin karqa Jesucristo kay patsaman shamur rasunpa 

runa kanqantam yachatsikun. 

3Jesucristo rasunpa runa kanqanta mana yachatsirqa manam Dios Yayapa 

willakuqnintsu, sinöqa anticristum kayan. Anticristo shamunanpaq kanqanta 
musyayanqaykinömi kay patsachö anticristukuna puriykäyan. 

4Kuyay wamräkuna, Dios Yayapa wamrankunam kaykäyanki. Qamkunachö 

Espíritu Santuqa kay patsachö espïritupitapis mas poderösum. Pay 
yanapayäshuptikim tsay mana alli yachatsikuqkunata chaskiyankitsu. 

5Paykunam Diospa wamran mana kar yarpayninkunallapita yachatsikuyan. 

Tsaymi paykunataqa Diosta mana cäsuqkunalla chaskiyan. 

6Noqakunaqa Diospa willakuqninmi kaykäyä. Tsaymi willakuyanqäta 

chaskikuqkuna Dios Yayata reqiyan. Willakuyanqäta mana 
chaskikuqkunaqa manam Dios Yayapa willakuqnintsu kayan. Tsaynöpam 
musyantsik mayqan rasun kaqta yachatsinqanta y mayqan mana allita 
yachatsinqanta. 

Dios Yaya kuyamanqantsiknö kuyanakunapaq ninqan 

7Kuyashqa wawqikuna y panikuna, Dios Yaya kuyakuq kaykaptinqa juknin 

jukninwanpis kuyanakushun. Kuyanakurqa Diospa wamran karmi 
payta reqintsik. 

8Peru mana kuyanakurmi sïqa Diosta reqintsiktsu. Dios Yayaqa kuyakuqmi. 

9 Mana ushakaq kawayta tarinapaqmi Dios Yaya japallan Tsurinta kay 

patsaman kachamurqan. Tsaynöpam alläpa kuyamanqantsikta 
musyatsimashkantsik. 

10Rasunpa kuyakuyqa manam Dios Yayata kuyanqantsiktsu, sinöqa 

noqantsikta pay kuyamanqantsikmi. Jutsata ruranqantsikpita sacrificiu 
kananpaqmi Tsurin Jesucristuta kachamurqan. Tsaymi rasunpa kuyakuyqa. 

11Kuyashqa wawqikuna y panikuna, Dios Yaya tsaynö kuyaykämashqaqa 

noqantsikpis juknin jukninwan kuyanakur kawakushun. 

12Dios Yayataqa manam ni pipis rikashqatsu. Tsaynö kaptinpis 

kuyanakushqam noqantsikwan kaykan. Tsaymi yanapamantsik pay 
kuyakuq kanqannö noqantsikpis kuyakuq kanapaq. 

13Espíritu Santuta chaskishqa karmi Dios Yaya noqantsikwan kanqanta y 

noqantsikpis paywan kanqantsikta musyantsik. 

14Kikïkunam rikäyashkä Diospa Tsurin Jesucristo kay patsachö kanqanta. 

Tsaymi runakunata salvananpaq Dios Yaya payta kachamunqanta 
willakuyä. 

15Jesucristo Dios Yayapa Tsurin kanqanta pipis creyirqa Dios Yayawanmi 

kaykan y Dios Yayapis paywanmi kaykan. 

16Kananqa Dios Yaya kuyamanqantsikta musyarmi payman creyikuntsik. 

Dios Yayaqa kuyakuqmi. Noqantsikpis kuyanakurmi paywan kaykantsik y 
paypis noqantsikwan kaykan. 

17Tsaynöpam Dios Yaya munanqannö kuyanakuntsik. Tsaynö kuyanakur 

kawar y Jesucristo kay patsachö kawanqannö kawakurqa día del 
juiciuchöpis manam mantsakushuntsu. 

18Dios Yaya kuyamanqantsikta mana tantiyarmi castigamänapaq kanqanta 

yarpantsik. Peru Dios Yaya kuyamanqantsikta tantiyarmi sïqa mana 
castigamänapaq kanqanta musyar mantsakuntsiktsu. 

19Puntata pay kuyamashqam noqantsikpis [payta] kuyantsik. 

20Pipis <<Dios Yayatam kuyä>> nikar runa majinta chikirqa llullakuykanmi. 

Runa majintsikta rikaykar mana kuyarqa ¿imanöraq mana rikanqantsik Dios 
Yayata kuyashwan? 

21Dios Yayapa mandamientunchömi nimantsik: <<Dios Yayata kuyarqa runa 

majikitapis kuyay>>. 

 
1 Juan 5 

Dios Yayapa Tsurinman creyikunapaq ninqan 

1Jesús salvamaqnintsik Cristo kanqanta creyiqkunam llapanpis Dios Yayapa 

wamran kayan. Dios Yayata kuyarqa wamrankunatam kuyantsik. 

2Wamrankunata kuyanqantsiktam musyantsik Dios Yayata kuyar 

mandamientunkunata cumplir. 

3Dios Yayata kuyarqa mandamientunkunatam 

cumplintsik. Mandamientunkunata cumplinapaqqa manam ajatsu. 

4Tsaynö kaykan Dios Yayapa wamrankuna Satanásta vencishqa 

kayaptinmi. Dios Yayaman confiakurmi payta vencintsik. 

5¿Pitan Satanásta vencin? Jesucristo Dios Yayapa Tsurin kanqanta 

creyiqkunallam. 

Jesucristo salvamaqnintsik kanqan 

6Jesucristo Diospa Tsurin kanqantam musyantsik bautizakunqan höra Dios 

Yaya <<wamrämi>> nimushqa kaptin y yawarninta jichar wañushqa 
kaptinmi. Manam bautizakunqan höra Dios Yaya: <<Wamrämi>> 

nimunqanllapitatsu musyantsik, sinöqa yawarninta jichar wañunqanpitam. 
Tsaynöllam Diospa Tsurin kanqanta musyantsik Espíritu Santu 
tantiyatsimashqa. Espíritu Santu tantiyatsimanqantsikqa rasun kaqmi. 

7[Ciëluchö] kimsa testïgukunam Diospa Tsurin Jesucristo kanqanta 

musyatsimantsik. [Tsay testïgukunam kayan Dios Yaya, Tsurin Jesucristo y 
Espíritu Santu. Paykunam kimsaq karpis jukllaylla kaykan. 

8Tsaynöllam kay patsachöpis kimsa testïgukuna musyatsimantsik.] Tsay 

testïgukunam kayan Espíritu Santu, Jesucristo bautizakunqan y wañur 
yawarninta jichanqan. Tsay kimsa testïgukunam tsayllata musyatsimantsik. 

9Runakuna willamanqantsikta creyiykarqa Dios Yaya nimanqantsiktaqa 

masraq creyishun. Tsurin Jesucristupaq Dios Yaya nimanqantsikmi mas 
välin runakuna willamanqantsikpitapis. 

10Jesucristo Diospa Tsurin kanqanta creyiq kaqmi Dios Yaya 

tantiyatsinqanta creyin. Peru Jesucristo Diospa Tsurin kanqanta mana 
creyiq kaqmi sïqa Dios Yaya tantiyatsinqantapis creyintsu. Mana creyirmi 
Dios Yayata manakaqman churan. 

11 Mana ushakaq kawayta qaramanqantsiktam Dios Yaya 

tantiyatsimashkantsik. Tsay kawaytaqa tarintsik Tsurin Jesucristuman 
creyikurmi. 

12Dios Yayapa Tsurinman creyiq kaqqa mana ushakaq kawaytam tarin. Peru 

mana creyiq kaqmi sïqa tsay kawayta tarinqatsu. 

Cartapa ushanan 

13Dios Yayapa Tsurinman confiakuyaptikim kay cartata apatsimü mana 

ushakaq kawayta tariyanqaykita musyayänaykipaq. 

14Dios Yaya munanqannö kananpaq imatapis mañakushqaqa 

wiyamanqantsiktam musyantsik. 

15Wiyamanqantsikta musyarmi mañakunqantsiknö yanapamänapaq 

kanqantapis musyantsik. 

16Wawqikuna y panikuna jutsa ruranqanta mayqaykipis musyarqa 

paykunapaq Dios Yayata mañakuyay. Perdonananpaq kaq jutsa kaptinqa 
Dios Yayam perdonanqa. Mana perdonananpaq kaq jutsa kaptinqa Dios 
Yayata ama mañakuyaytsu. 

17Mana alli rurayqa llapanmi jutsa. Tsaynö kaptinpis Dios Yaya mana 

perdonananqan jutsam kan. 

18Musyantsikmi Dios Yayapa wamran kar jutsata mana rurar 

kawanqantsikta. Tsaynöllam Dios Yayapa Tsurin 
Jesucristo Satanáspita tsapämantsik. 

19Musyantsikmi Dios Yayapa wamran kanqantsikta. Tsaynömi musyantsik 

llapan kay patsa Satanáspa mandädunchö kanqanta. 

20Musyantsikmi Dios Yayapa Tsurin Jesucristo kay patsaman shamur Dios 

Yayata reqinapaq tantiyatsimanqantsikta. Tsaymi Dios Yayapa y Tsurin 
Jesucristupa poderninchö kawakuykantsik. Jesucristum kikin Dios. Paymi 
mana ushakaq kawayta qaramantsik. 

21Kuyay wamräkuna, ima ïdulukunamanpis ama creyiyaytsu. [Amén.] 

2 Juan 
2 Juan 1 

Apóstol Juan saludakunqan 

1Dios Yaya akranqan warmi y wawankuna: Mayor wawqi karmi kay cartata 

cartakamü. Qamkunatam llapan shonqüwan alläpa kuyayaq. Manam 
noqallatsu kuyayaq, sinöqa Dios Yayapa willakuyninta chaskiqkunapis 
llapanmi kuyayäshunki. 

2Qamkunatam kuyayaq Dios Yayapa willakuyninta noqakunanö chaskishqa 

kayaptiki. Alli willakuynintaqa manam imaypis qonqashuntsu. 

3Dios Yayawan Tsurin Jesucristo llakipäyäshurniki alli päsakuychö 

kawayänaykipaq y alli willakuynin ninqannö kawar kuyanakuyänaykipaq 
yanapaykuyälläshuy. 

Kuyanakur kawanapaq ninqan 

4Wakin kaq wamraykikuna Dios Yayapa mandamientun ninqannölla 

kawaykäyanqanta musyaskirmi alläpa kushikü. 

5Tsaymi alläpa rugayaq juknin jukninwanpis kuyanakuyänaykipaq. Kay 

mandamientuqa manam mushuqtsu, sinöqa unaypitanam musyashkantsik. 

6Rasunpa kuyakuq karqa Dios Yayapa mandamientunkunata cäsushun. 

Paypa mandamientunmi <<kuyanakuyay>> nimantsik. Kuyanakunapaq 
kanqantaqa unaypitanam musyashkantsik. 

Mana alli yachatsikuqkuna puriyanqan 

7Kay patsachömi atskaq mana alli yachatsikuqkuna puriykäyan. Paykunam 

niyan: <<Jesucristuqa manam rasunpa runatsu>>. Runakunata tsaynö 
creyitsirmi anticristo kayan. 

8Cuidädutaq tsay runakuna qamkunatapis creyitsiyäshunkiman. 

Creyitsiyäshuptikiqa Jesucristupa willakuyninta chaskikuyanqaykipis 
manakaqllapaqmi kanqa. Tsay mana alli yachatsikuqkunata mana chaskirmi 
sïqa gloriachö premiuta chaskiyanki. 

9Pipis Jesucristupa willakuyninta dëjaskir mana alli yachatsikuykunata 

chaskirqa manam rasunpatsu Dios Yayawan kaykan. Peru Jesucristupa 
willakuyninta mana dëjaqkunam sïqa Jesucristuwan y Dios Yayawanpis 
rasunpa kaykäyan. 

10Llutan yachatsikuqkuna chäyämuptin ama chaskiyaytsu ni 

wajikikunamanpis patsatsiyaytsu. 

11Llutan yachatsikuqkunata chaskirqa paykunapa yanapaqninmi kaykäyan. 

Cartapa ushanan 

12Masraqmi niyänaqpaq kan. Peru cartallachöqa manam qellqamümantsu. 

Kikï shamurmi mastaqa niyäshayki. Tsaymi llapantsik kushikushun. 

13Dios Yaya akranqan ñañaykipa wawankunam saludayämushunki. [Amén.] 

3 Juan 
3 Juan 1 

Apóstol Juan saludakunqan 

1Kuyay wawqi Gayo: Mayor wawqi karmi rasunpa kuyarniki kay cartata 

cartakamü. 

2Kuyay wawqi, Dios Yayatam mañakü alli kawanqaykinö imaykachöpis allilla 

kanaykipaq y sänulla kanaykipaq. 

3Jesucristo yachatsikunqannölla kawanqaykita wawqikuna chämur 

willayämaptinmi alläpa kushikü. 

4Dios Yaya munanqannö wamräkuna kawanqaykita musyarmi alläpa 

kushikü. 

Gayo yanapakuq kanqanpita Juan kushikunqan 

5Kuyay wawqi Gayo, jukläpita shamuq wawqikunata yanaparmi allita 

ruraykanki. 

6Paykuna chämurmi llakipäkuq kanqaykita qorikäyanqächö willayämashqa. 

Yapay kutiyämuptin juklä markaman aywayänanpaqpis yanapaykullanki. 
Tsaynö yanapaptikim Dios Yayapis kushikunqa. 

7Jesucristupa alli willakuyninta willakur purirpis Dios Yayata mana cäsuq 

runakunataqa manam imallatapis mañakuyantsu. 

8Tsaymi Dios Yayapa willakuqninkunataqa imaykallawanpis yanapanantsik. 

Tsaynöpam paykunawan paqtan willakuqnö kashun. 

Diótrefes mana cäsukuq kanqan 

9Willakuqkunata yanapanapaq tantiyatsirmi juk cartata cartakamushkä. Peru 

tsaynö cartakaykämuptïpis Diótrefes manash yätsinqäkunata cäsuntsu. 
Payqa mandakuq kayninman confiakurshi munanqanta ruran. 

10Tsayshi noqakunata rimayämar puriykan. Karupita shamuq 

wawqikunatapis manash chaskintsu. Patsatsiyta munaqkunatapis mana 
patsatsiyänanpaqshi amatsan. Amatsaykaptin patsatsiqkunatash 
qorikäyanqaykipita qarqun. Tsaynö mana allita ruraykanqantam chaykamur 
piñapäshaq. 

Demetrio cäsukuq kanqan 

11Kuyay wawqi Gayo, ama Diótrefesnö kaytsu, masbien allita rurar kawakuy. 

Allita ruraqkunam Dios Yayapa wamran kayan. Peru mana allita ruraqkunam 
sïqa Dios Yayatapis reqiyantsu. 

12Demetriupaqmi sïqa Dios Yayapa willakuynin ninqannö kawakunqanta 

llapan runakunapis parlayan. Tsaynö kawanqantam noqakunapis 
rikäyashkä. Musyankim rasunpa kaqta willayanqaqta. 

Cartapa ushanan 

13Masraqmi niyänaqpaq kan. Peru cartallachöqa manam qellqamümantsu. 

14Kikï shamurmi mastaqa niyäshayki. 

15Dios Yayapa poderninchö alli kawanaykipaq yanapaykulläshuy. Kaychö 

reqinakunqaykikuna llapanmi saludayämushunki. Tsaychö 
reqinakunqäkunata cada ünuta saludaykullay. 

Judas 
Judas 1 

Judas saludakunqan 

1Creyikuq majikuna: Noqa Judasmi, Jesucristupa serviqnin y Santiagupa 

wawqin kar, kay cartata qamkunaman cartakamü. Dios Yaya 
kuyayäshurnikim salvayäshunaykipaq qayayäshushkanki. Tsaymi imayka 
mana allipitapis Jesucristo tsapäyäshunki. 

2Dios Yaya llakipäyäshurniki imaypis kuyanakur alli kawakuyänaykipaq 

yanapakuyälläshuy. 

Mana alli yachatsikuqkunata mana chaskiyänanpaq ninqan 
2 Pedro 2.1-17 

3Kuyashqa wawqikuna y panikuna, noqam Jesucristo salvamanqantsikta 

cartakamuyta yarparqä. Tsaynö yarparpis llutan yachatsikuqkunata 
pärapuyänaykipaqmi qellqamü. Dios Yayapa willakuyninqa manam ni 
imaypis trukakantsu ni yapakantsu. Tsay willakuynintam Dios Yaya unayna 
tantiyatsimashkantsik. 

4Tsay mana alli yachatsikuqkunam Diospa willakuqnin tukur qamkuna 

kaqman chäyämushqa. Paykunam Dios Yayapita mana mantsakur 
runakunata creyitsir niyan: <<Jutsa rurayta mana dëjashqapis Dios Yayaqa 
perdonamäshunmi>>. Tsaynö nirmi poderösu Diosnintsikta y Señor 
Jesucristuta nëgayan. Tsaynö yachatsikuq runakunam infiernuman 
jitarpushqa kayänanpaq destinashqa kaykäyan. 

5Musyayanqaykinömi Israel runakunata Egiptupita Señornintsik 

jipimur mana cäsuqnin kaqkunata ushakätsirqan. 

6Tsaynöllam Dios Yayata mana cäsuyanqanpita día del juiciu 

chämunqanyaq wakin angelkunatapis alläpa tutapayman qaykushqa. 

7Tsaynöllam Sodomachö, Gomorrachö y cercan markakunachö 

täkuqkunapis alläpa penqakuypaq jutsata rurayarqan. Tsaymi runakuna 
tantiyayänanpaq tsay markakunata Dios Yaya ninawan ushakätsirqan. 

8Tsay markakunachö täkuqkunanöllam tsay mana alli yachatsikuqkunapis 

mana penqakur juknin jukninwan purikuyan. <<Kikïmi poderyuq kä>> nirmi 
pitapis cäsuyantsu. Tsaynö kawayänanpaqmi sueñuyninkunachö Dios Yaya 
revelanqanta niyan. Paykunam angelkunapaq 
y supaykunapaqpis shiminkuna kamakanqanta parlayan. 

9Tsaynö parlayaptinpis angelkunapa mandakuqnin Miguelqa manam 

tsaynötsu parlan. Moiséspa ayanta diablu apayta munaptinpis piñapänanpa 
rantinmi nirqan: <<¡Dios Yayam upälla kanaykipaq nishunki!>> 

10Tsay mana alli yachatsikuqkunam mana tantiyayar manakaqkunata 

parlayan. Paykunam wätanö mana tantiyakuq kar imatapis mana allikunata 
rurayan. Tsaynö kayanqanpitam ushakäyanqa. 

11¡Paykunaqa imanöraq ñakayanqa! Caín wawqinta chikirnin 

wañutsinqannö y Balaam qellaypaq ayrajashqa kanqannömi kaykäyan. 
Moiséspa contran parlanqanpita Coré ushakanqannömi tsay mana alli 
yachatsikuqkunapis illaqpita ushakäyanqa. 

12Kuyanakur paqta mikuyanqaykichöpis mana penqakurmi lluta achkuskir 

mikuyan. Kikillankunapaqmi imatapis ashiyan. Usya witsay tsaki pukutay 
wakpa kaypa aywaqnömi kayan. Wayunanpaq tiempunchöna kaykarpis 
wayuyninnaq tsakishqa jachanömi kayan. Tsaymi llupishqa tsaki jachanö 
kayan. 

13Tukuyläya shumpakunata kuchunman lamar jitarimunqannömi paykunapis 

penqakuypaq mana allikunata ruraykäyan. Lucëru shikwaqnömi tutapayman 
qaykushqa kayanqa. 

14Adánpa willkanpa willkan kaqpa willkanmi karqan Enoc. Paymi Dios 

Yayapa profëtan kar tsay mana alli yachatsikuqkunata Dios Yaya 
juzgananpaq nirqan: <<Dios Yayatam rikashkä 
waranqapa santu angelninkunawan shamuykaqta. 

15Paymi llapan runakunata juzganqa mana mantsakur jutsata 

rurayanqanpita y paypa contran parlayanqanpita>>. 

16Tsay mana alli yachatsikuqkunam imaykallapitapis musyapäkuyan. 

Paykunapaqqa manam ni imapis allitsu. Yarpäyanqanta ruratsirmi allish 
tukurnin shiminkuna tarinqanta imaykatapis parlayan. Yarpäyanqanta 
ruratsiyänan raykullam alli shimillankunapa parlapäyan. 

Jesúsman creyikuqkunata animatsinqan 

17Kuyashqa wawqikuna y panikuna, yarpäyay Señornintsik Jesucristupa 

apostolninkuna 

18niyanqanta: <<Ultimu tiempuchömi Jesucristupa willakuyninta 

manakaqman churaq runakuna shayämunqa. Paykunam Dios Yayata 
cäsuyanqanpa rantin kikinkunapa munayllankunawan jutsata rurar 
kayanqa>>. 

19Tsay ninqannöllam mana alli yachatsikuqkuna kanan shayämushqa. 

Paykunam jutsayuq kayan wawqikuna y panikuna 
chikinakurnin iglesiapita qarqunakuyänanpaqpis. Espíritu Santuta mana 
chaskishqa karmi munayanqannö jutsata rurar kawaykäyan. 

20Kuyashqa wawqikuna y panikuna, Jesucristupa willakuyninta 

yachakushqa kaykarqa payman creyikur imaypis kawakuyay. Tsaynölla 
Espíritu Santu tantiyatsiyäshunqaykinö Dios Yayata mañakuyay. 

21Dios Yaya kuyaykäyäshuptikiqa imaypis payta cäsuyay. Señor Jesucristo 

kutimunanta musyaykarqa alistakushqa shuyaraykäyay. Pay kutimurmi 
llakipäyäshurniki imayyaqpis kushishqa kawakuyänaykipaq pushayäshunki. 

22Tsaymi manaraq shumaq creyikuykaq wawqikunata y panikunata 

Jesucristuman firmi creyikuyänanpaq tantiyatsiyay. 

23Wakin kaqta imayka ninapita jipiqnö tantiyatsiyay. Wakin kaqtana llakipar 

alli shimillaykikunapa parlapäyay. Paykunawan qorikar cuidädutaq mana alli 
rurayninkunata yachakuyankiman. 

Dios Yayata alabanqan 

24Dios Yaya alabashqa kaykullätsun. Paymi jutsaman mana ishkiyänaykipaq 

poderösu kayninwan imaypis yanapayäshunki. Imayyaqpis kushishqa 
kawakuyänaykipaqmi jutsannaqtana puntanman pushayäshunki. 

25Pay japallanmi [yachayyuq] Dios Yaya. Señornintsik Jesucristo noqantsik 

rayku wañuptinmi salvamashkantsik. Paymi poderösu imayyaqpis rey. 
Tsaynö kanqanpita kanan, waray y imayyaqpis alabashqa kaykullätsun. 
Amén. 

Apocalípsis 
Apocalípsis 1 

Librupa qallanan 

1Kay libruchömi qellqashqa kaykan Dios Yaya Jesucristuta revelanqan. 

Jesucristum angelninta kachamur tsay revelacionta serviqnin Juanta 
revelarqan. Tsay revelacionwanmi serviqninkunata imapis päsananpaqna 
kaqkunata tantiyatsirqan. 

2Juannam tsay revelacionta qellqar Dios Yaya ninqankunata, Jesucristo 

ninqankunata y llapan rikanqankunata qellqashqa. 

3Alläpam kushikuyanqa kay qellqashqakunata liyiqkuna y liyipuyaptin wiyar 

cäsuqkunapis. Kay qellqashqa kaykaqkunam cumplinanpaqna kaykan. 

Qanchis iglesiakunachö qorikaq wawqikunata y panikunata saludanqan 

4Asia provinciachö qanchis iglesiakunachö qorikaq wawqikuna y panikuna: 

Noqa Juanmi qamkunaman qellqamü. Unaypita kawaq, kanan kaykaq y 
shamunanpaq kaq Dios Yaya y trönunpa puntanchö kaykaq qanchis 
espïritukunapis llakipäyäshurniki alli päsakuychö kawakuyänaykipaq 
yanapaykuyälläshuy. 

5Jesucristupis alli kawakuyänaykipaq yanapaykuyälläshuy. Paymi Dios 

Yaya munanqannölla willakuyninta willakushqa y wañushqakunapita 
puntata kawamushqa. Kay patsachö llapan mandakuq reykunapitapis mas 
poderösum. Paymi alläpa kuyamarnintsik yawarninta jichar llapan 
jutsantsikta mayllamashkantsik. 

6Mandamaqnintsik rey karmi poderninchö kanapaq qorimashkantsik. 

Tsaynöllam Taytan Dios Yayata serviq sacerdötikuna kanapaq 
churamashkantsik. ¡Jesucristo imaypis alabashqa kaykullätsun! ¡Pay 
japallan mandamaqnintsik kaykullätsun! Amén. 

7¡Pukutay jananchömi Jesucristo kutimunqa! Kutimuqtam llapan runakuna 

rikäyanqa. Payta tuksir wañutsiqkunapis rikäyanqam. Kutimuqta rikarmi 
maytsaychö runakuna waqayanqa. Tsaynömi kanqa. Amén. 

8Unaypita kawaq, kanan kaykaq y shamunanpaq kaq poderösu Dios Yayam 

nin: <<Alfa y Omegam kä. [Qallanan y ushananmi kä]>>. 

Jesucristuta Juan rikanqan 

9Noqaqa Jesucristuman confiakuq majiki Juanmi kä. Qamkunanöllam 

Jesucristupa mandakuyninchö kaykä. Sufritsiyäshunqaykinöllam noqatapis 
Jesucristuman creyikunqäpita sufritsiyäman. Qamkunanöllam paypa 
puntanman chänäpaq mana ajayaypa shuyaykä. Dios Yayapa willakuyninta 
willakunqäpita y Jesucristo salvamaqnintsik kanqanta willakunqäpitam 
Patmos islachö prësu kaykä. 

10Tsaychö kaykarmi domingu junaq Espíritu Santupa 

poderninwan cornëta waqaqnöraq qepäpita nimuqta wiyarqä: 

11<<[Alfa y Omegam kä. Qallanan y ushananmi kä.] Revelacionchö 

rikätsinqaqkunata juk rölluman qellqarkur apatsiy [Asia provincia] qanchis 
markakunachö iglesiakunaman. Tsay markakunam kayan Éfeso, Esmirna, 
Pérgamo, Tiatira, Sardis, Filadelfia y Laodicea>>. 

12Qepäpita tsaynö parlamuqta wiyarmi pï kanqanta rikänäpaq tumaykurqä. 

Tumaykurmi qoripita rurashqa qanchis candelërukunachö nina rupaykaqta 
rikarqä. 

13Tsay candelërukunapa chawpinchömi runapa tsurinnö kaykaqta 

rikarqä. Paymi chaki puntanyaq llatapashqa karqan. Pëchunpam qoripita 
rurashqa wachukuwan watashqa karqan. 

14Aqtsanpis yuraq millwanö y jankanö yuraqmi karqan. Ñawinnam imayka 

ninanöraq chipakyarqan. 

15Chakinkunapis alli pulishqa broncinöraqmi chipakyarqan. Parlanqanpis 

atska yaku aywar qayaraqnöraqmi karuman wiyakarqan. 

16Derëcha kaq makinchömi qanchis qoyllurkunata katsirqan. Shiminpitam 

ishkan lädunpa afilashqa espäda yarqamurqan. Qaqllanpis rupaynöraqmi 
chipakyarqan. 

17Payta rikaykurmi puntanman wañushqanö shikwaskirqä. Tsaymi derëcha 

kaq makinwan yataykamar nimarqan: <<Ama mantsamaytsu. Noqam 
qallanan y ushanan kä. 

18Imayyaqpis kawaqmi kä. Imayyaqpis kawanäpaqmi wañutsiyämanqanpita 

kawamushkä. [Amén.] Noqam katsï wañuqkunapa almankuna kayanqan 
llävita. 

19Llapan rikanqaykita qellqay. Kanan päsaykanqanta y päsananpaq 

kaqkunatapis llapanta qellqay. 

20<<Kananmi tantiyatsishayki derëcha kaq makïchö rikanqayki qanchis 

qoyllurkuna y qoripita qanchis candelërukuna ima kanqanta. Qanchis 
qoyllurkuna rikanqaykim kayan tsay qanchis iglesiakunapa angelninkuna. 
Qanchis candelërukuna [rikanqaykim] kayan tsay qanchis markakunachö 
iglesiakuna>>. 

  
Apocalípsis 2 

Éfeso markachö creyikuqkunaman cartakunqan 

1<<Éfeso markachö iglesiapa angelninpaq kay ninqaqta qellqay: Noqam 

derëcha kaq makïchö qanchis qoyllurkunata katsï. Qoripita rurashqa 
qanchis candelërukunapa chawpinchömi purï. 

2<<Noqam rikaykä imaypis creyikamur llapan rurayanqaykikunata. Mana alli 

yachatsikuqkunata manam chaskiyashkankitsu. Apóstol tukuqkuna llullakur 
llutanta yachatsikuyanqantam taripuyashkanki. 

3Noqaman creyikuyanqaykipita sufritsiyäshuptikipis mana ajayaypam 

munanqänö kawaykäyanki. 

4<<Peru manam gustamantsu ñawpata kuyakuq kayanqaykita 

dëjayanqayki. 

5Puntata kuyakuq kayanqaykinö kananpis kuyakuq kayay. Tsaynö mana 

kayaptikiqa [illaqpita] shamurmi puntächö kaykaq candelëruykikunata 
jipiskishaq. 

6<<Peru nicolaíta runakunapa mana alli rurayninkunata mana chaskirmi 

allita ruraykäyanki. Paykuna yachatsikuyanqanta manam wiyaytapis 
munätsu. 

7<<Espíritu Santum iglesiakunata tsaynö nin. Rinriyuq kaqkunaqa 

ninqäkunata wiyakuyätsun. Imaykata ñakarpis mana ajayaypa 
creyikamuqkunatam Dios Yayapa puntanchö imayyaqpis kawatsikuq 
jachapa wayuyninta qarashaq>>. 

Esmirna markachö creyikuqkunaman cartakunqan 

8<<Esmirna markachö iglesiapa angelninpaq kay ninqaqta qellqay: Noqam 

qallanan y ushanan kä. Wañunqäpitam kawamushkä. 

9<<Noqam rikaykä [llapan rurayanqaykikunata,] ñakayanqaykita y waktsa 

kayanqaykita. Waktsa karpis imayka rïcunömi kawaykäyanki. Tsaynöllam 
wiyaykä washayki rimayäshunqaykita. Tsay runakunaqa <Dios Yaya 
kuyanqan Israel runam kayä> nikarpis Satanáspa munaynintam rurayan. 

10<<Qamkunaman ñakaykuna chaykämunnam. Peru ama mantsakäyaytsu. 

Diablu ishkitsiyäshuynikita munarmi wakikita carcelman qaykatsiyäshunki. 
Tsaychömi chunka junaq sufriyanki. Tsaynö kaptinpis wañuyanqaykiyaq 
mana ajayaypa noqaman creyikayämuy. Tsaynö kayanqaykipitam corönata 
qarayäshayki. Tsay corönaqa mana ushakaq kawaymi kanqa. 

11<<Espíritu Santum iglesiakunata tsaynö nin. Rinriyuq kaqkunaqa 

ninqäkunata wiyakuyätsun. Imaykata ñakarpis mana ajayaypa 
creyikamuqkunaqa manam nina qochaman jitarpushqatsu kayanqa>>. 

Pérgamo markachö creyikuqkunaman cartakunqan 

12<<Pérgamo markachö iglesiapa angelninpaq kay ninqaqta qellqay: 

Noqam ishkan lädupa afilashqa espädä aptashqa kaykä. 

13<<Noqam rikaykä [llapan rurayanqaykikunata y] 

markaykichö Satanáspa trönun kanqanta. Tsaynö kaptinpis mana 
ajayaypam noqaman creyikayämunki. Willakuynïta willakuq Antipasta tsay 

markachö wañutsiyashqa kaptinpis mana desanimakurmi 
confiakayämushkanki. 

14<<Peru wakin ruraykäyanqaykikuna manam gustamantsu. Wakikim 

Balaam yachatsikunqannö mana allikunata yachatsikuykäyanki. Pay 
yachatsiptinmi Balac shutiyuq runa Israel runakunata fiestankunaman 
qayatsirqan ïdulukunapa shutinchö pishtayanqan aytsata mikuyänanpaq. 
Tsaynöllam runakunata yachatsirqan fornicación jutsata rurayänanpaq. 

15<<Tsaynöllam wakikiqa nicolaíta runakunapa yachatsikuyninta 

chaskiyashkanki. [Tsay yachatsikuytaqa manam wiyaytapis munätsu.] 

16Tsaynö kaykaptinqa arrepentikur tsay yachatsikuykunata dëjayay. Mana 

dëjayaptikiqa qamkuna kaqman illaqpita shamurmi shimïpita yarquq 
espädawan ushakätsiyäshayki. 

17<<Espíritu Santum iglesiakunata tsaynö nin. Rinriyuq kaqkunaqa 

ninqäkunata wiyakuyätsun. Imaykata ñakarpis mana ajayaypa 
creyikamuqkunatam ciëluchö churaraq maná mikuyta qarashaq. 
Tsaynöllam yuraq rumichö mushuq shutin qellqashqata entregashaq. Tsay 
mushuq shutitaqa yuraq rumita chaskiqkunallam musyayanqa>>. 

Tiatira markachö creyikuqkunaman cartakunqan 

18<<Tiatira markachö iglesiapa angelninpaq kay ninqaqta qellqay: Noqam 

Dios Yayapa Tsurin kä. Ñawïpis ninanöraqmi atsikyan. Chakïpis chipakyaq 
broncipita rurashqanömi kaykan. 

19<<Noqam rikaykä llapan rurayanqaykikunata y pïmaywanpis 

kuyanakuyanqaykita. Tsaynöllam musyaykä noqaman 
creyikayämunqaykita, yanapakuq kayanqaykita y munanqänö imaypis 
kawaykäyanqaykita. Unay serviyämanqaykipita masmi kananqa 
serviykäyämanki. 

20<<Peru manam gustamantsu Jezabel mana allita yachatsikuptin mana 

amatsayanqayki. Tsay warmim profetïsa tukur noqaman creyikamuqkunata 
creyitsirnin yachatsin fornicación jutsata rurayänanpaq y ïdulukunapa 
shutinchö pishtayanqan aytsata mikuyänanpaq. 

21Kananyaqnam shuyarashkä tsay warmi jutsankunata dëjananpaq. Peru 

jutsa rurayta manam dëjantsu. 

22<<Tsaymi payta qeshyaywan castigashaq. Tsay warmi yachatsinqanta 

chaskiqkunatapis jutsa rurayta mana dëjayaptinqa mana llakipaypam 
castigashaq. 

23Paykunapa wamrankunatam wañutsishaq. Tsaymi noqaman 

creyikamuqkuna tantiyayanqa runakuna imata yarpäyanqantapis 
musyanqäta. Noqaqa imatapis rurayanqanmanmi pïmaytapis juzgashaq. 

24<<Wakikikunaqa tsay warmipa mana alli yachatsikuyninkunata manam 

chaskiyashkankitsu. <Mas allin kaq yachatsikuyta yachakushun> niptinpis 
tsay yachatsikunqankunaqa Satanáspitam. Tsaymi niyaq: 

25Noqa yachatsiyanqaqkunata shamunqäyaq mana qonqar cäsukuyay. 

26Imaykata ñakarpis mana ajayaypa creyikamuqkunatam nacionkunata 

mandädunchö katsiyänanpaq churashaq. 

27Mandakunäpaq Taytä churamanqannömi paykunatapis mandakuq 

kayänanpaq churashaq. Tsaynö poderyuq karmi nacionkunata fiërru 
väranwan mandayanqa. Mitu mankata ñututsiqnömi paykunata 
ushakätsiyanqa. 

28Tsay mandakuqkunatam waraq lucëruta entregashaq. 

29<<Espíritu Santum iglesiakunata tsaynö nin. Rinriyuq kaqkunaqa 

ninqäkunata wiyakuyätsun. 

 
Apocalípsis 3 

Sardis markachö creyikuqkunaman cartakunqan 

1<<Sardis markachö iglesiapa angelninpaq kay ninqaqta qellqay: Noqam 

Dios Yayapa qanchis espïritunkunata katsï. Noqam makïchö qanchis 
qoyllurkunata tsararaykä. <<Noqam llapan rurayanqaykikunata rikaykä. 
Dios Yaya munanqannö kawayanqaykita yarpäyaptinpis wañushqanömi 
kaykäyanki. 

2<<Shonquykikuna manaraq chukruyanqanyaq Dios Yaya munanqannö 

kawakuyänaykipaq shumaq yarpachakuyay. Allita rurayanqaykita 
yarpäyaptikipis Dios Yayapaqqa manam allitsu. 

3Yachakuyanqaykita y wiyayanqaykita mana qonqar cäsukuyay. 

Jutsaykikunapita arrepentikur munanqänöna kawakuyay. Tsaynö mana 
kawayaptikiqa illaqpita suwa shamuqnömi illaqpita castigayänaqpaq 
shamushaq. 

4<<Wallkaqllam Dios Yaya munanqannö kawaykäyanki. Tsaynö 

kawayanqaykipitam yuraq llatapaykikuna shukushqa puntächö kayanki. 

5Imaykata ñakarpis mana ajayaypa creyikamuqkunam yuraq llatapan 

shukushqa kayanqa. Paykunapa shutinkunataqa Libru de la 
Vïdapita manam börrashaqtsu. Taytäpa y angelkunapa puntanchömi 
favorninkuna parlashaq. 

6<<Espíritu Santum iglesiakunata tsaynö nin. Rinriyuq kaqkunaqa 

ninqäkunata wiyakuyätsun. 

Filadelfia markachö creyikuqkunaman cartakunqan 

7<<Filadelfia markachö iglesiapa angelninpaq kay ninqaqta qellqay: 

Noqam santu kä. Ninqäkunatam cumplï. Davidpa llävintam katsï. Tsaymi 
punkuta kichaptï ni pipis wichqanqatsu. Wichqaptï ni pipis kichanqatsu. 

8<<Noqam llapan rurayanqaykikunata rikaykä. Poderninnaq karpis mana 

nëgayämarmi ninqäkunata cumpliyashkanki. Tsaymi gloria punkuta 
kichapuyashkaq. Tsay punkupa yaykuyaptiki manam pipis 
amatsayäshunkitsu. 

9<<Markaykikunachö wakin runakunam <Dios Yaya kuyanqan Israel runam 

kayä> nikarpis llullakuyan. Paykunaqa Satanáspa munaynintam rurayan. 
Dios Yaya kuyanqan runakuna kayanqanta niyaptinpis qamkunatam noqa 
kuyayaq. Tsayta musyayänanpaqmi puntaykiman qonqurikuyänanpaq 
mandashaq. 

10<<Ninqäta cumplirmi imaykata sufrirpis mana ajayaypa creyikayämunki. 

Tsaynö kayanqaykipitam maytsaychö täkuq runakuna alläpa ñakayänanpaq 
kaq tiempu chämuptinpis qamkunawan kaykäshaq. 

11<<Shamunäpaqnam kaykä. Tsaymi yachatsiyanqaqta mana qonqar 

cäsukuyay. Tsaynöpam corönaykita pipis qechuyäshunkitsu. 

12Imaykata ñakarpis mana ajayaypa creyikamuqkunatam Dios Yayapa 

templunchö columna kayänanpaq churashaq. Tsaymi mana yarquypa 
tsaychö imayyaqpis kayanqa. Paykunamanmi Diosnïpa shutinta y markanpa 
shutinta qellqashaq. Tsay markam ciëlupita shamuq mushuq 
Jerusalén. Tsaynöllam kikïpa mushuq shutïtapis paykunaman qellqashaq. 

13<<Espíritu Santum iglesiakunata tsaynö nin. Rinriyuq kaqkunaqa 

ninqäkunata wiyakuyätsun. 

Laodicea markachö creyikuqkunaman cartakunqan 

14<<Laodicea markachö iglesiapa angelninpaq kay ninqaqta qellqay: 

Noqam Dios Yaya äninqankunata cumplï. Imaypis rasun kaqllatam nï. 
Noqawanmi Dios Yaya llapan imaykatapis kamarqan. 

15<<Noqam llapan rurayanqaykikunata rikaykä. Musyämi ni alaq ni achaq 

mana kayanqaykita. Tsaypa rantinqa alaq karpis o achaq karpis 
kayankiman. 

16Peru alaq o achaq kayanqaykipa rantin tibiu kayanqaykipitam shimïpita 

aqtuskiyäshayki. 

17<<Rïcu kayman confiakurmi <imapis manam faltäyämantsu> niyanki. Peru 

tsaynö nirpis manam tantiyayankitsu llakipaypaq waktsa, qapra y qarashtu 
kayanqaykita. 

18Rasunpa rïcu kayta munarqa ninawan tsullutsishqa qori püruta noqapita 

rantiyay. Qarashtu kayta mana munarqa yuraq llatapata noqapita rantiyay. 

Qapra kayta mana munarqa noqapita jampita rantiyay. Tsaynöpam rïcu, alli 
llatapashqa y alli rikaq kayanki. 

19<<Kuyanqä kaqtam mana allikunata rurayaptin corrigï. Tsaynö 

kaykaptinqa jutsaykikunapita arrepentikur llapan shonquykikunawan 
serviyämay. 

20¡Wiyayämay! Punkupitam qayakaykämü. Mayqaykipis qayakamunqäta 

wiyar kichamuptikiqa yaykamuptïmi paqta mikushun. 

21Imaykata ñakarpis mana ajayaypa creyikamuqkunatam paqtä mandakuq 

kayänanpaq churashaq. Tsaynöllam Satanásta vencinqäpita noqatapis 
Taytä churamashqa paywan imayyaqpis mandakuq kanäpaq. 

22<<Espíritu Santum iglesiakunata tsaynö nin. Rinriyuq kaqkunaqa 

ninqäkunata wiyakuyätsun>>. 

 
Apocalípsis 4 

Dios Yayata ciëluchö alabayanqan 

1Tsaypitanam ciëluchö punku kicharaykämuqta rikarqä. Puntata 

wiyanqänöllam cornëta waqamuqtanöraq yapay wiyarqä: <<Kayman 
witsämuy. Kananmi rikätsishayki ima päsananpaq kanqanta>> nimaqta. 

2Jina höram Espíritu Santu ciëluchö trönuta rikätsimarqan. Tsay trönuchömi 

juk jamaykarqan. 

3Jamaykaqqa jaspe ruminö y cornalina ruminöraqmi chipakyarqan. 

Jamakunan trönu jananpam esmeralda ruminöraq chipakyaq turmanyay 
sutaraykarqan. 

4Tsay trönu waqtankunapam ishkay chunka chusku (24) trönukuna 

kayarqan. Tsay trönukunamanmi yuraq llatapashqa y qori corönan 
shukushqa mayor runakuna jamayarqan. 

5Chawpinchö trönupitam chilapyaypa chilapyar illaqukurqan. Maqakuypis 

bunrururraqmi wiyakämurqan. Trönupa puntanchömi qanchis 
candelërukuna rupaykäyarqan. Tsaykunam kayarqan Dios Yayapa qanchis 
espïritunkuna. 

6Trönupa puntanchömi kuyakuypaq cristal vidriunö lamar karqan. Tsay 

trönupa waqtankunapam chusku kawaqkuna kayarqan. Paykunapa entëru 
cuerpunchömi ñawinkuna karqan. 

7Punta kaqmi leonnö karqan. Ishkay kaqnam törunö karqan. Kimsa kaqnam 

runanö karqan. Chusku kaqnam päriykaq pitsaknö karqan. 

8Tsay chuskun kawaqkunam soqta riprayuq kayarqan. Tsaynöllam entëru 

cuerpunchö ñawinkuna karqan. Tsay kawaqkunam paqasta junaqta 

niyarqan: <<¡Santu, santu, santu! ¡Llapanpaq poderyuq Dios Yayam santu! 
¡Payqa unaypita kawaq, kanan kaykaq y shamunanpaq kaqmi kaykan!>> 

9Trönunchö jamaykaq imayyaqpis kawaq Dios Yayata tsaynö adorar 

agradëcikurnin alabayaptinmi 

10tsay ishkay chunka chusku (24) mayor runakunapis imayyaqpis kawaq 

Dios Yayapa puntanman pelatakuykur adorayarqan. Corönankunata 
jipiskirmi Dios Yayapa trönunpa puntanman churaykur niyarqan: 

11<<Señornintsik Dios Yaya, qamllam poderösu kanki. Llapan imaykatam 

kamashkanki. Kawayta qaranqaykipitam llapan kawayan. Tsaymi llapan 
respitayäshurniki alabayäshunki>>. 

 
Apocalípsis 5 

Jesucristuta ciëluchö alabayanqan 

1Tsaypitanam trönuchö jamaykaqpa derëcha kaq makinchö rölluta rikarqä. 

Tsay röllum jananpa y rurinpa qellqashqa karqan. Qanchis kutim sëlluwan 
lashtararqan. 

2Tsaychömi juk poderösu angelta rikarqä. Paymi jinchi qayakur nirqan: 

<<¿Pillaraq sëllukunata jipiskir rölluta kichanman?>> 

3Peru ciëluchö, ni kay patsachö ni patsa rurinchöpis tsay rölluta kichananpaq 

ni qellqashqata rikänallanpaqpis manam ni pï karqantsu. 

4Pipis tsay rölluta kichananpaq ni liyinanpaq mana kaptinmi alläpa llakikur 

waqarqä. 

5Tsaymi ishkay chunka chusku (24) mayor runakunapita juknin nimarqan: 

<<Ama waqaytsu. <Judá trïbupita yuriq León> ninqan 
runam Satanásta vencishqa. Paymi poderösu kaykan qanchis sëlluta jipiskir 
rölluta kichananpaq. Payqa rey Davidpita miraqmi kaykan>>. 

6Tsaynö nimaptinmi juk Cordëruta rikarqä. Wañutsishqanö kaykarpis trönu 

lädunchömi kawaykar ichiraykarqan. Tsaynöllam chusku kawaqkunapa 
chawpinchö y ishkay chunka chusku (24) mayor runakunapa chawpinchö 
karqan. Qanchis waqrayuq y qanchis ñawiyuqmi karqan. Tsay qanchis 
ñawinmi Dios Yaya kay patsaman kachamunqan qanchis espïritukuna. 

7Trönuchö jamaykaqpa derëcha kaq makinpitam rölluta Cordëru chaskirqan. 

8Chaskiskiptinmi puntanchö chusku kawaqkuna y tsaychö ishkay chunka 

chusku (24) mayor runakunapis puntanman pelatakuykur adorayarqan. 
Paykunam arpankunawan llapan kayarqan. Tsaynöllam qoripita rurashqa 
tazonchö inciensiuta aptaräyarqan. Tsay inciensium Dios Yayaman 
creyikuqkuna mañakuyanqan karqan. 

9Paykunam mushuq alabanzata cantarnin Cordëruta alabar niyarqan: 

<<Qamllam poderösu kanki tsay rölluta chaskiskir kichanaykipaq. Qammi 
runakuna rayku wañushkanki. Yawarnikita jicharmi Dios Yayapaq 
runakunata rantishkanki. Tsaymi runakunata Dios Yaya salvashqa pï casta 
kayaptinpis, ima idiömata parlayaptinpis, may markachö täkuyaptinpis y may 
nacionpita kayaptinpis. 

10Diosnintsikpa poderninchö kayänanpaq y serviqnin sacerdöti 

kayänanpaqmi churashkanki. Paykunam patsachö mandakuq kayanqa>>. 

11Tsaypitanam yupaytapis mana puëdiypaq maytsika angelkuna Cordëruta 

alabaykäyaqta rikarqä. Paykunam trönupa puntanchö, chusku 
kawaqkunapa puntanchö y ishkay chunka chusku (24) mayor runakunapa 
puntanchö alabar 

12jinchi niyarqan: <<¡Runakuna rayku wañutsiyanqan Cordëruqa alläpa 

poderösum! ¡Paymi llapan imayka kamanqankunapa ämun! ¡Paynöqa 
manam ni pipis yachayyuq kantsu! ¡Llapan kawaqkuna payta imaypis 
alabaykuyällätsun!>> 

13Tsaynöllam wiyarqä ciëluchö, kay patsachö, patsa rurinchö y lamar 

rurinchö kaykaqkuna y Dios Yaya llapan kamanqankuna alabarnin niyaqta: 
<<¡Trönuchö jamaykaq Dios Yaya y lädunchö kaykaq Cordëru imayyaqpis 
alabashqa kaykullätsun!>> 

14Tsaynö alabayaptinmi Dios Yayapa puntanchö chusku kawaqkuna 

<<¡amén!>> niyarqan. Tsaynöllam ishkay chunka chusku (24) mayor 
runakuna pelatakuykur [imayyaqpis kawaq] Dios Yayata adorayarqan. 

 
Apocalípsis 6 

Rölluchö sëllukuna lashtaraqta Jesucristo jipinqan 

1Tsaychömi röllupa punta kaq laqaraykaq sëlluta Cordëru jipinqanta rikarqä. 

Jipiskiptinmi puntanchö chusku kawaqkunapita juknin jinchi qayakur 
nimurqan: <<¡Shamuy!>> 

2Tsaynö niptin rikachakunqächömi yuraq bestiata rikarqä. Montaqninnam 

flëchan aptashqa karqan. Paymi corönata chaskiskir Dios Yayapa 
contrankunata vencir ushakätsinanpaq aywarqan. 

3Rölluchö ishkay kaq laqaraykaq sëlluta Cordëru jipiskiptinmi puntanchö 

chusku kawaqkunapita juknin qayakur nirqan: <<¡Shamuy!>> 

4Tsaynö niptinmi puka bestia yarqamurqan. Montaqninnam jatun espädata 

chaskiskir runakuna chikinakur kikinkunapura wañutsinakuyänanpaq 
aywarqan. 

5Rölluchö kimsa kaq laqaraykaq sëlluta Cordëru jipiskiptinmi puntanchö 

chusku kawaqkunapita juknin qayakur nirqan: <<¡Shamuy!>> Tsaynö niptin 

rikachakunqächömi yana bestia yarqaykämuqta rikarqä. Montaqninnam 
balanzan aptashqa karqan. 

6Tsaymi tsay chusku kawaqkunapa chawpinpita parlamuqta wiyarqä: 

<<¡Muchuymi kanqa! Tsaymi juk junaq arur gänayanqanpis juk kïlu trïguta o 
kimsa kïlu cebädata rantiyänanllapaq paqtanqa. Peru aceititawan vïnutaqa 
ama ushakätsiytsu>>. 

7Rölluchö chusku kaq laqaraykaq sëlluta Cordëru jipiskiptinmi puntanchö 

chusku kawaqkunapita jukninna qayakur nirqan: <<¡Shamuy!>> 

8Tsaynö niptin rikachakunqächömi bäyu bestiata rikarqä. Montaqninpanam 

shutin karqan Wañuy. Paypa qepantanam Hades shamurqan. Ishkanmi 
yarqayämurqan runakunata espädawan, muchuywan, qeshyaywan y 
chucaru wätakunawan wañutsiyänanpaq. Tsaymi poderyuq kayarqan cuarta 
parti runakunata wañutsiyänanpaq. 

9Rölluchö pitsqa kaq laqaraykaq sëlluta Cordëru jipiskiptinmi 

almakuna altar chakinchö kaykaqta rikarqä. Tsay almakunam kayarqan 
Diospa willakuyninta cäsuyanqanpita y Jesucristuman creyikuyanqanpita 
wañutsishqa runakunapa almankuna. 

10Paykunam jinchi niyarqan: <<Ninqaykikunata cumpliq santu Dios Yaya, 

¿imaytan wañutsiyämaq runakunata juzganki?>> 

11Tsaymi Dios Yaya nirqan: <<Shuyaykuyay. Qamkuna 

wañuyanqaykinöllam wakin creyikamuqkunapis wañuyanqa>>. Tsaynö 
nirmi tsay almakunata yuraq llatapata shukutsirqan. 

12Rölluchö soqta kaq laqaraykaq sëlluta Cordëru jipiskiptinmi patsa alläpa 

kuyurqan. Tsay höram rupay yanayar lütu tëlanö tikraqta y killapis yawarnö 
kaykaqta rikarqä. 

13Alläpa wayraptin hïgus shikwamuqnöraqmi qoyllurkunapis ciëlupita 

shikwayämurqan. 

14Ciëlupis röllunö lluyllukarmi ushakarqan. Jirkakunawan lamarchö 

islakunapis juklämanmi witiyarqan. 

15Kay patsachö reykuna, rïcukuna, mandakuq soldädukuna, servikuqkuna y 

wakin runakunapis qaqakunaman y machaykunamanmi tsinkakuyarqan. 

16Tsaychömi jirkakunata y qaqakunata niyarqan: <<¡Juklla janäkunaman 

juchumuy! ¡Trönuchö jamaqwan Cordërum alläpa rabyashqa kaykäyan! 
¡Paykunapita pakaykayällämay! 

17¡Llapan runakunata castigananpaq tiempu chämushqanam! ¡Dios Yayapa 

castïguntaqa manam ni pipis awantanqatsu!>> 

 
Apocalípsis 7 

Payman creyikuqkunata Dios Yaya señalanqan 

1Tsaypitanam chusku angelkuna kay patsapa chuskun kuchunchö 

ichiraykäyaqta rikarqä. Tsay angelkunam wayrata tsaparäyarqan kay 
patsaman, lamarman ni ima jachamanpis mana wayrämunanpaq. 

2Paykunam poderyuq kayarqan kay patsata y lamartapis castigayänanpaq. 

Tsaynöllam rikarqä rupay yarqamunan kaqläpita imayyaqpis kawaq Dios 
Yayapa sëllun aptashqa juk ángel shamuykaqta. Tsay angelmi patsapa 
kuchunkunachö kaykaq chusku angelkunaman jinchi qayakur 

3nirqan: <<¡Diosnintsikpa serviqninkunata urkunkunachö manaraq 

señalaptïqa kay patsachö y lamarchö kaqkunata ni jachakunatapis ama 
ushakätsiyayraqtsu!>> 

4Tsaypitam ayka runakunata señalanqanta wiyarqä. Tsay runakunam 

pachak chusku chunka chusku waranqa (144,000) kayarqan. Llapanpis 
Israel trïbukunapitam kayarqan: 

5Judá trïbupitam chunka ishkay waranqa (12,000) kayarqan. Rubén 

trïbupitam chunka ishkay waranqa (12,000) kayarqan. Gad trïbupitam 
chunka ishkay waranqa (12,000) kayarqan. 

6Aser trïbupitam chunka ishkay waranqa (12,000) kayarqan. Neftalí 

trïbupitam chunka ishkay waranqa (12,000) kayarqan. Manasés trïbupitam 
chunka ishkay waranqa (12,000) kayarqan. 

7Simeón trïbupitam chunka ishkay waranqa (12,000) kayarqan. Leví 

trïbupitam chunka ishkay waranqa (12,000) kayarqan. Isacar trïbupitam 
chunka ishkay waranqa (12,000) kayarqan. 

8Zabulón trïbupitam chunka ishkay waranqa (12,000) kayarqan. José 

trïbupitam chunka ishkay waranqa (12,000) kayarqan. Benjamín trïbupitam 
chunka ishkay waranqa (12,000) kayarqan. 

Maytsikaq runakuna yuraq llatapashqa ciëluchö kayanqan 

9Tsaypitam rikarqä Dios Yaya jamanqan trönupa puntanchö y Cordërupa 

puntanchö yupaytapis mana puëdiypaq maytsikaq runakuna palmankuna 
aptashqa y yuraq llatapankuna shukushqa kaykäyaqta. Paykunam kayarqan 
maytsay nación runakuna, maytsay trïbukuna, maytsay marka runakuna y 
tukuyläya idiöma parlaq runakuna. 

10Paykunam jinchi niyarqan: <<¡Trönuchö jamaykaq Dios Yaya y läduykichö 

kaykaq Cordëru, qamkunam salvayämashkanki!>> 

11Tsaymi Dios Yayapa puntanchö kaykaq chusku kawaqkuna, ishkay 

chunka chusku (24) mayor runakunawan llapan angelkunapis pelatakuykur 
Dios Yayata alabarnin 

12niyarqan: <<¡Amén! ¡Diosnintsik alabashqa kaykullätsun! ¡Payllam 

llapanta musyan! ¡Imayyaqpis payta agradëcikushun! ¡Pay japallanmi 
poderösu kaykan! ¡Payta imayyaqpis alabashun! ¡Amén!>> 

13Tsaymi Dios Yayapa puntanchö ishkay chunka chusku (24) mayor 

runakunapita juknin tapumarqan: <<¿Pikunatan tsay yuraq llatapashqa 
runakuna kayan? ¿Maypitatan shayämushqa?>> 

14Tsaymi nirqä: <<Taytay, qammi musyanki>>. Tsaynö niptïmi nimarqan: 

<<Paykunam imayka ñakaykunata päsaq runakuna kayan. Cordëru 
yawarninta jichar wañunqanpitam perdonashqa kayan. Cordërupa 
yawarninwan taqshakushqa kayaptinmi llatapankunapis yuraq kaykan. 

15Tsay runakunam Dios Yaya jamanqan trönun puntanchö kayan. 

<<Paqasta junaqtam templunchö alabayan. Trönuchö jamaykaq Dios 
Yayam paykunata imaypis rikanqa. 

16Paykunaqa manana ni imaypis mallaqäyanqatsu ni yakunäyanqatsu. 

Paykunataqa rupaypis manam rupanqatsu. Achaypis manam 
ajayätsinqatsu. 

17Dios Yaya jamanqan trönun lädunchö Cordërum paykunata mitsinqa. 

Imaypis mana yakunäyänanpaqmi kawatsikuq yakuman pushanqa. Kikin 
Dios Yayam shoqarninkuna weqinkunatapis pitsanqa>>. 

 
Apocalípsis 8 

Rölluchö qanchis kaq laqaraykaq sëlluta jipinqan 

1Rölluchö qanchis kaq laqaraykaq sëlluta Cordëru jipiskiptinmi ciëluchö 

pullan höranö pipis parlayarqantsu. 

2Tsaypitanam Dios Yayapa puntanchö qanchis angelkuna ichiraykäyaqta 

rikarqä. Paykunam cada ünu cornëtankuna chaskiyarqan. 

3Tsaypitanam Dios Yayapa trönun puntanchö kaykaq altarman juk ángel 

charqan inciensiu qoshnïtsikunan aptashqa. Altarpis inciensiu 
qoshnïtsikunanpis qoripitam karqan. Tsaychömi atska inciensiuta 
chaskirqan Diosman creyikuqkuna mañakuyanqantawan altarman 
churananpaq. 

4Altarchö inciensiuta qoshnïtsiptinmi creyikuqkuna mañakuyanqanwan 

inciensiupa qoshnin Dios Yayaman charqan. 

5Tsay angelmi inciensiu qoshnïtsikunanman altarchö shanshata wiñarkur 

kay patsaman jitarpamurqan. Tsaymi chipakyarraq illaqukurqan, 
maqakuypis alläpam bunrurümurqan y patsapis alläpam kuyurqan. 

Chusku angelkuna cornëtata töcayämunqan 

6Tsaypitanam cornëtata chaskiq qanchis angelkuna töcayänanpaq 

alistakuyarqan. 

7Punta kaq ángel cornëtata töcamuptinmi ninawan yawar tallushqa runtu 

tamya kay patsaman shikwamurqan. Tsaywanmi cäsi pullan kay patsa rupar 
ushakarqan. Tsay runtu tamya chanqan kaqmi jachapis qewapis llapan 
ushakarqan. 

8Tsaypita ishkay kaq ángel cornëtata töcamuptinmi jatun jirkanö rupaykar 

lamarman tallpurqan. Tsaymi cäsi pullan lamar yawarman tikrarqan. 

9Yawarman tikranqan kaqchömi llapan wañuyarqan. Tsaychö kaykaq 

llapan büquikunapis jundikarmi ushakäyarqan. 

10Kimsa kaq ángel cornëtata töcamuptinmi jatun rupaykaq qoyllur 

shikwamurqan. Tsay qoyllurmi cäsi pullan mayukunaman y cäsi pullan 
pashtaq yakukunaman shikwarqan. 

11Qoyllurpam shutin karqan Ayaq. Ayaq kaptinmi tsay qoyllur chanqan kaq 

yaku ayaqman tikrarqan. Tsaymi tsay yakuta upyaq kaqkunaqa maytsikaq 
wañuyarqan. 

12Chusku kaq ángel cornëtata töcamuptinmi rupaywan killapis qeshyarqan. 

Tsaymi rupaypis ni killapis shumaq atsikyämurqannatsu. Tsaynöllam cäsi 
pullan qoyllurkunapis atsikyäyarqannatsu. 

13Tsaypitanam juk pitsak altuchö tumaykaqta rikarqä. Tsay höram tsay 

pitsak jinchi nimuqta wiyarqä: <<¡Allaw, allaw, allaw! Patsachö kawaqkuna 
¡imanöraq kayanqa! ¡Kimsa angelkunaraqmi cornëtata töcayämunan 
faltan!>> 

 
Apocalípsis 9 

Pitsqa kaq ángel cornëtata töcamunqan 

1Tsaypitanam pitsqa kaq ángel cornëtata töcamuptin kay patsaman qoyllur 

shikwamuqta rikarqä. Tsay qoyllurmi chaskirqan supaykuna qaykuräyanqan 
alläpa ruri tutapaq patsapa shiminpa llävinta. 

2Patsapa shiminta kichaskiptinmi jatun jornupita qoshni yarqamuqnöraq 

qoshni yarqamurqan. Tsay qoshni rupayta tsapaskiptinmi patsa 
tutapaskirqan. 

3Tsay qoshnipitanam kay patsaman juntat chukllushkuna 

yarqayämurqan. Tsay chukllushkunam atuq kurunö alläpa venënuyuq 
kayarqan. 

4Paykunatam mandarqan qewata ni jachatapis mana ushakätsiyänanpaq. 

Tsaymi Dios Yayapa sëllunwan urkunchö mana señalashqa runakunallata 
sufritsiyänanpaq nirqan. 

5Tsaynöllam runakunata sufritsirpis mana wañutsinanpaq mandarqan. 

Wañutsinqanpa rantinmi pitsqa killa nanaywan sufritsinanllapaq mandarqan. 
Tsay nanayqa atuq kuru kaninqannöran nanarqan. 

6Tsay witsay runakuna alläpa ñakarnin wañuyta munarpis manam imanöpa 

wañuyanqatsu. Wañuyta munarpis manam tariyanqatsu. 

7Tsay chukllushkunam guërraman aywayänanpaq alistashqa bestiakunanö 

kayarqan. Umankunapis qori corönan shukushqanömi kayarqan. 
Qaqllankunapis runapa qaqllannömi kayarqan. 

8Aqtsankunanam imayka warmipa aqtsannö y kirunkunanam imayka leonpa 

kirunnö karqan. 

9Cuerpunkunam fiërru chalëcushqanömi karqan. Päriyaptin riprankuna 

sapsapyanqanmi wiyakarqan carrëtan qarachashqa bestiakuna guërraman 
aywaqnöraq. 

10Chupannam atuq kurupa chupannö awja punta karqan. Chupanwan 

kaniptinmi runakuna pitsqa killa qeshyar ñakayarqan. 

11Tsay chukllushkunapa mandaqninmi karqan alläpa ruri tutapaq raqrachö 

ángel. Tsay angelpa shutinmi hebreo idiömachö karqan Abadón y griego 
idiömachöna Apolión. 

12Tsay punta kaq ñakay päsaskiptinmi ishkay ñakaykunaraq chämunanpaq 

kaykan. 

Soqta kaq ángel cornëtata töcamunqan 

13Soqta kaq ángel cornëtata töcamuptinmi wiyarqä Dios Yayapa puntanchö 

kaykaq qori altarpa chuskun waqran chawpinpita parlamuqta. 

14Tsaychömi cornëtata töcamuq angelta nirqan: <<Éufrates mayu 

kuchunchö wataraykaq chusku angelkunata paskamuy>>. 

15Paskaskamuptinmi tsay chusku angelkuna mayu kuchunpita aywayarqan 

kay patsachö cäsi pullan runakunata wañutsiyänanpaq. Tsay angelkunam 
alli alistakushqa kayarqan tsay höra, tsay junaq, tsay killa, tsay wata 
runakunata wañutsiq yarquyänanpaq. 

16<<¡Tsay angelkunawanmi ishkay pachak millón (200,000,000) 

soldädukuna bestiankuna montashqa aywaykäyan!>> nimuqtam wiyarqä. 

17Soldädukunapa chalëcunmi karqan ninanö puka, zafirunö azul y azufrinö 

qarwa. Bestiankunapa umankunam leonpa umannö karqan. Shiminpitam 
ninapis, qoshnipis y azufripis yarqamurqan. Tsaynömi soldädukunatawan 
bestiankunata revelacionchö rikarqä. 

18Shiminpita yarqamuq azufri, nina y qoshnim kay patsachö cäsi pullan 

runakunata wañutsirqan. 

19Manam shiminpita yarqamuqllawantsu runakunata bestiakuna 

wañutsiyarqan, sinöqa culebranö umayuq chupankunawan kanirmi 
wañutsiyarqan. 

20Peru tsaynö kaykaptinpis mana wañuq runakunam jutsankunapita 

arrepentikuyarqantsu. Masbienmi supaykunata y ïdulukunata imaypis 
adorayarqan. Tsay ïdulukunam qoripita, qellaypita broncipita, rumipita y 
qerupita rurashqa kar rikayta, wiyayta ni puriytapis puëdiyantsu. 

21Tsaynöllam wañutsikuq kayta, brüju kayta, fornicación jutsata y 

suwakuytapis dëjayarqantsu. 

 
Apocalípsis 10 

Qellqashqa taksha rölluta ángel katsinqan 

1Tsaypitanam poderösu ángel pukutay rurinchö ciëlupita uraykämuqta 

rikarqä. Uman jananchömi turmanyay ichirarqan. Qaqllanpis rupaynöraqmi 
chipakyarqan. Chankankunapis altupa nina lunyaqnöraqmi karqan. 

2Kicharaykaq taksha röllun aptashqam shamurqan. Derëcha kaq chakinmi 

lamarman jarurarqan y itsuq kaq chakinnam patsaman jarurarqan. 

3Paymi leonnöraq alläpa qayararqan. Tsaynö qayaraptinmi maqakuypis 

qanchis kuti bunrurümurqan. 

4Tsay qanchis maqakuykuna bunrurur ninqankunata qellqayta munaptïmi 

ciëlupita nimarqan: <<Tsay wiyanqaykita ama qellqaytsu. Ima 
niyämunqantapis ama ni pita willaytsu>>. 

5Tsaymi lamarchö y patsachö ichiraq ángel derëcha kaq makinta ciëluman 

pallarkurqan. 

6Tsaynö pallarkurmi ciëluta, kay patsata, lamarta kamaq y imayyaqpis 

kawaq Dios Yayapa shutinchö jurar nirqan: <<¡Dios Yaya mananam masta 
shuyanqanatsu! 

7¡Qanchis kaq ángel cornëtata töcaskiptinmi llapanta Dios Yaya cumplir 

qallaykunqa! ¡Serviqnin profëtakunata willanqannöllam llapanpis 
päsanqa!>> 

8Tsaypitanam ciëlupita yapay nimarqan: <<Lamarta y patsata jaruraq 

angelman ayway kicharaykaq rölluta chaskinaykipaq>>. 

9Tsaynö nimaptinmi ángel kaqman aywar tsay rölluta mañarqä. Tsaymi 

ángel nimarqan: <<Kay rölluta mikuy. Mikuptikim abëjapa mishkinnö 
mishkinqa. Peru pachaykichömi sïqa alläpa ayanqa>>. 

10Rölluta chaskiskirmi mikurqä. Mikuptïmi shimïchö abëjapa mishkinnöraq 

mishkirqan. Pachächönam alläpa ayarqan. 

11Mikuskiptïmi nimarqan: <<Runakunata ima päsananpaq kaqkunata yapay 

willakuy. Dios Yaya ninqannöllam runakunata päsanqa pï casta y may 
nacionpita kayaptinpis, ima idiömata parlayaptinpis y rey kayaptinpis>>. 

 
Apocalípsis 11 

Dios Yayapa ishkaq willakuqninkuna 

1Tsaychömi shoqushpita rurashqa värata ángel aptarkatsimar nimarqan: 

<<Jerusalénpa ayway Dios Yayapa templunta 
y altarta mïdimunaykipaq. Tsaynölla templuchö adoraq runakunata 
yupamunki. 

2Peru templu waqtan patiuta sïqa ama mïdimunkitsu. Tsay patiutam 

dëjashkä mana cäsumaq kaqkuna poderninchö katsiyänanpaq. Paykunam 
chusku chunka ishkay (42) killa sagrädu Jerusalén markata poderninchö 
katsiyanqa. 

3Tsay witsaymi ishkay willakuqnïkunata mandashaq juk waranqa ishkay 

pachak soqta chunka (1,260) junaq willakuynïta willakuyänanpaq. Paykunam 
lütu llatapankuna shukushqa willakuyanqa>>. 

4Tsay ishkay willakuqkunam kay patsata kamaq Dios Yayapa puntanchö 

ishkay olïvukuna y ishkay candelërukuna kayan. 

5Paykunata pipis wañutsiyta munayaptinqa shiminkunapita nina yarqamurmi 

rupar ushakätsinqa. Paykunata pärapuq kaqkunam tsaynö wañuyanqa. 

6Tsay ishkay willakuqkunam poderyuq kayanqa tamyata mana 

tamyatsiyämunanpaq, yakutapis yawarman tikratsiyänanpaq y 
munayanqan höra pestiwan runakunata ushakätsiyänanpaq. 

7Dios Yaya munanqannö willakuyninta willakur ushaskiyaptinmi alläpa ruri 

tutapaypita anticristo yarqamur paykunapa contran shärir wañutsinqa. 

8Wañuskatsiptinmi jatun markapa pläzanchö ayankuna jitaräyanqa. Tsay 

markachömi Señornintsik Jesucristutapis wañutsiyarqan. Tsay markatam 
Sodomanö y Egiptunö kanqanta niyan. 

9Kimsa junaq pullanyaqmi maytsay marka runakuna, maytsay trïbukuna, 

ima idiömata parlaq runakuna y maytsay nación runakunapis wañushqa 
jitaraqta rikäyanqa. Ayankunatapis pampayänanta manam munayanqatsu. 

10Tsay willakuqkuna runakunata alläpa rabyatsishqa kayaptinmi kushikur 

qarayta juknin juknin qaranakuyanqa. 

11Kimsa junaq pullan wañushqa jitaräyanqanpitam tsay ishkay 

willakuqninkunata Dios Yaya kawatsimunqa. Tsayta rikaqkunam alläpa 
mantsakäyanqa. 

12Kawaskamurmi wiyayanqa <<¡kayman shayämuy!>> nir ciëlupita 

qayakamuqta. Chikiqninkuna rikaraykäyaptinmi pukutay rurinpa ciëluman 
aywayanqa. 

13Tsay höra patsa alläpa kuyuptinmi tsay markachö cada chunka wajipita juk 

waji juchunqa y qanchis waranqa (7,000) runakuna wañuyanqa. Kawaykar 
quëdaqkunam alläpa mantsakashqa Dios Yayata alabayanqa. 

14Ishkay kaq ñakay päsaptinpis juk masraqmi chämunanpaq kaykan. 

Qanchis kaq ángel cornëtata töcanqan 

15Qanchis kaq ángel cornëtata töcaskiptinmi ciëluchö angelkuna jinchi 

niyämunqan wiyakämurqan: <<¡Llapan nacionkunam Señornintsik Dios 
Yayapa y Cristupa poderninchö kaykäyan! ¡Paymi imayyaqpis rey kanqa!>> 

16Tsaymi Diospa puntanchö kaykaq ishkay chunka chusku (24) mayor 

runakuna trönunkunachö jamaykäyanqanpita pelatakuykur Dios Yayata 
adorarnin 

17niyarqan: <<Llapanpaq poderyuq Dios Yaya, qamtam agradëcikuyaq. 

Unaypitam kanki, kananpis kaykankim [y shamunaykipaqnam kaykanki]. 
Llapantam podernikichö katsinki. Kananmi qam mandakur qallashkanki. 

18Cäsukuyta mana munarmi maytsaychö runakuna alläpa rabyayarqan. 

Peru kananqa kikikim rabyar wañushqakunata juzganki. Tiempum 
chämushqana servishuqniki profëtakunata y qampita mantsakur llapan 
creyikuqkunata rïcu kayaptinpis waktsa kayaptinpis premiuta 
entreganaykipaq. Peru runa majinta wañutsiqkunatam sïqa wañutsinki>>. 

19Tsaymi ciëluchö kaykaq templu kichakaskiptin Pactu Babul tsaychö 

churaraykaqta rikarqä. Illaqukuy, maqakuy y runtu tamyam alläpa karqan. 
Kay patsapis alläpam kuyurqan. 

 
Apocalípsis 12 

Warmipa wawanta Satanás wañutsiyta munanqan 

1Tsaypitam ciëluchö rupaynö chipakyarraq warmi rikakämurqan. Tsay 

warmipa chakin qopinchömi killa karqan. Shukuranqan corönachömi chunka 
ishkay qoyllurkuna karqan. 

2Tsay warmim qeshyakunanpaq nanakuywan alläpa qayaraykacharqan. 

3Tsaypitanam ciëluchö qanchis umayuq y chunka waqrayuq jatun puka 

dragón rikakämurqan. Cada umanchömi corönata shukurarqan. 

4Chupanwan qaracharmi cäsi pullan qoyllurkunata kay patsaman 

jitarpamurqan. Warmi qeshyakuptinmi wamra yuriqta mikunanpaq 
puntanman ichiskirqan. 

5Tsay warminam ollqu wamrata qeshyakurqan. Paymi llapan nacionchö 

runakunata fiërru värawan mandananpaq yurirqan. Tsay wamratanam Dios 
Yaya puntanman pusharqan. 

6Warminam qeshpir aywakurqan Dios Yaya alistanqan desiertuman. 

Tsaychömi Dios Yaya mikuyta alistaparqan juk waranqa ishkay pachak 
soqta chunka (1,260) junaq mikunanpaq. 

Ciëlupita Satanásta jitarpamunqan 

7Ciëluchönam Miguel shutiyuq angelwan puka dragón guërrata rurayarqan. 

Migueltam angelninkuna yanapayarqan y dragontanam qatiraqnin 
angelkuna yanapayarqan. 

8Dragontawan qatiraqnin angelkunatam guërrachö venciskir ciëlupita 

jitarpayämurqan. 

9Tsay jatunkaray dragonqa diablu niyanqan Satanásmi. Paymi maytsaychö 

runakunata engañaq unay culebra kaykan. Payta y qatiraqnin angelkunata 
venciskiyaptinnam Dios Yaya kay patsaman jitarpamurqan. 

10Tsaypitam ciëlupita jinchi nimuqta wiyarqä: <<¡Creyikuqkunata Diosnintsik 

salvananpaq höra chämushqanam! 
¡Diosnintsikpa mandakuyninqa poderwanmi shamushqana! ¡Kananpitaqa 
Jesucristunam llapan imaykatapis poderninchö katsinqa! ¡Satanástaqa 
ciëlupitam qarqushqana! ¡Dios Yayaman creyikuqkunata paqasta junaqta 
acusaq Satanás vencishqanam kaykan! 

11Dios Yayaman creyikuqkunam payta venciyarqan Cordëru yawarninta 

jichar wañunqanpita. Tsaynöllam venciyarqan Dios Yayapa willakuynin 
ninqannö kawar. Manam wañuytapis mantsayarqantsu. Masbienmi 
Cordëruman creyikur wañuyänanpaqpis listu kayarqan. 

12¡Ciëluchö täkuqkuna, kushikuyay! ¡Allaw, kay patsachö y lamarchö 

kawaqkuna! Ciëlupita jitarpayämushqa kaptinmi diablu alläpa rabyashqa 
puriykan. Paymi pöcu tiempullana runakunata engañananpaq kanqanta 
musyan>>. 

Jesucristuman creyikuqkunata Satanás ñakatsinqan 

13Kay patsaman jitarpayämushqa kaptinmi dragonqa ollqu wamrata 

qeshyakuq warmita qatikacharqan. 

14Tsaymi tsay warmita pitsakpa riprantanö Dios Yaya alistaparqan 

desiertuman qeshpir aywananpaq. Tsaychömi kimsa wata soqta killayaq 
Dios Yaya cuidarqan. 

15Tsaymi dragonqa imayka mayutanöraq yakuta aqtumurqan warmita 

apananpaq. 

16Peru mana apananpaqmi patsapa shimin kichakaskir tsay yakuta 

millpuskirqan. 

17Tsaymi dragón alläpa rabyar warmipa wakin wawankunatana 

wañutsinanpaq aywarqan. Warmipa wawankunaqa Jesucristo 
willakunqanta chaskir Dios Yayapa mandamientunkunata cumpliqkunam 
kayan. 

18Tsaypitanam dragonqa lamar kuchunman aywaykur ichiskirqan. 

 
Apocalípsis 13 

Anticristo shamunanpaq kanqan 

1Tsaypitam lamarpita anticristo yarqamuqta rikarqä. Paymi qanchis umayuq 

y chunka waqrayuq karqan. Cada waqranmi corönashqa karqan. Cada 
umankunachömi Dios Yayapa contran qellqashqa karqan. 

2Cuerpunmi leopardupanö karqan. Chakinnam ösupanö karqan. Y 

shiminnam leonpanö karqan. Paytam llapanta mandananpaq poderninta 
dragón qararqan. 

3Anticristupa jukaq uman ñutushqatam rikarqä. Peru ñutushqa kaykarmi 

wañunqanpa rantin kutikarqan. Tsaynö kutikaqta rikarmi runakuna 
mantsakar ninqankunata cäsuyarqan. 

4Anticristuta podernin qaranqanpitam dragonta runakuna adorayarqan. 

Tsaynöllam anticristutapis adorar niyarqan: <<¡Paynö poderyuqqa manam 
ni pipis kantsu! ¡Paytaqa manam ni pipis vencintsu!>> 

5Dios Yayam permïtirqan anticristo yachaq tukur paypa contran 

parlananpaq. Tsaynöllam podernin qararqan chusku chunka ishkay (42) killa 
munanqanta rurananpaq. 

6Tsay anticristum Dios Yayapa contran, ciëluchö templupa contran y 

ciëluchö kaykaqkunapa contran imaykata parlarqan. 

7Dios Yayam permïtirqan payman creyikuqkunata anticristo atacar 

vencinanpaq. Tsaymi poderninchö katsirqan maytsay trïbukunata, maytsay 
marka runakunata, ima idiöma parlaqkunata y maytsay nacionchö täkuq 
runakunatapis. 

8Llapan runakunam anticristuta adorayarqan. Anticristuta adoraqkunapam 

shutinkuna Libru de la Vïdachö qellqashqatsu karqan. Tsay librum 
wañutsiyanqan Cordërupa librun. Tsay librutam Dios Yaya qellqarqan kay 
patsata kamanqanpita. 

9Rinriyuq kaqkunaqa ninqäkunata wiyakuyätsun. 

10Carcelchö qaykuraqpaq kaqkunaqa carcelchömi qaykuräyanqa. 

Wañutsishqa kayänanpaq kaqkunaqa wañutsishqam kayanqa. Tsaynö 

kaptinpis Diosman creyikuqkunaqa pacienciakuyätsun. Imaykata ñakarpis 
payman creyikuyätsun. 

Anticristupa profëtan shamunanpaq kanqan 

11Tsaypitanam anticristupa profëtan patsa rurinpita yarqamuqta rikarqä. 

Paymi cordërupa waqrannö waqrashqa karqan. Peru dragonnömi parlarqan. 

12Anticristupanömi poderninpis karqan. Paymi llapan runakuna anticristuta 

adorayänanpaq mandarqan. Anticristuqa uman ñutushqa kanqanpitam 
kutikashqana karqan. 

13Tsaynöllam anticristupa profëtan milagrukunata rurarqan. Runakuna 

rikaykäyaptinmi ciëlupita ninatapis shikwatsimurqan. 

14Anticristupa puntanchö milagrukunata rurarmi runakunata 

engañarqan. Tsaypitanam runakuna ïduluta rurayänanpaq mandarqan. 
Tsay ïdulum uman ñutushqa kaykaptin kutikashqa anticristunö karqan. 

15Anticristupa profëtanqa ïduluta kawatsinanpaqmi podernin karqan. Tsaymi 

tsay ïdulu parlar payta mana adoraq kaqkunata wañutsiyänanpaq nirqan. 

16Tsay anticristum yachayyuq y mana yachayyuqta, rïcuta y waktsata, 

servikuqkunata y mana servikuqkunatapis llapanta derëcha kaq makinchö o 
urkunchö karpis señalatsirqan. 

17Tsay señalmi karqan anticristupa shutinpa nümerun. Señalanni kaq 

runakunaqa manam ni imata rantiyta ni rantikuytapis puëdiyarqantsu. 

18Anticristupa nümerun ima kanqanta shumaq tantiyayay. Tsay nümerum 

soqta pachak soqta chunka soqta (666). Tsay nümerun runapa shutin. Pipis 
yachayyuq kaqqa tantiyatsun pï runapa shutin tsay nümeru kanqanta. 

 
Apocalípsis 14 

Salvashqakuna cantayanqan 

1Tsaypitanam Sión lömachö Cordëru ichiraykaqta rikarqä. Paypa 

puntanchömi pachak chusku chunka chusku waranqa (144,000) runakuna 
kaykäyarqan. Paykunapa urkunkunachömi Cordërupa shutin y Cordërupa 
Taytanpa shutin qellqashqa karqan. 

2Ciëlupitanam wiyakämurqan atska yaku raqrapa qayarar aywaqnö y 

maqakuy bunruruqnö. Tsaynöllam maytsika arpata töcayanqannö 
wiyakämurqan. 

3Tsayqa mushuq alabanzata cantayanqanmi karqan. Tsaytam cantayarqan 

Dios Yayapa trönun puntanchö, chusku kawaqkunapa puntanchö y tsaychö 
kaq ishkay chunka chusku (24) mayor runakunapa puntanchö. Wakin kaq 
runakunaqa tsay alabanzata manam yachakuyta puëdiyarqantsu. Tsaychö 

pachak chusku chunka chusku waranqa (144,000) salvashqa runakunallam 
cantayta yachayarqan. 

4Paykunaqa warmiwan mana kakuq runakuna karmi doncëlla 

jipashnö püru kayan. Imaykata sufrirpis Cordëru munanqannömi 
kawakuyarqan. Paykunatam salvarqan Dios Yayapaq y 
Cordërupaq primicianö kayänanpaq. 

5Imaypis mana llullakurmi jutsannaq kayan. 

Kimsa angelkuna willakuyanqan 

6Tsaypitanam juk ángel altupa päriykaqta rikarqä. Paymi mana ushakaq alli 

willakuyta apamurqan. Tsay willakuymi kaykan maytsay nación 
runakunapaq, maytsay trïbukunapaq, ima idiömata parlaqkunapaq y 
maychö täkuqkunapaqpis. 

7Tsay angelmi jinchi nimurqan: <<¡Dios Yayapita mantsakur payta 

alabayay! ¡Höra chämushqanam llapan runakunata juzgananpaq! ¡Ciëluta, 
kay patsata, lamarta y pashtaq yakukunatapis kamaq Dios Yayata 
adorayay!>> 

8Tsay angelpa qepanta aywarmi juk ángel nirqan: <<¡Ushakashqanam, 

ushakashqanam jatun Babilonia marka! ¡Babiloniam vïnuwan machätsiqnö 
llapan nación runakunata mana alli costumbrinkunata yachatsirqan!>> 

9Tsay angelpa qepantanam juk mas angelpis aywar jinchi nirqan: 

<<Pipis anticristuta y ïdulunta adorar señalninta urkunman o makinman 
churatsikuq kaqkunatam 

10cöpa junta wiñaraq rabyayninta Dios Yaya mana llakipar 

upyatsinqa. Cordëru y santu angelninkunapis rikaykäyaptinmi tsay 
runakuna azufrintin ninachö rupar ñakayanqa. 

11Paqasta junaqta mana wañuypa rupaptinmi imaypis 

qoshninqa. Tsaynöllam anticristuta y ïdulunta adorar señalninta 
churatsikuqkunapis paqasta junaqta ñakayanqa>>. 

12Tsay ángel ninqannö kananpaq kaykaptinqa Jesucristuman creyikuqkuna 

Dios Yayapa mandamientunkunata cäsur mana ajayaypa payman 
creyikuyätsun. 

13Tsaypitanam ciëlupita nimuqta wiyarqä: <<Kay ninqäta qellqay: 

<Kananpitam Jesucristuman creyikuykar wañuqkuna kushishqa kayanqa> 
>>. Espíritu Santum nirqan: <<¡Awmi, paykunaqa mananam 
ñakayanqanatsu, sinöqa yamayllam kawakuyanqa! Payman creyikur allita 
rurayanqantam Dios Yaya qonqanqatsu>>. 

Día del juiciupaq willakunqan 

14Rikachakunqächömi yuraq pukutay jananchö runapa tsurinnö jamaykaqta 

rikarqä. Paymi qori corönashqa y afilashqa ösin aptashqa kaykarqan. 

15Tsaypitam ciëluchö templupita juk ángel yarqaskamur pukutay jananchö 

jamaykaqta jinchi nirqan: <<¡Cosëcha Poqushqanam! ¡Cosëcha tiempu 
chämushqanam! ¡Ösikita aptarkur cosechamunaykipaq ayway!>> 

16Tsaynö niptinmi pukutay jananchö jamaykanqanpita shamur ösinta 

aptarkur kay patsachö runakunata qorimurqan. 

17Tsaypitanam mas juk ángel ciëluchö templupita alli afilashqa ösin 

aptashqa yarqamurqan. 

18Altarchö kaykanqanpitam juk mas angelpis yapay yarqamurqan. Paymi 

altarchö ninata cuidaq karqan. Tsay angelmi ösin aptashqa angelta jinchi 
qayar nirqan: <<¡Üva Poqushqanam! ¡Ösikiwan llapanta qorimuy!>> 

19Tsaymi tsay ángel ösinwan kay patsachö üvata qorirqan. Qoriskirnam 

üvata jarunan jatun pözuman wiñarqan. Tsay pözuqa Dios Yayapa 
rabyayninmi. 

20Markapita jukläman jipiskirmi imayka üvata jaruqnö runakunata 

wañutsirqan. Runakunapa yawarninmi bestiapa shiminman töpanqanyaq y 
soqta chunka (60) lëwayaq aywarqan. 

 
Apocalípsis 15 

Qanchis angelkuna runakunata ñakatsiyänanpaq ninqan 

1Tsaypitanam ciëluchö juk mantsakaypaq señalta rikarqä. Tsay señalmi 

karqan castïgukunata apamuq qanchis angelkuna. Tsay angelkunawan 
castigatsiptinmi Dios Yayapa rabyaynin päsanqa. 

2Tsaynöllam ninawan tallushqa vidriunö lamarta rikarqä. Tsay lamar 

jananchömi Dios Yayaman creyikuqkuna arpankuna aptashqa 
ichiraykäyarqan. Tsay arpakunataqa Dios Yayapitam chaskiyarqan. 
Paykunaqa manam anticristuta chaskiyarqantsu, ni ïdulunta 
adorayarqantsu ni shutinpa nümeruntapis churakuyarqantsu. 

3Dios Yayapa serviqnin Moisés cantanqanta y Cordëru cantanqanta 

cantarmi niyarqan: <<Llapanpaq poderyuq Dios Yaya, llapan ruranqaykim 
alläpa alli. Llapan nacionkunapa mandakuqnin rey, allillatam imaypis 
ruranki. Ninqaykitaqa imaypis cumplinkim. 

4¿Piraq qampita mana mantsakunmantsu? ¿Piraq mana 

alabashunkimantsu? Qam japallaykim santu kanki. Runakunata shumaq 
juzganqaykitam pïmaypis musyayan. Tsaymi llapan nación runakunapis 
puntaykiman shamur adorayäshunki>>. 

5Tsaypitanam ciëluchö kaq Pactu Carpachö Lugar Santïsimu kicharaykaqta 

rikarqä. 

6Tsaypitam castïgukunata apamuq qanchis angelkuna yarqayämurqan. 

Paykunam lïnupita rurashqa chipakyaq limpiu llatapashqa kayarqan. 
Pëchunkunachömi qoripita rurashqa wachukun wachakashqa karqan. 

7Tsaymi Dios Yayapa trönunchö chusku kawaqkunapita jukaq yarqamurqan. 

Paymi qanchis angelkunata qoripita rurashqa cöpata aypurqan. Tsay 
cöpakunachömi imayyaqpis kawaq Dios Yayapa rabyaynin junta 
wiñararqan. 

8Ciëluchö templuman Dios Yayapa chipakyaynin juntaptinmi qoshnipis 

juntarqan. Qanchis castïgukunata angelkuna tikwamur ushayanqanyaq tsay 
templuman manam ni pipis yaykuyta puëdirqantsu. 

 
Apocalípsis 16 

Qanchis cöpakunachö kaykaq castïgukunata tikwayämunqan 

1Tsaypitam wiyarqä ciëluchö kaq templupita qanchis angelkunaman jinchi 

qayakur niqta: <<Katsiyanqayki cöpakunapita Dios Yayapa castïgunta 
patsaman tikwayämuy>>. 

2Tsaynö niptinmi punta kaq ángel katsinqan cöpachö castïguta patsaman 

tikwaskamurqan. Tsaymi anticristupa señalninwan señalashqa kaqkunata y 
ïdulunta adoraqkunata qeri jankat usharqan. Tsay qeriwanmi alläpa 
ñakayarqan. 

3Ishkay kaq angelnam katsinqan cöpachö castïguta lamarman 

tikwaskamurqan. Tsaymi yawarman lamar tikraptin tsaychö kaqkuna llapan 
wañuyarqan. 

4Kimsa kaq angelnam katsinqan cöpachö castïguta llapan mayukunaman y 

pukyukunamanpis tikwaskamurqan. Tsaymi mayupis y pukyupis yawarman 
tikrayarqan. 

5Tsaypitanam wiyarqä yakupaq poderyuq ángel nimuqta: <<[Dios Yaya,] 

runakunata tsaynö castigar allitam ruraykanki. Unaypitam imayyaqpis 
kaykanki. Qammi santu kanki. 

6Qamman creyikamuqkunata y profëtaykikunata wañutsirmi yawarninta 

jichayarqan. Tsaymi kikinkunapis yawarta upyayänanpaq yakuta yawarman 
tikratsishkanki>>. 

7Tsaynöllam ciëluchö altarpita nimuqta wiyarqä: <<Llapanpaq poderyuq 

Dios Yaya, allim juzgaykanki>>. 

8Chusku kaq angelnam katsinqan cöpachö castïguta rupayman 

tikwaskirqan. Tsaymi rupay alläpa achachaptin runakuna alläpa 
ñakayarqan. 

9Tsaynö ñakarpis Dios Yayata manam adorayarqantsu ni jutsankunapita 

arrepentikuyarqantsu. Masbienmi castiganqanpita Dios Yayapa contran 
mana allikunata parlayarqan. 

10Pitsqa kaq angelnam katsinqan cöpachö castïguta anticristupa trönunman 

tikwaskamurqan. Tsaymi anticristo mandanqan llapan markakuna 
tutapaskirqan. Runakunanam nanakuywan qallunkunatapis kachuyarqan. 

11Qeri qeshyaywan alläpa ñakarmi Dios Yayapa contran mana allikunata 

parlayarqan. Tsaynö ñakarpis y qeri qeshyaywan karpis jutsa ruraytaqa 
manam dëjayarqantsu. 

12Soqta kaq angelnam katsinqan cöpachö castïguta Éufrates jatun 

mayuman tikwaskamurqan. Tsaymi mayu tsakiskirqan rupay yarqamunan 
kaqläpita shamuq mandakuq reykuna soldädunkunawan päsayämunanpaq. 

13Tsaypitanam säpunö kimsa supaykunata rikarqä. Tsay supaykunam 

yarqayämurqan dragonpa shiminpita, anticristupa shiminpita y llulla 
profëtapa shiminpita. 

14Tsay kimsan supaykunam milagrukunata rurayarqan. Maytsaypa aywarmi 

mandakuq reykunata y soldädunkunata qorikätsiyarqan llapanpaq poderyuq 
Dios Yaya juzganan junaq pelyayänanpaq. 

15<<Mana musyayanqayki höram suwanö illaqpita shamushaq. Kushishqam 

kayanqa llatapashqalla rikaq rikaqlla shuyaykämaqkuna. Kutimur mana 
alistakushqata tariyaptiqmi qarashtulla kar penqakuyanqaykinö alläpa 
penqakuyanki>>. 

16Tsaypitam tsay kimsa supaykuna llapan mandakuq reykunata 

soldädunkunatawan juk patsaman qorikätsiyarqan. Hebreo idiömachömi 
tsay patsapa shutin Armagedón. 

17Qanchis kaq angelnam katsinqan cöpachö castïguta wayraman 

tikwaskamurqan. Tsaymi [ciëluchö] templupita y Diospa trönunpita jinchi 
nimuqta wiyarqä: <<¡Kananmi llapan cumplishqana!>> 

18Tsaymi chilapyarraq illaqukamurqan y räyu bunrurümurqan. Patsapis 

alläpam kuyurqan. Runakunata Dios Yaya kamanqanpita manam ni imaypis 
tsaynö patsa kuyurqantsu. 

19Jatun Babilonia markachö täkuq runakuna jutsata rurayanqanpitam cöpa 

junta wiñaraykaq rabyayninta upyatsir mana llakipaypa Dios Yaya 
castigarqan. Tsaynö castigaptinmi tsay marka kimsaman rakikaskirqan. 
Wakin kaq markakunanam jankat juchur ushakarqan. 

20Llapan islakunawan jirkakunam illakarqan. 

21Ciëlupitam chusku arröbanö jatusaq runtu tamya shikwamurqan. Tsay 

runtu tamyawan runakuna ñakarmi Dios Yayapa contran mana allikunata 
parlayarqan. 

 
Apocalípsis 17 

Prostitüta warmita rikanqan 

1Tsaypitanam cöpata tikwamuq qanchis angelkunapita jukaq ángel 

shamuykur nimarqan: <<Aku aywashun yaku jananchö 
jamaykaq prostitütata Dios Yaya imanö castigananpaq kanqanta 
rikätsinaqpaq. 

2Tsay warmiwanmi mana penqakur mandakuq reykuna kakuyashqa. Mana 

alli costumbrinkunam machätsikuq vïnunö. Tsay vïnuta upyarmi kay 
patsachö runakuna machäyarqan>>. 

3Tsaypitam revelacionchö desiertuman ángel pushamarqan. Tsaychömi juk 

warmi mantsaypaq puka wätata montashqa kaykaqta rikarqä. Tsay wätam 
qanchis umayuq y chunka waqrayuq karqan. Wätapa jananchömi Dios 
Yayapa contran qellqashqa karqan. 

4Warmipa llatapanmi granäti y puka püru tëlapita karqan. Qoriwan, 

kuyakuypaq rumikunawan y perlaskunawanpis adornashqam karqan. 
Katsinqan qori cöpachömi tukuyläya jutsakuna wiñararqan. Tsaymi alläpa 
melanaypaq karqan. 

5Urkunchömi runakuna mana musyayanqan shuti qellqashqa karqan: 

<<BABILONIA JATUN MARKAM KÄ. PROSTITÜTAKUNAPA MAMANMI KÄ. JUTSA 

RURAQKUNAPA MAMANMI KÄ>>. 

6Tsaypita rikaykunäpaqmi tantiyaskirqä Jesucristuman creyikuqkunata 

wañutsir yawarninta upunqanwan tsay warmi machashqa kaykaqta. Tsayta 
rikaykurmi alläpa mantsakar ni imanakayta puëdirqätsu. 

7Tsaymi ángel nimarqan: <<¿Imanirtan mantsakanki? Kananmi 

tantiyatsishayki tsay warmipaq y tsay qanchis umayuq y chunka waqrayuq 
montaraykanqan wätapaq. 

8Tsay rikanqayki wäta ñawpata kawashqa karpis kananqa manam 

kawannatsu. Tsaynö kaykarpis alläpa ruri tutapaqpitam yarqamunqa. Peru 
tsaypitam ushakanqa. Shamuqta rikarmi runakuna alläpa mantsakäyanqa. 
Tsay runakunapa shutinkuna manam Libru de la Vïdachö qellqashqatsu. 
Tsay librutam Dios Yaya qellqarqan kay patsata kamanqanpita. 

9<<Tantiyakuq kaqqa shumaq tantiyayätsun. Tsay wätapa qanchis 

umankunam prostitüta jamanqan qanchis lömakuna. 

10Tsaynöllam tsay umankuna kayan mandakuq qanchis reykuna. Tsay 

qanchis reykunapita pitsqa reykuna unaynam ushakäyashqa. Kananmi 
jukaq rey mandakuq kaykan. Qanchis kaq rey yurimurmi pöcu tiempulla 
mandakunqa. 

11Ñawpata kawaq puka wätaqa pusaq kaq reymi kanqa. Qanchis kaq 

mandakuq reykunanömi kanqa. Tsaypitam paypis ushakanqa. 

12<<Chunka waqrakuna rikanqaykim chunka reykuna kayan. Paykunam 

manaraq mandakur qallayanraqtsu. Juk tiempullapaqmi mandakuq kayta 
chaskiyanqa mantsaypaq wätawan paqta mandakuyänanpaq. 

13Mandakurmi tsay chunka reykuna willanakuskir poderninta tsay wätata 

qarayanqa. 

14Tsaymi tsay wätawan Cordërupa contran shärir pelyayanqa. Contran 

shäriyaptinmi llapan señorkunapa Señornin y reykunapa Reynin 
kar paykunata Cordëru vencinqa. Cordëruwanmi qayanqan, akranqan y 
imaypis cäsuq runakuna kayanqa>>. 

15Tsaypitanam ángel nimarqan: <<Prostitüta jamanqan yakuqa maytsay 

marka runakuna, maytsay nación runakuna y tukuyläya idiömata parlaq 
runakunam kayan. 

16Rikanqayki chunka waqrakuna y wätapis tsay prostitütata alläpam 

chikiyanqa. Tsaymi llapan imaykantapis apar qalapätullata dëjayanqa. 
Tsaypitam aytsanta mikuyanqa y sobraq kaqtana rupatsiyanqa. 

17Tsaypita Dios Yaya yarpätsinqannöllam tsay chunka waqrakuna 

willanakur wätata poderninta qarayanqa. Tsaymi tsay wäta poderyuq kanqa 
Dios Yaya ninqannölla llapanpis cumplinqanyaq. 

18<<Rikanqayki warmiqa jatun markam. Tsay markam kay patsachö 

reykunata mandädunchö katsin>>. 

 
Apocalípsis 18 

Babilonia marka ushakänanpaq ninqan 

1Tsaypitanam poderösu juk ángel ciëlupita uraykämuqta rikarqä. 

Chipakyayninmi entëru patsaman atsikyarqan. 

2Tsay angelmi jinchi nimurqan: <<¡Ushakashqanam, ushakashqanam jatun 

Babilonia marka! Kananqa supaykunallanam tsaychö täkuyan. Tsay 
markachömi melanaypaq impüru wiskulkuna y tukukunallana waqayan. 

3Babiloniapa mana alli costumbrinkunam machätsikuq vïnunö karqan. Tsay 

vïnutam entëru patsachö runakuna upyayarqan. Kay patsachö reykuna 
mana alli costumbrinkunata Babiloniapita yachakurmi ïdulukunata 

adorayarqan. Imayka rikanqan kaqta Babilonia rantiptinmi 
negociantikunapis alläpa rïcuyäyarqan>>. 

4Tsaypitanam ciëlupita nimuqta wiyarqä: <<¡Kuyanqä runakuna, 

Babiloniapita aywakuyay! ¡Jutsata mana rurayänaykipaq witikuyay! Mana 
witikuyaptikiqa Babiloniaman castïgu chanqannömi qamkunamanpis 
chämunqa. 

5Babiloniapa jutsankunaqa ciëluyaqmi chashqa. Tukuyläya jutsata 

ruranqantam Dios Yaya musyan. 

6Dios Yaya, jukta ñakatsiyanqannölla kikintapis castigar ñakaykatsillay. 

Jutsa ruranqanman yapaykur yapaykur castigaykullay. 

7Imaykayuq karmi alläpa allish tukur kawarqan. Imanöpis kanqanman 

ñakaykatsillay y llakikuyman churaykullay. Babiloniam shonqunchö nirqan: 
<Noqam reinanö kä. Manam viüdatsu kä. Imaypis manam llakikur 
waqashaqtsu>. 

8Tsaynö kanqanpitam alläpa ñakanqa. Wañuypis, ñakaypis y mallaqaypis 

illaqpitam payman chanqa. Tsaypitanam rupar ushakanqa. Babiloniatam 
poderösu Dios Yaya castiganqa>>. 

9Rupanqanpita qoshni shäriykaqta rikarmi llapan nacionkunapa 

mandakuqnin reykuna llakikur waqayanqa. Tsay reykunam Babilonia 
runakunawan riquëzakunata qaranakur ïdulukunatapis adorayarqan. 

10Castiganqanta rikarmi mantsakashqa karullapita rikarar niyanqa: <<¡Allaw, 

Babilonia jatun marka! ¡Poderösum karqayki! ¡Kananmi illaqpita 
ushakashkanki!>> 

11Tsaymi qatukuyanqanta rantiyänanpaq pipis manana kaptin llapan 

negociantikunapis alläpa waqayanqa. 

12Paykunam rantikuq apayaq qorita, qellayta, kuyakuypaq rumikunata, 

perlaskunata, lïnupita y sëdapita rurashqa granäti y puka tëlakunata, 
tukuyläya fïnu tablakunata, kuyakuypaq marfilpita, qerupita, broncipita, 
fiërrupita y marmolpita rurashqa adornukunata. 

13Tsaynöllam rantikuq apayaq canëlata, inciensiuta, mïrrata y tukuyläya 

mushkuq jachakunatapis. Tsaynöllam apayaq vïnuta, aceitita, jarinata, 
trïguta, wäkakunata, üshakunata, bestiakunata y carrëtakunata. Tsaynöllam 
runakunatapis rantikuyaq serviqninkuna kayänanpaq. 

14Tsaymi negociantikuna llakir tsay markata niyanqa: <<¡Imaykanö 

qorinqayki riquëzaykikuna manam kannatsu! ¡Kuyakuypaq 
katsinqaykikunam jankat ushakashqa! ¡Rïcu kanqaykinöqa manam imaypis 
kankinatsu!>> 

15Tsay markachö rïcuyaq negociantikunam rupaykaqta karullapita rikarnin 

mantsakashqa waqar 

16niyanqa: <<¡Allaw, Babilonia jatun marka! Tsay markaqa kuyakuypaq 

karmi lïnupita rurashqa puka y granäti llatapashqa warminö karqan. 
Qoriwan, kuyakuypaq rumikunawan y perlaskunawan adornashqa 
warminömi karqan. 

17¡Riquëzankunapis illaqpitam jankat ushakashqa!>> Büqui manijaqkuna y 

büquichö llapan arupukuqkunam karullapita rikaraykar quëdayanqa. 

18Tsay markapita qoshni shäriqta rikarmi alläpa waqar niyanqa: <<Manam 

may markapis tsay markanö alläpa kuyakuypaqqa kashqatsu>>. 

19Alläpa waqar qayaraykacharmi allpatapis umankunaman wiñäkur niyanqa: 

<<¡Allaw, Babilonia jatun marka! Tsaychömi büquiyuqkuna negociuta 
rantikur llapan rïcuyäyashqa. Kananqa illaqpitam jankat ushakashqa>>. 

20Ciëluchö kaqkuna, ¡kushikuyay! Apostolkuna, profëtakuna y Diosman 

llapan creyikuqkunapis, ¡kushikuyay! Qamkunata wañutsiyäshunqaykipitam 
Dios Yaya tsay markata jankat ushakätsishqa. 

21Tsaypitanam poderösu juk ángel mulinunö rumita pallarkur lamarman 

jitarpur nirqan: <<Babilonia marka, kaynömi ushakanki. Qamtaqa mananam 
imaypis rikäyäshunkinatsu. 

22Runakuna cantayanqanpis manam qamchö wiyakanqanatsu. Arpata, 

lawtata ni cornëtata töcayanqanpis manam wiyakanqanatsu. Ima aruyta 
yachaqkunapis manam kayanqanatsu. Mulinu taqraranqanpis manam 
wiyakanqanatsu. 

23Pipis mana täkuptinmi aktsipis kanqanatsu. Casaray fiestapis mananam 

kanqanatsu. Qamchö täkuq negociantikunam maytsay 
negociantikunapitapis mas poderyuq kayarqan. Brüju karmi maytsaychö 
täkuq runakunatapis creyitsishkanki. 

24Qamchömi profëtakunapa, Diosman creyikuqkunapa y maytsaychö 

runakunapa yawarninkuna mashtaraykan>>. 

 
Apocalípsis 19 

Ciëluchö alabayanqan 

1Tsaypitanam ciëluchö maytsikaq runakuna jinchi niyaqta wiyarqä: 

<<¡Aleluya! ¡Diosnintsikmi poderösu kayninwan runakunata salvan! ¡Payqa 
poderösum! 

[¡Payta pïmaypis alabayätsun!] 

2¡Paymi pïmaytapis shumaq juzgan! Llapan runakunata jutsa 

ruratsiq prostitütatam castigashqa. Dios Yayapa serviqninkunata 
wañutsinqanpitam kikintana ushakätsishqa>>. 

3Tsaypitam yapay niyämurqan: <<¡Aleluya! Tsay marka rupaptinmi mana 

päraypa qoshni shärinqa>>. 

4Tsaypitanam trönunchö jamaykaq Dios Yayata adorayänanpaq puntanchö 

kaykaq ishkay chunka chusku (24) mayor runakuna y tsaychö kaykaq 
chusku kawaqkunapis pelatakuykur niyarqan: <<¡Amén! ¡Aleluya!>> 

5Tsaynö niyaptinnam Dios Yaya jamaykanqan trönupita nimuqta wiyarqä: 

<<¡Diosnintsikpita mantsakur serviqkuna, rïcupis waktsapis llapayki 
alabayay!>> 

Gloriachö casaray fiesta kanqan 

6Tsaypitanam atskaq runakuna alabaqta wiyarqä. Tsay alabayanqanmi 

imayka atska yaku aywar qayaraqnö y maqakuy bunruruqnöraq wiyakarqan. 
Tsay runakunam niyarqan: <<¡Aleluya! ¡Llapanpaq poderyuq Diosnintsikmi 
mandakuykanna! 

7¡Payta kushishqa alabashun! Chämushqanam Cordëru casaranan fiesta. 

Casarananpaq kaq jipashpis alistakushqanam kaykan. 

8Tsay jipashtam fïnu lïnupita rurashqa chipakyaq limpiu llatapata 

shukukunanpaq Dios Yaya alistapashqa>>. (Tsay llatapam Dios Yayaman 
creyikuqkuna allikunata rurayanqan.) 

9Tsaymi puntächö kaykaq ángel nimarqan: <<Kay ninqaqta qellqay: <Tsay 

casaray fiestaman qayatsinqan runakuna kushishqam kayanqa> >>. 
Tsaypitanam nimarqan: <<Kay ninqaqkunam Dios Yaya ninqankuna>>. 

10Tsaynö nimaptinmi angelta adoranäpaq pelatakuykurqä. Peru paynam 

nimarqan: <<¡Noqata ama adoramaytsu! Noqapis qamnö y creyikuq 
majikikunanöllam Dios Yayapa serviqnin kä. ¡Dios Yayallata adorayqa! 
Llapan willakunqämi Jesucristo alabashqa kananpaq kaykan>>. 

Jesucristo kay patsaman kutimunqan 

11Tsaypitanam ciëlu kichakaskiptin yuraq bestiata rikarqä. Montaqninpa 

shutinmi karqan Ninqanta Rasunpa Cumpliq. Paymi pitapis mana jananpar 
juzgan. Mana alli ruraqkunata wañutsinanpaqmi guërrata ruran. 

12Ñawinkunapis ninanöraqmi atsikyarqan. Umanchömi atska corönakunata 

shukurarqan. Tsaychömi juk shutin qellqashqa karqan. Tsay shutitaqa 
kikinllam musyarqan. 

13Yawarllana llatapashqam kaykarqan. Shutinmi Diospa Palabran kaykan. 

14Paytam ciëlupita kaq soldädukuna yuraq bestian montashqa qatiräyarqan. 

Paykunam fïnu lïnupita rurashqa yuraq y limpiu llatapankuna shukushqa 
kayarqan. 

15Yuraq bestia montaqpa shiminpitam afilashqa espäda yarqamurqan. 

Nacionkunata tsay espädawan venciskirmi fiërru värata aptarkur 
mandakunqa. Nacionkunata castigarmi üva jarukuna pözuchö jaruqnö 
castiganqa. Tsaynö castigarmi llapanpaq poderyuq Dios Yaya alläpa 
rabyanqanta musyatsinqa. 

16Sotänanchö y tsakaq chankanchö qellqashqa shutim nirqan: 

<<Reykunapa Reynin y señorkunapa Señornin>>. 

17Tsaypitanam rupay jananchö juk ángel ichiraykämuqta rikarqä. 

Tsay angelmi wiskulkunata qayar nirqan: <<¡Dios Yaya alistanqan mikuyta 
mikuyänaykipaq llapayki shayämuy! 

18¡Runakunapa aytsantam mikuyanki! ¡Reykunapa, soldädukunapa, 

soldädupa mandaqninkunapa y montayanqan bestiankunapa 
aytsankunatam mikuyanki! ¡Servikuqpatapis, mana servikuqpatapis, 
rïcupatapis, waktsapatapis llapan runakunapa aytsantam mikuyanki!>> 

19Tsaychömi rikarqä anticristutawan llapan nacionkunapa mandakuqnin 

reykuna soldädunkunawan kaykäyaqta. Paykunam yuraq bestian 
montashqa runawan y soldädunkunawan pelyayänanpaq qorikäyarqan. 

20Tsaychömi yuraq bestian montashqa runa anticristuta y llulla profëtata 

prësu achkurqan. Manaraq prësu achkuptinmi tsay llulla profëta anticristupa 
puntanchö milagrukunata rurar anticristupa señalninta chaskiqkunata y 
ïdulunta adoraqkunatapis creyitsirqan. Tsay llulla profëtata y anticristutam 
azufriyuq nina rupaykaq qochaman kawaykaqllata jitarpurqan. 

21Anticristupa soldädunkunatanam yuraq bestian montashqa runa 

shiminpita yarqamuq espädawan wañutsirqan. Tsay wañuqkunapa 
aytsantanam wiskulkuna pacha junta mikuyarqan. 

 
Apocalípsis 20 

Kawamuqkuna Jesucristuwan waranqa wata mandakuyänanpaq ninqan 

1Tsaynöllam ciëlupita juk ángel uraykämuqta rikarqä. Tsay angelmi alläpa 

ruri tutapaq patsapa shiminpa llävinta y jatun cadenata aptashqa 
urämurqan. 

2Dragonta achkuskirmi waranqa (1,000) wata wataränanpaq cadenawan 

watarqan. Tsay dragonmi diablu niyanqan Satanás y unay culebra karqan. 

3Alläpa ruri tutapaq patsapa shiminpa qarpuskirmi pitapis manana 

engañananpaq punkunta wichqarkur sëllaskirqan. Waranqa wata 
cumpliskiptinmi pöcu tiempullana libri kananpaq dëjanqa. 



2368 

 

 
©  Wycliffe Bible Translators, Inc. 

  
 

 

4Tsaypitanam trönukunata rikarqä. Tsay trönukunamanmi juzgakuqkuna 

jamayarqan. Tsaynöllam maytsikaq almakunatapis rikarqä. Tsay 
almakunam kayarqan Jesucristuman creyikur Dios Yayapa willakuyninta 
willakuyanqanpita umankunata jipir wañutsiyanqan runakunapa 
almankuna. Paykunaqa manam anticristuta ni ïduluntapis adorayarqantsu. 
Tsaymi anticristupa señalninwan urkunkunata ni makinkunatapis 
señalatsikuyarqantsu. Tsay runakuna kawaskamurmi waranqa (1,000) wata 
Jesucristuwan mandakuyanqa. 

5Paykunaqa puntatam kawayämunqa. Peru wakin wañuqkunam sïqa 

waranqa wata cumpliptinraq kawayämunqa. 

6Puntata kawamuqkunaqa kushishqam kayanqa. Paykunam Dios Yaya 

kuyanqan santu runakuna kayanqa. Tsaymi qepa kaq wañuyman 
chäyanqatsu. Masbienmi Dios Yayata y Jesucristuta serviq sacerdötikuna 
kar Jesucristuwan waranqa wata mandakuyanqa. 

Satanásta infiernuman jitarpunanpaq ninqan 

7Waranqa (1,000) wata päsaskiptinmi prësu kaykaq Satanásta dëjanqa. 

8Tsaymi llapan nación runakunata engañananpaq maytsaypa purir Gog 

nacionpa y Magog nacionpa soldädunkunatapis guërrata rurayänanpaq 
qorinqa. Lamar kuchunchö arenïllanöraqmi tsay soldädukuna maytsikaq 
kayanqa. 

9Tsay soldädukuna maytsaypita shamurmi Dios kuyanqan markachö 

creyikuq runakunapa campamentunta tumat kunchawayanqa. Tsaynö 
kunchawashqa kaykäyaptinmi Dios Yaya ciëlupita ninata shikwatsimur tsay 
soldädukunata ushakätsinqa. 

10Tsaypitanam runakunata engañaq diabluta azufriyuq nina rupaykaq 

qochaman jitarpunqa. Tsaychömi anticristuwan llulla profëtapis 
qaykuräyanqana. Tsaychömi diablupis paqasta junaqta imayyaqpis 
paykunawan ñakanqa. 

Llapan runakunata Dios Yaya juzgananpaq ninqan 

11Tsaypitanam jatun yuraq trönuchö Dios Yaya jamaykaqta rikarqä. Paypa 

puntanpitam kay patsapis y ciëlupis illakaskirqan. Mananam mas 
rikakäyarqannatsu. 

12Tsaynöllam rikarqä llapan wañuq runakuna, yachayyuq mana yachayyuq 

kaqpis, Dios Yayapa puntanchö ichiraykäyaqta. Tsaypita librukunata 
kicharmi Libru de la Vïdatapis Dios Yaya kicharqan. Tsay librukunata 
rikaykurmi allita o mana allita rurayanqanman runakunata juzgarqan. 

13Tsay runakunam kayarqan lamarchö wañuqkuna, pamparaqkuna y 

maytsaychö wañuqkunapis. Llapantam imatapis rurayanqanman Dios Yaya 
juzgarqan. 

14Tsaypitanam wañuytapis Hadestapis nina qochaman jitarpurqan. Tsay 

nina qochaqa qepa kaq wañuymi. 

15Tsaymanmi Libru de la Vïdachö shutinkuna mana qellqashqa kaq 

runakunatapis jitarpurqan. 

 
Apocalípsis 21 

Kay patsapis y ciëlupis mushuq kayänanpaq ninqan 

1Tsaypitanam mushuq patsata y mushuq ciëluta rikarqä. Unay kaq ciëlupis 

y unay kaq patsapis manam karqannatsu. Lamarpis mananam karqannatsu. 

2Tsaynöllam [noqa Juan] rikarqä mushuq Jerusalén sagrädu marka Dios 

Yayapa puntanpita uraykämuqta. Tsay markam casarananpaq mushuq 
llatapashqa jipashnö kuyakuypaq karqan. 

3Tsay höram Dios Yayapa trönunpita jinchi nimuqta wiyarqä: <<¡Kananqa 

runakuna kaqchömi Dios Yaya täkunqa! Paykunam kuyanqan runankuna 
kayanqa. Kikin Dios Yayam paykunawan kanqa. 

4Paykunata shoqarmi weqinkunata pitsanqa. Wañuypis, waqaypis, 

llakikuypis y ñakaykunapis mananam kanqanatsu. Tsaykunaqa llapanmi 
ushakanqa>>. 

5Trönuchö jamaykaqmi nimurqan: <<Llapantam mushuqta ruraykä>>. 

Tsaypitanam nimarqan: <<Kay ninqaqkunam rasunpa kaq. Tsaynö kaptinqa 
llapan ninqaqkunata qellqay>>. 

6Tsaypitanam nimarqan: <<Llapanmi cumplishqana. Alfa y Omegam 

kä. Qallanan y ushananmi kä. Yakunaqkunatam dembaldilla kawatsikuq 
yakuta upyatsishaq. 

7Imaykata ñakarpis mana ajayaypa creyikamuqkunam llapan herencianta 

chaskiyanqa. Noqam paykunapa Diosnin kashaq. Paykunanam wamräkuna 
kayanqa. 

8Noqapita penqakuqkunata, mana creyimaqkunata, jutsasapakunata, 

wañutsikuqkunata, fornicación jutsata ruraqkunata, brüjukunata, 
ïdulukunata adoraqkunata y llullakuqkunatam azufriyuq nina lunyaykaq 
qochaman jitarpushaq. Tsay nina qocham qepa kaq wañuy>>. 

Mushuq Jerusalén imanö kananpaq ninqan 

9Tsaypitanam cöpakunawan castïgukunata tikwamuq 

qanchis angelkunapita juk ángel shamuykur nimarqan: <<Cordëruwan 
casarananpaq kaq jipashta rikätsinaqpaq aku aywashun>>. 

10Tsaynö nirmi revelacionchö jatun jirka jananman 

pushamarqan. Tsaychömi rikätsimarqan mushuq Jerusalén sagrädu marka 
Dios Yayapa puntanpita uraykämuqta. 

11Tsay markam Dios Yayapa chipakyayninwan chipakyarqan. Imayka jaspe 

ruminö y cristal vidriunö alläpa kuyakuypaqmi karqan. 

12Markatam jatun murälla tumat tsapararqan. Tsay murällam chunka ishkay 

punkuyuq karqan. Cada punkuchömi juk ángel karqan. Tsaynöllam cada 
punkuchö juk shuti qellqashqa karqan. Tsay shutikunam Israelpa 
tsurinkunapa shutinkuna kayarqan. 

13Kimsa punkukunam karqan rupay yarqamunan kaqläpa, kimsa kaqmi norti 

kaqläpa, kimsa kaqmi sur kaqläpa y kimsa kaqnam rupay jeqanan kaqläpa. 

14Murälla kaqchömi chunka ishkay rumikuna jananchö karqan. Cada 

rumikunachömi juk shuti qellqashqa karqan. Tsay shutikunam Cordërupa 
chunka ishkay apostolninkunapa shutinkuna karqan. 

15Noqawan parlaykaq angelmi qoripita rurashqa värata aptarkur tsay 

markata, punkunkunata y murällantapis mïdimurqan. 

16Mïdiptinmi tsay markapa altun, anchun y largunpis tsay tamäñulla karqan. 

Tsaymi tsay markapa cada lädun chunka ishkay waranqa (12,000) estadio 
karqan. 

17Tsaypitam murällapa anchunta mïdirqan. Mïdiptinmi anchun pachak 

chusku chunka chusku (144) kukush karqan. 

18Tsay murällaqa jaspe rumikunawan perqashqam karqan. Markaqa 

qorillapita rurashqa karmi limpiu vidriunö chipakyaq karqan. 

19Tsay murällapa cimientunmi tukuyläya kuyakuypaq rumikunawan 

perqashqa karqan: Punta kaqmi jaspe rumi, ishkay kaqmi zafiro rumi, kimsa 
kaqmi ágata rumi, chusku kaqmi esmeralda rumi, 

20pitsqa kaqmi ónice rumi, soqta kaqmi cornalina rumi, qanchis kaqmi 

crisólito rumi, pusaq kaqmi berilo rumi, isqun kaqmi topacio rumi, chunka 
kaqmi crisopraso rumi, chunka juk kaqmi jacinto rumi y chunka ishkay 
kaqnam amatista rumi. 

21Tsay murällapa chunka ishkay punkunkunam cada ünu juk perlaspita 

rurashqa karqan. Markapa jatun kaq cällinmi chipakyaykaq qoripita rurashqa 
karqan. Imayka vidriunömi karqan. 

22Tsay markachö templuta manam rikarqätsu. Tsaychöqa llapanpaq 

poderyuq Dios Yaya y Cordërum templu kaykan. 

23Kikin Dios Yaya y Cordëru atsikyaptinmi rupaypis ni killapis kanqatsu. 

24Maytsay nacionchö salvashqa runakunatam aktsipanqa. Nacionkunapa 

mandakuqnin reykunapis kuyakuypaq riquëzankunatam tsayman 
apayanqa. 

25Tsay markachö patsa mana tutapaptinmi imaypis punkunkunata 

wichqayanqatsu. 

26Maytsay nacionpitapis tsay markamanmi riquëzankunata apayanqa. 

27Tsaymanqa manam yaykuyanqanatsu jutsasapakuna, mana alli 

ruraqkuna ni llullakuqkunapis. Tsaymanmi yaykuyanqa Libru de la Vïdachö 
shutinkuna apuntashqa kaqkunalla. Tsay libruqa Cordërupa librunmi. 

 
Apocalípsis 22 

1Tsaypitanam ángel rikätsimarqan imayyaqpis kawatsikuq y kuyakuypaq 

cristal vidriunö chipakyaq [chuya] mayuta. Tsay mayum Dios Yaya y 
Jesucristo jamaykanqan trönu chakinpita yarqamurqan. 

2Jatun cälli pullanpam tsay mayu päsarqan. Mayu kuchunkunachömi 

imayyaqpis kawatsikuq jachakuna karqan. Tsay jachakunam cada killa 
wayuyaq. Raprankunanam llapan nación runakunapaq jampi karqan. 

3Kay patsata Dios Yaya maldicionashqa karpis tsay markataqa mananam 

maldicionanqanatsu. Tsay markachömi Dios Yayapa y Cordërupa trönun 
kanqa. Serviqninkunanam Diosta adorayanqa. 

4Tsaychömi Dios Yayapa qaqllanta rikäyanqa. Urkunkunachömi Dios 

Yayapa shutin qellqashqa kanqa. 

5Tsay markachöqa patsapis mananam tutapanqanatsu. Chipakyayninwan 

Dios Yaya atsikyaptinmi rupaytapis ni ima aktsitapis wanayanqanatsu. Tsay 
runakunam imayyaqpis mandakuyanqa. 

Jesucristo kutimunanpaq ninqan 

6Tsaymi ángel nimarqan: <<Profëtakunata tantiyatsiq Dios Yayam imapis 

päsananpaq kaqkunata serviqninkunata willanäpaq kachamashqa. Kay 
willakunqäkunaqa rasunpa kaqllam>>. 

7Tsaynöllam Jesucristo nin: <<Shamunäpaqnam kaykä. Kushishqam 

kawayanqa kay libruchö qellqashqa kaykaqkunata cäsuqkuna>>. 

8Noqa Juanmi tsaykunata wiyashkä y rikashkä. Tsaymi llapanta rikätsimaq 

angelpa puntanman adoranäpaq pelatakuykurqä. 

9Tsaymi nimarqan: <<¡Noqata ama adoramaytsu! Profëta majikikunanölla y 

qellqanqaykikunata chaskiqkunanöllam noqapis Dios Yayata servï. Dios 
Yayallata adoray>>. 

10Tsaypitanam nimarqan: <<Llapanpis cumplinanpaqna kaykaptinqa 

revelacionchö rikanqaykikunata ama pakarätsiytsu, sinöqa libruman 
qellqarkur runakunaman apatsiy. 

11Mana alli ruraqkuna jina mana allita rurar kawayätsun. Jutsa ruraqkunaqa 

jina jutsata rurar kawayätsun. Alli runakunaqa allita rurar kawakuyätsun. 
Dios Yaya munanqannö santu kawaqkunaqa pay munanqannö santu 
kawakuyätsun>>. 

12Jesucristum nin: <<Shamunäpaqnam kaykä. Shamurmi runakunata 

kawayanqanman juzgar premiuta qarashaq o castigashaq. 

13Alfa y Omegam kä. Qallanan y ushananmi kä. 

14<<Kushishqam kayanqa mushuq Jerusalénman yaykuyänanpaq y 

imayyaqpis kawatsikuq jachapa wayuyninta mikuyänanpaq llatapankunata 
taqshakuqkuna. 

15Peru tsay markamanqa manam yaykuyanqatsu mana alli ruraqkuna, 

brüjukuna, fornicación jutsata ruraqkuna, runa majinta wañutsiqkuna, 
ïdulukunata adoraqkuna y llullakuqkunapis. 

16<<Noqa Jesúsmi creyikamuqkunaman angelnïta kachamushkä imapis 

päsananpaq kaqkunata musyatsinanpaq. Noqam Davidpita miraq Waraq 
Lucëru kä>>. 

17Espíritu Santu y Jesucristuwan casarananpaq jipashmi niyan: <<¡Taytay, 

sas shamuyna!>> Kay libruchö qellqashqa kaykaqkunata liyimunqanta 
wiyaqkunapis niyätsun: <<Taytay, shamuykullay>>. Yakunaqkuna 
shayämutsun. Imayyaqpis kawatsikuq yakuta dembaldilla upyayätsun. 

18Kay libruchö qellqashqa kaykaqta wiyaqkunatam albertï: Mayqanpis kay 

qellqashqa kaqkunaman yarpayninkunapita yapaq kaqtaqa Dios Yaya mana 
llakipaypam castiganqa. Kay libruchö qellqashqa kanqannömi tsay 
runakuna ñakayanqa. 

19Kay libruchö qellqashqa kaykaqpita juk yachatsikuyllatapis jipiq 

kaqtaqa Dios Yaya manam permïtinqatsu imayyaqpis kawatsikuq jachapa 
wayuyninta mikunanpaq. Tsaymi mushuq sagrädu Jerusalén markaman 
yaykuyanqatsu ni kay libruchö qellqashqa kaykaq bendicionkunatapis 
chaskiyanqatsu. 

20Kay libruta qellqanäpaq tantiyatsimaqmi nin: <<Shamunäpaqnam 

kaykä>>. <<¡Amén! ¡Shamuykullay, Señor Jesús!>> 

21Señornintsik Jesucristo llapaykita imaypis yanapaykuyälläshuy. [Amén.] 

Esclarecimento 
 
 

Trata-se de iniciativa particular, com os seguintes objetivos: (i) colaborar para divulgação 

dos diversos textos bíblicos disponíveis, e, (ii) facilitar o acesso a esses textos, inclusive por meio 

de download. 

Todo esforço em tornar a Palavra de Deus acessível a todos, em quaisquer localidades e 

falantes das mais diversas línguas, precisa ser um objetivo de todos os que são guiados pelo 

Espírito Santo. Ele inspirou o profeta Jeremias a dizer “não ensinará jamais cada um ao seu 

próximo, nem cada um ao seu irmão, dizendo: Conhece ao SENHOR, porque todos me 

conhecerão, desde o menor até ao maior deles, diz o SENHOR” (Jer. 31:34). 

 Jesus, também, falou assim: “e será pregado este evangelho do reino por todo o mundo, 

para testemunho a todas as nações” (Mat. 24:14). 

Muitas organizações foram constituídas com o propósito de fazer a Bíblia disponível nas 

diversas línguas. Não é uma tarefa simples. Anos de trabalho, dedicação e entrega são 

necessários para esta tão extraordinária missão. 

O texto deste trabalho está disponível na internet, em páginas eletrônicas de organizações 

que produzem ou divulgam bíblias, sem acréscimos de notas ou comentários. Assim, 

reconhecendo e respeitando os direitos que possuem sobre seus trabalhos, incumbe a todos os 

que amam a Palavra de Deus, o esforço em contribuir para amplificar sua divulgação.  

Se possível, faça download do texto, para que sejamos, também, guardiões da Bíblia, e, 

com isso, preservando-a para as futuras gerações.  

Divulga a Palavra de Deus, ela mostra o Caminho e permite a todos, que se conheça Sua 

vontade, em todos os lugares e épocas. 

2021, Vitória/ES - Brasil 

